
Old Testament Nahumu 2.322 

Dedi 3 Hambakuku 2.328 

Luhu 155 Hapanya 2.335 

Paratu 276 Hanggai 2.342 

Diha 363 Hakaria 2.347 

Belingu 476 Maliaki 2.372 

Yuhua 577 New Testament 

Da Hakimu 548 Matiu 2.380 

Rutu 720 Màruku 2.490 

1 Hamuilu 731 Lukahu 2.560 

2 Hamuilu 827 Yuhani 2.678 

1 Hanganji 907 Na Rukuda Da Pa-Pahurungu 2.766 

2 Hanganji 997 Roma 2.879 

1 Lii Ndai 1.083 1 Korinitu 2.930 

2 Lii Ndai 1.169 2 Korinitu 2.981 

Ehira 1.269 Nggalatia 3.012 

Nahemia 1.298 Epihu 3.029 

Etiru 1.340 Pilipi 3.046 

Na Mbukuna I Ayupu 1.361 Kolohi 3.058 

Pamalangungu 1.443 1 Tehalunika 3.069 

Pangerangu 1.641 2 Tehalunika 3.079 

Ma-Pabobarungu 1.713 1 Timutiu 3.085 

Ludu Bokulu 1.736 2 Timutiu 3.098 

Yahaya 1.749 Titu 3.108 

Yerimia 1.892 Pilemungu 3.114 

Padudurungu 2.051 Imbarani 3.117 

Yahakialu 2.065 Yakombu 3.152 

Ndanialu 2.206 1 Peturu 3.164 

Hohia 2.251 2 Peturu 3.176 

Yoilu 2.275 1 Yuhani 3.184 

Amuhu 2.283 2 Yuhani 3.197 

Ombanja 2.300 3 Yuhani 3.199 

Yunuhu 2.303 Yunda 3.201 

Mika 2.309 Pabowangu 3.205 

Dedi 

Dedi 1 

Rukuna na padikangu pa-nggubulu awangu 

1La kawunga, i Ala ba na-pakiringu pa-padika-nya na pa-nggubulu awangu, 
2na pinu tana ndedi ningu hadana, na pakili kiwarungu-pa. Na tehiku na 
manggibu nggabuna, na ma-palumburu hàlanya mbutana, na-panggumu-nya 
kapàta yuru yila, didi-aya na mbihana i Ala na mahiri la pinu wai. 
3I Ala natuu liina, “Dediwa harii!” wàna. Nimanya na harii. 
4Nahàmu na etina i Ala ba naita-ya nuna. Hàla na-kawàri-ya na harii welingu 
la kapàtangu, 
5na harii, “Lodu” wànanya, tàka na kapàtangu “Rudungu” wànanya. Ba na-
làpahu-ka na rudungu, mbaru-nanyaka. Nu, kawunga lodu-yaka. 
6-7Tunaka nu natuu liina i Ala, “Dediwa hau hanggurungu ka naberi nduaya 
na wai, ka napàtu-ya la dàmbu pangia ma-pamaraungu,” wàna. Ka tu-
madua-naka. Tuna nu ba na-pandoi-ya paraïna i Ala na hanggurungu na ma-
kawàri-ya na wai la wawa hanggurungu welingu la wai na ma-ngiangu la 
dita hanggurungu. 
8Na hanggurungu “awangu,” wànanya. Ba na-làpahu-ka na-rudungu, mbaru-
nanyaka. Nu, lodu padua wànanya. 
9Tunaka nu natuu liina i Ala, “Màlawa na wai na maninya la lumbu awangu 
ka na-lulungu la hau pa-ngiangu, ka nawuwa na mamàdu,” wàna. Ka tu-
madua-naka. 
10Na mamàdu “mamara” wànanya dàngu na wai ma-kahaungu “tehiku” 
wànanya paraïna i Ala. Dàngu nahàmu na etina i Ala ba naita-ya nu. 

11Nahili tuu liina i Ala, “Màlawa na tana ka na-paluhu hàlaha da ma - màtu 
matumbu, nu da maningu wua daluda dàngu nu da maningu wuada,” wàna. 
Ka tu-madua-naka. 
12Tuna nu na tana hi na-paluhu hàlaha da ma - màtu matumbu. Dàngu 
nahàmu na etina i Ala ba naita-ya nu. 
13Ba na-làpahu-ka na rudungu, mbaru-nanyaka. Nu lodu patailu wànanya. 
14-15Tunaka nu natuu liina i Ala, “Màlawa ka ningu maharii la awangu ka 
naharii-nya na pinu tana, ka kawàri wànya na lodu dàngu na rudungu, dàngu 
ka tanda wànya na rehi pakiringu-na, na lodu dàngu na ndaungu, dàngu na 
lodu bokulu anggama,” wàna. Ka tu-madua-naka. 
16Tuna nuduka i Ala ba nawulu-ha da maharii bokulu da madàmbu-da, na 
matalodu na manduma-nya la lodu dàngu na wulangu na manduma-nya la 
rudungu, hinggilu-da nuda nawulu-mbuha da kandunu. 
17I Ala natuha nuda da maharii la awangu ka da-hambila-nya na pinu tana, 
18ka da-kuaha-ya na lodu dàngu na rudungu, dàngu ka na-kawàri-ya na 
hambila dàngu na kapàtangu. Dàngu na hàmu na etina i Ala ba naita-ya nu. 
19Ba na-làpahu-ka na rudungu, mbaru-nanyaka. Nu, lodu papatu wànanya. 
20Tunaka nu i Ala natuu liina, “Màlawa daa la wai ka ningu ma-kanggàdaku 
ma - màtu dika maluri, dàngu ka ningu ma-hawurungu dangu ma-hawuru-
nya na lumbu awangu,” wàna. 
21Ka padika-nanjaka i Ala da banda bokulu la tehiku, dàngu mbuu ndàbada 
da ma-kayidi yadaku da maluri la wai, dàngu mbuu ndàbada da ma - màtu 
dika ma-hawurungu. Dàngu nahàmu na etina i Ala ba naita-ya nu. 
22I Ala na-pakanyuru-nja mbuu ndàbada ba nawua-nja pareta da pa-
padikangu da maluri la wai ka daworu bàba ka dapinu-ya na tehiku, dàngu 
da ma-hawurungu ka da-bonjangu padangu. 
23Ba na-làpahu-ka na rudungu, mbaru-nanyaka. Nu lodu palima wànanya. 

24Tunaka nu natungu liina i Ala, “Màlawa na tana ka na-paluhu-ha mbuu 
ndàbada da dika banda la mamara, da mamopu dàngu da ma-matàmba, da 
ma-bokulu dàngu da makudu,” wàna. Hàla ka tu-madua-naka. 
25Tuna nuduka i Ala ba nawulu hàlaya dàngu nahàmu na etina Nyuna ba 
naita-ya nu. 
26Tunaka nu natuu liina i Ala, “Nahu màlawa ka tawulu tau napa na mahama 
tuna Nyuta dàngu na mahama hadanda Nyuta. Nyudaka napa da ma-kuaha-
ha da iyangu, da ma-hawurungu, dàngu mbuu ndàbada da banda hawiangu, 
da mamopu dàngumbu da ma-matàmba, da ma-bokulu màlambu da 
makudu,” wàna. 
27Tuna nuduka i Ala ba na-padikangu tau, dàngu ba nawulu-ha hama-mana 
na wikina Nyuna. Na-padika-nja mini kawini. 
28Hàlaka pa-kanyuru-nanjaka, ba napanii-nja, “Ipaana umbuku padangu-wa 
ka pekuna da wàla wuami ka dangia-nya na pinu tana nggubulu-na dàngu 
ka da-kuaha-ya. Nyimi ku-patanggu-nggai pa-tanara-ha da iyangu, da ma-
hawurungu, dàngu mbuu ndàbada da banda hawiangu da ma-matàmba. 
29Na nduma pangami kuwua-nggainja mbuu ndàbada da ngara matumbu da 
maningu wua dalungu dàngu da maningu wuangu. 
30Tàka na ndumada da ma-hawurungu lupa da banda matàmba hawiangu, 
kuwua-nja rumba dàngu pingi ai ma-parungu ka dangangu,” wàna. Ka tu-
madua-naka. 
31I Ala na-panau-ha mbuu ndàbada da pambàda wuluna, kanjupu hàmu-aya 
na etina Nyuna. Ba na-làpahu-ka na rudungu, mbaru-nanyaka. Nu, lodu 
panomu wànanya. 

Dedi 2 

1Ka lundungu-nanyaka na ngera padika-nya mbutana na pa-nggubulu 
awangu-ka. 

2La lodu papihu wàna mbàda palundu hàla-nanyaka i Ala na paràma-na, ka 
hangahu-nanyaka. 
3Ka pa-kanyuru-nanyaka na lodu papihu wàna hi natuya lodu pa-kahaungu, 
nadu la lodu nuna hangahu-nanya i Ala ba nahàla-ka pa-palundu-nya na 
paràma-na. 
4Nuna jia-duyaka na ruku padikangu pa-nggubulu awangu. 

Na woka ngia pambawa la Endingu 

Ba jiaya na wulu-nanya na pa-nggubulu awangu i MIRI Ala, 
5ndedi ningua wini ma-kalunga dàngu ndedi ningu pa-tondungu la pinu tana, 
nadu i Ala ba ndedi na-papuru-nya na urangu dàngu ndedi ningu tau 
maràma-ya nuna na tana. 
6Na nyuna pakiringu-nanyaka na wai pa-mahini weli dalungu dàngu hi na-
mangàpahu-nya na pinu tana. 
7Tunaka nu i MIRI Ala napiti hawutu tana hi nawulu-ya natuya haàtu tau, 
hàla hapui-nanyaka ngahu ma-paluri daa la kubu uruna; ka luri-nanyaka nu 
na tau. 
8Na pangalangu-na i MIRI Ala na-pandoi hau woka ngia pambawa la 
Endingu, la tuba pahunga lodu dàngu hi natuya lai nu, nu na tau na pambàda 
wuluna. 
9I MIRI Ala na-patumbu-ha mbuu ndàbada da ngara pingi ai manandangu da 
ma-wuangu wua ai mahàmu. La padua dehina na woka ngia pambawa 
tumbu-nanyaka na pingi ai paluri wàngu dàngu na pingi ai papingu wàngu 
mahàmu dàngu ma-akatu. 
10Hapungu-na na luku na ma-lulungu welingu la Endingu, na ma-palanyiru-
nya nuna na woka; tàka la hambeli Endingu na luku nuna na-pabiwangu hi 
patu mbungu kahanga-ya. 
11Na kawunga-na Pihungu-ya na tamuna; na luku nuna na-lulungu winggiru-
nya na tana Hawila. 

12Lai nu pangia-daka da àmahu rara ihi mbàngina dàngumbu mbii kati na 
manda muda la pa-ngalangu, lupa da watu mata tawuru. 
13Na luku na padua wàna Nggihungu-ya na tamuna, na waina na-lulungu 
winggiru-nya na tana Kuhu. 
14Na luku na pa-tailu wàna Tinggirihu-ya na tamuna, na ma-lulungu la 
pahunga loduna na Ahuru. Na luku na papatu wàna Epuràtu-ya na tamuna. 
15Tunaka nu i MIRI Ala na-bànjalu-ya nu na tau la woka ngia pambawa la 
Endingu ka napoka-ya dàngu ka na-tanara-ya nuna na woka. 
16I Ala natuu liina la tau nuna, “Pekuna nyumu la pangaa ndàbanja da wuada 
da pingi aika la woka yiana, 
17hinggilu-na welingu la pingi ai papingu wàngu mahàmu dàngu ma-akatu. 
Nda ukua kau nganya ra wuana; jàkau nganya, jia la metia la lodu nunama,” 
wànanya. 
18Hàla i MIRI Ala natuu liina, “Nda nahàmu-a na tau jàka naluri pa-mehangu. 
Napa Nyungga ka kuwulu-nya anguna ma-jàngapu ka na-pambapa dànya,” 
wànaka. 
19Ka piti-nanyaka tana hawutu tàka hi nawulu-ha da ngara ma - màtu banda 
la mamara dàngu da banda la lumbu awangu. Mbuu ndàbada nuda nangàndi-
ha i Ala la tau nuna ka na-tàngaru-nja tamu patuna-nja nuda da banda. Nuya 
na pakiri-na hi kiri ningu tamuda nimbihu-da da banda la mamara dàngu la 
lumbu awangu. 
20Tuna nuduka na tau ba natunja tamuda mbuu ndàbada da banda la 
mamara dàngu la lumbu awangu. Tàka nda ana ningua la hongada ràka 
patuna anguna la pa-pambapa dànya. 
21Hàla i MIRI Ala hi na-patàka-nya katuda minjalu na tau, tàka ba talànga 
katuda-naka nu, i MIRI Ala naàli-nya na hapungu na rii karaha-na welingu 
la ihina nuna na tau, hàla hi na-pandàda wànya toluna na rukuna. 

22Welingu la rii karaha nuna-duka i MIRI Ala hi nawulu haàtu kawini, hàla 
hi nangàndi-nya nuna na tau. 
23Ka pani-nanyaka nuna na tau, “Jia-duyaka yiana, na tau hamanggu 
nyungga – na rii welingu la riinggu dàngu na tolu welingu la tolunggu. Ku-
patamu-nya kawini, nadu ba pa-àlingu welingu la mini ya,” wàna. 
24Nunaya na pakiri-na na tau mini hi na-dunjaku-nja da ina da amana, ka 
na-kapuli niya na papaha-na, màta nyuda ba dadua ka mbulungu-ada. 
25Na mini dàngu na kawini da-kalulu, ba tuna nda da-pàdangu-a makia-da. 

Dedi 3 

Na tau na-ndubaku-ya i Ala 

1Na ularu bànda ma-kanjupu màhiya welingu la banda - bandaka da pa-
padika-na i MIRI Ala. Na ularu na-paàra-nya nuna na kawini, “Màla tuba 
langatàka-manaka i Ala ba nalara-nggai panganja da wua-daka yiada da 
pingi ai la woka yiana?” wàna. 
2Nahema na tau kawini, “Peku-mana duma la pangaa hàlanja da wuada da 
pingi ai - pingi aika la woka ngia pambawa yiana, 
3hinggilu-na na pingi ai daa la padua woka. I Ala nalara-nggama panganja 
da wuana na pingi ai nuna jàka ndia la pa-jonggaru-ya; jàka mawunda-ya 
nuna, napa meti-manyaka,” wàna na tau kawini. 
4Nahema na ularu, “Nda na-padeningu-a nuna; nda jia meti-àmi napa. 
5Hi napanii tuna nu i Ala, ba napi-dunya jàka minga-njaka da wuana na pingi 
ai nuna, napa na-habola na kanandingu-mi; napa nyimi mihama-nya i 
Ala, bai pinya jàka nggàraya na mahàmu dàngu jàka nggàraya na ma-
akatu,” wàna na ularu. 
6Ba na-tàngaru-ya nuna na pingi ai paraïna kawini, na-manandangu ba naita-
ya, tàka da wuana hada dahàmu-ma jàka nganja. Ka kanandi-nanyaka ba 
kanjupu mahàmu-maya jàka nalua-ya la pamàhi. Jia-duyaka hi napàpu-ya 

na wuana nuna na pingi ai, hi nanganya, dàngu hi nawua-mbunya na leina, 
tàka hi nangaa-mbunya paraïna leina. 
7Ba dahàla-kika panganya nuna na wua ai, ka habola-madua-nanyaka na 
kanandingu-da, ka pàdangu-danyaka wikida ba kalulu-danya. Ka utu-
danyaka ruu kanjilu hi da-pandàdangu wikida. 
8La malingu nu darongu-ya i MIRI Ala ba nàhunya hu daa la woka, ka 
kapàndi-danyaka la njonga pingi ai ka àmbu naita-ta i MIRI ba wàda. 
9Tàka i MIRI Ala hi nawara-nya na tau mini, “Nggikau?” wànanya. 
10Nahema na tau mini, “Kurongu-makau ba ninggau la woka, mangàdatu-
nggunya, hi ku-kapàndi ba kalulu-nggunya,” wàna. 
11Na-paàrangu i Ala, “Ka nggamu na mapanii-nggau bau kalulu? Màla minga-
nyaka na wua ai palara-nggu àmbi nganya ba wànggu?” wàna. 
12Nahema na tau mini, “Na kawini na pawua-mungga ka ningu angunggu, 
nyuna na mawua-ngganya nuna na wua ai, hi kunganya,” wàna. 
13I MIRI Ala na-paàra-nya na kawini, “Nggikina hi tumu nu?” wànanya. 
Nahema na tau kawini, “Na ularu na ma-panyonga-ka, hi lupa kunganya 
nuna na wua ai,” wàna. 

Ba napuha hukungu i Ala 

14Hàlaka nu i MIRI Ala napanii-nya na ularu, “Nyumu pa-hukungu-kau 
rukuna nuna na pawunda-mu welingu la banda danguka nyumua ma-
hambeta-ya na ràtungu yiana: Pakiringu nàhu napa nyumu bei wàngu-
munyaka kambumu, dàngu kumburu tanaka pangamu la ngala lurimu. 
15Nyumu dàngu yiana na kawini maràngga pa-umbingu-minyaka, da wàla 
wuana dàngu da wàla wuamu pa-muhungu mànu-danyaka. Na wàla wuana 
napa na-palàjaru-ya na katiku-mu, dàngu nyumu napa muwitu-ya na 
tandana,” wànanya. 
16Hàla i MIRI hi napanii-nya na tau kawini, “Napa Nyungga kubonja-ya na 
katiu-mu ba talànga mbotu ihimu dàngu la rehi habola-mu. Tàka jiapa-kai 

ba tuna nu, daingu-mana nyumu bau mataru-nya na leimu, na nyuna napa 
mu-pawawa lai nyuna,” wànanya. 
17Hàla i MIRI hi napanii-nya na tau mini, “Mu-patingi-nyaka nyumu na 
papaha-mu hi munganya na wua ai na palara-nggu àmbu nganya ba wanggu. 
Nu ba tumuka nu, pa-ràtungu-yaka na tana. Mu-mbangatu-ka bàdi paràma 
la ngala lurimu, ka pekuna na tana yiana ba natuu ihina na matoma bau 
ngangu. 
18Rumba dàngu rii madàka jia-haka da pawua-na na tana lai nyumu, dàngu 
da ma-àtalu tumbuda jia-haka napa da pangamu. 
19Dira matiki-mapa dàngu lundu wai hanggobu-mamupa nyumu napa bau 
ràma la pa-paloku-ya na tana hi ningu ana pangala-mu, lupa mubeli la tana, 
nadu ba welimu la tana-madu ba unggulu-kau. Nyumu pawulu welingu la 
tanakau dàngu napa mubeli la tanamai,” wànanya. 
20I Andamu, na-patamu-nya Hawa na papaha-na, rukuna ba inana na 
nggubulu banjaru tau pinu tana-duya nuna na kawini. 
21Ka pandoi-nanyaka i MIRI Ala pakida welingu la manula banda ndumada 
i Andamu dàngu na papaha-na, hàla hi na-pakalambu-nja. 

I Andamu dàngu i Hawa ba wànggaha welingu la woka ngia pambawa la 
Endingu 

22I MIRI Ala natuu liina, “Nahu na tau hama-nandaka Nyuta dàngu ninguka 
papi wàdanya rukuna na mahàmu dàngu na ma-akatu. Jia ba tuna dimbaku-
yaka bàdi ka àmbu nanganya na wuana na pingi ai paluri wàngu, ka àmbu 
naluri lundu nu - nu,” wàna. 
23Ka wàngga-nanjaka paraïna MIRI da tau welingu la woka ngia pambawa la 
Endingu tàka hi na-paràha-nja pa-paloku-ya na tana na ngia paweli-da. 
24Tunaka nu, la tuba pahunga loduna na woka nuna la ngaru pindu tama, i 
MIRI Ala natuha da patau awangu dàngu ba hapungu-na na hapanda 
kabilaku na pa-pawilikungu lai nu - lai nu, ka mangganya na ànda na ma-

hanggangu la pingi ai paluri wàngu. Ba wàngu patuna numaka, ka nda ningu-
mapa duna haàtu mapeku la patama jàka ndia palihi-nya nuna na pingi ai. 

Dedi 4 

I Kaïngu dàngu i Hambilu 

1Tunaka nu i Andamu angu-nanyaka i Hawa, na papaha-na, ka woru ihi-
nanyaka nuna na kawini. Na-paana-nya na haàtu na anakeda mini, hi 
napanii, “Wàngu pa-ndulangu-na i MIRI ku-ngalangu-ka haàtu anakeda 
mini,” wàna. Jia-duyaka hi natunya tamu Kaïngu, wànanya. 
2Nyuna i Hawa hilu habola-nanyaka na haàtu na anakeda mini, na tamuna 
Hambilu-ya. I Hambilu ma-pawangu mbimbiya, tàka i Kaïngu matungu 
wokaya. 
3Ngala mandai-naka la rehi malamiri, piti-nanyaka i Kaïngu ihi wokana hi 
na-maraku wànya i MIRI. 
4Hàla i Hambilu hi napiti-ya na heu kamboka mbimbi, kawunga anana na 
heu na bai mbimbina hi narupu-ya, hi na-maraku wànya na mahàmu 
halawàla lai MIRI. I MIRI nahàmu-nya eti i Hambilu dàngu na pa-maraku 
wàna, 
5tàka na-tulaku-ya i Kaïngu dàngu na pa-maraku wàna. Ka mbeni wàngu-
nanyaka i Kaïngu, hi na-kaburaü na matana. 
6Ka kareuku-nanyaka i MIRI lai Kaïngu, “Nggikina hiu mbeni? Nggikina hi 
na-kaburaü na matamu? 
7Jàka nahàmu na pawàmu, jia làti hi muriki miri, tàka jàka muwànya na ma-
akatu, na njala duna ndengi-nanggau-padua patama la etimu. Na njala ka pa-
rajaku-ya wànanggau, na nyuna màtawa nyumu kau taluya,” wànanya. 
8Hàla i Kaïngu nawànda-ya i Hambilu, na erina, “Màla ka talua la 
woka,” wànanya. Ba datàka-ka lai nu, i Kaïngu na-kaporuku-nya i Hambilu, 
hi na-pameti-ya i Hambilu. 

9Nu i MIRI hi na-paàra-nya i Kaïngu, “Ka nggiya i Hambilu, na erimu?” 
wànanya. Nahema i Kaïngu, “Nda kupi-anya. Nyungga-maka bàdi mapawa-
nya na eringgu?” wàna. 
10Natu liina i MIRI, “Nggikina hiu tuya na pa-maringgingu tungu nu? Na wai 
riana na erimu nawara-nggaka Nyungga welingu la tana, hama tuna na wara 
na ma-kaladaku pakarai-ya na pa-himbalungu. 
11Nyumu pa-ràtungu-kau hi nda peku-amupa pa-paloku-ya na tana. Na tana 
ngia pa-mangunungu-na na wai riana na erimu, beringu hanganga-nanya la 
panggepi-ya na riana erimu bau pameti-ya. 
12Jàka mutungu woka nda ana nggàra-apa ihina pawua-nanggau na tana; 
napa nyumu tau lindingu-kauka na manda ningu ngia pa-ngiangu la pinu 
tana,” wànanya. 
13Napanii i Kaïngu lai MIRI, “Lalu mbotuna na hukungu-nggu, nda kumaka-
a patanggu-nya. 
14Yaulu-munggaka welingu la tana yiana, pamarau welingu la pangia-mu. 
Tau lindingu-kaka duku napa manda ningu ngia pa-ngiangu-nggu la pinu 
tana, dàngu napa pameti-nanggaka tau duku nggamu bia ma-hàmburu-ka,” 
wàna. 
15Tàka natuu liina i MIRI, “Ndia-a, jàka ningu ma-pameti-kau, na himbalu-
na tau mapihu wànya na ma-pameti-kau da pa-pameti-mbu napa,” wàna. 
Tunaka nu tuna-nyaka tanda i MIRI lai Kaïngu, màta jàka nggamu bia ma-
hàmburu-ya ka àmbu na-pameti-ya. 
16Hàla laku-nanyaka i Kaïngu welingu la hanggana i MIRI, hi na-engangu la 
tana “Ngia Pa-lindingu” ba wàdanya la pahunga loduna na Endingu. 

Da wàla wuana i Kaïngu 

17I Kaïngu dàngu papaha-na da-ngalangu anakeda mini, na pa-patamungu 
Henuku. Tunaka nu i Kaïngu pahadangu-nanyaka paraingu dàngu hi natunya 
tamuna hama tuna na tamuna na anana. 



13 

 

 
Na Huratu Matua 

© 1995, Indonesian Bible Society. 
 

 
 

 

 

 

18I Henuku amana i Iràtu-ya. I Iràtu amana i Mahuyaïlu-ya, i Mahuyaïlu 
amana i Metuhailu-ya, dàngu i Metuhailu jia-duyaka na amana i Lamiku. 
19I Lamiku dadua da papaha-na, i Anda dàngu i Hila. 
20I Anda na-paana-nya i Yambàlu, tàka da wàla wuana i Yambàlu jia-duhaka 
da ma-kabua banda dàngu hi da-ngiangu la maü tera. 
21Na erina i Yumbàlu-ya, tàka da wàla wuana i Yumbàlu jia-duhaka da 
mapingu pajungga dàngu pa-taleli. 
22I Hila na-paana-nya i Tumbàlu-Kaingu, tàka da wàla wuana jia-duhaka da 
mapingu pa-pandoi ma - màtu paràma wàngu welingu la wudu dàngu bàhi. 
Na erina kawini i Tumbàlu-Kaingu jiaya i Naama. 
23Ka panii-nanyaka i Lamiku la papaha-na da madua, “Anda dàngu Hila pa-
tingingu! Ku-pameti haàtu bidi mini lumuna ba mbàda nàhaku-nangga. 
24Jàka tau mapihu pa-pameti pa-pahimbalu wànya ba pameti-ya i Kaïngu, 
pihu kambulu pihu tau pa-pameti jàka pameti-ka nyungga,” wàna. 

I Hetu dàngu i Enuhu 

25I Andamu dàngu na papaha-na dahili ngalangu haàtu anakeda mini. 
Napanii i Hawa, “I Ala nawua-nggaka duku anakeda mini hiluna i Hambilu, 
na pambàda pameti-na i Kaïngu,” wàna. Jia-duyaka i Hawa hi na-patamu-
nya Hetu, na anana. 
26I Hetu ningu haàtu anana mini, na pa-patamungu Enuhu. La rehina nuna-
duka na tau ba na-pakiringu patiki-ya na tamuna i MIRI jàka da-lumungu. 

Dedi 5 

Da wàla wuana i Andamu 
(1 L Nd. 1:1-4) 

1Yiada-haka da juru wàla wuana i Andamu. [Ba na-padika-nya na tau i Ala, 
nawulu-ha nyuda hama tuna Nyuna wikima i Ala. 
2Na-padika-nja mini kawini. Na-pakanyuru-nja dàngu na-pangara-nja “tau”.] 

3Ba 130 mbua ndau-naka na lurina i Andamu, ngalangu-nanyaka anakeda 
mini na maeru-ya nyuna, hi na-patamu-nya Hetu. 
4Hàlaka nu i Andamu 800 mbua ndau-napa na lurina dàngu dadangu-mapa 
da anana hawiangu da pangala-na. 
5Ba nameti 930 mbua ndauna na lurina. 
6Ba 105 mbua ndau-naka na lurina i Hetu, ngalangu-nanyaka anakeda mini, 
Enuhu-ya na tamuna. 
7Hàlaka nu i Hetu 807 mbua ndau-napa na lurina dàngu na-ngalangu-mapa 
anana hawiangu. 
8Ba nameti 912 mbua ndauna na lurina. 
9Ba 90 mbua ndau-naka na lurina i Enuhu, ngalangu-nanyaka anakeda mini, 
Kenàngu-ya na tamuna. 
10Hàlaka nu i Enuhu 815 mbua ndau-napa na lurina dàngu na-ngalangu-mapa 
anana hawiangu. 
11Ba nameti 905 mbua ndauna na lurina. 
12Ba 70 mbua ndau-naka na lurina i Kenàngu, ngalangu-nanyaka anakeda 
mini, Mahalaleyilu-ya na tamuna. 
13I Kenàngu 840 mbua ndau-napa na lurina dàngu na-ngalangu-mapa anana 
hawiangu. 
14Ba nameti 910 mbua ndauna na lurina. 
15Ba 65 mbua ndau-naka na lurina i Mahalaleyilu, ngalangu-nanyaka 
anakeda mini, Yaritu-ya na tamuna. 
16Hàlaka nu i Mahalaleyilu 830 mbua ndau-napa na lurina dàngu na-
ngalangu-mapa anana hawiangu. 
17Ba nameti 895 mbua ndauna na lurina. 
18Ba 162 ndau-naka na lurina i Yaritu, ngalangu-nanyaka anakeda mini, i 
Henuku-ya na tamuna. 

19Hàlaka nu i Yaritu 800 mbua ndau-napa na lurina, dàngu na-ngalangu-
mapa anana hawiangu. 
20Ba nameti 962 ndauna na lurina. 
21Ba 65 mbua ndau-naka na lurina i Henuku, ngalangu-nanyaka anakeda 
mini, i Metuhala-ya na tamuna. 
22Hàlaka nu i Henuku luri pambulu daa-mananya i Ala 300 mbua ndaungu. 
Na-ngalangu-mapa anana hawiangu 
23lundu natoma 365 mbua ndauna na lurina. 
24Nyuna i Henuku ba naluri angu mànunya i Ala, ka munangu-nanyaka, ka 
ba napiti-yaka duna paraïna i Ala. 
25Ba 187 mbua ndau-naka na lurina i Metuhala, ngalangu-nanyaka anakeda 
mini, i Lamiku-ya na tamuna. 
26Hàlaka nu i Metuhala 782 ndau-napa na lurina dàngu na-ngalangu-mapa 
anana hawiangu. 
27Ba nameti 969 ndauna na lurina. 
28Ba 182 ndau-naka na lurina i Lamiku, ngalangu-nanyaka anakeda mini. 
29Napanii i Lamiku, “Na anakeda yiana na-pahalimu-ya napa na paràma-nda 
na mambotu ba ta paloku-ya na tana na paràtu-na i MIRI,” wàna. Jia-duyaka 
i Lamiku hi na-patamu-nya Nuhu nuna na anakeda. 
30Hàlaka nu i Lamiku 595 mbua ndau-napa na lurina. Na-ngalangu-mapa 
anana hawiangu, 
31dàngu ba nameti 777 mbua ndauna na lurina. 
32Ba 500 mbua ndau-naka na lurina i Nuhu, ngalangu-nanyaka anana mini 
tau madua haàtu, nu i Hemu, i Yapitu dàngu i Hàmu. 

Dedi 6 

Na akatu-na na tau 

1Tunaka nu ba na-bonjangu-ka padangu na tau dàngu ba na-tanyalangu-ka 
la pa-nggubulu awangu, dàngu ba dadedi-ka da anakeda kawini, 
2tàka da tau da maana - ana Alaha ba daita-haka da bidi kawini ba da-
manandangu. Nu ka kanoma-danjaka da bidi kawini da pambuha-da. 
3Ka tungu-nanyaka liina i MIRI, “Nyungga nda ku-pahia-anyapa na tau ka 
naluri panga - ngalangu, nyuda pa-padikangu manda payatangu-ha, hi 
lupangu dameti. Piti welingu nàhu na malai lurida napa nda nahilu rihi-apa 
welingu la 120 ndaungu,” wànaka. 
4La manggawa rehi nuna, dàngu la hambeli-na nuna, ninja da tau da mahama 
milimungga-ha la pinu tana. Nyuda nu wàla wuada da bidi kawini da ma-
mangoma la tau da maana Alaha. Nuda da tau da mahama milimungga-ha 
jia-haka da ma-kaborangu bokulu da tau da mahunga tamuda la rehi la 
handàka-na. 
5I MIRI naita-mayaka ba kanjupu akatu-mayaka na tau la pinu tana; mbuu 
ndàbana na kanandingu-da akatu mànu-ma-ayaka. 
6Ka halaera-nanyaka Nyuna ba mbàda wulu-nahaka dàngu ba na-bànjalu 
haka la pinu tana. Kanjupu halaya na etina, 
7hi napanii, “Napa ku-pamolu-nya na tau na pa-padika-nggu, dàngumbu 
mbuu ndàbada da ma-hawurungu dàngu da banda hawiangu, nadu ba 
halaera-kika ba mbàda padika-nggunjaka,” wàna. 
8Na nyuna i Nuhu naliya na etina i MIRI. 

I Nuhu 

9-10Yiana-yaka na rukuna i Nuhu. Dadua haàtu da anana mini, i Hemu, i 
Yapitu dàngu i Hàmu. I Nuhu nda nawunda-a manjala, dàngu didi-ma-ayaka 
nyuna na tau hàmu la manggawa rehi nuna. Kadeki-mananya i Ala la lurina 
nyuna. 
11Tàka mbuu ndàbana na tau hawiangu ma-akatu hàlaya la hanggana i Ala, 
dàngu la nggi - nggini mbana eti ju - jua-ma-ayaka. 

12Ba nailu-yaka na pinu tana paraïna i Ala, ma-akatu-ma-ayaka na paita-na, 
nadu mbuu ndàbana na tau ba na-akatu hàla na lurina. 
13Hàla tuu-nanyaka liina i Ala lai Nuhu, “Nyungga kubota-yaka la pa-
panjàpu-ya na lurina mbuu ndàbana na pa-padikangu. Napa ku-pamolu 
karia-nja dàngu na pinu tana, nadu na pinu tana ba mbinu wàngu bia-
nanyaka mbana etida nyuda. 
14Pandoi-wa kapalu ndumamu nyumu welingu la ai kalatungu, pandoi-
manya kuru - kurungu-na hu daa, dàngu peri wànya teru la kuruna dàngu la 
hambeli-na. 
15Nuna na kapalu màta ka 133 metiru na madita-na, 22 metiru na ndàbaru-
na dàngu 13 metiru na janggana. 
16Pandoi-nya toku ndiduna na kapalu, na manggawa toku ndiduna dàngu 
dindina 44 hiti metiru-na. Pandoi-ya na kapalu ka na katailu ndàdikungu, 
dàngu tunya hau pindu la karaha-na. 
17Napa ku-patàka-nya na iwa obungu ka na-pamolu hàlaya nggàra biaya na 
pa-padikangu na maluri la pinu tana. Mbuu ndàbana na maninya la pinu 
tana napa nameti, 
18tàka jàka jiakau Nyumu, ka ku-paràndi dànya wànggunggau. Tamawa daa 
la kapalu nuna kariangu dàngu papaha-mu, dàngu da anamu lupa da papaha-
da. 
19-20Ngàndiwa daa la kapalu heu mini dàngu heu baina welingu la nimbihu 
ngara ma-hawurungu dàngu da banda hawiangu, ka àmbu damolu pa-
kariangu. 
21Ngàndimbu mbuu ndàbada da ngara pangangu ndumami nyimi dàngu 
nuda da banda,” wànanya. 
22I Nuhu nanunju hàla-maha mbuu ndàbada da pa-pareta-na i Ala lai nyuna. 

Dedi 7 

Na iwa 

1Ka panii-nanyaka i MIRI lai Nuhu, “Ba kuita-kau didi-maakau nyumu ba 
haàtu-mu mawànya na pambuha-nggu. Jia ba tuna tamawa la kapalu nyumu 
dàngu mbuu ndàbana na kuru umamu. 
2-3Ngàndiwa pihu mawangu welingu la nimbihu ngara ma-hawurungu dàngu 
banda hawiangu da mahida, tàka da manda hida ha-mawangu-a welingu la 
nimbihu-da. Wamanya nuna ka màta welingu la nimbihu ngara banda ningu 
mamara welingu la molungu dàngu ka peku hilu woru belida la pinu tana. 
4Pihu mbu lodu-kiaka ba ku-papuru-nya na urangu nda malàna lundu patu 
kambulu lodu patu kambulu rudungu, ka da-tàlaru mbuu ndàbada da ngara 
maluri da pambàda padika-nggu,” wànaya. 
5Hàla hi nanunju hàlaha i Nuhu mbuu ndàbada da pa-pareta-na i MIRI lai 
nyuna. 
6600 mbua ndau-naka na lurina i Nuhu ba natàka na iwa obungu la pinu 
tana. 
7Ka tama-danyaka la kapalu i Nuhu dàngu papaha-na, dàngu da anana pa-
kariangu papaha-da ba da-pamara wikida welingu la iwa. 
8Heu mini heu baina welingu la nimbihu ngara ma-hawurungu dàngu banda 
hawiangu – da mahida dàngu da manda hida – 
9datama la kapalu anguda i Nuhu, pa-jàngapu-nya na pareta-na i Ala. 
10Pihu mbua lodu ka tàka-madua-nanyaka na iwa na ma-palumburu-nya na 
pinu tana. 
11Nu ba 600 mbua ndau-naka na lurina i Nuhu, la tànggalu hakambulu pihu 
wulangu dua, tambuwa hàla-danyaka da matawai la unu tana. Mbuu 
ndàbada da katonga wai la awangu tabunggahu-danyaka, 
12ka puru-nanyaka na ura kawalu patu kambulu lodu patu kambulu rudungu. 
13La lodu nunama, i Nuhu dàngu papaha-na datama daa la kapalu pa-
kariangu da anada ba dadua haàtu nu, i Hemu, i Yapitu dàngu i Hàmu lupa 
da papaha-da. 



19 

 

 
Na Huratu Matua 

© 1995, Indonesian Bible Society. 
 

 
 

 

 

 

14Datama pa-kariangu ndàba dàngu nimbihu-da da ngara ma-hawurungu 
dàngu da banda hawiangu, da mamopu da ma-matàmba, da ma-bokulu da 
makudu. 
15Heu mini heu baina welingu la nimbihu-da da ngara dika maluri datama 
hàla la kapalu kariangu i Nuhu, 
16pa-jàngapu-nya na pareta-na i Ala lai nyuna. Ba dalundu ndàbangu-ka 
patama, bita-nanyaka na pindu kapalu i MIRI. 
17Na iwa tungu pangalangu-mananya lundu patu kambulu lodu, na wai toma 
manjolungu-mana hi lupa peku halindingu-na na kapalu. 
18Parukangu-mananya pajangga na wai, ka halindingu-nanyaka na kapalu la 
pinu wai. 
19Na wai pa-nuangu-mananya pajangga, hi lupa na-lumburu-nja da palindi 
da majangga halawàla. 
20Na wai hei pangalangu-mananya lupa natoma pihu metiru ba na-lumburu-
nja da palindi jangga. 
21-23I MIRI na-pamolu hàlaya na pa-padikangu na maluri la pinu tana yiana: 
Tau, ma-hawurungu, dàngu banda la kamara na makudu na ma-bokulu. Na 
manda molungu jia-aya i Nuhu dàngu da anguna da maninja daa la kapalu. 
24Na wai nda naera la pa-hurutu lundu 150 loduna. 

Dedi 8 

Na njàpuna na iwa 

1I Ala nda nambula-anya i Nuhu dàngu mbuu ndàbada da banda da angu 
tamana daa la kapalu. I Ala na-pahapuputu-ya na ngilu, hi lupa nangeri 
hurutu na wai. 
2Mbuu ndàbada da matawai la unu tana dàngu mbuu ndàbada da katonga 
wai la awangu nabita hàlanja. Ka malàna-nanyaka na urangu, 

3dàngu parukangu-nanyaka pa-hurutu na wai. La hambeli 150 lodu nda 
natika-apa pajangga na wai. 
4Hurutu pangalangu-mananya na wai tàka la tànggalu 17 wulangu 7, 
kàndahu-nanyaka na kapalu la pinu palindi Araràtu. 
5Kawawaku pangalangu-mananya na wai, la tànggalu hau wulangu 
hakambulu, pakiringu-danyaka pawuwa da pinu palindi. 
6Tomaka patu kambulu lodu, i Nuhu bunggahu-nanyaka na hau katonga 
kapalu, 
7hi na-pahàla-ya na heu na nggangga. Nuna na ma-hawurungu nda nahilu 
beli-apa la kapalu, tàka hawuru pangalangu-ma-ananya lai nu - lai nu lundu 
na-kawawaku ailulu na wai iwa. 
8Ba talànga tunaka nu, pahàla-nanyaka i Nuhu na heu na kulundiha, ka pi 
wànya jàka tuba mihi-naka na wai. 
9Tàka ba jiapa bia-yapa na wai ba na-lumburu-nya na pinu tana nggubulu-
na, nuna na kulundiha ndedi nahunggu-mapa ngia pa-rànjaku-na. Ka beli-
nanyaka la kapalu; i Nuhu na-pajola-nya lima hi natama ngàndiya. 
10Pihu mbua lodu i Nuhu ba nahili patiangu, hàla hi nahili pahàla-ya nuna 
na kulundiha. 
11La malingu beli-nanyaka nuna na ma-hawurungu lai nyuna ba nangàndi 
hawàla ruu ai haitungu mamuru la ngànduna. Nu pi-nanyaka i Nuhu na wai 
ba mihi-nanyaka. 
12Ba na-patiangu-ka hili pihu mbua lodu, hili pahàla-nanyaka nuna na 
kulundiha; nu la rehi nuna nda nahili beli-apa na ma-hawurungu lai nyuna. 
13Ba 601 ndau-naka i Nuhu, la tànggalu hau wulangu hau, mihi ailulu-mana-
nyaka na wai. Ka bunggahu-nanyaka na toku ndiduna na kapalu i Nuhu, tàka 
hi na-tàngaru la winggiru-na. Naita-ya na pinu tana mihi-mana-nyaka. 
14La tànggalu dua kambulu pihu wulangu padàmbu wàna, màdu-nanyaka na 
pinu tana. 

15Ka tungu-nanyaka liina i Ala lai Nuhu, 
16“Luhuwa welingu la kapalu angu na papaha-mu, da anamu dàngu da 
papaha-da. 
17Luhu ngàndi-hawa mbuu ndàbada da ma-hawurungu dàngu da banda 
hawiangu, ma-bokulu hamanai makudu, ka peku woru mbàmbaru-da dàngu 
ka da-tanyalangu la pinu tana nggubulu-na,” wànanya. 
18Ka luhu-nanyaka i Nuhu welingu la kapalu angu na papaha-na dàngu da 
anana lupa da papaha-da. 
19Mbuu ndàbada da ma-hawurungu dàngu da banda lamara luhu-danyaka 
welingu la kapalu, maràngga himbu-madanya kalibaru hamada. 

I Nuhu ba nawotu kameti maraku 

20I Nuhu na-pahadangu hau ngia pawotu maraku kaba aü ndumana i MIRI. 
Napiti heu welingu la nimbihu ngara ma-hawurungu dàngu banda hawiangu 
da mahida, hi nawotu-ha la pinu ngia pawotu maraku ba kameti maraku 
patunu-ha. 
21Da wau hiritu-da da kameti pa-maraku wàngu nahàmu wànya na etina i 
MIRI, hi lupa wàna la etina, “Napa nda kuhilu ràtu-anyapa yiana na pinu 
tana ruku pawunda-na na tau; ba kupi-manya ba welingu pa-anakeda-
manaka ba na-akatu na kanandingu-na. Nda kuhilu pamolu-anyapa mbuu 
ndàbana na pa-padikangu na maluri, hama tuna ba tunggunya nu na mabidi 
làpahu. 
22Ba ngala ninya yiana na pinu tana, napa na-panua naingu-ka na rehi 
tondungu dàngu na rehi muti, na rehi maringu dàngu na rehi pa-
mbanahungu, na ndau wandu dàngu na ndau urangu, na lodu dàngu na 
rudungu,” wàna. 

Dedi 9 

Na pa-ràndingu-da i Ala dàngu i Nuhu 

1I Ala na-pakanyuru-nya i Nuhu dàngu da anana, hi napanii, “Paana umbuku 
padangu-wa, ka pekuna da wàla wuami ka dangia-nya na pinu tana 
nggubulu-na. 
2Mbuu ndàbada da ma-hawurungu, dàngu da iyangu lupa da banda 
hawiangu napa da-mangàdatu-nggami. Nyuda mbuu ndàbada la kuaha-mi 
nyimi-mahaka. 
3Mbuu ndàbada nuda pekuna bai tuha pangami, hama tumana da matumbu 
- matumbu da mamuru, mbuu ndàbada kuwuanggai-nja kai tu pangami. 
4Hangia jua-ana na manda uku nyimi la panganya nu jia-duhaka da tolungu 
maningu riangu, nadu na luri ba ninya daa la riana. 
5Nimbihu-na na tau jàka ndia na banda na ma-pameti tau, napa kuhuku 
pameti-ya. 
6Na tau ba padika-nya hama tumana Nyungga; jia-duya jàka nggamu na ma-
pameti tau, nyuna napa na-pameti-maya anguna patau. 
7Tàka lupangu-ma nyimi kai paana umbuku padangu, ka màta da wàla 
wuami ka dangia-nya na pinu tana nggubulu-na,” wànanya. 
8I Ala napanii-nja i Nuhu dàngu da anana, 
9“Nàhu tura-nggunyaka pa-njanjingu dàngu nyimi lupa da wàla wuami, 
10dàngu mbuu ndàbada da pa-padikangu da maluri, nu da ma-hawurungu 
dàngu mbuu ndàbada da banda lamara, dàngu mbuu ndàba biada da maluhu 
karia-nggai welingu la kapalu. 
11Yiana-yaka na pa-njanjingu-nggu dàngu nyimi: Ku-panjanjingu ba nda 
pahili pamolu wa-anyapa iwa mbuu ndàbana na pa-padikangu na maluri. 
Napa nda hilu ningu-apa iwa obungu ma-pamolu-nya na pinu tana yiana. 
12Na tanda pa-njanjingu ma-padaingu lundu nu - nu na patura-nggu dàngu 
nyimi dàngu mbuu ndàbada da pa-padikangu da maluri, 

13kutuya na kapuri-nggu la awangu na tanda pa-njanjingu-nggu dàngu pinu 
tana. 
14Handàka pandàda - handàka pandàda-nggunya karumangu na awangu, 
hàla hi nawuwa na kapuri, 
15nu namu-dunggu-nyaka na pa-njanjingu-nggu lai nyimi dàngu mbuu 
ndàbada da pa-padikangu da maluri, nu na iwa ba nda nahilu pamolu-anyapa 
mbuu ndàbana na maluri. 
16Jàka era wuwana na kapuri la awangu, jiangu-ma napa kuita-ya tàka hi 
kunamu-ya na nu pa-njanjingu na ma-padaingu lundu nu - nu lai Nyungga 
dàngu mbuu ndàbana na pa-padikangu na maluri la pinu tana, wàna. 
17Nuna-yaka na tanda pa-njanjingu-nggu na pawua-nggunya mbuu ndàbana 
na pa-padikangu na maluri la pinu tana,” wàna. 

I Nuhu dàngu da anana 

18Da anana i Nuhu da maluhu welingu la kapalu, jia-duhaka i Hemu, i Yapitu 
dàngu i Hàmu. (I Hàmu jia-duyaka na amana i Kanaàngu.) 
19Da madua haàtu-da da anana i Nuhu jia-duhaka da boku la mangilu-na 
mbuu ndàbana na tau la pinu tana. 
20I Nuhu mini tungu wokaya, dàngu nyuna-maka na ma-kawunga tungu 
woka angguru. 
21Ba naunu-nyaka na wai angguru-na i Nuhu, ka maüku-nanyaka. Na-pahili 
ndàbaha da pakina hàla hi na-katuda kalulu daa la maü terana. 
22Ba naita-yaka kalulu-na na amana paraïna i Hàmu amana i Kanaàngu, ka 
luhu-nanyaka hi napanii-ya nuna la angu dedina da madua. 
23Tunaka nu nyuda i Hemu dàngu i Yapitu dapiti hawàla kalembi bokulu hi 
da-wàlahu-ya la kunduda. Hi dawàngu papangga kandulingu ba datama nu 
la maü tera dàngu hi da-palumburu-nya na amada nuna na kalembi bokulu. 
Da pa-mbelingu matada ka àmbu taita-ya na amanda na ma-kalulu ba wàda. 

24Ba na-hawuri belika welingu la maüku-na dàngu ba napi-nyaka na 
pawunda-na na ana kamuri-na hanggangu lai nyuna, 
25ka panii-duna-nyaka, “Pa-ràtungu-ya i Kanaàngu! Nyuna napa ata buta-
danyaka paraï angu dedina. 
26Wotunya i MIRI, Alana i Hemu! I Kanaàngu atana i Hemu-yaka napa. 
27Màla àru i Ala ka nabonja-nya kanyuru i Yapitu ka na-palera-nya ngia pa-
ngiangu-na. Màla àru da wàla wuana ka daangu ngiangu dàngu da wàla 
wuana i Hemu. I Kanaàngu màta ka atana i Yapitu-ya,” wàna. 
28La hambeli hàla paiwa 350 mbua ndau-napa na lurina i Nuhu. 
29Ba nameti 950 mbua ndauna na lurina. 

Dedi 10 

Da wàla wuada da anana i Nuhu 
(1 L Nd. 1:5-23) 

1Yiada-haka da wàla wuada da anana i Nuhu, nu i Hemu, i Yapitu dàngu i 
Hàmu. La hambeli iwa pa-kadua haàtu-da da-ngalangu anada, anakeda mini. 
2Da anana i Yapitu jia-duhaka: i Nggomiru, i Mangguku, i Mandai, i 
Yawàngu, i Tumbàlu, i Mehiku dàngu i Tiràhu. 
3Da wàla wuana i Nggomiru jia-duhaka da ma-mandapu-nya na Àhakenàhu, 
Ripàtu dàngu Tunggàrama. 
4Da wàla wuana i Yawàngu jia-duhaka da ma-mandapu-nya la Eliha, 
Hapanyulu, Hipuru, dàngu Rondihu. 
5Nyuda jiaha da boku la mangilu-da da tau da ma-ngiangu la hingi wara 
dàngu la nuha - nuha. Nuda jia ndàba-haka da wàla wuana i Yapitu. Nimbihu 
banjaru dàngu kabihu ha-kangia - ha-kangiangu-mada duda la tanada, dàngu 
ni - ninguma hilu wikida. 
6Da anana i Hàmu jia-duhaka i Kuhu, i Mehiru, i Limbia dàngu i Kanaàngu. 

7Da wàla wuana i Kuhu, jia-duhaka da ma-mandapu-nya la Hemba, Hawila, 
Hàputa, Raema dàngu Hàputeka. Da wàla wuana i Raema jiaha da ma-
mandapu-nya la Hemba dàngu la Ndendàngu. 
8I Kuhu ningu anana mini, na ma-tamungu Nimurutu, nyuna-duka na ma-
kawunga kaborangu la pinu tana. 
9Wàngu pa-ndulangu-na i MIRI, mini pa-tamangu ma-manyori-maya. Jia-
duyaka hi nalara lii wàngu na tau, “Màla àru i MIRI ka natukau mini pa-
tamangu ma-manyori hama tuna i Nimurutu,” hi wàna wàngu. 
10La kawunga-na na pa-hanganji-na na-hanggaunya la Mbambilu, Eriku 
dàngu Akatu, pa-katailu mbuada ni ndàbanja la tana Mbambilunia. 
11Welingu lai nu nalaku la Ahuru, hi natura-ya na paraingu la Naniwa, la 
Rihombutu-Iru, la Kala, 
12dàngu la Rehingu la manggawa Naniwa dàngu Kala. Mbuu ndàbada nuda 
paraingu bokulu-ha. 
13Da wàla wuana i Mehiru jia-duhaka da ma-mandapu la Lindia, Anamimu, 
Lehambimu, Nàputuhimu, 
14Pàturuhimu, Kàhaluhimu dàngu Kàputorimu. Na banjaru Kàhaluhimu jia-
duyaka na boku la mangilu-na na banjaru Pilitingu. 
15Da anana i Kanaàngu, jia-duhaka i Hindungu, na ma-maaya dehi, dàngu i 
Hetu. 
16I Kanaàngu jia-mbuya na boku la mangilu-na na banjaru Yambuhi, Amori, 
Nggiringgahi, 
17na tau Hewi, Àraki, Hini, 
18Àrawandi, Hamari dàngu Hamati. Da kabihu banjaru Kanaàngu da-
tanyalangu marau, 
19hi lupa na padira tanada nyuda na-nggailaru piti welingu la Hindungu 
hanggangu hu luru la Nggeràru, lundu la lihina la Nggaha, dàngu hanggangu 

la pahunga lodu la Hondumu, Nggomora, Àtama dàngu Hamboimu, lundu 
tàka la lihina la Laha. 
20Nuda-haka mbuu ndàbada da wàla wuana i Hàmu. Nimbihu banjaru dàngu 
kabihu ha-kangia - ha-kangiangu-mada duda la tanada, dàngu ni - ninguma 
hilu wikida. 
21I Hemu ayana i Yapitu jia-yaka na boku la mangilu-da mbuu ndàbada da 
banjaru Imbarani. 
22Da anana i Hemu jiaha: i Elàmu, i Ahuru, Àrapàkahàtu, i Lutu dàngu i 
Aràmu. 
23Da wàla wuana i Aràmu jia-haka da ma-mandapu-nya la Uhu, Hulu, 
Nggetiru dàngu Màhu. 
24I Àrapàkahàtu amana i Helàhu. Tàka i Helàhu amana i Embiru. 
25I Embiru dadua da anana mini, na ma-wungangu i Peliku, nadu la rehi ba 
ninya nyuna ba jia-duyaka na pabi - biwangu na banjaru la pinu tana; na 
padua wàda na tamuna i Yòkutàngu-ya. 
26Da wàla wuana i Yòkutàngu jia-duhaka da ma-mandapu-nya la 
Àlumondàtu, Helipu, Hahàru-Mawitu dàngu la Yera, 
27Handoràmu, Uhàlu, Ndikula, 
28Ombàlu, Ambimaïlu, Hemba, 
29Opiru, Hawila dàngu Yombàpu. Mbuu ndàbada wàla wuana i Yòkutàngu-
ha. 
30Na ngaba ngia pa-ngiangu-da na-nggailaru piti welingu la Meha lundu la 
Hepàru, nu la ngaba ma-palindingu la pahunga lodu. 
31Nuda mbuu ndàbada wàla wuana i Hemuha. Nimbihu banjaru dàngu 
kabihu hakangia - ha-kangiangu-mada la tanada dàngu ni - ninguma hilu 
wikida. 

32Mbuu ndàbada nuda wàla wuana i Nuhuha, banjaru pa-ndàkingu banjaru, 
tundunya na ruku dedida nimbihu-da. Nyuda-maka da ngia paweli-na na 
banjaru dangu la pinu tana yiana, la hambeli iwa obungu-na. 

Dedi 11 

Na Lewatu la Mbambilu 

1La kawunga-na, da banja - banjaru la pa-nggubulu awangu hau hilu-aha, 
dàngu da kareuku pawàda da-pahama-ma. 
2Ba da-njadangu-ka la pahunga lodu, tàka-danyaka la hau maràda la tana 
Mbambilunia, ka pa-engangu-danyaka lai nu. 
3Dapanii dàngga anguda, “Màla ka ta-pandoi watu rara ka tatunu-ha lundu 
da-kalatungu,” wàdaka. Nu-duyaka hi ningu watu rarada pawulu wàngu uma 
dàngu teru pa-panditaku wàngu. 
4Dapanii ba da-pahamangu, “Màla ka ta-pahadangu paraingu dàngu hau 
lewatu na kawuku-na na matoma la awangu, ka peku wuwa wàngunda 
dàngu ka àmbu ta-paihangu la pa-nggubulu awangu,” wàdaka. 
5Ka puru-nanyaka i MIRI pa-tàngaru-ya na paraingu dàngu na lewatu pa-
pahada-da da tau. 
6Hi napanii, “Nyuda yia hau banjaru-aha dàngu hau hilu-aha, dàngu yiana 
hina-apa pakiri-nanya na pawuku - pawuku-da. Nda namandai-apa ba 
damàka pa-pandoi-ya jàka nggàra biaya na pambuha-da. 
7Nahàmu-pa ka tapuru dàngu ka ta-kubaru-ya na hiluda, ka àmbu da-
maràngga papingu hilu dàngga anguda,” wànaka. 
8Tuna nu i MIRI ba na-paiha nggangganja la pa-nggubulu awangu. Ka 
pànjangu-danyaka pa-pahada-nya na paraingu. 
9Jia-duyaka hi datunya tamuna na paraingu nuna, Mbambilu, nadu ba lai 
nuduka i MIRI ba na-kubaru-ya na hiluna mbuu ndàbana na banjaru, dàngu 
welingu lai nuduka ba na-paiha - paiha-nya la pa-nggubulu awangu paraïna 
i MIRI. 

Da wàla wuana i Hemu 
(1 L Nd. 1:24-27) 

10Yiada-haka da wàla wuana i Hemu. Dàmbu ndau-naka la hambeli iwa 
obungu, ba 100 mbua ndau-naka na lurina i Hemu, ngalangu-nanyaka haàtu 
anakeda mini, na tamuna Àrapàkahàtu-ya. 
11Hàlaka nu naluri-mapa 500 mbua ndaungu, dàngu nangala-manjapa da 
anana hawiangu. 
12Ba 35 mbua ndau-naka na lurina i Àrapàkahàtu, ngalangu-nanyaka haàtu 
anakeda mini, Helàhu-ya na tamuna. 
13Hàlaka nu i Àrapàkahàtu naluri-mapa 403 mbua ndaungu, dàngu nangala-
manjapa da anana hawiangu. 
14Ba 30 mbua ndau-naka na lurina i Helàhu, ngalangu-nanyaka haàtu 
anakeda mini, Embiru-ya na tamuna. 
15Hàlaka nu i Helàhu naluri-mapa 403 mbua ndaungu dàngu nangala-
manjapa da anana hawiangu. 
16Ba 34 mbua ndau-naka na lurina i Embiru, ngalangu-nanyaka haàtu 
anakeda mini, Peliku-ya na tamuna. 
17Hàlaka nu i Embiru naluri-mapa 430 mbua ndaungu, dàngu nangala-
manjapa da anana hawiangu. 
18Ba 30 mbua ndau-naka na lurina i Peliku, ngalangu-nanyaka haàtu anakeda 
mini, i Rehuya na tamuna. 
19Hàlaka nu i Peliku naluri-mapa 209 mbua ndaungu, dàngu nangala-
manjapa da anana hawiangu. 
20Ba 32 ndau-naka na lurina i Rehu, ngalangu-nanyaka haàtu anakeda mini, 
i Heruku-ya na tamuna. 
21Hàlaka nu i Rehu naluri-mapa 207 mbua ndaungu, dàngu nangala-manjapa 
da anana hawiangu. 

22Ba 30 mbua ndau-naka na lurina i Heruku, ngalangu-nanyaka haàtu 
anakeda mini, i Nahuru-ya na tamuna. 
23Halaka nu i Heruku naluri-mapa 200 mbua ndaungu, dàngu nangala-
manjapa da anana hawiangu. 
24Ba 29 mbua ndau-naka na lurina i Nahuru, ngalangu-nanyaka anakeda 
mini, i Teraya na tamuna. 
25Hàlaka nu i Nahuru naluri-mapa 119 mbua ndaungu, dàngu nangala-
manjapa da anana hawiangu. 
26Ba 70 mbua ndau-naka na lurina i Tera, ngala-nanjaka da anana ba dadua 
haàtuda, i Àmbaràmu, i Nahuru dàngu i Haràngu. 

Da wàla wuana i Tera 

27Yiada-haka da wàla wuana i Tera: i Tera amada i Àmbaràmu, i Nahuru 
dàngu i Haràngu. I Haràngu ninya na anana mini, i Lòtuya na tamuna. 
28I Haràngu nameti la kotaku wikina la Uru, la tana Mbambilunia, ba naluri-
ipa na amana. 
29I Àmbaràmu na-kanoma-ya i Harai, tàka i Nahuru na-kanoma-ya i Miluka 
na anana kawini i Haràngu. I Haràngu ni-manyapa na anana mini haàtu, i 
Yikàhu-ya na tamuna. 
30I Harai nambuta. 
31I Tera na-dunjaku-nya na paraingu Uru la Mbambilunia hi da-pakariangu 
dàngu i Àmbaràmu na anana, i Lòtu umbuku-na, dàngu i Harai na ri anana, 
na papaha-na i Àmbaràmu. Na pawuku-na ka kulaku la tana Kanaàngu wàna 
làti. Tàka ba datàka-ka la Haràngu, pa-engangu-danyaka lai nu. 
32Lai nu-mbuduka nameti ningu i Tera, 205 mbua ndauna na lurina. 

Dedi 12 

I Àmbaràmu na-paaunya paraïna i Ala 

1I MIRI natuu liina lai Àmbaràmu, “Dunjaku-nyawa na paraimu, da nua 
kalembi-mu dàngu na uma amamu, hàla lakuwa la tana na pa-paitanggu-
nggau napa. 
2Napa Nyungga kuwua-nggau wàla wuamu mada - dangu dàngu nyuda napa 
nadedi-ha banjaru bokulu. Napa ku-pakanyuru-nggau dàngu ku-wulaku-ya 
na tamumu hi nawuwa, hi lupa munjadi kanyuru. 
3Napa Nyungga ku-pakanyuru-nya na ma-pakanyuru-nggau dàngu napa 
kuràtu-nya na tau maràtu-nggau. Dàngu rukumu nyumu Napa Nyungga ku-
pakanyuru-nya mbuu ndàbana na banjaru la pa-nggubulu 
awangu,” wànanya. 
4-5I Àmbaràmu na ndau lurina pihu kambulu lima-naka ba jiaya na-dunjaku-
nanya la Haràngu, pa-jàngapu-nya na pareta-na i MIRI lai nyuna. I 
Àmbaràmu nalaku la tana Kanaàngu anguda i Harai na papaha-na, dàngu i 
Lòtu, ana anguna paluhu, dàngu mbuu ndàbada da banda pawulu-na lupa da 
ata da pangala-da la Haràngu. Ba datàka-ka la Kanaàngu, 
6i Àmbaràmu nanjada-nya na tana nuna lupa natàka la pingi ai hàri la Mori, 
nu na ngia pa-hamayangu la Hikimu. (La rehi nuna na tau Kanaàngu 
ngiangu-mana-nyapa la tana nuna.) 
7I MIRI na-paitangu wikina lai Àmbaràmu, hi napanii-nya, “Yiana-yaka na 
tana na pawua-nggunya napa na wàla wuamu,” wànanya. Ka pahadangu-
nanyaka i Àmbaràmu lai nu hau ngia pawotu maraku tungguna i MIRI na 
mambàda pa-itangu wikina lai nyuna. 
8Hàlaka nu pangala-nanyaka na lakuna hu luru, la ngaba ma-patandulangu 
la pahunga loduna na paraingu Mbetilu, dàngu hi nawulu maüna la 
manggawa paraingu Mbetilu dàngu paraingu Aï: Na Mbetilu la patama 
loduya dàngu na Aï la pahunga loduya. Lai numbu nyuna na-pahadangu hau 
ngia pawotu maraku, hi na-maraku-nya i MIRI. 
9Tunaka nu pangala-nanyaka na lakuna welingu la hau pa-ngiangu lupa hilu 
la hau pa-ngiangu, hanggangu-nanya la mbara luruna na tana Kanaàngu. 

I Àmbaràmu la Mehiru 

10Tàka la tana Kanaàngu talànga tunguna na rimbangu nda palàda, hi lupa 
nyuna i Àmbaràmu narihi marau-maipa hu luru na palaku-na, la tana Mehiru 
la pa-engangu lai nu lundu na-làpahu nuna na ura pàda. 
11La rehi ka pànggatu-ya na padira dàngu ka tamawa la tana Mehiru ba 
wànaka, panii-nanyaka i Harai na papaha-na, “Mu-manandangu nyumu, 
papaha-nggu. 
12Jàka daita-kau tau Mehiru, papaha-nanya ni wàda-maka duda, nu ka 
pameti-danggaka nyungga, tàka nyumu hi damàta-nggau paluri. 
13Jia ba tuna nahàmu-pa, eri-nangga ka wàmu bia, ka peku màta-dangga 
paluri dàngu ka peku kataku dàngu hàmu-dangga lumumu nyumu,” 
wànanya. 
14Tàka tuba-mana, ba na-pànggatu-yaka na padira tana i Àmbaràmu dàngu 
ba natàka-ka la tana Mehiru, ita-danyaka paraï tau Mehiru i Harai ba lalu 
manandangu-ya. 
15Ba mapira-ha da panggawi uma hanganji ba daita-yaka, lua-danyaka 
papanii la hanganji ba kanjupu manandangu-ya na kawini nuna; jia-duyaka 
hi da-karia-nya la uma hanganji. 
16Lumuna i Harai ka kataku dàngu hàmu-nanyaka i Àmbaràmu paraïna 
hanganji, hi nawua-nya ata, kabàba mbimbi, kamàmbi, hapi, kalandai dàngu 
ota. 
17Tàka paraï ruku piti-nanya i Harai nyuna na hanganji, i MIRI patàka-
nanyaka panyaki ma-mbàringu na hanganji dàngu na tau la kuru umana. 
18Ka paau-nanyaka i Àmbaràmu paraïna hanganji hi na-paàra-nya, 
“Nggàraya na pawunda-mu hanggangu lai nyungga? Nggikina hi ndau 
pekangga, ba papaha-munya nyuna? 
19Nggikina eri-nggunya hi wàmungga tàka hiu pahia-ngga la papiti-ya tu 
papaha-nggu? Yiana-yaka na papaha-mu; piti-yawa kau laku!” wànanya. 

20Na hanganji nawua-nja pareta ba mapira-ha da panggawi-na, tàka nyuda 
hi da-pulinya palaku i Àmbaràmu, welingu la tana lai nu, dàngu na papaha-
na hamanai mbuu ndàbada da manguna. 

Dedi 13 

Na pahewa-da i Àmbaràmu dàngu i Lòtu 

1I Àmbaràmu na-dunjaku-nya la Mehiru hi nalaku hanggangu hu dia, da-
hanggangu la mbara luruna na tana Kanaàngu dàngu na papaha-na hamanai 
mbuu ndàbada da pamangu-na, dàngu i Lòtu na-tundungu-mbu. 
2I Àmbaràmu la mbana wuluya; ningu mbimbina, kamàmbi-na, hapina, 
dàngumbu àmahu marara mabara-na. 
3Ka laku-nanyaka welingu la hau pa-ngiangu lupa la hau pa-ngiangu, ba na-
hanggangu la Mbetilu. Natàka la ngaba manggawa Mbetilu dàngu Aï, la 
pangia mahàri, la ngia pawulu-na maü 
4dàngu ba na-pahadangu ngia pawotu maraku àmangu. Lai nu nalumu-nya i 
MIRI. 
5I Lòtu ningumai duna kuru umana dàngu atana, hamanai mbimbi, kamàmbi 
dàngu hapi. 
6Jia-duyaka ba tuna nu na tana lai nu, hi nda da-kadangu maràda ningu 
rumbangu la pangia duangu nyuda, nadu da bandada ba lalu danguda. 
7Ka pahànggangu-danyaka da tau pawangu lai Àmbaràmu dàngu da tau 
pawangu lai Lòtu. (La rehi nuna da tau Kanaàngu dàngu da tau Perihu 
ngiangu-mada-nyapa lai nu.) 
8I Àmbaràmu napanii-nya i Lòtu, “Nyuta yia tau ma-paangu dedingu-ta, nda 
nahàmu-a jàka da-pahànggangu da taumu nyumu dàngu da taunggu 
nyungga. 
9Jia-duya nahàmu-pa ka ta-pahewa. Pindiwa la tana yiana jàka nggi ngabaya 
na pambuha-mu. Jàka ulaku hanggangu lai nu nyumu, màta nyungga ka ku-
hanggangu lai nàhu,” wànanya. 

10I Lòtu na-tàngaru la winggiru-na dàngu ka ita-nanyaka ba nadangu waina 
la nggubulu Lolangu Yorundangu lupa la paraingu Huawàru, hama tuna na 
Woka ngia pambawa-na i MIRI, jàka ndia hama tuna na tana Mehiru. (Tuna 
nu na hadana ba ndedi na-pamolu-nja paraïna i MIRI da paraingu Hondumu 
dàngu Nggomora.) 
11La malamiri i Lòtu napindi niya na Lolangu Yorundangu nggubulu-na ka 
laku-nanyaka la pahunga lodu. Tuna nuduka ba da-pahewa nuda da tau 
madua. 
12I Àmbaràmu pa-daingu-nanyaka la tana Kanaàngu, tàka i Lòtu wulu-
nanyaka maüna la parai - paraingu la mondu lundu la lihina la Hondumu. 
13Na parai Hondumu nangia-nya tau ma-kanjupu akatu dàngu njalada 
hanggangu lai MIRI. 

I Àmbaràmu na-lelingu la Hemburungu 

14Hàlaka nu ba nalaku-ka i Lòtu, i MIRI napanii-nya i Àmbaràmu, “Welingu 
lai nu la ngia pa-ndolaku-mu, tàngaru pahàmu-nya mbuu ndàbana la nggi 
mbara bia; 
15napa Nyungga kuwua-nggaunya nyumu dàngu wàla wuamu-ka nggubulu-
na na tana na pangita-mu kau mangunya lundu nu - nu. 
16Napa Nyungga ku-wuanggau wàla wuamu ma-kanjupu danguda, hi nda 
ningu haàtu mamàka padiha-ha. Hama tuna na tau ba nda namàka padiha-
ya na kumburu tana, tuna numbu na wàla wuamu ba nda pamàka padiha-
ya. 
17Nàhu, hàlatu-yawa nggubulu-na na tana yiana, nadu ba wuanggunggau-
nyaka nyumu,” wànanya. 
18Hàlaka nu paleli-nanyaka na ngia pa-pamaüngu-na i Àmbaràmu hi na-
engangu la lihida da pingi ai hàri ngia pa-lumungu la Màmurei lihina la 
Hemburungu, tàka lai nu na-pandoi hau ngia pawotu maraku tungguna i 
MIRI. 

Dedi 14 

I Àmbaràmu ba natula-nya i Lòtu 

1Da hanganji tau mapatu nu: i Àmurapilu welingu la Mbambilunia, i Ariuku 
welingu la Elahàru, i Kendurulaomiru welingu la Elàmu dàngu i Tandialu 
welingu la Nggoyimu 
2da-pabera dànja da lima hanganji hawiangu, nu i Mbera welingu la 
Hondumu, i Mbiruhia welingu la Nggomora, i Hinàpu welingu la Àtama, i 
Hamembiru welingu la Hamboimu, dàngu na hanganji welingu la Mbela la 
Huawàru ba wàda-mbunya. 
3Nuda ba dalima da hanganji da-pakuhingu hi da-pauhi-nja da tanatara-da 
la Lolangu Hindimu, nàhu Tehiku Meti ba wàdanya. 
4Mbàda hakambulu dàmbu ndaudaka ba na-kuaha-ha paraïna Hanganji 
Kendurulaomiru, tàka la ndaungu pa-hakambulu tailu wàna, patula 
ngganggangu-danyaka la palawa-nya nyuna. 
5La ndaungu pa-hakambulu patu wàna, i Kendurulaomiru dàngu da angu pa-
kuhingu-na mai kariangu-danyaka tanatara, hi da-pakàku-ha da tau 
Repayimu la Àhiterutu-Kàranaïmu da tau Huhimu la Hàmu, da tau Emimu 
la Hawi-Kiruyataïmu, 
6da tau Hori la palindi Endumu, hàla hi dayaulu-ha lundu la Eli-Paràngu la 
halinggi maràda telangu. 
7Hàlaka nu nyuda da ma-payaulu punjilungu-danyaka hi dabeli la Eni-
Mihipàtu, nàhu la Kandihu ba wàdanya. Nyuda da-panyàku hàlaya na 
nggubulu tana Amaliku lupa datalu-ya na tau Amori na ma-ngiangu la 
Hahihungu-Tamàru. 
8Tunaka nu da hanganji welingu la Hondumu, Nggomora, Àtama, Hamboimu 
dàngu Mbela wandalu-dahaka da juru tanatara-da la Lolangu Hindimu hi da-
pabera 

9dalawa-nja da hanganji welingu la Elàmu, la Nggoyimu, la Mbambilunia, 
dàngu Elahàru; jia ba tuna da hanganji tau malima dalawa-nja da hanganji 
tau mapatu. 
10Na lolangu nuna nambinu wàngu humuru àpalu, màla ka tapalai welingu 
la ngia pa-pabera ba wàdaka da hanganji welingu la Hondumu dàngu 
Nggomora, ka hanjubulu-danyaka la humuru nuda. Da hanganji matailu 
peku tamàhiku-da nyuda hi dapalai la ma-palindingu. 
11Da hanganji tau mapatu da matalu dawàhi ndàbaha da maninja la 
Hondumu dàngu la Nggomora, hamanai da pangangu, hi damangu palaku. 
12I Lòtu ana angu dedina i Àmbaràmu na-ngiangu lai nu la Hondumu, jia-
duyaka da-tanawa-mbunya paraï muhu hamanai da banda da malanja-na. 
13Tàka na haàtu na tau na ma-tamàhiku, laku-nanyaka pa-wàlahu ndàbaya 
na matumbu lai Àmbaràmu, na tau Imbarani. Nyuna i Àmbaràmu na-ngiangu 
la lihida da pingi ai hàri ngia pa-lumungu manguna i Màmurei, tau Amori. 
Nyuna i Màmurei dàngu da anguna paluhu, nu i Ehikòlu dàngu i Aniru 
anguna pa-pakuhingu i Àmbaràmu-ha. 
14Ba narongu-ka i Àmbaràmu rukuna na ana angu dedina ba na-tanawangu, 
pauhi hàla-nanjaka da tau la ngia pa-pamaüngu-na, nu da mapingu pa-
pabera, tau 318-ha danguda, hi dayaulu-ha da hanganji mapatu, lupa tàka la 
paraingu Ndàngu. 
15Lai nu nyuna i Àmbaràmu na-pabiwa-nja da tauna ba pira juruda, hi 
handàka tarànjaku-da pa-nàhaku-ha da muhu nu la rudungu, hi datalu-ha. 
Dayaulu-ha lupa tàka la Homba, la mbara diana na paraingu Ndamàhiku. 
16I Àmbaràmu na-ngalangu pawàhi beliha da malanja paramba-da, i 
Lòtumbu dàngu mbuu ndàbada da banda da malanja-na, dàngu da kawini 
hamanai da tanawangu hawiangu. 

I Melikuhendiku ba na-pakanyuru-nya i Àmbaràmu 

17Ba natalu-yaka na Hanganji Kendurulaomiru dàngu da hanganji angu pa-
kuhingu-na, beli-nanyaka i Àmbaràmu. Tàka na hanganji Hondumu hi nalua 
pa-hàmburu-ya la lolangu Hawi, na Lolangu Hanganji ba wàda-mbunya. 
18I Melikuhendiku, na hanganji Halimu, na ma-katangu-mbu Ratuna i Ala 
Mahupu-jangga, nangàndi roti dàngu angguru ndumana i Àmbaràmu, 
19ka pa-kanyuru-nanyaka i Àmbaràmu, “Màla àru i Ala Mahupu-jangga, na 
mambàda padika-nya na awangu dàngu na tana, ka na-pakanyuru-nya i 
Àmbaràmu! 
20Pa-wotungu-ya i Ala Mahupu-jangga, na mambàda wuanggau talu manàra 
la muhumu,” wànanya. Hàlaka nu i Àmbaràmu nawua-nya i Melikuhendiku 
hangia la hakambulu welingu la mbuu ndàbada da malanja pa-rambangu da 
pangàndi belina. 
21Hàla panii-nanyaka na hanganji Hondumu lai Àmbaràmu, “Piti-hawa da 
malanja pa-rambangu, na nyuna mili àru kau pabeli-nja lai nyungga mbuu 
ndàbada da taunggu,” wànanya. 
22Tàka nanapa-ya i Àmbaràmu, “Nyungga ku-harangu la hanggana i Miri Ala 
Mahupu-jangga, Ma-padikangu awangu dàngu tana, 
23ba nda jia piti-anggu duku ngga - nggàra welingu la mangumu, jiapa ka 
ana hawàla lulu kamba jàka ndia hakadipu liku halapa-amu ndiambu duku. 
Na matuna nu màta ka àmbu upanii wàngu, ‘Nyungga-a hi kiri wuluna i 
Àmbaràmu,’ ka àmbu wàmu wàngu. 
24Nda kabihu-a nyungga papiti ngga - nggàra tunggu wikinggu. Na nyuna 
ku-mbuhangu payema-ha jàka nggàraha da pambàda pakida da taunggu. Ba 
tuna da angunggu pa-pakuhingu, nu i Aniru, i Ehikòlu dàngu i Màmurei, 
màta ka dapiti kangeha-da,” wàna. 

Dedi 15 

Na pa-njanjingu-na i Ala dàngu i Àmbaràmu 

1Hàlaka nu, i Àmbaràmu na-ngalangu harii mata dàngu narongu-ya i MIRI 
na mapanii dànya, “Àmbu mangàdatu Àmbaràmu napa kumangga-manggau 
welingu la hanggàmaru, dàngu napa kuwua-nggau wunda bokulu,” 
wànanya. 
2-3Tàka nanapa-ya i Àmbaràmu, “MIRI Mahupu-jangga, MIRI ndau wua-
mangga duku ananggu nyungga. Napa na tau na ma-kangeha-nja da 
bandanggu, jia-maki-ayaka i Eliyehiru, na atanggu welingu la 
Ndamàhiku. Jia ba tuna MIRI nggàra lingu-napa bau wuangga wundanggu?” 
wàna. 
4Tunaka nu hili rongu-nanyaka i Àmbaràmu, i MIRI ba napanii dànya, “Nda 
na ata-amu na ma-kangeha-nja da pamangu-mu, tàka napa na anamu mini 
wikima,” wànanya. 
5I MIRI na-karia-nya la hambeli i Àmbaràmu, hàla hi napanii dànya, 
“Tàngara-wa la awangu dàngu kau kamangu padiha-ha da kandunu; napa da 
wàla wuamu nyumu hama danguda nuda da kandunu,” wànanya. 
6I Àmbaràmu nawai-maya i MIRI, dàngu jia-duyaka ba tuna nu, i MIRI hi na-
kataku-ya nyuna ba tau mali hàmuya na etina. 
7Tunaka nu i MIRI hi nahili panii dànya, “Nyungga MIRI-ka, na mambàda 
iru ngàndikau paluhu welingu la tana Uru la Mbambilunia, la pawua-
nggaunya na tana yiana kau mangunya,” wànanya. 
8Tàka i Àmbaràmu hi na-paàrangu, “Dou MIRI Mahupu-jangga, nggiki 
wànggu-aka ka kupinya na tana nuna ba mangu-nggunya?” wàna. 
9Nahema i MIRI, “Piti-nggawa Nyungga heu hapi bai, heu kamàmbi bai 
dàngu heu kamàmbi bumbu, nimbihu-da tailu mbua ndauda da umuru-da, 
dàngumbu heu mbàra dàngu heu kulundiha,” wàna. 
10Hàla piti-nanjaka i Àmbaràmu nuda da banda ndumana i Ala. Hapi, 
kamàmbi dàngu mbimbi, nimbihu-da nabika padua-ha, hapapa - hapapa na-

wandalu papapa-nja, ba dua ndalaru-da. Tàka da ma-hawurungu nda nabika-
aha. 
11Nuda da tolungu na-rànjaku-nja ma-hawurungu da makàli ngangu meti 
banda, tàka i Àmbaràmu nawàngga-ha. 
12Ba na-pakiringu-ka patama na matalodu, katuda minjalu-nanyaka i 
Àmbaràmu. Hi jia tàka bia-nanya mangàdatu hàlawàla. 
13I MIRI napanii-nya nyuna, “Namu-maya, napa da wàla wuamu danjadi tau 
tàka la tana tau; nyuda napa daata lai nàhu dàngu ba na-parajaku-ha lundu 
patu ngahu mbua ndaungu. 
14Na nyuna na banjaru na ma-paata-ha da wàla wuamu napa kuhuku-nya, 
tàka la rehi dunjaku-danya na tana nuna da wàla wuamu, napa dangàndi 
banda dangu. 
15Nyumu wiki napa namalai na lurimu; napa nyumu mumeti mànjaku, hi 
taninggau. 
16Ba patu ndalihu-naka na dedida, napa da ana umbuku-mu dabeli-ha lai 
yiahu, nadu ba ndedi kuwàngga-aha da tau Amori, jàka ndedi datoma-ya na 
pa-akatu wàda na malalu làmburu-na, hi lupa huku-manjaka bàdi,” wàna. 
17Ba nalua-yaka pa-rudungu, hi jia ni bianya na tuluru na makawuu dàngu 
na hulu na maroka, nalaku li ningu la manggawa-da da kabika tolungu. 
18Nu la rehina nuna-maka i MIRI ba natura-ya na pa-njanjingu-na dàngu i 
Àmbaràmu. Napanii i MIRI, “Ku-panjanjingu ba wua-nggunjaka da wàla 
wuamu napa na tana yiana nggubulu-na, piti welingu la padira tana Mehiru 
lundu toma la Luku Epuràtu, 
19na-hanggaungu-mbu tana tau Keni, Kenàhu, Kàtumungu, 
20Heti, Perihu, Repayimu, 
21Amori, Kanaàngu, Nggiringgahi dàngu Yembuhu,” wàna. 

Dedi 16 

I Hanggaru dàngu i Ihimailu 

1I Harai papaha-na i Àmbaràmu, ndedi-mapa na-ngalangu ana. Tàka ninya 
na haàtu na atana welingu la Mehiru, anakaria-ya. Hanggaru-ya na tamuna. 
2I Harai napanii-nya i Àmbaràmu, “I MIRI napàtu-kaka la paningu anangu. 
Jia ba tuna nahàmu kau angunya na atanggu yiana. Napa hi na-ngalangu bia 
pa-paana-ngga ana nyungga,” wàna. I Àmbaràmu napajia-ya na patikingu-
na i Harai. 
3Tuna nuduka i Harai ba nawua-nya i Àmbaràmu na atana, i Hanggaru 
patuya kala wihina. La rehi nuna nyuna i Àmbaràmu mbàda hakambulu 
ndau-naka la tana Kanaàngu. 
4Ka katuda angu-nanyaka i Hanggaru nyuna i Àmbaràmu, hi naworu ihina 
nuna na tau kawini. Tàka ba napi-nyaka nyuna i Hanggaru ba woru ihi-
nanyaka, katadaku wàngu-nanyaka ba na-pakalana-ya i Harai. 
5Ka panii-nanyaka i Harai lai Àmbaràmu, “Nyungga kuwua-nggaunyaka na 
atanggu i Hanggaru kau tuya kala wihimu, tàka kandai pinanya ba woru ihi-
nanyaka, hi pa-kalàna bia-nangga nyungga. Njalamu nyumu-maya 
nuna. Nyunaka i MIRI ka nabota-ya na palakara-nda yiana lai nyumu dàngu 
nyungga,” wàna. 
6Nahema i Àmbaràmu, “Nahàmu-du, nyuna ata-mamunya dàngu ba la 
limamu nyumu-maduya, wàngu bia papimu nu hanggangu lai nyuna,” 
wànanya. Tàka i Harai nawàngu mbana etina ba na-palua-nya lima i 
Hanggaru hi lupa napalai. 
7Na papalewa-na i MIRI natoma-nya i Hanggaru la lihi matawai la maràda 
telangu, la ànda na ma-hanggangu la maràda telangu la Huru. 
8Napanii na papalewa, “Ha Hanggaru, atana i Harai, nggi welimu dàngu nggi 
luamu?” wànanya. Nahema i Hanggaru, “Palai-nggunya welingu lai Harai na 
ràmbunggu,” hi wàna. 
9Napaya na papalewa, “Beliwa lai nyuna, kau lumunya,” wànanya. 

10Ka hili panii-nanyaka na papalewa, “Napa Nyungga kuwua padanggau ana 
umbuku-mu, hi lupa nda ningu haàtu mapeku padiha-ha. 
11Nda namandai-apa ba pa-anangu-munyaka haàtu anakeda mini; màta 
Ihimailu ka wàmunya na tamuna, nadu i MIRI ba narongu-yaka na hiimu. 
12Tàka nuna na anamu napa naluri hama tuna kalandai matàmba-ya; nyuna 
napa nalawa hàlanya na tau, tàka na taui duna napa nalawa hàlanya nyuna. 
Nyuna napa naluri pa-mehangu welingu la angu dedi-naka,” wànanya. 
13Ka paàrangu-nanyaka la etina i Hanggaru, “Tuba-manaka ihu ba kuita-ya i 
Ala na ma-tanara-ka?” wàna. Hi nanyura-nya ngarana i MIRI na mambàda 
panii dànya, “I Ala Ma-patanara,” wànanya. 
14Nunaya na pakiri-na na humuru lai nu, la manggawa Kandihu dàngu 
Mberitu, “Humuru-na Na Maluri Na Ma-tanara-ka,” wànanya tau. 
15Hàla i Hanggaru hi na-habola-nya na haàtu na anakeda mini, tàka i 
Àmbaràmu amana, Ihimailu, hi wànanya ba natunya tamuna. 
16La rehi nuna nyuna i Àmbaràmu walu kambulu nomu mbua ndau-naka na 
lurina. 

Dedi 17 

Na kàri tanda pa-njanjingu-ya 

1Ba hiwa kambulu hiwa mbua ndau-naka na lurina i Àmbaràmu, i MIRI na-
paitangu wikina lai nyuna, hi napanii-nya, “Nyungga Ala Mahupu-mbihaka. 
Karadaku-wa lai Nyungga, dàngu wa mànu-nyawa na pambuha-nggu. 
2Napa Nyungga ku-jorutu-ya na pa-njanjingu-nggu dàngu nyumu, dàngu 
kuwua padanggau wàla wuamu,” wànanya. 
3Hàla maràbaku-nanyaka i Àmbaràmu, tunaka nu hi napanii i Ala, 
4-5“Yiana-yaka na pa-njanjingu na patura-nggu dàngu nyumu: Ku-
panjanjingu Nyungga ba nyumuka napa boku la mangilu-na na banjaru 
dangu. Jia-duyaka nàhu na tamumu nda Àmbaràmu-ayapa tàka 
Ambarahàmu-yaka. 

6Napa Nyungga kuwua padanggau ana umbuku-mu, welingu la hongada 
nyuda napa dadangu da ma-hanganji. Da wàla wuamu napa ba kanjupu 
danguda hi lupa nadedi-ha banjaru dangu. 
7Napa Nyungga ku-palundu-nya na panjanji-nggu lai nyumu dàngu la wàla 
wuamu, ha-ndindiku ha-ndalaru, dàngu na pa-njanjingu nuna na-padaingu 
lundu nu - nu. Napa Nyungga Ala-mungga dàngu Alada da wàla wua-
mungga. 
8Napa Nyungga kuwua-nggau nyumu dàngu da wàla wuamu na tana yiana, 
nàhu na ngia pa-ngiangu-mu ba tau tàkakau. Nggubulu-na na tana Kanaàngu 
napa manguda da ana umbuku-munyaka lundu nu - nu, dàngu Nyungga napa 
Ala-danggaka,” wàna. 
9I Ala nahili paniinya i Ambarahàmu, “Nyumumbu màta kau tuturu-nya na 
pa-njanjingu yiana, nyumu hamanai da wàla wua-muka. 
10Nyumu dàngu mbuu ndàbada da wàla wuamu da mini lupangu-ma ka 
dakàri. 
11-12Piti welingu nàhu nyumu màta kau kàriha nimbihu-da da ana rara mini 
jàka walu mbua lodu-daka ngalada padedi, jia-mbuha da tau ata da madedi 
la umamu, jàka ndia da tau pakeimu. Na kàri nuna jia-yaka na tanda pa-
njanjingu-nggu Nyungga dàngu nyumu. 
13Nimbihu-na na tau màta ka kàriya, dàngu nuna na tanda, jia-yaka na tanda 
paita wàngu mata na ma-paloha-nya na pa-njanjingu-nggu dàngu nyumu ba 
ma-padaingu lundu nu - nuya. 
14Nimbihu-na na mini na manda kàri nda pahilu diha-ayapa ba anggota 
banjaru-nggunya, nadu ba nda nakata undunya nuna na pa-njanjingu,” 
wàna. 
15Tunaka nu i Ala napanii-nya i Ambarahàmu, “Nyumu i Harai àmbu hili 
wàmu-dunyapa na papaha-mu; piti welingu nàhu i Hara wàmunya na 
tamuna. 

16Napa Nyungga ku-pakanyuru-nya tàka nyuna napa na-paanangu haàtu 
anakeda mini, na pawua-nggunggau nyumu napa. Langatàka napa Nyungga 
ku-pakanyuru-nya i Hara, tàka nyuna napa jia-yaka na àpu la ma-wungangu-
da da banjaru dangu. Welingu la wàla wuana ngeru ningu napa hanganji - 
hanganji,” wànanya. 
17Ka maràbaku-nanyaka i Ambarahàmu, na nyuna nariki ba na-payili na 
etina, “Nggiki peku-naka na haàtu na tau mini na mambàda hangahu ndau-
naka na lurina hi na-ngalangu-biapa anana? Nggiki pekuna i Hara ba na-
paana na mambàda hiwa kambulu mbua ndauna na lurina?” wàna pa-
pangàda-na la eti. 
18Hàla panii-nanyaka lai Ala, “Nahàmu-pa ka i Ihimailu bia na ma-kangeha-
nja da pa-bànjalu-nggu,” wàna. 
19Tàka nahema i Ala, “Ndia-a. I Hara na papaha-mu napa na-paanangu haàtu 
anakeda mini dàngu màta nyumu i Ihàku ka wàmunya na tamuna. Nyungga 
duku ku-tuturu-ma napa la pa-njanjingu-nggu dàngu nuna na anakeda dàngu 
da wàla wuana lundu nu - nu. Na pa-njanjingu lundu nu - nuya. 
20Ba tuna, Nyungga ku-kataku-mbuya na pakarai-mu na ngerana i Ihimailu. 
Jia-duya napa nyuna ku-pakanyuru-manya dàngu kuwua-nya wàla wuana 
madangu. Nyuna napa boku la mangilu-da da tau hakambulu madua ina ama 
kabihu, dàngu da wàla wuana napa ku-panjadi-ha banjaru bokulu. 
21Na nyuna na pa-njanjingu-nggu napa ku-jorutu-ya dàngu i Ihàku, na anamu 
na pa-paana-na i Hara, la ndaungu na manàmu-nya, ràkangu jia-mayai la 
rehi hama tuna nàhu,” wàna. 
22Ba nahàla-ka papanii tuna nu, i Ala dunjaku-nanyaka i Ambarahàmu. 
23La lodu nunama, i Ambarahàmu ba na-karadaku-nya i Ala dàngu hi nakàri-
ya i Ihimailu na anana, dàngu mbuu ndàbana na tau mini la kuru umana, 
jia-mbuha da tau ata da madedi la umana hamanai da pakeina. 
24I Ambarahàmu mbàda hiwa kambulu hiwa mbua ndau-naka ba kàriya 

25tàka i Ihimailu na anana, hakambulu tailu mbua ndau-naka na lurina. 
26Nyuda pakàri parànja-manja la hau lodu, 
27angu-mada dàngu mbuu ndàbada da atana i Ambarahàmu. 

Dedi 18 

I Ala ba nanjanji-nya haàtu anakeda mini i Ambarahàmu 

1I MIRI na-pawuwangu wikina lai Ambarahàmu la lihida da pingi ai hàri ngia 
pa-lumungu la Màmurei. La rehi nuna lalu mbanana na lodu, tàka i 
Ambarahàmu mandapu-na padua la pindu maüna. 
2Ba na-wulaku-yaka na katiku-na, ita-nanjaka da tau madua haàtu da ma-
ndolaku la hanggana. Ka lumbatu wàna-madua-ka i Ambarahàmu hi na-
manyamalu palua pa-tàbuku-ha. Nawàngu pa-maràbaku 
3ba napanii, “Miri, àmbi laku lànga-dunya na maünggu dàngu nda li pàkumi; 
pahia àrungga ka ku-lumunggai Miri. 
4Màta ka kupiti wai kai baha wàngu wihimi Miri. Màlawa Miri kai hangahu 
pàku la lumbu ai yiana. 
5Napa nyungga ka ku-paloku-nggai ana pangangu hakudu, ka peku 
hayandalu belimi kai mangu pa-pangala-nya na lakumi. Tembi-mami-nggaka 
nu bai wàngu pali la umanggu nyungga atami,” wànanja. Napaha nyuda, 
“Malangu-mu ba tuna nu na hàmumu. Li-madu-manya,” wàdanya. 
6Ka manyamalu-nanyaka i Ambarahàmu hi natama la maü tàka hi napanii-
nya i Hara, “Pa-renggangu, piti hau karungu kanguta mahàmu halawàla kau 
pandoi roti ka-bunggulu,” wànanya. 
7Tunaka nu nyanyaru-nanyaka la pangia kabàba bandana, hi napindi heu 
ana hapi kambombu dàngu na mamàja toluna, hàla hi nawua-nya na 
papalewa-na, na marengga la pa-paloku-ya. 
8Hàlaka nu i Ambarahàmu hi napiti wai huhu, ihi mbàngi huhu, dàngu 
tolungu pa-manahu, hàla hi na-kamahi-nja da ariyaa-na. Ba talànga 

nganguda nu, nyuna wikima i Ambarahàmu na ma-paloku la palumu-nja 
nyuda la lumbu ai nuna. 
9Tunaka nu paàrangu-danyaka, “Ka nggiya i Hara na papaha-mu?” wàdanya. 
“Ni-madunya lua, daa la maü,” wàna i Ambarahàmu. 
10Na haàtu welingu lai nyuda napanii, “Hiwa mbua wulangu-kiaka, Nyungga 
napa kumai beli. Dàngu la rehi nuna i Hara na papaha-mu napa ngalangu-
nanyaka haàtu anakeda mini,” wàna. La rehi nuna i Hara patingingu-na-
padua la pindu maü, la kajia-da da ariyaa. 
11Nyuda i Ambarahàmu dàngu i Hara kaweda nàkapu-mada-nyaka, nyuna i 
Hara nda nahau-apa katàri. 
12Jia-duyaka i Hara hi nariki la etina, dàngu hi napanii, “Nyungga mambàda 
kaweda dàngu ma-malaï tunggu yia, hilu ningu-ipa patikingu-nggu pa-
papohungu dàngu leinggu? – Tàka na leinggu kaweda-madu-nanyai-ka,” 
wàna. 
13Ka paàrangu-nanyaka i MIRI lai Ambarahàmu, “Nggikina i Hara hi nariki 
dàngu hi nandua ndandi wànya, peku-napa ihu nyungga la pa-paanangu ana 
la rehi kaweda-nggu? ba wàna. 
14Màla ningu nu manda peku lai MIRI? Hama tuna ba mbàda wànggu kawai, 
hiwa mbua wulangu-kiaka napa kuhilu mai lai yiahu. Nu la rehi nuna i Hara 
napa pa-anangu-nanyaka haàtu anakeda mini,” wàna. 
15Paraï pa-mangàdatu i Hara na-pahiningu, “Ndia-a, nda kuriki-a duku,” 
wàna. Nanapa-ya i MIRI, “Bau riki-madu kawai,” hi wàna. 

I Ambarahàmu ba na-kamahi-nya ndumana na Hondumu 

16Hàlaka nu hadangu-danyaka da ariyaa pa-kadua haàtuda hi na-karia-nja 
paraïna i Ambarahàmu. Hàla tàka-danyaka la hau pangia na ngia papeku ita-
danya la Hondumu. 
17Napanii i MIRI la eti, “Nda ku-mbuhangu-a Nyungga pawini-nya lai 
Ambarahàmu jàka nggàraya napa na pa-patumbu-nggu. 

18Ka nda jiaha da wàla wuana napa da madedi banjaru bokulu dàngu da ma-
kuaha? Ka nda rukuna nyuna, hi ku-pakanyuru-nya napa mbuu ndàbana na 
banjaru la pinu tana? 
19Mbàda pindi-manggu-nyaka nyuna ka na-pareta-ha da anana dàngu dawàla 
wuana la pa-karadaku-ngga Nyungga dàngu la pawunda-ya na mahàmu 
dàngu na mamola. Jàka dawunda-ya nuna, ku-palundu-manya duku napa na 
pa-njanjingu-nggu lai Ambarahàmu,” wàna. 
20Na pangalangu-na napanii i MIRI lai Ambarahàmu, “Ningu mambotu pa-
panjala wànya na Hondumu dàngu na Nggomora, tàka tubangu-ma ba lalu 
bokulu-mada da njalada. 
21Jia-duyaka nu hi kupuru Nyungga lai nàhu, la pa-hàlatu-ya, jàka na-
padeningu hi ndia mbuu ndàbana na pa-panjala wànja na parongu-nggu,” 
wàna. 
22Hàla da madua da ariyaa laku hanggangu-danyaka la Hondumu, tàka i 
MIRI ni bia-nyapa dàngu i Ambarahàmu. 
23I Ambarahàmu nalihi-nya i MIRI hi na-paàrangu, “Tuba-manaka nu MIRI 
patàlaru-ya ba wàmu na tau manda njala papohu-nya na tau na manjala? 
24Jàka era ningu tau lima kambulu manda njala la paraingu nuna, jiangu-
maka MIRI bau patàlaru hàlaya nuna na paraingu? Ka ndau jàma-manyapa 
MIRI ka peku marada nuda da tau lima kambulu? 
25Màta àrunja MIRI nuda da tau da manda njala ka àmbu pameti papohu-nja 
dàngu da tau manjala. Màtangu MIRI! Nadu jàka uwunda-mayaka MIRI, na 
tau na manda njala jiangu-maka duna ba huku papohu-nya dàngu na 
manjala. Nggiki peku-naka na ma-patandangu ngera la pa-nggubulu awangu 
hi jia tu bia-nanya na manda mola!” wàna. 
26Napa i MIRI, “Ngera hama tuna jàka ku-hunggunggu tau lima kambulu 
manda njala la Hondumu, napa kujàma-nya nggubulu-na nuna paraingu 
lumuda nyuda,” wàna. 

27I Ambarahàmu hili panii-nanyai, “Jàma àrungga MIRI ba kutoru mbeni 
lerangu pa-panua-nya na kareuku-nggu. Nyungga duku tau-aka dàngu nda 
ngera-anggunya la patuu ana hau. 
28Tàka napa hi ningua tau patu kambulu malima na manda njala, nda lima 
kambulu-ada. Jiangu-maka nu MIRI bau pamolu-nya nggubulu-na nuna na 
paraingu ba na-pahilitu na tau malima-a?” wàna. Nanapa-ya i MIRI, “Na 
paraingu nuna nda pa-patàlaru-aya jàka era hunggunggu lai nu tau patu 
kambulu lima manda njala,” wàna. 
29I Ambarahàmu hilu panii-mananyai, “Ka nu jàka ningu tau patu kambulu-
a?” wàna. Nahema i MIRI, “Lumuda nuda da tau patu kambulu nda ku-
pangala-anyapa na pawuku-nggu,” wàna. 
30I Ambarahàmu napanii, “Àmbu hànggadu MIRI jàka kuhili panii. Ka nu 
jàka tau tailu kambulu-aya?” wàna. Nahema i MIRI, “Jàka ku-tomangu tau 
tailu kambulu, kumàta-nya na pawuku-nggu,” wàna. 
31I Ambarahàmu napanii, “Jàma-kingga MIRI ba kutoru mbeni pa-panua-nya 
na paniinggu. Ka nu ka tau dua kambulu-aya?” wàna. Nahema i MIRI, “Jàka 
kuhunggu-madu tau dua kambulu, nda jia patàlaru-anggunya nuna na 
paraingu,” wàna. 
32Ba jiaka wàngu i Ambarahàmu napanii, “Àmbu hànggadu MIRI, panii-
nggunya handàkangu-aka. Màla jàka ana hakambulu-ya na maninya?” wàna. 
Nanapa-ya i MIRI, “Jàka ningu tau hakambulu manda njala, nda jia patàlaru-
anggunya nuna na paraingu,” wànanya. 
33Hàlaka papanii dànya i Ambarahàmu, laku-nanyaka i MIRI, tàka i 
Ambarahàmu beli-nanyaka la umana. 

Dedi 19 

Na njalana na Hondumu 

1Ba dahàla-ka pa-ariyaa lai Ambarahàmu, da papalewa da madua laku-
danyaka la Hondumu ba datàka lai nu rudungu-nanyaka. I Lòtu mandapu-

na-padua la pindu bokulu paraingu, nu ba naita-haka nyuda, hadangu-
nanyaka hi nalua pa-jàmburu-ha. Ka maràbaku-nanyaka la hanggada nyuda, 
2dàngu hi napanii, “Miri, màlawa kai li la umanggu. Napa kai bahaha da 
wihimi dàngu kai todu la umanggu. Haromu jiaya jàka wàmi kai hada 
mbarungu kai pangala-nya na lakumi,” wànanja. Tàka dahema nyuda, 
“Malangu-mu, màta bia-nggama ka matodu lai yiahu la talora paraingu,” 
wàda. 
3I Lòtu na-kamahi pambana-ha, ka lupa tama karia-danyaka daa la umana. I 
Lòtu na-payema-nja pangangu mahàmu dàngu na-handara-nja roti ràka 
pangada, ka ngangu-danyaka. 
4Tàka ndedi-mbupa dalua pa-katuda nuda da ariyaa, tàka-madua-danyaka 
da tau Hondumu ba da-nggupulu-ya na uma. Mbuu ndàbada da tau mini la 
paraingu nuna, ma-kaweda bidi tau ninja lai nu. 
5Dawara-nya i Lòtu ba da-paàra-nya, “Nggi-haka da tau da mamai patodu la 
umamu? Puli-nggamanja, ka peku papohu damanja!” wàda. 
6Ka luhu-nanyaka i Lòtu welingu la umana, tàka ba nahàla-ka pabita-nya na 
pindu, 
7hi napanii dànja da tau Hondumu, “Ku-kamahi langatàka-nggai angudedi, 
màtangu àmbi tuya na ruku ma-akatu tungu nu! 
8Patingingu, nyungga ninja da ana karia-nggu ba dadua, màta ka kuwua-
nggainja dàngu ka nggiki-ndanja jàka wàmi, kai wàngu bia papimi. Na nyuna 
àmbi nggi - nggiki diminja da ariyaa-nggu; nadu ba tanggu-manggu-nyaka 
duku la pa-kahiri-ha,” wànanja. 
9Tàka napaha da tau Hondumu lai Lòtu, “Laku! Nyumu tau tàka ka kutanggu 
aturu-ha wàmu-nggama? Pahiangu, lakukau! Jàka ndia napa marihi pajàra-
kau nyumu welingu lai nyuda,” wàda. Hàla jukaru-madua-danyaka i Lòtu, 
dàngu hi da-lumbatu-nya ka ma-nàhaku-ya na pindu wàdaka làti. 

10Tàka nyuda da ariyaa madua, da-pajola-nya lima, hi dayila-ya i Lòtu 
patama la uma, hi dabita-nya na pindu. 
11Da-pahambala hàlaha da tau da maninja la hambeli uma, hi lupa nda 
dahilu hungguya na pindu uma. 

I Lòtu ba na-dunjaku-nya na Hondumu 

12Nuda da ariyaa madua dapanii-nya i Lòtu, “Jàka ningu nu anamu mini, 
anamu kawini, ana layia-mu jàka ndia ana kalembi-mu hawiangu da ma-
ngiangu lai yiahu la paraingu, luhu karia-nja welingu lai yiahu, 
13nadu na paraingu yiana ba pamàu-manyaka. I MIRI narongu-mahaka da 
ma-panjala bokulu-ya na tau na ma-ngiangu lai yiahu, dàngu nyuma paràha-
na-nggamaka la pa-pamauya na paraingu Hondumu,” wàda. 
14Hàla lua-nanyaka i Lòtu patoma-ha da tubada da anana da tau madua hi 
napanii-nja, “Parenggangu kai luhu welingu yiahu, nadu i MIRI ba pamauya 
yiana na paraingu wànaka,” wànanja. Tàka nyuda tangeji-nanya duna wàda 
bia. 
15Ba pabarahu-yaka nuda da papalewa madua da-pambana-ya i Lòtu ka na-
parenggangu palaku ba wàda. “Parenggangu kai laku dàngu papaha dàngu 
da anamu welingu yiahu, ka àmbi imeti jàka pamauya yiana na paraingu,” 
wàdanya. 
16I Lòtu na-hondaru. Tàka i MIRI namila-nya eti; jia-duyaka da ariyaa-na da 
madua hi dalonda-ya i Lòtu dàngu na papaha-na hamanai da anana da 
madua paluhu welingu la paraingu. 
17Hàlaka nu na haàtu na papalewa hi napanii, “Palaiwa, pamara-ya na 
lurimu! Àmbi nggilaku-du la kajia dàngu àmbi pànjangu-du la lolangu. 
Palaima la ma-palindingu, ka àmbu peku metimi!” wànanja. 
18Tàka nahema i Lòtu, “Ai inai Miri, àmbu paràha-dunggama papalai la ma-
palindingu. 

19Tubangu-ma Miri, kanjupu danguya na tula-munggama dàngu bau pamara-
ya na lurima. Tàka na ma-palindingu lalu mbana marauna; napa hi natoma 
biangga na ura pàda ka meti-yaka duna ba ndedi patàka lai nàhu. 
20Tàngaru, nina ni la hangga ninya na ana paraingu kudu na manda pira 
marauna. Pahia àrungga ka kupalai lai nu ka kumara,” wàna. 
21Nahema na papalewa, “Hàmudu, nuna na ana paraingu nda kupamau-aya. 
22Parenggangu, palai! Nadu ba ndedi nggàra pawunda-nggu jàka ndedi 
mitàka lai nu,” wàna. Rukuna ba napanii i Lòtu nakudu na paraingu ba wàna, 
jia-duyaka hi kiri patamu-nya Huawàru nuna na paraingu. 

Na mija mauna la Hondumu dàngu Nggomora 

23Hunga-nanyaka na lodu ba natàka i Lòtu la Huawàru. 
24Hi jia papuru bia-nanya i MIRI na urangu tana lira maningu epingu la 
Hondumu dàngu la Nggomora. 
25Nuda da paraingu ba dàmbuda pa-palàjaru-haka, hamanai nggubulu-na na 
lolangu lai nu dàngu lupa mbuu ndàbada da pingi ai hamanai mbuu ndàbana 
na tau na ma-ngiangu lai nu. 
26Tàka na papaha-na i Lòtu na-nggilaku la kajia, hàla ka pambeli-madua-
nanyaka kanjiru mehi. 
27Hadangu harii, la mba - mbaru, i Ambarahàmu ri - ringana palua la ngia 
pa-ndolaku-na la hanggana i MIRI kangeu. 
28Hi na-tàngaru hanggangu la Hondumu dàngu Nggomora hamanai la 
nggubulu-na na lolangu, hi naita-ya na kawuu na ma-kahuluku welingu la 
tana lai nu, ba hama tuna na kawuu raü bokulu-ya. 
29Tuna nuduka ba na-pamija mauha paraïna i Ala nuda da paraingu la 
lolangu ngia pa-ngiangu-na i Lòtu, i Ala nanamu-ya i Ambarahàmu hi natula-
nya i Lòtu papalai ka na-pamara wikina. 

Na pa-welida da tau Muapu dàngu tau Amungu 

30Ba na-mangàdatu i Lòtu pa-engangu la Huawàru, ka laku-nanyaka la ma-
palindingu, kariangu dàngu da anana kawini ba dadua, ka ndàdiku-danyaka 
lai nu la lumbu liangu. 
31Na anana kawini na ma-maaya napanii dànya na erina, “I Ama kaweda-
nanyaka, dàngu la nggubulu tana lai yiahu nda ningu haàtu mini ràka ma-
kanoma-ta nyuta ka ningu ananda. 
32Màla ka tawuku-ya i ama ka na-maüku, hàla ka ta-katuda dànya, ka peku 
ngalangu-nda ana,” wàna. 
33La rudungu numa wua-danyaka na amada pa-unungu angguru, hàla na ma-
maaya hi na-katuda dànya na amana; tàka na amana maüku halawàla-
mananya, hi lupa nda ana pinanya jàka nggàraya na manjadi. 
34Hadangu harii, na ana ma-maaya dehi napanii-nya na erina, “Kamodu 
nyungga ku-katuda dànyaka i Ama! Tai la rudungu ka tahili wukuya ka na-
maüku-ki, hàla nyumu kau katuda dànya. Napa nyuta ka maràngga ningu 
ananda,” wàna. 
35Tuna nuduka la rudungu nu hi da-pamaüku-ya i Lòtu, tàka na anana na 
ma-maeri hi na-katuda dànya. Nyuna i Lòtu maüku halawàla-mananya hi 
lupa nda ana pinanya jàka nggàraya na manjadi. 
36Ka woru ihi-danyaka nuda da anana i Lòtu ba dadua rukuna na ama wikida. 
37Na ana ma-maaya dehi na-paanangu haàtu anakeda mini, Muapu wànanya 
na tamuna. Nyuna jia-duyaka na boku la mangilu-na na tau Muapu na 
maninya nàhu. 
38Na ana ma-maeri na-paanangu-mai haàtu anakeda mini, Mbeni-
Ami, wànanya na tamuna. Jia-duyaka na boku la mangilu-na na banjaru 
Amungu nàhu. 

Dedi 20 

I Ambarahàmu dàngu i Ambimeliku 

1I Ambarahàmu na-lelingu welingu la Màmurei hi nalaku la mbara luruna na 
tana Kanaàngu, hi na-paengangu lai nu la manggawa Kandihu dàngu Hiuru. 
Ndedi pira mandaina ba na-ngiangu la Nggeràru, 
2napanii nyuna ba eri-nanya i Hara na papaha-na. Jia-duyaka na Hanganji 
Ambimeliku welingu la Nggeràru hi na-paràhangu tau pa-karia-nya i Hara 
lai nyuna. 
3La hau na rudungu na-paitangu wikina i Ala la hanganji la dalu 
manggadipangu, ba napanii, “Meti-munyaka-napa, nadu bau pitiya nana na 
kawini; na mambàda ningu leingu,” wànanya. 
4Na nyuna i Ambimeliku ndedi-apa na-jonggaru-ya i Hara, hi napanii na 
hanganji, “MIRI, nyungga nda kunjala-a! Màla nu MIRI mu-pamolu biangga 
nyungga dàngu banjaru-nggu? 
5Ba nyunama duna i Ambarahàmu, nuna na kawini eri-nggunya ba wàna, 
dàngu na kawini nuna jia-mayai na paniina. Nyungga duku weli eti yahangu-
manggu ba tunggu nu, jia-duya nyungga duku nda kunjala-a,” wàna. 
6Nehama i Ala nu la manggadipangu, “Jia-maduya, kupi-manya ba weli eti 
yahangu-mamu ba tumu nu. Jia-duyaka nu hi ku-ndebuku hahakau ka àmbu 
muwunda njala hanggangu lai Nyungga, dàngu hi nda ku-pahia-nggau pa-
jonggaru-ya nana na kawini. 
7Tàka nàhu, pabeli-nyawa nyuna la mini leina. Na leina haàtu wunangu-ya, 
napa nyuna na-hamaya-nggau tunggumu hi nda peku metimu. Tàka jàka 
ndau pabeli-nya, pangàda-nya, nyumu dàngu na-rayatu-mu mbuu ndàbana 
napa imeti!” wànanya. 
8Hadangu harii, la mba - mbaru, i Ambimeliku napaau hàlanja da 
panggawina, hi na-wàlahu hàlanja na rukuna nuna na matumbu. Ka 
mangàdatu halawàla-danyaka. 
9Tunaka nu nyuna i Ambimeliku hi napaau-nya i Ambarahàmu, tàka hi na-
paàra-nya, “Nggàra-yaka nu na pawunda-mu hanggangu lai nyuma? 
Nggàraya na njalanggu hanggangu lai nyumu, hiu kabai-nggama bau patàka-

nggama ura pàda làti lai nyungga dàngu mbuu ndàbana na pa-hanganji-
nggu? Langatàka nda ràka-ana ba tumungga nu nyungga. 
10Nggikina hi tumu nu?” wànanya. 
11Nanapa-ya i Ambarahàmu, “Na pa-pangàda-nggu, lai yiahu nda ningu tau 
ma-mangàdatu-nya i Ala, jia napa da-pameti-kaka paraï tau mambuha-nya 
na papaha-nggu. 
12Dàngumbu nyuna eri langatàka-manggunya. Nyuma haàtu ama-a-kama, 
tàka hau ina - hau ina-kama, la malamiri ka pa-kanoma-manyaka. 
13Ba jia-yaka na-paràha-nangga i Ala la pa-dunjaku-nya na uma amanggu, 
tàka hi ma-lindingu la ta - tana tau hangàdangu, kupanii-nya na papaha-
nggu, ‘Pa-itangu-wa tuturu-mu lai nyungga, bau panii la ta - tauka nyungga 
yia ba aya-mungga,’ ” wànggunya. 
14Hàlaka nu i Ambimeliku hi na-pabeli-nya i Hara lai Ambarahàmu, dàngu 
la rehi nuna nyuna nawua-nja ata, mbimbi dàngu hapi. 
15Nyuna na hanganji napanii-nya i Ambarahàmu, “Yiana-ya na nggubulu 
tananggu; pa-engangu bia la nggiya na pambuha-mu,” wànanya. 
16Hàla napanii-nya i Hara, “Na ayamu kuwua-nyaka 1000 (harata) àmahu 
bara, màta ka mbutiya la tau mbuu ndàbana ba tuba langatàka-na ba ndau 
njala nyumu,” wànanya. 
17-18I MIRI na-pawiti-nja la pambuta da kawini la kuru umana i Ambimeliku, 
kiringu ba tudanya nu i Hara papaha-na i Ambarahàmu. Ka hamayangu-
nanyaka i Ambarahàmu lai Ala, tàka i Ala hi na-pamàlaru-ya i Ambimeliku, 
na papaha-na dàngu da atana kawini, hi lupa dahili woru beli. 

Dedi 21 

Na dedina i Ihàku 

1I MIRI na-pakanyuru-nya i Hara, hama tuna na pambàda njanjina. 

2La rehi na pambàda kawuku-na i Ala, ba kaweda-mana-nyaka i 
Ambarahàmu, woru ihi-nanyaka i Hara hi na-paana-nya na haàtu na anakeda 
mini. 
3I Ambarahàmu natunya tamuna na anana, Ihàku, wànanya; 
4ba walu mbua lodu-naka i Ihàku, i Ambarahàmu nakàri-ya na anana, pa-
jàngapu-nya na pareta-na i Ala. 
5I Ambarahàmu mbàda 100 ndau-naka ba nadedi i Ihàku. 
6Na paniina i Hara, “I Ala natungga pariki wàngu, nadu ba nggaüru eti-
nggunya. Na tauka na marongu-ya na rukuna yiana napa dariki ba da-
nggaüru eti dàngga,” wàna. 
7Nahili nuaya na paniina, “Nggamuya làti na ma-ngalangu papanii-nya na 
leinggu, ba ku-pahuhu ananggu napa? Ba tuna paana bia-nggunyaika nàhu, 
jiapa-kai ka na-làpahu na kaweda-na na leinggu,” wàna. 
8Na anakeda nuna parukangu-nanyaka pa-matua, nu la lodu ba na-pakiringu 
pajàma patumbu-nanyaka remi pa-mbabungu i Ambarahàmu. 

Ba wànggaha i Hanggaru dàngu i Ihimailu 

9La hau na lodu, i Ihimailu, anana i Ambarahàmu dàngu i Hanggaru kawini 
Mehiru, talànga pajulu-dànanya i Ihàku, anana i Hara. 
10I Hara naita-ya nuna hi napanii-nya i Ambarahàmu, “Wànggaya nuna na 
kawini ata dàngu na anana. Nda peku-ana na anana nuna na kawini ba na-
hanggaungu hawiangu welingu la pawulu-mu da pa-kangeha-na na ananggu 
i Ihàku,” wàna. 
11I Ambarahàmu nda nahàmu ndoku na etina ba narongu-ya nuna na pa-
wukuna i Hara, nadu i Ihimailu ba ana-madu-nanyai duna. 
12Tàka i Ala hi napanii-nya i Ambarahàmu, “Àmbu hondaru-du rukuna i 
Hanggaru na atamu dàngu na anana. Tundu-nyaka na pambuha-na i Hara, 
nadu ba lai Ihàku-du nyumu napa hi mu-ngalangu wàla wuamu na panjanji-
nggunggau. 

13Tuna numbu napa la anana i Hanggaru napa kuwua padanya ana umbuku-
na, hi lupa nadedi hau banjaru. Nadu nyuna ba anambu-dumunya,” 
wànanya. 
14Hadangu harii la mba - mbaru, i Ambarahàmu wua-nanyaka pangangu 
dàngu wai la kanai ma-nulangu bàlada nàhu la ànda. Hi na-pabuku-nya na 
anakeda lai Hanggaru, hàla paràha-nanyaka nuna na kawini palaku. Ka laku-
nanyaka i Hanggaru, nàhu ba danjada-nya na maràda telangu la 
Mbiruhemba. 
15Ba nanjàpu-njaka wai bàlada, bànjalu-nanyaka na anana la lumbu ai, 
16hàla hi na-uhuku marau hawutu ràkangu 100 metiru welingu lai nu. 
Napanii daa la etina, “Nda kunoru-nya na etinggu ba kuita-ya na ananggu ba 
nameti,” wàna. Ka hii-nanyaka. 
17I Ala narongu-ya na warana i Ihimailu, dàngu welingu la awangu na 
papalewa-na i Ala napanii dànya i Hanggaru, “Nggàraya na pa-handuka-mu, 
Hanggaru? Àmbu mangàdatu-du. I Ala narongu-mayaka na warana na 
anamu. 
18Luawa la anamu, dandanya kau pa-kahàna-nya. Napa Nyungga kutuha 
banjaru bokulu dawàla wuamu,” wànanya. 
19Hàla i Ala na-paharii-ya na matana i Hanggaru, hi peku lohangu-na ba 
naita-ya na hau na humuru. Ka lua-nanyaka pa-paihi-nya wai na kanai 
manulangu, tunaka nu hi na-paunu-nya na anana. 
20I Ala karaha-mananya i Ihimailu. Nuna na anakeda paru - rukangu-
mananya pa-matua; nyuna na-padaingu la maràda Paràngu, tàka hi lundu 
mini patamangu ma-mahiya. 
21Na-palalei-ya paraïna inana ba napiti-nya papaha-na haàtu kawini Mehiru. 

Na pa-njanjingu-da i Ambarahàmu dàngu i Ambimeliku 

22La rehi nuna na Hanganji Ambimeliku dàngu i Pikulu na ngora pabera 
tanatara-na, damai lai Ambarahàmu hi dapanii dànya, “I Ala nandula-
makamu la mbuu ndàbana ngga - nggàra biaya na paula-mu. 

23Jia ba tuna, harangu-wa nàhu la hanggana i Ala lai yiahu, ba ndau kahili-
ka nyungga hamangui da ananggu jàka ndia da wàla wuanggu. Hama tuna 
nyungga duku ba kuhàmu-nggau eti nyumu, màta ka tumu numai dumu lai 
nyungga dàngu la tana na ngia pa-ngiangu-mu yiana,” wàna. 
24Nanapa-ya i Ambarahàmu, “Ku-harangu-ma,” hi wàna. 
25Tàka ba tunaka nu napeka halaera i Ambarahàmu lai Ambimeliku rukuna 
na hau na humuru na pambàda wàhida da atana na hanganji. 
26Nahema i Ambimeliku, “Nyungga nda kupia-nya jàka nggamu na matuya 
na matuna nu. Nyumui dumu ndedi mu-handàkangu papanii-ngga, hina 
wàngu nu duku hi kurongu-ya na rukuna nuna,” wàna. 
27Hàla i Ambarahàmu hi nawua-nya hau dangu mbimbi dàngu hapi i 
Ambimeliku, nuda da tau madua tura-danyaka pa-njanjingu. 
28I Ambarahàmu na-kawàri pihu ngiu ana mbimbi welingu la kabàba 
mbimbina, 
29ka paàrangu-nanyaka i Ambimeliku, “Nggikina hiu tuya na matuna nu?” 
wànanya. 
30Nahema i Ambarahàmu, “Keihawa nida da ana mbimbi, ka tanda pajia-
munya nyumu ba nyunggama duku mambàda àkiya yiana na humuru,” 
wànanya. 
31Tuna nuduka la pa-ngiangu nuna la ‘Mbiruhemba’ hi wàdanya, nadu ba lai 
nudu da tau madua nuda ba da-patura pa-njanjingu. 
32Ba dahàla-ka pa-patura pa-njanjingu la Mbiruhemba, i Ambimeliku dàngu 
i Pikulu beli-danyaka la tana tau Pilitingu. 
33Hàla i Ambarahàmu hi na-pamula hareti pingi ai tamarika la Mbiruhemba 
dàngu piti welingu nu la pa-ngiangu nuna natuya ngia palumu-nanya i MIRI 
na Ala malundu nu - nuna. 
34Hàlaka nu i Ambarahàmu na ana mandai-mapa ba engana la tana tau 
Pilitingu. 

Dedi 22 

I Ala na-pareta-ya i Ambarahàmu la pa-maraku wànya i Ihàku 

1Pi - pirana na rehi la malamiri i Ala nakama-nya na tuturu-na i 
Ambarahàmu. I Ala na-paaungu, “Ambarahàmu!” wàna. Nahema i 
Ambarahàmu, “Ou MIRI,” wàna. 
2Napaya i Ala, “Luawa la tana Moria dàngu i Ihàku na ana kamehangu-mu, 
na ana pambana mbuhamu. Lai nu, la hau palindi napa na pa-paita-
nggunggau, maraku wànyawa na anamu ka kameti maraku patunu-ya lai 
Nyungga,” wànanya. 
3Hadangu harii la mba - mbaru, bera-nanyaka ai i Ambarahàmu nduma 
kameti maraku patunu tàka hi nahondu-ha hi nawotu-ha la kalandai. Ka 
laku-danyaka anguda i Ihàku dàngu da atana da madua la pa-ngiangu na 
papeka-na i Ala lai nyuna. 
4La lodu patailu wàna ita-nanyaka paraïna i Ambarahàmu nuna na pa-
ngiangu la mamarau. 
5Hàla hi napanii-nja da atana da madua, “Ndàdiku nyimi yiahu dàngu yiada 
da kalandai. Nyungga dàngu na ananggu lua-manya lai nu pa-hamaya-nya i 
MIRI, taï mabeli tomakai,” wànanja. 
6I Ambarahàmu nawotu-ha la kunduna i Ihàku da ai pa-mutungu kameti 
maraku patunu, tàka nyuna wiki nangàndi kahidi dàngu wàla epi pa-
paketingu wàngu ai pa-mutungu. Nàhu ba dalaku kariangu, 
7paàrangu-nanyaka i Ihàku, “Ama!” wàna. Nahema i Ambarahàmu, “Ou, 
nggàra wàmu ananggu?” wànanya. Paàrangu-nanyaka i Ihàku, “Nàhu 
tangàndi-ka epi dàngu ai, tàka nggiyaka na ana mbimbi na patuu kameti 
maraku patunu?” wàna. 
8Nahema i Ambarahàmu, “Napa i Ala wikima duna na ma-payema-nda ana 
mbimbi patunda kameti maraku patunu,” wàna. Hàla laku pangalangu-
danyaka. 

9Nu ba datàka-ka la pa-ngiangu papeka-na i Ala lai Ambarahàmu, ka pandoi-
nanyaka hau ngia pawotu maraku dàngu hi na-pakala-nja da ai mutungu dita 
la pinu. Hàla hi napainya na anana hi na-kunggulu-nya la ngia pawotu 
maraku la pinu ai pa-mutungu. 
10Hàla piti-nanyaka na kahidi-na, ka kurori-ya na ananggu, ba wàna. 
11Tàka na papalewa-na i MIRI nawara-nya welingu la awangu, 
“Ambarahàmu, Ambarahàmu!” wànanya. Nahema i Ambarahàmu, “Ou 
MIRI!” hi wàna. 
12“Àmbu pakatiu-duya jàka ndia àmbu nggi - nggiki-dumunya nana na 
anakeda,” wànaka i MIRI la ngaruna na papalewa. “Nàhu pi-nggunyaka bau 
maraku dàngu bau karadaku lai Nyungga, nadu ba ndau pandia-ya la pawua-
ngganya na ana ka-mehangu-mu,” wànanya. 
13Hàla i Ambarahàmu hi na-pawilikungu matana la winggiru-na, ka ita-
nanyaka na heu mbimbi bumbu na ma-pakànangu kaduna la wuku ai. Ka 
piti-nanyaka i Ambarahàmu nuna na mbimbi hi na-maraku wànya lai MIRI 
ka kameti maraku patunu-ya hiluna na anana. 
14I Ambarahàmu natunya tamuna lai nu “I MIRI na-payemangu pa-kalana,” 
wànanya. Dàngu lundu nàhumbu napanii wàngu na tau, “La Palindi-na i 
MIRI na-payemangu pa-kalana,” wàdanya. 
15Hili hàndakangui welingu la awangu na papalewa-na i MIRI nawara-nya i 
Ambarahàmu, 
16“Natuu liina i MIRI: Nàhu kunjanji-ya lumuna na tamu wikinggu, nadu 
nyumu bau tuyaka na matuna nu dàngu ba ndau pandia-ya la pawua-
ngganya na ana kamehangu-mu, 
17napa Nyungga ku-pakanyuru wànggau ma-bundungu ma-làndangu dàngu 
ku-paworu-ha da wàla wuamu hama tuna na kandunu la awangu dàngu 
hama tuna na wara la hingi tehiku. Da ana umbuku-mu napa datalu-ha da 
muhuda. 

18Mbuu ndàbada da banjaru la pinu tana da-kamahi-ngga ka peku pa-
kanyuru-nggunja hama tuna ba ku-pakanyuru-ha da wàla wuamu – nadu ba 
mbàda karadaku-dumu-nyaka na pareta-nggu,” wànanya. 
19Hàlaka nu beli-nanyaka i Ambarahàmu la atana da madua, nu ka pa-
kariangu hàla-danyaka pabeli la Mbiruhemba, tàka i Ambarahàmu pa-
engangu-nanyaka lai nu. 

Da wàla wuana i Nahuru 

20I Ambarahàmu ninya na ayana, Nahuru-ya na tamuna. La hambeli-na na 
matumbu la Palindi Moria, i Ambarahàmu narongu-ya na rukuna i Miluka, 
papaha-na i Nahuru ba ninguka anana mini tau mawalu nu: 
21i Uhu, na ma-maaya dehi; i Mbuhu na erina; i Kamuilu na amana i Aràmu; 
22i Kehitu, i Hahu, i Pilindàhu, i Yitulàpu, dàngu i Mbetuilu, 
23napa jia-duyaka na amana i Ripuka. Nuda-haka da tau mawalu da ana 
pahabola-na i Miluka ndumana i Nahuru angu dedina i Ambarahàmu. 
24I Nahuru ningu kala wihina, Riauma-ya na tamuna, nyuna na-paana-nya i 
Temba, i Nggahàmu, i Taha dàngu i Maaka. 

Dedi 23 

Na metina i Hara dàngu ba nakei pangia reti i Ambarahàmu 

1Ba natoma-ka 127 mbua ndaungu na lurina i Hara, 
2meti-nanyaka la Hemburungu la tana Kanaàngu. I Ambarahàmu na-hawina-
nya dàngu na-paduduru-nya na metina na papaha-na. 
3Hàlaka nu i Ambarahàmu namàta-nya na metina na papaha-na hi nalua la 
tau Heti, da mangia-nya na tana nuna. Napanii, 
4“Nyungga yia tau tàkaka ma-ngiangu la hongami nyimi angu dedi; puli 
àrungga kukei halobaku tana ka peku tani ninggunya na papaha-nggu,” 
wànanja. 
5Dahema nyuda, 

6“Nyuma matembi-makau Umbu, ba liku uru ma-kapàru-dukau nyumu la 
hongama nyuma, jia ba tuna tani bianya duna na papaha-mu la reti mahàmu 
halawàla manguma nyuma. Dahàmu wànguma da etima duma ba ma-
payema-nya retina na papaha-mu,” wàdanya. 
7Tunaka nu maràbaku-nanyaka i Ambarahàmu la hanggada nyuda, 
8hi napanii, “Nyimi angu dedi jàka ni-madunya na etingu-mi pa-pahia-ngga 
la patani-nya na papaha-nggu lai yiahu, màla àru kai karaiya lai Epurungu 
anana mini i Hohàru, 
9ka nadangga-nya lai nyungga na Liangu Màkapela na maninya la halinggi 
wokana. Màta nyuna ka nadangga-nya nuna na tana lai yiahu, kai hakahii 
nyimi. Na wilina napa kuwua palundu-manya, ka peku mangu wiki-nggunya 
nuna na tana,” wàna. 
10La rehi nuna, ni wiki-manyai duna i Epurungu ba na-mandapu danja da tau 
Heti la ngia pa-patomangu la pindu bokulu paraingu. Hàla dàngu hakahii-
danya mbuu ndàbada da maninja lai nu, ka hema-nanyaka, 
11“Na banjaru wiki-manggu da ma-hakahii nuna na tana woka dàngu 
lianguna ba wuanggu-nggamu-nyaka kau tani ninya na papaha-mu,” wàna. 
12Tàka i Ambarahàmu hi na-maràbaku la hanggada nyuda da tau Heti, 
13dàngu ba angu rongu hàlana na tau, panii-nanyaka lai Epurungu, “Màla 
àru kau pa-tingingu. Nyungga mbuhangu-manggunya pakei hàlaya nuna na 
tana woka. Kei-hawa da àmahu wilina, ka peku tani ninggunya na papaha-
nggu lai nu,” wànanya. 
14Nahema i Epurungu, 
15“Na hau lobaku tana na ma-bilangu ana patu ngahu àmahu bara pàkua, 
nggàra-mahaka nu lai nyuta tau madua? Tani bianya dumu Umbu lai nu na 
papaha-mu,” wànanya. 
16I Ambarahàmu na-patunju-ya nuna na wilina na tana. Diha-nanjaka da 
àmahu nggubulu-da hama-mada da papanii-na i Epurungu, nu ba patu ngahu 

àmahu barada, nunjuya na timbangu na pakàli wàda da mini danggangu. Ka 
mbayaru-nanyaka lai Epurungu, hi da-hakahii ndàba da tau Hetu. 
17Tuna nuduka na tana wokana i Epurungu na maninya la Màkapela la tuba 
pahunga loduna na Màmurei hi namangu-nya i Ambarahàmu. Na tana nuna 
wokaya dàngu liangu-ya, hi jiaha mbuu ndàbada da pingi ai lupa da pingi ai 
da maninja la padira. 
18Na tana nuna nakada-nyaka ba manguna i Ambarahàmu-ya paraï mbuu 
ndàbana na tau Heti na mamàtu la ngia pa-patomangu la pindu bokulu 
paraingu. 
19Hàlaka nu i Ambarahàmu hi natani-nya na papaha-na la liangu Màkapela 
la tana Kanaàngu. 
20Tuna nuduka na woka dàngu liangu-na làti ba mangu tau Hetiya nàhu duna 
manguna i Ambarahàmu-yaka nduma pangia reti. 

Dedi 24 

Haàtu papaha ndumana i Ihàku 

1I Ambarahàmu kaweda ailulu-mana-nyaka, ba tuna nyuna na-pakanyuru-
nya paraïna i MIRI la mbuu ndàba-naka. 
2La hau na lodu panii-nanyaka i Ambarahàmu la atana na marihi pa-matua, 
na ma-paloku hàlaha da banda da malanja-na, “Pa-dambaku-nya na limamu 
la manggawa manggalipi-nggu. 
3Harangu-wa la parongu-na i MIRI, na Ala na ma-kuaha-ya na awangu dàngu 
na tana, ba nda jia himbu-amunya papaha-na na ananggu i Ihàku welingu la 
honga tau la tana Kanaàngu. 
4Lupangu-ma bàdi kau beli la tana ngia padedi-nggu kau himbu ninya 
papaha-na la nua kalembi-nggu,” wànanya. 
5Ka paàrangu-nanyaka na atana lai nyuna, “Kanu Miri jàka era nda nabihu 
nuna na bidi kawini pa-dunjaku-nya na umana dàngu ka nda nabihu pakiku-

ngga pa-pamaingu la tana lai yiahu? Màla ku-karia-nyaka bàdi na anamu 
Miri la tana ngia paweli-mu?” wànanya. 
6Tàka nanapa-ya i Ambarahàmu, “Pa-nanjarungu! Mu-jàmangu ailulu pa-
karia-nya na ananggu lai nàhu! 
7I MIRI, i Ala na ma-kuaha-ya na awangu, mbàda ngàndi-nanggaka welingu 
la uma amanggu dàngu welingu la tanada da nua kalembi-nggu, dàngu ba 
mbàda harangu-naka lai nyungga la pa-wuangu-ya na tana yiana la wàla 
wuanggu. Nyuna duna napa na ma-paràhangu papalewa-na la patula-nggau 
nyumu hi peku hunggumu haàtu papaha-na na ananggu welingu lai nàmu. 
8Tàka nuna na bidi kawini jàka nda nabihu pakiku-nggau, ka mara-munyaka 
dumu welingu la harangu yiana. Jiapa ka nda nggikina, àmbu karia-dunya 
na ananggu lai nàhu,” wànanya. 
9Tunaka nu nuna na atana pa-dambaku-nanyaka na limana la manggawa 
manggalipi-na i Ambarahàmu mirina, dàngu hi na-harangu la pawànya hama 
tuna ba wànanya paraïna i Ambarahàmu. 
10Nuna na ata napiti hakambulu ngiu ota hi na-pabuku-nja màtu - màtu 
malanja ma-pawilingu manguna na mirina, ka laku-nanyaka la paraingu 
pangia-na i Nahuru ba naluripa; na maninya la mbara diana na 
Mahupatamia. 
11Ba natàka-ka lai nàhu papànja-nanjaka da otana ka peku hangahu-da la lihi 
humuru la hambeli paraingu. Na lodu malingu-nanyaka, jia-mayaka nuna na 
rapa tàkada da kawini la humuru la pataku wai. 
12Hàla hamayangu-nanyaka nuna na tau ata, “MIRI, Alana na miringgu i 
Ambarahàmu, ndula àruka ka peku ningu linguna na wai ngeranggu la lodu 
nàhu; hàmu àrunya eti na miringgu i Ambarahàmu. 
13Tàngaru-ka, ba ku-ndolaku yia la lihi humuru. Tiangu-ki nàmu-njaka da 
anakaria welingu la paraingu da mamai pataku wai. 
14Napa ka kupanii-nya na haàtu welingu lai nyuda, ‘Papuru àrunya na 
wurungu-mu dàngu kau wuangga duku ka ku-unungu,’ ka wànggunya, jàka 

nahema, ‘Unungu naa ama, napa da otamu ka ku-paunu-mbunja!’ jàka wàna, 
jia-duyaka nyuna na papindi-mu la patuya papaha-na na atamu i Ihàku. Jàka 
na-palànga-tàkangu-maka nuna ba wànggu, pidunggu-nyaka ba mbàda 
hàmu-munyaka eti na miringgu i Ambarahàmu,” wàna. 
15-16Ba dàngu hamayangu bia-napa nu, tàka-nanyaka i Ripuka, na anakaria 
na ma-kanjupu manandangu-na tàka hi bidi kawini-mayapa, ba dàngu 
ngàndina wurungu la kunduna nu ba namai la humuru. Nyuna anana i 
Mbetuilu-ya, da ina amana i Mbetuilu jiaha i Nahuru dàngu i Miluka; i 
Nahuru ayana i Ambarahàmu-ya. I Ripuka nalua la humuru hi na-paihi-nya 
na wurungu-na, hàla laku beli-nanyaka. 
17Nyanyaru-nanyaka na atana i Ambarahàmu ba nalua la lihina, “Màla àru 
làti dou na ananggu, wuangga duku ka ku-unungu la wuru waimu,” 
wànanya. 
18Nahema nu na ana karia, “Unungu duna Ama,” wàna; hi na-papuru 
parengga-nya na wurungu-na hi na-pajàma-nya pa-unungu nuna na atana i 
Ambarahàmu, ba dàngu kata-nanya na wurungu. 
19Ba na-hàlaka pa-unungu nuna na tau ata; napanii nuna na ana karia, “Napa 
ka kutaku-mbunja wai da otamu Ama, ka daunu lundu hodada nida da 
banda,” wànanya. 
20Tunaka nu buri parengga-nanyaka na wai la wurungu la ngia paunu-da da 
ota, hàla hi na-nyanyaru la humuru pahili taku padangu wai hi lundu hodaha 
pa-unungu nuda da banda. 
21Nu ba talànga tuna nu panau-mananya paraïna atana i Ambarahàmu ba 
dàngu nda ana hau papanii-na. Rinjungu-mananya papinya jàka tuba 
tunanya ihina na pamai wàna paraïna i MIRI hi ndia. 
22Ba daunu pa-mbihungu hàlaka da ota, nu na atana i Ambarahàmu napiti 
ngaü àmahu rara mambotu wilina, hi na-pakàna-nya la uruna nuna na ana 
karia. Da limana natunja ba hamawa-da da kara àmahu rara. 

23Hàla nuna na, “Màla kamangu papanii jàka nggamuya na amamu. Ningu 
nu ngia patodu la umana, ka kutodu nyungga dàngu da dakaria-nggu?” 
wànanya. 
24“Na amanggu jiaya i Mbetuilu, anada i Nahuru dàngu i Miluka,” wàna na 
anakaria. 
25“La umama nyuma ninguma ngia patodu-mu, tàka da dangumbu da rembi 
dàngu dangu pangada da banda,” wàna. 
26Ka maràbaku-nanyaka nuna na ata ba na-maraku-nya i MIRI. 
27“Pa-wotungu-ya i MIRI, Alana na miringgu i Ambarahàmu. Lohangu-
nanyaka ba na-tuturu i MIRI dàngu ba nahàmu-nya eti na miringgu i 
Ambarahàmu. Nyuna na mairu ngàndika hi lupa ku-wingungu la nua 
kalembi-na,” wàna. 
28Tunaka nu nyanyaru-nanyaka nuna na bidi kawini la uma inana hi napanii-
nya mbuu ndàbana na madedi. 
29-30I Ripuka ninya na ayana na haàtu na ma-tamungu Lambàngu. Narongu-
ya na erina rukuna na papanii-na nuna na ata. Dàngu naita-mbuha da ngaü 
la uruna dàngu da kara la limana. Ka nyanyaru-nanyaka la hambeli uma hi 
nalua tomaya na atana i Ambarahàmu, ba ndolaku bia-nanyapa dàngu da 
otana la lihi humuru. 
31Ka panii-nanyaka i Lambàngu, “Nyumu ama, tau pa-pakanyuru-na i MIRI-
kau! Àmbu jiapa-kau yiahu la hambeli. Màla-ndawa ka talaku la uma. Mbàda 
payema-manggauka kuru pangia-mu dàngumbu pangia-da da otamu,” 
wànanya. 
32Ka kikungu-nanyaka na ata hi natama la uma. Papuru-nanjaka da ngàndida 
da ota i Lambàngu, hi natunja rembi uhu dàngu pangada nuda da banda. 
Hàlaka ngàndi-nanyaka wai pabaha wàngu wihi ndumana nuna na ata dàngu 
da karia-naka. 
33Ba da-pawandalu-njaka pangangu, ka panii-nanyaka nuna na ata, “Ndedi 
jia ngangu-anggu duku jàka ndedi ku-patàka-nya na pulungu pangàndi-

nggu,” wànaka. Nanapa-ya i Lambàngu, “Màla kau paniika duna,” hi 
wànanya. 
34Ka pakiringu-nanyaka papanii na atana i Ambarahàmu, “Nyungga yia 
atana i Ambarahàmu-ka. 
35Kanjupu pa-kanyuru-nanya paraïna i MIRI na miringgu hi lupa dira 
wuluya. Mbàda wua-nayaka kabàba mbimbi, kamàmbi, hapi, ota, kalandai, 
dàngumbu àmahu mabara, marara, lupa ata mini kawini. 
36Ba làpahu kaweda bia-naka i Hara, papaha-na na miringgu na-paanangu-
ka haàtu anakeda mini, tàka na miringgu na-pakangeha hàla-njaka da banda 
da malanja-na la anana nuna. 
37Nu ka paràha-duna-nggaka panjanji wàngu harangu la pa-karadaku-nya na 
pareta-na, ‘Jàmangu, àmbu jia pindi-dumunya papaha-na na ananggu 
welingu la honga anakaria la yiahu la tana Kanaàngu, 
38tàka mbulungu welingu la nua kelembi-na na ama-anggu. Jia ba tuna lu 
laku parenggangu-wa lai nàhu,’ wànangga. 
39Ka paàra-dunggu-nyaka, ‘Ka nggiki-naka bàdi jàka nda na bihu pakiku-
ngga nuna na ana karia?’ wànggunya. 
40Nanapa-ya nyuna, ‘I MIRI na pa-karadaku mànunggu, napa na-paràhangu 
papalewa-na la patula-nggau nyumu, hi peku ningu linguna na palaku wàmu. 
Napa muhunggu-manya duna papaha-na na ananggu la honga kalibaru 
wikinggu, nu la nua kelembi-na na amanggu. 
41Na nyuna jàka da-jukaru-nggau nyuda da kalembi-nggu, hinaka duna hiu 
mara welingu la harangu-mu,’ wànangga. 
42Tàka kawai ba kutaka-ka la humuru ka hamayangu-dunggu-nyaka la 
etinggu, ‘MIRI, Alana na miringgu i Ambarahàmu, màla àru MIRI kau pawiti-
nya ka ningu linguna na pamai wànggu. 
43Napa nyungga ndolaku-manggu-nyapa la humuru yiana. Jàka ningu 
anakaria mamai pataku wai, napa ka kukarai-ya wai pa-unungu. 

44Jàka na bihu-madu pawua-ngga, dàngu jàka nakarai-mbuka la pa-paunu-
nja da otanggu, tandana jia-duyaka na papindi-na i MIRI ndumana na anana 
na miringgu, ka wànggu,’ wànggu. 
45Ndedimbu ku-panjàpu-ya na hamayangu la etinggu, tàka-ma-ananyai i 
Ripuka ba naduku-ya na wurungu la kunduna, hi nataku wai la humuru. 
Tunaka nu ka panii danggu-nyaka, ‘Wua àrunda wai ka ku-unungu,’ 
wànggunya. 
46Ka papuru parengga-madua-nanyaka na wurungu welingu la kunduna, hi 
napanii, ‘Unuwa Ama, napa da otamu ka ku-paunu-mbunja wai,’ wànangga. 
Ka unu-dunggu-nyaka, hàlaka hi na-paunu-mbunja wai da otanggu. 
47Hàlaka paàra-nggunyaka, ‘Nggamuya na amamu?’ wànggunya. Nahema-
ka, ‘Na amanggu Mbetuilu-ya, anana i Nahuru dàngu i Miluka,’ wàna. Ka 
pakàna-dunggu-nyaka ngaü marara la uruna dàngu ha-mawangu kara àmahu 
la limana. 
48Ka maràbaku-nggunyaka ba ku-maraku-nya dàngu ba kuwotu-nya i MIRI, 
Alana na miringgu i Ambarahàmu. Nyuna-maka na mairu ngàndika hi ku-
wingungu lai yiahu, la kalembi-na na miringgu, hi lupa kuhunggu-ya yiana 
na anakaria ndumana na anana. 
49Nàhu, jàka weli eti-madumi panamu-ya na miringgu dàngu jàka mi-
pajàngapu-madunya na tanda pa-kalembi wàminya, màla àru kai wàlahu-
ngganya, tàka jàka ndiakai duna peka-mbungganya, ka kupinya duku jàka 
nggikina wànggu,” wànaka. 
50Dahema i Lambàngu dàngu i Mbetuilu, “Yiana na matumbu ba ma-
pawelingu lai MIRI-mayaka, nda ràka-anapa duma la pa-wuangu botangu. 
51Yiana i Ripuka; màta bia ka na-karia-nggau dumu Ama ka natuu papaha-
na na anana na mirimu, hama tuna ba wàna wiki i MIRI,” wàdanya. 
52Nu na atana i Ambarahàmu ba narongu-yaka na kareuku-da, maràbaku-
nanyaka ba na-marubuku-nya i MIRI. 

53Hàla paluhu-nanjaka da paki dàngu da ngaü àmahu mabara marara, nawua 
ndàbanya i Ripuka. Màlamai na ayana dàngu na inana nawua-nja banda 
mbana wilina. 
54Hàlaka patuna nu ngangu ngunungu danyaka na atana i Ambarahàmu 
dàngu da karia-na, hi datodu lai nu. Ba da-hadangu-ka nu hadangu harii 
panii-naka nu na ata, “Puli-nggawa ka kubeli la miringgu,” wàna. 
55Tàka napaya na ayana dàngu na inana i Ripuka, “Màtaki ka naangu-
kinggama i Ripuka ana hau minggu jàka ndia ana hakambulu lodu, hàlaka 
duna ka nalaku-ka,” wàdanya. 
56Tàka nanapa-ya paraïna ata, “Màtangu àmbu pàtu-duka, ba i MIRI-maka 
matunya linguna na pamai wànggu; jia puli bia-nggawa ka kubeli la 
miringgu,” wànanja. 
57Dahema nyuda, “Màla ka tapaau-nya i Ripuka ka ta-paàra-nya jàka nggàra 
wàna nyuna,” wàdaka. 
58Kapaau-danyaka i Ripuka hi da-paàra-nya, “Màla dumu ka kulaku karia-
nja yiada da tau wàmuka?” wàdanya. Nahema nuna na ana karia, “Wua, ku-
mbuhangu-ma,” wàna. 
59-60Ka puli-danyaka i Ripuka dàngu da ata ngàndina palaku karia-nya nu na 
atana i Ambarahàmu dàngu da karia-na. Hàlaka pa-kanyuru-danyaka i 
Ripuka, “Mili àru nyumu Ripuka ka nda pira piku pàku biaya na tau na 
maina-nggau! Mili àru da wàla wuamu ka da-panyàku-ha da paraingu-da da 
muhuda!” wàdanya. 
61Tunaka nu kamomatu-danyaka i Ripuka dàngu da anakaria ata ngàndina, 
hi da-kaliti ota ba dalaku karia-nya nu na atana i Ambarahàmu. 
62Ba talànga tunaka nu nyuna i Ihàku mbàda mai-naka welingu la maràda 
telangu làpahu-nya na humuru “Nyuna na Ma-tanara-ka” ba wàdanya, hi na-
ngiangu la mbara luruna na Kanaàngu. 

63La hau na malingu luhu-nanyaka welingu la maüna ka ku-wenangu la woka 
wàna, nu ka ita-duna-njaka da ota da manàmu-nja. 
64Nu i Ripuka ba naita-yaka i Ihàku, puru-nanyaka welingu la otana, 
65hi na-paàra-nya na atana i Ambarahàmu, “Nggamuya nàmu na tau mini la 
woka na mamai hanggangu lai nyuta?” wànanya. “Nyuna jia duyaka na 
miringgu,” hi wàna na atana i Ambarahàmu. Ka piti-nanyaka i Ripuka na 
tera tamalingu-na hi na-patamali-nya na matana. 
66Tunaka nu nuna na ata hi na-palara hàlanya lai Ihàku na pa-paloku-naka. 
67Hàlaka nu nyuna i Ihàku karia-nanyaka i Ripuka patama la maüna i Hara 
na inana, ka kanoma-nanyaka i Ripuka. I Ihàku nambuha-manya i Ripuka; 
ka nggaüru beli-nanyaka na etina i Ihàku welingu la hawina ba nda ninyapa 
na inana. 

Dedi 25 

Da wàla wuana i Ambarahàmu welingu la papaha hawiangu-na 
(1 L Nd. 1:32-33) 

1I Ambarahàmu nahili lalei na pitiya na haàtu na kawini, na ma-tamungu 
Katura. 
2Nuna na papaha-na na-paana-nja da anana da ma-tamungu: i Himuràngu, i 
Yòkuhàngu, i Mendàngu, i Mindiangu, i Ihimbàku, dàngu i Huwàhu. 
3I Yòkuhàngu amana i Heimba dàngu i Ndendàngu, tàka da wàla wuana i 
Ndendàngu, jia-duhaka da tau Ahuru, tau Letuhu dàngu tau Leumu. 
4Da anana i Mindiangu jiaha: i Epa, i Epiru, i Henuku, i Ambinda dàngu i 
Elinda-a. Nyuda mbuu ndàbada wàla wuana i Katura-ha. 
5I Ambarahàmu jiapa ka na-pakangeha ndàbanja-kadu da bandana lai Ihàku, 
6tàka ba talànga luri-napa nawua pada-manja tungguda da anana da pangala-
na welingu la papaha - papaha-na hawiangu. Tunaka nu paràha-nanjaka 
nuda da anana pa-lelingu la ngaba tana la pahunga lodu tana Kanaàngu, ka 
damarau wànya i Ihàku na anana. 

Ba nameti i Ambarahàmu dàngu ba taninya 

7-8I Ambarahàmu ba nameti làpahu mana-nyaka na kaweda-na, mbàda 175 
mbua ndau-manaka. 
9Ka tani-danyaka paraï da anana, nu i Ihàku dàngu i Ihimailu, la Liangu 
Màkapela, na maninya la woka la pahunga loduna welingu la Màmurei. 
Àmangu na woka nuna manguna i Epurungu anana i Hohàru tau Heti, 
10tàka mbàda kei-nanyaka paraïna i Ambarahàmu welingu lai nyuda da tau 
Heti. I Hara papaha-na i Ambarahàmu, mbàda lai numaka tani ninya. 
11Ba taliu meti-naka i Ambarahàmu, i MIRI na-pakanyuru-nya i Ihàku anana 
i Ambarahàmu. La rehi nuna i Ihàku ngiangu-nanya la lihi humuru “Nyuna 
na Ma-tanara-ka” ba wàdanya. 

Da wàla wuana i Ihimailu 
(1 L Nd. 1:28-31) 

12I Ihimailu jia-duyaka na anana i Ambarahàmu dàngu i Hanggaru, kawini 
Mehiru, na atana i Hara. 
13-16I Ihimailu na-paanangu tau hakambulu madua, màta ka tapeka pandàki-
nja tundunya na dedida: i Nembayutu, i Kendàru, i Àdambeyilu, i Mipihàmu, 
i Mihuma, i Nduma, i Maha, i Handàtu, i Tema, i Yeturu, i Napi dàngu i 
Ketima. Da anakeda nuda jia-duhaka da boku la mangilu-da da hakambulu 
dua kabihu, tàka da ndeha lupa da ngia pamaü terada patiki-ha tundunja da 
tamuda nyuda. 
17I Ihimailu na lurina 137 mbua ndau-naka ba nameti. 
18Da wàla wuana ngiangu-da la ngaba manggawa Hawila dàngu Hiuru la 
pahunga loduna welingu la Mehiru la tubana la Ahuru. Nyuda daluri pa-
mehangu welingu la wàla wuana i Ambarahàmu hawiangu. 

Na dedida i Ehaü dàngu i Yakupu 

19Yiana-yaka na rukuna i Ihàku anana i Ambarahàmu. 
20I Ihàku mbàda patu kambulu ndau-naka na lurina ba na-kanoma-ya i 
Ripuka, erina i Lambàngu, anana i Mbetuilu, tau Aràmu, la Mahupatamia. 

21Ngaha ba nda na-ngalangu ana i Ripuka, hamayangu-duna-nyaka i Ihàku 
lai MIRI ndumana na papaha-na. Nyuna i MIRI nahema-ya na liina i Ihàku 
la hamayangu, ka woru ihi-nanyaka i Ripuka. 
22Nyuna i Ripuka ana nduaha la kambuna, dàngu ba ndedipa dadedi nuda 
da anakeda, pa-aülungu-danya daa la kambu. Napanii i Ripuka, “Nggiki-
manaka ihu hi tuna numaipa bàdi la wikinggu?” wàna. Ka hamayangu-
nanyaka ba nakarai-ya na lii pa-irungu-na i MIRI. 
23I MIRI natuu puluna lai nyuna, “Tau dua banjaru-ya na maninya daa la 
kambumu; napa mu-paanangu tau dua banjaru ma-pamuhungu; na erina na 
kapàru-pa welingu la ayana na ma-maaya napa nalumu-nya na ma-maeri,” 
wànanya. 
24Toma-nanyaka na rehina i Ripuka la pa-habola, hi na-habola-nja da mini 
ana ndua. 
25Na ma-maaya na ka-raraku, na manula-na hama tuna kalembi ma-hawulu-
ya. Jia-duyaka hi patamu-nya, Ehaü. 
26Ba nadedi na ana rara na padua wàda, na limana nayàpa-ya na tandana i 
Ehaü na ayana. Jia-duyaka hi patamu-nya, Yakupu. I Ihàku mbàda 60 mbua 
ndau-naka ba dadedi nyuda. 

I Ehaü ba nawua-ya na ngaba ma-maaya-na 

27Nuda da anakeda madua matua - tua-danyaka. I Ehaü mini pa-tamangu 
hakapu-ya dàngu na-mbuhangu pa-engangu la maràda, tàka i Yakupu na-
mandangu hurina dàngu na-mbuhangu pa-ndàdiku la uma. 
28I Ihàku nambuha ninyapa i Ehaü, nadu ba nakàli mangàbangu tolu banda 
pa-patamangu. Tàka i Ripuka nambuha ninyapa i Yakupu. 
29La hau na lodu i Yakupu ba talànga manahu-na rii kambii rara, tàka-
nanyaka i Ehaü welingu la pa-patamangu. Manjuu-nanya. 
30Hi napanii-nya i Yakupu, “Lalu mbana manjuuka. Wuanda nada hawutu da 
kambii rara,” wànanya. (Jia-duya i Endumu hi wàda mbunya). 

31Nahema i Yakupu, “Hàmudu, mili kau wua mangilu pàku-ngganya na 
ngaba pa-maaya wàmu,” wànanya. 
32Napaya i Ehaü, “Nggàra kuila wànyaka duku na ngaba nuna. Manjuu nda 
palàda-manggunya!” wàna. 
33Nahili napaya i Yakupu, “Mu-harangu pàku ba wuamu-ngganyaka na 
ngaba pa-maaya wàmu lai nyungga,” wàna. Ka harangu-nanyaka i Ehaü hi 
nawua-nya na ngabana lai Yakupu. 
34Hàlaka nu nyuna i Yakupu hi nawua-nya roti dàngu hawiangu na rii kambii 
rara. Ngangu ngunungu-nanyaka i Ehaü hi na laku. Tuna nu nyuna i Ehaü 
ba nda na-pawili-nya na ngaba pa-maaya wàna. 

Dedi 26 

I Ihàku ba na-ngiangu la Nggeràru 

1La tana lai nu hilu tàka-nanyaka rimbangu hama tuna àmangu la rehina i 
Ambarahàmu. Ka lua-nanyaka i Ihàku lai Ambimeliku, hanganji tau 
Pilitingu, la Nggeràru, nakarai-ya pa-ngiangu lai nu. 
2Nu hi nalaku-nya nuna, ma ba na-paitangu-duka wikina i MIRI lai nyuna, 
na mapeka-nya, “Àmbu lakudu la Mehiru; ndàdiku-ka lai yiahu, hama tuna 
ba mbàda wànggunggau. 
3Napa kukuru mangga-manggau dàngu ku-pakanyuru-manggau duku. 
Nggubulu-na na ngabana yiana napa kuwua-nggaunya dàngu wàla wuamu. 
Napa Nyungga ku-patutu-manya duku na pa-njanjingu na pambàda wua-
nggunya i Ambarahàmu na amamu. 
4Napa Nyungga kuwua-nggau nyumu ana umbuku-mu hama dangu kandunu 
la awangu, dàngu nggubulu-na la ngabana yiana napa kuwua-nja nyuda. 
Mbuu ndàbana na banjaru la pinu tana napa dakarai-ka ka ku-pakanyuru-
nja nyuda hama tuna ba ku-pakanyuru-nja da wàla wuamu. 

5Napa Nyungga ku-pakanyuru-nggai, nadu i Ambarahàmu ba mbàda 
karadaku-nanggaka Nyungga dàngu ba na-kawana-njaka mbuu ndàbada da 
uku da pareta-nggu,” wànanya. 
6Nu ka ndàdiku-nanyaka i Ihàku la Nggeràru. 
7Ba da-paàra-nyaka tau lai nu rukuna i Ripuka, nahema i Ihàku eri-nggunya 
duku, nda papaha-anggunya, wànanja. I Ihàku na-mangàdatu pa-pameti-ya 
paraï da nuda da tau ka peku piti-danya i Ripuka na ma-kanjupu 
manandangu-ya. 
8Ba na-harangu mandaika i Ihàku pa-ngiangu lai nu, la hau lodu na Hanganji 
Ambimeliku na-tàngaru welingu la katonga-na, ka ita-nanyaka i Ihàku ba 
talànga parohu pa-puduku-da dàngu i Ripuka. 
9Ka paau-nanyaka i Ihàku hi na-paàra-nya, “Ka nda papaha-amunya nuna na 
tau kawini? Nggikina eri-nggunya hi wàmui?” wànanya. Nahema i Ihàku, 
“Na pa-pangàda-nggu, napa da-pameti-duka papaha-nggunya jàka wànggu, 
wànggudu,” wàna. 
10“Nggàra-yaka nu hi tumu-nggama nu nyuma?” wàna i Ambimeliku. “Làti 
peku-ma-anaka na haàtu na tau pa-pareta-nggu ba na-katuda danya na 
papaha-mu, jàka natoma-ka patuna nu làti nyumu-maka dumu matanggu 
hemaya na panjala-ma nyuma,” wàna. 
11Tunaka nu i Ambimeliku hi napanau hàlanya na tau pa-pareta-na, 
“Nggamu na ma-kuhiku-ya na tau yiana dàngu papaha-na, napa kuhuku 
pameti-ya,” wànanja. 
12I Ihàku na-hàbarangu wini ka ràma woka la tana lai nu, nu la ndaungu 
nuna na-ngalangu ihina pa-hangahu wundangu welingu la pa-hàbarungu, 
nadu i MIRI ba na-pakanyuru dunya. 
13Da pawulu-na paruka - rukangu-madanya pa-bonjangu, hi lupa wulu dira 
matiki-ya. 

14Ka malara-danyaka eti paraï da tau Pilitingu nadu ba nadangu atana, 
kabàba mbimbina dàngu hapina. 
15Ka hungguru danjaka tana mbuu ndàbada da humuru paàki-da da atana i 
Ambarahàmu àmangu ba naluri-pa. 
16Tunaka nu i Ambimeliku hi napanii-nya i Ihàku, “Lakuwa welingu la 
tanama. Nyumu lalu pangia ditangu-muka welingu lai nyuma,” wànanya. 
17Jia hi nalaku i Ihàku, hi nawulu maüna la Lolangu Nggeràru. Lai nu na-
ngiangu pi - pira mandaina. 
18Nyuna naàki beliha da humuru da pambàda àki ba ngaru-napa i 
Ambarahàmu, da pambàda hungguru-da tana da tau Pilitingu ba taliu metina 
i Ambarahàmu. Hàlaka nu natunja tamuda da humuru, jia-mahapa da 
tamuda da patuna na amana. 
19Da atana i Ihàku da àki humuru la Lolangu Nggeràru hi dahunggu wai da 
- dangu. 
20Tàka da tau pawangu la Nggeràru da-palumu dànja da tau pawangu lai 
Ihàku. “Yiana na wai manguma nyumaya,” wàda. Jia-duyaka i Ihàku hi na 
patamu-nya nuna na humuru “Pa-lumungu” hi wànanya. 
21Da atana i Ihàku hili àki-danyai hau, ka hilu pa-lumungu-danyai rukuna 
nuna na humuru. Jia-duyaka i Ihàku hi natunya tamuna nuna na humuru 
“Pa-muhungu” hi wànanya. 
22Tunaka nu hi na-haleli welingu lai nu, ka hilu àki-danyai hau humuru 
patailu wàna. Yiana nyuna nda da-palumu wa-anyapa. Jia-duyaka na 
humuru nuna “Mara” hi wànanya na tamuna. Nu hi wàna, “Nàhu i MIRI wua-
nandaka pamara wàngu la pa-ndàdiku la tana yiana, napa nyuta mbokaru-
ndanyaka lai yiahu,” wàna. 
23Tunaka nu i Ihàku laku-nanyaka hi natàka la Mbiruhemba. 
24La rudungu nuna i MIRI na-paitangu wikina lai Ihàku, napanii-nya, 
“Nyungga Alana na ama-mungga. Àmbu mangàdatu; napa kumangga-

manggau. Napa Nyungga ku-pakanyuru-nggau dàngu kuwua-nggau wàla 
wuamu madangu, rukuna na pa-njanjingu-nggu la atanggu i Ambarahàmu,” 
wàna. 
25Hàla i Ihàku pandolaku-nanyaka ngia pawotu maraku dàngu hi na-maraku-
nya i MIRI la pa-ngiangu lai nu. Na-pamaüngu ningu lai nu tàka da atana hi 
da-àkiha da humuru hawiangu. 

Na pa-njanjingu-da i Ihàku dàngu i Ambimeliku 

26La hau na lodu tàka-danyaka i Ambimeliku welingu la Nggeràru, dàngu i 
Ahuhàtu na matanggu daünya, lupa i Pikulu na ngora pabera tanatara-na ba 
damai tomaya i Ihàku. 
27Ka paàrangu-nanyaka i Ihàku, “Nggikina nu hi mimai tomaka nàhu, làti 
àmangu ba papa-madu-mingga hi miwàngga-ka welingu la tanami?” 
wànanja. 
28Danapa-ha nyuda, “Nàhu pi-manyaka ba mangga-nanggau-padua i MIRI, 
tàka ba ma-patanda-nya nahàmu-pa ka tatura lii pa-njanjingu. Harangu-wa 
29ba ndau tunggama nyuma ma-akatu, hama tuna nyumai duma ba nda ma-
handàkangu patu-nggàmu ma-akatu nyumu. Hàmu-mana-nyaka nu na 
hurima nyuma hanggangu lai nyumu hi mapuli dàngu hàmunggau palaku. 
Lohangu-mana-nyaka duma lai nyuma i MIRI ba na-pakanyuru-nggau 
nyumu,” wàdanya. 
30Tunaka nu i Ihàku hi na-paloku-nja pangangu da ariyaa-na, ka ngangu 
ngunungu-danyaka. 
31Hadangu harii la mba - mbaru pa-njanjingu-danyaka nimbihu-da ba da-
jorutu wànya harangu. Hàla i Ihàku hi na-kamahi-nja lii malangu ba dalaku 
tàka hi da-pahewa pa-ariyangu. 
32La lodu nunama ba damai da atana i Ihàku papanii-nya rukuna na humuru 
na pambàda àkida, “Mbàda ngalangu-maka wai,” wàdanya. 
33Hàla i Ihàku natunya tamu nuna na humuru “Harangu” wànanya. Nuya na 
pakiri-na, “Mbiruhemba” hi kiri wàdanya nuna na paraingu. 

Da papaha-na i Ehaü welingu la banjaru hangàdangu 

34Ba patu kambulu ndau-naka na lurina i Ehaü, lalei-nanyaka ba tau madua-
ha da ana karia kabihu banjaru Heti, nu i Yunditu anana i Mbaeri dàngu i 
Mbàhamàtu anana i Elungu. 
35Nuda da kawini tau madua da-pahanduka-ya na lurida i Ihàku dàngu i 
Ripuka. 

Dedi 27 

I Ihàku ba na-pakanyuru-nya i Yakupu 

1La hau lodu i Ihàku ba na-kaweda-ka dàngu napoki-mbuka, paau-nanyaka i 
Ehaü, na ana ma-maaya dehina, tuhangu-na, hi napanii-nya, “Ananggu!” 
wàna. “Ou ama,” wàna i Ehaü. 
2I Ihàku napanii, “Pi-mamu-nggaka nyumu ba kaweda-manggu-nyaka dàngu 
talànga wanguna nda kuluri mandai-apa. 
3Jia-duya piti-yawa na tandai panamu dàngu da ana panamu, luawa kau pa-
tamangu heu banda la maràda. 
4Manahu pa-màtaku-ya hama tuna na pakàli mbuhanggu, hàla kau ngàndi-
ngganya. Napa ba kuhàla pangangu ka kuwua-nggaunya na kanyuru-nggu 
ba talànga ndedi metinggu,” wànanya. 
5Na pa-banjarungu-da i Ihàku dàngu i Ehaü narongu-ya paraïna i Ripuka. Ba 
nalaku-ka i Ehaü pa-patamangu, 
6panii-nanyaka i Ripuka lai Yakupu, “Bidi rongu-ma-anggunya na amamu ba 
napanii-nya i Ehaü, 
7‘Lua kau pa-tamangu heu banda dàngu kau manahu pa-màtaku-ngga. Ba 
kuhàla-ka pangangu, napa kuwua-nggaunya na kanyuru-nggu la hanggana i 
MIRI, ba talànga ndedi kumeti,’ wànanya. 
8Na, ha ananggu, patingingu dàngu wànyawa yiana na papanii-nggunggau. 
9Luawa la pangia-da da mbimbinda, dàngu kau pindi dua ngiu ana kamàmbi 
ma-kambombu, ka ku-manahu-nya pangangu pambuha-na na amamu. 

10Hàla kau ngàndinya ka nangangu, hàlaka nu ka nawua-nggaunya na 
kanyuru lai nyumu ba talànga ndedi metina,” wànanya. 
11Tàka i Yakupu hi na paniinya na inana, “Ha ina, ka ni ba na-hawulu na 
ihina i Ehaü, tàka nyungga yia ba ndia? 
12Napa hi nadàma biaya na ihinggu i ama nu ka pi-nanggaka ba panyonga-
nggunya; napa nda nawua - anggapa kanyuru tàka ràtungu-yaka lai 
nyungga,” wànanya. 
13Nahema na inana, “Àmbu mangàdatu, dou na ananggu. Màta kutanggu-
nya nyungga na ràtungu mbuu ndàbana. Tundu bianya jàka nggàraya na 
papanii-nggunggau, luawa papiti-ha nuda da kamàmbi,” wànanya. 
14Ka lua-nanyaka i Yakupu papiti-ha da kamàmbi hi nangàndi-nya na inana, 
hàla i Ripuka hi na-manahu-nya pangangu pambuha-na i Ihàku. 
15Tunaka nu i Ripuka hi napiti-ya na pakina i Ehaü na ma-manandangu 
halawàla, da pa-pahàmu-na la uma, hi napahau-nya i Yakupu. 
16Na-wunjilu-nya manula ana kamàmbi da punguna dàngu na pola nggoruna 
i Yakupu na manda hawulu. 
17Hàla hi na-pakata-nya i Yakupu da pangangu pa-manahu-na da ma-màtaku 
lupa da roti da-papandoi-na. 
18Hàlaka nu lua-nanyaka i Yakupu la amana hi napanii, “Ama!” hi wàna. 
“Ou,” hi wàna, i Ihàku. “Nggamukau, Ehaükau jàka ndia Yakupu kau?” 
wàna. 
19Nahema i Yakupu, “Ehaüka na ana ma-maaya dehimu. Bau palewa-ka ku-
palaku-mayaka. Mandapu-wa kau ngangu tolungu pa-patama-nggu yiada da 
pangàndi-nggu, ka peku pa-kanyuru-mungga na ama,” wànanya. 
20Napaya i Ihàku, “Ka lalu mbana renggakau pa-ngalangu ananggu,” 
wànanya. Nahema i Yakupu, “Ka ba i MIRI Ala-maka na palumu-mu na 
maluu padeni-ngga,” wàna. 



76 

 

 
Na Huratu Matua 

© 1995, Indonesian Bible Society. 
 

 
 

 

 

 

21Hàla i Ihàku hi napanii-nya i Yakupu, “Maikau mareni-ki ka kudàma-kau, 
Ehaü làngatàka-dukau?” wàna. 
22I Yakupu hi nalihi-nya na amana, tàka na amana hi dadàmaya hi napanii: 
“Na nggorumu hama tuna nggoruna i Yakupu-kau, tàka na pungumu hama 
tuna punguna i Ehaü-kau,” wànanya. 
23I Ihàku nda natanda-aya ba jiaya i Yakupu, nadu da punguna, ba da-hawulu 
hama tuna da punguna i Ehaü. Tàka la rehi ka ku-pakanyuru-nyawa ba 
wànaka, 
24hili paàrangu-mana-nyaipa handàkangu, “Jia làngatàka-dukau i Ehaü?” 
wàna. “Tubana, jia-maka,” hi wàna i Yakupu. 
25Hàla ka panii-nanyaka i Ihàku, “Wua-ngganya nana na tolungu. Napa jàka 
kuhàla pangangu ka kuwua-nggaunya na kanyuru-nggu lai nyumu,” wàna. 
Nyuna i Yakupu nawua-nya na tolungu na amana dàngumbu hawutu 
angguru pa-unungu. 
26Ka panii-nanyaka na amana, “Mai kikau la lihinggu, ananggu, kau puduku-
ka,” wàna. 
27Ba nalihi-nyaka paraïna i Yakupu la pa-puduku-ya, pàda-nanyaka i Ihàku 
na-hambungaru pakina i Ehaü, ka pa-kanyuru-madua-nanyaka. Napanii i 
Ihàku, “Nawau hambungaru-na na ananggu hama tuna wau hambungaru 
maràda-ya na pambàda pa-kanyuru-na i MIRI. 
28Màla àruwa i MIRI ka na wua-nggamu mburungu welingu la awangu, na 
matunya pa-kamboka wàngu na wokamu! Màla àru Nyuna ka nawua-nggau 
uhu nggàndumu dàngu angguru mabundu làndangu! 
29Màla àru na banjaru dangu kau atanya dàngu na kabihu - kabihu banjaru 
ka na-karadaku lai nyumu. Màla àru kau ngia dita la nua la kalembi-mu 
mbuu ndàbana, dàngu da wàla wuana na inamu ka da-maràbaku la 
hanggamu. Màla àru ka nanggàna-ya ràtungu mbuu ndàbana na tau na 
maràtu-nggau dàngu ka pa-kanyuru-nya mbuu ndàbana na tau na ma-
pakanyuru-nggau,” wàna. 

I Ehaü ba na-kamahingu kanyuru lai Ihàku 

30Ndedi nggi mandai ba nahàla-ka pa-wuangu kanyuru i Ihàku dàngu ba 
nalaku-ka i Yakupu, i Ehaü ayana, beli-nanyaka weli pa-patamangu. 
31Nyuna manahu-mananyai duna pangangu ma-màtaku hi nangàndi-nya na 
amana, “Mandapu-wa ama, kau ngangu tolungu pangàndi-nggunggau, ka 
peku pa-kanyuru-mungga,” wàna. 
32“Ka nggamukau?” hi wana i Ihàku ba na-paàrangu. “Nyungga Ehaü, anamu 
ma-maaya dehi,” hi wàna. 
33Ka nda - ndànda-naka mbuu ndàbana na ihina i Ihàku, dàngu hi na-
paàrangu, “Ka jàka tuna nu, ka nggamu-yaka na ma-patamangu bànda dàngu 
na mangàndi-ngga ni kawai? Kunga-manyaka ba ndedi mutàka. Hàla mbàda 
wua-nggunyaka na hupu njàpu kanyuru-nggu lai nyuna, nàhu na kanyuru 
nuna màngi-mananyaka duna lundu nu - nu,” wàna. 
34Ba narongu-yaka nuna, ka kaladaku-madua-nanyaka pahii i Ehaü dàngu 
kahàdiku nda ukuya na etina, “Pakanyuru àrunggai duku làti ama!” wàna. 
35Napayai Ihàku, “Na eri-muka na mamai lai yiahu hi na-panyonga-ka. 
Nyunaka na mambàda pitiya na kanyuru na pa-wuangu-ya nyuna ba 
wànggu-nggau làti,” hi wàna. 
36Na-kataku-ya i Ehaü, “Yiana pa-nduangu wàngu-nanyaka pa-panyonga-ka. 
Mutalu-du hi Yakupu-ya na tamuna. Mbàda hàla-manaka nyuna papiti-ya na 
ngàba pa-maaya wànggu, tàka nàhu hili piti-nanyai na kanyuru tunggunggu 
nyungga làti. Màla ama nda hilu ningu mapa nu kanyuru hau tunggunggu 
nyungga?” wàna. 
37Nahema i Ihàku, “Nyuna kutu-yaka mirimu, dàngu mbuu ndàbada da nua 
da kalembi-na kutu-haka atana. Nyungga kuwua-nyaka nyuna uhu 
nggàndumu dàngu angguru. Nàhu nda nggàra ndoku-apa maningu ka 
kuwua-nya ba wànggunggau, dou na ananggu!” wànanya. 

38I Ehaü nda na-pànjangu-ma pa-kamahi-nya na amana, “Ka jiama-ayaka ba 
hauna ama na kanyuru-mu? Pa-kanyuru àrunggai duku ama!” wàna. Hàla 
hili hii-mananyai. 
39Tunaka nu ka panii-nanyaka i Ihàku lai nyuna, “Napa nda ningu-apa 
mburungu la awangu lai nyumu, napa nda ningu-apa woka ma-kamboka 
tunggumu nyumu. 
40Napa luri wàngu-munya hapanda-amuka dumu nyumu, na nyuna ba tuna, 
nyumu naata-nggauka na erimu, tàka jàka mu-patula ngganggangu lai 
nyuna, napa mu-pahàlangu welingu la kuwaha-na,” wànanya. 
41I Ehaü na-paumbinya i Yakupu, nadu na amana ba nawua-dunyaika na 
kanyuru-na la erina. Pa-kanandi-na, “Piranai-pa na metina i ama, hàla pa-
palundungu hawina napa ku-pameti-ya i Yakupu!” wàna. 

I Ihàku na-paràha-nya i Yakupu palaku lai Lambàngu 

42Ba na ronguka i Ripuka na ruku pawuku-na i Ehaü, ka parahangu-nanyaka 
tau pa-paaunya i Yakupu hi napanii-nya, “Patingingu, na ayamu i Ehaü tuu-
nanyaka kiringu ka kupameti-ya wànanggau. 
43Na, tundu-nyawa yiana jàka nggàra wànggungau. Laku parenggangu-wa la 
ayanggu i Lambàngu la Haràngu, 
44dàngu ndàdiku dànyawa lai nu pi - pira mandaina, lupa na wàdaru na 
hànggana na ayamu, 
45dàngu ka lupa na-maromba-nya jàka ngga - nggàraya na pandoku-mu 
hanggangu lai nyuna. La malamiri napa ka ku-paràhangu tau palua papiti-
kau kau beli yiahu. Nda ku-mbuhangu-a jàka handàka mbulangu-da da 
ananggu pa-kadua-da la dalu hau lodua,” wàna. 
46Ka panii-nanyaka i Ripuka lai Ihàku, “Nyungga hoda-nanggaka dàngu 
kumayau-ka paita-ha da papaha-na i Ehaü welingu la kabihu banjaru tau 
hangàdangu. Jàka na-kanoma anakaria tau Hetimai duna i Yakupu na-
rihingu hàmu ka kumeti bia,” wàna. 

Dedi 28 

1Tunaka nu i Ihàku napaau-nya i Yakupu, hàla pa-kanyuru-nanyaka hi 
napanii-nya, “Àmbu jia laleimu la kawini Kanaàngu. 
2Lakuwa la Mahupatamia, la nuana i Mbetuilu bokumu, pitiya na haàtu na 
anana na tuyamu i Lambàngu. 
3Màla àru i Ala Mahupu-mbiha ka na-pakanyuru-nya na laleimu dàngu ka 
nawua-nggau ana umbuku madangu, ka lupa njadimu boku la mangilu-na na 
banjaru dangukau! 
4Màla àru i MIRI ka na-pakanyuru-kau nyumu dàngu da wàla wuamu, hama 
tuna ba na-pakanyuru-nya i Ambarahàmu, màla àru kau mangunya na tana 
yiana na-pangia-mu nàhu, na pambàda wua-nanya i Ambarahàmu paraïna i 
Ala!” wàna. 
5Tuna nu i Ihàku ba napuli-nya i Yakupu palaku la Mahupatamia, lai 
Lambàngu anana i Mbetuilu tau Aràmu. I Lambàngu ayana i Ripuka inana i 
Yakupu dàngu i Ehaü. 

I Ehaü ba nahili lalei 

6I Ehaü narongu-ka ba na-pakanyuru-nya i Yakupu paraïna i Ihàku dàngu ba 
napuli-nya palaku la Mahupatamia la papiti papaha-na lai nàhu. Dàngu na 
rongu-mbuka nyuna i Ihàku la rehi pa-kanyuru-nanya i Yakupu, ba na 
hirinya i Yakupu papiti anakaria Kanaàngu. 
7Hinggilu-na nu, nyuna i Ehaü napinya i Yakupu ba na-tundungu la pulu 
amana inana dàngu ba mbàda hambàda-naka la Mahupatamia. 
8Ka pi-nanyaka nyuna i Ehaü ba nda na-mbuhangu kawini Kanaàngu i Ihàku 
na amana, 
9jia-duyaka hi nalua i Ehaü lai Ihimailu, anana i Ambarahàmu, hi na-
kanoma-ya na anana i Ihimailu na ma-tamungu Mahalàtu, erina i 
Nembayutu. 

Na manggadipangu-na i Yakupu la Mbetilu 

10Ka dunjaku-nanyaka na Mbiruhemba i Yakupu hi nalaku la Haràngu. 
11Ba natama-ka na lodu tàka-nanyaka la hau pangia, hi natodu lai nu. Ka 
tanggilungu-nanyaka ka kumahuru ba wàna; ba nawàngu pa-nulangu hau 
watu. 
12Tunaka nu ka manggadipangu-nanyaka, nyuna naita-ya na hau na panongu 
na-mandolaku la pinu tana tàka na kapuka-na natàka la awangu, tàka da 
papalewa da hei puru lai nu la panongu. 
13Tàka la lihina ndolaku-nanyaka i MIRI, na mapanii dànya, “Nyungga MIRI-
ka, Ala palumu-da i Ambarahàmu dàngu i Ihàku. Napa Nyungga kuwua-
nggamunya nyumu dàngu na wàla wuamu yiana na tana ngia pa-mahuru-
mu. 
14Na wàla wuamu napa hama dangu kumburu tanaya. Nyuda napa da-palera-
nya na ngabada la nggi mbara bia, dàngu rukumu nyumu dàngu wàla 
wuamu, napa Nyungga ku-pakanyuru-nya mbuu ndàbana na banjaru la pinu 
tana. 
15Kanandi-nya, Nyungga napa ku-ndulakau dàngu ku-mangga nggàmu, jiapa 
nda nggi-kamu mulaku ningu, dàngu Nyungga napa ku-karia belinggau la 
paraingu yiana. Nda jia dunjaku-anggunggau napa hi lupa ku-palundu 
hàlanya mbuu ndàbana na panjanji-nggunggau,” wànanya. 
16Hàla hadangu-nanyaka i Yakupu welingu la ngia pa-mahuru-na dàngu hi 
napanii, “I MIRI ninya lai yiahu, tàka hina nàhu hi kupinya!” wàna. 
17Nyuna lalu maradapu-ya hi napanii, “Ei, ma-mbàringu-duya na pangia 
yiana! Jiangu-maka duna ba Uma Alaya, pindu bokulu awangu-ya,” wàna. 
18Hadangu harii la mba - mbaru, hadangu-nanyaka i Yakupu, napiti-ya na 
watu panula-na hi na-pandolaku-ya ka nanjadi watu tanda. Na burinya wai 
mina haitungu nu la pinu watu ka panuda-nya ndumana i Ala. 
19Na pangia nuna na-patamu-nya, “Mbetilu” (Amangu Luhu wàdanya). 

20Hàla harangu-nanyaka i Yakupu, “Jàka i MIRI nandula-maduka dàngu jàka 
namangga-madungga la ànda yiana hamanai jàka nawua-madungga 
pangangu dàngu paki 
21hi lupa kubeli dàngu hamungu la uma amanggu, i MIRI nyunaka na 
Alanggu. 
22Dàngu napa kuwua-nya i MIRI hangia la hakambulu welingu la mbuu 
ndàbada da pawua-nangga i MIRI. Yiana na watu tanda na pa-pahada-nggu 
jia-yaka napa na ngia pa-lumungu lai MIRI,” wàna. 

Dedi 29 

I Yakupu ba natàka la umana i Lambàngu 

1I Yakupu na-pangala-nya nalaku-na ba na-hanggangu la tana la pahunga 
loduna na tana Kanaàngu. 
2Hi jia ita-bia-nanya na hau na humuru la padangu, dàngu la lihina pamuku-
da-padua ba tailu bàbada da mbimbi da kamàmbi, ba lai nu kàli paita ninja 
wai. Na humuru nuna pa-padàbingu watu bokulu-ya. 
3Jàka da pauhi ndàbaka da mbimbi dàngu da kamàmbi lai nu, kilu-danyaka 
la halinggi na watu paraï da ma-pawangu hàla hi da-paunu-nja da mbimbi 
da kamàmbi. Hàlaka patuna nu nyuda da ma-pawangu hi da-pandàbi belinya 
nuna na humuru. 
4Hàla paàra-nanjaka i Yakupu nuda da ma-pawangu da maninja lai nu, “Nggi 
welimi nyimi angu?” wànanja. “Welima la Haràngu,” wàdanya. 
5Nahili paàrangu i Yakupu, “Mitanda-ya nyimi i Lambàngu, anana i 
Nahuru?” wànanja. “Matanda-ya,” wàdanya. 
6“Màla nggàra ehi-naka nu?” hili wàna i Yakupu. “Nda nggàra ehi-ana,” 
wàdanya. “Tàngaru, nàmu na anana kawini na matamungu Rahilu. Ngàndi-
nanja da mbimbi da kamàmbina na amana,” wàdanya. 

7Napaya i Yakupu, “Ba jiapa biaya-pa na lodu dàngu ndedi jia-aya na rehi 
pa-patama-nja la oka da mbimbi da kamàmbi. Nggikina nuda da banda hi 
ndai paita pàkunja wai, hàla kai mangu pa-paniti-nja rumba?” wàna. 
8Dahema nyuda, “Nyuma duma, hina hi ma-paunu-nja wai da mbimbi jàka 
da-pauhi hàlaka da kabàba mbimbi lai yiahu dàngu jàka kilu-nyaka na watu 
ndàbina,” wàda. 
9Ba talànga panii dana-njaka nu, tàka-nanyaka i Rahilu dàngu da kabàba 
mbimbi kamàmbi-na. 
10Ba naita-yaka i Rahilu dàngu na kabàba-na paraïna i Yakupu, lua-nanyaka 
la humuru, hi nakilu-nya na watu ndàbina la halinggi tàka hi na-paunu-nja 
da kabàba. 
11Tunaka nu hi na-puduku-ya i Rahilu, dàngu hi nahii paraï pa-manaüru. 
12Napanii-nya i Rahilu, “Nyungga anana i Ripuka anawinina na amamu,” 
wàna. Ka palai-nanyaka i Rahilu beli la umana, la papanii-ya na rukuna nuna 
la amana. 
13Ba narongu-yaka i Lambàngu na rukuna i Yakupu, laleba-na, palai-nanyaka 
palua pa-hàmburu-ya. I Lambàngu na rohuya i Yakupu hi na-puduku-ya, hàla 
hi na-karia-nya patama la uma. Ba nahàla-ka i Yakupu pa-palara hàlanya 
naruku-na nyuna lai Lambàngu, 
14napanii i Lambàngu, “Tuba-mana, kalembi nditaku-manggunggau nyumu,” 
wànanya. I Yakupu engana la uma nuna hau wula pa-tumbukungu-na. 

I Yakupu ba naràma lai Lambàngu ka ngalanja i Rahilu dàngu i Lia 

15La hau lodu panii-nanyaka i Lambàngu lai Yakupu, “Nda nanggepi-a jàka 
muràma ju - jua bia lai nyungga, jàka jia biaya ba ngaha paana anawini-
nggunggau. Pira nu wunda pambuha-mu?” wànanya. 
16I Lambàngu dadua da anana kawini; na ma-maaya Liaya na tamuna, tàka 
na erina Rahilu-ya. 

17I Lia na tawàla wua matana, tàka i Rahilu na-talonahu ihina dàngu na-
manandangu. 
18I Yakupu nambuha-manyaka i Rahilu, jia-duyaka hi nahema-ya i 
Lambàngu, “Nyungga ku-mbuhangu paràma pihu mbua ndaungu jàka mu-
pulingga pa-kanoma-ya i Rahilu,” wànanya na tuyana. 
19Napaya i Lambàngu, “Nahàmu ningupa ka kuwua-nggaunya nyumu, 
nggàra hi kuwua-nya na tau hawiangu; ndàdiku-wa nyuna yiahu,” wànanya. 
20Ka ràma-nanyaka i Yakupu la dalu pihu mbua ndaungu ka peku ngala-
nanya i Rahilu, la etina da ndaungu nuda da-làpahu beringu ana pira mbua 
lodu ada, paraï pambuha-nya nuna na anakaria. 
21Hàlaka nu i Yakupu napanii dànya i Lambàngu, “Da-làpahu-ka da pihu 
mbua ndaungu tuya; puli-nggawa ka ku-kanoma-ya na anamu,” wànanya. 
22Hàla i Lambàngu wulu nanyaka mbabu lii lalei-lii mangoma, hi nadunda 
hàlanya na ihi paraingu. 
23Tàka nu la rudungu, nyuna i Lambàngu nda jiaya i Rahilu-a, tàka jiaya i 
Lia na pawua-nanya i Yakupu ba na-papohu-nja, ka angu-nanyaka duna i 
Yakupu nu la rudungu. (24I Lambàngu nawua-nya na atana kawini i Hilipa 
lai Lia, ka ata ngàndinanya.) 
25Hadangu la mbaru nyuna i Yakupu hinaka hi napinya ba jiaya i Lia na pa-
papohu-danya. Ka lua-nanyaka i Yakupu lai Lambàngu hi na-paàranya, “Ka 
nggikina tuya hi tumungga nu nyungga ba kuràma keha ka kungala-nya i 
Rahilu wànggu duku. Ka ni hiu panyonga-ka?” wànanya. 
26Nahema i Lambàngu, “Tundunya na huri lai yiahu, nda ukua na ma-maeri 
ka napangga-ya na ma-maaya la pa-mangoma. 
27Napa ka nanjàpu paku na remi pihu mbua lodu, napa kuwua-ma-
dunggaunya i Rahilu, mili nyuna kau ràmaki pihu mbua ndaungu,” wànanya. 

28Jiaya wàna i Yakupu, dàngu ba nalà-pahuka na remi, wua-nanyaka i Rahilu 
paraïna i Lambàngu, ka papaha-nanya. (29I Lambàngu nawua-nya na atana 
kawini i Mbiluha lai Rahilu, ka ata ngàndi-nanya.) 
30Nyuna i Yakupu angu-nanyaka i Rahilu, dàngu narihi mbuha-manyapa i 
Rahilu welingu lai Lia. Tunaka nu ka ràma-nanyaka hili pihu mbua ndaungu. 

Da anana i Yakupu 

31Ba naita-yaka paraïna i MIRI i Lia ba nda natika pambuha-nya hama tuna 
i Rahilu paraïna i Yakupu, ka pahia-nanya pa-paana i Lia paraïna i MIRI, 
tàka i Rahilu ndedi mapa ningu anana. 
32I Lia naworu ihina hi na-paana-nya na haàtu na anakeda mini, “I MIRI 
naita-yaka na handuka-nggu, nàhu duku mbuha-nanggaka na leinggu,” 
wàna. Hàla hi na-patamu-nya “Rumbingu” na anana. 
33Hili woru ihi-mananyai i Lia, hi na-paana-nya na haàtu na anakeda mini, 
“I MIRI nahili wuangga haàtu anakeda mini nadu ba narongu-ka nyungga ba 
nda nambuha-ngga leinggu,” wàna. Hàla hi na-patamu-nya “Hamiungu” na 
anana. 
34Hili woru ihimananyai i Lia, hi na-paana-nya na haàtu na anakeda mini, 
“Nàhu na leinggu karitaku-nanyaka duku lai nyungga, nadu ba tau madua 
haàtu-haka da anakeda mini pa-paana-nggunya.” Hàla hi na-patamu-nya 
“Lewi” na anana. 
35Tunaika nu hili woru ihimananya i Lia, hi na-paana-nya na haàtu na 
anakeda mini, “Nàhu duku kuwotu-nya i MIRI,” wàna. Hàla hi na-patamu-
nya “Yahunda” na anana. Hàlaka nu jiaka-naka pa-paana i Lia. 

Dedi 30 

1Tàka i Rahilu ndedi-mapa ningu anana. Jia-duyaka ba tuna nu hi na-kapihi-
nya na ayana, hi na panii danya i Yakupu, “Wuangga duku ananggu, jàka 
ndia mata ka kumeti bia,” wànanya. 

2I Yakupu nambeni-nya i Rahilu, hi napanii, “Nyungga nda Ala-aka. I Alama 
duna na matuna-nggau nu hi ndau paana,” wànanya. 
3Napayai Rahilu, “Yiana na atanggu i Mbiluha; katuda angunya, ka na-paana. 
Ba tuna màta ka naina-ngga nyungga rukuna nyuna,” wàna. 
4Ka wua-nanyaka i Mbiluha na leina, tàka i Yakupu hi na katuda angunya 
nuna na atana. 
5I Mbiluha naworu ihina hi na-paana-nya na haàtu na anakeda mini. 
6I Rahilu na panii, “I Ala na-patandangu-ka wai ngeranggu nyungga. Na 
rongu-yaka na kamahingu-nggu, hi na wuangga haàtu anakeda mini,” wàna. 
Hàla hi na patamu-nya i Ndàngu na anana. 
7I Mbiluha hili woru ihi-nanyai hi na-paanangu haàtu anakeda mini. 
8Napanii i Rahilu, “Nyungga ku-pamukaru mbana etingu, ba ku-hangganya 
na ayanggu, nu talu-nggunyaka,” wàna. Jia-duyaka hi na-patamu-nya 
Nàputali na anana. 
9Ba napà-danguka wikina i Lia ba nda nahili ngalangu-pa ana, wua-nanyaka 
na atana i Hilipa lai Yakupu ka natuya papaha-na. 
10I Hilipa na-paanangu haàtu anakeda mini. 
11Napanii i Lia, “Wangu-manaka duku,” wàna, hàla hi na-patamu-nya 
Nggàtu na anana. 
12I Hilipa hili pa-anangu-mananyai haàtu anakeda mini, 
13napanii i Lia, “Oha-angguka! Nàhu duku mbuu ndàbana na kawini, oha-
amuka, wàna hàla-nggaka,” wàna. Jia-duyaka hi na-patamu-nya Ahiaru na 
anana. 
14Nu la wula muti uhu nggàndumu, wenangu-nanyaka i Rumbingu la 
maràda, ka hunggu-nanyaka lai nu na pingi ai paworu wàngu, hi nangàndi-
nya i Lia na inana. Napanii Rahilu lai Lia, “Wuangga duku hakudu welingu 
la tàda ai pahunggu-na na anamu,” wànanya. 

15Nahema i Lia, “Ndedi natoma-mapa nu bau wàhiya na leinggu? Nàhu hili 
kamangu-munyai papiti-ya na tàda ai pahunggu-na na ananggu,” wàna. 
Napanii i Rahilu, “Jàka mubihu pawua-ngganya nana na tàda aina na anamu 
lai nyungga, pekuna la rudungu nàhu kau katuda dànya i Yakupu,” wànanya. 
16Ba nabeli-ka i Yakupu la uma welingu la padangu nu la malingu, hàmburu-
nanyaka paraïna i Lia hi napanii danya, “Katuda angu-nggawa nyungga la 
rudungu nàhu, nadu ba mbàda wua-nggunyaka himbalu-na nuna wàngu tàda 
aina na ananggu,” wàna. Hàla angu-nanyaka nyuna paraïna Yakupu la 
rudungu nuna. 
17I Ala na-kataku-ya na kamahingu-na i Lia, ka woru ihi-nanyaka hi na-
paana-nya na anana na palima wàna. 
18Napanii i Lia, “I Ala nawua-nggaka wundanggu ba kuwua-nyaka i Hilipa 
na leinggu,” wàna, jia-duyaka hi na-patamu-nya Ihakàru, na anana. 
19Hili woru ihi-mananyai i Lia hi na-paana-nya na anana na panomu wàna. 
20Napanii, “I Ala nawua-nggaka tunggunggu mambana manandangu. Nàhu 
duku tembi-nanggaka na leinggu, nadu ba tau manomu-haka da ananggu 
mini pa-paananggu,” wàna, jia-duyaka hi na-patamu-nya Hembulungu, na 
anana. 
21Hàlaka nu i Lia na-paana-nya na hàatu na anakeda kawini na pa-
patamungu Ndina. 
22Hàla ka namu-nanyaka Rahilu paraïna i Ala; na-kataku-ya na hamayangu-
na hi pekuna paningu anana. 
23Ka woru ihi-nanyaka i Rahilu. Hi na-paanangu haàtu anakeda mini. 
Napanii i Rahilu, “I Ala naàli wàru-nyaka na makia-nggu. 
24Mala àru i MIRI ka nawua-kingga hili haàtu anakeda mini,” wàna. Jia-
duyaka hi na-patamu-nya Yuhupu na anana. 

Na pa-tawarungu-da i Yakupu dàngu i Lambàngu 

25Ba nahàla-ka i Rahilu pa-paana-nya i Yuhupu, napanii i Yakupu lai 
Lambàngu “Tuya, puli-nggawa ka kubeli la parainggu. 
26Pahia-ngga ka kulaku karia-nja da papaha-nggu da madua hamanai da 
ananggu. Hi kungala-nja nyuda jiaya ba kuràma lai nyumu Tuya. Pi wiki-
mamunya Tuya ba mbàda ràma dira matiki-mangguka,” wànanya. 
27Nanapa-ya i Lambàngu, “Rongu pàku: Ku-ngalangu-ka panyura-ya ba 
rukumu nyumu hi na-pakanyuru-ngga nyungga i MIRI. 
28Peka bia nu jàka pira pa-karai-mu,” wànanya. 
29Nahema i Yakupu, “Ha tuya, pi wiki-mamunya Tuya ba mbàda ràma dira 
matiki ma-ngguka, tàka hi da-bonjangu da bandamu ruku pawangu-nggu 
nyungga-maka. 
30Ba ndedi kutàka nyungga, da bandamu nyumu Tuya ndedi pira-ada, tàka 
nàhu nyumu Tuya tau wulu-kauka. I MIRI na-pakanyuru-nggauka rukunggu 
nyungga. Nàhu duku jia-yaka na rehina ba kuràma ndumana na kuru uma 
wikinggu,” wànanya. 
31Napanii i Lambàngu, “Ka nggàra-maka bàdi ràka pawua-nggunggau?” 
wànanya. Nahema i Yakupu, “Àmbu nggàradu pawua-mungga Tuya! 
Nyungga duku daingu-mana ba kupawa-nja da bandamu, mili nu kau pajia-
ya na paniinggu Tuya: 
32La lodu nàhu kau pulingga ka kulua la padua kabàba mbimbi kamàmbimu, 
ka kupiti-ha da ana mbimbi da ma-mitingu, dàngu da ana kamàmbi ma-
mbàlangu jàka ndia da ma-kadutulu. Nudaha duku da wundanggu da paora-
nggu. 
33La malamiri napa peku pimu-nyaka Tuya na tànjinggu hi ndia. Jàka era 
maimu pa-tàngaru-ha da wundanggu, jàka mu-itangu kamàmbi manda 
kadutulu jàka ndia manda mbàlangu, jàka ndia kai mbimbi manda mitingu, 
pi-maamu-nyaka ba banda pa-manganga-nggunja,” wàna. 

34Nahema i Lambàngu, “Jiaya! Napa ka tatundu bianya hama tuna ba 
wàmu!” wànanya. 
35Tàka la lodu nuna i Lambàngu na-kawàri hàlaha da kamàmbi bumbu da 
ma-pandàningu jàka ndia ma-mbàlangu dàngu jàka ndia maningu bara 
kalimbungu dàngumbu na-kawàri hàlaha da mbimbi mitingu. Tunaka nu na 
paràha-nja da anana pa-paloku-ha nuda da banda, 
36hàla laku-danyaka hi dangàndi-ha nuda da banda maraünya i Yakupu, tailu 
mbua loduna ba lakunya. Na rihida da kabàba mbimbi kamàmbi-na i 
Lambàngu, i Yakupu na mapawa-nja. 
37Tunaka nu i Yakupu hi napiti lai muru welingu la ai langira ai nahu dàngu 
ai haki, nabinu pahonga - pahonga-nja da tàdada hi da-kambora. 
38Na-bànjalu-ha nuda da lai ai, la tuba hangga kabàba kamàmbi, daa la ngia 
paunu-da wai, nadu unungu wai jàka wàda nuda da banda ba da-mbuhangu 
pa-paminingu. 
39Jia-duyaka nuda da kamàmbi jàka da pa-miningu-ka la tubada nuda da ai 
pa-kambora, napa da anada da pa-ndàningu jàka ndia da-mbàlangu jàka ndia 
da-kadutulu. 
40Tunaka nu i Yakupu napiti-ha da mbimbi hi na-pahangga-nja la kamàmbi 
mbàlangu dàngu mitingu. Ba wàngu pa tuna nu ngalangu duna-nyaka kabàba 
banda wikina dàngu hi na-kawàri-ha welingu la kabàba bandana i 
Lambàngu. 
41Jàka era pa-miningu-daka da banda da ma-halangatu, bànjalu-nanjaka da 
ai pa-kambora-na la hanggada nuda da banda, nu daa la ngia paunu-da wai. 
42Tàka na-nyuna nuda da lai ai nda na-bànjalu-aha la tubada da banda da 
ma-mangonangu. Jia ba tuna mbuu ndàbada da banda da mabara da-
mangonangu, nu jia-duhaka da bandana i Lambàngu, tàka mbuu ndàbada da 
banda da ma-mamitingu, da ma-mbàlangu dàngu da ma-kadutulu da-
halangatu, nu jia-duhaka da bandana i Yakupu. 

43Ba tunaka nu jia-duyaka i Yakupu hi lupa wulu nda ukuya. Nyuna ningu 
dangu kabàba mbimbi, kamàmbi, ota, kalandai, dàngu ata danguna. 

Dedi 31 

I Yakupu ba napalai welingu lai Lambàngu 

1I Yakupu narongu-ha ba dapanii da anana i Lambàngu, “I Yakupu napiti 
hàla-mahaka da banda manguna na amanda. Mbu ndàbada da pawulu-na 
welida la amanda nyuta,” wàda. 
2I Yakupu naita-mbuyaka i Lambàngu ba nda nahili hawelaru dànya hama 
tuna la wungana. 
3Tàka i MIRI napanii-nya i Yakupu, “Beliwa dumu la tana amamu dàngu la 
nua kalembimu. Napa Nyungga ku mangga - manggau,” wànanya. 
4Hàlaka nu i Yakupu palewa-nanyaka tau pa-paninya i Rahilu dàngu i Lia, la 
pamai tomaya nyuna la maràda ngia pa-pawangu-na mbimbi kamàmbi-na. 
5Napanii-nja paraïna i Yakupu, “Nàhu ba kuita-ya na amami nda nahilu 
hawelaru da-anggapa hama tuna na-pakàli wàna; na nyuna i Ala na palumu-
na na amanggu manggana-padua-nangga. 
6Nyimi na bai dua mi-pimbunya nyungga ba kuràma la amami ba lundu 
diranggu. 
7Jiapa-a ba tuna nu mbàda lapi-nanggaka dàngu mbàda pa-hakambulungu-
naka pa-panjilu-nja da wundanggu. Na nyuna i Ala nda na-pahia-anya 
patungga ma-akatu nyungga. 
8Ba jiaya na paniina na amami, ‘Da kamàmbi da ma-kadutulu jia-aha da 
wundamu’ ba wànangga, ka paana ndàba madua-danyaka da kabàba 
makadutu - kadutulu. Ba napanii-ngga, ‘Da kamàmbi da ma-mbàlangu jia-
aha da wundamu’ ba wànangga, ka pa-anangu hàla madua-danyaka ma-
mbàlangu da kabàba. 
9Tuna nuduka i Ala ba napiti-ha da kabàba banda manguna na amami hi 
nawua-ngganja nyungga. 

10Nu la rehi pa-miningu-da da banda, ku-manggadipangu pangita-ha mbuu 
ndàbada da bumbu kamàmbi da ma-talànga pa-miningu da-pandàningu, da-
kadutu - kadutulu dàngu da mbàlangu. 
11Tàka i Ala la hada papalewa, napanii-dàngga nu la manggadipangu, 
‘Yakupu!’ wànangga. ‘Ou, MIRI’ hi wànggu. 
12Nahili panii na papalewa, ‘Tàngaru, mbuu ndàbada da kamàmbi bumbu da 
ma-talànga pa-miningu ba da-pandàningu, ba da-kadutulu dàngu ba da-
mbàlangu. Wuku-manggu pa-paloku tunggunggau nu nyumu, nadu ba kuita-
duyaka mbuu ndàbana na pawunda-na i Lambàngu hanggangu lai nyumu. 
13Nyungga maka Ala ma-paitangu wikina lai nyumu la Mbetilu. Lai nu 
nyumu mbàda pa-nudangu-muka hau watu tanda, bau wàngu paburi-nya 
mina haitungu la pinuna. Lai numbu nyumu bau patura pa-njanjingu lai 
Nyungga. Nàhu kamomatu-wa dàngu beliwa la tana ngia padedi-mu,’ ” 
wànangga. 
14Dahema i Lia dàngu i Rahilu, “Nda ningu-apa duma tangguma welingu la 
pawulu-na i ama pa-kangeha-ma. 
15Nyuna ba nareki-kama hama tau hangàdangu-kama. Ba hàla-madu-naka 
padangga-nggama dàngu jàka nggàraha da pekeina duna rukuna nuna ba 
mbàda pambuta-mbuna-haka. 
16Mbuu ndàbada da pawulu da pambàda pitina i Ala welingu la amama làti 
ba mangu-madu-manja dàngu ba manguda da ana-madu-manja. Wa bia-
nyawa nu jàka nggàra wànanggau i Ala lai nyumu,” wàdanya. 
17-18Ka kamomatu-nanyaka i Yakupu la pabeli la amana la tana Kanaàngu. 
Nawotu-ha da papaha-na dàngu da anana la kajia ota dàngu hi naweli-nja 
mbuu ndàbada da kabàba mbimbi kamàmbi-na hamanai mbuu ndàbada da 
pambàda ngalana la Mahupatamia. 
19La rehi nuna nyuna i Lambàngu la padangu-ya talànga nggutingu-da wulu 
mbimbi, nu la rehina nuna-duka i Rahilu ba na-manganga-ya na kahala hada 
hiwaru kabihu manguna na amana. 

20I Yakupu na-kahili-ya i Lambàngu ba nda na-paihi-nya na lakuna. 
21Napiti hala-maha da banda mangu-naka hi nalaku pare - renggangu. 
Napala-ya na Luku Epuràtu hi na-hanggangu la ngaba ma-palindingu la 
Nggiliatu. 

I Lambàngu ba nakeha-nya i Yakupu 

22Palàngangu tailu mbua lodu hinaka hi ningu mapanii-nya i Lambàngu 
napalai-ka i Yakupu wàdanya. 
23Ka pauhi-nanjaka da tauna i Lambàngu hi da-pakariangu pakeha-nya i 
Yakupu, pa-làngangu pihu mbua lodu-mapa hi damangu patoma-nya la 
ngaba ma-palindingu la Nggiliatu. 
24Nu la rudungu namai i Ala lai Lambàngu la manggadipangu-na, hi napeka-
nya, “Rimangu, màtangu ailulu nyumu la pa-nggànggalu-ya i Yakupu jiapa 
ka wàngu hau jua-a kareuku,” wànanya. 
25La rehi nuna i Yakupu mbàda pandàngi-naka maüna la hau tunduna. 
Tunaka nu i Lambàngu dàngu da tauna pandàngi-madanyai duda maüda la 
hili hau tundu la ngabana lai numai. 
26Hàlaka nu napanii i Lambàngu lai Yakupu, “Nggikina hiu kahili-ka tàka hiu 
palai ngàndiha da ananggu hama tuna na tanawangu la pabera? 
27Nggikina hiu kahili-ka tàka hi laku winingu bia-munya, màta ka kulaku-
wa ba nda ana wàmumbu? Jàkau peka pàku làti lakumu kupuli-manggau 
duku làti dàngu hàmu etinggu, ba ku-pakaria-nggau ludu, anamongu, lamba 
hakapapa dàngu jungga! 
28Nyumu ndau pahia-ngga la pa-puduku pàkuha da ananggu da umbuku-
nggu ka ku-pahewa dànja. Manduba langatàka-ya na palimu nyumu! 
29Kumàka-ma duku làti nyungga patunggau ma-akatu, jia-aya kamodu i Ala 
na palumu-na na amamu na-panau-ngga ka àmbu jia nggànggalu-nggunggau. 

30Kupi-manya bau laku tumu nu ba rinjungu-mamu-nyaka pabeli. Tàka 
nggikina nyumu hiu manganga-ya na kahala hada hiwaru kabihunggu?” 
wàna. 
31Tàka nahema i Yakupu, “Nyungga hi kulaku winingu tunggu nu, 
mangàdatu-ma-anggunggau Tuya, napa napàtu duha i Tuya da anana,” 
wànggunggau. 
32“Jàka jiaya nu na kahala hada, jàka ningu nu haàtu lai jiahu ngia 
pahunggu-munya, mambàda manganga-ya, napa nyuna ka huku pameti-ya. 
Pareha-wa na Tuya napa hi ningu nu malanja-mu lai yiahu. Jàka ningu, piti 
biaya. Napa da angunda ka da-hakahii ndàbanya,” wàna. I Yakupu duna nda 
napi-anya ba i Rahilu duna na ma-manganga-ya nuna na kahala hada. 
33Ka lua-nanyaka i Lambàngu la maüna i Yakupu pa-linggaru-ya; hàlaka nu 
la maüna i Lia dàngu la maüda da ata ngàndi da madua, tàka nda nahunggu-
aya nuna na kahala hada. Hàla hi natama la maüna i Rahilu. 
34Ba talànga tuna nu, nyuna i Rahilu mbàda piti-nanyaka nu na kahala hada 
hi natuya daa la ndàni hela ota, tàka nyuna wiki hi na-mandapu la pinu hela. 
I Lambàngu na-linggaru hàlaya na maüna i Rahilu, tàka nda nahunggu-aya 
nuna na kahala hada. 
35Hi napanii i Rahilu la amana, “Àmbu jia mbeni-dumu ama, ba nda peku 
hadangu-nggu pa-hamburu-kau, nyungga ba talànga tàka-nangga 
wulanggu,” wànanya. Nahimbu pa-hàmungu-ma i Lambàngu, tàka jia-maya 
ba nda nahunggu-ya nu na anatau. 
36Ka mbeni-nanyaka i Yakupu, “Nggàra-mayaka nu na akatu pawunda-nggu 
nyungga?” wàna ba na-hawuwatu, “Nggàraya nu na njalanggu hi tuu-inaka 
na keha-mungga? 
37Nàhu bau hàlaka pa-linggaru ndàbaha da malanja-nggu, màla muhunggu-
yaka nu na mangumu Tuya? Paluhu-yawa nu kau bànjalu-ya lai yiahu ka 
pekuna da taunggu nyungga hamanai da taumu nyumu ka daita-ya dàngu ka 
dabota-ya jàka nggamuya lai nyuta tau madua na ma-mànangu. 

38Dua kambulu ndau-ngguka ba ku-engangu lai nyumu Tuya. Da kabàba 
mbimbi kamàmbi-mu da bonjangu-ka paworu pa-mbàmbaru dàngu ndedi 
ku-handàkangu-maduku parupu heu ana bumbu kamàmbi-mu welingu la 
banda pawulu-mu. 
39Da mameti da pakau banda bohu nda ku-handàkangu-a pangàndi-nggau 
nyumu, tàka nyungga wikima duku ma-hiluha. Da pa-manganga lodukai jàka 
ndia rudungu-kai naingu màna bau karuhi-ka ka kuhilu-ya. 
40Nua naingu màna duku ba ku-pambanahungu la lodu dàngu ba kumaringu 
la rudungu. Dàngu nda kukàli katuda-mbu. 
41Tuna nu na ngeranggu nyungga ba kuràma lai nyumu Tuya ba dua 
kambulu ndau pa-tumbukungu-nggu. Hakambulu patu mbua ndaunggu ba 
kuràma lai Tuya la pangala-nja da anamu Tuya da madua – dàngu nomu 
mbua ndaunggu la pangala wànja da kabàba mbimbi kamàmbi-nggu. Dàngu 
la ngaba mandai tuna numbu ba mu-pahakambulu wundangu la pa-panjilu-
nja da wundanggu. 
42Làti jàka nda namangga-ngga na Ala boku la mangilu-nggu, na Ala na 
palumu-da i Ambarahàmu dàngu i Ihàku, jiangu-maka dumu làti Tuya bau 
paràha-ngga pabeli lima juanggu. Na nyuna i Ala mbàda hamata-nanggaka 
la handuka-nggu dàngu la paràma-nggu na pambàda paloku-nggu, nu 
kamodu wuangu-nanyaka botangu-na,” wàna. 

Na pa-panjanjingu da i Yakupu dàngu i Lambàngu 

43Napaya i Lambàngu lai Yakupu, “Nada da tau kawini madua ananggu-nja; 
da anada mangunggu nyungga-ha, da kabàba mbimbi mangunggu nyungga-
mbuha. Langatàka, mbuu ndàbada da paita-mu lai yiahu nyungga-ma 
mamangu-nja. Na nyuna ba tuna nda nggi - nggiki-anggu la pa-pamàndu-nja 
da ana umbuku-nggu. 
44Jia-duyaka màlawa ka tatura lii pa-njanjingu ka ta-panunggulungu watu 
tanda pa-njanjingu-nda,” wànanya. 

45Tunaka nu i Yakupu hi napiti hau watu hi na-pandolaku-ya ka tanda panda 
rombanguya. 
46Ka paràha-nanjaka da tauna pa-pauhingu watu hi da-pabundu-nja. Hàlaka 
nu hi dangangu la lihina nu na pabundu watu. 
47I Lambàngu natunya tamuna nuna na pabundu watu Yenggàru-
Hahanduta, tàka i Yakupu duna natunya tamuna Nggalitu wànanya. 
48I Lambàngu napanii-nya i Yakupu, “Yiana na pabundu watu tanda pànda 
rombangu-ya lai nyuta tau madua,” wànanya. Jia-duyaka na pangia nuna la 
Nggalitu hi wàdanya. 
49Napanii-mbu i Lambàngu, “Màla àru i MIRI ka na-kawàra hamata-ta ba 
talànga luri pa-maraungu-nda,” wàna. Jia-duyaka na pangia nuna la 
Mihipa hi wàda-mbunya. 
50Nahili panii i Lambàngu, “Nyumu jàka muwunda ma-akatu la ananggu, 
jàka ndia jàka mupiti kawini hawiangu, jiapa ka nda ningu mapinya, namu-
maya ba hamata-nanda padua i Ala. 
51Yiada-haka da watu pa-pabundunggu dàngu yiana na watu tanda. 
52Yiada da watu pa-pabundungu, hamanai nuna na watu tanda, peka-danda 
nyuta ka àmbu ku-panggaya yiana na pabundu watu la pahada-nggau 
nyumu, dàngu nyumui dumu àmbu panggaya yiana na pabundu watu dàngu 
yiana na watu tanda la pahada-ngga nyungga. 
53I Ala na palumu-na i Ambarahàmu dàngu na palumu-na i Nahuru na 
amanggu jia-yaka na manjadi hakimu napa lai nyuta tau madua,” wàna. Ka 
harangu-nanyaka i Yakupu la parongu-na i Ala na pa-maraku-na i Ihàku na 
amana, la pa-patutu-nya na njanjina. 
54Ka rupu-nanyaka heu banda hi na-maraku wànya dita la pinu palindi. Hi 
nawànda-ha da tauna la pangangu pa-mataru dànya. Ba da-hàlaka pangangu, 
todu-danyapa nu la rudungu la pinu palindi. 

55Hadangu harii la mbaru, nyuna i Lambàngu puduku-nanjaka da anana da 
umbuku-na ba na-pahewa danja, hi na pa-kanyuru-nja, ka beli-nanyaka duna 
la ngia pa-ngiangu-na. 

Dedi 32 

I Yakupu ba na-rimangu la pa-patàbuku dànya i Ehaü 

1I Yakupu na-pangala-nya na àndana. Hàla nàmu-njaka ba pi - piraha da 
papalewa da mamai tomaya. 
2Ba naita-haka nyuda i Yakupu, panii-nanyaka, “Yiana pamaü terangu-na i 
Alaya” wàna; jia-duyaka na pangia nuna hi na-patamu-nya Mahanaïmu. 
3Hàlaka nu i Yakupu na-paràhangu ba pira - piraha da tau papalewa da 
malaku mangilu-nya nyuna la tana Endumu, la palua tomaya i Ehaü na 
ayana. 
4I Yakupu na-wuanja kareuku nyuda, “Paniinya na ayanggu i Ehaü, ‘Nyungga 
Yakupu, atamu. Ba mandai tunggu nu, enganggu lai Lambàngu. 
5Nàhu ninguka hapi, kalandai, mbimbi, kamàmbi dàngu atanggu. Ku 
pangàndi-nya langu na miringgu, na pamonu-nggu ka nahàmu na etina, 
wàna, wàminya,’ ” wànanja. 
6Nu ba dabeli-ka da papalewa lai Yakupu dapanii, “Malua-duka lai Ehaü, na 
ayamu dàngu nyuna nàmu-manyaka nàmu la pamai pa-tàbuku-kau nyumu. 
Nàmu tau patu ngahuya na karia-na,” wàdanya. 
7Narongu-yaka nuna i Yakupu lalu mbana mangàdatu-ya dàngu namimu na 
etina. Hàla hi na-kawàri-ha da tau karia-na ba na-kadua jurunja, tuna numbu 
da mbimbi, da kamàmbi, da hapi dàngu da otana. 
8La pa-kanandi-na, “Jàka era tàkana i Ehaü, hi na-nàhaku-ya na juru ma-
mangilu, talànga wànguna na juru padua wàna peku-naka la pa-pamara 
wikida,” wàna. 
9Tunaka nu ka hamayangu-nanyaka i Yakupu, “Ou Ala, na palumu-na na 
bokunggu i Ambarahàmu dàngu na amanggu i Ihàku, patingi àrungga! 

Nyumu MIRI ma-paràhangga pabeli la tananggu dàngu la nua kalembinggu. 
Dàngu Nyumu MIRI ma-panjanjingu la pa-palànyapu pahàmu-nya mbuu 
ndàbana ndumanggu nyungga. 
10Nda ràka-ana duku MIRI la pangera hàlanya na mbuhangu-mu dàngu na 
tuturu-mu na pambàda paita-mungga. La rehi lakunggu àmangu ba ku-
palaya na Luku Yorundangu, nda nggàra-a pangàndi-nggu hinggilu-na na 
tokungu-nggu. Nàhu ba kubeli dua juru-ngguka. 
11Ku kamahi weli etinggau MIRI, pamara àruka welingu la ayanggu i Ehaü. 
Ku-mangàdatu napa hi mainanya pa-nàhaku bia-kama la papamàu hàla-
kama, hamanai da kawini da anakeda wànggu. 
12Namuya i MIRI ba mbàda pa-njanjingu-muka la pa-palànyapu pahàmu-nya 
mbuu ndàbana ndumanggu nyungga dàngu la pawua-ngga wàla wuanggu 
madangu. Nda ningu haàtu mamàka padiha-ya nadu na danguna ba hama 
wara la tehiku-ya ba wàmu,” wàna. 
13-15Ba natodu-ka la rudungu nuna lai nu, kawàri-nanjaka hawiangu i Yakupu 
da bandana pawua-nanya i Ehaü. Da pawua-na: 200 kamàmbi bai, dua 
kambulu kamàmbi bumbu, 200 mbimbi bai, dua kambulu mbimbi bumbu, 
tailu kambulu ota ma-pahuhu dàngu anangu, patu kambulu hapi bai, 
hakambulu hapi mini, dua kambulu kalandai bai dàngu hakambulu kalandai 
mini. 
16Na-kawàri - wàriha nuda da banda hi ningu pira juruda, nimbihu-da na-
pakata-nja la haàtu ata. Napanii-nja, “Ilaku mangilu padua nyimi, 
manggangu ka ningu ma-manggawangu la hajuru welingu la hajuru,” 
wànanja. 
17I Yakupu nawua-nya pareta na ata ma-mangilu, “Jàka era jàmburu-
nanggau na ayanggu i Ehaü, ka na-paàrangu, ‘Nggamuya na mirimu? Nggi 
luamu? Nggamu mangu-danja nada da banda paweli-mu?’ jàka wànanggau. 

18Kau hemaya, ‘Manguna na atamu i Yakupu. Na-pangàndi-nja yiada, ka 
kuwua-nya i Ehaü na miringgu, wàna. Na atamu i Yakupu nàmu-nyapa duna 
la kajia-ma nyuma’ wàmu,” wànanya. 
19-20La atana na padua wàna, na patailu wàna dàngu mbuu ndàbana na tau 
na pa-patanggu-na la pa-paloku-ha da kabàba-na, hama-mana na pareta 
pawua-nanja. Ba nareki-ya i Yakupu pekuna la pa-pamanda-nya i Ehaü ba 
na-wuaha nuda da pawua-nanya, napa jàka da-pahàmburu ka na-muluru 
wàngu na etina i Ehaü, wàna. 
21Jia-duyaka hi na-pangàndi mangilu-nja nuda da pawua-na, tàka nyuna 
todu-nanyapa la maü. 

I Yakupu ba na-paudulungu la Panialu 

22Nu la rudungu nunama i Yakupu na-hadangu, hi nakaria-nja da papaha-na 
ba duada, da kala wihina ba dadua dàngu ba hakambulu haàtuda da anana, 
dapala-ya na Luku Yambuku. 
23Ba na-papala-njaka, beli-nanyaka hi na-papala hàlanja da bandana la 
hapapa. 
24Tàka nyuna wiki ndàdiku meha-nanyapa. Ka tàka-nanyaka na haàtu na tau 
mini na ma-paudulu dànya i Yakupu lundu mareni hariina. 
25Nuna na tau ba napàda-nyaka ba ràkangu nda taluna nu la pa-udulungu, 
làndahu-nanyaka na kinjiru-na i Yakupu, hi lupa na-pahili na kawohu-ku 
kinjiru-na. 
26Napanii na tau, “Pulingga; ba hungga-amana-ka na lodu,” wàna. Nahema i 
Yakupu, “Nda kupuli-anggau, hinggilu-na jàka mu-pakanyuru-ngga,” hi 
wàna. 
27“Nggamuya na tamumu?” wàna na tau ba na-paàrangu. “Yakupu-ka,” wàna 
i Yakupu. 
28Napaya na tau nuna, “Na tamumu nda Yakupu-ayapa. Nyumu mu-paudulu 
danya i Ala lupa dàngu tau, nyumu matalu; ba tuna Ihirailu-yaka na tamu,” 
wànanya. 

29Napaya i Yakupu, “Ka nyumu MIRI, peka-ngganya na tamumu,” wànanya. 
Tàka nahema nuna na tau, “Nda nggàra muihi wàngua bau paàrangu 
nggamuya na tamunggu!” wànanya. Ka pa-kanyuru-nanyaka i Yakupu. 
30Tunaka nu panii-nanyaka i Yakupu, “Nyungga ku-pahàmburu mata 
dànyaka i Ala, dàngu luri bia-nggunyapa,” wàna. Jia-duyaka na pangia nuna 
na-patamu-nya Panialu. 
31Ba nahunga-ka na mata lodu dunjaku-nanyaka na Panialu i Yakupu dàngu 
na-kanjiku-ka ba na-pahili na kinjiru-na. 
32Lundu nàhumbu da wàla wuanai Ihirailu nda ningu mabihu pangangu tolu 
banda ma-kamburu-nya na kawohuku kinjiru-na, nadu ba pa-làndahu weli 
kinjiru-duya i Yakupu. 

Dedi 33 

I Yakupu ba da-patàbuku dàngu i Ehau 

1I Yakupu naita-ya i Ehaü ba nàmunya dàngu tau patu ngahuya na karia-na. 
Jia-duyaka hi na-pabiwa-nja da anana, lai Lia, lai Rahilu dàngu la kala wina 
da madua. 
2Natuha da kala wina da madua dàngu da anada la ngora, pa-ndàkingu i Lia 
dàngu da anana, tàka i Rahilu dàngu i Yuhupu la malamiri dehida. 
3I Yakupu nalaku mangilu-nja nyuda mbuu ndàbada, tàka ba na-mereni-
nyaka na ayana maràbaku-nanyaka papihu wundangu. 
4Tàka i Ehaü hi napalai tomaya i Yakupu, narohu-ya hi na-puduku-ya. Nuda 
da tau madua pahii dàngu-danyaka. 
5Ba naita-haka i Ehaü da tau kawini dàngu da anakeda, paàrangu-nanyaka, 
“Nggamuha yiada yia da ma-karia-nggau?” wànanya. Nahema i Yakupu, 
“Ana dundanja, i Ala maka na mawua-nggaha yiada da anakeda,” wànanya. 
6Hàlaka nu hurungu-danyaka da kala wihi dàngu da anada hi da-maràbaku. 
7Tunaka nu hurungu-nanyaka i Lia dàngu da anana, la malamiri i Yuhupu 
dàngu i Rahilu da-ndàharungu hi da maràbaku ndàba. 

8Ka paàrangu-nanyaka i Ehaü: “Nggàraya na pawuku-mu nàhu da ma-
pajurungu kawai da pa-hamburu-nggu?” wànanya. Napaya i Yakupu, “Ka na-
malaru wàngu na etina wànggu-dunggau aya,” wàna. 
9Tàka nahema i Ehaü: “Ka ba toma-mada-nyaika duku eri da bandanggu, 
nggàra ihi wanguipa kau wuangga banda,” wànanya. 
10Napaya i Yakupu, “Àmbu tumu nu aya! Ba na-malaru-duka na etimu kei-
hawa yiada da pawua-nggu. Nyungga ba kuita-ya na matamu hama itanggu-
nya na matana i Alama, nadu nyumu aya ba lalu hàmuna na etimu lai 
nyungga. 
11Jia ku-kamahi-nggau mukei maha bàdi aya yiada da pawua-nggu da 
pangàndi-nggunggau. I Ala nahàmu-ngga eti hi nawua hàla-ngganja jàka 
nggàra pa-kalana-nggu,” wàna. Pa-dàhiku pa-ngalangu mananya i Yakupu hi 
lupa nakeiha i Ehaü da pawua-nanya. 
12Tàka i Ehaü, “Màla kamomatu-wa ka talaku, màta nyungga ka la mangilu-
ka,” hi wàna. 
13Nahema i Yakupu, “Wua aya, bau pidunja yiada da anakeda ba da-
mangonangu dàngu ku-pananjaru-manjaka badi yiada da banda da mahuhu-
pa. Jàka taweli parengga-nja, la hau lodu jua-a, napa mbuu ndàbada da 
kabàba dameti-du. 
14Laku mangilu padua nyumu, napa kungeri laku ndutu-kauka. Napa kulaku 
parenggangu-ma tuda pekuna dàngu da banda hamanai da anakeda ka lupa 
kutoma-nggau la Endumu,” wànanya. 
15Napaya i Ehaü, “Jàka tuna nu, hàmu ka ku-bànjalu-nggau ana mapira tau 
la wawanggu,” wànanya. Tàka nahema i Yakupu, “Nggàra hi paharui - ruiya, 
nyungga duku mili na-malaru na etina na ayanggu wànggua duku,” wàna. 
16Tuna nuduka la lodu nuna beli-nanyaka duna i Ehaü la Endumu. 

17Tàka i Yakupu laku-nanyaka la Hukutu, hi nawulu uma pangia-na dàngu 
ngia pamaü-da da bandana, jia-duyaka hi datunya tamuna lai nu Hukutu hi 
wàdanya. 
18Ba nalaku welingu la Mahupatamia, natàka dàngu hàmungu i Yakupu la 
paraingu Hikimu la tana Kanaàngu, hi na-pandàngi maüna la hau maràda 
lihi paraingu. 
19Na maràda ngia pa-pamaüngu-na pakei-nanya welingu la tau wàla wuana 
i Hemuru, amana i Hikimu, na wilina hangahu àmahu bara. 
20Tunaka nu pahadangu-nanyaka ngia pawotu maraku lai nu, hi natunya 
tamuna, “Elu, Ala Ihirailu,” wànanya. 

Dedi 34 

I Ndina ba na-rumbaku-ya tau 

1La hau lodu i Ndina anana kawini i Yakupu dàngu i Lia, nalua pambawa la 
kawini Kanaàngu ba mapira-ha. 
2Ba naita-yaka i Ndina paraïna Hikimu anana i Hemuru tau Hewi na ma-
hanganji la ngabana lai nu ka palai ngàndi-nanyaka nu na anakaria hi na-
rumbaku-ya. 
3Nyuna mataru nda uku-nanya i Ndina, ba lalu payila etiya lai nyuna jia-
duyaka hi na-parukangu keha ka nambuha-ngga,  ba wàna. 
4I Hikimu na paniinya na amana, “Màla làti ama kau parukangu àru pangala-
nya na bidi kawini nuna tunggunggu nyungga. Kumbuha-nya ka kutuu 
papahanggu wànggu,” wànanya. 
5Narongu-maka i Yakupu ba na-pairaku-yaka tau na-paili wàna na anana, ba 
tuna ba talànga la maràda-hapa da anana pa-pawangu banda, ndedi nggiki 
wàna-a ba ndedi dabeli. 
6I Hemuru, amana i Hikimu, namai lai Yakupu pa-pahama dànya. 
7Jia-mayai duda na tàkada da anana i Yakupu welingu la padangu. Ba 
darongu-yaka nuna na matumbu, katàtaku-danyaka dàngu kanjupu karaü-ha 

da etida. Nadu ba na wàngu pa-rumbaku tunanya nu na anana i Yakupu, pa-
makia hàla-mananya na tau Ihirailu paraïna i Hikimu, wàdaka. 
8Ka tungu-nanyaka panii i Hemuru lai Yakupu, “Na ananggu i Hikimu, 
nambuha-nyaka na anamu; ku-kamahi-nggau kau pahia àrunya na ananggu 
ka napiti-ya wànggu. 
9Màlawa ka tawunda lii pa-hàmangu, na banjaru-mi nyimi dàngu na banjaru-
ma nyuma, màta ka da-pahaürungu na lalei na mangoma-da. 
10Nyimi kai ngia dànggama nyuma la tana yiana; la nggi bia na pambuha-
mi. Wàngu bia etimi bai danggangu dàngu bai wulu banda,” wàna. 
11Tunaka nu panii-nanyaka i Hikimu la amana i Ndina dàngu da aya-naka, 
“Patutu àrunya yiana na pakarai-nggu, napa nyungga duku kuwua-manggai 
nggàra bia pambuha-mi. 
12Pekawa jàka nggàra pawua-nggu pambuha-mi, dàngu jàka pira nu banda 
wilina. Kuwua-manggai duku nggàra bia pakarai-mi, mili àru kai pahia-ngga 
papiti-ya nu na anakaria,” wàna. 
13Tàka ba mbàda kajari-nanyaka na paili wàna i Ndina paraïna i Hikimu na 
erida i Ndina, panii kambàliku-danyaka da anana i Yakupu lai Hikimu dàngu 
i Hemuru na amana. 
14Dapanii-nja nuda da tau madua, “Ma-makia nyuma jàka ma-pahia-nya na 
erima la pa-mangoma la tau manda kàri. 
15Hi ma-patunju-aya nyuma nuna na pakarai-mu, ningu hauna na kalaratu, 
jiaya: Mbuu ndàbami mihama-nggama nyuma bàdi, nu mbuu ndàbana na 
mini lai nyimi lupangu nakàri-ma bàdi. 
16Hàlaka patuna nu jia-yaka duna hi ma-patunju-ya na patumu na ngera lalei 
mangoma pa-haürungu ba wàmu. Pa-daingu-manyaka napa la hongami 
nyimi la paangu banjaru-nggai nyimi. 
17Tàka jàka ndai tundungu la pawànya na kalaratu-ma nyuma ba ndai bihu 
pakàri, napa mapiti beliya duma nu na ana karia hi malaku ngàndiya,” wàda. 

18I Hemuru dàngu i Hikimu da-pangàda-nya ba ràka-mana nuna na kalaratu, 
19nyuna i Hikimu na-mbuhangu-ma pa-patutu-nya nuna na kalaratu nadu ba 
mbuha-mananya i Ndina. Nu la honga nua kalembi-na, jiaya nyuna i Hikimu 
na marihi pangaru. 
20Tunaka nu i Hemuru dàngu i Hikimu lua-danyaka la kàli ngia pa-pauhi la 
pindu bokulu paraingu, hi dapanii dànja da angu paraingu-da, 
21“Da tau Ihirailu ariyaa-ndanja, jia ba tuna màta bianja ka da ngiangu la 
tana yiana dàngu nyuta, dàngu ka dawàngu eti biada ba da-paluangu ba da 
pa-maingu. Yiana na tana ba na-lerangu madu ba da-ngiangu ningu nyuda. 
Màta ka peku piti-ndaha da anada kawini nyuda, dàngu nyudambu ka peku 
piti-daha da ananda kawini nyuta. 
22Na nyuna da tau nuda hi da-mbuhangu pa-ndàdiku dànda nyuta dàngu la 
papohu banjarungu dàngu nyuta ningu kalaratu-na: nu mbuu ndàbana na 
mini lai nyuta kàri bàdi hama tuna nyuda. 
23Napa mbuu ndàbada da kabàba bandada dàngu mbuu ndàbada da malanja-
da mangunda nyuta-haka. Jia-duya màlawa ka tatundu-nya na pakarai-da 
nyuda ka peku ndàdiku angu-danda nyuta,” wàda. 
24Mbuu ndàbana na angu paraingu-da da ma-pauhi da-pajia-ya na papanii-
da i Hemuru dàngu i Hikimu, nu ka kàri hàla-danyaka da tau matua - tau 
matua-ka la paraingu nuna. 
25Palàngangu-ka tailu mbua lodu, nu ba dahidu biapa ruku kàri da tau mini, 
da madua da anana i Yakupu, da ayana i Ndina, i Hamiungu dàngu i Lewi, 
dapiti-ha da hapanda-da, hi datama kangunguhu daa la paraingu. Tunaka nu 
ka pameti hàla madua-danjaka da mini lai nu, 
26jia-mbuha i Hemuru dàngu i Hikimu. Hi dapiti-ya i Ndina, welingu la 
umana i Hikimu hi dalaku. 

27Ba dahàla-ka pa-pameti-ha nu, tama-danyaka pa-rambangu da anana 
hawiangu i Yakupu ka hilu kiringu-ya rukuna ba pa-kajari-yaka na paili wàna 
na erida. 
28Dapiti-ha da kabàba mbimbi, kamàmbi, hapi, kalandai dàngu mbuu 
ndàbada da maninja la kuru paraingu dàngu la maràda. 
29Dapiti hàlaha da malanja da ma-pawilingu, da-tanawa hàlanja da kawini 
dàngu da anakeda, dàngu hi dawàhi hàlaha da ihida da umaka la paraingu 
lai nu. 
30I Yakupu napanii-nja i Hamiungu dàngu i Lewi, “Pa-handuka-mamingga 
nyungga. Nàhu na tau Kanaàngu dàngu na tau Perihu dàngu mbuu ndàbana 
na ma-mandapu-nya na tana yiana napa da paumbi-ngga. Da taunda nyuta 
nda dadangu-a; jàka da-pambulungu ndàbaka da tau da ma-ngiangu la tana 
yiana tàka ka dahada-ngga nyungga, nggubulu-nda nyuta dàngu ihi kuru 
umanda pa-patàlaru-ta napa,” wàna. 
31Tàka dahema nyuda, “Nda mamàta-anya ba tudanya nu na erima hama 
tuna na kawini pahunda,” wàda. 

Dedi 35 

I Yakupu dàngu juruna ba dalua la Mbetilu 

1Na hau na lodu i Ala napanii-nya i Yakupu, “Nyungga-maka Ala na ma-
paitangu wikina lai nyumu ba jiaya na palaimu welingu la ayamu i Ehaü. 
Laku pa-renggangu la Mbetilu. Ndàdiku-wa lai nu dàngu kau pa-hadangu 
hau ngia pawotu maraku ndumanggu,” wànanya. 
2-3Ka panii dana-njaka i Yakupu da ihi umana dàngu mbuu ndàbada da tau 
da anguna nyuna, “Napa ta-hadangu welingu yiahu hi talaku la Mbetilu. Lai 
nu nyungga pahadangu-nggunyaka hau ngia pawotu maraku ndumana i Ala, 
na mambàda ndulaka ba talànga ningga la handuka dàngu na mamangga-
ngga jiapa nda ngginika ba kulaku ningu. Jia ba tuna wàru-njawa da kahala 
hada marapu hangàdangu da maninja lai nyimi; paloku-yawa na lii pa-
yahangu wiki dàngu kai wotu pakimi ma-yahangu,” wànanja. 

4Ka wua-danyaka i Yakupu mbuu ndàbada da kahala hada marapu 
hangàdangu da maninja lai nyuda hamanai da pula-mbuda. Mbuu ndabàda 
nuda da malanja natani-nja paraïna i Yakupu la lumbu ai bokulu la lihi 
paraingu Hikimu. 
5La rehi hadangu-na i Yakupu dàngu na juru kalembi-na, i Ala na-
pamaradapu-ya nggubulu-na na mangia-nja da paraingu weli winggiru-na, 
tuna-nuduka hi nda dakeha-nya i Yakupu dàngu na juruna. 
6Ka tàka-danyaka la paraingu Mbetilu la tana Kanaàngu, àmangu la Luhu ba 
wàdanya. 
7Lai nu i Yakupu na-pandolaku hau ngia pawotu maraku hi natunya tamuna 
lai nu “Eli-Mbetilu” wànanya, nu hi wàna ka ba lai nudu ba na-paitangu 
wikina i Ala lai nyuna ba jiaya na palaina welingu la ayana. 
8Lai numbu i Ndembora, na ina kabidangu-na i Ripuka nameti ningu hi 
taninya la lumbu ai bokulu la mbara luru paraingu. Nunaya na pakiri-na na 
pingi ai nuna “Pingi Ai Hii” hi wadànya. 

I Ala ba na-pakanyuru-nya i Yakupu la Mbetilu 

9Ba nabeli-ka i Yakupu welingu la Mahupatamia, nahili pa-itangu wikina Ala 
lai nyuna hi na-pakanyuru-nya. 
10Napanii i Ala lai nyuna, “Nyumu nda hili Yakupu-akaupa, tàka Ihirailu-
kauka,” wànanya. Tuna nu i Ala ba natunya tamuna, Ihirailu ba wànanya. 
11Ka hili panii-nanyaka i Ala, “Nyungga-maka Ala Mahupu-mbiha. Màtawa 
kau paana umbukungu pada - dangu! Nyumu napa jiakau ngia pawelina na 
banjaru danguka dàngu boku la mangilu-da da hanganji dangukau. 
12Na tana na pambàda wua-nggunya i Ambarahàmu dàngu i Ihàku napa ku-
pakata-nggaunya nyumu dàngu na wàla wuamu,” wàna. 
13Hàlaka nu i Ala hi na-dunjaku-nya i Yakupu. 

14La ngia pa-paniina i Ala lai Yakupu, pa-ndolaku-nanyaka hau watu tanda. 
Hàla na watu nuna hi na-maraku-wànya lai Ala, ba naburi-nya angguru 
dàngu mina haitungu la pinuna. 
15Na pangia nuna na-patamu-nya, “Mbetilu”. 

Na metina i Rahilu 

16Hàlaka nu i Yakupu dàngu na juruna dunjaku-danyaka la Mbetilu. Nu ba 
harangu marau-ipa welingu la Epurata, toma-nanyaka na rehina i Rahilu pa-
habola. Tàka naharui na-habola-nanya na anana. 
17Ba na-làmburu-ka na katiu habola-na panii-nanyaka na ma-patika, “Pa-
bokulu-ya na etimu Rahilu, na anamu hili anakeda mini-maya,” wànanya. 
18Ba tuna i Rahilu mareni-ama-naka na njàpuna, mbotawa ba wànaka na 
kayeku-na, na-patamu-nya, Mbeni-Oni na anana, tàka na amana duna na-
patamu-nya Mbanyamingu. 
19Ba nameti-ka i Rahilu, tani-danyaka la hingi ànda na ma-hanggangu la 
Epurata, nàhu la Mbetulehimu, ba wàdanya. 
20I Yakupu na-pahadangu watu tanda panda mbulangu lai nu, tàka lupa la 
lodu nàhumbu, na tanda retina i Rahilu jia-mayapa na watu nuna. 
21Hàlaka nu i Yakupu na-pangala-nya na lakuna, hi na-pandàngi maüna la 
hau pangia ba làpahu-nya na lewatu Endiru. 
22Ba talànga ninya lai nu, i Rumbingu katuda angu-nanyaka i Mbiluha na 
kala wihina na amana, na rukuna nuna narongu-maka i Yakupu, dàngu 
mbeni nda uku-ya. 

Da anana i Yakupu 
(1 L Nd. 2:1-2) 

I Yakupu ningu anana tau hakambulu madua mini. 
23Da anana i Lia, jiaha i Rumbingu (ana ma-maaya dehina na i Yakupu), i 
Hamiungu, i Lewi, i Yahunda, i Ihakàru dàngu i Hembulungu. 
24Da anana i Rahilu jiaha i Yuhupu dàngu i Mbanyamingu. 

25Da anana i Mbiluha, atana i Rahilu, jiaha i Ndàngu dàngu i Nàputali. 
26Da anana i Hilipa, atana i Lia, jiaha i Nggàtu dàngu i Ahiaru. Nuda da 
anana dedida la Mahupatamia. 

Na metina i Ihàku 

27Ka tàka-nanyaka i Yakupu lai Ihàku na amana, la ngia pa-ngiangu-na la 
Màmurei lihina la Hemburungu (Àmangu i Ambarahàmu, na bokuna lai 
numayai na-ngiangu ningu.) 
28-29Kaweda nàkapu-mana-nyaka i Ihàku, ka ba 180 ndau-dunaka na lurina 
hi namangu pameti, ka tani-danyaka paraï da anana, i Ehaü dàngu i Yakupu. 

Dedi 36 

Da wàla wuana i Ehaü 
(1 L Nd. 1:34-37) 

1Yiada-haka da wàla wuana i Ehaü, i Endumu ba wàda-mbunya. 
2I Ehaü napaha-ha ba tau madua haàtu-ha da kawini Kanaàngu nu: i Anda, 
anana i Elungu tau Hetu; i Ohulimbama anana i Ana, umbuku-na i 
Himbiungu, tau Hewi; 
3i Mbàhamàtu, anana i Ihimailu, dàngu erina i Nembayutu. 
4I Anda na-paana-nya i Elipàhu, i Mbàhamàtu na-paana-nya i Rehuilu, 
5tàka i Ohulimbama na-paana-nya i Yeuhu, i Yaelàmu dàngu i Kora. Mbuu 
ndàbada da anana dedida la tana Kanaàngu. 
6Tunaka nu i Ehaü dunjaku-nanyaka i Yakupu hi nalaku la hau paraingu, na-
karia hàla-manja da papaha-na, da anana dàngu mbuu ndàbana na tau la 
kuru umana hamanai mbuu ndàbada da bandana dàngu da malanja-na da 
pambàda ngalana la tana Kanaangu. 
7I Ehaü na-pahewa dànya i Yakupu maa ba lalu mbana danguda da bandada 
jia hi nda peku ngia duangu-da lai nu. Hinggilu-nai nu na tana ngia pa-
ngiangu-da nanjaka-nja pangada da bandada da malalu mbana danguda. 

8Ka pa-engangu-nanyaka i Ehaü, i Endumu ba wàda-mbunya la ngabana na 
ma-palindingu la Heyiru. 
9Yia-dahaka da wàla wuana i Ehaü, boku la mangilu-na na tau Endumu. 
10-13Na papaha-na i Ehaü na ma-tamungu Anda na-paanangu haàtu anakeda 
mini, Elipàhu-ya na tamuna. Tàka i Elipàhu dalima da anana mini nu: i 
Temàngu, i Omaru, i Hepu, i Nggaitàmu dàngu i Kenàhu. I Elipahu ningu 
kala wihina, Timuna-ya na tamuna. Nyuna na pa-anangu haàtu anakeda mini 
Amaliku-ya na tamuna. Na papaha-na i Ehaü na ma-tamungu Mbàhamàtu 
na-paanangu haàtu anakeda mini, Rehuilu-ya na tamuna. Nyuna i Rehuilu 
dapatu da anana mini nu: i Nahàtu, i Heràhu, i Hama dàngu i Miha. 
14Na papaha-na i Ehaü na ma-tamungu Ohulimbama, na anana i Ana dàngu 
na umbuku-na i Himbiungu, na-paanangu tau madua haàtu anakeda mini 
nu: i Yeuhu, i Yailamu dàngu i Kora. 
15Yiada-haka da ina ama kabihu wàla wuana i Ehaü: i Elipàhu, ana ma-
maaya dehina i Ehaü, jia-duyaka na boku la mangilu-da da kabihu da ma-
pandàkingu yiada: Temàngu, Omaru, Hepu, Kenahu, 
16Kora, Nggaitàmu dàngu Amaliku. Nyuda mbuu ndàbada wàla wuana i 
Anda, papaha-na i Ehaü. 
17I Rehuilu, anana i Ehaü, jia-yaka na boku la mangilu-da da kabihu yiada 
da ma-pandàkingu: Nahàtu, i Heràhu, Hama dàngu Miha. Nyuda mbuu 
ndàbada wàla wuana i Mbàhamàtu, papaha-na i Ehaü. 
18Da kabihu da ma-pandàkingu yiada jia-duhaka da wàla wuana i Ehaü 
welingu la papaha-na na ma-tamungu Ohulimbama anana i Ana, nu: Yeuhu, 
Yaelàmu dàngu Kora. 
19Mbuu ndàbada nuda da kabihu wàla wuana i Ehaü-ha. 

Da wàla wuana i Heyiru 
(1 L Nd. 1:38-42) 

20-21Na mangia memanya na tana Endumu, paheka-nya kabihu-na la wàla 
wuana i Heyiru, tau Hori. Nuda da kabihu jia-duhaka: Lotàngu, Hombàlu, 
Himbiungu, Ana, Ndihiungu, Ehiru dàngu Ndihiangu. 
22I Lotàngu jia-duyaka na boku la mangilu-na na kabihu Hori dàngu 
Hemàngu. (I Lotàngu ninya na anawini-na, jia-duyaka i Timuna.) 
23I Hombàlu jia-duyaka na boku la mangilu-na na kabihu: Aluwàngu, 
Manahàtu, Embàlu, Hepu dàngu Onàmu. 
24I Himbiungu da dua da anana mini, nu i Aya dàngu i Ana. (I Ana jia-duyaka 
na ma-hungguha da humuru wai mbana la maràda telangu, ba talànga pawa-
nanja da kalandai-na na amana.) 
25-26I Ana jia-duyaka na amana i Ndihiungu, tàka Ndihiungu jia-duyaka na 
boku la mangilu-na na kabihu: Hemindàngu, Ehimbàngu, Yituràngu dàngu i 
Keràngu. I Ana ningumbu haàtu anana kawini, na tamuna Ohulimbama. 
27I Ehiru boku la mangilu-na na kabihu: Mbiluhàngu, Haawàngu dàngu 
Akàngu. 
28I Ndihàngu boku la mangilu-na na kabihu Uhu dàngu Aràngu. 
29-30Yiada-haka da kabihu Hori la tana Endumu: Lotàngu, Hombàlu, 
Himbiungu, Ana, Ndihiungu, Ehiru dàngu Ndihiangu. 

Da hanganji Endumu 
(1 L Nd. 1:43-54) 

31-39Ba ndedipa ningu hanganji ma-pareta la Ihirailu, yiada da hanganji da 
ma-pareta la tana Endumu, da ma-pandàki - pandàkingu: I Mbela anana i 
Mbeuru welingu la Ndinuhamba. I Yombàpu anana i Njera welingu 
Mbòhura. I Huhiamu welingu la ngaba la Temàngu. I Handàtu anana i 
Mbendàtu welingu la Awitu (nyunaka na matalu-ha da tau Mindiangu la 
pabera la ngaba Muapu.) I Hàmula welingu la Màhareka. I Haulu welingu la 
Rihombutu la hingi luku. I Mbaàlu-Hanàngu anana i Àkumburu. I Handaru 
welingu la Pahu (na tamu papaha-na i Mehitambeyilu, anana i Màtaretu 
dàngu umbuku-na i Mihahàpu). 

40-43I Ehaü jia-yaka na boku la mangilu-da da kabihu - kabihu Endumu yiada 
da ma-pandàkingu: Timuna, Àluwa, Yetitu, Ohulimbama, Ela, Pinungu, 
Kenàhu, Temàngu, Mipunjaru, Màkandialu, dàngu Iramu. Da tamuda da 
nimbihu kabihu jiaha da pa-patamu wàdanja da ngaba ngia pa-ngiangu-da. 

Dedi 37 

I Yuhupu dàngu da anguna paluhu 

1I Yakupu pa-daingu-nanyaka la tana Kanaàngu, ngia pa-ngiangu-na na 
amana, 
2dàngu yiana-yaka na rukuda da ihi kuru umana i Yakupu: Ba hakambulu 
pihu mbua ndau-naka na ndau lurina i Yuhupu anana i Yakupu na-paloku 
dànjaha da kabàba mbimbi kamàmbi da ayana nu da anana i Mbiluha dàngu 
i Hilipa da kala wihina na amana. Da pawunda-da da ma-akatu da ayana 
napanii-ha la amana. 
3I Yakupu narihi mbuhanya i Yuhupu welingu la anana hawiangu, nadu ba 
nadedi i Yuhupu ba mbàda kaweda-mànaka na amana. La hau na lodu na-
pandoi-nya i Yuhupu hawàla kalembi bokulu ma-kanjupu manandangu-ya. 
4Ba daita-yaka paraï da ayana ba narihi mbuha-manyapa i Yuhupu welingu 
lai nyuda paraïna amada, ka paumbi-danyaka i Yuhupu hi lupa nda da-
mbuhangu-mbu papanii pahàmu dànya nyuna. 
5La hau na rudungu i Yuhupu na-manggadipangu, tàka ba napeka-yaka nuna 
na manggadipangu-na la aya-naka, bonjangu-madua-nanyaka na paumbi-
danya. 
6Yiana-yaka na papanii-na i Yuhupu lai nyuda, “Màla irongu! 
7Nyungga ku-manggadipangu, talànga ni ndàbanda la woka ba ta-paingu uhu 
nggàndumu, wànggu, hi jia hadangu ndolaku biana na paingu-nggu 
nyungga. Da paingu-mi nyimi da-ndolaku winggiru-nya na paingu-nggu 
nyungga, hi da-marubuku-nya na paingu-nggu nyungga, wànggu,” wànanja. 

8Danapa-ha da ayana, “Bau rekiya, nyumuka nu ma-hanganji dàngu ma-
kuaha-kama nyuma?” wàdanya ba dahàngga-nya. Ka manaü paumbi-madua-
danyaka rukuda da manggadipangu-na dàngu da panii-naka. 
9Tunaka nu hili manggadipangu-nanyai i Yuhupu, hi napanii-nja da ayana, 
“Nyungga hili manggadipangu-nggunyai. Kuita-ya na matalodu, na wulangu 
dàngu ba hakambulu hauda da kandunu ba da-marubuku lai nyungga,” 
wàna. 
10Nuna na manggadipangu napanii-mbunya na amana, tàka na amana hi 
nahàngga-nya, “Nggàra manggadipangu-yaka nu? Bau rekiya, nyungga, na 
inamu dàngu da angumu paluhu napa mamai pa-patika pa-marubuku-nggau 
nyumu?” wànanya. 
11Da ayana i Yuhupu da-malara-nya eti i Yuhupu, tàka na amana duna pa-
daingu pangàda-mananya nuna na manggadipangu. 

I Yuhupu ba dangganya hi ngàndiya la Mehiru 

12La hau na lodu ba dalaku la Hikimu da ayana i Yuhupu papawa-nja da 
kabàba mbimbi kamàmbi-na na amada, 
13panii-nanyaka i Yakupu lai Yuhupu, “Luawa la Hikimu la ngia papawa-
danja da kabàba mbimbi kamàmbi-nda paraï da ayamu,” wànanya. Nahema 
i Yuhupu, “Wua, ama,” wàna. 
14Napaya na amana, “Tàngaru-ha jàka nggàra ulada da ayamu dàngu jàka 
nggiki da da kabàba mbimbi kamàmbi, hàla beli kau paniingga,” wànanya. 
Ka puli-nanyaka i Yuhupu palaku, ba na-dunjaku-nya na Lolangu 
Hemburungu. Ndedi nggi mandaina tàka-nanyaka i Yuhupu la Hikimu. 
15Ba talànga lua kàndana-nyaka na padangu, tàbuku-nanyaka na haàtu na 
tau mini, na ma-paàranya, “Nggàraya na pahimbu-mu?” wànanya. 
16“Da ayanggu. Pawangu-danya kabàba mbimbi kamàmbi, upinya nyumu 
ama jàka ngginiha?” hi wàna i Yuhupu. 

17Napaya na tau nuna, “Hambàda-haka welingu yiahu. Kurongu-ha ba 
dapanii ka laku la Ndotàngu, wàda,” hi wàna. Ka laku-nanyaka i Yuhupu 
pandutu-ha da ayana hi natoma-nja la Ndotàngu. 
18Welingu la ma-marau daita-ya i Yuhupu, dàngu ba ndedi natàka-nja, 
mbàda hàla-daka pa-pahamangu la pa-pameti-ya. 
19Dapanii dàngga anguda, “Tàngaru, nàmunya-ka na makàli 
manggadipangu. 
20Màla ka ta-pameti-ya ka tapuha-ya na metina la humuru mamàdu. Ka 
tapanii bia napa ba njàkapu-nanya banda bohu. Ka taita wànya napa jàka 
nggi - nggiki-daka da manggadipangu-na,” wàda. 
21Ba narongu-yaka na pawuku-da paraïna i Rumbingu, himbu-nanyaka wihu 
ka pamara-ya i Yuhupu, “Àmbu pameti-duya,” wàna. 
22“Tawàngu papuha biaya la humuru la maràda telangu yiana, tàka àmbu 
tawàngu papalu-duya jàka ndia àmbu ta-pamanua-duya,” wàna. Nu hi panii 
tuna nu ba wuku-nanya pa-pamara-ya i Yuhupu ka paràha-nya pabeli la uma. 
23Ba natàka-njaka da ayana nyuna i Yuhupu, wàngu hanggàritu-da da-
kalàba-ya na kalembi bokulu-na i Yuhupu na ma-kanjupu manandangu-na. 
24Hàla hi daru-ruhuya hi dapuha-ya la humuru mamàdu. 
25Ba talànga nganguda hi jia ita bia-daha da pa-jurungu otada da tau 
Ihimailu da malaku welingu la Nggiliatu hanggangu la Mehiru. Da otada pa-
pabukungu rungu dàngu kimihu-ha. 
26Ka panii-nanyaka i Yahunda la anguna paluhu-ka, “Nggàra linguna ba ta-
pameti-ya na erinda, hi màngu ta-paràpu-ya na pameti-ndanya? 
27Màla ka tadangga-nya nyuna la tau Ihimailu nida. Àmbu ta-pajàra-duya. 
Jiapa ka nggi - nggikina nyuna pa-daingu-mananya ba eri wiki-ndanya,” 
wàna. Da-patunju-ma da anguna paluhu, 
28tàka ba dali ninguka lai nu da tau danggangu Mindiangu, ba mapira-ha, ka 
padita-danyaka i Yuhupu welingu la humuru paraï da ayana hàla hi 

dangganya la tau Ihimailu nuda wàngu dua kambulu àmahu bara wilina. 
Tunaka nu ngàndi-danyaka la Mehiru paraï da nuda da tau danggangu. 
29Ba nabeli-ka i Rumbingu nu la humuru dàngu ba nda natoma-nyapa i 
Yuhupu lai nu, bàriku-nahaka da pakina paraï pa-hawina. 
30Nabeli tomaha da anguna paluhu hi napanii, “Nda ni-anyapa na anakeda 
lai nu! Nggikina wànggu-aka bàdi nàhu?” wàna. 
31Hàla hi darupu heu kamàmbi hi dahàbu-ya na kalembi bokulu-na i Yuhupu 
la wai riana nuna na kamàmbi. 
32Tunaka nu hi da-paràhangu palua patuya la amada nuna na kalembi bokulu 
pa-karia-nya na lii pa-patàka-nya, “Yiana na kalembi bokulu paita-manya. 
Jiaya ihi yia na manguna na anamu Ama?” wàdanya. 
33Natanda-maya paraïna i Yakupu nuna na kalembi bokulu, hi napanii, 
“Deningu-na jia-maya yiana na kalembi bokulu-na na ananggu! Jiangu-maka 
duna ba mbàda njàkapu-nanya banda bohu. Ai-inai, na ananggu i Yuhupu 
nameti-ka ba nahi - hiraya paraïna nuna na banda!” wàna. 
34Na-bàriku-ha da pakina i Yakupu paraï pa-hawina tàka hi napaki paki 
tanda hawina-na. Nda pira mbua lodu biana ba nahii paduduru-nya nuna na 
anna. 
35Mbuu ndàbada da anana, mini kawini damai ndàba pa-panggaüru-ya, tàka 
nda nabihu-a ka pa-nggaüru-ya, “Lundu kumeti hii pangala-manggunya napa 
na ananggu,” wàna. Tuna nuduka ba na-hawina pangalangu lumunya i 
Yuhupu na anana. 
36Nu ba tuna, la Mehiru, mbàda dangga-danyaka i Yuhupu paraï da tau 
Mindiangu lai Potiparu, na haàtu na parawira hanganji na ma-pawai ngaba 
pa-kapala manggangu uma hanganji. 

Dedi 38 

I Yahunda dàngu i Tamàru 

1Talànga wanguna la rehi nuna i Yahunda na-dunjaku-nja da anguna paluhu 
tàka hi na-ndàdiku angunya i Hïra, haàtu tau mini ma-pawelingu la paraingu 
Andulàmu. 
2Lai nu i Yahunda da-patanda dàngu na haàtu anakaria Kanaàngu, anana i 
Hua, ka pa-kanoma-danyaka. 
3Na ana kawunga-da anakeda miniya, na-patamu-nya Eru, paraïna amana. 
4Na anada na padua wàda, anakeda mini-mayai, da-patamu-nya Onamu. 
5Na anada na padua haàtu wàda, anakeda mini-mayai hi da-patamu-nya 
Hiyela. Ba nadedi i Hiyela, i Yahunda talànga ninya la Kehipu. 
6I Yahunda na-palalei-ya i Eru, na ana ma-maaya dehina napiti-nya i Tamàru. 
7Na hurina i Eru na-akatu, hi lupa nahàngga i MIRI tàka hi na-pameti-ya. 
8Tàka i Yahunda hi napanii-nya i Onamu erina i Eru, “Luawa la papaha 
pameti wàruna na ayamu, kau katuda angunya. Palundu-nya na wai 
ngeramu lai nyuna, nadu nyumu ba erina na leinanggau; ba tumu nu ka peku 
ningu kawuku-na na ayamu,” wànanya. 
9Tàka i Onamu na pinya, da anana napa ba nda manguna nyunaha. Jia-
duyaka handaka - handaka jàka na angunya na baluna, na-pahàla-maanya la 
hambeli na wai woruna, ka àmbu ningu kawuku-na na ayanggu ba wàna. 
10Nu ba tuna nu nahàngga wànya i MIRI, hi na-pameti-mbuya. 
11Tunaka nu i Yahunda panii-nanyaka i Tamàru na rii anana, “Beliwa la uma 
ina amamu, kau ndàdiku lai nu ba kawini meti leikau ka lupa na-matua na 
ananggu i Hiyela,” wàna. Hi napanii tuna nu mangàdatu-nanya napa hi 
nahili pameti bia-yaka i Hiyela paraïna i MIRI, hama tuna da ayana da madua 
wàna. Ka beli-nanyaka duna i Tamàru la uma ina amana. 
12Ngala mandai-naka la lodu malamiri meti-nanyaka na papaha-na i 
Yahunda. Ba nanjàpu-ka na lodu hawina-na, i Yahunda nawànda-ya i Hira 
na anguna welingu la Andulàmu, palua la Timuna, na ngia pangguti-nja da 
wulu mbimbina. 

13I Tamàru narongu ba nàmunya na ama yenuna la Timuna la pa-nggutingu 
wulu mbimbina. 
14Ka pahilu-nanjaka da paki kawini meti lei hi na paki ningu paki hau. Hi 
na-palumburu wànya tera tamalingu na matana, hàla mandapu-nanyaka la 
pindu bokulu paraingu Enaïmu, na maninya la ànda ma-hanggangu la 
Timuna. I Tamàru napi-manyaka i Hiyela, ana kamuri-na i Yahunda ba 
matua-nanyaka, tàka ndedi na-papohu-nya dàngu nuna na bidi mini. 
15Ba naita-yaka i Tamàru paraïna i Yahunda, ba nakaka-ya kawini pahunda-
ya ihu duna wàna bia, nadu ba na-palumburungu matana. 
16Ka lua-nanyaka i Yahunda palihi-nya nu la hingi ànda, hi napulu-danya, 
“Pira pakarai-mu?” hi wànanya. Nyuna nda napinya na kawini nuna ba jiaya 
na rii anana. Napaya i Tamàru, “Nyumu kàka duna umbu,” wàna. 
17Nahili panii i Yahunda, “Napa ka ku-wuanggau heu kamàmbi kamboka,” 
wànanya. Nahema i Tamàru, “Màla nyuna, mili ningu payàpa-nggu, ka lupa 
mu-pangàndi-nya nuna na kamàmbi,” wàna. 
18“Nggàra payàpa-ka nu?” hi wàna i Yahunda. Nahema i Tamàru, “Wua-
ngganya nana na ndata tamumu mangu likuna dàngumbu na tokungu-mu,” 
wànanya. Ka wua-nanyaka nuda da malanja, hàla ka paangu-danyaka, nu ka 
woru ihi-nanyaka i Tamàru. 
19Beli-nanyaka i Tamàru la umana, hi na-bunggahu-ya na lumburu matana, 
hàla hi nawotu beliha da paki kawini meti leina. 
20Pi - pira na rehi malamiri, i Yahunda paràha-nanyaka i Hira na anguna, 
palua patunya na kamàmbi dàngu la pakarai beliha da malanja pa-payàpa-
nanya, tàka i Hira nda nahunggu-ya nuna kawini. 
21I Hira na-paàra - àrangu la tau la Enaïmu, “Nggiya na kawini pahunda na-
makàli napa tau la hingi ànda yiana?” wàna. “Nda kàli ningua kawini 
pahunda lai yiahu,” hi wàdanya. 

22Ka beli-nanyaka duna i Hira lai Yahunda hi napanii-nya, “Nda kuhunggu-
aya nuna na kawini. Tundunya na panii tau lai nu, wàngu pànda ninguma 
duna kawini pahunda lai nu,” wàna. 
23Napaya i Yahunda, “Màta bia-njaka duda da malanja ka namàngi-nja, mili 
àmbu ta-makia nyuna. Keha ka kuwua-nya wànggu-maka làti, tàka ba ndau 
hunggu-duyai,” wànanya. 
24Palàngangu-ka ràka tailu mbua wulangu ka rongu-nanyaka i Yahunda, i 
Tamàru na rii anana, na-pahada kawini pahunda-ka wikina, nu pa-
anakedangu-nanyaka. Ka wuangu-nanyaka pareta i Yahunda, “Lua papiti-ya 
ka tunuya ka lupa nameti!” wànaka. 
25Ba talànga luhu ngàndi-danyaka i Tamàru la hambeli, pangàndi-nanyaka 
langu na ama yenuna, “Nyungga natungga ihi kambunggu na tau na 
mamangu-nja yiada da malanja. Pareha-ya jàka nggamu mamangu-nja yiada 
na ndata tamu dàngu likuna, hamanai yiana na tokungu,” wànaka. 
26Natanda-haka i Yahunda nuda da malanja, ka panii-nanyaka, “Nda nanjala-
a nuna na tau kawini. Nyungga manda palundu-nya na wai ngeranggu lai 
nyuna; làti duna lupangu-maka ku-papohu-nja dàngu na ananggu i Hiyela,” 
wàna. I Yahunda nda nahili angu-anyapa i Tamàru. 
27Ba jia-yaka na rehi habola-na i Tamàru, pi-danyaka ba habolangu-nanya 
ana ndua. 
28Ba talànga habola-na nu, na haàtu na anarara la kambu na-paluhu-ya na 
limana, tàka na kawini patika hi nayapa-ya hi nahondu-nya lulu kamba rara. 
Napanii, “Na anakeda yiana na madedi mangilu,” wàna. 
29Tàka nuna na anana rara na-pandàngi beliya na limana, tàka na anarara 
haàtu jia-yaka na madedi mangilu. Jia-duyaka na ma-patika hi napanii, 
“Nuya na hurimu bau pa-hihiku paluhu!” hi wàna. Ka patamu-danyaka na 
anarara na madedi mangilu Perihu wàdanya. 
30Hàlaka nu hinaka hi nadedi duna na ma-maeri na maningu lulu kamba 
rarangu la limana. Nyuna hi da-patamu-nya Heràhu wàdanya. 

Dedi 39 

I Yuhupu dàngu na papaha-na i Potiparu 

1I Yuhupu da-karia-nya la Mehiru paraï da tau Ihimailu, dàngu hi dadangga-
nya lai Potiparu, na parawira-na na hanganji na ma-katangu kapala 
manggangu la uma hanganji. 
2I MIRI nandula mànuya i Yuhupu, jia hi na-ondungu mànu la paràma - 
paràma-naka. Nyuna na-ndàdiku la umana na mirina, na tau Mehiru. 
3Na mirina naita-ya ba nandula-ya i Yuhupu paraïna i MIRI, jia ba tuna hi 
nalingu hàmu la mbuu ndàbana na paràma-na. 
4I Potiparu nahàmu-nya eti i Yuhupu hi natuya matanggu paloku nduma 
wikina nyuna; hi na-patanggu-nya i Yuhupu la pa-paloku-ya la kuru umana 
dàngu mbuu ndàbada da bandana. 
5Piti welingu nu, lumuna i Yuhupu, i MIRI na-pakanyuru-ya na kuru umana 
nuna na tau Mehiru dàngu mbuu ndàba-daka da pamangu-na, màla la uma 
màlambu la woka. 
6Mbuu ndàbada da ngga - nggàrana da pamangu-na i Potiparu na-patanggu 
hàlanya i Yuhupu. Nu ba tuna nu nyuna i Potiparu nda nahili pi-anyapa duna 
da pa-paloku la kuru umana, jiaya nangangu-kika duna na papina. I Yuhupu 
na-nggajungu dàngu na-paràka miningu. 
7Palàngangu pi - pirana na rehi, na papaha-na i Potiparu nangeri mataru-
nyaka i Yuhupu, hàla hi na kamangu pa-pamanda-nya la pa-katuda danya. 
8I Yuhupu nda nabihu dàngu hi napanau-nya, “Malangu-mu Ràmbu, i Umbu 
Potiparu, na patanggu hàla-ngganyaka mbuu ndàbada da mangu-naka lai 
nyungga. Nyuna nda nggàra-apa duna pa-pangàda-na tubana na kuru uma 
yiana. 
9Lai yiahu na kuaha-nggu nyungga hama-ma-anaka na kuaha na nyuna. Nda 
hili ningu-apa hau na pànda patanggu-nangga nyungga, hinggilu-mu nyumu. 

Nggiki hama peku-naka nyungga hi jia tu bia-nggunya na ma-akatu tungu 
nu dàngu hi kunjala la hanggana i Ala?” wànanya. 
10Jiapa ka na-pamanda mànunya nimbihu lodu paraïna papaha-na i 
Potiparu, tàka nuna na bidi mini jiapa-maya ba nda nabihu pa-katuda 
angunya. 
11La hau na lodu ba talànga tama-naka i Yuhupu la uma pa-paloku-ha da 
paràma-na, nda ana ningua haàtu tau lai nu. 
12Na papaha-na i Potiparu na-padàngi weli kalembi bokulu-nya i Yuhupu, 
“Mai na kata katuda angu,” wànanya. I Yuhupu na-kawutaru ba napa-
hàlangu wikina, hàla hi napalai la hambeli, tàka na kalembi bokulu-na na-
ndàdiku-ka la limana nuna na tau kawini. 
13Ba naita-yaka palaina i Yuhupu paraïna papaha-na i Potiparu tàka na 
kalembi bokulu-na ba na-ndàdiku, 
14paau-nanjaka da papalewa-na, hi napanii, “Ni kai tàngaru! Na tau Imbarani 
na-patama ngàndina na leinggu la uma yiana, na-paaka-ndaka. Natama daa 
la kurungu-nggu, ka ku-rumbaku-ya wànangga làti, tàka hi ku-kaladaku pa-
kodungu. 
15Ba narongu-ka ba ku-kaladaku, palai-nanyaka la hambeli, tàka na kalembi-
na ndàdiku-nanyaka,” wàna. 
16Ka pahàmu-nanyaka na kalembi-na paraïna papaha-na i Potiparu lupa 
nabeli na leina. 
17Ba nabeli-ka na leina, lu panii-nanyaka na leina na rukuna nuna, “Na tau 
Imbarani na pangàndi-mu yiahu, na tama la kurungu-nggu ka ku-pamakia-
ya wànangga làti. 
18Tàka ba ku-kaladaku-ka, palai-nanyaka la hambeli hi na-ndàdiku yiana na 
kalembi-na,” wànaka. 
19Lalu mbana mbeniya i Potiparu. 

20Hi na-wuangu pareta la payàpa-ya dàngu la pa-patama-nya la uma 
kapàtangu, la kàli ngia papuhi-na tau na hanganji. 
21Na nyuna i MIRI nandula-ya i Yuhupu dàngu namu mànu-nanya-padua hi 
lupa nambuha-nya paraïna kapala uma kapàtangu. 
22Nyuna na-patanggu hàlanya lai Yuhupu na tau pa-tahangu, dàngu i 
Yuhupu-maka na pa-wuangu wai ngaba la patanggu hàlanya na paràma, na 
pa-paloku daa la uma kapàtangu. 
23Na kapala uma kapàtangu nda na-tàngaru-ahapa mbuu ndàbada da 
pambàda patanggu-na i Yuhupu, nadu i MIRI ba ndula-nanya padua, hi lupa 
nalingu ndàba na paràma-naka. 

Dedi 40 

I Yuhupu ba na-kaloka-ha da manggadipangu-da da tau pa-tahangu 

1Palàngangu-ka pi - pirana na rehi malamiri da tau madua da malumu-nya 
na hanganji, nu na ma-paloku-nya pa-unungu dàngu na ma-paloku-nya 
pangangu ningu panjala-da la hanganji. 
2Ka hàngga-nanjaka nuda da tau madua da malumu-nya paraïna hanganji, 
3hi na-patama-nja la uma kapàtangu la umana na kapala manggangu, na ngia 
pataha-danya i Yuhupu. 
4Damandai-ma la uma kapàtangu, tàka na kapala manggangu uma hanganji 
hi na-patanggu-nya i Yuhupu la palumunja. 
5La hau na rudungu na ma-paloku pa-unungu dàngu na ma-paloku pangangu 
da maràngga manggadipangu. Na ihi manggadipangu-da nda da-pahama-a. 
6Ba namaika i Yuhupu lai nyuda nu hadangu harii, naita-ha ba bitida-
paduaka. 
7Hi na-paàra-nja paraïna i Yuhupu, “Hi tu-inaka na bitimi la lodu nàhu?” 
wàna. 
8Dahema nyuda, “Kamodu ma-manggadipangu, dàngu nda ningua haàtu 
mapinya ihina,” hi wàda. Napaya i Yuhupu, “Mbulungu i Ala na mawua-nya 

peku na tau la pa-kaloka-ya na ihi manggadipangu. Màla kamangu papeka-
ya na manggadipangu,” hi wàna. 
9Na ma-paloku pa-unungu hi napanii, “La manggadipangu-nggu kuita-ya na 
hareti na pingi angguru la hangganggu. 
10Na angguru nuna tailu kahanga-na. Hina-maapa da parungu da kahanga-
na, luma wàla-ma-adanya, hàla rara-ma-adanya da wuana. 
11La rehi nuna yàpa-nggunya-padua na kaba wai paunu wàna na hanganji ka 
pàpu-nggunyaka wua angguru hi kupohu-nya na kabai waina na hanganji, 
hi ku-payema-nya,” wàna. 
12Napaya i Yuhupu, “Yiana-ya na ihina na manggadipangu-mu: Da tailu 
kahanga ba wàmu jiaya na tailu mbua lodu. 
13Tailu mbua lodu-kiaka napa na hanganji na-pahàla-kau, napa najàma-
nggau dàngu hi na-pabeli-nggau la pakata memamu. Napa nyumu muhilu 
payema belinya kaba wai paunu wàna na hanganji hama tuna la wungana. 
14Na nyuna namu àruka duku jàka era hàmu-naka na ngeramu nyumu. Peka 
àrunya na hanganji na rukunggu nyungga, ka na-pahàla-ka welingu la uma 
kapàtangu yiana. 
15Nadu, làti nyungga duku àmangu ba piti ramba-adangga welingu la 
paraingu tau Imbarani, tàka lai yiahu-mbu la Mehiru, nda nggàrama duku 
pa-pandoi-nggu hau ma-akatu hi peku patama dangga la uma kapàtangu,” 
wànanya. 
16Na ma-paloku pangangu ba napii-nyaka ba nahàmu na ihi manggadipangu-
na na ma-paloku pa-unungu, kapanii-ma-nanyaika duna lai Yuhupu, 
“Nyunggambu ku-manggadipangu, tidungu-nggunya tailu mbua katanga roti 
la katingguku-nggu wànggu. 
17Daa la katanga mangia pinu dehi ningu ma - màtu kanguta ndumana na 
hanganji, tàka nàmunja da ma-hawurungu da ngaa pambuta-maha nuda da 
kanguta, wànggu,” wàna. 

18Nahema i Yuhupu, “Yiana-ya na ihina nuna na manggadipangu: Da tailu 
mbua katanga jia-mayai na tailu mbua lodu. 
19La dalu tailu mbua lodu paràhangu-nanyaka tau na hanganji pa-katiku-ya 
na katiku-mu, na kayumbu-mu hi tiwalu-nya la kapuka ai, ka mai-danyaka 
da ma-hawurungu panganya na tolumu,” wànanya. 
20Palàngangu-ka tailu mbua lodu jia-yaka na lodu dedina na hanganji, wulu-
nanyaka remi bokulu nduma mbuu ndàbada da panggawi. Na-wuangu pareta 
ka paluhu-ha welingu la uma kapàtangu na ma-paloku pa-unungu dàngu na 
ma-paloku pangangu dàngu hi karia-nja la hangga mbuu ndàbada da 
panggawi uma hanganji. 
21Na ma-paloku pa-unungu pabeli-nanyaka la pakata memana àmangu. 
22Tàka na ma-paloku pangangu hi nahuku pameti-ya. Na-padeningu hàla 
hama tuna ba mbàda wàna i Yuhupu. 
23Na nyuna na ma-paloku pa-unungu nda nahili namu-ayapa i Yuhupu. 
Maromba ailulu-maana-nyaka. 

Dedi 41 

I Yuhupu ba na-kaloka-ha da manggadipangu-na na hanganji Mehiru 

1Palàngangu dàmbu ndaungu, na hanganji Mehiru na-manggadipangu, 
nyuna ndolaku-nanya la hingi Luku Nilu wàna. 
2Hi jia ni bianja ba pihuda da hapi mboka, da manula-da da-kalilangu, da 
luhu welingu la luku, hi da-pakiringu pangangu rumba la hingi luku. 
3Tunaka nu luhu dànyai ba pihuda da hapi ha-banjaru, da ma-kanjupu 
malakangu-ha; jiaha da manula-kiada da ma-kamburu-nja da riida. Da hapi 
nuda da ndolaku lihinja da hapi mboka la hingi luku. 
4Tunaka nu nuda da hapi malakangu hoba nga-danjaka da hapi mboka. 
Hàlaka pawàla-nanyaka na hanganji welingu la katuda-na. 

5Hàlaka nu hili katuda-nanyaka hi nahili manggadipangu. Nu la 
manggadipangu-na naita-ha ba pihu wilida da uhu nggàndumu da ma-paihi, 
rara-mada-nyaka hau kaleki-ada. 
6Tunaka nu hili tumbu-danyai ba pihu wilida da uhu nggàndumu ha-banjaru 
da ma-kalàmba dàngu da karukutu marokutu paraï ngilu maràda telangu. 
7Hàla da wili uhu nggàndumu ma-kalàmba da-kawaluku-maanja da pihu wili 
uhu paihi. Hàlaka nu katàtaku-nanyaka na hanganji dàngu pi nanyaka ba 
manggadipangu-nanya. 
8La mbaru nu nda nangudu ndokupa naeti-na, ka paràhangu-nanyaka papaau 
hàlanja da mapingu alimu dàngu da ma-manggàna-ka la tana Mehiru. Hi na-
paihi-nja da manggadipangu-na lai nyuda, tàka nda ningu ndoku haàtu 
mapingu pa-kaloka-ya na ihina. 
9Tunaka nu na ma-paloku pa-unungu panii-nanyaka la hanganji, “La lodu 
nàhu kupeka-yaka bàdi na njala-nggu. 
10Àmangu Tamu Umbu bau hàngga-nggama, na ma-paloku pangangu dàngu 
nyungga, hi patama-nggama la uma kapàtangu la umana na kapala 
manggangu uma hanganji. 
11La hau na rudungu nyuma tau madua ma-kawàra manggadipangu, tàka da 
manggadipangu-ma nda da-pahama na ihida. 
12Lai nu ninya na haàtu bidi mini Imbarani na anguma nyuma. Nyuna 
papalewa-na na kapala manggangu uma hanganji-ya. Mapeka-nya da 
manggadipangu-ma, hi na-kaloka-ha da ihi manggadipangu. 
13Tubangu-mana mbuu ndabàna hama tuna ba wàna na-patutu hàlangu-ma 
nu: nyumu Tamu Umbu mu-pabeli-ngga la pakata memanggu, tàka na ma-
paloku pangangu hi huku pameti-ya,” wàna. 
14Ka paràhangu-nanyaka na hanganji papiti-ya i Yuhupu, ka paluhu 
parengga-danyaka welingu la uma kapàtangu. Ba nahàla-ka i Yuhupu pa-
kikiru dàngu pa-hilungu, hurungu-nanyaka la hanggana na hanganji. 

15Ka panii-nanyaka na hanganji lai Yuhupu, “Nyungga ku-manggadipangu 
tàka nda ningu ndoku mapingu pa-kaloka-ya na ihina nu na manggadipangu. 
Ningu ma-paihi-ngga nyuna na mapingu pa-kalokangu manggadipangu,” 
wàdanggau. 
16Nahema i Yuhupu, “Nda nyunggaa dumu miri, mbulungu i Ala-a duna na 
ma-kaloka pa-deningu manggadipangu,” wàna. 
17Ka panii-nanyaka na hanganji, “Nyungga ku-manggadipangu, talànga 
ndolaku-nggu la hingi Luku Nilu wànggu. 
18Ka luhu-danyaka welingu la luku ba pihuda da hapi mboka jua dàngu ba 
dawàngu pa-kalilangu da manula-da, hi da-pakiringu pangangu rumba la 
hingi luku. 
19Tunaka nu wudaku wàdai ba pihuda da hapi ha-banjaru, da malakangu hi 
jiaha da-manula-ki-adaka da-ma-kamburu-nja da rinada. Ndedi ku-
handàkangu pa-itangu hapi ma-kambànga tungu nu la nggubulu tana 
Mehiru. 
20Nuda da hapi malakangu dangaa pambuta-maaha da hapi mboka nu kawai. 
21Tàka hàlaka nu da hapi malakangu pa-daingu malakangu-maada. Hàla 
hadangu-nggunyaka, welingu la katuda-nggu. 
22Tunaka nu katuda nggunyaka dàngu hilu manggadipangu-manggunyai ku-
itaha ba pihu wilida da uhu nggàndumu da ma-paihi dàngu da mambàda 
rara, tumbuda la hau kaleki-na. 
23Hàla tumbu-danyai ba pihu wilida da uhu nggàndumu da ma-kalàmba 
dàngu da ma-karukutu marokutu paraï ngilu maràda telangu. 
24Da wili uhu nggàndumu da ma-kalàmba nuda da-kawàluku-maanja da wili 
uhu nggàndumu da ma-paihi kawai. Mbàda panii-manggu-njaka làti nuda da 
manggadipangu-nggu ba dàmbuda la tau mapingu alimu, tàka nda ningu 
haàtu mapingu pa-kaloka-ya na ihina,” wàna. 

25Nahema i Yuhupu la hanganji, “Nuda da manggadipangu ba dàmbuda 
hama-maana na ihida; i Ala peka hàla-nanggau Tamu Umbu jàka nggàraya 
napa na pa-patumbu-na. 
26Da pihu hapi mboka jia-duha da pihu mbua ndaungu, hamanai da pihu wili 
uhu nggàndumu paihi jia-mayai da pihu mbua ndaungu; ba dàmbuda hama-
maana na ihida. 
27Da pihu hapi malakangu, da ma-kawudaku malamiri hamanai da pihu wili 
uhu nggàndumu ma-kalàmba da ma-karukutu marokutu la ngilu maràda 
telangu jia-duyaka na rehi rimbangu pihu mbua ndaungu. 
28Hama tuna ba mbàda wànggunggau Tamu Umbu, i Ala paita haha-nanggau 
jàka nggàraya napa na pa-patumbu-na. 
29Napa la pihu mbua ndaungu na manàmu-nya mbokaru dira matiki-yaka la 
tana Mehiru nggubulu-na. 
30-31Hàlaka nu tàka-danyaka da pihu mbua ndau rimbangu, tàka na rehi pihu 
mbua ndau mbokaru napa pa-marombangu ailulu-ma-ayaka, nadu na ndau 
rimbangu napa ba lalu mbana hanggàri-na, hi lupa na bulu ailulu yiana na 
tana. 
32Hi na-panduangu na manggadipangu-mu Tamu Umbu, na ihina nu rukuna 
nuna ba mbàda kawuku-nanyaka paraïna i Ala, ba patumbu langatàka dàngu 
ba parengga-mananya. 
33Jiaya nu Tamu Umbu, nahàmu kau pindi haàtu tau mamàhi dàngu ma-
manggàna kau wuanya kuaha ka na-palànyapu-ya yiana na tana. 
34-35Dàngu nyumu Tamu Umbu kau wotu panggawi hawiangu, dàngu kau 
wuanja kuaha ka dapiti hangia welingu la lima ngia uhu nggàndumu 
pangala-na na tau la dalu pihu mbua ndaungu mbinu mbokaru, hàlaka 
pabundu-nja la hau parai - hau paraingu, dàngu ka mangga-manja. 

36Da uhu nggàndumu nuda jia-duhaka da pangangu pa-payemangu la dalu 
pihu mbua ndau rimbangu na manàmu-nya la Mehiru. Ba tuna nu jia-duyaka 
hi nda nameti rimbangu na rayatu,” wàna. 

I Yuhupu ba wotuya la pa-nggumbunuru la Mehiru 

37Na hanganji dàngu da panggawi-na da-patunju hàlaya mbuu ndàbana na 
pawuku hahana i Yuhupu. 
38Ka panii-nanyaka na hanganji lai nyuda, “Nda peku-apa nyuta ba tahilu 
hunggu haàtu marihi jàngapu welingu lai Yuhupu, nadu ba tunggulu-
mananya nyuna paraïna Ngahuna i Ala,” wàna. 
39Ka panii-nanyaka na hanganji lai Yuhupu, “I Ala napeka hàla-manggau-
nyaka yiana mbuu ndàbana, jia ba tuna lohangu-mana-nyaka ba nyumu-
maka tau marihi màhi dàngu manggàna welingu lai nggamu-kadu. 
40Nyumu wotunggu-nggauka la pa-nggumbunuru, dàngu nggubulu na 
rayatu-nggu napa na karadaku la pareta-mu. Didi-aka nyungga marihi kuaha 
welingu lai nyumu,” wànanya. 
41-42Hàlaka nu na hanganji hi na-butuhu-ya na tawuru welingu la limana, na 
maningu huratu hàpu hanganji, hi napuhi-ya la limana i Yuhupu, hi napanii, 
“Yina jiayaka na pawotu wàngukau la pa-nggumbunuru la nggubulu tana 
Mehiru,” wànanya. Tunaka nu na hanganji hi na-pahau-nya i Yuhupu hawàla 
kalembi bokulu linangu ma-haluputu, dàngu hi na-pahàngalu-nya la 
nggoruna hawalangu kanàtaru. 
43Hàla hi nawua-nya i Yuhupu na kareta hanganji na padua wàna pa-kaliti 
wàna, dàngu da mini manggangu tanda mangarangu dalaku mangilu-nya na 
kareta hi da-warangu, “Manggangu! Pa-hiangu ànda! Pa-hiangu ànda!” 
wàda. Tuna nu ba wotuya i Yuhupu la pa-nggumbunuru la nggubulu tana 
Mehiru. 
44Na paniina na hanganji lai nyuna, “Nyungga ma-hanganji – dàngu ku-
pakada-nya nu jàka nda pulumu nyumu nda jia ningua haàtu la Mehiru 
nggubulu-na ba jia ningu ulana,” wànanya. 

45-46Hàla na hanganji hi natunya tamu Mehiru-na i Yuhupu, nu i Hàpunatu-
Paania wànanya. Nawua-mbunya haàtu papahana, na-matamungu Àhanàtu, 
anana i Potipera, na ratu la paraingu Haliupolihu. I Yuhupu tailu kambulu 
ndau-naka na lurina ba na-pakiringu paràma la hanganji Mehiru. Ka 
hadangu-nanyaka i Yuhupu welingu la uma hanganji hi nalaku pa-winggiru-
nya na nggubulu tana Mehiru. 
47Nu la dalu pihu mbua ndaungu mbinu mbokaru, na tana na-wuangu ihina 
mabundu làndangu. 
48Da uhu nggàndumu na-pauhi-nja i Yuhupu, hi na-pahàmu-ha la hau parai 
- hau paraingu. Nu la nimbihu paraingu na pahàmu-ha da uhu nggàndumu 
ihida da woka la winggiru-da nuda da paraingu. 
49Da uhu nggàndumu da pa-pauhi-na lalu mbana danguda, hi lupa na 
pànjangu-maaka i Yuhupu pa-takaru-ha, nadu na danguda ba hama wara la 
tehiku-ha. 
50Ba ndedi natàka na rapa rimbangu, i Àhanàtu papaha-na i Yuhupu na-
paanangu tau madua anakeda mini. 
51Na paniina i Yuhupu, “I Ala na-palingga hi lupa kumbula hàlanya na 
mayila-nggu dàngu na tau la kuru uma amanggu,” wàna. Jia-duyaka hi 
natunya tamuna na anana na ma-wungangu i Manahi wànanya. 
52Nahili panii, “I Ala nawua-nggaka ananggu la rehi handuka-nggu,” jia-
duyaka hi natunya tamuna na ana padua wàna i Epuraïmu wànanya. 
53Pihu mbua ndaungu mbinu mbokaru na-pahanggau hàmuna na tana 
Mehiru, njàpu-nanyaka. 
54Ka tàka-nanyaka na pihu mbua ndaungu rimbangu, na-padeningu hama 
tuna ba mbàda wàna i Yuhupu. La pa-nggubulu awangu tungu-nanyaka na 
rimbangu, tàka la Mehiru nggubulu-na ningu padua pangangu pa-payema 
hahangu. 

55Ba na-pakiringu-ka pa-pàdangu rimbangu na tau Mehiru, ka lua-danyaka 
pakarai pangangu la hanganji. Tàka na hanganji na-paràha-nja lai Yuhupu 
dàngu la pa-karadaku-nya na lii pareta-na i Yuhupu lai nyuda. 
56Ba nangeri mbangatu-ka dàngu ba na-panggàbalu ndàba-nyaka rimbangu 
nuna na tana, bunggahu-nanjaka i Yuhupu mbuu ndàbada da uma eri hi na-
danggangu uhu nggàndumu la tau Mehiru. 
57Welingu la pa-nggubulu awangu mai-nanyaka na tau la Mehiru la pakei 
uhu nggàndumu lai Yuhupu, nadu na rimbangu ba lalu mbana mbàringu-ya 
la nggi - nggini. 

Dedi 42 

Da ayana i Yuhupu ba dalua la Mehiru pakei uhu nggàndumu 

1Ba narongu-ka i Yakupu ba ningu uhu nggàndumu la Mehiru, panii-nanjaka 
da anana, “Nggikina nyimi hi ngudu bia-minya? 
2Kurongu-ka ba ningu uhu nggàndumu la Mehiru; lua lai nàhu dàngu kai kei 
uhu nggàndumu ka àmbu ta meti rimbangu,” wàna. 
3Ka laku-danyaka da ayana i Yuhupu ba tau hakambulu-ha pakei uhu 
nggàndumu la Mehiru. 
4Tàka i Yakupu nda napuli-nya i Mbanyamingu, na eri angu dedina i Yuhupu, 
palua karia-nja nyuda, nadu ba na-mangàdatu napa hi ningu ngia pa-
hanggàmaru wàna na ananggu wàna. 
5Paraï pa-rimbangu la tana Kanaàngu, lua-danyaka da anana i Yakupu 
hamanai nadangu-mbu na tau hawiangu pakei uhu nggàndumu la Mehiru. 
6Na ma-danggangu uhu nggàndumu la ta - tauka welingu la pa-nggubulu 
awangu nyuna-duka i Yuhupu, ba nggumbunuru-duya la Mehiru. Jia-duyaka 
da ayana i Yuhupu hi damai dàngu hi da-marubuku la hanggana. 
7Ba naita-haka da ayana i Yuhupu, na tanda-maha nyuda, na nyuna na-
harawuku hama tuna ba nda natanda-ha. Na wàngu pa-hanggàritu ba na-

paàra-nja, “Nggàra tau kai?” wànanja. “Nyuma tau Kanaàngu kàma. Mai 
mapakei pangangu,” wàda. 
8Jiapa ka natanda-ha da ayana nyuna i Yuhupu, nyuda duda nda datanda-
aya nyuna. 
9Ka namu-nanyaka na manggadipangu-na na ngerada nyuda. Ka panii-
nanyaka, “Nyimi yia tau ma-butingu-kai; mai-minyaka pa-hamata-ya yiana 
na tanama jàka nggiya na manda kapingatu,” wànanja. 
10“Ndia-a duma Tamu Umbu,” wàda. “Nyuma yia atamu maima la pakei 
panganguma-a. 
11Nyuma yia tau ma-paangu paluhu-kama, Tamu Umbu. Nyuma duma tau 
hàmu-makama, nda tau ma-butingu-akama,” wàda. 
12Napanii i Yuhupu lai nyuda, “Panii anga-minya! Nyimi hi mai, mai minya 
pa-hamata-ya yiana na tana jàka nggiya na manda kapingatu,” wànanja. 
13Dahema nyuda, “Nyuma yia tau hakambulu madua-kàma, Tamu Umbu, 
nyuma ana haàtu ama-akama la tana Kanaàngu. Na haàtu na metika, tàka na 
ma-maeri hupu nàhu ninya anguna na amana,” wàda. 
14“Deningu-mana hama tuna ba wànggu,” wàna i Yuhupu. “Nyimi na ba tau 
ma-butingu-kai. 
15Napa nyungga ka kukaka-kai: Ku-harangu nyungga parongu-na na 
ndewana na hanganji, ba nda jia dunjaku-aminya yiana na tana jàka ndedi-
madu namai yiahu na eri hupumi. 
16Na haàtu welingu lai nyimi nabeli bàdi papiti-ya. Hawiangu napa papàtu-
ha lupa ningu mbutina na paniimi. Jàka ndia, parongu-na na ndewana na 
hanganji, nyimi yia ba tau tanggu butingu welingu la muhukai!” wànanja. 
17Tunaka nu ka patama-nanjaka la uma kapàtangu tailu mbua lodu 
mandaina. 

18La lodu pa-tailu wàna, panii-nanyaka i Yuhupu lai nyuda, “Nyungga duku 
tau ma-mangàdatu dàngu tau ma-manundu lai Ala-maka. Nyimi napa ku-
pamara-kai na nyuna hangia-na nahondu-na. 
19Ka ningu mbutina bai patutungu, na haàtu welingu lai nyimi napa papàtu-
ya la uma kapàtangu; hawiangu ka dabeli, kai ngàndiha da uhu nggàndumu 
pakeimi ndumada da tau kuru umami, da ma-rimbangu. 
20Hàlaka nu lupangu mi-karia-manya bàdi na eri hupumi lai nyungga. Nuna-
duyaka na mbutina napa ba ma-deningu-ya na papanii-mi; jia-duyaka hi nda 
kuhuku pameti-kai,” wànanja. Ka patunju-danyaka na botangu-na na 
Nggumbunuru. 
21Ka panii-danyaka dàngga anguda, “Na, nàhu pa-hukungu-taka ruku 
njalanda hanggangu la erinda àmangu; ba nakarai pa-ndulangu ba nda ta-
wàrihu-ya, jiapa ka taita-yakadu ba dira mayila-ya. Nuna-duyaka na ma-
pawitingu hi kiri pàda-ndanya nàhu na mayila,” wàda. 
22Napaya i Rumbingu, “Màla nda wànggu-anggai àmangu àmbi nggi - nggiki 
diminya nana na anakeda nda wànggunggai. Tàka nyimi ndai pa-tingingu. 
Nàhu duna na metina pa-pahimbalungu-yaka lai nyuta,” wàna. 
23I Yuhupu napinya na hiluda nyuda, tàka nyuda duda nda dapi-anya nuna, 
nadu ba dapanii dànya i Yuhupu ba da wàngu papala-nya la njurumbaha-
dupa. 
24I Yuhupu na-dunjaku-nja nyuda, hi nahii. Ba napeku belika la papanii, beli-
nanyaka lai nyuda, hàla napiti-ya i Hamiungu, hi na-paràhangu pahondu-ya 
la hangga mbuu ndàbada da anguna paluhu. 

Da ayana i Yuhupu ba dabeli la Kanaàngu 

25Na-wuangu pareta i Yuhupu la pa-paihi-nja uhu nggàndumu da karungu 
pangàndi-da tàka da àmahu-da haàtu - haàtu tuu beliha daa la karungu-da. 
Dàngumbu ka tunja bàlangu-da nyuda la ànda. Na pareta-na da nunju-maya. 
26Hàlaka nu pabuku-danjaka la kalandai da uhu nggàndumu pakeida nu da 
ayana i Yuhupu, ka hadangu laku-danyaka welingu lai nu. 

27La ngia patodu-da, na haàtu welingu lai nyuda na-bunggahu-ya na karungu 
uhu nggàndumu-na, ka kutunya na kalandai wàna. Ka hunggu-nanjaka da 
àmahu la pinu uhu. 
28“Da àmahu-nggu da pabeli-nja,” wànanja da anguna paluhu. “Tàngaru, 
ninja daa la karungu!” wàna. Da-yudutu wànya da etida, pa-kariangu 
mangàdatu-da ba da-kawàra paàrangu dàngga anguda, “Nggàra-yaka ihu na 
pawunda-na i Ala lai nyuta yia?” wàda. 
29Ba datàka-ka la Kanaàngu, peka hàla-danyaka na amada mbuu ndàbana 
jàka nggàraya na pambàda hungguda nàmu. Dapanii, 
30“Na nggumbunuru Mehiru na-hanggàritu mànu ba napanii dànggama, na-
panjala-kama nyuma ba buti-manya na tanana. 
31Hi mahema-ya, ‘Nyuma tau hàmu-makama, nda tau ma-butingu-akama 
nyuma tau patutungu-kama. 
32Nyuma mbuu ndàbama tau hakambulu madua-kama, ana haàtu ama-a-
kama, na haàtu na metika, tàka na eri hupuma ninya angunai ama la 
Kanaàngu,’ wàmanya. 
33Napeka-nggama na Nggumbunuru, ‘Màla ka kukaka wànggai ka kupinggai 
jàka tuba tau patutungu langatàka-kai: Màta na haàtu welingu lai nyimi ka 
na-ndàdiku; hawiangu beli bia kai ngàndinja uhu nggàndumu da tau la 
umami, da marimbangu. 
34Bai belika bai karia-nyaka na eri hupumi, pi-dunggu-nyaka nyimi ba nda 
tau ma-butingu-akai, tàka ba tau patutungu-kai. Na angumi paluhu na 
pataha-nggu napa ku-pabeli-nya lai nyimi dàngu peku-naka nyimi pa-
ndàdiku la tana yiana dàngu ka wàngu eti biami pakei pa-danggangu,’ wàna-
nggama,” wàda. 
35Ba da-katàndaku-njaka da ihi karungu-da, hunggu-danjaka da halopa kanai 
àmahu-da dàngu da àmahu-da haàtu - haàtu; lalu mbana mangàdatu-ha, na 
ama-mbuda. 

36Ka panii-nanyaka na amada, “Nyimi yia pawiti-minyaka ka da-mbulangu 
hàla da ananggu. I Yuhupu nda ni-anyapa; i Hamiungu nda ni-anyapa; tàka 
nàhu hili pitiya i Mbanyamingu hili wàmimai. Manda najaru ailulu-ya na-
papada-nggu nyungga!” wàna. 
37Ka panii-nanyaka i Rumbingu la amana, “Puli-ngganya lai nyungga i 
Mbanyamingu dumu ama; napa ku-karia beli-manya duku, jàka ndia, pameti 
biaha da ananggu mini madua dumu ama,” wàna. 
38Tàka napaya na Yakupu, “Ndia-a! I Mbanyamingu nda peku-ana bai karia-
nya; na ayana na metika tàka ana didi-maki-yaka na maninya. Nda tapi-pinya 
jàka era hanggà-maruna nàhu la ànda. Nyungga kaweda-nggunyaka na 
handuka na pa-patàka-mingga napa kumeti wa-manyaka duku,” wàna. 

Dedi 43 

Da anguna paluhu i Yuhupu ba dalua karia-nya la Mehiru i Mbanyamingu 

1-2Na rimbangu la Kanaàngu pa-rukangu-mana-nyaka pa-mbàringu, nu da 
tau la kuru umana i Yakupu da panjàpu hàla-haka da pangàndi-da welingu 
la Mehiru, ka panii-nanjaka da anana i Yakupu, “Mihili luawa nu lai nàhu, 
kai keinda uhu nggàndumu panganda,” wànanja. 
3Napaya i Yahunda la amana, “Na nggumbunuru Mehiru napeka haha ma-
nggamaka ba nda peku hurungu-ama lai nyuna, jàka ndia-madu ma-karia-
nya na erima. 
4Jàka upulinya nyuna ama na erima palua karia-nggama jia hi malua lai 
nàhu pakei pangangu. 
5Tàka jàka ndau pulinya i Mbanyamingu palua karia-nggama, nda mabihu-a 
palua, nadu na nggumbunuru ba mbàda peka-mana-nggamaka: ba nda peku-
ama pa-hurungu la hanggana jàka nda na-kikungu na erimi,” wàna. 
6Napaya i Yakupu, “Nggikina nyimi hi pa-handuka-ka bai paniinya na tau 
nuna ba ninyapa na erimi?” wàna. 
7Dahema nyuda, “Na tau nuna kandàharu-mana-nggama ba na-paàra-
nggama ngerama nyuma dàngu ngera kuru umanda ba napanii, ‘Naluri-pa 

na amami? Ningupa nu erimi anakeda mini hawiangu?’ wàna. Ka hema lera-
manjaka da paàrangu-na mbuu ndàbada. Nggiki hama pimanya nyuma ba 
jiangu-ma na-karuhi-kama pa-karia-nya na erima?” wàdaka. 
8Hàla panii-nanyaka i Yahunda la amana, “Pulinya nyuna na anakeda ka na-
tundungu, nyungga duku matanggu hemaya na ngerana nyuna. Ka maluu 
laku ka àmbu jàmu ningu lai nyuta mameti rimbangu. 
9Nyungga duku hiluna, karuhi biaya na rukuna nyuna lai nyungga. Jàka nda 
ku-karia beli dàngu hàmunya, nyungga duku matanggu-nya na hukungu la 
ngala luringgu. 
10Làti jàka nda lalu mandai tunda nu pa-patiangu, nàhu mbàda pandua 
wundangu-mbumaka duma làti palua beli,” wàna. 
11Napaya na amada, “Jàka tuna numaipa bàdi, ngàndiwa ihi tana mahàmu 
halawàla welingu la tana yiana kai tuha la karungu-mi màta ka jiaha da 
pawotu-minya na nggumbunuru: kilu wua kimihu, manggaluangu, rungu, 
wua kawilu dàngu wua mbandamu. 
12Ngàndi àmahu pandua wundangu, nadu da àmahu pahunggu-mi la 
karungu ngàndi beli-maha bàdi. Talànga wanguna njala tudanja. 
13Karia-nya na erimi, na nyuna beli pa-renggangu. 
14Màla àru i Ala Mahupu-mbiha ka najuju-ya na etina na nggumbunuru ka 
namila-nggai eti, hi lupa na-pabeli-nja i Mbanyamingu dàngu i Hamiungu lai 
nyimi. Jàka jiaka nyungga duku, jàka pa-mbulangu wàdanya da ananggu 
mbuu ndàbada, màlawa nyuna,” wànaka. 
15Tunaka nu da anguna paluhu i Yuhupu ngàndi-danyaka da pawotu-da 
dàngu àmahu pandua wundangu, hàla hadangu laku-danyaka la Mehiru 
karia-nya i Mbanyamingu. Ba datàka lai nàhu, hurungu danyaka lai Yuhupu. 
16I Yuhupu ba naita-yaka i Mbanyamingu dàngu da ayana, panii-nanyaka na 
papalewa-na na ma-kapala paloku la umana, “Karia-nja nuda da tau la 

umanggu. Nyuda napa daangu ngangungga la lodu nàhu, jia-duya rupuwa 
heu banda hàla paloku-ya,” wàna. 
17Na papalewa nuna nunju-nanyaka na pareta-na i Yuhupu hi na-karia-nja 
da anguna paluhu la uma nggumbunuru. 
18Ba karia-njaka la umana i Yuhupu, mangàdatu-danyaka dàngu pa-kanandi-
da, “Hi da karia-nda yiahu, jia-haka rukuda da àmahu pahunggu nda la 
karungu ba jiaya namainda àmangu. Napa yàpa harabanda-dandaka, hi da 
pitiha da kalandai-nda, tàka nyuta hi da-atanda,” wàda. 
19Jia-duyaka, la lihi pindu umana i Yuhupu, hi dapanii-nya na kapala paloku 
kuru uma, 
20“Malangu-mu Umbu, nyuma mbàda handàkangu-maka pamai yiahu pakei 
pangangu. 
21-22Nàhu la ànda ba mabeli, tàka la ngia patodu-ma, hi ma-bunggahu-ha da 
karungu-ma. Ka ni hàla-njaika da àmahu wili uhu nggàndumu-ma la pinu 
uhu nggàndumu daa la karungu. Nda mapinya jàka nggamu mapuhi-ha nuda 
da àmahu. Nàhu mangàndi beli-manggaunja duma Umbu. Hinggilu-da nuda 
mangàndi-mapa àmahu pahili kei wàngu pangangu,” wàda. 
23Nahema na papalewa, “Àmbi mangàdatu. Àmbi kahàdiku-du. Na Alami nu 
na Alana palumu-na na amami, Nyuna duna na mapuhi-ha nu da àmahu daa 
la karungu-mi. Nyungga duku kukei-mahaka da àmahu wilida da uhu 
nggàndumu-mi,” wànanja. Tunaka nu karia-nanyaka i Hamiungu lai nyuda, 
24hàla tama karia-nanjaka daa la uma. Na wuanja wai pabaha wàda wihida, 
dàngumbu uhuda da kalandai-da. 
25Hàlaka nu paloku-danjaka da pawotu-da, tiangu da pawua-nya i Yuhupu 
jàka nabeli la tidu lodu, nadu ba mbàda panii-mana-njaka napa ba ngangu-
danya dàngu nyuna. 
26Ba natàka-ka i Yuhupu la uma wotu-danjaka da pangàndi - pangàndi-da lai 
Yuhupu ba dàngu maràbaku-da lai nyuna. 

27I Yuhupu na-paàra-nja jàka nda nggàra ehida, hi napanii, “Mbàda panii-
minggaka rukuna na amami na mambàda kaweda. Màla ndiadu nggàra 
ehina? Ha - hàmu-nanya kadu?” wànanja. 
28Dahema nyuda, “Na atamu Tamu Umbu, na amama, ha - hàmu-màdu-
nanya,” wàda, hàla hi da-maràbaku-nya. 
29I Yuhupu ba naita-yaka i Mbanyamingu na erina, panii-nanyaka, “Ka nu 
jia-yaka yiana yia na eri hupuma ba wàmi, na pambàda panii-mingga? Màla 
àru i Ala ka na-pakanyuru-kau ananggu,” wàna. 
30Na etina i Yuhupu na-mbumbaru na rinju-nanya dàngu nanamu-nanya na 
erina. Natika panda roputu wikina, jia-duyaka hi jia haleli biana welingu lai 
nu hi natama la kurungu, hi nahii. 
31Hàlaka nu hi nabaha matana, hi naluhu beli dàngu pàtu-nanya na etina, hi 
na-paràhangu pa-bànjalu-ha da pangangu. 
32I Yuhupu ngangu-nanya la menja mehana, tàka da ayana la menja hauha. 
Da tau Mehiru da maninja lai nu ngangu-danya la hau menjamai duda, nadu 
ba pawawa wàngu-ndanya wàda jàka dangaa dànja da tau Imbarani. 
33Da anguna paluhu i Yuhupu natuha la menja ma-papangu dàngu na 
menjana i Yuhupu, tundu-manya na pa-ndàkingu-na na dedida, piti welingu 
la ma-maaya dehi lupa la ma-maeri hupu. Ba daita-yaka na pa-mandapu 
tunanja nu, ka maràngga pa-tàngaru-danyaka pa-kariangu hangàtaru-da. 
34Nyuda pa-wuangu-ha pangangu welingu la menjana i Yuhupu, tàka i 
Mbanyamingu ba da wuanya pangangu da palima hama dangu bàdi welingu 
la ndumada da aya - ayana. Ka ngangu ngunungu-danyaka dàngu i Yuhupu 
lundu hodada. 

Dedi 44 

Na kaba wai na ma-mbulangu 

1Ba talànga tunaka nu i Yuhupu nawua-nya lii pareta na kapala ma-paloku-
ya na kuru umana, “Paihi-nja uhu nggàndumu da karungu-da nuda da tau, 

hau dangu ràka pamàka-da pangàndi, puhi beliha da àmahu-da la karungu-
da haàtu - haàtu la pinu uhu. 
2Puhi-mbuya na kaba wai àmahu baranggu daa la karungu-na na eri hupuda, 
hamanai da àmahu wili uhu nggàndumu-na,” wàna. Nuna na papalewa 
nanunju-maya nuna na lii pareta. 
3Hadangu harii, la mba - mbaru, pahewa dàna-njaka i Yuhupu da anguna 
paluhu, ka hadangu laku-danyaka dàngu kalandai-da. 
4Ndedi damarau welingu la paraingu, i Yuhupu na paràha-nya na kapala 
kuru umana, “Parenggangu-kau yaulu-ha nàhu da tau. Jàka mutoma-njaka, 
kau paàra-nja, ‘Nggikina nyimi hi palimba wànya ma-akatu na mahàmu? 
5Nggikina hi imanganga-ya na kaba wai àmahu barana-na na miringgu? Na 
kaba wai nuna paunu wànanya dàngu pa-manyura wànanya. Nuna manjala 
bokulu-ya na pawunda-mi!’ wàmunja,” wàna. 
6Nuna na papalewa ba natoma-njaka da anguna paluhu i Yuhupu, panii-
nanjaka hama tuna ba wànanja paraïna i Yuhupu. 
7Napaha nyuda, “Nggàra wàmu nu Umbu? Nyuma ma-harangu ba nda 
mawunda-a duma na matuna nu! 
8Nyumu Umbu mupi-manya, jiapa da àmahu pahunggu-ma la karungu-ma la 
pinu uhu, ba ma-pabeli-manjaka duma lai nyumu. Jia ba tuna nda peku-ana 
nyuma pa-manganga, ka mabara-ya ka marara-yakai welingu la umana na 
nggumbunuru! 
9Ha Umbu, jàka era hunggu-munya nuna na malanja la karungu-na na haàtu 
na anguma, màta ka huku pameti-ya tàka nyuma mbuu ndàbama kau ata-
nggama,” wàdaka. 
10Nahema na papalewa, “Hàmu; na nyuna jiaya nyuna-a duku na ngia 
pahunggu-nggunya na kaba wai na paata-nggu; nyimi hawiangu ibeli hàla,” 
wànanja. 

11Nu ka papuru parengga-danjaka da karungu-da haàtu - haàtu hi da-
bunggahu-ha. 
12Na papalewa-na i Yuhupu na-pareha pahàmu-manja hau karu - hau 
karungu, piti welingu la manguna na ma-maaya dehi lupa la manguna na 
ma-maeri hupu, ka hunggu-nanyaka na kaba wai la karungu-na i 
Mbanyamingu. 
13Da ayana lalu mbana handuka-ha hi lupa da hira - hiraha da pakida. Hi da-
pabuku belinja da kalandai-da hi dabeli la paraingu. 
14Ba datàka-ka i Yahunda dàngu da anguna paluhu la umana i Yuhupu, 
nyuna ni-manyapa lai nu, dàngu hi da-maràbaku la hanggana. 
15Ka panii-nanyaka i Yuhupu, “Nggàra-yaka nu na pa-pandoi-mi? Ndai pi-
anya dimi tau hama tuna nyungga ba kupi bianya na pa-pandoi-mi na ma-
akatu wàngu kabeli mata?” wànanja. 
16“Ka hili nggàra wàmai-pa hi Miri?” wànaka i Yahunda ba nahema. “Nggiki 
hama pandia-maipa dàngu nggiki hama pamànangu-maipa wikima? Ba i Ala-
maka duna na ma-bunggahu wikiya na panjala-ma. Nàhu màta kau ata hàla-
nggamaka, nda mbulungu-na nyuna na ngia pahunggu-ya na kaba wai,” 
wànaka. 
17Napaya i Yuhupu, “Ndia-a! Nyungga nda kubihu-a patunggu nu! Jiaya 
nyuna-a duku na ngia pahunggu-ya na kaba wai na paata-nggu. Hawiangu 
beli bia dàngu kalongga etingu la amami,” wànanja. 

I Yahunda ba na-kahiri-ya i Mbanyamingu 

18I Yahunda na-ndàharungu palihi-nya i Yuhupu, “Malangu-mu, Miri, pahia 
àrungga ka kupanii dakinggau Miri. Àmbu hàngga-dungga atamu; nyumu 
Miri beringu jia-makauka na hanganji Mehiru wiki. 
19Yia nana Miri bau paàra-nggama nyuma, ‘Ningupa nu amami jàka ndia 
angumi paluhu hawiangu?’ wàmu. 
20Mahema nyuma, ‘Na amama na-kaweda-maka tàka na erima dedina ba 
làpahu kaweda-manaka na amama. Na ayana angu inana na erima nameti-

ka, jia nàhu didi-maki-ayaka nyuna na maluri welingu nyuda ba dadua, tàka 
nàhu i ama nàmu nda uku namu-nanya,’ wàma. 
21Karia-nya yiahu ka kuita-ya ba wàmu-nggama Miri, 
22jia hi mahema, na anakeda nuna nda peku pahewa da-ananya na amana; 
jàka na-pahewa dànya na amana, nameti wànya na amana, wàmanggau Miri. 
23Tunaka nu, ‘Àmbi hili maidu la hangganggu, jàka ndia madu mi-karia-nya 
na erimi,’ wàmu-dunggama Miri. 
24Ba mabeli-ka la amama, ma-patàka hàlanya, na paniimu Miri. 
25Tunaka nu paràha-na-nggamaka na amama pamai pakei pangangu. 
26Napa nyuma, ‘Nyuma nda peku lua-ama lai nàhu, nadu nyuma nda peku 
hurungu-ama la hangga nggumbunuru jàka nda na-tundungu-madu na eri 
hupuma. Hi peku luama nyuma, mbulungu-ana jàka nalua-mbu nyuna,’ 
wàmanya. 
27Tunaka nu hi napanii na amama, ‘Nyimi pi-maminya i Rahilu na papaha-
nggu ba da dua-ma-a da anana. 
28Na ma-wungangu na-dunjaku-nggaka. Màndungu-mananya ba kaü-nanya 
mabohu nyuna, nadu lupa nàhu ba nda kuhili ita-ayapa. 
29Jàka mihilu piti-mayaipa na ana kamuri-nggu yiana, jàka era nggikina 
nyuna, na handuka na pa-patàka-mingga, napa pameti wa-manggu-nyaka 
duku, nadu nyungga ba kaweda-nggunyaka,’ ” wàna. 
30-31“Jia-duya Miri,” wàna i Yahunda lai Yuhupu. “Jàka kubeli la amama 
dàngu nda ninya na erima, jiangu-maka duna ba nameti na amama. Na lurina 
hanggetu na la anakeda nuna-ma-kiaka, dàngu nyuna kaweda nàkapu-mana-
nyaka, jia-duya na handuka na pa-patàka-manya, jia-mayaka duna na 
pameti, wàna. 
32Hinggilu-nai, nyungga kunjanji-mayaka na amanggu, ba nyungga duku 
hariana na anakeda. Jàka nda ku-karia belinya na anakeda lai nyuna, 
nyungga-duka ma-hambeta-ya na hukungu la ngala luringgu. 

33Jiaya nu, ku-kamahi-nggau Miri, puli àrungga ka ku-ndàdiku lai yiahu kau 
atangga hiluna na erima; nyuna màta àru ka nabeli karia-nja da ayana. 
34Nggiki hili hama beli-ngguipa la amama jàka ndia-madu na-kikungu na 
anakeda? Nda ku-torungu-a pa-tàngaru-ya napa jàka na-handauni-ya ura 
pàda na amama,” wàna. 

Dedi 45 

I Yuhupu ba na-pabowangu jàka nggamuya nyuna 

1I Yuhupu nda namàka-apa papàtu-ya na etina la hanggada da panggawi-na 
nyuna. Jia-duyaka hi na-paràha-nja paluhu welingu lai nu la kurungu, ka 
peku pa-bowangu-na la anguna paluhu jàka nggamu langatàka-ya nyuna. 
2Ba daluhu hàlaka da panggawi-na welingu lai nu, hii kaladaku-nanyaka i 
Yuhupu, hi lupa darongu da tau Mehiru la hambeli, dàngu lupa natoma-mbu 
na rukuna nuna la uma hanganji. 
3I Yuhupu na paniinja da anguna paluhu, “Nyungga yia Yuhupu-ka. Na luri-
dupa i ama?” wànanja. Daita-yaka nuna da anguna paluhu lalu mbana 
mangàdatu-ha, hi lupa nda dapingu-mbu pahema. 
4Hàla, “Ndàharungu-ki yiahu,” hi wànanja paraïna i Yuhupu. Ka lihi-danyaka 
hi napanii-nja, “Nyungga yia Yuhupu-ka, na padangga-mi la Mehiru. 
5Àmbi mangàdatu-du dàngu àmbi pekambu hàla era bai danggangga. Làti 
duna bai Ala wiki-maka na ma-karia-ngga yiahu la pa-mangilu-nggai nyimi, 
ka peku pamara-ya na tau dangu. 
6Nàhu hina apa dàmbu ndau wàna na pa-rimbangu wàngu, tàka lima mbua 
ndau-manapa ba nda peku ràmana dàngu ba nda nggàra pamuti-na na tau. 
7I Ala-maka na ma-karia-ngga la pa-mangilu-nggami nyimi ka peku pamara-
kai nyimi mbuu ndàbami, ba nawàngu hau ànda pa-hangàtarungu tungu yia, 
na pa-màndungu wàna na marami dàngu na pa-nuangu-na na wàla wuami. 
8Jia-duya, nda rukumi nyimia hi kiri ningga lai yiahu, tàka i Alama duna. 
Nyuna na mawotu-ka la pa-panggawi mahupu bokulu-na na hanganji 



138 

 

 
Na Huratu Matua 

© 1995, Indonesian Bible Society. 
 

 
 

 

 

 

Mehiru. Nyungga na-pakata-ngga kuwaha la kuru uma hanganji dàngu la 
tana Mehiru nggubulu-na. 
9Nàhu, parenggangu kai beli lai ama kai paihi-nya, i Yuhupu, anana ba tuna 
yia napanii, ‘I Ala na-pakata-nggaka la pa-kuaha hàlaya la tana Mehiru 
nggubulu-na; pamai parenggangu-makai. 
10I ama napa na-ngiangu la ngaba Nggohingu, ka nalihi-ngga nyungga – i 
ama dàngu ana umbuku-na, da mbimbi, da kamàmbi dàngu mbuu ndàbada 
da manguna i ama. 
11Jàka ninyaka i ama la Nggohingu, peku-naka duku ba ku-kabubulu-ya na 
amanggu. Na pa-rimbangu wàngu pa-nuangu-mana-nyapa lima mbua 
ndaungu tàka napa ku-pamukarungu ka àmbu nggàra manjaka-nja i ama, na 
kuru umana dàngu da bandana i ama,’ ” wàminya. 
12Nahili panii i Yuhupu, “Nàhu ita wiki-maminya, nyumu mbu 
Mbanyamingu, nyungga ba jia langatàka-maka Yuhupu. 
13Pekanya na amanda jàka nggiki hama bokulu-na na kuaha-nggu lai yiahu 
la Mehiru, wàlahu ndàbanya na pambàda ita - ita-mika, hàla kai pa-
renggangu pa-karia-nya yiahu,” wànanja. 
14Hàlaka nu rohu-nanyaka i Mbanyamingu, na erina, hi nahii; i 
Mbanyamingu hii-mananyai duna ba na rohuya i Yuhupu. 
15Tunaka nu dàngu hii-manapa i Yuhupu, hi narohu hàlaha da anguna 
paluhu hi na-puduku-ha. Hàlaka nu pa-kiringu-danyaka pa-pabanjaru dànya. 
16Nu la uma hanganji rongu-danyaka lii, ba ninja da anguna paluhu i 
Yuhupu, na hanganji dàngu da panggawi-na da hàmu wàmbunya na etida. 
17Ka panii-nanyaka na hanganji lai Yuhupu, “Paràha-nja da angumu paluhu 
ka da-pakàlatungu uhu nggàndungu la kalandai ka dabeli la Kanaàngu 
18ka dalua papiti-ya na amada dàngu na kuru umana ka da-lelingu lai yiahu. 
Napa nyungga ka kuwua-nja tana mahàmu halawàla la tana Mehiru, dàngu 
napa na patoma na lurida welingu la ihina nuna na tana. 

19Paràha-nja ka dangàndi welingu yiahu pi - pira kareta ndumada da papaha-
da dàngu da ana màrahu-da, dàngu papiti wànya na amada. 
20Àmbu da-pangàda wadunya da malanja da-pa-dunjaku lerada, nadu da 
mahàmu halawàla la Mehiru nggubulu-na ba manguda nyuda-maduha,” 
wàna. 
21Da anana i Yakupu da wamanya na lii pareta-na na hanganji. I Yuhupu 
nawua-nja nyuda pi - pira kareta, nunjuya na lii pareta-na na hanganji, 
dàngumbu bàlada nàhu la ànda. 
22Nawua-mbunja haàtu - haàtu hau pahangu paki bidi, na nyuna lai 
Mbanyamingu nawua-nya tailu ngahu àmahu bara dàngu lima pahangu paki 
bidi. 
23Na-pangàndi-nya na amana hakambulu ngiuda da kalandai da pa-
pakàlatungu malanja mahàmu halawàla welingu la Mehiru, dàngu hili 
hakambulu ngiu kalandai pa-pakalatungu wàngu uhu nggàndumu roti dàngu 
pangangu hawiangu ka da-bàlangu la ànda ba dalaku la Mehiru. 
24Tunaka nu paràha-nanjaka palaku da anguna paluhu, hi napanii-nja, “Àmbi 
palumungu nàhu la ànda,” wànanja. 
25Ka dunjaku-danyaka la Mehiru hi dabeli la tana Kanaàngu lai Yakupu, 
amada. 
26“I Yuhupu na luripa!” wàdanya. “Nyuna-maka na ma-kuaha la Mehiru 
nggubulu-na!” wàdanya. Narongu-ya na lii nuna, maratangu-nanyaka i 
Yakupu, dàngu nda nawai-aha nyuda. 
27Tàka ba dahàla-ka pa-paihi ndàbanya na papanii-na i Yuhupu lai nyuda, 
dàngu ba naita-haka da kareta da pa-pangàndi-na i Yuhupu la papiti-ya 
nyuna palaku wàngu la Mehiru, hina hi na-katàtaku welingu la maratangu-
na. 
28“Na ananggu i Yuhupu na luripa!” wàna. “Nuna-aya na parinju-nggu! 
Kulaku-madu bàdi, ka kuita-ya talànga ndedi kumeti,” wàna. 

Dedi 46 

I Yakupu dàngu kuru umana ba dalaku la Mehiru 

1I Yakupu na-kamomatu hàlaha da banda da malanja-naka hi nalaku. Tàka 
la Mbiruhemba hi nawotu-nya kameti maraku i Ala, na palumu-na i Ihàku, 
na amana. 
2La dalu harii mata la hau na rudungu, i Ala napanii dànya i Yakupu, 
“Yakupu, Yakupu!” wànanya. “Ou MIRI,” hi wàna ba nahema. 
3“Nyungga Ala, na-palumu-na na amamu,” wànanya. “Àmbu mangàdatu-du 
palaku la Mehiru. Napa Nyungga ku-paworu-ya na wàla wuamu hi lupa 
nadedi banjaru bokulu lai nu. 
4Napa Nyungga ma-karia-nggau la Mehiru, dàngu napa da wàla wuamu 
kungàndi beliha la tana yiana. I Yuhupu nimanya la lihimu jàka jia-yaka na 
rehi metimu,” wànanya. 
5Ka hadangu laku-nanyaka i Yakupu welingu la Mbiruhemba. Da anana 
dawotu-ya na amada dàngu da ana da papaha-na la kareta pa-pangàndi-na 
na hanganji Mehiru. 
6Nyuda dangàndi mbuha da bandada la maràda dàngu da bandada la uma 
da pangala-da la Kanaàngu, hàla laku-danyaka la Mehiru. I Yakupu na karia-
hàla-manja da wàla wuana, nu 
7mbuu ndàbada da ana umbuku-na, mini kawini. 
8Da ana umbuku-na i Yakupu da ma-tundungu la Mehiru, jiaha: 
9i Rumbingu, ana ma-maaya dehi; da anana: i Henuku, i Palu, i Hehirungu 
dàngu i Kàrami. 
10I Hamiungu; da anana: i Yemuilu, i Yamingu, i Ohàtu, i Yakingu, i Hohàru, 
dàngu i Haulu, anana na papaha kawini Kanaàngu. 
11I Lewi; da anana: i Nggerihongu, i Kehàtu dàngu i Marari. 

12I Yahunda; da anana: i Hiyela, i Perihu dàngu i Heràhu, tàka da anana i 
Yahunda hawiangu, nu i Eru dàngu i Onàngu dameti la Kanaàngu. Da anana 
i Perihu: i Hehirungu dàngu i Hamulu. 
13I Ihakàru; da anana: i Tola, i Pua, i Ayupu dàngu i Himurungu. 
14I Hembulungu; da anana: i Heritu, i Elungu, dàngu i Yàhaleyilu. 
15Nyuda mbuu ndàbada ana pa-paana-na i Lia lai Yakupu la Mahupatamia, 
hinggilu-da nyuda na anana kawinimbu na ma-tamungu Ndina. Jia ba tuna 
nggubulu-da da wàla wuana i Yakupu welingu lai Lia na papaha-na, tau tailu 
kambulu tailu-ha. 
16I Nggàtu; da anana: i Hipuyungu, i Hanggi, i Huni, i Ehimbongu, i Eri, i 
Arondi dàngu i Areli. 
17I Ahiaru; da anana: i Yimuna, i Yiwàhu, i Yiwihu dàngu i Mbiria lupa i 
Hera na anawini-da. Da anana i Mbiria, jiaha i Hembiru dàngu i Màlakialu. 
18Nuda da tau hakambulu manomu wàla wuana i Yakupu welingu lai Hilupa, 
ata ngàndina i Lia na anana kawini na pawua-na i Lambàngu. 
19I Rahilu papaha-na i Yakupu da dua da anana, nu i Yuhupu dàngu i 
Mbanyamingu. 
20La Mehiru i Yuhupu tau madua-ha da anana, nu i Manahi dàngu i Epuraimu 
da pa-paana-na na papaha-na i Ahanàtu, anana i Potipera, na ratu la 
Haliupolihu. 
21I Mbanyamingu; da anana: i Mbela, i Mbikiru, i Àhambilu, i Nggera, i 
Naamàngu, i Ehi, i Ròhu, i Mupimu, i Hupimu dàngu i Aritu. 
22Da tau hakambulu mapatu nuda, wàla wuana i Yakupu welingu lai Rahilu 
na papaha-na. 
23Pandàkingu i Ndàngu; na anana: i Huhimu. 
24I Nàputali; da anana: i Yaheyilu, i Ngguni, i Yehiru dàngu i Hilimu. 

25Nuda da tau mapihu da wàla wuana i Yakupu welingu lai Mbiluha, ata 
ngàndi pawua-na i Làmbangu lai Rahilu na anana. 
26Da wàla wuana i Yakupu da malaku la Mehiru mbuu ndàbada tau nomu 
kambulu nomuha, nda datama la diha da rii anana. 
27Da anana i Yuhupu da madedi la Mehiru tau madua-ha, hi lupa da ihi kuru 
umana i Yakupu da matàka la Mehiru mbuu ndàbada tau pihu kambulu-ha. 

I Yakupu dàngu kuru umana la Mehiru 

28I Yakupu na-paràha-nya i Yahunda palaku mangilu-nya la papaau-nya i 
Yuhupu ka namai pa-hàmburu-ya na amana la Nggohingu. Ba datàka-ka la 
Nggohingu, 
29i Yuhupu na-kaliti-ya na kareta-na palua pa-pahàmburu dànya na amana 
lai nu. Ba da-pahàmburu-ka, na-nggàlihu-ya na amana hi namandai ba nahii. 
30Napanii i Yakupu lai Yuhupu, “Nàhu màla biaka ka kumeti, nadu ba kuita-
kauka nyumu dàngu ba kupi-nggauka bau luri,” wànanya. 
31Hàla panii-nanyaka i Yuhupu la anguna paluhu dàngu da nua da kalembi-
na hawiangu, “Nàhu kulua ka bàdi, ka kupanii-nya na hanganji, da angunggu 
paluhu dàngu nggubulu-da da nua da kalembi-nggu da ma-ngiangu la 
Kanaàngu ba ninjaka, ka wànggunya. 
32Napa ka kupeka-nya ba tau pawangu mbimbi hapikai nyimi, dàngu bai 
ngàndi-mahaka da bandami dàngu da mangu-mika. 
33Jàka napaau-nggai na hanganji dàngu ka na-paàra-nggai nggàra paràma-
mi, 
34peka-manya nyimi ba tau ma-paloku bandakai piti welingu pa-anakeda-mi, 
hama tuna da boku la mangilu-mi, ka wàminya. Ba timika nu napa na-
paràha-manggai duna pa-ngiangu ningu la Nggohingu,” wànanja. Hi napanii 
tuna nu i Yuhupu nadu na tau Mehiru ba pa-pawawa wànguya wàda jàka 
panggolu dàngu tau na ma-pawangu banda. 

Dedi 47 

I Yakupu ba na-hurungu la hanganji Mehiru 

1-2Tunaka nu i Yuhupu na-karia-nja da anguna paluhu da tau malima palua 
la hanggana na hanganji. Hi napanii, “I ama dàngu da angunggu paluhu 
ninjaka welingu la tana Kanaàngu dàngu kabàba mbimbi, kamàmbi, hapida 
hamanai mbuu ndàbada da malanja manguda. Nàhu ninjaka la ngaba 
Nggohingu,” wàna. Hàla hi napeka-nya na hanganji ka natanda-ha nuda da 
anguna paluhu. 
3Na-paàra-nja paraïna hanganji, “Nggàra paràma-mi?” wànanja. Dahema 
nyuda, “Nyuma tau ma-pawangu banda-kama hama tuna da boku la 
mangilu-ma. 
4Mai-manya pa-ndàdiku la tana yiana, nadu la tana Kanaàngu ba lalu mbana 
rimbangu-ya, hi lupa nda ningumbu rumba pangada da banda. Pahia àru-
nggama ka mangiangu la ngaba Nggohingu,” wàdanya. 
5Hala hi napanii na hanganji lai Yuhupu, “Nàhu na amamu dàngu da angumu 
paluhu ninjaka lai yiahu. 
6Reki biaya yiana na tana Mehiru ba tana wiki-minya. Màta bianja ka da-
engangu la ngaba Nggohingu, ba ngaba mahàmu halawàla-mayaka la tana 
yiana. Dàngu patanggu-nya na ma-àrapu la paràma ka na-paloku-ha da 
bandanggu,” wàna. 
7I Yuhupu na-patanda-mbunya na amana la hanganji. I Yakupu na-
pakanyuru-nya na hanganji, 
8na hanganji na-paàra-nya i Yakupu, “Pira mbua ndau-naka na lurimu, 
ama?” wànanya. 
9Nahema i Yakupu, “Nyungga mbàda hangahu tailu kambulu mbua 
ndaungguka ba kuluri njadangu. Na luringgu nyungga ma-handuka juaya 
dàngu na kabàba-a jàka pa-menjanya na lurida da boku la mangilu-nggu, ba 
tau njadangu-ha,” wàna. 
10Hàlaka nu pa-belingu-nanyaka langu i Yakupu la hanganji hi na-
pakanyuru-nya pa-pahewa wàngu. 

11I Yuhupu nandula mànu-maya na amana dàngu da anguna paluhu la pa-
paengangu la Mehiru. Nawua-nja tana pamangu wikida la ngaba mahàmu 
halawàla la tana lai nu, la lihi paraingu Ràmihu, nunjuya na lii pareta-na na 
hanganji. 
12I Yuhupu na-payema-nja ka natoma na pangangu ndumana na amana, da 
anguna paluhu dàngu nggubulu-da da nua da kalembi-na, lupa tomaya na 
ma-màrahu halawàla. 

Na rehi rimbangu 

13Lalu mbana mbàringu-ya na rimbangu, hi lupa la nggi - nggini nda ningu 
pangangu. Na rayatu Mehiru dàngu na rayatu Kanaàngu da-maluputu dàngu 
nda nggiki-madapa paraï pa-rimbangu. 
14Handàka - handàka ba da kei uhu nggàndumu, i Yuhupu na-pauhi-nja da 
àmahu wilida, hi na-pahàmu-ha la uma hanganji. 
15Ba danjàpu-ka da àmahu la Mehiru dàngu la Kanaàngu, mai-nanyaka na 
rayatu Mehiru lai Yuhupu, “Wua-nggama pangangu! Àmbu màta-nggama 
pameti. Da àmahu-ma da mbutaka,” wàdanya. 
16Nahema i Yuhupu, “Jàka da lundungu-ka da àmahu-mi, wua-nggaha da 
bandami; ka kuwua-nggai pangangu,” wànanja. 
17Ka wuangu-danyaka bandada, lai Yuhupu hi nawua-nja nyuda pangangu 
hiluda da njarada, da mbimbida, da kamàmbi-da, da hapi dàngu da kalandai-
da. La ndaungu nuna i Yuhupu nawua-nja pangangu tàka nyuda hi da-
mbayaru wàngu bandada. 
18La ndaungu ma-pandàkingu hili mai-danyaka lai nyuna, hi dapanii, “Màta 
ka ma-pabowa-nggau Miri, da àmahu-ma da-manjapu dàngu da bandama, 
mbàda mangumu nyumu-haka Miri. Nyuma nda ningu apa ngga - nggàrama 
paràka pawua-nggau Miri, jia-ma-kihaka da tàda ihi wikima dàngu da 
tanama. 
19Àmbu màta-nggama pameti! Àmbu màta-dunja da wokama la pabulu jua. 
Kei bia-kama dàngu tanama kau mbayaru wa-nggama uhu nggàndumu 

pangama. Nyuma dàngu tanama màta ka namangu-nggama na hanganji. 
Wua-nggama uhu nggàndumu ka ma-panua-nya na lurima dàngu wini ka 
ma-hàbarungu la wokama!” wàdanya. 
20Ka kei hàla-nanyaka na tana la Mehiru i Yuhupu ndumana na hanganji. 
Nimbihu-na na tau Mehiru nadangga lerangu tanana, nadu na rimbangu ba 
lalu mbana mbàringu-ya; nu ka mangu hàla-nanjaka da tana la Mehiru duna 
na hanganji. 
21Nggubulu-na na rayatu Mehiru na panjadi-ha ata paraïna i Yuhupu. 
22Hangia jua-ana na tana pànda keina, nu na tanada da ratu. Nyuda nda 
nggàra ihi wàngua padangga-nja da tanada, nadu ba pa-daingu wua-mananja 
pa-patoma wàngu lurida paraïna hanganji. 
23I Yuhupu na paniinya na rayatu, “Tàngaru, nyimi dàngu da tanami, ku-
keihaka ndumana na hanganji. Yiada-haka da wini kai hàbaru-nja da 
wokami. 
24La rehi muti kai wuangu hangia welingu la lima la hanganji. Na marihi 
màta kai ihi wàngu nyimi bai tu wini dàngu pangami dàngu kuru umami,” 
wànanja. 
25Napaha nyuda, “Malangu-mu Miri, bau pamara-madu-kama-ka. Nyuma 
duma wàngu-manya eti-mama la paata la hanganji,” wàda. 
26Tunaka nu i Yuhupu tuna-nyaka uku kalaratu na rukuna nuna la tana 
Mehiru, nu da ihi woka na hangia welingu la lima màta ka tunggu hanganji-
ya. Lundu nàhu nuna na uku kalaratu jia-mayapa na pawàngu. Hinggilu-da 
da tanada da ratu nda namangu-anja hanganji. 

Na pakarai-na i Yakupu na ma-malamiri dehi 

27Tuna nuduka na tau Ihirailu hi na-padaingu la Mehiru, la ngaba 
Nggohingu. Nyuda wulu-danyaka dàngu paana umbukungu-danyaka lai nu. 
28I Yakupu hakambulu pihu mbua ndau-manapa na lurina la Mehiru, hi lupa 
hangahu patu kambulu pihu mbua ndauna na ndau lurina. 

29Ba mareni àma-naka na rehi metina, paau-nanyaka i Yuhupu na anana, hi 
napanii-nya, “Pa-dambaku-nya na limamu la manggawa manggalipi-nggu; 
kau harangu ba nda jia tani-amungga lai yiahu la Mehiru. 
30Na pambuha-nggu tani-mangga duku la retida da boku la mangilu-nggu; 
ngàndi-maya na metinggu welingu yiahu dàngu kau taningga la retida 
nyuda,” wànanya. Napaya i Yuhupu, “Napa kununju-maya duku hama tuna 
ba wàmu ama,” wàna. 
31Taka i Yakupu, “Mu-harangu-wa bau wa langatàka-nya nuna,” wànanya. 
Ka harangu-nanyaka duna i Yuhupu, tàka i Yakupu hi na-pamalangungu la 
ngia pa-katuda-na. 

Dedi 48 

I Yakupu ba na-pakanyuru-nja i Epuraïmu dàngu i Manahi 

1Ndedi pira mandaina la malamiri-na patàka-danyaka lii i Yuhupu, ba hidu 
mbotu-nanya na amana. Ka lua-nanyaka dàngu da anana ba duada, i Manahi 
dàngu i Epuraïmu la pa-tadalu-ya i Yakupu. 
2Ba narongu-ka i Yakupu ba ninyaka i Yuhupu, pambulu-nanyaka na pa-àtalu 
wàna, hi na mandapu la ngia pa-katuda-na. 
3I Yakupu napanii lai Yuhupu, “I Ala na Mahupu-mbiha mbàda pa-itangu-
naka wikina lai nyungga la Luhu la tana Kanaàngu, dàngu mbàda pa-
kanyuru-nanggaka,” wàna. 
4Napanii-ngga, “Nyungga napa kuwua-nggau ana dàngu umbuku dangu; 
dàngu Nyungga napa kuwua-nggaunya na tana yiana la wàla wuamu hi 
damàngi-nya lundu nu - nu,” wàna. 
5Na-pangala-nya na paniina i Yakupu, “Yuhupu, da anamu ba dadua i 
Epuraïmu dàngu i Manahi da madedi yiahu la Mehiru ba ndedi kutàka, màta 
ka ananggu nyungga biaha, hama tuna i Rumbingu dàngu i Hamiungu. 

6Jàka muhilu ngalangu ana, ananggu nyunggaha nda wànggu-apa, tàka 
dàingu anamu nyumu-haka dumu; na kangeha-da napa dakei welingu lai 
Epuraïmu dàngu i Manahi. 
7Hi kiri tunggu nu ndumana i Rahilu na inamu. Nàmu la ànda ba kubeli 
welingu la Mahupatamia, nameti na inamu la tana Kanaàngu, nda nggi tuna 
marauna welingu la Epurata, dàngu lalu mbana handuka-nggu. Kutani-nya 
lai nu la hingi ànda la Epurata,” wàna. (La Epurata jia-duyaka nàhu la 
Mbetulehimu.) 
8I Yakupu ba naita-haka da anana i Yuhupu, paàrangu-nanyaka, “Nggamuha 
yiada da anakeda?” wàna. 
9Nahema i Yuhupu, “Jia-duhaka yiada da ananggu da pawua-nangga i Ala 
lai nyungga lai yiahu la Mehiru,” hi wàna. Nanapa-ya i Yakupu, “Pa-mareni-
ha yiahu la lihinggu ka ku-pakanyuru-nja,” hi wàna. 
10I Yakupu nda peku ita hàmu-anapa ba kaweda-nanyaka dàngu da matana 
da-hambala-ka. I Yuhupu na palihi-nja da anakeda nuda lai Yakupu, tàka 
nyuna hi nanggepi rohuha dàngu hi na-puduku-ha. 
11Ka panii-nanyaka i Yakupu lai Yuhupu, “Nda kuhili kanandi ndoku-
manyapa la pa-pahàmburu dànggau nyumu, tàka nàhu i Ala na-pahia-
manggaipa la paita-ha da anambu-mu,” wàna. 
12Tunaka nu i Yuhupu hi napiti-ha nyuda welingu la babana i Yakupu, hàla 
nyuna wiki hi na-maràbaku la hanggana na amana. 
13-14Hàlaka nu i Yuhupu hi natuha da anakeda ba dadua la lihina i Yakupu, 
i Epuraïmu na ma-maeri na tuya la kalai tàka i Manahi na ma-maaya natuya 
la kawana. Tàka i Yakupu duna na-panjipalu-maanja da limana tàka na lima 
kawana-na natuya la katiku-na i Epuraïmu, tàka na lima kalaina natuya la 
katiku-na i Manahi. 
15Hàlaka patuna nu ka pakanyuru-nanyaka i Yuhupu, hi napanii, “I Ala, 
Nyuna MIRI-ya palumu-da i Ambarahàmu dàngu i Ihàku, Nyuna-maka na 
ma-kapipi-ka lundu nàhu; 

16Nyuna-maka na papalewa na ma-pahàla-ka welingu la mbuu ndàbana na 
handuka-nggu. Màla àruki ka na-pakanyuru-ha paraïna i Ala yiada da 
anakeda. Màla àru ka naluri pangalangu na tamunggu dàngu na tamuda i 
Ambarahàmu dàngu i Ihàku, paraï rukuda da anakeda yiada! Màla àru ka 
da-paana pa-umbukungu, dàngu ka dadangu da wàla wuada la pinu tana,” 
wàna. 
17I Yuhupu nda na-mbuhangu ba naita-ya na amana ba na-bànjalu-ya na 
limana kawana la katiku-na i Epuraïmu; hi nayàpa-ya na limana na amana 
ka paleli-nya welingu la katiku-na i Epuraïmu la katiku-na i Manahi. 
18Hi napanii-nya na amana, “Àmbu tumu nu ama. Yiana-ya na ana kawunga; 
bànjalu-ya na lima kawana-mu ama la katiku-na nyuna,” wàna. 
19Tàka na amana nda nabihu-a hi napanii, “Kupi-manya ananggu, kupi-
manya. I Manahi napa na-bokulu na kuaha-na dàngu na wàla wuana napa 
nadedi-ha banjaru bokulu. Na nyuna ba tuna na erina narihi bokulu-pa duna 
welingu lai nyuna, dàngu napa da wàla wuana na erina nadedi-ha banjaru 
bokulu mada - dangu,” wàna. 
20Hàla hili pa-kanyuru-nanjaka da anakeda la lodu nuna, “Na tau Ihirailu 
napa natiki-ha da tamumi, jàka da-pakanyurungu tau. Dapanii napa, ‘Màla 
àru i Ala ka natukau hama tuna i Epuraïmu dàngu i Manahi,’ ” wàna 
wànguduka. Tuna nuduka i Yakupu ba napa-mangilu-ya i Epuraïmu welingu 
lai Manahi. 
21Ka panii-nanyaka i Yakupu lai Yuhupu, “Hama tuna bau itaka, mareni-ama-
naka na-njàpunggu, na nyuna i Ala nandula-makai duna, hi nangàndi belikai 
la tanada da boku la mangilu-mi. 
22Lai nyumu-maka, nda la angumu paluhu-a na ngia pawua-nggunya la 
Hikimu, na ngaba ma-kamboka, na pambàda wàhinggu welingu la tau 
Amori, ba kuwàngu hapanda dàngu pananggu,” wàna. 

Dedi 49 

Na pamuwangu-na i Yakupu 

1Tunaka nu i Yakupu hi napaau-nja da anana, “Pauhi-wa lai yiahu la 
lihinggu. Napa ka kupeka-nggai jàka nggàraya na pahunggu-mi ngeru la lodu 
malamiri: 
2Pauhi-wa ha anana i Yakupu, patingi-nyawa i Ihirailu, na amami. 
3Oi Rumbingu kawunga ananggu, nyumuma na kapàru-nggu, na wua 
kawunga-na na àtalu-nggu. Nyumu marihi àtalu dàngu kapàru la honga 
mbuu ndàbada da ananggu. 
4Nyumu namuda la pakoda-nggau hama tuna na wai, jia-duya hi nda nyumu 
mangia ngaba; nadu bau katuda dànya na kalawi-nggu, bau pa-iraku-ya na 
ngia pa-katuda amamu. 
5I Hamiungu dàngu i Lewi ma-paangu dediha; da madàka-da jia na pambana 
eti wàda. 
6Nyungga nda kutama-anya na pa-hamangu-da, dàngu ndia mbu la pauhi-
da. Nadu ba da pameti tau wàngu karaü etida, ba da-pakaliparu-ha da hapi 
mbàtingu pahàmu eti wàda. 
7Pa-ràtungu-ya na hàngga da nyuda, nadu ba lalu nda najaru-na. Pa-ràtungu-
ya na kàrangu etida, nadu ba lalu làmburu-na. Napa nyungga ku-paiha 
nggangganja la nggubulu Ihirailu. Napa nyungga ku-hàbaru jaranja, la honga 
banjaru nggubulu-na. 
8Oi Yahunda, napa nyumu mu-njakilu-ya na kahuki papamu; mbuu ndàbada 
da angumu paluhu dawotu-nggau dàngu da-maràbaku la hanggamu. 
9I Yahunda beri kamboka hingaya; na-pameti-ya na payàpa-na, hi nabeli la 
hibuna; nyuna na kauli hi na tanggilungu, dàngu nda haàtu-mbu matoru 
mbeni pa-kuhiku-ya. 
10I Yahunda napa na-katangu tokungu pa-hanganji, na wàla wuana napa na-
pareta lundu nu - nu. Da banjaru-ka napa dangàndi hilu katiku-da, dàngu hi 
da-maràbaku ba danyàku la hanggana. 

11Na ana kalandai-na nahondu-ya la pingi angguru, na pingi angguru na 
mahàmu halawàla. Nyuna na baha pakina wàngu angguru, angguru ma-
parara wai riangu. 
12Darara da wua matana paraï pa-unungu angguru, dabara da ngànduna 
paraï pa-unungu huhu. 
13I Hembulungu napa na ngiangu la lihi tehiku; da kapa - kapalu napa da-
palabungu la pahiwi-na; lupa la Hindungu-ya na padira tanana. 
14I Ihakàru beringu kalandai halangatu-ya nyuna na katuda la manggawa 
kanaingu ngàndina. 
15Naitaya na pangia nuna lalu hàmuya dàngu na-manandangu nda ukuya na 
tana nuna, ka marubuku-nanyaka ba na-patiangu bukuna, dahàni-ya paràma 
hama tuna ata. 
16Nyumu dumu Ndàngu napa mu-patanda-nya ngera na banjaru-mu, nyumu 
munjadi kabihu hama tuna na kabihu hawiangu la Ihirailu. 
17Nyumu hama tuna kataru la hingi ànda kau, kataru pa-upahungu la hingi 
kanjilitu, na mawitu weli tandanya na njara hi lupa na-kanabu tawàlahu na 
ma-kaliti-ya. 
18Dou MIRI, na mànangu na pawua-mu, jia-mayaka na panedi napanggu. 
19Nggàtu, napa nyumu na-kaluluku-nggau ma-rambangu, napa nyumu mu-
punjilungu la paramba-nja nyuda. 
20Oi Ahiaru, da pangamu da-bundungu da-mbokaru, napa nyumu mu-
payema-nja pangangu da hanganji. 
21I Nàputali pangera ruha ma-pahàla-ya, da anana lalu mbana manandangu-
ha. 
22I Yuhupu beri kamboka kalandai-ya, kamboka kalandai matàmba la lihi 
matawai, napalai - lai la karaha palindi. 
23Nda na-najaru ba nahada ngàndiya papana, da yaulu wànya pandi pana 
dàngu ana pana. 

24Na nyuna ba tuna i Yuhupu pa-daingu kapàru-na na punguna, pa-daingu 
mbangatu-na na panana ruku mbihana i Ma-pawangu na Mahupu-kapàru, na 
Alana i Yakupu, na Tindingu-na i Ihirailu. 
25Na Alana na amamu napa na-ndulakau nyumu; na Mahupu-mbiha na-
pakanyuru-nggau nyumu, wàngu urangu welingu la awangu dàngu wai 
welingu la unu tana. Wàngu ana dàngu hapi, 
26uhu nggàndumu dàngu wàla ai. Na kanyuru-na na Ala amamu narihi-nja 
da pawulu-da da palindi ndai weli nungu. Màla àruwa ka dapuru hàla da 
kanyuru la pinu katiku-na i Yuhupu, la pinu kaba matana, nyuna na marihi 
ndudu la honga anguna paluhu-ka. 
27I Mbanyamingu jiaya na ahu rumba mbeni. La mbaru nyuna na njàkapu-
ya na payàpa-na. La rudungu nyuna na-paberi - beringu,” wàna. 
28Nuda-haka da hakambulu dua kabihu Ihirailu, dàngu da pulungu papeka-
na i Yakupu na amada ba na-pamuwa-nja da anana nimbihu-da. 

I Yakupu ba nameti dàngu ba taninya 

29-30Tunaka nu i Yakupu hi na-ràndiha da anana, “Tiangu-kika talurungu-
nggunyaka-duku hama tuda da boku la mangilu-nggu. Tani-manggai duku 
napa la karaha-da nyuda daa la liangu la Màkapela, la pahunga loduna la 
Màmurei la tana Kanaàngu. I Ambarahàmu mbàda kei-mana-nyaka na liangu 
dàngu na woka la winggiru-na welingu lai Epurungu tau Heti ka tuya reti ba 
wàna. 
31Lai nuduka ba tani ninya i Ambarahàmu dàngu i Hara, i Ihàku dàngu i 
Ripuka; dàngu lai numbu nyungga ba kutani ninya i Lia. 
32Na woka dàngu na liangu da maninja lai nu pakei-mahaka welingu la tau 
Heti. Tani ni-mangga nyungga lai nu,” wàna. 
33Ba nahàla-ka i Yakupu pa-pamuwa tunanja nu da anana, tanggilungu-
nanyaka, ka meti-nanyaka. 

Dedi 50 

1I Yuhupu napàpa wikina la amana ba dàngu hiina ba na-puduku weli mata-
nya. 
2Hàla, nawua-nja lii pareta i Yuhupu da mapingu pa-kahàngu mameti la 
patunya rungu na metina i Yakupu. 
3Na paràma nuna patu kambulu loduna mandaina, nu na rehi na pakàli wàda 
ba datungu rungu mameti. Na tau Mehiru na-hawina-nya i Yakupu, pihu 
kambulu loduna mandaina. 
4Ba nanjàpu-ka na lodu hawina, panii-nanyaka i Yuhupu la panggawi - 
panggawi hanganji, “Patàka àrunya na lii yiana la hanganji, 
5‘Ba mareni njàpu-ama-naka na amanggu, na-paràha-ngga pa-panjanjingu lai 
nyuna, ba lupangu-ma bàdi kutani ninya la reti na pambàda payema-na la 
tana Kanaàngu. Jia ba tuna puli àrungga ka kulua patani-nya na amanggu. 
Hàlaka nu napa beli-manggunya duku wàna wàminya,’ ” wànanja. 
6Nanapa-ya na hanganji, “Mulua-wa nu patani-nya na amamu, hama tuna na 
pambàda njanji-munya,” wànanya. 
7Ka laku-nanyaka i Yuhupu patani-nya na amana. Mbuu ndàbada da 
panggawi-na na hanganji, da ama bokulu la kuru uma hanganji dàngu mbuu 
ndàbada da tau bokulu la Mehiru, da laku karia hàlanya i Yuhupu. 
8Da kuru umana, da anguna paluhu, dàngu da nua da kalembi-na hawiangu, 
dalaku hàla. Jiaha da anakeda kudu-kiaka dàngu da banda da pa-bànjalu-da 
la Nggohingu. 
9Da pajuru tanatara la kareta dàngu la njarambu da-kariangu hàla, hi lundu 
hau pajuru malaina na malaku. 
10Ba datàka-ka la ngia pa-pambalungu uhu nggàndumu la Nggoringu-
Haatàtu, la pahunga loduna na Luku Yorundangu, padudurungu-danyaka 
paraï pa-hawina, ba da wàngu pa-kaladaku i Yuhupu nawunda lii hawina, 
pihu mbua lodu mandaina. 



153 

 

 
Na Huratu Matua 

© 1995, Indonesian Bible Society. 
 

 
 

 

 

 

11Ba daita-yaka paraï da mangia-nya na tana Kanaàngu, na lii hawina tungu 
nu la Nggoringu-Haatàtu, panii-danyaka, “Lalu mbana pamila etiya na lii 
hawina-na na tau Mehiru!” wàdaka. Jia-duyaka na pangia lai nu hi da-
patamu-nya Ambilu-Mihiraïmu. 
12Tuna nuduka da anana i Yakupu ba danunju-ya na hupu ràndina i Yakupu 
lai nyuda. 
13Dangàndi-ya na metina la Kanaàngu tàka hi datani-nya la liangu Màkapela, 
la pahunga loduna la Màmurei, la woka na pambàda keina i Ambarahàmu 
welingu lai Epurungu tau Heti, ka tuya reti ba wàna. 
14Ba nahàla-ka i Yuhupu patani-nya na amana, beli-nanyaka la Mehiru 
kariangu da anguna paluhu dàngu mbuu ndàbana na tau na ma-kikungu la 
patani-nya na amana. 

I Yuhupu ba na-pangudu-ha da etida da anguna paluhu 

15Ba na metika na amada, panii-danyaka da ayana i Yuhupu, “Màla nggiki-
ndaka ngera hama tuna jàka natuu kiringu i Yuhupu dàngu jàka na-
pahimbalu-nya na akatu-nda àmangu?” wàda. 
16Jia ba tuna da-pangàndi-nya langu i Yuhupu, “Ba ndedi nameti na amanda, 
17na-paràha-nggama la papanii-nggau nyumu, ‘Jàma àrunja da njalada da 
ayamu da pawunda-da àmangu hanggangu lai nyumu,’ wàna. Jia ba tuna ba 
atana i Ala-kama na palumu-na na amanda, ma-kamahi-nggau, jàma àrunja 
da njalama da pambàda wundama àmangu,” wàdanya. Ka hii-nanyaka i 
Yuhupu ba narongu-yaka na lii pa-patàka-danya. 
18Ka lua wiki-danyaka da anguna paluhu hi da-maràbaku la hanggana dàngu 
hi dapanii, “Nyuma yia atamu-nggama,” wàdanya. 
19Tàka nanapa-ya i Yuhupu, “Àmbi mangàdatu; nadu ba nda jia pa-luangu-
anggu limanggu ka beri Alaka. 
20Tubangu-ma ba mbàda pa-hamangu-mika nyimi la pawunda ma-akatu 
hanggangu lai nyungga, tàka i Ala duna nuna na ma-akatu na-panjilu wànya 

mahàmu ka pekuna rukuna na matumbu àmangu nadangu na tau na maluri 
la rehi nàhu na pa-pamara. 
21Àmbi nggidiku etimi. Napa nyungga ku-pamàtu hàla-nggainja da pa-
kalana-mi nyimi dàngu da ana-mika,” wàna. Tuna nu i Yuhupu ba na-
pangudu-ha da etida da ayana, ba nawàngu pulu ma-malijangu, hi lupa dira 
hàmu jarangu-ha da etida. 

I Yuhupu ba nameti 

22I Yuhupu pa-daingu-mananya la Mehiru dàngu da nua da kalembi-na; 
nyuna na luri lupa hangahu hakambulu ndauna. 
23Nyuna naita-mahapa da ana umbuku-na i Epuraïmu. Nyuna peku 
anggaraa-mana-hapa da anana i Makiru da umbuku-na i Manahi, hama 
tumana da ana wikina. 
24Napanii-nja da anguna paluhu, “Na rehinggu nyungga mareni-ama-naka, 
na nyuna i Ala daingu mana duna ba na-anggaraa-kai mbuu ndàbami dàngu 
ba na-kapipi-kai la paluhu welingu la tana yiana, hi milaku la tana na 
pambàda ràndi wàngu harangu-na Nyuna lai Ambarahàmu, i Ihàku dàngu i 
Yakupu,” wànanja. 
25Ka paràha-nanjaka i Yuhupu da nua da kalembi-na mbuu ndàbada la pa-
harangu, “Pa-njanjingu-wa lai nyungga, ba jiangu-ma mingàndi-mbuya na 
metinggu jàka era iru ngàndi-nanggai i Ala la tana nuna,” wànanja. 
26Tunaka nu meti-nanyaka i Yuhupu la Mehiru, ba hangahu hakambulu 
ndau-naka na lurina. Ka tuda-nyaka rungu na metina dàngu hi datuya la pati 
mameti. 

Luhu 

Luhu 1 

Ba kapidihu-ha da tau Ihirailu la Mehiru 

1I Yakupu, i Ihirailu ba wàda-mbunya, nalaku la Mehiru dàngu da anana lupa 
da kuru umada nimbihu-da. Da anana i Yakupu jiaha: 
2i Rumbingu i Hamiungu i Lewi i Yahunda 
3i Ihakàru i Hembulungu i Mbanyamingu 
4i Ndàngu i Nàputali i Nggàtu i Ahiaru. 
5Da wàla wuana i Yakupu nggubulu-da tau pihu kambulu-ha. I Yuhupu ni 
mangilu-manyaka duna la Mehiru. 
6Mandai - ndaika nàhu i Yuhupu dàngu da anguna paluhu meti-danyaka, 
hamanai da tauka da angu rànjada. 
7Na nyuna da wàla wuada, da tau Ihirailu lalu paana umbuku padangu-ha 
jia hi narengga ailulu pa-pabonjangu na danguda hi lupa nyuda-maka 
mapinu-ya la tana Mehiru. 
8Tunaka nu ninya na haàtu na hanganji bidi na ma-katangu pareta la Mehiru, 
na manda tandaya i Yuhupu. 
9Na hanganji napanii-nja da rayatu-na, “Da tau Ihirailu jiaha ka napa da pa-
hanggàmaru wànda, nadu nyuda ba lalu danguda dàngu darihi kapàru-pa 
welingu lai nyuta. 
10Jàka era tumbuna na pabera, napa peku-naka ba da-kapuli karia-nja da 
muhu la pa-papanda nyuta, hàla palai dunjaku-danyaka na tana yiana. 
Tahimbu-njaka bàdi ànda ka àmbu dahili bonjangu padangu,” wànanja. 
11Da tau Mehiru dawotu tau ma-hamata-ha da tau Ihirailu ka pa-rajaku 
wànja paràma pa-mbangatungu ka paharui-ya na lurida. Dahàni-ha pa-
pahada-nja da paraingu Pitumu dàngu na Raàmihu ndumana na hanganji 
Mehiru ka tuha ngia pa-pahàmu banda malanja. 

12Tàka ba manaü kapidihu dànja paraï tau Mehiru, hili parukangu maada-
nya pa-bonjangu na danguda da tau Ihirailu, dàngu parukangu-maada-nya 
pa-wewaru pinuya nuna na tana, hi lupa da-mangàdatu-nja tau Mehiru. 
13Tunaka nu wàngu mbana etida da kapidihu-ha da tau Ihirailu, 
14dàngu hi da-pamayila-ha. Ba dàngu nda pa-aïngu-da dahàniha paràma pa-
mbangatungu la paràma ba pahadangu paraingu dàngu la paràma la woka. 
15Tunaika nu na hanganji Mehiru nawua-nja pareta i Hipura dàngu i Pua, da 
kawini patika da makàli patika-ha da kawini Imbarani da ma-habola. 
16Napanii na hanganji Mehiru, “La rehi luami pa-patika-ya na kawini 
Imbarani ma-habola, màta kai namu-maya yiana: Jàka anakeda miniya na 
madedi, pameti-maya! Jàka anakeda kawini-ya, màta-nyaka ka naluri,” 
wànanja. 
17Tàka na nyuna nuda da tau madua ma-patika tau ma-mangàdatu-nya i 
Alaha. Nda dabihu-a panunju-ya na pareta hanganji hi da-pahia-nja paluri 
da anakeda mini. 
18Tàka na hanganji napaau-nja nuda da tau madua ma-patika, “Nggikina hi 
mi-pahia-bianja paluri da anakeda mini?” wànanja. 
19Dahema nyuda, “Da kawini Imbarani nda hama-ada da kawini Mehiru. 
Namuda nyuda la pa-habola. Ndedi matàka-mbu nyuma mbàda habola-daka 
duda,” wàda. 
20-21Na-pakanyuru-ha da tau madua ma-patika nuda paraïna i Ala dàngu 
nawua-nja wàla wuada ruku tembi-danya i Ala. Tàka da tau Ihirailu manaü 
kapingatu-mada. 
22Tunaka nu na hanganji hi nawua-nya pareta nggubulu-na na rayatu-na, 
“Nimbihu-da da anakeda mini tau Imbarani da mabidi dedi wàru-manja bàdi 
la Luku Nilu, tàka mbuu ndàbada da anakeda kawini màta-njaka ka daluri,” 
wàna. 

Luhu 2 

Na dedina i Muha 

1La rehi nuna ninya na haàtu na mini la kabihu Lewi, na kanoma-ya na haàtu 
na kawini angu kabihu-mada. 
2Ka paana-nanyaka nuna na kawini, haàtu anakeda mini. Ba naita-yaka nuna 
na ana rara ba nahàmu matana, wini-nanyaka tailu mbua wulangu 
mandaina. 
3Tàka na ana rara nuna nda peku-anapa la pawini mandai - ndainya. Ka piti-
nanyaka hau ana pàti tibuhala na inana, hi na-apihu-nya teru ka àmbu 
natama-nya wai ba wàna. Na-bànjalu-ya nuna na ana rara daa la ana pàti, 
hàla hi nangàndi-ya la Luku Nilu dàngu hi natuya la wuku tibuhala la hingi 
luku. 
4Na ayana kawini nuna na ana rara na-ndolaku marau hakudu la pa-hamata-
ya jàka nggàra ehina na erina. 
5Tàlanga tunaka nu tàka-nanyaka na ana maràmba kawini. Puru-nanya paihu 
laluku, tàka da ata karia-na wenangu-danya la hingi luku. Hi jia ita bia-nanya 
na ana pàti la wuku tibuhala paraïna na ana maràmba, ka paràha-nanyaka 
na haàtu na atana papiti-ya. 
6Ba na-bunggahu-yaka nuna na ana pàti paraïna na ana maràmba ka ita-
duna-nyaka daa ba ningu ana rara, tàka nuna na ana rara hii-nanya. Ka mila-
nanyaka na etina na ana maràmba, “Ana tau Imbarani-yaka yia,” hi wàna. 
7Ka mai-nanyaka na ayana na ana rara, hi na-paàra-nya na ana maràmba, 
“Mumbuhangu nu Tamu Ràmbu kudu ka himbu-nggau haàtu kawini 
Imbarani ka na-pahuhu-ya nana na ana rara?” wànanya. 
8“Hàmudu,” hi wàna na ana maràmba. Ka lua-nanyaka nuna na bidi kawini 
la papaau-nya na ina wikina. 
9Tàka na ana maràmba hi napanii-nya na nuna kawini, “Ngàndiya yiana na 
ana rara kau pahuhu-ngganya; napa ka kuwua-nggau ka wunda pahuhu-mu,” 
wànanya. Ka ngàndi-nanyaka hi na-pahuhu-ya. 

10Ba nangeri matua-ka nuna na ana rara, ngàndi-nanyaka paraïna inana, hi 
nawua-nya na ana maràmba kawini. Nyuna na ana maràmba kawini tu-
nanyaka nganggu anana nuna na anakeda. “Ku-patamu-nya Muha wàna, ba 
papiti-nggu la waiya,” wàna na ana maràmba kawini. 

I Muha ba napalai la Mindiangu 

11Ba na matua-ka i Muha, lua-nanyaka pa-tadalu-ya na angu banjaru-na. Ka 
ita-nahaka ba dira huta-daha paràma ma-kanjupu mbotu halawàla. Naita-ya 
na haàtu tau Mehiru ba na-pameti-ya na haàtu na tau Imbarani. 
12I Muha na-nggilaku la winggiru-na, tàka ba naita-ya ba nda ningu 
mapanau-ya, ka pameti-madua-nanyaka nuna na tau Mehiru, tàka na metina 
hi nawini-nya la wara. 
13Hadangu harii hili lua-nanyai i Muha, ka ita-nanjaka da tau madua tau 
Imbarani da ma-pahànggangu. Tàka i Muha, “Ka nggikina hiu paluya na 
angumu?” wàna ba na-paàra-nya na tau na manjala. 
14Nahema nuna na tau, “Nggamu mawotu-kau nyumu la paliku uru-nggama 
dàngu la patimba-nggama ngerama? Ka kuhili pameti-ya nyuna wàmuka nu, 
hama tuna kangeu bau pameti-ya na tau Mehiru?” wàna. Ka mangàdatu-
nanyaka i Muha, hi napanii la etina, “Ai-inai hanggàmaru-yaka! Mbàda 
ninguka mapiinya na paruku-nggu,” wàna. 
15-16Ba narongu-ka na hanganji na rukuna nuna, himbu-nanyaka uku la pa-
pameti-ya i Muha. Tàka i Muha palai-nanyaka hi na pa-engangu la tana 
Mindiangu. Na ratu la Mindiangu, na ma-tamungu Yituru, da pihu da anana 
kawini. La hau na lodu, ba na-mandapu i Muha la lihi humuru, tàka-danyaka 
ba dapihu da anana kawini i Yituru la pataku wai dàngu la pa-paihi-nja wai 
da karaba ngia paunu-da da kamàmbi dàngu da mbimbina na amada. 
17Tàka ba mapira-ha da mini pawangu, dawàngga-maaha nuda da bidi 
kawini. Ka mai-nanyaka i Muha pandula-ha hi na-paunu-nja wai da bandada. 
18Ba dabeli-ka, paàra-nanjaka paraïna amada, “Nggikina hi mbàda beli 
hahangu-mi la lodu nàhu?” wànanja. 

19Danapa-ya nyuda, “Ninya na haàtu na tau Mehiru na ma-kahiri-kama 
welingu la tau pawangu da ma-hihiku-kama. Malai ba nataku-nggama wai 
nyuma dàngu hi na-paunu-mbunja wai da bandanda,” hi wàda. 
20“Ka nggiyaka nu nyuna?” wànaka i Yituru ba na-paàra-nja da anana. 
“Nggikina nyimi hi dunjaku meha bianya na tau nuna? Luawa nu kai 
wàndaya ka namai pangangu,” wànanja. 
21Nyuna i Muha na-orangu pa-ndàdiku lai nu. Tunaka nu i Yituru papohu-
nanjaka na anana i Hipora dàngu i Muha. 
22I Hipora na-paana-nya haàtu-na na anakeda mini. Na anakeda nuna na-
patamu-nya Nggerihomu, paraïna i Muha, nadu na pa-kanandi-na, “Nyungga 
ba tau nàmu-aka duku lai yiahu,” wàna. 
23Pi - pira-naka na ndaungu na malàpahu meti-nanyaka na hanganji Mehiru. 
Tàka na banjaru Ihirailu jiapa-yapa ba dahali urada, nadu ba pa-paata-ha, hi 
lupa da-warangu pakarai pa-ndulangu. Na kaladaku-da natoma-ka lai Ala. 
24I Ala narongu-maha, dàngu nanamu-ya na paràndi-na lai Ambarahàmu, i 
Ihàku dàngu i Yakupu. 
25Naita-mahaka da tau Ihirailu ba paata-ha, jia-duya hi nabota-ya la pandula-
ha. 

Luhu 3 

I Ala ba na-paau-nya i Muha 

1La rehina nuna nyuna i Muha pawa-nanja da mbimbina dàngu da kamàmbi-
na i Yituru, ama yerana, na ratu la tana Mindiangu. Nu ba talànga weli-
nanjaka da banda la hapapa maràda telangu, tàka-nanyaka la Palindi Hinai, 
na palindi matua. 
2Lai nu na papalewa-na i MIRI na-pajilikungu wikina lai nyuna weli dalungu 
la padua wuku rii paketu. I Muha naita-ya na rii paketu ba naduru, tàka nda 
na-mutungu. 



160 

 

 
Na Huratu Matua 

© 1995, Indonesian Bible Society. 
 

 
 

 

 

 

3“Nda ningu hamana,” wàna la kanandingu-na. “Na rii paketu nda na-
mutungu-a! Hàmu ka kulua pa-tàngaru lihinya,” wànaka. 
4I MIRI naita-ya i Muha ba na-mareni-nya nuna na pa-ngiangu, ka wara-
nanyaka welingu la wuku rii paketu, “Muha! Muha!” wànanya. “Yiangga 
MIRI,” hi wàna ba nahema. 
5Ka panii-nanyaka i Ala, “Àmbu tika pa-mareni. Bunggahu-ha da halapa-mu, 
nadu na tana na padili-mu ba tana matua-ya. 
6Nyungga Alada da boku la mangilu-mu, Alada i Ambarahàmu, i Ihàku dàngu 
i Yakupu,” wànanya. I Muha na-palumburu-nya na matana, ba nda natara 
pa-tàngaru-ya i Ala. 
7Ka panii-nanyaka i MIRI, “Nyungga kuita-yaka na mayila-na na banjaru-
nggu la Mehiru, dàngu kurongu-mayaka na kaladaku-da, ba dakarai ka 
pahàla-ha welingu la tau ma-kapidihu-ha nyunda. Langatàka kupi hàla-
manya duku na mayila-da. 
8Jia-duyaka nu hi kupuru la pa-pahàla-ha welingu la lima tau Mehiru dàngu 
ka karia-nja paluhu welingu la tana lai nu hanggangu la hau tana ma-
nggailaru. Na tanana na-mbokaru na kamboka, nàhu na pangia-da da 
banjaru Kanaàngu, Heti, Amori, Perihu, Hewi dàngu Yembuhu. 
9Na kaladaku-na na banjaru Ihirailu kurongu-mayaka, dàngu kuita-mbuyaka 
jàka nggikina ba na-kapidihu-ya paraï banjaru Mehiru. 
10Nàhu palewa-nggunggauka pa-hurungu la hanganji Mehiru, ka pekuna 
nyumu la pairu ngàndiya na banjaru-nggu palaku welingu la tana nuna,” 
wànanya. 
11Tàka nanapa-ya i Muha lai Ala, “Nggamu-akaka duku nyungga yia, hi jia 
màka bia-ngguka pa-hurungu la hanganji dàngu hi karia-nya na tau Ihirailu 
paluhu welingu la Mehiru?” wàna. 

12Nahema i Ala, “Nyungga duku napa mandula-kau. Dàngu jàka mu-karia-
nyaka paluhu na banjaru welingu la Mehiru, napa nyimi kai lumungga la 
palindi yiana. Nuna-duya na mbutina na papalewa wànggunggau,” wànanya. 
13Nanapa-ya i Muha, “Tàka jàka kulua tomaha da tau Ihirailu dàngu jàka 
kupanii-nja, ‘Na Alada da boku la mangilu-mi na ma-palewa-ka lai nyimi,’ 
jàka wànggunja, tàka napa da-paàrangu-maka duda, ‘Nggaya na tamuna?’ 
jàka wàdangga. Ka nggiki wànggu-aka ba kuhema-ha?” wàna. 
14Tàka i Ala, “Nyungga jiaka, I NYUNGGA NINGGA. Yiana-ya kau pekanya 
na banjaru Ihirailu, Nyuna I NINGGA NYUNGGA ba wàdanya, Nyunaka na 
ma-palewa-ka lai nyimi. 
15Bobaru-mbunja Nyungga ba MIRI-ka, Alada da boku la mangilu-da, Alada 
i Ambarahàmu, i Ihàku dàngu i Yakupu, ma-palewa-kau nyumu lai nyuda. 
Nyungga MIRI-ka, nunaya na tamunggu lundu nu - nu. Nunaya na patiki 
wàdangga mbuu ndàbana na banjaru lundu ana umbuku-da. 
16Luawa dàngu pauhi-njawa mbuu ndàbada da ma-pairungu la Ihirailu. 
Pakada-nja lai nyuda Nyungga, ba jiaka i MIRI, Alada da boku la mangilu-
da, Alada i Ambarahàmu, i Ihàku dàngu i Yakupu, mambàda pa-itangu 
wikina lai nyumu. Pekanja ba mbàda maingguka Nyungga lai nyuda, dàngu 
mbàda ita manggu-nyaka ba na-pajàra-ha nyuda paraï tau Mehiru. 
17Dàngu ba mbàda bota-nggunyaka la pa-karia-nja paluhu welingu la 
Mehiru, ngia pa-kapidihu-ha, dàngu hi ku-karia-nja la hau tana na ma-
mbokaru dàngu na ma-kamboka, na tana banjaru Kanaàngu, Heti, Amori, 
Perihu, Hewi dàngu Yembuhu. 
18Napa na banjaru-nggu da-patingi-manya duna da papanii-muka. Tunaka 
nu nyumu angumi da ngara ma-pairungu la Ihirailu kai lua pa-hurungu la 
hanganji Mehiru dàngu kai patàka-nya, ‘I MIRI, Ala tau Imbarani mbàda mai-
naka pa-pajilikungu wikina lai nyuma. Nàhu puli-nggama ka malaku, 
ràkangu tailu mbua lodu-aya na pa-lakungu la maràda telangu, la pangàndi-
nya kameti maraku i MIRI, Alama, ka wàmi,’ ” wànanja. 

19Hili panii-nanya i Ala, “Kupi-manya napa na hanganji Mehiru ba nda 
napuli-nggai palaku, hinggilu-na jàka hàniya. 
20Na nyuna Nyungga duku napa kuwànya na mbihanggu dàngu kuhuku-nya 
na Mehiru wàngu pàda hidu ma-mbàringu lai nu. Hàlaka nu napa puli-
nanggaika palaku. 
21Nyungga napa ku-pamàja etiya na tau Mehiru hanggangu lai nyimi, hi lupa 
la rehi hadangu-na na banjaru-nggu, nyimi ndai laku lima jua-ami. 
22Nimbihu-na na kawini Ihirailu napa nakarai la kawini Mehiru lihi umana 
dàngu welingu la kawini Mehiru angu umana, paki dàngu ngaü àmahu 
mabara marara. Nyimi napa mi-panggàna-nja nuda da ana - anami. Ba timi 
nu ramba wadimi-nyaka na tau Mehiru,” wànanja. 

Luhu 4 

I Ala ba nawua-nya mbiha i Muha la pa-patumbu pa-hangàtaru wàngu 

1Ka hema-nanyaka i Muha lai MIRI, “Tàka nggiki wànggu-aka jàka era nda 
dawàiya dàngu nda da-wàrihu-ya na papanii-nggu paraï tau Ihirailu? Nggiki 
wànggu-aka bàdi era ningu mapanii ba ndau pa-itangu wikimu MIRI lai 
nyungga?” wàna. 
2I MIRI na-paàra-nya i Muha, “Nggàraya na la limamu?” wànanya. Nahema 
i Muha, “Tokungu-ya,” hi wàna. 
3Napaya i MIRI, “Wàrunya la tana,” wànanya. I Muha nawàru-nya, ka 
pambeli-nanyaka ularu na tokungu, ka palai-nanyaka i Muha pamarau-nya. 
4I MIRI hi napanii-nya i Muha, “Lihinya na ularu kau yàpaya na kikuna,” 
wànanya. I Muha nalihi-nya hi nayàpa-ya na ularu na manda mbàdiku-na 
tokungu beli-madua-yaka la limana i Muha. 
5Tàka i MIRI, “Tumu nu kau wàngu, ka peku wàidanggau da tau Ihirailu ba 
Nyungga, MIRI Alada da boku la mangilu-da, Alada i Ambarahàmu, i Ihàku 
dàngu i Yakupu, ba tuba pa-itangu-mangguka wikinggu lai nyumu,” 
wànanya. 

6I MIRI nahili paniinya i Muha, “Puhiya na limamu la kalembi-mu,” 
wànanya. Na-tundungu i Muha, tàka ba na-paluhu beli-yaka na limana, bara 
wakatu-nanyaka ka ba nggàna-nanyaka hidu manula pa-mayitangu. 
7Hàla hi napanii i MIRI, “Puhi beliya na limamu la kalembi-mu,” wànanya. I 
Muha nawànya nuna, tàka ba na-paluhu beli-yaka, lànga beli-nanyaka na 
limana. 
8Napanii i MIRI, “Jàka nda dawaikau nyumu jàka ndia jàka nda da-ihili-nya 
na pa-hangàtaru wàngu na ma-wungangu, napa na pa-hangàtarungu yiana 
dawai-makau duna. 
9Jàka jia mayaipa ba nda dawaikau jiapa ka daita-ha kadu nuda da tanda pa-
hangàtarungu ba dàmbuda, dàngu ba nda da-wàrihu-ya na panii-muka, piti 
wai hawutu la Luku Nilu kau buriya la tana, napa nuna na wai na-pambeli-
ya wai ria,” wànanya. 
10Tàka napanii i Muha, “Dou MIRI, nyungga nda tau pingu pa-kareuku-ka, 
ka àmangu-kai lupa nàhumbu, bau hàla papanii dàngga. Nyungga tau mbotu 
làmaka, ku-kamendaku dàngu nda kurengga ngarunggu,” wàna. 
11Nanapa-ya i MIRI, “Nggamu mawua-nya ngaru na tau? Nggamu rukuna hi 
nakambiu jàka ndia hi na-kawanga? Nggamu rukuna hi naita jàka ndia hi 
napoki? Nda Nyungga yia, na MIRI? 
12Nàhu lakuwa nyuna, Nyungga duku mandula-kau la papanii dàngu ma-
papeka-nggau jàka nggàraka bàdi patiki-mu,” wànanya. 
13Tàka nahema i Muha, “MIRI ku-kamahi-nggau àmbu palewa àruka 
nyungga, palewa bia tau hawiangu,” wàna. 
14Ka hàngga wàngu-nanyaka i MIRI lai Muha, “Màla i Harungu nda angumu 
paluhu-ya? Kupi-manya nyuna ba tau pingu pa-kareuku-ya. Langatàka, 
nàmu-manyaka nàmu lai yiahu, napa nahàmu-ma na etina ba na-pahàmburu 
dànggau nyumu. 

15Panii dànya nyuna dàngu peka-manya jàka nggàraka bàdi papanii wàna. 
Nyungga duku napa kundula-kai nyimi tau madua dàngu ma-papeka-nggai 
jàka nggàra bàdi papanii-mi dàngu pawunda-mi. 
16Màta nyuna ka napanii hurumu nyumu la hangga rayatu. Nyuna ka 
nangaru-nya na ngarumu, tàka nyumu ka beringu Alakau ma-paihi-nya 
kareuku papanii wàna. 
17Ngàndiya nana na tokungu, napa nyumu kau patumbu wànya màtu - màtu 
tanda pa-hangàtarungu,” wànanya. 

I Muha ba nabeli la Mehiru 

18Hàlaka patuna nu beli-nanyaka i Muha la umana i Yituru, ama yerana, 
dàngu hi napeka-nya, “Pulingga kàdi ka kubeli la Mehiru pa-tadalu-ha da 
nua da kalembi-nggu, ka kuita-ha jàka luri-duda-nyapa,” wàna. Nanapa-ya i 
Yituru, “Laku mambiru-wa,” hi wànanya. 
19La rehi ba la tana Mindiangu-yapa i Muha, i MIRI napanii-nya i Muha, 
“Beliwa la Mehiru. Mbuu ndàbada da tau ka pameti-ya na mawàda-nggau 
dameti-kaduda,” wànanya. 
20I Muha na-karia-nya na papaha-na dàngu da anana, nawotu-ha la kalandai, 
ka laku-danyaka la Mehiru. Nunjuya na pareta-na i MIRI, i Muha nangàndi-
maya na tokungu-na. 
21I MIRI napanii-nya i Muha, “Nyungga kuwua-nggau pambiha wàngu la pa-
patumbu-ha da pa-hangàtarungu. Jia-duya napa jàka ubelika la Mehiru, 
patumbu hàlaha da pa-hangàtarungu la hanggana na hanganji Mehiru. Na 
nyuna napa ku-patongguru-ya na etina, hi nda nabihu papuli-nya na banjaru 
palaku. 
22Hàla kau paniinya nuna na hanganji ba tuna yia na kareuku-nggu Nyungga 
na MIRI, ‘Na Ihirailu ana ma-maaya dehi-nggunya, 
23tàka nyumu ku-pareta-makauka la papuli-nya na ananggu palaku, ka peku 
lumu-dangga, tàka nyumu mu-tebuku-ya. Kau napa nàhu ka ku-pameti-ya na 
ana ma-maaya dehimu, wàna wàmunya,’ ” wàna. 

24La hau pangia ngia pamaü-da nàhu ba dalaku, mai-nanyaka i MIRI lai 
Muha ka pameti-ya wàna. 
25Tàka i Hipora, papaha-na hi naluma jàmbaya na kahidi watu hi nakàri-ya 
na anana, tàka na hupu manula-na hi na pa-jonggaru-nya na wihina i Muha. 
Napanii i Hipora, “Nyumu lei ria-nggunggau,” wànanya i Muha. 
26Nu hi wàna, jiaya na rukuna na kalaratu kàri-duka. Jia-duyaka hi nda 
natàka-nya la pa-pameti-ya i Muha paraïna i MIRI. 
27Ba talànga tunaka nu i MIRI napanii-nya i Harungu, “Luawa la maràda 
telangu kau pa-hàmburu dànya i Muha,” wànanya. Ka lua-nanyaka i 
Harungu hi da-pahàmburu dàngu erina la palindi matua, hi na-puduku-ya. 
28I Muha napeka hàlanya i Harungu mbuu ndàbada da papanii-na i MIRI lai 
nyuna, ba jiaya na paràha-nanya pabeli la Mehiru dàngumbu rukuda da 
tanda pa-hangàtarungu da pa-patumbu-na napa. 
29Tunaka nu ka laku-danyaka i Muha dàngu i Harungu la Mehiru, hi da-pauhi 
hàlanja da ma-pairungu la Ihirailu. 
30I Harungu na-patàka-nja Nyuda mbuu ndàbada da papanii na i MIRI lai 
Muha, tàka i Muha hi na-patumbu-ha mbuu ndàbada da pa-hangàtarungu la 
hanggada da tau lai nu. 
31Ka wai-danjaka, ba darongu-yaka i MIRI ba mbàda hamata-nanyaka na 
banjaru Ihirailu paraïna i MIRI dàngu ba naita hàla-mahaka da pa-mayila 
wàda, ka patika marubuku-danyaka. 

Luhu 5 

I Muha dàngu i Harungu ba da-hurungu la hanggana na hanganji Mehiru 

1Tunaka nu i Muha dàngu i Harungu lua-danyaka pa-hurungu la hanggana 
na hanganji Mehiru, hi dapanii, “Patàka-nya wànanggau i MIRI, Ala Ihirailu, 
‘Pulinya na banjaru-nggu palaku, ka peku lumu-dangga la maràda telangu,’ 
wànanggau,” wàdanya. 

2Hi na-paàrangu na hanganji, “Nggamu-yaka nu na MIRI? Nggikina hi 
kutundu-manyaka bàdi la papuli-nya na banjaru Ihirailu? Nda kutanda-aya 
duku na MIRI nuna, dàngu na tau Ihirailu nda kupuli-anya duku palaku,” 
wàna. 
3Napaha i Muha dàngu i Harungu, “Na Ala tau Imbarani na-paitangu-ka 
wikina lai nyuma. Puli-nggama ka malaku la maràda telangu, pa-lakungu 
tailu mbua lodu-aya, ka mangàndi-nya maraku i MIRI, na Alama. Jàka nda 
ma-palaku-ya nuna napa na-pameti wànggama panyaki jàka ndia pabera,” 
wàdanya. 
4Napaya na hanganji lai Muha dàngu i Harungu, “Nggikina nyimi hi paamba-
ya na tau la paràma? Paràha-nja nuda da ata ka daràma! 
5Da tau nuda lalu mbana dangu-daka. Tàka nàhu na pambuha-mi nyimi ka 
da-pànjangu paràma! wàmi,” wànanja. 
6La lodu nunama da tau Mehiru matanggu hamata dàngu da manduru tau 
Ihirailu da-ngalangu pareta welingu la hanganji, 
7“Àmbi hili wua-dunjapa rembi da tau Ihirailu pa-pandoi wàda watu rara. 
Màta ka dahimbu wikika duda. 
8Tàka paràha-manja ka da-pandoi watu rara àmbu da-kurangu-du na 
danguda welingu la wungana. Mbuhangu-danya paràma pa-mayòlurungu-
ma-a nyuda; jia-duyaka hi da-kambunguku mànu ka pulinja palaku la 
pawotu-nya kameti maraku na Alada nyuda. 
9Hàni-maha da tau nuda ka darihi pa-mbangatungu paràma, ka da-
nutakungu ningu paràma dàngu ka àmbu ningu manggawangu-da pa-patingi 
ninya na kareuku kakòlulu,” wànanja. 
10Ka luhu-danyaka duda da tau Mehiru da ma-hamata paràma dàngu da 
manduru tau Ihirailu, hi dapeka-nya na tau Ihirailu, “Na pareta-na na 
hanganji, nyimi nda pa-wuangu-akaipa rembi. 



167 

 

 
Na Huratu Matua 

© 1995, Indonesian Bible Society. 
 

 
 

 

 

 

11Màta kai himbu wiki-mika dimi la nggi - nggini, na nyuna namu-maya, da 
watu rara pa-pandoi-mi àmbu da-kurangu-du welingu la wungana,” 
wàdanja. 
12Ka laku-kida-nyaka duda da tau Ihirailu, ba danjada-nya la nggubulu tana 
Mehiru la pa-pauhingu rembi. 
13Da tau ma-hamata da-dàhiku-ha padua, ka da-ngalangu watu rara nimbihu 
lodu hama dangu-mada hama tuna ba wàngu pa-wuanja rembi. 
14Da ma-hamata dapalu-ha da manduru Ihirailu da matanggu tanara-ha da 
paràma. Da-kandàharu-ha, “Nggiki-daka nàhu da angumi hi nda dahili 
ngalangu-pa watu rara hama tuna la kawunga-na?” wàdanja. 
15Ka lua-danyaka da manduru Ihirailu papeka handuka-da la hanganji, 
“Nggikina Tamu Umbu hi tumu-nggama nu nyuma? 
16Nyuma nda pawua-nggama rembi, tàka hi hàni bia-kama pa-pandoi watu 
rara! Nàhu nyuma da palu-kamaka, tàka làti duna da panggawi-mu 
nyumuma tamu umbu da manjala!” wàdanya. 
17Nahema na hanganji, “Ba nyimima ma-mayòluru dàngu ba ndai bihu 
paràma. Jia-mayaka nu hi mikarai-ka nyungga kai laku pawotu-nya ka meti 
maraku na MIRI-mi. 
18Lakuwa kai ràma. Rembi nda pawua-anggai, na nyuna dàingu-mana kai 
pandoi watu rara hama danguda la wungana,” wànanja. 
19Da manduru dapàda-nyaka nyuda ba harui-danyaka, ba panii-njaka da tau 
Ihirailu ka da-ngalangu-ma bàdi watu rara hama danguda hama tuna la 
kawunga-na. 
20Ba daluhu-ka welingu la uma hanganji, hàmburu-danyaka i Muha dangu i 
Harungu da ma-patia-nja nyuda. 
21Ka panii-danyaka da manduru, “Napinya i MIRI na pa-patumbu-mi! Napa 
Nyuna ka nahuku-nggai! Nyimi-maka màngu rukungu hi na-karaü-nggama 

eti na hanganji dàngu da panggawi-na, ka pameti-ha ba wàda-nggama,” 
wàdanja. 

I Muha ba na-kamahi-nya i MIRI 

22Ka lua-nanyaka i Muha pa-tangara-ya i MIRI hi napanii, “Dou MIRI, 
nggikina hi tika patumu-nya nu na tau Ihirailu bau pahunggu-nya ma-
hanggàri? Nggikina hiu palewa-ka nyungga lai yiahu? 
23Kandai hurungunggu la hanganji dàngu ba kupanii-nya la tamumu Nyumu, 
pakiringu-ma-ana-nyaka la pa-mayila-ya na banjaru yiana. Tàka Nyumu nda 
ana nggàra wàmuma la pandula-ha nyuda,” wàna. 
24Ka panii-nanyaka i MIRI lai Muha, “Nàhu nyumu napa kau itaka jàka 
nggikina ba kuhada ngàndiya na hanganji. Nyuna napa ku-runggatu-ya la 
pa-pahàla-ya na banjaru-nggu. Langatàka, napa ku-runggatu-ya ka 
nawàngga-ha welingu la tana yiana,” wàna. 

Luhu 6 

I Ala na-paau-nya i Muha 

1I Ala napanii-nya i Muha, “Nyungga MIRI-ka. 
2Nyungga ku-paitangu wikinggu lai Ambarahàmu, i Ihàku dàngu i Yakupu, 
Nyungga ba Ala Mahupu-mbihaka, tàka ndedia kupeka-nja nyuda ba MIRI-
ya na tamunggu. 
3Nyungga kutura-mbuyaka na pa-ràndingu dàngu nyuda. Kuràndi-ha napa 
ba kuwua-nja nyuda na tana Kanaàngu, tana ngia pa-ngiangu-da ba tau 
tàkaha làti àmangu. 
4Kurongu-mahaka kanjaïku-da da tau Ihirailu, ba daata-nja banjaru Mehiru, 
nu ka namu-dunggu-nyaka na pa-ràndingu-nggu. 
5Jia ba tuna pakada-nyawa la banjaru Ihirailu, ba peka-nggunjaka nyuda: 
Nyungga MIRI-ka; nyimi napa ku-pahàla-kai welingu la ata-nanggai banjaru 
Mehiru. Napa ku-pajiliku-nya na mbihanggu na ma-mbàringu la pa-pamara-
kai nyimi dàngu ba kupuha-nya hukungu mbotu na banjaru Mehiru. 

6Nyimi kutukai banjaru-nggu, tàka Nyungga Ala-minggaka. Napa nyimi kai 
pinya Nyungga yia MIRI, Alami, na ma-pahàla-kai welingu la paata la 
Mehiru. 
7Nyimi napa ku-karia-nggai la tana na paràndi-nggu wàngu harangu lai 
Ambarahàmu, i Ihàku dàngu i Yakupu; na tana nuna napa kuwua-nggaunya 
nyumu ka mangu wiki-munya. Nyungga MIRI-ka,” wàna. 
8Nudaka da papanii-na i MIRI na-patàka hàla-manya i Muha la banjaru 
Ihirailu, tàka nyuda nda da-wàrihu-ayapa i Muha, nadu na dedida ata ba lalu 
mbàringu-ya, hi lupa nambota na monunguda. 
9Tunaka nu i MIRI napanii-nya i Muha, 
10“Luawa kau hurungu la hanganji Mehiru, kau paniinya, nyuna napuli-nya 
bàdi na banjaru Ihirailu pa-dunjaku-nya na tanana,” wàna. 
11Tàka nahema i Muha, “Jiapa da tau Ihirailu wiki nda dabihu-mbu pa-
patingi-ngga. Nggiki peku-naka na hanganji Mehiru ka na-patingingu tau 
manda pingu pa-kareuku hama tuna nyungga?” wàna. 
12Tuna nuduka i MIRI ba na-pahuru-nja i Muha dàngu i Harungu pa-patàka-
nya pulungu na banjaru Ihirailu dàngu na hanganji Mehiru, ba nyuda pa-
patanggu-na i MIRI la pairu ngàndiya na banjaru Ihirailu paluhu welingu la 
Mehiru. 

Na ruku dedida i Muha dàngu i Harungu 

13Yiada-haka da ruku dedida i Muha dàngu i Harungu: i Rumbingu, kawunga 
anana i Yakupu, dapatu da anana mini: i Henuku, i Palu, i Hehirungu dàngu 
i Kàrami. Nyuda jia-duhaka da boku la mangilu-da da biliku la kabihu 
Rumbingu. 
14I Hamiungu dàngu papaha-na na kawini Kanaàngu, da nomu da anada 
mini: i Yemuilu, i Yamingu, i Ohàtu, i Yakingu, i Hohàru dàngu i Haulu. 
Nyuda-duka da boku la mangilu-da da biliku la kabihu Hamiungu. 



170 

 

 
Na Huratu Matua 

© 1995, Indonesian Bible Society. 
 

 
 

 

 

 

15I Lewi datailu da anana mini: i Nggerihongu, i Kehàtu dàngu i Marari; 
nyuda-duka boku la mangilu-da da biliku la kabihu Lewi. I Lewi natoma 137 
mbua ndaungu na lurina. 
16I Nggerihongu dadua da anana mini: i Lipuni dàngu i Himei; nyuda 
dadangu da wàla wuada. 
17I Kehàtu dapatu da anana mini: i Àmuràmu, i Yihàru, i Hemburungu dàngu 
i Uhialu. I Kehàtu natoma 133 mbua ndaungu na lurina. 
18I Marari dadua da anana mini: i Màhali dàngu i Muhi. Jia-duhaka nuda da 
biliku la kabihu Lewi dàngu wàla wuada nimbihu-da. 
19I Àmuràmu na-kanoma-ya i Yòkuhembitu, erina kawini na amana, tàka da 
anada jiaha i Harungu dàngu i Muha. I Àmuràmu naluri 137 mbua ndauna. 
20I Yihàru dua haàtu-da da anana mini: i Kora, i Nepiku dàngu i Hikiri. 
21I Uhialu jia-mayai ba dadua haàtu da anana mini: i Mihailu, i Elihapàngu 
dàngu i Hitiri. 
22I Harungu na-kanoma-ya i Elihemba, anana kawini i Aminandàpu; i 
Elihemba da paangu dedi dàngu i Nahahungu. I Elihemba na-paana-nja i 
Nandàpu, i Ambihu, i Eliahàru dàngu i Itamàru. 
23I Kora dua haàtu-da da anana mini: i Ahiru, i Elikana, dàngu i Ambiahàpu. 
Nyuda jia-haka da boku la mangilu-da da nua biliku Kora. 
24I Eliahàru, na anana mini i Harungu, na-kanoma-ya na haàtu na anana i 
Putialu, tàka na anada nyuda jiaya i Pineha. Nuda-haka mbuu ndàbada da 
kapala biliku dàngu da kapala kuru uma la kabihu Lewi. 
25I Harungu dàngu i Muha jia-duhaka da pawua-na pareta i MIRI la pa-karia-
nja da tau Ihirailu paluhu welingu la Mehiru. 
26Nyuda pa-kadua-da da-hurungu la hanganji Mehiru ka na-pahàla-nja da 
tau Ihirailu. 

I MIRI nawua-nja pareta i Muha dàngu i Harungu 

27I MIRI ba napanii dànya i Muha la Mehiru, 

28napanii i MIRI, “Nyungga MIRI-ka. Patàka-manya na hanganji Mehiru 
mbuu ndàba-daka da pambàda panii-nggunggau,” wànanya. 
29Tàka nahema i Muha, “Dou MIRI, bau pi-madungga ba nda kupingu pa-
kareuku. Nggiki peku-naka na hanganji ba na-patingi-ngga?” wàna. 

Luhu 7 

1I MIRI napanii-nya i Muha, “Nyumu napa kutukau hama tuna Ala la 
hanggana na hanganji, tàka i Harungu angumu paluhu ka napanii lai nyuna 
hama tuna wunangu-munya. 
2Patàka-nja lai Harungu mbuu ndàbada da pambàda panii-nggunggau. 
Paràha-nya i Harungu ka na wàlahu-nya na hanganji, ba na-pahia-manja 
bàdi da tau Ihirailu pa-dunjaku-nya na tana Mehiru. 
3Na nyuna napa Nyungga ku-pamalihu-ya na katiku-na na hanganji. Napa 
nyuna nda na-wàrihu-akau, jiapa-kadu ka ku-patàka-nya ura pàda da - dangu 
la Mehiru. 
4Jia-duyaka nu napa kuhuku-nya na Mehiru ba kuwànya hukungu mambotu 
jua, tunaka nu hi kumangu pa-karia hàlanya nggubulu-na na banjaru 
Ihirailu, na banjaru-nggu, paluhu welingu la tana nuna. 
5Nu hina-duka napa na tau Mehiru hi napinya Nyungga yia ba MIRI-ka, nu 
la rehi huku-nggunya dàngu ba ku-karia-nyaka paluhu na Ihirailu welingu la 
tanada,” wàna. 
6I Muha dàngu i Harungu danunju-maya na pareta-na i MIRI. 
7I Muha walu kambulu ndaunaka na lurina, tàka i Harungu walu kambulu 
tailu mbua ndaunaka, ba jiaya na hurungu-da la hanganji Mehiru. 

Na tokungu-na i Harungu 

8I MIRI napanii-nja i Muha dàngu i Harungu, 
9“Jaka nakarai-kai na hanganji, tu bàdi pa-hangàtarungu ka tandaya jàka 
wànanggai, paràha-nya i Harungu ka napiti-ya na tokungu-na ka natòku-nya 

la tana la hanggana na hanganji. Napa nuna na tokungu na-pambeli-ya 
ularu,” wànanja. 
10Ka lua-danyaka i Muha dàngu i Harungu pa-hurungu la hanganji, dàngu hi 
dawànya jàka nggàraya na pareta-na i Ala. I Harungu natòku-nya na 
tokungu-na la hanggana na hanganji dàngu da panggawi-na, ka pambeli-
nanyaka ularu nuna na tokungu. 
11Jia-duyaka na hanganji-mbu hi napaau-nja da tau maningu alimuu dàngu 
da mamàhi pa-kabeli mata, dawàngu-mai matungu nu ba dawàngu kabeli 
matada. 
12Datòku-nja da tokungu-da la tana, ka pambeli ularu-madu-haka. Tàka na 
tokungu-na i Harungu na-kawàluku-maanja da tokungu-da nyuda. 
13Jiapa ba tuna nu, dàingu-mana na hanganji ba na-malihu katiku-na, nda 
na-wàrihu-aha da paniida i Muha dàngu i Harungu, hama tuna ba mbàda 
wàna i MIRI. 

Da ura pàda la Mehiru 
Na wai na-pambeli-ya ria 

14Tunaka nu panii-nanyaka i MIRI lai Muha, “Na hanganji nuna lalu mbana 
malihu katiku-ya, nda nabihu-a papuli-nya na tau Ihirailu palaku. 
15Jia-duya lua toma-yawa nu la mba - mbaru, ba talànga puruna la Luku 
Nilu. Ngàndi-maya na tokungu na mapeku pa-pambeli-ya ularu dàngu kau 
napaya na tàkana la hingi luku. 
16Kau pekanya na hanganji: i MIRI, Ala tau Imbarani, na-palewa-ka pa-
patàka-nggau nyumu Miri, kau pulinya na banjaru-na palaku palumu-nya 
Nyuna la maràda telangu. Ba tuna lundu nàhu nyumu Miri ndau bihuma pa-
patingingu. 
17Jia-duyaka i MIRI hi napanii tuna yia, ‘Rukuda jàka nggàraha da pa-
patumbu-nggu napa, hina-duka hiu pingga Nyungga ba MIRI-ka. Wànya na 
tokungu yiana napa nyungga kupalu-ya na pinu wai luku, hi na-pambeli-ya 
wai ria. 

18Da iyangu napa dameti, na luku yiana napa nawau muhungu, hi lupa nda 
pekuna na banjaru Mehiru la paunu-nya na waina,’ wàmunya,” wànanya. 
19I MIRI napanii-nya i Muha, “Paràha-nya i Harungu ka napiti-ya na tokungu-
na, ka na-jakaru-nya la mbuu ndàbada da luku, da londa dàngu ramuku la 
Mehiru. Na waina napa na-pambeli-ya wai ria, dàngu la nggubulu tana 
Mehiru napa ria juaya, lupa la karaba - karaba ai dàngu la mbàlu - mbàlu 
watu,” wànanya. 
20I Muha dàngu i Harungu dawa hàla-manya na pa-pareta-nanja i MIRI. La 
hanggana na hanganji dàngu da panggawi-na, i Harungu na-jakaru-nya na 
tokungu-na, hi napalu-ya na wai Luku Nilu, ka pambeli waria-madua-yaka 
na waina. 
21Ka meti-danyaka da iyangu la luku, hi nawau muhungu ailulu, hi lupa nda 
peku-napa na tau Mehiru la paunu-nya na wai. La nggubulu tana Mehiru ria 
juaya. 
22Tàka da tau mapingu kabeli mata datumai duda ma-hamangu ba dawàngu 
kabeli matada, ka lupa pa-daingu duna-nyaka na hanganji pa-malihu katiku-
na. Hama tuna ba mbàda wàna i MIRI, nda nabihu-ma duna na hanganji 
parongu-ha i Muha dàngu i Harungu. 
23Màlai ba nabeli la uma nda ana ihilii-mananya duna hawutu nuna na 
matumbu. 
24Mbuu ndàbana na tau Mehiru daàki lambongu la hingi luku ba dahimbu 
wai pa-unungu, nadu na wai luku ba nda peku unu-danya. 
25Pihu mbua lodu ma-làpahu la hambeli ràtu-nanya na Luku Nilu i MIRI. 

Luhu 8 

Da tunguda da kapaki 

1Ka panii-nanyaka i MIRI lai Muha, “Luawa kau hurungu la hanganji dàngu 
kau patàka-nya yiana na pulunggu, ‘Pulinya na banjaru-nggu ka nalaku 
palumu-ngga. 

2Jàkau tebuku-ya, napa kupinu wànya kapaki yiana na tana ba jiaya na 
hukungu. 
3Na Luku Nilu napa nambinu wàngu kapaki, hi lupa daluhu welingu la wai 
dàngu hi datama la uma, la kurungu ngia pa-katuda-mu, dàngu la uma tau 
ma-katangu paràma-mu hamanai la rayatu, lupa daa la ngia patunu roti 
dàngu la kanai pangamu. 
4Da kapaki nuda napa da-kapunduhu hi da-kadàki lai nyumu, la mbuu ndàba 
na maningu wai ngabada dàngu la rayatu,’ wàmunya,” wànanya. 
5I MIRI napanii-nya i Muha, “Paràha-nya i Harungu ka na-jakaru-nya na 
tokungu-na la pinuda da luku, da londa, da ramuku ka daluhu da kapaki ka 
dapinu-ya na tana Mehiru,” wànanya. 
6Ka jakaru-duna-nyaka na tokungu-na i Harungu hu dita la pinu wai mbuu 
ndàbada, ka luhu-danyaka da kapaki hi dapinu-ya nggubulu-na na tana. 
7Tàka da tau da mapingu kabeli mata, datumai duda ma-hamangu, hi daluhu 
da kapaki lai nu la tana nuna. 
8Na hanganji napaau-nja i Muha dàngu i Harungu, napanii-nja, “Hamayangu 
àru lai MIRI ka na-pamuna-nja yiada da kapaki, napa kupuli-manya duku na 
banjaru-mu palaku ka dawotu-nya kameti maraku i MIRI,” wàna. 
9Nahema i Muha, “Ku-mbuhangu-ma duku pa-hamaya-nggau ndumamu 
Miri. Peka bia rehi, napa ku-hamaya-manggau duku ndumamu nyumu, 
ndumada da maningu wai ngabada, ndumana na rayatu. Napa mumara-ma 
Miri welingu la kapaki, dàngu nda hilu ningu-apa hupuda, hinggilu-na la 
Luku Nilu,” wànanya. 
10Nahema na hanganji, “Hamaya àrungga ndumanggu haromu,” wàna. 
Napaya i Muha, “Napa kuwunda-maya duku na pakarai-mu Miri. Ka pi 
wadumu-nyaka Miri, ba nda ningu hili hau Ala hama tuna i MIRI, na Alama 
nyuma. 

11Napa Nyuna na-pamara-kau Miri dàngu da maningu wai ngabada lupa na 
rayatu welingu la kapaki. Nda ningu-apa kapaki la uma - uma, hinggilu-na 
la Luku Nilu,” wàna. 
12Hàla i Muha dàngu i Harungu damàta-nya na hanganji. Ka hamayangu-
nanyaka i Muha lai MIRI, ka na-pamuna àrunja da kapaki da pa-patàka-
nanya na hanganji. 
13I MIRI nahema hàmuya na pakarai-na i Muha, handàka meti-maada da 
kapaki la uma, la talora dàngu la woka. 
14Da tau Mehiru da-pauhi-nja da meti kapaki ba dapabu - bundungu, hi lupa 
kanjupu wauya la nggubulu-na nuna na tana. 
15Tàka ba naita-ha metida da kapaki paraïna hanganji, hilu malihu beli-
nanyai na katiku-na. Dàngu hama tuna ba mbàda wàna i MIRI, nyuna na 
hanganji nda na-wàrihu-ayapa na papanii-da i Muha dàngu i Harungu. 

Na tunguda da kalomuhu 

16I MIRI napanii-nya i Muha, “Paràha-nya i Harungu ka napalu-ya na tana 
wàngu tokungu-na, napa na kumburu tana la tana Mehiru nggubulu-na na-
pambeli-ya kalomuhu,” wànanya. 
17Ka palu-nanyaka na tana i Harungu wàngu tokungu-na, tàka na kumburu 
tanaka la Mehiru na-pambeli-ya kalomuhu, na ma-karunggi-ya na tau dàngu 
na banda. 
18Da mapingu kabeli mata da-kamangu pawàngu kabeli matada pa-patumbu 
ma-hamangu, tàka nda da-ngalangu. La nggi - nggini ningu kalomuhu, 
19hi lupa dapanii la hanganji da mapingu kabeli mata, “Yiana paruku-na i 
Alaya,” wàdanya. Tàka nyuna na hanganji jiapa-maya na malihu katiku-na, 
dàngu hama tuna ba mbàda wàna i MIRI, nyuna na hanganji nda na-wàrihu-
aya na papanii-da i Muha dàngu i Harungu. 

Na tunguda da kapelatu 

20I MIRI napanii-nya i Muha, “Lua hada rudungu-ma kau tomanya na 
hanganji la rehi puruna la luku, dàngu kau patàka-nya na pulunggu yiana, 
‘Pulinya na banjaru-nggu ka dalaku palumu-ngga Nyungga. 
21Tàka jàkau tebuku-ya, napa Nyungga ku-patàka-nggaunja da kapelatu lai 
nyumu, la tau maningu wai ngabana dàngu na rayatu. Da uma tau Mehiru, 
dàngu nggubulu-na nuna na tana napa nambinu wàngu kapelatu. 
22Na nyuna napa Nyungga ku-pahinggilu-ya la ngabana la Nggohingu, na 
ngia pa-ngiangu-na na banjaru-nggu. Lai nu nda ningua kapelatu, màta kai 
pinya Nyungga ba MIRI-ka, na maruku-nya nuna mbuu ndàbana. 
23Napa Nyungga kutuya na pa-hekangu wàna, na banjaru-nggu Nyungga 
dàngu na rayatu-mu nyumu. Nuna na pa-hangàtarungu haromu-maaka 
natumbu wàmunya,’ ” wànanya. 
24Ka patàka-nanjaka da kapelatu i MIRI, ma-kanjupu danguya la uma 
hanganji dàngu la umada da maningu wai ngabada. La tana Mehiru 
nggubulu-na naita ura dedina na tau rukuda da kapelatu. 
25Tunaka nu na hanganji hi napaau-nja i Muha dàngu i Harungu, hi napanii-
nja, “Iluawa nu kai wotunya kameti maraku na Alami, na nyuna la tana 
yiahu-a,” wànanja. 
26“Rihingu hàmu ka màtangu,” hi wàna i Muha, “nadu da tau Mehiru napa 
da kudu eti wànya, jàka daita-ha da pa-maraku wàma, nda da-màtangu-apa 
la pa-nàhaku-nggama watu lupa mameti. 
27Malaku la maràda telangu-ma bàdi nyuma, pa-lakungu tailu mbua lodu-
aya marauna la pawotu-nya kameti maraku i MIRI Alama, hama tuna na 
pareta na pawua-nanggama,” wànanya. 
28Napaya na hanganji, “Hàmu, kupuli-nggai palaku la maràda telangu la 
pawotu-nya kameti maraku i MIRI, Alami, mili àmbi laku marau. Namuya, 
hamaya-ngga dumanggu!” wàna. 

29Nahema i Muha, “Jàka kulaku-ka, kulu hamaya-manggau duku ndumamu 
lai MIRI, ka pekuna haromu da kapelatu ka da-yilangu welingu lai nyumu 
Miri, dàngu da maningu wai ngabada dàngu na rayatu. Na nyuna àmbu hili 
panyonga-kama, dàngu àmbu pabeta-nya na banjaru Ihirailu palaku la 
pawotu-nya kameti maraku i MIRI,” wàna. 
30I Muha na-dunjaku-nya na hanganji, hi na hamayangu lai MIRI, 
31tàka i MIRI na-kataku-ya na hamayangu-na i Muha. Da kapelatu dahawu - 
wurungu ba da-yilangu welingu la hanganji, la maningu wai ngabana dàngu 
la rayatu. Nda hili ningu heu ma-ndàdiku. 
32Tàka la handàka-na yiana jia-mayai na hanganji ba na-malihu katiku-na 
dàngu ba nda napuli-nya na banjaru Ihirailu palaku. 

Luhu 9 

Na metida da banda pa-kabua 

1I MIRI napanii-nya i Muha, “Luawa kau hurungu la hanganji, kau paniinya, 
ba napanii i MIRI, na Ala tau Imbarani, ‘Pulinya na banjaru-nggu ka nalaku 
ka peku lumu-dangga lai nàhu. 
2Jàka ndau pulinja, 
3napa Nyungga ku-patàka-nja panyaki pa-nggàbalungu mbuu ndàbada da 
bandamu la maràda, njara, kalandai, ota, hapi, mbimbi dàngu kamàmbi-mu. 
4Napa Nyungga kuheka-nja da banda tau Ihirailu dàngu da banda tau 
Mehiru. Welingu la banda tau Ihirailu nda ningua heu mameti. 
5Nyungga, MIRI, padai-manggunya haromu ba jia-yaka na rehi pahara-
nggunya nuna,’ wàna,” wàmunya. 
6Hadangu harii wunda-nanyaka i MIRI hama tuna ba mbàda wàna. Da banda 
tau Mehiru dameti hàla, tàka da banda tau Ihirailu nda ningu heu mameti. 
7Na hanganji na-paàrangu jàka nggàraya na madedi hi napanii-nya tau, 
welingu la banda tau Ihirailu ba nda ningu ana heu mameti. Ba tuna nyuna 



178 

 

 
Na Huratu Matua 

© 1995, Indonesian Bible Society. 
 

 
 

 

 

 

na hanganji jia-maya na-malihu katiku-na, nda napuli-anya na banjaru 
Ihirailu palaku. 

Na tunguna na manggàri 

8I MIRI napanii-nja i Muha dàngu i Harungu, “Piti aü pi - pira wunggungu 
welingu la raü. La hanggana na hanganji màta i Muha ka na-hàbaru-nya nuna 
na aü la awangu. 
9Napa nuna na aü na-tanyalangu la tana Mehiru nggubulu-na. Napa la tau 
dàngu la banda tumbu-danyaka da manggàri da mambera lupa da-manua hi 
dawitu,” wàna. 
10Tunaka nu i Muha dàngu i Harungu hi daupu aü hi da-hurungu la hanganji. 
I Muha na-hàbaru-nya na aü la awangu. Ka tumbu-danyaka da manggàri la 
tau dàngu la banda da mambera hi da-manua hi dawitu. 
11Da tau mapingu kabeli mata nda dapeku-apa la pa-hurungu lai Muha, nadu 
ba mbinu wàngu-danyaka manggàri la ihida hama tuna na tau Mehiru 
hawiangu. 
12Na nyuna i MIRI pa-malihu-mananya na katiku-na na hanganji, dàngu 
hama tuna ba mbàda wàna i MIRI, na hanganji nda nabihu-ma pa-wàrihu-ha 
da paniida i Muha dàngu i Harungu. 

Na tunguna na ura watu mboka 

13I MIRI napanii-nya i Muha, “Luawa la mbaru hada rudungu kau hurungu 
la hanganji dàngu kau patàka-nya, ba napanii i MIRI, na Ala tau Imbarani, 
napeka-nggau, ‘Pulinya na banjaru-nggu ka peku lakuda palumu-ngga. 
14La handàka-na nàhu patàka-nggunyaka na ura pàda nda mbulungu biana 
da mapawai ngaba, dàngu na rayatu, tàka lai nyumu wikima, ka peku 
pimunya Nyungga ba nda ningu menjanggu la pa-nggubulu awangu. 
15Làti jàka ku-mbuhangu pahuku-wànggai nyumu dàngu na rayatu-mu, 
jiangu-maka ba mbàda mbuta ndàba-mika. 
16Ba tuna ku-pahia bianggai paluri, ka peku pajiliku-nggunya na mbihanggu 
lai nyumu, hi na-kawulangu wàngu na tamunggu la pa-nggubulu awangu. 

17Jiapa ba tuna nu, nyumu jia-mayapa na jangga etimu dàngu ba ndau bihu 
papuli-nya na banjaru-nggu palaku. 
18Haromu la mbaru, ba tuna ni na lodu, napa patàka-nggunyaka na ura watu 
mboka na manda ngerina, na mandedi ningu hamangu matumbu la tana 
Mehiru piti weli àmangu lundu nàhu. 
19Màla wuangu-wa pareta, mbuu ndàbada da banda dàngu da mangu-mika 
da maninja la hambeli ka patama-nja la pangia ma-mambiru. Mbuu ndàbada 
da tau dàngu da banda da maninja la hambeli da manda ningu ngia pamaü-
da napa dameti,’ ” wàna. 
20Ninja ba tau mapira-ya da maningu wai ngabada, da-mangàdatu-nya na 
puluna i MIRI. Da ngàndiha da atada dàngu da bandada la uma ka damaü ba 
wàda. 
21Tàka hawiangu nda da-wàhiru-aya nuna na papanii-na i MIRI, hi damàta-
nja da atada dàngu da banda la maràda. 
22Ka panii-nanyaka i MIRI lai Muha, “Jakaru-nya na limamu hu dita, napa 
ka napuru na ura watu mboka la tana Mehiru nggubulu-na. Napa nuna na 
urangu na-pinjalungu tau, banda dàngu na matumbu - matumbu-ka la 
woka,” wàna. 
23I Muha na-jakaru-nya na tokungu-na hu dita, nu ka papuru-nanyaka 
paraïna i MIRI na kanduruku dàngu na ura watu mboka, dàngu na kabàla na 
ma-nàhaku-ya na pinu tana. I MIRI na-patàka-nya 
24na ura watu mboka na manda ngerina pa-kariangu kabàla na mahe - herina. 
Nuna-duyaka na ura watu mboka na ma-kanjupu nda ngerina, na mandedi 
handàkangu patuna nu la tana Mehiru weli nungu. 
25La nggubulu-na nuna na tana na ura watu mboka na-palàjaru hàlaha da 
maninja la woka, hamanai da tau dàngu da banda. Mbuu ndàbada da 
matumbu la woka dàngu da pingi aimbu na-panjoru hàlaha. 

26Mbulungu la ngabana la Nggohingu-a, la ngia pa-ngiangu-da da tau 
Ihirailu, na pànda pinjalu ura watu mboka. 
27Na hanganji napaau-nja i Muha dàngu i Harungu, hi napanii, “Njala-
manggu-nyaka nyungga, i MIRI duna na ma-deningu, nyungga dàngu na 
rayatu-nggu mbàda wunda-maka manjala. 
28Hamayangu àru lai MIRI; toma hàmu-mana-nyaka na mayila-ma, rukuna 
na kabàla dàngu na ura watu mboka. Puli-manggu-nggaika duku palaku. 
Àmbi hilu pa-engangu-dupa lai yiahu,” wànanja. 
29Napaya i Muha la hanganji, “Tiangu jàka kutàka-ka la hambeli paraingu, 
napa kuluma wulaku-ha da limanggu la pa-hamayangu lai MIRI. Napa na-
pànjangu na kanduruku dàngu na-malàna na ura watu mboka, ka peku 
pimunya nyumu Miri yiana na pinu tana ba manguna i MIRI-ya. 
30Na nyuna kupi-manggau nyumu Miri dàngu da maningu wai ngabada ba 
ndedi-mapa mi-mangàdatu-nya i MIRI Ala,” wànanya. 
31Da pingi rami dàngu kamànggihu dambuta, nadu da rami ba talànga 
wàlada dàngu da kamànggihu talànga wilida. 
32Tàka da uhu dàngu da ma-pakarohungu nda daruha-a, ba ndedi jiaya na 
wulada. 
33Nyuna i Muha namàta-nya na hanganji, hi nalaku la hambeli paraingu; lai 
nu hi na-wulaku-ha da limana ba na-hamayangu lai MIRI. La rehina nunama 
pànjangu-nanyaka na kanduruku, na ura watu mboka dàngu na urangu. 
34Tàka na hanganji ba naita-yaka na matuna nu, hilu njala-nanyai. Nyuna 
dàngu da maningu wai ngabada pa-daingu malihu katiku-da. 
35Hama tuna ba mbàda wàna i MIRI la ngaruna i Muha, na hanganji nda 
nabihu-ma papuli-nja palaku da tau Ihirailu. 

Luhu 10 

Na tunguda da kabala 

1I MIRI napanii-nya i Muha, “Luawa kau hurungu la hanganji. Nyungga 
mbàda pawiti-nggunyaka nyuna dàngu da maningu wai ngabada lai nyuna 
ka da-malihu katiku-da; ka peku patumbu-nggunja da pa-hangàtarungu la 
padua da nyuda, 
2dàngu ka peku peka-munja da ana umbuku-mu jàka nggikina ba ku-pajulu 
wànya na banjaru Mehiru ba ku-patumbu-ha da pa-hangàtarungu. Jia-
duyaka nyimi mbuu ndàbami hii pingga Nyungga ba MIRI-ka,” wàna. 
3Ka lua-danyaka i Muha dàngu i Harungu pa-hurungu la hanganji, hi dapanii-
nya, “I MIRI, na Ala banjaru Imbarani, napanii, ‘Lundu pirangu-mapa nu ba 
ndau bihu pa-marubuku lai Nyungga? Pulinya na banjaru-nggu ka dalaku, 
ka peku lumu-dangga Nyungga. 
4Jàka jiapa-maipa bau tebuku-ya, haromu patàka-nggunjaka da kabala la 
tanamu. 
5Nggubulu-na na tana na-panggàbalu-nya kabala ma-kanjupu danguha. 
Mbuu ndàbada da pa-pamula hamanai da pingi ai da pahili ura watu mboka, 
napa na-pambuta hàlaha kabala. 
6Na umamu, da umada da maningu wai ngabada dàngu da uma rayatu napa 
dambinu-nja kabala. Na ura pàda yiana na liru lànganya na pambàda erada 
da boku la mangilu-mi,’ ” wàna. Hàlaka nu beli-nanyaka i Muha. 
7Ka panii-danyaka da maningu wai ngabada la hanganji, “Lundu pirangu-
mapa ba na-paharui-ta na tau nuna? Puli bia-njawa ka dalaku duda palumu-
nya na MIRI-da na Alada. Tàngaru-yawa na tananda làjaru-nanyaka!” 
wàdanya. 
8Ka paau beli-danjaka i Muha dàngu i Harungu, pa-hurungu la hanggana na 
hanganji, hi napanii-nja, “Lakuwa kai lumunya i MIRI, Alami. Ngga - 
nggamu-haka nu da malaku?” wàna. 
9Nahema i Muha, “Laku hàlama wàma, mini kawini, anakeda ma-matua. 
Mangàndi-mbuha mbuu ndàbada da anama, mbuu ndàbada da hapi, da 

mbimbi, da kamàmbi-ma, ba remi pa-bokulungu-mamanya la patembi 
wànya i MIRI,” wàna. 
10Napaya na hanganji, “Nda hidama ka kupuli-nggai pa-karia-nja da kawini 
dàngu da anami! Nuna na pakarai-mi hama biana ba karai-mingga ka 
kumahi-nya i MIRI ka na-pakanyuru-nggai. Lohangu-mana-nyaka duku lai 
nyungga ba na-akatu na pawuku-mi. 
11Ndia-a! Mbulungu tau minia malaku palumu-nya i MIRI, jàka mbuhungu-
minya palumu pa-tànjingu-ma-a!” wànanya. Wànya na kareuku nuna 
wàngga-nahaka Muha dàngu i Harungu welingu la uma hanganji. 
12Tàka i MIRI hi napanii-nya i Muha, “Jakaru-nya na limamu hu dita la pinu 
tana Mehiru. Napa damai da kabala hi dangaa hàlanja mbuu ndàbada da ihi 
woka da mani-injapa ba hàla paura watu mboka,” wànanya. 
13Ka jakaru-madua-nanyaka i Muha na tokungu-na, tàka i MIRI hi na-
pahapuputu-ya na ngilu timiru la tana nuna piti weli mbarungu lundu 
rudungu lundu waihangu. La marai romu tàka ngàndi-nahaka da kabala 
nuna na ngilu 
14da manda ningu hama danguda hi nambinu nggubulu-na na tana nuna. 
Ndedima na-handàkangu na tau pa-itangu kabala matuna nu na danguda 
dàngu la hambeli-na nuna nda hili wàngu-anapa. 
15Nggubulu-na na tana na-panggàbalu-nya kabala hi lupa na-mitingu ba 
itaya. Dangaa hàlanya nggàra biaya da pahili ura watu mboka, hamanai da 
wua ai da maninja la pingi. La nggubulu-na na tana Mehiru nda ana ningu-
apa mamuru marihi la pingi - pingi ai jàka ndia la ihi woka. 
16Ka paau parengga-nanjaka i Muha dàngu i Harungu nyuna na hanganji hi 
napanii, “Njala-manggu-nyaka lai MIRI, na Alami dàngu hanggangu lai 
nyimimbu. 
17Jàma àrunja da njalanggu la handàka-na nàhua, dàngu kai hamayangu àru 
lai MIRI, na Alami, ka na-pamarau àruya yiana na ura pàda pameti wàngu 
welingu lai nyungga,” wàna. 

18Ka luhu-nanyaka i Muha hi na-dunjaku-nya na hanganji, hi na-hamayangu 
lai MIRI. 
19Tàka i MIRI hi na-panjànga-nya na ngilu, ka tungu-nanyaka na ngilu 
waratu na ma-mbangatu. Nuda da kabala na-hapuputu ngàndiha ngilu la 
Tehiku Tibuhala, nda hili ningu ndoku heu ma-ndàdiku la nggubulu tana 
Mehiru. 
20Ba tuna nyuna i MIRI pa-tongguru-mananya na etina na hanganji, hi lupa 
nda napuli-nja da tau Ihirailu palaku. 

Na tunguna na kapàta yuruyila 

21I MIRI napanii-nya i Muha, “Jakaru-nya na limamu la awangu, ka na-
panggàbalu-nya kapàta yuruyila na tana Mehiru,” wàna. 
22Ka jakaru-nanyaka na limana i Muha la awangu, ka tungu-madua-nanyaka 
na kapàta yuruyila la nggubulu tana Mehiru, tailu mbua loduna, mandaina. 
23Nda nggàra-apa paita-na na tau Mehiru dàngu la ngala mandai tuna nu nda 
haàtu-a maningu ngia palua-na. Tàka la umada da tau Ihirailu pa-daingu 
hambila-na. 
24Hàla nyuna na hanganji napaau-nya i Muha hi napanii, “Ilakuwa kai 
lumunya na MIRI-mi. Da tau kawini dàngu da anakeda peku-mbuda kai 
karia-nja. Na nyuna àmbi ngàndi-duha da hapi da mbimbi dàngu da 
kamàmbi-mi,” wàna. 
25Tàka nahema i Muha, “Jàka tuna muwua-nggamaka bàdi Miri banda 
pawotu-ma dàngu kameti maraku patunu ndumana i MIRI, na Alama. 
26Da bandama mangàndi-maha bàdi; nda ana heumbu pamàta-ma. Welingu 
la banda nuda ba mapindi jàka ngginiya napa na pawotu lai MIRI na Alama. 
Hina-dupa lai nu napa hi mapinya jàka nggi bandaya na pawotu-ma,” wàna. 
27I MIRI na-pamalihu-ya na hanganji, hi nda nabihu papuli-nya na banjaru 
Ihirailu palaku. 

28Na hanganji napanii-nya i Muha, “Payilangu-wa welingu la hangganggu! 
Àmbu kuhili ita-duyapa na matamu! Jàka kuita-yaipa na matamu, meti-
munyaka!” wànanya. 
29“Hama tuna ba wàmu Miri,” wàna i Muha. “Langatàka ndau hili ita-akapa,” 
wànanya. 

Luhu 11 

I Muha na nyuraya na metida da kawunga ana 

1I MIRI napanii-nya i Muha, “Hau-ki-anaka na ura pàda na papuha-nggunya 
na hanganji Mehiru dàngu na rayatu-na. Hàlaka nu napa napuli-manggai 
duna palaku. Jiapa nawàngu pawàngga-makai nyimi mbuu ndàbami welingu 
lai yiahu. 
2Jia ba tuna peka-nyawa na banjaru Ihirailu; paràha-nja ka dakarai ngaü 
àmahu marara mabara welingu la angu ngiangu-da,” wànanja. 
3I MIRI najuju-ha da etida da tau Mehiru, hi damila-nja eti da tau Ihirailu. 
Tàka i Muha tembi nda uku-danya paraï da maningu wai ngabada dàngu na 
rayatu Mehiru nggubulu-na. 
4I Muha napanii-nya na hanganji, “Tuna yia na paniina i MIRI, ‘Ràkangu ba 
manda lora-yaka taï njada-nggunyaka na tana Mehiru. 
5Nimbihu-da da kawunga ana la Mehiru dameti napa, piti welingu la ana 
hanganji Mehiru lupa tomaya na ana kawini ata matanggu nggihu uhu 
nggàndumu. Da kawunga anada da banda mbuu ndàbada dameti-mbu. 
6La nggubulu tana Mehiru napa parongu-ya na mahii kaladaku, hama tuna 
ba ndedi handàkangu-ma patuna nu àmangu dàngu nda hilu tuna nu-apa 
ngeru. 
7Nu ba tuna la kaloka tau Ihirailu, ka tauya ka banda-yakai, nda ningua pa-
kumilu. Napa kai pinya Nyungga ba MIRI-ka, maheka-nya na tau Mehiru 
dàngu na tau Ihirailu,’ ” wàna. 



185 

 

 
Na Huratu Matua 

© 1995, Indonesian Bible Society. 
 

 
 

 

 

 

8Tunaka nu hi napanii i Muha, “Mbuu ndàbada da maningu wai ngabada lai 
nyumu Miri napa damai hi da-marubuku lai nyungga, hi da-kamahi-ngga, 
nyungga dàngu da angu banjaru-ngguka ka ma-dunjaku-nya yiana na tana. 
Hàlaka nu ka laku-nggunyaka duku,” wàna. Hàla dàngu mbenina i Muha 
dunjaku-nanyaka na hanganji. 
9I MIRI napanii-nya i Muha, “Napa na hanganji nda nawàrihu-mayapa duna 
na paniimu, ka peku wunda padangu-nggu pa-hangàtarungu la nggubulu 
tana Mehiru,” wànanya. 
10I Muha dàngu i Harungu da-patumbu hàlaha da pa-hangàtarungu la 
hanggana na hanganji, na nyuna i MIRI nawuku-ma pa-pamalihu-ya na 
katiku-na, hi lupa nda na-pahia-nja da tau Ihirailu pa-dunjaku-nya na tanana. 

Luhu 12 

Na Pamangu Paha 

1I MIRI napanii dànja i Muha dàngu i Harungu la tana Mehiru. Napanii-nja, 
2“Na wulangu yiana jia-yaka na kawunga wulangu welingu la ndaungu pa-
katutu-mu. 
3Patàka-nya na pareta yiana la banjaru Ihirailu nggubulu-na: La lodu pa-
hakambulu wàna na wulangu yiana, nimbihu-na na mini màta ka narupu 
heu ana mbimbi, ka dangaa ukurungu dàngu kuru umana. 
4Jàka nda nadangu na kuru umana ràka mahàla-ya nuna na ana mbimbi ba 
heuna, ka da-pahamangu dàngu kuru uma angu ngiangu-da la lihida ka 
dangaa ukuru-nya nuna na ana mbimbi. Na toluna na ana mbimbi màta ka 
paberi-nya tundunya na danguna na angu kuru uma. 
5Kai pindi mbimbi jàka ndia kamàmbi, na nyuna bumbu bàdi, mahau 
ndauna, dàngu àmbu ningu nyurana. 
6Màta kai biliya lundu la lodu pa-hakambulu patu wàna na wulangu. La lodu 
nuna la malingu, mbuu ndàbana na banjaru Ihirailu màta ka darupu ana 
mbimbi tungu nu. 

7Na hawutu na riana lupangu-ma kai perinya la punduku dàngu la pàlaku 
ditana na pindu la uma ngia pangangu-da. 
8La rudungu nunama na tolungu nuna màta ka handara-nya dàngu ka nga 
wànya rii mapaita dàngu roti panda tungu tai wolu. 
9Nuna na ana mbimbi lupangu handara ndàba-manya bàdi, màtu ndàbada 
na katiku-na, da wihina dàngu na ihi kambuna. Nganya na toluna na 
pambàda handarangu, àmbu ningudu pangaa matangu jàka ndia pa-manahu 
wai. 
10Àmbu ningu pabili ana hawutu welingu la tolungu nuna lundu la mbaru; 
jàka ningu rihina, màta katunu pambuta-ya. 
11Nu bai ngangu lupangu-ma ka mbàda màtu paki-mika la palaku, dàngu 
halapa la wihimi dàngu tokungu la limami. Màta kai nga pare - renggangu-
ma. Nuna-duyaka nambabu-nya na Paha la patembi wàngga Nyungga, MIRI. 
12La rudungu nuna njada-nggunyaka na tana Mehiru nggubulu-na, hi ku-
pameti-ha nimbihu-da da kawunga ana mini, ka tauya, ka banda-yakai. Napa 
Nyungga kuhuku-nja mbuu ndàbada da marapu la Mehiru, nadu Nyungga ba 
MIRI-ka. 
13Na ria na maninya la pindu umami, jia-yaka na tandada da uma ngia pa-
ngiangu-mi. Jàka kuita-yaka na ria nuna, kulaku lànganggai dàngu nda ku-
patàlaru-akai la rehi huku-nggunya na Mehiru. 
14Lupangu-ma mi-pangàda-nya na lodu nuna ba lodu bokulu-na i MIRI-ya. 
Na pangalangu-na lupangu kai reminya nimbihu ndaungu na lodu nuna,” 
wàna. 

Na Pamangu Roti Nda Patai Wolungu 

15Napanii i MIRI, “Pihu mbua lodu mandaina ba nda uku nyimi pangangu 
roti patungu tai wolu. La lodu kawunga-na mbuu ndàbada da tai wolu 
lupangu-ma kai paluhu-ha welingu la umami, nadu nu la dalu pihu mbua 
lodu, jàka ningu haàtu mangangu roti patungu tai wolu, nyuna nda peku-
anapa la pareki-ya ba anggota banjaru-nggunya. 



187 

 

 
Na Huratu Matua 

© 1995, Indonesian Bible Society. 
 

 
 

 

 

 

16La lodu kawunga, hamanai la lodu papihu wàna, màta kai pauhi la palumu-
ngga. La lodu nuna àmbu nggàradu paràma-mi hinggilu-na ba mi-paloku 
pangangu. 
17La lodu nuna mbuu ndàbana na banjaru-mi ku-karia-nya paluhu welingu 
la Mehiru. Jia-duya na pangalangu-na la nimbihu ndaungu lupangu-ma kai 
pangàda-nya na lodu nuna ba lodu bokulu-ya. 
18-20La wula kawunga, pakiri welingu la lodu pa-hakambulu patu wàna la 
rudungu, lundu la lodu dua kambulu hau la rudungu, nyimi àmbi ngangudu 
roti patungu tai wolu. Nu la dalu pihu mbua lodu paluhu hàlaha da tai wolu 
welingu la umami. Na tau Ihirailu jàka ndia na tau tàka, ba talànga remi nu, 
ka nangangu roti patungu muru, nda pareki-ayapa ba anggota banjaru-
nggunya,” wàna. 

Na kawunga Pamangu Paha 

21I Muha napaau-nja mbuu ndàbada da liku uru Ihirailu, hi napanii-nja, 
“Iluawa kai piti nduma kuru umami heu ana mbimbi paremi wàndanya na 
Paha. 
22Pitiwa ha-yubulu hihupu, kai hàbuya la tobungu maningu wai riana na 
mbimbi, hàla kai perinya la punduku hapapa - hapapa dàngu la pàlaku ditana 
na pindu umami. Lupa la mbaru àmbu ningudu haàtu la hongami maluhu 
welingu la umami. 
23La rehi njada-nanya yiana na tana i MIRI la pa-pameti tau Mehiru napa 
naita-ya na ria la punduku dàngu la pàlaku dita pindu umami napa nalaku 
lànganya na umami; nda na-pahia-anya patama na Papalewa Ma-pameti la 
umami pa-pameti-kai. 
24Lupangu-ma nyimi dàngu da anami kai karadaku-nya yiana na pareta 
lundu nu - nu. 
25Jàka mitama-nyaka na tana na paràndi-na i MIRI lai nyimi lupangu-ma mi-
paloku-ya bàdi na lii yiana. 

26Jàka da-paàrangu da anami, ‘Nggàraya duna na ihina na lii yiana?’ jàka 
wàda. 
27Lupangu-ma kai hema, ‘Yiana jia-yaka na kameti maraku Paha ka tembi 
wànya i MIRI, nadu i MIRI ba nalaku lànganja da uma tau Ihirailu la Mehiru, 
la rehi pameti-nanja da kawunga ana mini tau Mehiru, tàka nyuta hi na-
pahia-nda paluri ka wàmi!’ ” wànanja. Ka maràbaku-danyaka da tau Ihirailu 
ba da-maraku-nya i MIRI. 
28Ka laku-danyaka hi da-paloku-ya na lii pareta-na i MIRI lai Muha dàngu i 
Harungu. 

Na pameti-ha da kawunga ana 

29La mandalora i MIRI na-pameti hàlaha da kawunga ana minina na banjaru 
Mehiru, piti welingu la ana hanganji lupa la anada da tau pa-tahangu la uma 
kapàtangu. Mbuu ndàbada da banda da ma-kawunga dedi pa-pameti-mbuha. 
30La rudungu nuna, na hanganji, da maningu wai ngabada dàngu mbuu 
ndàba na tau Mehiru, da-pawàla hàla. La nggubulu tana Mehiru parongu-ya 
na mahii kaladaku, nadu ba nda ningu hau uma manda ningu ma-mameti 
haàtu anakeda mini. 
31La rudungu nunama na hanganji ba napaau-nya i Muha dàngu i Harungu 
hi napanii, “Ilaku ndàbawa welingu yiahu! Dunjaku-nya na tananggu! 
Lakuwa kai maraku-nya na Alami hama tuna na pakarai-mi. 
32Ngàndi-hawa mbuu ndàbada da hapimi, da mbimbimi dàngu da kamàmbi-
mi kai laku! Karai àrungga duku kanyuru ndumanggu!” wànanja. 
33Da tau Mehiru da-runggatu-ha da tau Ihirailu ka da-parenggangu palaku 
dunjaku-nya nuna na tana. Dapanii, “Mameti hàlaka napa jàka ndai laku!” 
wàdanja. 
34Da tau Ihirailu dapiti-ha da kanaingu maningu kanguta pa-haürungu pànda 
tungu tai wolu, da-kawuhuku wànja tera, hi daduku-ha. 
35Nyuda danunju-mayaka na papanii-na i Muha, nu la pakarai ngaü àmahu 
marara mabara dàngu paki welingu la tau Mehiru. 

36I MIRI najuju-ha da etida da tau Mehiru, hi damila-nja eti da tau Ihirailu, 
hi lupa dawua hàlanja da pakarai-daka. Ba tuda nu da tau Ihirailu luhu 
ngàndi-danjaka da banda pawulu-da da tau Mehiru welingu la tana nuna. 

Da tau Ihirailu ba da-dunjaku-nya na tana Mehiru 

37Ka hadangu-danyaka da tau Ihirailu, ba dali la wihi welingu la paraingu 
Raàmihu dalaku la paraingu Hukutu. Nggubulu-da tau 600.000 (nomu ngahu 
rata)-ya danguda, hinggilu-da da tau kawini dàngu da anakeda. 
38Nyuda dangàndi padangu hapi, mbimbi dàngu kamàmbi. Hau daa-madai 
da tau hangàdangu da ma-tundungu. 
39Datunu roti pànda tungu muru, welingu la kanguta pa-haurüngu da 
pangàndi-da welingu la Mehiru. Ba lalu harabàndangu-na ba dayaulu-ha, hi 
nda ningu pekuna la pa-paloku bàlangu-da. 
40Na banjaru Ihirailu mbàda 430 mbua ndau-daka ngalada pa-ngiangu la 
Mehiru. 
41La lodu njàpuna na ndaungu 430 wàna, pajurungu hàla-nanyaka na 
banjaru-na i MIRI ba da-dunjaku-nya na tana Mehiru. 
42La rudungu nuna rimangu-na padua i MIRI ka iru ngàndiha nyuda paluhu 
welingu la Mehiru. Nu jia-duyaka la rehi malamiri na rudungu nuna ba 
rudungu pawotu lai MIRI-ya ka rudungu pa-ngàdangu-ya. Nu la rudungu 
tungu nu lupangu-ma na-pawàla bàdi na banjaru Ihirailu. 

Na kalaratu paloku-ya na Pamangu Paha 

43I MIRI napanii-nja i Muha dàngu i Harungu, “Yiana-yaka na kalaratu 
Pamangu Paha. Na tau hangàdangu nda ukua la pangangu tolu mbimbi na 
pa-maraku wàngu la lodu Paha. 
44Na nyuna na tau ata pakei pekuna pangangu, mili mbàda hàla pakàri-ya. 
45Na tau tàka jàka ndia na tau pa-wuangu hewa àmbu natundungudu 
pangangu. 

46Mbuu ndàbana na toluna na mbimbi nganya la umama bàdi nda uku 
pangàndi-ya la hambeli. Àmbu ningudu hapungu rina papata. 
47Mbuu ndàbana na banjaru Ihirailu lupangu-ma naremi-nya na pamangu 
nuna. 
48Na tau manda kàri nda uku la panganya na pangangu la pamangu nuna. 
Na tau hangàdangu na mambàda pa-engangu la hongami jàka na-mbuhangu 
paremi-nya na Paha la pawotu-ngga Nyungga, MIRI, lupangu-ma mbuu 
ndàbana na mini la kuru umana ka kàri pàkuha bàdi. Hàlaka nu pareki-ha 
nyuda ba tau Ihirailu memangu-haka, nu peku-naka nyuda la patama-mbu 
la pamangu Paha. 
49Na kalaratu hama-mana na pawàngu la tau Ihirailu memangu dàngu na tau 
hangàdangu na ma-paengangu la hongami nyimi,” wàna. 
50Mbuu ndàbana na tau Ihirailu da-karadaku dàngu danunju hàla-maya na 
pa-pareta-na i MIRI lai Muha dàngu i Harungu. 
51La lodu nuna i MIRI na-karia hàlanya na banjaru Ihirailu paluhu welingu 
la Mehiru. 

Luhu 13 

Na maraku kawunga ana 

1I MIRI napanii-nya i Muha, 
2“Wotu ndàba-nggaha Nyungga da anakeda mini ma-kawunga dedi. 
Nimbihu-da da anakeda mini la Ihirailu ma-kawunga dedi dàngu nimbihu-
da da banda mini da ma-kawunga dedi, mangunggu Nyungga-ha,” wàna. 

Na Pamangu Roti Nda Patai Wolungu 

3I Muha napanii-nya na banjaru Ihirailu, “La lodu nàhu i MIRI na-pahàla-
kaika wàngu kuaha bokulu, hi lupa peku luhumi welingu la Mehiru, la ngia 
paata ningumi. Jia-duya, pangàda-nyawa na lodu yiana. Àmbi ngangudu roti 
patungu tai wolu. 



191 

 

 
Na Huratu Matua 

© 1995, Indonesian Bible Society. 
 

 
 

 

 

 

4La lodu yiana, la tànggalu kawunga wulangu Ambipu jàka ndia wulangu 
kawunga, dunjaku-minyaka na tana Mehiru. 
5Nawàngu pa-harangu i MIRI ba nàrandi-ha da boku la mangilu-mi la pawua-
nggainya nyimi na tana tau Kanaàngu, tau Heti, Amori, Hewi dàngu 
Yembuhu. Ba nahàla-ka i MIRI pa-karia-nggai la tana na mawulu dàngu na 
ma-kamboka, nimbihu ndaungu la wula Ambipu, lupangu-ma kai patumbu-
ya na pamangu yiana. 
6La dalu pihu mbua lodu màta kai ngangu roti pànda tungu muru, tàka la 
lodu na papihu wàna màta kai patumbu-ya na remi la pa-maraku-nya i MIRI. 
7La dalu pihu mbua lodu nyimi nda uku pangangu roti patungu tai wolu, 
dàngu la nggubulu tanami àmbu ningudu tai wolu jàka ndia ana ngga - 
nggàra maningu tai wolungu. 
8La kawunga pakiri-minya na remi, lupangu-ma kai pekanja da anami mini, 
nuda mbuu ndàbada hi mi-paloku-ha rukuda mbuu ndàbada da pa-patumbu-
na i MIRI lai nyimi, ba jiaya na-dunjaku-minya na tana Mehiru. 
9Na mbabu yiana, jia-yaka na pa-panamu wànggai nyimi, hama tuna na 
tanda la karanja pungumi dàngu na katàtu la kaba matami. Na remi yiana 
panamu wànanggai kai tiki pangala-nya dàngu la pa-papekangu welingu la 
Ukuna i MIRI, nadu ba i MIRI na ma-paluhu-kai welingu la Mehiru wàngu 
mbiha manyola-na. 
10Reminya na lii yiana nimbihu ndaungu la rehi pa-kawuku,” wàna. 

Da kawunga ana 

11I Muha napanii-nja na banjaru Ihirailu, “Napa i MIRI na-karia-nggai la tana 
Kanaàngu na paràndi-na ba nawàngu harangu lai nyimi dàngu la boku la 
mangilu-mi. Jàka mimangu-nyaka nuna na tana, 
12lupangu-ma kai maraku wànja da kawunga anami mini, hamanai da ana 
bandami mini da ma-kawunga dedi. Mbuu ndàbada manguna i MIRI-ha, 
13tàka da ana kalandai mini da ma-kawunga dedi papuru-manja bàdi welingu 
lai MIRI ba wàngu pawotu-nya kameti maraku heu ana mbimbi hiluna. Jàka 

ndai bihu pa-papuru-nya nuna na kalandai, lupangu-ma kai poraku-ya na 
nggoruna. Nimbihu-da da anami mini da ma-kawunga dedi lupangu-ma kai 
papuru-nja bàdi welingu lai MIRI. 
14Tai la lodu malamiri jàka da-paàrangu da anami, nggàra wànaka nu mbuu 
ndàbana, màta kai hema timinja yia, ‘Nawàngu mbiha manyola-na i MIRI ba 
nakaria-nda paluhu welingu la tana Mehiru, la ngia pa-paata-ta. 
15Tàka ba na-malihu katiku-na na hanganji Mehiru dàngu ba nda nabihu pa-
pahàla-nda palaku, i MIRI na-pameti hàlaha da anakeda mini da ma-
kawunga dedi la Mehiru, ka ana tauya dàngu ka ana banda-yakai, tàka na 
nyuna nimbihu-da da kawunga ananda mini tahilu-ha ka papuru-nja,’ 
wàminja. 
16Na huri nuna màta ka hama tuna karanja pungu-ndanya dàngu katàtu kaba 
mata-ndanya. Ba tunda nu jia hi tanamu mànuya ba i MIRI-maka na 
mambàda paluhu-ta welingu la Mehiru ba nawàngu mbiha manyola-na,” 
wàna. 

Na tandai karumangu dàngu na tandai epi 

17Ba napuli-nyaka palaku na banjaru Ihirailu paraïna hanganji Mehiru, nda 
na-karia-anja pali ningu la ànda na mali la tana Pilitingu paraïna i Ala, jiapa-
kai ka jiaya na ànda na ma-dànggitu halawàla. Na pa-kanandi-na i Ala, “Napa 
da pekadu hàla era da tau nuda jàka daita-ya ba pabera-maipa bàdi, ka lupa 
beli-danyaka la Mehiru,” wàna. 
18Jia-duyaka i Ala hi na-karia-nja pali la ànda ma-pawinggirungu, na mali la 
maràda telangu na ma-hanggangu la Tehiku Tibuhala. Nu ba da-hadangu ba 
da-dunjaku-nya la Mehiru, da tau Ihirailu hawaritu-madanya madàka hama 
tuna malaku pa-pabera-maha. 
19I Muha nangàndi-maha da riina i Yuhupu, nadu ba naluri-pa i Yuhupu, na-
paràha-manjaka da tau Ihirailu pa-harangu, màta ka tumi nu ba wànanja. 
Tuna yia na hupu liina i Yuhupu, “La rehi pahàla-nanggai i Ala, mingàndi-
maha bàdi da riinggu welingu lai yiahu,” wànanja. 



193 

 

 
Na Huratu Matua 

© 1995, Indonesian Bible Society. 
 

 
 

 

 

 

20Da tau Ihirailu da-dunjaku-nya la Hukutu, hi da-pamaüngu la paraingu 
Etàmu, la halinggi maràda telangu. 
21La lodu i MIRI nalaku mangilu-nja la lumbu tandai karumangu tàka la 
rudungu na mangilu-nja la lumbu tandai epi hi daita àndada. Tuna nu hi 
peku lakuda la lodu la rudungu. 
22Piti weli mbaru lundu malingu na tandai karumangu ba hanina la 
hanggana nuna na banjaru tàka la rudungu lundu waihangu na tandai epi ba 
nalaku karia-nja. 

Luhu 14 

Ba dapala-ya na Tehiku Tibuhala 

1Tunaka nu i MIRI napanii-nya i Muha, 
2“Paràha-nja da tau Ihirailu ka dabeli dàngu ka pamaüngu la tuba paraingu 
Pi-Hahirutu, la manggawa paraingu Mikundulu dàngu Tehiku Tibuhala, la 
lihi paraingu Mbaàlu-Hepungu. 
3Napa na hanganji Mehiru ka na-pangàda-nya ba laku lindingu-danya da tau 
Ihirailu ba da-njàrangu la maràda telangu ka wàna wàngu. 
4Napa Nyungga ku-pamalihu-ya na katiku-na hi lupa na kehanggai. Tàka 
Nyungga napa ku-paita-nya na mbiha mendinggu na hanganji Mehiru dàngu 
tanatara-na, napa nyuda ka dapingga Nyungga ba MIRI-ka,” wàna. Hàla da 
tau Ihirailu danunju-ya hama tuna na lii pareta-na i MIRI lai nyuda. 
5Ba narongu-ka na hanganji Mehiru, ba palai-nanyaka na banjaru Ihirailu, 
nyuna dàngu da maningu wai ngabada peka-danyaka halaera hi dapanii, 
“Nggikina wàndaka? Nggikina hi tapuli bianja da tau Ihirailu palaku hi lupa 
nda ningu-apa atanda?” wànaka. 
6Hàla na hanganji hawanjiru-nanjaka da kareta pabera-na dàngu da tanatara-
na. 
7Ba na-hadangu, nangàndi hàla-maha da kareta-na, jia-mbuha ba 600-da da 
kareta manandangu, da pa-kaliti-da da parawira-na. 

8Wuku-mana i MIRI la pa-pamalihu-ya na katiku-na na hanganji, hi lupa 
nakeha-nja da tau Ihirailu da mambàda hanàhu-da la ànda ba da-dunjaku-
nya nuna na tana la lima opangu-na i MIRI. 
9Da tanatara Mehiru dàngu mbuu ndàbada da njara, da kareta dàngu da ma-
kaliti-ha dayaulu-ha da tau Ihirailu, dandutu-ha la ngia pa-pamaüngu-da la 
hingi tehiku la lihina la Pi-Hahirutu. 
10Nu da tau Ihirailu ba daita-yaka na hanganji Mehiru dàngu da tanatara-na 
ba nàmunja, lalu mbana mangàdatu-ha, hi dawara-nya i MIRI pakarai 
pandulangu. 
11Dapanii-nya i Muha, “Ka nda ningua reti la Mehiru, tàka hiu karia-nggama 
pameti ningu lai yiahu? Tàngaru-ya na karia-na na paruku-mu! 
12Yia nana la Mehiru mbàda wàma-nggauka napa natumbu na matuna yia 
ba wàmanggau! Madàhiku-makauka àmbu ngguma-nggama, puli-nggamaka 
duma ka tuma nu ba maata la Mehiru. Nàhamu kipa la paàta lai nu welingu 
la pameti lai yiahu la maràda telangu!” wàdanya. 
13Nahema i Muha, “Àmbi mangàdatu! Patorungu! Napa nyimi kai itaya na 
pa-patumbu-na i MIRI ba na-pamara-kai nyimi. Da tau Mehiru da paita-mi 
nàhu, napa ndai hilu ita-ahapa. 
14I MIRI duna napa na ma-katingangu pa-kahiri-kai, nyimi dimi àmbi nggàra 
ula-dimi,” wànanja. 
15I MIRI napanii-nya i Muha, “Nggikina hi mu-warangu pakarai pa-
ndulangu? Paràha-nja da tau Ihirailu ka dalaku pa-ngalangu! 
16Jakaru-nya na tokungu-mu, dàngu kau pangaku-nya la tehiku. Napa na-
pahewa na wai hi peku pala-danya na tehiku da tau Ihirailu, ba dawàngu 
pali la tana na mamàdu. 
17Na tau Mehiru napa ku-pamalihu-ya na katiku-na, hi lupa dakeha pangala-
nja da tau Ihirailu, tàka Nyungga hi ku-paita-nya na mbiha manyola-nggu la 
hanganji Mehiru, la tanatara-na, la kareta - kareta dàngu da ma-kaliti-ha. 

18Hina napa da tau Mehiru hi dapingga Nyungga ba MIRI-ka,” wànanya. 
19Hàla na papalewa-na i Ala, na ma-mangilu-nya na pamba tau Ihirailu na-
lelingu la malamiri. Dàngu na-lelingu-mbu na tandai karumangu hi lupa na-
ngiangu ningu 
20la manggawa pamba tau Mehiru dàngu pamba tau Ihirailu. Na karumangu 
na-pakapàta-nya na ànda, hi lupa nda da-maràngga palihi nu la rudungu da 
pamba tau Mehiru dàngu da pamba tau Ihirailu. 
21Hàlaka pangaku-nanyaka na limana i Muha la tehiku, tàka i MIRI hi natuya 
na ngilu timiru na ma-hapuputu pa-mbangatungu, hi lupa na-kandulingu na 
wai tehiku. Maru - rudungu ba na-mbangatu na ngilu, hi lupa na-pambeli-ya 
tana mara na tehiku. 
22Na wai na-paberi ma-nduangu, nàhu da tau Ihirailu ba dapala-ya na tehiku, 
lidanya la tana màduka duda, na wai la kalai la kawana beri kangeli-yaka. 
23Na tau Mehiru dàngu mbuu ndàbada da njara, da kareta lupa da ma-kaliti-
ha keha pangala-madanya dàngu ndutu-madanya na tau Ihirailu la padua 
tehiku. 
24Ba mareni pabarahu-yaka, i MIRI na-tàngaru-ya welingu la tandai 
karumangu dàngu tandai epi na tanatara Mehiru, ka pariu raü-nanyaka. 
25Da ndutungu kareta-da napàtu-ha paraïna i MIRI, hi lundu dira njiliha ba 
da-ndàharungu. Ka panii-danyaka da tau Mehiru, “I MIRI-maka na ma-
paluangu limana huruna na tau Ihirailu la pa-papanda nyuta. Màlawa ka 
tapalai welingu lai yiahu!” wàdaka. 
26I MIRI napanii-nya i Muha, “Pangaku-nya na limamu hu dita la tehiku, 
napa ka nabeli na wai, ka na-pamumuhu hàlaya na tau Mehiru, da kareta - 
kareta-da lupa da tau da ma-kaliti-ha,” wànanya. 
27Ka pangaku-nanyaka na limana i Muha hu dita la tehiku dàngu nu ba na-
pabarahu-ka pa-hàmburu beli-nanyaka na wai hamana la wungana. Da-

pakakangu-ma làti pa-pamara wikida da tau Mehiru, tàka i MIRI na-bubulu 
hàla-ma-anja hu daa la tehiku. 
28Na wai tehiku na-pahàmburu beli hi na-panggàbalu-nja da kareta - kareta 
lupa da ma-kaliti-haka, dàngu mbuu ndàbana na tanatara Mehiru na-
makeha-nja da tau Ihirailu, da mumuhu hàla la padua tehiku hi lupa dameti 
mbuta. 
29Tàka da tau Ihirailu duda ba dapala-ya na tehiku, lidanya la tana mara 
duda, dàngu na wai beri kangeli-ya la kalai la kawana-da. 
30La lodu nuna i MIRI na-pamara-ya na banjaru Ihirailu welingu la nàhaku-
naha tau Mehiru, dàngu daita-maha da metida da tau Mehiru da pawotu wai 
la hingi wara. 
31Na tau Ihirailu ba naita-yaka jàka nggikina i MIRI ba nawàngu mbiha 
manyola-na ba na-pakàku-ya na tau Mehiru, maratangu-danyaka, hi lupa 
dawaiya i MIRI hamana i Muha na atana. 

Luhu 15 

Na luduna i Muha 

1I Muha dàngu da tau Ihirailu wunda-danyaka yiana na ludu ba daludu 
wotunya i MIRI, “Ludunya i MIRI wànggu, nadu ba na-mehangu talu manàra. 
Da njara dàngu ma-kaliti-ha na-bubulu-nja la libu muru. 
2I MIRI ma-kahiri-ka na-kapàru; Nyuna-maka na ma-pamara-ka. Nyuna Ala-
nggunya ka kuwotu-nya Nyuna wànggu, i Ala na palumu-da da bokunggu la 
mangilu, ku pa-mangunju-ya. 
3I Ala mambeni hanggangu na-kaborangu, MIRI-ya na tamuna. 
4Da tanatara Mehiru dàngu da kareta-da na-kawuka wàrunja la tehiku. Da 
parawira da ma-kaborangu halawàla da-mumuhu la Tehiku Tibuhala. 
5Nyuda na kawàluku-nja libu muru, hama tuna watuha ba da-tandaningu la 
kiri dehi. 

6Na kapàru-mu na-pamaratangu, dou MIRI, hi lupa mu-pamija mauya na 
papamu. 
7Wàngu bokulu mangunju-mu, bau pa-tàlaru hàlaya na mapapa-nggau. Na 
hànggamu na-kandulangu hama tuna epi hiu tunuha nyuda hama tuna 
rembi. 
8Muhapui-ya na tehiku hi na-hangguluru pa-janggangu, hi na-ndolaku 
tinjangu hama tuna kangeli, hi peku li ningu la kiri libu muru. 
9Napanii na muhu, ‘Napa kuyaulu-ha hi kuyàpa-ha, ku-butuhu hapanda-nggu 
dàngu ku-pambuta-ha. Hàla hi kuwàhi ndàbaha da bandada, kupabe - berinja 
hi ku-malanja wànja lundu hodanggu,’ wàna. 
10Tàka i MIRI nawàngu kayeku handàkangu-a, ba na-patàka-nya lodu 
hanggàmaru na Mehiru. Da-tandaningu hama tuna tambura na mambotu, la 
kawunggaru nda najaru-na na wai. 
11Nggi Ala-kiya na menjamu Nyumu, dou MIRI Mahupu-mangarangu dàngu 
ma-matua? Nggamu na mamàka patuu pa-hangàtarungu dàngu ma-patumbu 
ma-bokulu hamana i MIRI? 
12Mu-pajola-nya na lima kawana-mu, hi na-molungu na papamu ba na-
kawàluku-nya tana. 
13Mu-kapipi-ya na banjaru na pambàda pamara-mu yiana, nadu bau tuturu 
la patura la panjanji-mu. Wàngu kodi màkamu bau opanja nyuda, hi 
mulonda limaha la tana matua-mu. 
14-15Darongu ndàba da banjaru hi da-kandàndaku; na banjaru Pilitingu dàngu 
da liku uru Endumu da-kanggupuku. Da tau Muapu kaborangu da-nggairidu, 
da tau Kanaàngu da-kadukungu da etida. 
16Kanjupu mangàdatu-ha nyuda, ba daita mataya na kodi màkana i MIRI. Ba 
nàhunya na banjaru-mu nda datara papàtu-ya paraï muhu; ka laku 
pangalangu-nanyaka na banjaru pa-pahàla-mu. 

17Hi mu-karia-nya na Ihirailu, la pa-ngiangu na papindi-mu patuu ngia pa-
ngiangu-mu. Nu hi da-paengangu la tandula matua-mu, la Uma na pawulu 
wikimu. 
18Nyumu dumu MIRI-kau, Hanganji-kamu ma-katangu pareta lundu nu - nu,” 
wàna. 

Na luduna i Miriyàmu 

19Ba dapala tehiku da tau Ihirailu da laku li ningu la latana na mamàdu. Tàka 
ba datama-ka la tehiku da kareta Mehiru dàngu da njara hamanai da ma-
kaliti-ha, i MIRI na-palaku beliya na wai ba na-pambulu-nya hi lupa da-
mumuhu hàla. 
20Hàla i Miriyàmu, na wunangu kawini, ayana i Harungu, piti-nanyaka na 
lamba ha-kapapa-na dàngu mbuu ndàbada da kawini anguna da-tundungu-
mbu lamba ha-kapapa ba dàngu renjada. 
21I Miriyàmu naludu-nja nyuda, “Wundanya ludu i MIRI, nadu ba mbàda talu 
manàra-naka. Mbuu ndàbada da njara dàngu da ma-kaliti-ha na-kawuka 
wàrunja la libu muru,” wàna. 

Na wai paita 

22Tunaka nu i Muha na-karia-nya na banjaru Ihirailu welingu la Tehiku 
Tibuhala hanggangu la maràda telangu Hiuru. La ngala tailu mbua lodu ba 
dalaku-nya na maràda telangu nda ana ngalangu-da wai. 
23Nu ka tàka-danyaka la hau pangia na ma-tamungu Mara, na nyuna na wai 
lai nu paita nda ukuya, hi nda peku la paunu-nya. Jia-duya Mara hi wàdanya 
lai nu, paita, wàna-duka nu. 
24Ka panii hoputu-nanyaka tau i Muha, hi da paàra-nya, “Nggàraka paunu-
nda yia?” wàdanya. 
25Ka hamaya pa-mbanangu-nanyaka i Muha, tàka i MIRI hi na-paita-nya na 
ha-katiri na ai. Na ai nuna nanduha-ya i Muha daa la wai, ka kàba-nanyaka 
na wai, hi peku ununya. La pangia lai nu i MIRI ba nawua-njaha da kalaratu 
dàngu lai numbu ba nakama-nja. 

26Napanii i MIRI, “Karadaku weli etingu-wa lai Nyungga, dàngu wunda-hawa 
da mahàmu ba wànggu; nunju-hawa mbuu ndàba da hupu liinggu. Jàka timi 
nu, nyimi napa nda kuhuku wa-ànggainja da panyaki da pa-panggàna-
nggunja da tau Mehiru. Nyungga duku MIRI-ka ma-pamàlaru-kai nyimi,” 
wànanja. 
27Tunaka nu tàka-danyaka la hau pangia, na ma-tamungu Elimu. Lai nu ninja 
ba hakambulu dàmbuda da matawai dàngu hi pihu kambulu-da da pingi 
kuruma. Dawulu maüda la lihi matawai. 

Luhu 16 

Da màna dàngu da Powa 

1Nu mbuu ndàbana na banjaru Ihirailu hadangu-danyaka welingu la Elimu, 
la tànggalu hakambulu lima na wulangu padàmbu wàna ba dahàla pa-taluru-
nya na Mehiru, tàka-danyaka la maràda telangu Hingu, la manggawa Elimu 
dàngu Palindi Hinai. 
2Lai nu la maràda telangu mbuu ndàbada dapanii hoputu-nja i Muha dàngu 
i Harungu. 
3Dapanii nyuda, “Nahàmu-mapa làti jàka mbàda pameti-nanggàma i MIRI la 
Mehiru. Lai nu nda jia màtangu-ama pa-mandapu hanggangu tolungu dàngu 
roti lundu mbihuma. Tàka nyimi mikaria-nggama lai yiahu la pameti ndàba 
la rimbangu,” wàdanja. 
4I MIRI napanii-nya i Muha, “Nàhu taï pa-purungu-nggunyaka pangangu 
mabundu làndangu hama tuna urangu ndumami nyimi mbuu ndàbami. 
Nimbihu lodu lupangu-ma kai pa-uhingu ràka ngangumi nduma hau lodu. 
Ba wàngu patunggu nu kama-nggunya na banjaru-nggu, ka peku pinggunya 
jàka da-karadaku-nja da pareta-nggu hi ndia. 
5La lodu panomu wàna lupangu-ma da-pauhi-nja nuda da pangangu pandua 
hama danguda,” wàna. 

6Ka panii-danyaka i Muha dàngu i Harungu la tau Ihirailu mbuu ndàbada, 
“La malingu nàhu pi-minyaka ba i MIRI-ma duna na ma-karia-nggai paluhu 
welingu la Mehiru. 
7Haromu la mbaru napa nyimi miita-ya na-kajilaku ba ninya i MIRI. I MIRI 
narongu-mayaka bai mbe - mbeninya Nyuna; langatàka Nyunama na 
pambeni-mi nadu nyuma duma ba nunju-manya na pareta-ana duma. 
8I MIRI napa nawua-nggai tolungu la malingu, dàngu roti la mbaru hi lundu 
mimbihu, nadu i MIRI ba narongu-mayaka bai mbe - mbeninya Nyuna. 
Langatàka, jàkai mimbe - mbeni-nggama nyuma, mbe - mbeni-minya i MIRI-
ma,” wàdanja. 
9Tàka i Muha hi napanii-nya i Harungu, “Paràha-nja ka da-hurungu ndàba 
lai MIRI, nadu ba narongu-mayaka na panii hoputu-da nyuda,” wànanya. 
10Ba talànga paniina i Harungu lai nyuda mbuu ndàba, da-tàngaru la maràda 
telangu hi jia ita-bia-danya na kajilaku-na i MIRI la karumangu. 
11I MIRI napanii-nya i Muha, 
12“Mbàda rongu-manggu-nyaka Nyungga na panii hoputu-na na tau Ihirailu. 
Peka-njawa nyuda, ba ngangu-danyaka tolungu la malingu, tàka la mbaru 
peku nganguda roti lundu mbihuda. Ka pi-duda-nyaka ba MIRI-ka Nyungga, 
na Alada nyuda,” wàna. 
13Nu la malingu tàka-danyaka da powa hi lundu dira danguha hi da-
panggàbalu hàlanya na ngia pawulu-da maü, tàka la mbaru puru-nanyaka na 
wai hamburungu la winggiru-na na ngia pa-pamaüngu-da. 
14Ba namihi hàlaka na wai hamburungu, wuwa-danyaka la maràda telangu 
da ana nggàra, da-manipihu ba hama nepiha dàngu da-mirihu ba hama wai 
hamburungu ka màndalu-ha. 
15Nu ba daita-ha paraï tau Ihirailu, nda dapinja jàka nggàraha. Ka paàrangu-
danyaka dàngga anguda, “Nggàra-haka ni?” wàda. Tàka i Muha hi napanii-
nja, “Yiada jia-duhaka da pangangu pawua-nanggai nyimi i MIRI, wànanja. 

16I MIRI nawua-nja pereta, màtawa nimbihu-da ka da-pauhingu ràka tudana, 
jia duyaka ba dàmbu litaru nduma haàtu angu kuru uma,” wànanja. 
17Tuna numa na pawàda da tau Ihirailu; tàka nimanyai hawiangu na ma-
pauhi pa-rihingu welingu la dàmbu litaru nduma haàtu, tàka nimanyai 
hawiangu na manda toma. 
18Nu ba da-takaru-haka, ita-danyaka ba nda narihi na ma-pauhi pa-dangungu 
dàngu ba nda najapu-nya na ma-pauhingu hawutu. Nimbihu-da da-pauhingu 
ràka tudana. 
19I Muha napanii-nja nyuda, “Jiapa nda nggamuya, àmbu nabii-du ana 
hawutu pangangu ndumana haromu,” wànanja. 
20Tàka ninya hawiangu ba mapira-ha la hongada nyuda da manda wàrihu-
ya na papanii-na i Muha. Dabiiha hawiangu anguda nuda da pangangu. 
Hadangu harii kataru-danyaka nuda da pangangu dàngu kanjupu wauha; ka 
hàngga-nanjaka paraïna i Muha. 
21Nimbihu mbaru ba da-pauhi-nja nuda da pangangu ràka tudana danguna, 
tàka jàka na-pakiringu-ka pambana na lodu lui-danyaka da pangangu da 
mani-injapa la tana. 
22La lodu panomu wàna da-pauhi-nja nuda da pangangu da-pandua 
wundangu danguda hi patu litaru nduma haàtu. Mbuu ndàbada da liku uruda 
damai papanii-nya i Muha na rukuna nuna. 
23Nanapa-ha paraïna i Muha, “Yiana-yaka na pareta-na i MIRI: Haromu lodu 
matua-ya na rapa hangahu, na lodu Hangahu, lodu pawotu lai MIRI-ya. Jàka 
nggàraha da pa-handara-mi la lodu nàhu handara-njawa, dàngu jàka 
nggàraha da pa-manahu-mi manahu-hawa. Da marihi welingu la pawàngu la 
lodu nàhu, kai kawàri-ha dàngu kai pahàmu-ha ndumana haromu,” wànanja. 
24Jia-duyaka da pangangu da marihi da-pahàmu-ha ndumana haromu, hama 
tuna na pa-pareta-na i Muha; da pangangu nuda nda dawàu mbaia dàngu 
nda da-pakatarungu-mbu. 

25Napanii i Muha, “Yiada-haka da pangami ndumana la lodu nàhu, nadu la 
lodu nàhu ba lodu Hangahu-ya, lodu hangahu ka tembi wànya i MIRI, dàngu 
nda ana hawutu-mbupa pahunggu-mi da pangangu nuda la hambeli ngia pa-
pamaüngu. 
26Nomu mbua lodu mandaina bai pa-uhingu pangangu, tàka la lodu na 
papihu wàna, lodu hangahu-ya, nda ningu-a pangangu mapuru la lodu 
nuna,” wànanja. 
27La lodu papihu wàna ba mapira-ha da tau Ihirailu ka pa-uhingu pangangu 
ba wàda, tàka nda nggàra ndoku pangala-da. 
28Ka panii-nanyaka i MIRI lai Muha, “Lundu pirangu-mapa dimi ba ndai 
tundunja da pareta-nggu? 
29Namu-maya ba hauna na lodu pawua-nggai kai hangahu. Jia-mayaka na 
pakiri-na la lodu panomu wàna hi kuwua-nggai pangangu tudana la dàmbu 
lodu. La lodu papihu wàna lupangu-ma nimbihu-na na tau ka na-ndàdiku la 
uma, nda peku-ana paluhu,” wàna. 
30Jia-duyaka la lodu papihu wàna hi nda daràma. 
31Da pangangu nuda màna wàdanja paraï tau Ihirailu. Na hadada hama tuna 
karohu bara ma-màrahu-ha dàngu ba pàdanja hama tuna kanguta patungu 
manggaluwangu-ha. 
32Napanii i Muha, “I MIRI na-paràha-nda nyuta papita màna ràkangu dàmbu 
litaru, ka pahàmu-nja da wàla wuanda, ka peku ita-danja da pangangu da 
pawua-nanda nyuta i MIRI la maràda telangu, ba na-karia-nda paluhu 
welingu la Mehiru,” wàna. 
33I Muha napanii-nya i Harungu, “Piti hau wurungu, paihi-nya rakangu 
dàmbu litaru màna, bànjalu-ya la hanggana i MIRI, ka pahàmu-nja da wàla 
wuanda,” wànanya. 
34I Harungu na-bànjalu-ya nuna na-wurungu la hangga Pàti Pa-ràndingu ka 
pahàmu-ya nunjuya na pareta-na i MIRI lai Muha. 

35Nuda da màna jiaha da pangada da tau Ihirailu la dalu patu kambulu 
ndaungu, hi lupa da tàka la tana Kanaàngu, na ngia pa-ndàdiku pa-daingu-
da. ( 
36Da takaru da pa-takaru wàngu ma-pakarohungu da pakàli wàda la rehi 
nuna, ràkangu dua kambulu litaru ihida.) 

Luhu 17 

Na wai welingu la kàba watu 
(Di. 20:1-13) 

1Tuna ka nu mbuu ndàbana na banjaru Ihirailu dunjaku-danyaka na maràda 
telangu Hingu dàngu hi dale - lelingu welingu la hau pangia laku la hili hau 
pangia, hama tuna na pareta-na i MIRI. La hau rehi da-pamaüngu la 
Rapindimu, tàka lai nu nda ningu wai pa-unungu. 
2Ka kareuku hoputu-danyaka lai Muha ba dapanii, “Wua-nggama wai pa-
unungu,” wàdanya. Nahema i Muha, “Nggikina nyimi hi mi-kareuku hoputu 
dàngu hi mikama-nya i MIRI?” wàna. 
3Tàka ba madau halawàla-madanya ka parukangu-danyaka pa-kareuku 
hoputu lai Muha ba dapanii, “Nggikina dumu hiu ngàndi-kama paluhu 
welingu la Mehiru? Màta ka da ka dameti kandànga dàngu ana dàngu 
bandada, wàmu-nggamaka nu?” wàdanya. 
4Ka wara-nanyaka i Muha lai MIRI, “Nggikina wànggu-anjaka da tau yiada? 
Tàngaru, ka nàhaku-nya watu wàda-nggaka,” wàna. 
5Napaya i MIRI lai Muha, “Paaungu ana mapira liku uru kau laku karia-nja 
kai mangilu-nya na banjaru. Ngàndi-mbuya na tokungu na papalu wàmunya 
na Luku Nilu. 
6Napa Nyungga ka ku-ndolaku la pinu watu bokulu la Palindi Hinai. Paluya 
nuna na watu, napa na luhu na wai ka peku unungu-da da tau,” wànanya. I 
Muha nawànya nuna ba dàngu ita mata-danya paraï da liku uru Ihirailu. 

7Na pangia lai nu la Maha wàdanya, ba lai nudu dakama ninya i MIRI ba da-
paàrangu, “Na-karia-nda ihu i MIRI hi ndia?” ba wàda. Na pangia nuna la 
Marimba wàda-mbunya, nadu ba lai nudu ba dapanii hoputu da tau Ihirailu. 

Na pabera dàngu tau Amaliku 

8Tunaka nu mai-danyaka da tau Amaliku hi da-nàhaku-ha da tau Ihirailu la 
Rapindimu. 
9I Muha napanii-nya i Yuhua, “Pindi tau mapira ka beraya na tau Amaliku. 
Napa haromu ka ku-ndolaku la pinu palindi ba dàngu kata-nggunya na 
tokungu na pangàndi ba wàna i Ala,” wànanya. 
10I Yuhua na-wàmanya jàka nggàraya na pareta-na i Muha lai nyuna. Hi 
nalaku pabera-ya na tau Amaliku, tàka i Muha, i Harungu dàngu i Huru da-
kandekalu-ya na tundula lundu datàka la pinuna. 
11Ba na-wulaku-ha da limana i Muha, natalu na tau Ihirailu. Tàka jàka na-
pawawa-haka i Muha da limana talu-nanyaka na tau Amaliku. 
12Tàka ba nanjili-ka i Muha, piti-danyaka watu i Harungu dàngu i Huru, ka 
peku mandapu-na i Muha; i Harungu dàngu i Huru da-ndolaku la kalai la 
kawana-na i Muha ba dandula-ha da limana ka daingu wulaku-naha lundu 
natama na lodu. 
13La malamiri da tau Amaliku pakàku-nanjaka paraïna i Yuhua. 
14I MIRI napanii-nya i Muha, “Tulihu-ya yiana na talumi ka daingu namu-
minya. Paniinya i Yuhua, napa na tau Amaliku ku-pamija mauya,” wàna. 
15Ka pa-hadangu-nanyaka i Muha hau ngia pawotu maraku, hi natunya 
tamuna “I MIRI jiaya na Penjinggu,” wànanya. 
16Napanii i Muha, “Kata paja - jangga-manya na penjina i MIRI! I MIRI napa 
na-pabera dànya na tau Amaliku lundu nu - nu!” wàna. 

Luhu 18 

I Yituru ba na-tadalu-ya i Muha 

1I Yituru, ama yerana i Muha, na ratu la Mindiangu, narongu hàla-yaka na 
pa-patumbu-na i Ala ndumana i Muha dàngu banjaru Ihirailu, ba nairu 
ngàndiha paluhu welingu la tana Mehiru. 
2Ka lua-nanyaka i Yituru pa-tadalu-ya i Muha, na-karia-nya i Hipora, papaha-
na i Muha ba jiapa-yapa la Mindiangu, 
3lupa i Nggerihomu dàngu i Eliyehiru, da anana mini da madua. Na kawunga 
anana na-patamu-nya Nggerihomu, nadu napanii i Muha, “Nyungga duku 
tau tàkaka la tana tau,” wàna; 
4na ana padua wàna na-patamu-nya Eliyehiru, nadu napanii i Muha, “I Ala 
na palumu-da da boku la mangilu-nggu mbàda ndula-nanggaka hi na-
pamara-ka hi lupa nda na-pametika paraïna hanganji Mehiru,” wàna. 
5I Yituru namai karia-nja na papaha-na i Muha dàngu da anana da madua la 
maràda telangu ngia pa-pamaüngu-da la lihi palindi matua. 
6I Muha pa-pekangu-mayaka ba nàmunja, 
7ka luhu-nanyaka pa-hàmburu-ha. Ka maràbaku-nanyaka la hànggana i 
Yituru dàngu hi na-puduku-ya. Da-kawàra paàrangu jàka nda nggàra ehida 
haàtu - haàtu, hàla tama-danyaka la maüna i Muha. 
8I Muha na-palara-nya la ama yerana mbuu ndàbada da pa-patumbu-na i Ala 
hangganya na hanganji dàngu na banjaru Mehiru ka pamara-ya na tau 
Ihirailu. Na-palarambu-nya rukuda da ma-kalutu na pa-hanggana na banjaru 
Ihirailu nàmu la ànda, dàngu jàka nggi - nggikina i MIRI ba na-pamara-ha 
nyuda. 
9Narongu hàla-yaka nuna, i Yituru na-nggaüru wànya na etina 
10hi napanii, “Pa-wotungu-ya i MIRI na ma-pamara-kai welingu la limana na 
hanganji dàngu na banjaru Mehiru! Pa-wotungu-ya i MIRI na ma-pahàla-ya 
na banjaru Ihirailu welingu la paata! 
11Nàhu nyungga pi-nggunyaka ba i MIRI-a na marihi bokulu welingu la mbuu 
ndàba marapu, nadu ba na-patumbu-ha nuda mbuu ndàbada ba jiaya na-

paluangu-da lima da tau Mehiru la tau Ihirailu ba dawàngu jangga etida,” 
wàna. 
12Tunaka nu i Yituru ngàndi-nanyaka kameti maraku patunu dàngu kameti 
parupu ba jiaha da pawotu-na lai Ala. I Harungu dàngu mbuu ndàbada da 
liku uru tau Ihirailu damai hàla hi dangaa pambabu dànya i Yituru lai nu ba 
ninya i Ala. 

I Muha ba nawotu-ha da hakimu 
(Bel. 1:9-18) 

13Hadangu harii mandapu-nanyaka la batangu i Muha ba na-patanda-nja 
ngera da tau ma-pahili la honga tau Ihirailu. Na paràma nuna na-mehangu 
rehi piti welingu mbaru lundu rudungu-na. 
14I Yituru naita hàla-yaka na paràma-na i Muha, hi na-paàra-nya, “Ngga - 
nggàra-haka nu da paràma-mu ndumana na banjaru yiana? Nyumu meha-
maka nu maràma hàlaya nuna, hi lupa jàka paàrangu-danya lii pairu-
ngàndingu-amu, hi dawàngu pa-ndolaku-maaka piti weli mbarungu lundu 
rudungu-na?” wànanya. 
15Nahema i Muha, “Da tau yiada maida lai nyungga la pa-patingi-nya na 
pawuku-na i Ala. 
16Jàka ningu pahili-da damai lai nyungga hi kubota-ya na palakara-da dàngu 
hi ku-patàka-nja da pareta-na dàngu da Ukuna i Ala,” wàna. 
17Napaya i Yituru, “Nda nahàmu-a ba tuna nu. 
18Ba wàngu patumu nu pa-njilingu-munya wikimu, hamanai nuda da tau. Na 
paràma nuna lalu danguna jàka haàtu-a. 
19Patingi-nya na lii pairu ngàndingu-nggu nyungga, dàngu napa i Ala 
nandula-makau duna. Nahàmu-maka nu ba nyumu mangaru-nya na banjaru 
yiana la hanggana i Ala dàngu ma-patàka-nya na rukuda nyuda la hanggana 
Nyuna. 
20Nyumu mu-papeka-nja bàdi da pareta na i Ala dàngu kau pa-kaloka-nja na 
huri luri na mahàmu dàngu jàka nggàraya ka bàdi na pawàda. 

21Hinggilu-naka nuna mupindi-maka bàdi tau mapira tau mini ma-
manggàna, kau tuha liku uru nduma tau harata, tau hangahu, tau lima 
kambulu dàngu tau hakambulu. Tau ma-mangàdatu dàngu ma-karadaku lai 
Ala-mahaka bàdi, dàngu tau ràka pawai dàngu manda mbuhangu pakei li 
kajia-ha. 
22Paràha-nja ka jiaha nyuda da hakimu la banjaru yiana, nimbihu-da nduma 
kalibaru-da. Nuna na wai ngerada màta ka na pa-nuangu ba da-palaku-ya. 
Da palakara da ma-mbàtingu pekuna ka dawotu-ha lai nyumu, tàka na ana 
pahili hakudu - hakudu màta ka da-palànyapu wiki-danyaka duda. Ba tuna 
nu mu-halimu-ka nyumu, nadu nyuda ba angu-mika la patanggu hema. 
23Jàka muwànya na matuna nu, dàngu na ngerana nuna ka nawua-nggau 
pareta i Ala, napa mumàka pa-palaku-ya na wai tanggumu,” wànanya. 
24I Muha natundu-manya na lii pairu ngàndingu-na i Yituru, 
25na pindiha da tau manggàna la honga banjaru Ihirailu. Na tuha liku uru la 
tau harata, la tau hangahu, la tau lima kambulu dàngu la tau hakambulu. 
26Nyuda da-palaku-ya na wai ngerada ba hakimu-ha la banjaru Ihirailu. Da 
palakara da ma-mbàtingu dangàndi-ha lai Muha, tàka da ana pahili hakudu 
- hakudu pa-lànyapu wiki-madaha duda. 
27Tunaka nu i Muha pulina-nyaka na ama yerana palaku, ka beli-nanyaka i 
Yituru la tanana. 

Luhu 19 

Da tau Ihirailu la Palindi Hinai 

1-2Hàlaka nu na banjaru Ihirailu dunjaku-nanyaka na Rapindimu, la kawunga 
lodu wulangu tailu la hambeli dunjaku-danya na Mehiru, tàka-danyaka la 
maràda telangu Hinai. Dawulu maü terada la karaha Palindi Hinai, 
3nyuna i Muha hei-nanyaka la pinu palindi pa-pahàmburu dànya i Ala. I MIRI 
napanii dànya i Muha welingu la palindi, hi na-paràha-nya pa-pakada-nya la 
tau Ihirailu, wàla wuana i Yakupu, 

4“Nyimi mbàda ita-minyaka jàka nggàraya na pa-patumbu-nggu Nyungga 
hanggangu la tau Mehiru, dàngu jàka nggikina ba ku-karia-nggai lai Nyungga 
la pangia yiana ba kuwàngu mbiha manyola-nggu, hama tuna na mbaku ma-
hawurungu na mangàndi anana la pinu kàpana. 
5Nàhu jàkai karadaku lai Nyungga dàngu jàkai tuturu la pa-ràndingu-nggu, 
napa nyimi kutukai banjaru wikinggu. Na pa-nggubulu awangu mangunggu-
nya, tàka nyimi napa jia-kaika mangu paaï namunggu, 
6kukahau-nggai nduma wikinggu, dàngu nyimi napa ratu - ratu-kaika 
malumu-ngga Nyungga,” wàna. 
7Ka puru-nanyaka i Muha hi napaau hàlanja da liku uru ka da-pauhi, hàla 
palara-nanjaka nyuda mbuu ndàbada da pa-pareta-na i MIRI lai nyuna. 
8-9Nyuda mbuu ndàbada handàka tarànjaku-da ba dahema, “Ma-mbuhangu-
ma duma nyuma na papanii-na i MIRI,” wàda; tàka na hema nuna, na-patàka-
nya i Muha lai MIRI. Nanapa-ya i MIRI lai Muha, “Napa Nyungga kumai lai 
nyumu ba kuwàngu pa-kalumburungu karumangu timbi; na tau dangu 
darongu-ma ba ku-kareuku dànggau nyumu, jia-duyaka piti welingu nu hi 
dawai mànukau nyumu. 
10Nàhu lua toma-hawa da tau nuda, kau paràha-nja ka da-hawanjiru wikida 
nàhu dàngu haromu la pa-lumungu. Lupangu-ma bàdi ka dabaha-ha da 
pakida. 
11Dua modungu màta ka mbàda hawanjiru hàlada. La lodu nuna napa 
Nyungga kupuru la pinu Palindi Hinai, la ngia papeku ita hàla-nangga tau. 
12Tunya wiri la weli winggiru-na na palindi yiana ka jiaya na padira na panda 
panggana na banjaru. Hirinya na banjaru ka àmbu ningu mahei la palindi, 
la palihi-nya ndia-mbu. Nggamu mapangga-ya na padira, napa pa-hukungu 
metiya; 
13na tau nuna lupangu-ma ka nàhaku-nya watu jàka ndia wàngu papana-ya, 
dàngu nda ukumbu pa-jonggaru-ya. Na larangu yiana nanggàna-ya na tau 
dàngu na bandambu; mbuu ndàbana na mapangga-ya na padira màta ka pa-

hukungu metiya. La rehi rongu-danya na lingu pa-malaingu-na na taropitu, 
lupangu-ma da tau nuda da-kandekalu la palindi,” wàna. 
14-15Tunaka nu puru-nanyaka i Muha welingu la palindi hi na-paràha-nya na 
tau la pa-hawanjiru ka lumungu. Napanii, “Dua modungu nyimi kai 
hawanjiru, dàngu ba talànga tuna nu àmbi paangu kàdi,” wànanja. Ka hawa 
- wanjiru-nanyaka na banjaru ba dabaha-ha da pakida. 
16La lodu patailu wàna, la mba - mbaru, tungu-nanyaka na kanduruku dàngu 
na kabàla. Na karumangu timbi wuwa-nanyaka la pinu palindi dàngu rongu-
danyaka na lingu taleli na mambana pa-hàdirungu. Mbuu ndàbana na tau la 
maü nda - ndàndada ba da-mangàdatu. 
17Ka luhu karia-nanjaka paraïna i Muha la pa-pahàmburu dànya i Ala, hi da-
ndolaku la karaha palindi. 
18Nggubulu-na na Palindi Hinai na pa-nggàbalu-nya kawuu, nadu ba puru-
nanyaka i MIRI dita la pinu ba napuru wàngu epi. Na kawuu nuna na-
hadumbalu hama tuna na kawuu welingu la pàparu pahulu, dàngu nggubulu-
na na palindi, na-kanggauhaku nda najaru. 
19Na lingu taleli parukangu-mananya pa-pahàdirungu. I Muha napanii dànya 
i Ala, tàka i Ala nahema wàngu kanduruku. 
20I MIRI napuru dita la pinu Palindi Hinai, dàngu hi napaau-nya i Muha 
pamai dita la pinu palindi. Ka kandekalu-nanyaka i Muha, 
21tàka i MIRI hi napanii dànya i Muha, “Purukau dàngu kau pekanja da tau 
ka àmbu dapangga-ya na padira la pamai pa-tàngaru-ka Nyungga. Jàka dapa-
nggamayai napa nadangu da anguda da mameti. 
22Jiapa da ratu da ma-mbuhangu pa-mareni-ngga, da-hawari-mapa wikida 
bàdi; jàka ndia napa kuhuku-nja,” wàna. 
23Nanapa-ya i Muha lai MIRI, “Da tau nda peku hei-ada, nadu ba mbàda 
wuangu-muka pareta ba pangia pa-pamalilingu-ya yiana na palindi dàngu 
ma-hamata-ha da padira maweli winggiru-nya,” hi wàna. 

24Nahema i MIRI, “Puruwa nyuna, hàla kau beli yiahu kau karia-nya i 
Harungu. Na nyuna da ratu dàngu na rayatu àmbu dapa-nggaduya na padira 
la pamai lai Nyungga. Jàka dapangga-ya napa kuhuku-nja,” wàna. 
25Puru-nanyaka i Muha ba nalua tomaya na banjaru, hi na-patàka-nya na lii 
pa-patàkangu welingu lai MIRI lai nyuda. 

Luhu 20 

Da Hakambulu Uku 
(Bel. 5:1-21) 

1Ka panii-nanyaka i Ala, yiada-ha da paniina, 
2“Nyungga MIRI-ka Alami na mangàndi-kai paluhu welingu la Mehiru, la 
ngia pa-paata-kai. 
3Àmbu marubuku-nja da marapu hawiangu. Marubuku-ngga Nyungga-a. 
4Àmbu wuludu kahala hada, na mahama-nya jàka nggàraya na maninya la 
awangu, la tana jàka ndia la wai la unu tana. 
5Àmbu marubuku-dunya na kahala hada tungu nu, nadu ba Nyungga MIRI 
Alamu, dàngu nda ku-mbuhangu-a ka pahama-ngga la ngga - nggàra. Na tau 
na ma-paumbi-ngga, kuhuku-nya lundu wàla wuana tailu ndalihu patu 
ndalihu. 
6Na nyuna ku-paita-nya naaï namu-nggunya jiapa nda pira riu rataya na wàla 
wuana na tau na ma-mbuhangga dàngu na ma-karadaku la pareta-nggu. 
7Àmbu tiki walawai-nya na tamunggu, nadu Nyungga MIRI, Alamu ba 
kuhuku-nya jiapa nda nggamuya na matiki walawai-nya na tamunggu. 
8Mbabunya na lodu Hangahu dàngu tembiya-ya na lodu nuna ba lodu matua-
ya. 
9Nyimi kuwua-nggai nomu mbua lodu kai ràma wàngu, 
10tàka na lodu papihu wàna lodu hangahu-ya na pa-pahinggilu ndumanggu 
Nyungga. La lodu nuna àmbu ningudu haàtu maràma, nyimi wiki, hamanai 

da anami, da atami, da bandami jàka ndia na tau tàka na ma-ngiangu la 
paraingu-mi. 
11Nomu mbua lodunggu, Nyungga, MIRI, ba ku-padika-nya na tana, na 
awangu, na tehiku, dàngu mbuu ndàbana na ihina na maninya daa, tàka la 
lodu papihu wàna hangahu-nggunyaka. Nuna-duyaka na pakiri-na, Nyungga, 
MIRI, hi ku-pakanyuru-ya na lodu Hangahu dàngu hi kuleha-ya nduma 
wikinggu. 
12Tembiha da inami da amami, ka peku mànjaku-mi dàngu ka peku malaina 
na lurimi la tana na pawua-nggunggai napa. 
13Àmbu ningu pa-pameti-mi. 
14Àmbu pa-kajari-ya na lalei na mangomami. 
15Àmbu manganga. 
16Àmbu hakahii kambàliku rukuna na tau hawiangu. 
17Àmbu mataru-nya na mangu tau hawiangu: umana, papaha-na, atana, 
bandana, kalandai-na dàngu jiapa nda nggàraya na manguna,” wàna. 

Na tau Ihirailu na mangàdatu 
(Bel. 5:22-33) 

18Na tau ba narongu-ka lingu kanduruku dàngu lingu taropitu, dàngu ba 
daita-yaka na kabilaku dàngu na palindi na ma-kutungu, nda - ndàndada 
paraï pa-mangàdatu, hi da-ndolaku mara - rau. 
19Dapanii lai Muha, “Nyumu bia bàdi mapanii dànggama nyuma, 
mapatinginguma duma; tàka àmbu Nyuna wikidu i Ala na mapanii 
danggama nyuma, napa mameti-du,” wàda. 
20Nahema i Muha, “Àmbi mangàdatu. I Ala hi namai kama-ananggai, ka na-
padaingu wàngu na-karadaku-minya dàngu ka àmbi wunda manjala,” 
wànanja. 
21Na nyuna nuda da tau jiapa-maha na-ndolaku mara - rauda, jiaya i Muha-
a duna na malihi-nya na karumangu kapàtangu na ngia paninya i Ala. 

Na kalaratu rukuna na ngia pawotu maraku 

22I MIRI nawua-nya pareta i Muha, la papanii-nya na banjaru Ihirailu, “Nyimi 
mbàda ita-minyaka jàka nggiki hamana Nyungga, MIRI, ba kupanii dànggau 
nyumu welingu la awangu. 
23Àmbu pandoi-du ndumamu kahala hada àmahu mabara jàka ndia marara, 
ka talumu-nya ba wàmi, hinggilu-nggu Nyungga. 
24Pandoi-ngga ndumanggu hau ngia pawotu maraku welingu la tana, hàla 
kai wotungga kameti maraku lai nu mbimbimi dàngu hapimi tu kameti 
maraku patunu dàngu kameti maraku pa-papeku wàngu. La hau pangia - hau 
pangia na pa-paita-nggunggau ba pangia ngia palumu-mingga, napa kumai 
lai nu dàngu ku-pakanyuru-makai. 
25Jàka mi-pandoi-ngga hau ngia pawotu maraku welingu la watu, àmbi 
pandoi-du welingu la watu pa-kahebi, nadu jàka miwàngu-ka pabola bai 
beraya na watu, na ngia pawotu maraku nuna nda uku-apa pawotu-ngga 
maraku lai nu. 
26Àmbi wuludu ngia pawotu maraku majangga hi lupa wàngu panongu-
maipa bai heinya, ka àmbu itaha da ràka panda ita la ihimu,” wàmunja 
wànanya. 

Luhu 21 

Na kalaratu ngera tau ata 
(Bel. 15:12-18) 

1Hàla panii-nanyaka i MIRI lai Muha, “Wuanja da tau Ihirailu da kalaratu 
yiada: 
2Jàkai kei nyimi haàtu tau ata angu banjaru wikimi, lupangu-ma naràma lai 
nyimi la dalu nomu mbua ndaungu. La ndaungu papihu wàna lupangu-ma 
kai pahàla-ya dàngu àmbu nggàradu pa-mbayaru-na. 
3Ngera hama tuna jàka kalimbu mini-yapa bau atanya, na papaha-na àmbu 
na-kikungu-du ba naluhu nyuna. Tàka ngera hama tuna jàka mbàda lalei-
naka bau atanya, na papaha-na pekuna ba naluhu karia-nya. 



213 

 

 
Na Huratu Matua 

© 1995, Indonesian Bible Society. 
 

 
 

 

 

 

4Jàka na mirina na ma-palalei-ya, ba napiti-nya haàtu kawini, hàla hi na-
ngalangu ana, na papaha-na dàngu anana manguna na miri-nanya, nda peku-
ana nyuda pakiku-nya nuna na ata ba pahàla-ya. 
5Tàka ngera hama tuna jàka napanii nuna na ata ba nanamu-ya na papaha-
na, da anana hamanai na mirina, dàngu nda na-mbuhangu ka pahàla-ya, 
6na mirina lupangu-ma ka na-karia-nya la ngia pa-lumungu. Lai nu paràha-
nya nuna na ata ka na-ndolaku haria la pindu jàka ndia la punduku pindu 
ngia pa-lumungu, tàka lupangu na mirina na-kajuku pandeha-nya la pindu 
ba na-kajuku-ya na kahilu-na nuna na ata. Nu ka ata-nanyaka lundu metina. 
7Na haàtu na kawini Imbarani ka nadangga-nya hama tuna ata paraïna 
amana, na kawini nuna nda pahili pahàla-ayapa ba hàla panomu mbua 
ndaungu, jia ba tuna na-pahilitu dàngu na ngerana na ata mini. 
8Jàka nda natuya na-pahàmu wànanya eti paraïna mirina na mawuku-ya la 
pa-kanoma-ya lupangu-ma nadangga belinya la ina amana. Nda ukua 
padangga-nya la tau hangàdangu nuna na kawini nadu ba mbàda panyonga-
nanyaka paraïna mirina, na manda patutu-nya na paràndi-na. 
9Jàka era ningu haàtu makei ata kawini, ka natu papaha-na na ananggu mini 
ba wàna, lupangu-ma na-anggaraa-ya nuna na ata kawini hama tuna na ana 
wikina. 
10Jàka nahili lalei nuna na anana mini, pa-daingu ngera-mananya la pawua-
nya pangangu dàngu pakina hamanai mbuu ndàbada da hàkuna hama tuna 
na pakàli wàngu la kawunga papaha-na. 
11Jàka nda na-patutu-nya nuna na wai ngerana, lupangu-ma na-pahàla-ya 
bàdi na papaha-na dàngu nda ningu pakeina pa-palohu wàngu,” wàna. 

Na kalaratu ruku pawunda mbana eti 

12“Nggamu mapalu tau hawiangu lupa nameti, lupangu pa-hukungu metiya. 
13Tàka jàka na papalu dàngu nda hara wukuna dàngu nda nawuku-aya la pa-
pameti-ya, pekuna ka napalai la hau pangia na pa-patuji-nggunggai napa, 
dàngu lai nu nyuna pa-kahiri-ya. 

14Tàka na haàtu tau ma-mbumbaru karaü etina hi na-harawuku pa-pameti 
tau hawiangu, hàla ka napalai la ngia pawotu-ngga maraku ka kahiri-ka ba 
wàna, lupangu-ma papiti-ya na tau nuna welingu la ngia pawotu maraku 
dàngu ka huku pameti-ya. 
15Nggamu na palu amana jàka ndia inana lupangu-ma pa-hukungu metiya. 
16Nggamu na mapiti winingu haàtu tau, lupangu-ma pa-hukungu metiya, 
jàka mbàda dangga-nanya jàka ndia ka ninyakai la umana. 
17Nggamu na ma-ràtungu amana jàka ndia inana, lupangu-ma pa-hukungu 
metiya. 
18Jàka ningu tau ma-pahànggangu, na haàtu ka napalu-ya na tau haàtu ba 
nawàngu watu jàka ndia kawudu limana, na nyuna nda na-pameti-ya, nyuna 
nda pahuku-anya. Nuna na tau na papalu ka na katuda wànya na ruku palu, 
19tàka la malamiri peku hadanguna dàngu peku pangga wànguna tokungu, 
màta na tau na mapalu-ya ka na-anggaraa-ya lupa na-mandangu dàngu ka 
nahilu-ha da pamburina ba dalu hiduna. 
20Nggamu na mapalu atana mini jàka ndia kawini hi lupa nameti memangu 
nuna na ata, huku-manya bàdi. 
21Tàka nuna na ata jàka nda nameti wànya la hau lodu dàmbu lodu, na 
mirina nda pahukua-nya. Da pamburi-na ba na-maromba nuna na atana jia-
mayaka na hukungu-na. 
22Jàka tau mapira-ha da tau mini da ma-pahànggangu, tàka ninya na haàtu 
welingu la hongada na matuya na pa-hanggàri wàna na haàtu kawini na 
maningu ihi kambungu hi lupa namunju wàla, tàka nda ningu papàda hauna 
la ihina, lupangu-ma na-palohu-nya tundunya na pa-karuhi-na na mini leina 
dàngu jàka da-pajia-ya paraï da hakimu. 
23Tàka jàka narihi mbotu na hanggàri-na nuna na kawini, ndumana na ma-
akatu tungu nu na hukungu-na jiaya na luri hilu wànya luri, 

24mata hilu wànya mata, ngàndu hilu wànya ngàndu, lima hilu wànya lima, 
wihi hilu wànya wihi, 
25manua hilu wànya manua, halubuku hilu wànya halubuku, mbua hilu 
wànya mbua. 
26Nggamu na mapalu-ya na matana na atana hi lupa napoki, lupangu-ma ka 
na-pahàla-ya na atana, nuna nu palohu-mana-nyaka ndumana na matana. 
27Na haàtu na tau ka napalu-ya na atana hi lupa nambàpu na ngànduna, na 
tau ata nuna pahàla-ya bàdi nuna nu palohu-mana-nyaka ndumana na 
ngànduna,” wàna. 

Na patanggu-na na mangu pa-wulungu 

28“Na heu na hapi mini rombangu ka nahiku-ya na haàtu hi lupa nameti, na 
hapi nuna pameti-ya bàdi ba wàngu pa-nàhaku-nya watu, na toluna àmbu 
ngaa-dunya, na nyuna na mangu hapingu nda pahuku-anya. 
29Na hapi mini rombangu nuna jàka nakàli pahiku, tàka na mangu hapingu 
mbàda paniingu-mayaka, tàka nda namangga-anya nuna na banda, hàla jàka 
nahiku pameti tau nuna na hapi, lupangu nàhaku pameti wànya watu nuna 
na banda, tàka na mamangu-nya lupangu-ma pahukungu metiya. 
30Ba tuna jàka pa-pahiangu-ya na mangu hapingu pa-palohu, màta ka na-
wuangu hama tuna na pa-karuhi la pa-palohu hiluya na lurina. 
31Nu na mameti ka anakeda miniya jàka ndia ka anakeda kawini-ya, jia-
mayai na kalaratu nuna na pawàngu. 
32Nuna na pa-pameti jàka ata miniya jàka ndia ata kawini-ya, nu na mangu 
hapingu lupangu-ma ka na-wuangu tailu kambulu àmahu bara la mangu 
atangu, dàngu nuna na hapi lupangu-ma ka nàhaku-nya watu ka nameti. 
33Nggamu na mapiti-ya na ndàbina na hau humuru jàka ndia na maàki 
humuru tàka nda natunya ndàbina, hàla na heu na hapi mini rombangu jàka 
ndia kalandai ka na-kanabu daa la humuru, 

34nuna na mangu humurungu na-wuangu hilu runggina na mangu bandangu, 
na nyuna pekuna ba napiti-ya nuna na banda na mameti ndumana nyuna. 
35Na heu na mini romba hapi tau ka na-pameti-ya na mini romba hapi haàtu, 
màta nuda da mangu hapingu ka dadangga-nya na hapi na maluri, da wilina 
ka da-paberi-nya la dua wikida. Dàngumbu lupangu-ma da-paberi-nya la dua 
wikida na toluna na hapi na mameti. 
36Tàka jàka papingu-mayaka nuna na hapi mini rombangu ba nakàli 
ndamangu pa-pahiku, tàka na mamangu-nya ka nda na mangganya, nyuna 
na-wuangu bàdi hiluna maluri, tàka pekuna ka napiti-ya nuna na hapi na 
mameti nduma wikina,” wàna. 

Luhu 22 

Na kalaratu wuangu hilu runggi 

1“Nggamu na ma-manganga heu hapi jàka ndia mbimbi hàla hi narupu-ya 
jàka ndia nadangga-nya, na-wuangu bàdi hiluna, ndumana na heu hapi lima 
ngiu hapi, ndumana na heu mbimbi patu ngiu mbimbi. 
2-4Nyuna nahilu-maya bàdi na malanja na pa-manganga-na. Jàka nda nggàra 
maningu-nya, nyuna wiki màta ka dangganya hama tuna ata, ka hilu wànya 
na malanja na pa-manganga-na. Nu na pa-manganga-na jàka hapiya, 
kalandai-ya jàka ndia mbimbi-ya, tàka hi tomanja nuda la tau nuna ba dàngu 
luri bia-dapa, nyuna na hiluha bàdi ndumana na heu na-wuangu hilu dua 
ngiu. Nu la rudungu na haàtu na ma-manganga ba toma pa-haràda-nya ka 
yàpaya la hau uma, hi pameti-ya, na tau na ma-pameti-ya nda nanjala-a. 
Tàka na rukuna nuna jàka tumbuna la lodu, na tau na ma-pameti-ya nanjala. 
5Nggamu na ma-pahàla bandana pangangu rumba la wokana jàka ndia la 
woka angguru-na, hàla da banda nuda hi da-njadangu pangangu ihi woka 
tau hawiangu, na mangu bandangu na-wuangu bàdi hilu runggina, marihi 
hàmu ihi wokana jàka ndia woka angguru wikina. 
6Nggamu ma-padukulu epi la woka wikina, hàla na epi nuna na-làmbatu la 
woka tau hi da-mutungu hàla da uhu nggàndumu da mabidi tumbu jàka ndia 

da paingu uhu nggàndumu da pabidi kaü, na tau nuna na ma-padukulu epi 
na-wuangu bàdi hilu runggina na ma-mutungu uhuna. 
7Ngera hama tuna ka ningu tau ma-mbuhangu pa-pahàmu pa-bànjalu haàtu 
ka àmahu-ha jàka ndia ka malanja pa-wilingu-ha. Tàka la malamiri nuda da 
pa-pahàmu ka ningu ma-manganga-ha la umana. Jàka era hungguya na tau 
ma-manganga-ha, nyuna na-wuangu bàdi hiluda pandua hama dangu. 
8Tàka jàka nda pahunggu-ya na tau na ma-manganga, nuna na tau na ma-
pahàmu-ha karia-nya bàdi la ngia pa-lumungu, tàka lai nu nyuna lupangu-
ma ka na-harangu, ba nda nyuna na ma-manganga-ha da malanja da pa-
pahàmu lai nyuna. 
9Handàka ningu - handàka ningu mapalumungu manguna, ka ruku hapiya, 
kalandai-ya, mbimbiya, pakiya jàka ndia ka nggàra biaya na ma-mbulangu, 
hàla ka hunggu beliya, na tau na mapeka ba mangu-nanya karia-nya bàdi la 
ngia pa-lumungu. Na tau na pa-paloha-na i Ala ba tau njalaya, na-wuangu 
bàdi hiluna pandua hama dangu la mamangu-nya. 
10Ngera hama tuna na haàtu na tau na ma-paloku kalandai, hapi, mbimbi 
jàka ndia banda hawiangu mangu anguna patau. Tunaka nu na banda nuna 
meti-nanya, manua-nanya jàka ndia wàhi-nanya muhu, ba tuna nda ningu 
ma-hakahii-nya. 
11La matuna nu nalua bàdi la ngia pa-lumungu ka na-harangu lai nu la 
parongu-na i Ala, ba nda nyuna ma-manganga-ya na banda pa-pakata-nya 
nyuna. Jàka nda tuba nyuna ma-manganga-ya, na mangu bandangu duna na 
matanggu-nya na runggi, tàka na tau ma-paloku-ya nda na-wuangu-apa 
hiluda. 
12Jàka tau hawiangu ma-manganga-ya nuna na banda, na tau na ma-paloku-
ya jiaya na ma-wuangu hilu la mangu bandangu. 
13Jàka kaü-nanya banda bohu nuna na banda, na tau na ma-paloku-ya na-
paita-nya bàdi da riina rihi pangaa mabohu ka ningu tanda la mangu 
bandangu, nu nda na-wuangu-apa hiluna. 



218 

 

 
Na Huratu Matua 

© 1995, Indonesian Bible Society. 
 

 
 

 

 

 

14Na haàtu na tau na ma-pinjangu heu banda hàla na banda nuna na-manua 
jàka ndia nameti, ba talànga nda ninya na mangu bandangu lai nu, na tau 
na ma-pinjangu na-wuangu hilu runggina. 
15Tàka nu ba natumbu nuna ka ni-manyai na mangu bandangu lai nu, na tau 
na ma-pinjangu nda na-wuangu-apa hilu. Na banda nuna jàka banda 
pahewa-ya, na runggina na-pandàda wànyaka na hewana,” wàna. 

Na kalaratu luri matua dàngu na kalaratu lumungu 

16“Nggamu na manggeli haàtu ana karia na mandedi ningu tubangu la pa-
katuda angunya, napiti-maya bàdi ka natuu papaha-na ba nawua-nya wilina. 
17Na nyuna jàka nda na-pulingu na amana nuna na ana karia ba napiti-ya na 
anana paraïna nuna na tau mini, na tau nuna na-wuangu-ma bàdi àmahu la 
amana na ana karia, hama dangu wilina na haàtu ana karia. 
18Nggamu biaya na kawini na mapingu pa-kabaingu pameti-maya bàdi. 
19Na tau na ma-angungu banda pameti-maya bàdi. 
20Nggamu na mawotu kameti maraku la kamàla ala hinggilu-nggu Nyungga, 
MIRI, pameti-maya bàdi. 
21Àmbi kapidihu jàka ndia àmbi lapidu tau tàka; namuya àmangu nyimi ba 
tau tàka-madukai dimi la tana Mehiru. 
22Àmbi àtalu eti biami pa-kapidihu-ha da kawini meti lei dàngu da ana 
mamila. 
23Jàka mi-kajàliku wànja nyuda, Nyungga MIRI, kurongu-ha jàka da-
warangu pakarai pa-ndulangu lai Nyungga. 
24Nyungga napa kuhàngga dàngu hi ku-pameti-kai la pabera, ka lupa kawini 
meti leihaka da papaha-mi dàngu da anami ana mamila-haka. 
25Jàkai wua paruta-nya àmahu na haàtu tau mila la honga banjaru-nggu, 
màtangu àmbi hada ngàndingu-du hama tuna na ma-pahurungu wutangu 
maningu anangu. 

26Jàka mipiti hinggi lumburu-na na tau ka tuya handera wutangu-na, na 
hinggi lumburu nuna mi-pabeli-manya bàdi ba ndedi natama na lodu, 
27nadu na hinggi nuna ba didi-maaya ba ana hawàla-na na pa-pamamitu 
wànanya na ihina. Jàka nda pa-pabeli-nya, nggàra-aka bàdi papaki-na pa-
lumburu wàna ba na-katuda? Jàka nawara pakarai pa-ndulangu lai Nyungga, 
ku-patingi-manya duku nadu Nyungga ba kumila etinggu. 
28Àmbu ràtu-dunya i Ala dàngu àmbu pahàru-dunya na liku uru banjaru-mu. 
29Nu la rehi pa-kawuku, wotu-nggawa maraku hawiangu welingu la uhu 
nggàndumu pangala-mi, wai angguru-mi dàngu mina haitungu-mi. Wua-
nggaha Nyungga da kawunga anami mini, 
30dàngumbu da hapi dàngu da mbimbi minimi da ma-kawunga dedi. Màta-
njaka la inada nuda da banda la dalu pihu mbua lodu, hàla wua-nggaha 
Nyungga la lodu pawalu wàna. 
31Nyimi banjaru-nggunggai, jia duya jiapa nda nggàra bandaya na pakaü 
banda bohu, nda uku nyimi panganya na toluna; wuanja da ahu ka 
danganya,” wàna. 

Luhu 23 

Na pa-deningu dàngu na pa-tànjingu 

1“Àmbi wewarungu-du lii kambàliku, dàngu àmbi wai angunya na tau akatu 
na ma-wuangu hakahii kambàliku. 
2Àmbi kikungu a - ànga la madangu jàka datuu manjala jàka ndia ba dawihu-
ya na uku ba dawàngu pa-wuangu hakahii kambàliku. 
3Àmbi tàngaru kaba mata bai timbangu palakara, jiapa ka tau milaya nu na 
pa-timbangu palakara-na. 
4Jàka talànga ita-minya na hapi jàka ndia na kalandai papami ba na-
njàrangu, ngàndi beliya la mamangu-nya. 
5Jàka nanjoru na kalandai papami ba lalu mbotuna na ngàndina, ndulaya 
nyuna la pa-pahada-nya nuna na kalandai; àmbi màta bianya ba tuna nu. 

6Wànya ma-padeningu bau lumunya na tau mila jàka mainanya papeka 
palakara-na la ma-timbangu. 
7Wiliru-nya na manda tubangu dàngu àmbi pawiti-nya hi kiri huku pameti-
ya na tau manda njala, nadu Nyungga ba nda jia pamàna-anggunya na tau 
na mawulu ma-akatu tungu nu. 
8Àmbi kei àmahu pawua li kajiangu, nadu nuda da àmahu pawua li kajiangu, 
na-papoki-ya na tau ba hangganya na ma-deningu dàngu hi na-pamburi-ya 
na tau na manda njala. 
9Àmbi àtalu etimi pa-paluangu limami la tau tàka; pi-maminya jàka nggikina 
na papàda eti tau tàka, nadu nyimi àmangu ba tau tàka-madukai dimi la tana 
Mehiru,” wànanja. 

Na ndaungu papihu wàna dàngu na lodu papihu wàna 

10“Nomu mbua ndaumi mandaina bai tondunja da wokami dàngu bai pauhi-
nja da ihida. 
11Tàka la ndaungu na papihu wàna mi-pahàla-nja bàdi. La ndaungu nuna 
àmbi pa-uhingu-du ngga - nggàra matumbu wikina la wokami. Pulinja nuda 
nduma tau mila, dàngu da rihida ndumada da banda matàmba. Tuna numai 
da woka angguru-mi dàngu da pingi haitungu-mi. 
12Nomu mbua lodu la dalu hau minggu bai ràma paràma-mi, tàka la lodu 
papihu wàna màta kai hangahu, ka peku hangahu-dai duda da bandami, da 
atami dàngu da tau tàka da maràma lai nyimi. 
13Eti-wamanja mbuu ndàbada da pambàda panii-nggunggai. Àmbu lumu-
dunja da kamàla ala, jiapa la patiki-ha da tamu-ada nda ukumbu,” wàna. 

Na kalaratu rukuda da lodu remi 
(Lu. 34:18-26; Bel. 16:1-17) 

14“Nimbihu ndaungu màta kai pandilu wundangu pambabu la patembi 
wàngga Nyungga. 
15La wula Ambipu, la rehi pa-kawuku lupangu-ma kai mbabunya na Remi 
Roti Nda Patai Wolungu, bai wànya na huri na pambàda paniinggu la lii 

pareta-nggu, nadu ba la wulangu nunadu bai dunjaku-nya na Mehiru. Àmbi 
jia ngangu-mika roti patungu tai wolu la rehi mbabumi nu la pihu mbua 
lodu. Tàka nimbihu-na na maimi palumu-ngga, lupangu-ma ingàndingga 
hunggu maraku pawotu-mingga. 
16Mbabunya na Remi Muti, la kawunga pakiringu-mi pamuti-ha da kawunga 
ihi wokami. Mbabunya na Remi Maü Ma-paraungu la njàpu ndaungu, la rehi 
pauhi-minja da ihi woka angguru dàngu woka wua malàngga. 
17La nimbihu ndaungu bai mbabunja nuda da remi da matailu ngiada, mbuu 
ndàbana na mini lupangu-ma namai palumu-ngga Nyungga, MIRI Alami. 
18Àmbi wotu-dungga hunggu maraku roti patungu tai wolu bai wotungga 
kameti maraku banda. Da aparu banda da patuu kameti lai Nyungga nu la 
ngala mbabumi nda uku pabili-ha lundu hadangu harii. 
19Nimbihu ndaungu lupangu-ma ingàndi la Umana i MIRI Alami uhu 
nggàndumu kawunga mutimi. Da tolu ana mbimbi jàka ndia ana kamàmbi 
nda uku pa-manahu wànja wai huhu inada,” wàna. 

Na pa-ràndingu dàngu na pareta 

20“Napa ku-paràha-nya na papalewa-nggu pa-mangilu-nggai ka naopa-nggai 
nàhu la ànda dàngu ka nangàndi-kai la pangia na pambàda panapa-
nggunggai. 
21Eti wànya dàngu karadaku-nya nyuna. Àmbi patula ngganggangu 
hanggangu lai nyuna, nadu nyuna ba papalewa-nggunya, dàngu nda jia 
jàma-ananja da panjala-mi. 
22Jàkai karadaku lai nyuna dàngu kai nunju hàlaha da lii pareta-nggu napa 
Nyungga ma-pabera dànja da muhumi mbuu ndàbada. 
23Na papalewa-nggu napa na-mangilu-nggai dàngu hi na-karia-nggai la tana 
tau Amori, Heti, Perihu, Kanaàngu, Hewi dàngu Yembuhu, dàngu napa ku-
patàlaru-ha nyuda. 

24Àmbi marubuku-nja da kahala hada da maopa-nggama ba wàda, dàngu 
àmbi kiku-dunya na huri lumungu-da nyuda. Pa-kaweraku-ha da kahala 
hada manggangu-da dàngu poraku-ha da andu watu da pa-lumungu wàda. 
25Jàkai marubuku-ngga Nyungga, MIRI Alami, napa ku-pakanyuru wànggai 
pangangu pa-ngunungu, dàngu mbuu ndàbada da pahidu wàngu napa ku-
pamarau-ha welingu lai nyimi. 
26La tanami nda ningua napa kawini mamunju wàla anana dàngu kawini 
mbuta. Napa nyimi kuwua-nggai malai luri. 
27Da banjaru da patàka tomami, napa ku-pamaradaku-ha hanggangu lai 
Nyungga; napa kutuha nyuda hi lupa nda dapingu tubada; mbuu ndàbada da 
muhumi napa da-punjilungu hi dapalai. 
28Napa kupariu raünja, da muhumi, tàka da banjaru Hewi, Kanaàngu dàngu 
Heti napa kuwàngga-ha welingu la hanggami ka peku ndàharu-mi. 
29Nda jia handàka wàngga-angguha nyuda la dalu hau ndaungu, ka àmbu 
màta juanya na tana, dàngu ka àmbu dawàngu etida da banda bohu. 
30Napa kuwàngga hau kaliu - hau kaliunja, ka lupa natoma pàku na danguda 
da angumi la pa-mandapu-nya nuna na tana. 
31Na padira tanami napa kupadai-nya piti welingu la Njobu Akamba lupa la 
Luku Epuràtu, dàngu piti welingu la Tehiku Padua lupa la maràda telangu. 
Nyimi kuwua-nggai kuaha la tau ma-mandapu-nya nuna na tana, hi lupa 
mimàka la pawàngga-ha bai ndàharungu pawàhi-ya nuna na tana. 
32Àmbi turadu pa-ràndingu-mi dàngu da tau nuda, jàka ndia dàngu da 
kamàla alada. 
33Àmbi pahia-dunja da tau nuda pa-ngiangu la tanami, ka àmbi ilumunja da 
kamàla alada dàngu ka àmbi njala lai Nyungga. Jàkai lumunja da kamàla 
alada, kabuhaku-minyaka la kambia meti,” wànanja. 

Luhu 24 

Ba pa-karàngi-ya na pa-ràndingu 

1Tunaka nu i MIRI napanii-nya i Muha, “Heiwa kau hurungu la hangganggu, 
nyumu angumi i Harungu, i Nandàpu dàngu i Ambihu, lupa da tau pihu 
kambulu da liku uru banjaru; dàngu kai patika bai marubuku-ngga welingu 
la mamarau. 
2Mbulungu didi-akau nyumu mapeku palihi-ngga Nyungga. Hawiangu àmbu 
datika pa-mareni, dàngu àmbu jia kandekalu duna la palindi yiana na 
rayatu,” wànanya. 
3Ka lua-nanyaka i Muha hi na-pakada-nya na banjaru mbuu ndàbana na lii 
pareta-na dàngu na kalaratu-na i MIRI. Mbuu ndàbada handàka tarànjaku-
da ba dahema, “Nyuma ma-mbuhangu-ma duma pawànja mbuu ndàbada da 
lii pareta-na i MIRI,” wàda. 
4Hàlaka nu i Muha hi na-tulihu hàlaha mbuu ndàbada da lii pareta-na i MIRI. 
Hadangu harii la mba - mbaru, pahada-nanyaka na hau na ngia pawotu 
maraku dàngu da hakambulu dua reti andungu la karaha palindi; nimbihu 
andungu tunggu hau kabihu Ihirailu-ya. 
5Hàla i Muha hi na-paràha-nja ba mapira-ha da bidi mini, tàka nyuda hi 
dawotu kameti maraku patunu lai MIRI dàngu hi darupu-ha ba pira ngiuda 
da hapi nduma kameti maraku pa-papeku wàngu. 
6I Muha napiti hawiangu riada nuda da hapi hi na-paihi-nja da tobungu. Tàka 
hawiangu hi naburi-ha la pinu ngia pawotu maraku. 
7Tunaka nu piti-nanyaka na mbuku pa-ràndingu na ngia pa-tulihu-ha da lii 
pareta-na i MIRI, hi na-pakodungu ba nadiha-nya nuna na banjaru. Napaha 
nyuda, “Ma-mbuhangu-ma duma pa-karadaku lai MIRI dàngu la panunju-ha 
da lii pareta-na mbuu ndàbada,” wàda. 
8Ka piti-nanjaka i Muha da wai ria da maninja daa la to - tobungu hi na-
paiharu-nya na rayatu hi napanii, “Na ria yiana pamàndu-nanyaka na pa-
ràndingu na pa-jorutu-na i MIRI lai nyimi palata-nja da lii pareta-na,” 
wànanja. 

9Tunaka nu i Muha, i Harungu, i Nandàpu dàngu i Ambihu lupa da pihu 
kambulu liku uru kandekalu-danyaka la palindi, 
10tàka nyuda hi daita-ya na Ala Ihirailu ba ndolaku-nanya la pinu lata watu 
nilamu, dàngu na-kawuru hama awangu ma-yarahu-ya. 
11Ba hapajia-ha da liku uru Ihirailu mbàda ita-danyaka i Ala; jiapa-kai ba 
tuna nda na-patàlaru-aha nyuda. Hàlaka nu ngangu ngunungu-danyaka. 

I Muha la Palindi Hinai 

12Tunaka nu i MIRI napanii-nya i Muha, “Hurungu-wa lai Nyungga la pinu 
palindi. Lai nu napa kuwua-nggaunja da dua mbàla watu na ngia pa-tulihu-
nggunja da ukunggu. Mbuu ndàbada nuda da ukunggu da pawua-nggunggau 
jiaha da pa-papeka wànya na banjaru,” wànanya. 
13Ka hawanjiru-danyaka i Muha dàngu i Yuhua na ma-karaha-ya tàka hi na-
kandekalu i Muha la palindi pangia-na i MIRI. 
14I Muha na-bànjalu-manjaka panii ba hapajia-ha da liku uru Ihirailu, “Mi-
patiangu-ka nyimi lai yiahu la maü ka lupa mabeli. I Harungu dàngu i Huru 
nimànja da ma-angunggai. Nggamu maningu ma-kalutu-nya, lua lai nyuda 
ka da-palànyapu-ya,” wàna. 
15Ka kandekalu-nanyaka i Muha la Palindi Hinai, hi na panggàbalu-nya ha-
kalibuku karumangu. 
16-17Na handaraku ba ninya i MIRI napuru dita la pinu palindi, tàka da tau 
Ihirailu daita-maya ba hama tuna epi rokaya dita la pinu palindi. Nomu 
mbua loduna na karumangu ba na-pandàda-nya nuna na palindi, tàka la lodu 
papihu wàna i MIRI napaau-nya i Muha weli dalungu la karumangu. 
18Ka kandekalu pangalangu-nanyaka i Muha hi lupa natama daa la 
karumangu. Patu kambulu lodu patu kambulu ruduna i Muha ba hanina lai 
nu. 

Luhu 25 

Da hunggu maraku ndumana na Maüna i MIRI 
(Lu. 35:4-9) 

1I MIRI napanii-nya i Muha, 
2“Paràha-nya na tau Ihirailu ka nangàndi hunggu maraku lai Nyungga. 
Nggamuya na ma-miripu la etina, nangàndi bàdi hunggu maraku 
3nu da: àmahu marara, mabara, dàngu wudu; 
4tera linangu tamainangu, tera hawulu kawuru, mbaü atu, rara dàngu tera 
welingu la wulu ihi kamàmbi, 
5manula mbimbi bumbu pandongu, manula malijangu, ai akahia, 
6mina palita, rungu patuu mina palumu wàngu lii, dàngu patuu dupa mbii 
kati, 
7màtu - màtu watu mata tawuru da pa-wandalu la eputu dàngu la ndàbi 
kuruna na Ratu Bokulu. 
8Paràha-nya na banjaru ka nawulu-ngga maünggu, ka peku engangu-nggu la 
hongada nyuda. 
9Na maü dàngu da pawàngu lai nu màta ka da-pandoi-ha tundunya na 
pambàda kaka hahanggu na pa-paita-nggunggau napa,” wànanya. 

Na Pàti Pa-ràndingu 
(Lu. 37:1-9) 

10“Pandoi hau pàti welingu la ai akahia, na nunjuna 110 hiti-metiru, na 
ndàbaru dàngu na janggana 66 hiti-metiru. 
11Apihu-ya na kuruna dàngu liuna wànya àmahu rara ihi mbàngina dàngu 
tunya halaya-na àmahu rara. 
12Nduma ai paduku wànya pandoi-nya patu kara àmahu rara dàngu pakàna-
nja la wihina ba patu mbunguda, dàmbu kara hapapa - hapapa la karaha-na. 
13Pandoi-manya paduku wànya welingu la ai akahia dàngu apihu wànya 
àmahu rara, 
14hàla puhiha nuda da ai paduku wànya la karaha-na hapapa - hapapa. 

15Nuda da ai paduku wànya màta-manja ka da-padaingu lai nu la karana, 
dàngu àmbu butuhu-duha. 
16Hàla daa la pàti lupangu-ma kau bànjalu-ha da dua mbàla watu pangia-da 
da lii pareta da pawua-nggunggau napa. 
17Pandoi-nya ndàbina nuna na pàti welingu la àmahu rara ihi mbangi-na, na 
nunjuna 110 hiti-metiru-na dàngu na ndàbaru-na 66 hiti-metiru-na. 
18Pandoi dàmbu patau awangu welingu la àmahu rara patuku, 
19hau la hupu pàti hapapa - hapapa. Nuda da kahala hada patau awangu 
lupangu-ma ka mbulungu-maada dàngu na ndàbi pàti, 
20dàngu ba pandoi-ha ka da-pahanggangu ba dàngu tawàlahu-da da ruu 
kàpada la pinu pàti. 
21Bànjalu-ha nuda da watu ba dàmbuda daa la pati dàngu ka patanga-nya na 
ndàbina. 
22La pangia lai nu duka napa ba ku-pahàmburu dànggau nyumu, dàngu 
welingu la pinu ndàbina, la manggawa-da da dàmbu patau awangu, napa 
nyumu kuwua-nggaunja da ukunggu ndumana na banjaru Ihirailu,” wàna. 

Na menja pangia roti pa-payemangu 
(Lu. 37:10-16) 

23“Pandoi hau menja ai akahia na nunjuna 88 hiti-metiru, na ndàbaru-na 44 
hiti-metiru, dàngu na janggana 66 hiti-metiru. 
24Apihu wànya àmahu rara ihi mbangi-na dàngu tumanya halaya àmahu rara 
weli winggiru-na. 
25Pandoi-nya halinggi-na na menja, na ma 7,5 hiti-metiru mbàlaru-na, dàngu 
tunya padira àmahu rara la weli winggiru-na na halinggi-na. 
26Pandoi-nya patu mbua kara àmahu rara, tuha la patu mbua kabihu la 
wihina, la lihi hingina. 
27Nuda da karana jia-haka da mapàtu-ha da ai paduku wànya ka peku 
dukuya na menja. 



227 

 

 
Na Huratu Matua 

© 1995, Indonesian Bible Society. 
 

 
 

 

 

 

28Da ai paduku wànya lupangu-ma ka pandoi-ha welingu la ai akahia dàngu 
ka kamburu wànja àmahu rara. 
29Pandoi-ha da kawinga, da kaba wai, da kadihi dàngu da moku nduma 
hunggu maraku wai angguru. Mbuu ndàbada da pawàngu la menja pa-
pandoi welingu la àmahu rara ihi mbàngi-manaha bàdi. 
30Na menja nuna tuya la hangga Pàti Pa-ràndingu, dàngu la pinuna nuna na 
menja ningu padua bàdi roti pa-payemangu,” wàna. 

Tandai palita 
(Lu. 37:17-24) 

31“Pandoi tandai palita welingu la àmahu rara ihi mbàngi-na. Na latana 
dàngu na kaleki-na àmahu rara patuku-maha bàdi; da wàla ai pa-
manandangu wàna, jia ndàbaha da kapunju dàngu da tanga wàlada lupangu-
ma ka da-mbulungu ndàba dàngu na latana dàngu lupa na payàpa wànguya. 
32La ngia payàpa wànya tunya bàdi nomu mbua kahanga, tailu mbua 
kahanga hapapa - hapapa. 
33La nimbihu kahanga-na lupangu-ma pandoi-nja pa-manandangu wàda tailu 
wàla mbandàmu mangu kapunju dàngu da tanga wàlada. 
34La ngia payàpa wànya lupangu pandoi-nya tunya pa-manandangu wàna 
patu wàla mbandàmu mangu kapunju dàngu tanga wàlada. 
35La lumbu hamawa kahanga-na lupangu-ma pandoi-nya hau kapunju. 
36Nggubulu ndàbana na tandai palita mangu kapunjuna dàngu da kahanga-
na lupangu-ma pa-pandoi-ha welingu la hakadipu àmahu rara ihi mbàngi 
patuku. 
37Pandoi pihu mbua palita la hau tandai palita, paketi pa-jàngapu-nya hi lupa 
na handaraku-na natuba-nya la hangga. 
38Pandoi ngepi pa-payarahu wàngu humbu dàngu na pa-pandemangu wàngu 
welingu la àmahu rara ihi mbàngi-na. 
39Wàngu tailu kambulu lima kilu àmahu rara ihi mbàngina pa-pandoi wànya 
na tandai palita dàngu mbuu ndàbada da pamàtu wàna. 

40Manggangu ka pekuna ba pandoi-ya nuna na tandai palita ka nunju-maya 
na ngerangu na pa-paita-nggunggau la pinu palindi yiana,” wànanya. 

Luhu 26 

Na Maüna i MIRI 
(Lu. 36:8-38) 

1“Wulungga Maü ndumanggu, wulu wànya hakambulu mbàla tera linangu 
tamainangu, patinu wàngu wulu ihi mbimbi kawuru, mbaü atu dàngu rara. 
Pahiku-nya nggàmbaru patau awangu nuna na tera. 
2Nimbihu-da lupangu da-pahama bàdi da hukutu-da, da malaida hakambulu 
dàmbu metiru dàngu da mbàlaru-da dàmbu metiru-da. 
3Lima mbàla tera utu panua-nja hi hawàla liruna, da lima mbàla hama-manai 
ba tuna nu. 
4Pandoi-nya pa-pakàna wànya welingu la tera kawuru la hingida nuda da 
liru ba dua mbàlada, 
5lima kambulu pa-pakànangu wàngu la nimbihu-da nuda da liru. 
6Pandoi lima kambulu ketu àmahu rara pa-pahàmburu wàda nuda da liru ba 
dua mbàlada hi da-pambulungu. 
7Na patuu toku ndiduna na Maü pandoi hakambulu hawàla tera wulu ihi 
kamàmbi. 
8Nimbihu-da pahama-manja hukutu-da, na malaida hakambulu tailu metiru 
dàngu da mbàlaru-da dàmbu metiru. 
9Da lima mbàla utu pa-jàmburu-nja ka hawàla liruda, tàka hawiangu da 
nomu mbàla jia-mayai ba tuna nu. Na pa-jàmburungu na panomu wàna màta 
kalàpitu padua-ya jia-yaka na pa-pandàbi wànya la hanamba Maü. 
10Tunya lima kambulu pa-pakànangu wàngu la hingi liru kawunga, hi lima 
kambulu pa-pakànangu wàngu la liru padua wàna. 

11Pandoi lima kambulu ketu wudu ka pakàna-nya la ngia pa-pakànangu ka 
peku pa-nuangu-da nuda da liru ba dua mbàlada na patuu tuku ndiduna na 
Maü. 
12Na hakadipu na tera na marihi jia-yaka na pa-pandàbi wànya la kajia Maü. 
13Na rihi tera ba lima kambulu hiti-metiru-na na mbàlaru-na lupangu-ma 
biliya ka pandàda wànya na hingina na Maü. 
14Pandoi-nya ndàbina dua mbàla la liuna na Maü, na hawàla manula mbimbi 
bumbu pandongu-ya, tàka na hawàlai manula malijangu-ya. 
15Pandoi-nya kapambalu-na na Maü ma-ndolaku tinjangu ai akahia. 
16Nimbihu-da da kapambalu na janggada patu metiru-da, tàka na mbàlaru-
na 66 hiti-metiru-da. 
17La nimbihu kapambalu tunya dàmbu kandutuku da ma-hamawa-da, hi 
peku pekeingu-da da kapambalu nimbihu-da. 
18Nduma karaha mbara luruna na Maü, pandoi-nya dua kambulu kapambalu 
19dàngu patu kambulu latana àmahu bara, dàmbu la pingi hapungu 
kapambalu ndumada da dàmbu kandutuku-na. 
20Nduma karaha mbara diana na Maü pandoi-nya dua kambulu kapambalu 
21dàngu patu kambulu latana àmahu bara, dàmbu la pingi hapungu 
kapambalu. 
22Ndumana la kajia Maü la patama lodu, pandoi-nya nomu kapambalu, 
23dàngu dua mbungu kapambalu la kabihu - kabihu-na. 
24Da kapambalu la kabihu màta ka panua-nja la wihina, pangala-manja 
lundu hu dita. Da kapambalu ba dua mbunguda da matunya kabihu-na tuda 
numai. 
25Nu ba tuna, walu mbunguda mbuu ndàbada da kapambalu, dàngu 
hakambulu nomuda da lata àmahu bara, dàmbu la pingi hapungu 
kapambalu. 

26Pandoi hakambulu lima mbungu talaru ai akahia, lima ndumada da 
kapambalu la hau karaha Maü, 
27lima la hapapa hau, tàka limamai ndumana na karaha la kajia la patama 
lodu. 
28Na ai talaru la padua lupangu-ma la padeni paduangu kapambalu-ya 
welingu la hau hupu lupa la hupu hauna na Maü. 
29Da kapambalu-na na Maü dàngu da ai talaru-na lupangu-ma ka apihu 
wànja àmahu rara. Da karada da papàtu wànja nuda da ai lupangu-ma 
pandoi-ha welingu la àmahu rara. 
30Pahada-nya na Maü tundunya na pa-pakaka hahangu na pa-paita-
nggunggau la pinu palindi yiana. 
31Pandoi hawàla tera pindu, tera linangu tamainangu na patinu wàngu lulu 
kamba hawulu kawuru, mbaü atu dàngu na marara. Pahiku-nya nuna na tera 
tunya nggàmbaru patau awangu. 
32Tiwalu-nya nuna na tera pindu la patu punduku ai akahia na pa-
kamburungu àmahu rara maningu ketu àmahu rarangu dàngu da patuu la 
patu lata àmahu bara. 
33Tuya nu na tera la lumbuda da ketu da ma-pandalurungu la tuku ndidu 
Maü. La hambeli-na nuna na tera lupangu-ma ka bànjalu-ya na Pàti Pa-
ràndingu na ngia pa-paihi-nja da watu. Nuna na tera na-padira-nya na Rowa 
Matua dàngu na Rowa Mahupu Matua. 
34Bànjalu-ya na ndàbina na Pàti Pa-ràndingu la pinuna na pàti. 
35Na menja ngia pawotu maraku lupangu-ma patuya la hambeli Rowa 
Mahupu Matua mbara dia, tàka na tandai palita la mbara luruya daa la Maü. 
36Pandoi-nya tera dimbaku-na na pindu Maü wàngu tera linangu 
tamainangu, na patinu wàngu lulu kamba hawulu kawuru, mbaü atu dàngu 
na marara, pa-pamananda wànya pa-hikungu. 

37Ndumana na tera dimbaku lupangu-ma ka tunya lima punduku ai akahia 
na pa-kamburungu àmahu rara dàngu na pa-pandetungu wàngu lima ketu 
àmahu rara. Tunja lima mbua lata wudu ndumada da punduku nimbihu-da,” 
wàna. 

Luhu 27 

Na ngia pawotu maraku 
(Lu. 38:1-7) 

1“Pandoi hau ngia pawotu maraku wàngu ai akahia. Na hadana na-palara 
ka-patungu, na nunjuna dàngu na ndàbaru-na hama-mada nimbihu-da 2,2 
metiru, tàka na janggana 1,3 metiru. 
2La nimbihu pinu tundu kabihu-na lupangu-ma ka pandoi-ha da kadu da ma-
panuangu la ngia pawotu maraku. Nggubulu-na tapunya wudu. 
3Pandoi-ha da kawalu, da huru, da moku, da njàkapu dàngu pangia epi. 
Mbuu ndàbada nuda da pawàngu pa-pandoi welingu la wuduha. 
4Pandoi lulu wudu pa-jilungu dàngu tuha da kara ba patuda ndumada da ai 
duku la mbara wawada da patu tundu kabihu-na. 
5Na janggana na lulu wudu pa-jilungu na-paradua-ya na janggana na ngia 
pawotu maraku. Nuna na lulu wudu pa-jilungu lupangu-ma ka remba wànya 
na ngia pawotu maraku mbara wawa. 
6Pandoi dua mbungu ai duku welingu la ai akahia na pa-kamburungu wudu, 
7dàngu ka pahaunja daa la kara da maninja la karaha ngia pawotu maraku 
jàka dukuya nuna na ngia pawotu maraku. 
8Na ngia pawotu maraku pa-pandoi wàngu kapambalu-ya dàngu tunya 
rowana daa, tundunya na pakaka hahangu na pa-paita-nggunggau la pinu 
palindi yiana,” wànanya. 

Na talora-na na Maüna i MIRI 
(Lu. 38:9-20) 

9“Pandoi-nya talora weli winggiru-na na Maünggu, na paoka wàngu liru tera 
linangu tamainangu. La mbara luru na malaina na liru 44 metiru-na, 

10pàtu wànya dua kambulu kandutuku wudu, nimbihu-da la lata wuduha, da 
ketu dàngu da pa-kànangu-da àmahu baraha. 
11Pandoi tuna numai la mbara diana. 
12La patama lodu, na malaina na liru 22 metiru-na, hakambulu punduku 
dàngu hakambulu latana. 
13La pahunga lodu, na maningu pindungu, na malaina na liru 22 metiru-
mbuna. 
14-15La kalai la kawana na pindu tumanyai bàdi liru, nimbihu-da 6,6 metiru 
malaina dàngu punduku tailu mbungu la pinu tailu latana. 
16La pinduna lupangu-ma tunya tera dimbaku 9 metiru, tera linangu 
tamainangu na patinu wàngu lulu kamba hawulu kawuru, mbaü atu dàngu 
lulu kamba rara, dàngu ka pa-mananda wànya pa-hikungu. Ka pàtu wànya 
na tera pindu lupangu-ma pandoi patu mbungu punduku dàngu patu latana. 
17Mbuu ndàbada da kandutuku da maweli winggiru-nya na talora màta ka 
da-pandetungu dua wikida wàngu pakànangu àmahu bara; da ketuda 
lupangu-ma àmahu baraha tàka da latada wuduha. 
18Na liru la winggiru-na na talora 44 metiru malaina, na mbàlaru-na 22 
metiru-na tàka na janggana 2,2 metiru-na. Na liruna pa-pandoi welingu la 
tera linangu tamainangu-ya tàka da latana wuduha. 
19Mbuu ndàbada da pawàngu ba paloku daa la Maü, mbuu ndàbada da 
kandutuku-na na Maü dàngu ndumana na liruna lupangu-ma pa-pandoi 
welingu la wuduha,” wàna. 

Na huri paloku-ha da palita 
(Part. 24:1-4) 

20“Paràha-nya na tau Ihirailu ka nangàndi mina haitungu manda ningu 
koruna dàngu mahàmu halawàla ndumana na palita la Maünggu, ka peku 
pakehi-nya dàngu ka naroka pangalangu. 
21I Harungu dàngu da anana màta ka da-paloku-ya na palita piti weli malingu 
lundu la mbaru la pangia ngia paningga Nyungga, la hambeli tera 



233 

 

 
Na Huratu Matua 

© 1995, Indonesian Bible Society. 
 

 
 

 

 

 

papahàngalungu la hangga Pàti Pa-ràndingu. Na pareta nuna nawà-manya 
bàdi lundu nu - nu paraï tau Ihirailu dàngu wàla wuana,” wàna. 

Luhu 28 

Da paki ratu 
(Lu. 39:1-7) 

1“Paaunya i Harungu, ayamu, dàngu da anana i Nandàpu, i Ambihu, i 
Eliahàru, dàngu i Itamàru, leha-maha nyuda ka daratu, matanggu lumungga 
Nyungga. 
2Pandoi-nya paki ratu i Harungu, ka pekuna ba ràka patembi-ya ba itaya. 
3Paau ndàbanja da mapingu pautu da pambàda wuanggu pamàhi wàngu. 
Paràha-nja ka dautu-nya pakina i Harungu, ka lehaya la palumu-ngga 
Nyungga ba ratuya. 
4Paràha-nja ka da-pandoi nggàbi kuru, eputu, kalembi pahàlangu, kamenja 
pa-pahikungu, tera lenju dàngu boru bànggi. Nuda da paki ratu lupangu-ma 
da-pandoi-ha ndumana i Harungu ayamu dàngu da anana, ka peku lumu-
dangga ba ratuha. 
5-6Nuda da paki lupangu-ma ka da-pandoi-ha welingu la tera hawulu kawuru, 
mbaü atu dàngu rara, lulu àmahu rara dàngu linangu tamainangu. Hinggilu-
na nu lupangu-ma na eputu ka pa-mananda wànya pa-hikungu. 
7Dua walangu liku kundu pa-hawaritu wànya na eputu utu-maya la hingina. 
8Hawalangu boru bànggi patinu ma-tànahu, na hamana na tera nuna ka 
utunya la eputu ka da-pambulungu. 
9-12Piti dàmbu watu tawuru ndalima. Himbu matuku àmahu, na mamàhi la 
pa-huratu la watu nuda da tamuda da tau hakambulu madua da anana i 
Yakupu tundunya na pa-ndàkingu dedida, nomu tamu la nimbihu watu. Hàla 
da watu tawuru nuda ba dàmbuda tunya nggàpi àmahu rara ka tuha la liku 
kunduna na eputu ka jiaha da tanda panamu wànja da hakambulu dàmbu 
kabihu Ihirailu. Ba tuna nu nyuna i Harungu ngàndi-nanjaka da tamuda la 
kunduna, hi lupa Nyungga, MIRI, naingu-na padua nanamu-nggunja nyuda. 

13Hinggilu-da nuda da nggàpi àmahu rara ba dàmbuda 
14lupangu pandoi-mbu bàdi dua walangu halaku lulungu àmahu rara ihi 
mbàngina paputi likungu, ka tuha nuda la nggàpi àmahu rara,” wàna. 

Na nggàbi kuru 
(Lu. 39:8-21) 

15“Pandoi-nya na Ratu Bokulu hau nggàbi kuru na papaki-na la rehi ka kupi 
wànya na pawuku-na i Ala jàka wàna. Na pawàngu ba utuya dàngu na 
pahikungu-na na nggàbi kuru màta ka hamada da pawàngu ba utunya dàngu 
na pahikungu-na na eputu. 
16Na hadana na-palarangu dàngu pa-làpitu padua-ya, na nunjuna dàngu na 
ndàbaru-na 22 hiti-metiru-na. 
17Tunya patu ndalaru watu mata tawuru na nggàbi kuru. La ndalaru 
kawunga watu ndalima, watu topahu dàngu watu bainduri ma-paninu. 
18La ndalaru padua wàna watu njàmurutu, watu nilamu, dàngu watu itangu. 
19La ndalaru patailu wàna watu lanjuandiru, watu akiku dàngu watu wàla 
mbunguru. 
20La ndalaru papatu wàna watu piruhu, watu yakutu dàngu watu ràtuna 
wingiru wàla. Nuda da watu da ma-hakambulu dàmbuda lupangu-ma ka 
hondu wànja àmahu rara. 
21La nimbihu watu mata tawuru lupangu-ma huratu-nya tamuna na haàtu 
anana i Yakupu ka jiaha da tanda panamu wànja da kabihu - kabihu Ihirailu. 
22Pandoi-nya nuna na nggàbi kuru dua walangu halaku lulungu àmahu rara 
ihi mbàngina na-paputi likungu. 
23Pandoi-mbunya dàmbu kara àmahu rara ka tuha la hupu ditana hapapa - 
hapapa na nggàbi kuru 
24hàla patama-nja nuda da halaku lulungu àmahu rara la kara àmahu kawai. 

25Da hupu hapapa-da da halaku lulungu lupangu-ma pahondu-ha la nggàpi 
da madàmbu-da, ka peku panua-nya na nggàbi kuru la liku kundu eputu la 
hangga. 
26Hili pandoiki-nya dàmbu kara àmahu rara, hàla tuha la nggàbi kuru la 
hupu wawa mangia dalu manggàna-ya na eputu. 
27Hàlaka nu, pandoi-kinya dàmbu kara àmahu rara dàngu tuha la hangga 
dua walangu liku kunduna na eputu la ngia pa-pahàmburu-na na utuna, la 
dita boru bànggi tera tamainangu. 
28Da karana na nggàbi kuru lupangu-ma ka panua wànya liku kawuru la 
karana na eputu ka peku pa-daingu-na na nggàbi kuru la dita boru bànggi 
dàngu ka àmbu na-pahàlangu. 
29La rehi tamana i Harungu la pangia matua, lupangu-ma natama ngàndiha 
da tamuda da hakambulu dàmbu kabihu Ihirailu da pa-huratu la nggàbi 
kuruna, ka pekuna Nyungga, MIRI, ba kunamu mànuya na banjaru-nggu. 
30Tuha da Urimu dàngu Tumimu daa la nggàbi kuru na papaki-na i Harungu 
jàka na-hurungu lai Nyungga. La re - rehi tungu nu lupangu-ma napàki mànu 
nggàbi kuru, ka peku pi wànanya na pawuku-nggu la banjaru Ihirailu,” 
wàna. 

Da paki hauda da ratu 
(Lu. 39:22-31) 

31“Na kalembi pahàlangu na papaki la pinu eputu lupangu-ma mbuu 
ndàbana ka pa-pandoi welingu la tera hawulu kawuru-ya. 
32Na mbowa nggoruna pautu patapu-nya tera pa-tinungu ka àmbu namuda 
pa-kahira. 
33-34La halinggi winggiru wawana tunya pa-manandangu wàna ba hama wua 
ndalima-ha welingu la tera hawulu kawuru, mbaü atu dàngu rara, pahena - 
pahenaku-nja ana katàngu àmahu rara. 
35Na kalembi pahàlangu nuna lupangu ka napaki-ya i Harungu jàka talànga 
paloku-nanya na paratu wàna. La rehi hurungu-na la hangganggu la Rowa 



236 

 

 
Na Huratu Matua 

© 1995, Indonesian Bible Society. 
 

 
 

 

 

 

Matua dàngu jàka jiaya na rapa luhuna welingu lai nu, napa parongu-
mahaka duda da linguda da ana katàngu, ka àmbu nameti. 
36Pandoi hau tabilu àmahu rara ihi mbàngina dàngu lai nu ka huratu-nya, 
‘Pa-panuda-nya ndumana i MIRI,’ ka wàna. 
37Hondu wànya liku kawuru nuna la tera lenju. 
38Na tabilu àmahu rara nuna màta ka natuya i Harungu la kaba matana, ka 
pekuna Nyungga, MIRI, la paorangu panggepi-ha da hunggu maraku mbuu 
hàlada da pangàndi-na na tau Ihirailu lai Nyungga, jiapakai ka mbàda 
wundada manjala nu ba dangàndi hunggu maraku. 
39Na kamenja-na i Harungu lupangu-ma ka tera patinu wàngu linangu 
tamainangu-ya. Pandoi-mbunya hawàla tera lenju welingu la linangu 
tamainangu dàngu boru bànggi pa-hikungu. 
40Pandoi-nja kamenja, boru bànggi dàngu tera lenju da anana i Harungu, 
màta ba itaha ka ràka patembi-ha. 
41Panggàna-nja da paki nuda lai Harungu angumu paluhu dàngu da anana. 
Katua wànja mina haitungu; ba tumunja nu pa-katua-haka dàngu pa-
pahinggilu-haka la palumu-ngga Nyungga ba ratuha. 
42Hàla utunja hakalaki kababa tera linangu, na malaina welingu la bànggi 
lundu la winju ka da-pandàbingu da ihida da ràka panda ita. 
43Da hakalaki nuda màta ka dapaki mànuha la rehi tamada la Maünggu jàka 
ndia ba dalihi-nya na ngia pawotu maraku ba da-paloku-ya na pa-lumungu 
na ngera ratuda la Rowa Matua, ka àmbu da meti wànya ba itaha da ihida 
da ràka panda ita. Na kalaratu yiana na-padaingu ba nawànya i Harungu 
lupa da wàla wuana,” wàna. 

Luhu 29 

Na kalaratu ba katua-ha i Harungu dàngu da anana la paratu 
(Part. 8:1-36) 

1“Tuna nu ba katua-ha i Harungu dàngu da anana ka peku lumu-dangga 
Nyungga ba ratuha. Piti heu hapi mini kamboka-na dàngu dua ngiu mbimbi 
bumbu na manda ningu nyurangu. 
2Welingu la kanguta marihi hàmu, pandoi pa-haürungu panda tungu muru. 
Hawiangu na pa-haürungu lupangu-ma ka pandoi roti patungu mina 
haitungu, hawiangui panda tungu mina, dàngu na rihina pandoi-ya kanguta 
pado - dohangu mina. 
3Tuha la mbola ka mangeji-ngganja dàngu nuda da kameti hapi mini lupa da 
mbimbi bumbu dua ngiu. 
4Paràha-nja i Harungu dàngu da anana ka damai la pindu Maünggu dàngu 
ka dabaha wikida. 
5Panggàna-nja da paki ratu lai Harungu: kamenja, eputu, kalembi pahàla-
ngu ma-pandàbi-nya na eputu, na nggàbi kuru dàngu na boru bànggi. 
6Wotunya na tera lenju la katiku-na dàngu ka hindiku-nya na tabilu àmahu 
rara la tera lenjuna, na maningu huratungu, ‘Pa-panuda-nya ndumana i 
MIRI,’ ba wàna. 
7Pitiya na mina pa-katua wàngu, kau burinya la katiku-na, kau katua-ya. 
8Hàlaka nu, paràha-nja da anana ka da-hurungu, ka pahaunja kamenja 
9dàngu ka paboru-nja boru bànggi, hàla ka wotunja tera lenju la katiku-da. 
Tuna nu na huri ba katua-ha i Harungu dàngu da anana. Nyuda dàngu da 
wàla wuana lupangu-ma dalumu-ngga Nyungga ba ratuha lundu nu - nu. 
10Tunaka nu lupangu-ma kau ngàndiya na hapi mini la hangga Maünggu. 
Lupangu-ma i Harungu dàngu da anana da-padàmbaku-nja da limada la 
katiku-na nuna na banda. 
11Rupuya nuna na hapi la hangganggu, la pindu Maü. 
12Piti hawiangu riana na hapi kau doha wànja limamu da kaduna na ngia 
pawotu maraku. Na rihina na ria lupangu-ma kau buriya la lumbu ngia 
pawotu maraku. 

13Hàlaka nu piti ndàbaya na aparu-na na ma-palàmbaru-nya na ihi kambuna, 
hawiangu na marihi hàmu la etina dàngu da wua kadalu-na pa-kariangu 
mbokana, tu hàlaha nuda la pinu ngia pawotu maraku ka tunuha ka hunggu 
maraku-ha lai Nyungga. 
14Na toluna, na manula-na dàngu na tanai-na nuna na hapi mini lupangu-ma 
ka tunuha hu lua la hambeli ngia pa-pamaüngu. Nuda jia-haka da hunggu 
maraku pa-jàmangu wàda da njalada da ratu. 
15Tunaka nu pitiya na heu welingu la mbimbi bumbu da madua ngiuda. I 
Harungu dàngu da anana lupangu-ma da-padambaku-nja da limada la pinu 
katiku-na nuna na banda. 
16Hàla rupuya nuna na mbimbi, pitiya na riana ka buriya la patu karaha-na 
na ngia pawotu maraku. 
17Nuna na mbimbi bumbu lupangu-ma ka da - datuya. Na ihi kambuna dàngu 
na winjuna lupangu-ma ka bahaha dàngu ka tuha la pinu katiku-na dàngu la 
pinuda hawiangu da pambàda datu. 
18Wotu hàlaya nuna na mbimbi bumbu la pinu ngia pawotu maraku ka tuya 
kameti maraku patunu. Na hiritu-na na hunggu maraku na hàmu wànya na 
etinggu. 
19Hili pitiyai na heu na mbimbi bumbu, nu na mbimbi bumbu ndumana na 
lii katua. Paràha-nya i Harungu dàngu da anana ka da-padambaku-nja da 
limada la katiku-na na banda. 
20Rupuya nuna na mbimbi bumbu, piti hawutu riana na mbimbi ka perinya 
la ruu kahilu kawana-na i Harungu dàngu da anana, la wua lima bai kawana-
da dàngu la wua wihi bai kawana-da. Na rihina na naria lupangu-ma kau 
buriya la patu karaha-na na ngia pawotu maraku. 
21Piti hawutu ria na maninya la pinu ngia pawotu maraku dàngu hawutu 
mina pa-katua wàngu, hàla paiharu-nya i Harungu dàngu da anana, hamanai 
da pakida. Ba tuna nu na huri nuna i Harungu dàngu da anana hamanai da 
pakida ba pa-pahinggilu-haka ndumanggu Nyungga. 

22Pitiya na mbokana nuna na mbimbi bumbu, na kikuna na maningu 
mbokana, na aparu-na la pinu ihi kambuna, hawiangu na mahàmu halawàla 
welingu la etina, da wua kadalu-na pa-kariangu mbokana, dàngu na winju 
kawana-na. 
23Welingu la mbola roti na pambàda marakuda-ngga, piti hau roti welingu 
la hamata - hamatangu: hau na pa-pandoi wàngu mina haitungu, hau panda 
tungu mina dàngu hau kanguta. 
24Bànjalu-ha nuda mbuu ndàbada da pangangu la limana i Harungu dàngu 
da anana dàngu paràha-nja ka datema pahangga-nja nuda lai Nyungga ka 
tuha hunggu maraku patema. 
25Hàla pitiha nuda da roti welingu lai nyuda ka tunuha la pinu ngia pawotu 
maraku, la pinuda da kameti maraku patunu. Na hiritu-da nuda da hunggu 
maraku nahàmu wànya na etinggu. 
26Pitiya na kakauna na mbimbi bumbu dàngu ka maraku-ngganya tuya 
hunggu maraku patema lai Nyungga. Nuna jia-yaka na ndumamu. 
27Nu la lii katua ratu, na kakauna dàngu na winjuna na mbimbi bumbu na 
pawàngu la lii nuna lupangu-ma ka maraku wànja ka maraku patema-ha lai 
Nyungga dàngu ka kahika-ha ndumada da ratu. 
28Yiana-ya na botangu-nggu na panda peku pa-panjilu-nya: Ba jiaya na 
hurungu-na na banjaru-nggu pangàndi kameti maraku papeku, na kakauna 
dàngu winjuna na banda jia-haka da ndumada da ratu. Nuna-duyaka na 
hunggu maraku-na na banjaru-nggu lai Nyungga. 
29Da paki ratuna i Harungu lupangu-ma ka pamangu-nja da anana, ka peku 
paki-danya la rehi katua-ha. 
30Na anana i Harungu na maratu hiluya na amana dàngu na matama la 
Maünggu la pa-paloku-ya na pa-lumungu la Rowa Matua lupangu napaki-
maha bàdi da paki nuda la dalu pihu mbua lodu. 

31Pitiya na toluna na mbimbi bumbu na pawàngu la lii katua-ha i Harungu 
dàngu da anana, manahu-ya nuna na tolungu la hau pangia matua. 
32Na tolungu nuna lupangu dangaa-manya bàdi la ngaru pindu Maünggu, ka 
dangaa wànja da roti da marihi la mbola. 
33Lupangu dangaa-manja bàdi da pangangu da pa-maraku wàngu la lii 
jàmangu njala nu la rehi katua. Mbulungu da ratua da mapeku pangaa-nja 
da pangangu da pambàda panuda-ngga Nyungga. 
34Jàka ningupa marihi nuda da tolungu dàngu da roti hadangu harii, nuda 
da marihi lupangu tunu pambuta-maha bàdi dàngu nda ukua pangaa-nja ba 
mbàda pa-pahinggilu-haka. 
35Na lii katua-ha i Harungu dàngu da anana lupangu la dalu pihu mbua 
loduma bàdi ba paloku-ya, hama tuna na pareta pambàda wua-nggunggau. 
36Nimbihu lodu lupangu-ma bàdi ka hunggu maraku wàngu heu hapi mini 
nduma pa-jàmangu wàngu njala. Wànya na kameti maraku nuna ba pa-
matua-ya na ngia pawotu maraku. Hàla na ngia pawotu maraku kau pamina 
wànya mina haitungu ka panuda-ngganya ndumanggu Nyungga. 
37Paloku tuna nu nimbihu lodu la dalu pihu mbua lodu. Jia-duyaka hi na-
matua nggubulu-na na ngia pawotu maraku, nggàra biaya na ma-hanggàna-
ya nuna na ngia pawotu maraku lupangu puli-manya bàdi lai MIRI, tàka jàka 
nggamu biaya na ma-jonggaru-ya, napa na-hanggàmaru wànya ruku 
mbangatu-na na matua-na,” wàna. 

Hunggu maraku nimbihu lodu 
(Di. 28:1-8) 

38“Nimbihu lodu lundu nu - nu la pinu ngia pawotu maraku lupangu-ma ka 
wotu hunggu maraku dua ngiu mbimbi mahau ndauda. 
39Na heu ndumana na hunggu maraku mbaru, tàka na heui ndumana na 
hunggu maraku malingu. 
40Karia-na na ana mbimbi na hunggu maraku mbaru, lupangu-ma wotu 
hunggu maraku hau kilu taringgu mahàmu halawàla pa-pakorungu hau 

litaru mina haitungu manda ningu koruna. Hinggilu-nai nuna hau litaru 
angguru-mbu. 
41Na ana mbimbi nduma hunggu maraku malingu, lupangu-ma na huri 
maraku-nya ka hama-manai, ba pa-karia-nya taringgu, mina haitungu dàngu 
angguru. Na hiritu-na na hunggu maraku patunu na hàmu wànya na etinggu. 
42Na pangalangu-na lundu nu - nu, nuna na hunggu maraku patunu lupangu-
ma pawotu-ya la hangganggu la pindu Maünggu. Lai nu Nyungga ba ku-
pahàmburu dànya na banjaru-nggu dàngu ba ku-pabanjaru dànggamu 
nyumu. 
43Lai nu Nyungga ku-pahàmburu dànya na banjaru Ihirailu, na handaraku-
nggu ba ningga lai nu, jiaya na ma-pamatua-ya na pangia nuna. 
44Napa Nyungga ku-pamatua-ya na Maünggu dàngu na ngia pawotu maraku. 
I Harungu dàngu da anana napa ku-pahinggilu-ha welingu la tau hawiangu, 
ka dalumu-ngga Nyungga ba ratuha. 
45Napa Nyungga nimangga la honga banjaru Ihirailu, tàka hi da Alangga 
Nyungga. 
46Napa nyuda dapinya ba Nyungga na MIRI Alada nyuda na ma-karia-nja 
paluhu welingu la Mehiru, ka peku ngiangu-nggu la padua-da nyuda, 
Nyungga-maka MIRI Alada nyuda,” wàna. 

Luhu 30 

Na ngia pawotu maraku ngia patunu dupa 
(Lu. 37:25-28) 

1Nahili panii i MIRI lai Muha, “Pandoi hau ngia pawotu maraku ngia patunu 
dupa welingu la ai akahia. 
2Na hadana lupangu-ma ka na-palarangu; na nunjuna dàngu na ndàbaru-na 
nimbihu-da 45 hiti-metiru-da, tàka na janggana 90 hiti-metiru-na. La patu 
mbua kabihu-na kau pandoi-nya kaduna na ma-panuangu dàngu na ngia 
pawotu maraku. 

3La mangia dita, jia ndàbaha da patu mbua karaha-na dàngu da kaduna 
lupangu-ma kamburu wànja àmahu rara ihi mbangina dàngu ka tunya 
nggàpi àmahu rara winggiru-na. 
4Pandoi-nya dàmbu kara la wawa nggàpina hapapa - hapapa ngia pa-pahau-
nja da ai dukuna na ngia pawotu maraku. 
5Da ai duku lupangu-ma ka pandoi-ha welingu la ai akahia dàngu kamburu-
nja àmahu rara. 
6Bànjalu-ya nuna na ngia pawotu maraku la hambeli tera pa-tiwalungu la 
hangga Pàti Pa-ràndingu, na ngia pa-pahàmburu dànggunggau nyumu napa. 
7Nimbihu mbaru i Harungu ba namai pa-paloku-ha da palita, lupangu-ma ka 
natunu dupa hiritu la pinu ngia pawotu maraku nuna. 
8Na matuna nu lupangu-ma ka nawà-manyai ba namai pa-paroka-ha da 
palita la malingu. Na hunggu maraku wàngu dupa tungu nu màta ka nawa 
mànunya lundu ngeru - ngeru. 
9Àmbu maraku wàngudu la pinu ngia pawotu maraku nuna dupa pa-hiringu, 
kameti banda jàka ndia pa-mangejingu; màtangu-mbu paburi-nya wai 
angguru la pinuna. 
10Handàkangu hau ndaungu lupangu-ma i Harungu na-paloku-ya na lii 
hawari ngia pawotu maraku, ba nawàngu pa-paiharu-nja wai ria banda 
kameti maraku jàmangu njala nu da patu mbungu kaduna na ngia pawotu 
maraku. Na matuna nu lupangu-ma na-pangala tilangu ba wànya nimbihu 
ndaungu lundu pirangu bia. Nuna na ngia pawotu maraku lupangu-ma na 
matua nggubulu-na dàngu ka panuda-ngganya ndumanggu Nyungga,” wàna. 

Da pawotu nduma Maüna i MIRI 

11I MIRI napanii-nya i Muha, 
12“La rehi paloku-ya na diha nggubulu nimbihu-na na mini lupangu nawotu-
ma bàdi lai Nyungga àmahu palohu pa-pahàla wàna wikina, ka àmbu 
nanggàna-ya ura pàda nu ba talànga paloku-ya na diha nggubulu. 

13Nimbihu-na na tau na matama la diha nggubulu, lupangu na-wuangu-ma 
bàdi àmahu tundunya na pabota hama bilana na pakàli wàngu la Maünggu, 
nuda nu jia-haka da hunggu pa-panuda-ngga Nyungga. 
14Nimbihu-na na tau na padiha nu la diha nggubulu, jia-duyaka na mini na 
mambàda dua kambulu ndauna jàka ndia rihi kai lupangu na-wuangu-ma 
bàdi hunggu panudangu tungu nu. 
15Na tau na mawulu ka lupangu nawua pa-rihingu bàdi nda wànda-a, tàka 
na tau mila àmbu nawua pa-wawangu-du, nu la rehi wuangu-da àmahu 
palohu pa-pahàla wàda wikida. 
16Pahuru-nja da àmahu nuda la banjaru Ihirailu, kai paloku wànya na lii pa-
lumungu la Maünggu. Mbuu ndàbada nuda jia-haka da àmahu palohu pa-
pamara wàda wikida, tàka Nyungga duku jiangu-ma napa ba kunamu 
mànuya la pakuru mangganja nyuda,” wàna. 

Na karaba wudu 

17I MIRI napanii-nya i Muha, 
18“Pandoi hau karaba wudu, tàka na latana ka wudu-mayai. Tuya nuna na 
karaba la manggawa Maü dàngu ngia pawotu maraku, hàla ka paihi-nya wai. 
19Nuna na wai ndumada i Harungu dàngu da anana ka dabaha wàngu lima 
dàngu wihida 
20-21ba ndedi da tama la Maü dàngu la palihi-nya na ngia pawotu maraku ba 
dangàndi kameti maraku patunu. Na kalaratu nuna lupangu-ma ka danunju-
ya nyuda dàngu da wàla wuada lundu nu - nu,” wàna. 

Na mina ba lumungu lii 

22I MIRI napanii-nya i Muha, 
23“Pitiwa rungu marihi hàmu, 6 kilu muru maningu waingu, 3 kilu kaninggu, 
3 kilu tibu hiritu, dàngu 6 kilu ai mbii kati. 
24Mbuu ndàbada pa-timbangu-ha tundunya na timbangu na pakàli wàngu la 
Maünggu. Bonja wànya 4 litaru mina haitungu, 

25pandoi mina palumu wàngu lii, pakoru-nja hama tuna na mina mbii kati. 
26Jiaha nuda da pawàngu bai katua-ya na Maünggu, na Pàti Pa-ràndingu, 
27na menja dàngu mbuu ndàbana na pamàtu wàna, na tandai palita dàngu 
na pamàtu wàna, na ngia pawotu maraku ngia patunu dupa, 
28na ngia pawotu maraku pangia kameti maraku patunu dàngu mbuu 
ndàbana na pamàtu wàna, lupa na karaba wai dàngu na latana. 
29Tuna nu na pawàngu bàdi bau panuda-nggaha Nyungga mbuu ndàbada 
nuda ka peku matua-da mbuu ndàbada. Nggàra biaya na ma-jonggaru-ya 
nuna na ngia pawotu maraku lupangu wua-ngganya bàdi Nyungga MIRI, 
dàngu nggàmu biaya na ma-jonggaru-ya napa na-hanggàmaru ruku 
mbangatu-na na matua-na. 
30Katua-mbuya i Harungu anguda anana ka peku undungu-na na pakata-da 
ba ratuha malumu-ngga Nyungga. 
31Pekanya na banjaru Ihirailu, nuna na mina palumu wàngu lii ba pa-
panudangu lai Nyunggaya lundu pirangu bia. 
32Na mina nuna nda uku paburi-nya la àtalu tau bia. Àmbu pandoi-du mina 
ma-hamangu ba nawàngu pa-pakorungu tungu nu. Nuna mina matua-ya, 
dàngu reki-maya ba ma-matua-ya. 
33Na tau na ma-pandoi mina ma-hamangu, jàka ndia na matunya na tau na 
manda ratu, nyuna nda pareki-ayapa ba anggota banjaru-nggunya,” wàna. 

Na dupa 

34I MIRI napanii-nya i Muha, “Pitiwa ma - màtu rungu ma-pahama dangu, 
nu da rutuhu kàhi, da tàda njaki, da rutuhu ai mbii kati dàngu dupa weli 
wingungu. 
35Wànja nuda mbuu ndàbada ka pandoi pakoru-nja patuu dupa mambii kati. 
Bonjanya mehi ka na-padaingu ba ihi mbàngi-nanya bai wànya lai Nyungga. 
36-37Hawiangu welingu la dupa nuna lupangu-ma bai pa-kangudahu-ya. 
Ngàndiya nuna la Maünggu, ka wewaru-nya la hangga Pàti Pa-ràndingu. Na 

dupa nuna lupangu-ma kareki-ya ba ma-matua-ya na pa-panuda-ngga 
ndumanggu Nyungga. Àmbi pandoi-du dupa pa-pakorungu wàngu rungu ma-
hamangu nduma wikimi nyimi. 
38Nggamu ma-pandoi mbii kati ma-hamangu, nda pareki-ayapa ba anggota 
banjaru-nggunya,” wàna. 

Luhu 31 

I MIRI Ala ba napindi mapingu pawulu Maü dàngu na pamàtu wàna 
(Lu. 35:30–36:1) 

1I MIRI napanii-nya i Muha, 
2“Nyungga kupindi-yaka i Mbahaleyilu anana i Uri umbuku-na i Huru 
welingu la kabihu Yahunda, 
3dàngu kuwua-nyaka na mbihanggu. Nyuna kuwua-nya kanandingu ma-
jàngapu, màpi dàngu pa-duluku wàna la paràma hangia - hangia na ma-
manandangu: 
4la pa-pandoi hahaya la kanandingu wàngu hupu pinguna la patuku àmahu 
rara àmahu bara dàngu wudu; 
5la padeli watu mata tawuru ka pa-mananda-nya; la pa-huratu ai dàngu la 
paràma hangia - hangia ma-manandangu. 
6I Ahuliapu anana i Ahihamàku welingu la kabihu Ndàngu mbàda pindi-
nggunyaka ka na-pambapa dànya. Kuwua-mbunja pamàhi wàngu nda ningu 
hamada da tukangu mapingu ka da-ngalangu pa-pandoi-ya jàka nggàra biaya 
na pareta pawua-nggunja: 
7na Maünggu, na Pàti Pa-ràndingu dàngu nggàbina, dàngu mbuu ndàbada 
da ihina na Maü, 
8na menja dàngu da pamàtu wàna, na tandai palita àmahu rara ihi mbàngina 
dàngu da pamàtu wàna, na ngia pawotu maraku na ngia patunu dupa, 
9na ngia pawotu maraku pangia kameti maraku patunu dàngu mbuu 
ndàbada da pamàtu wàna, na karaba wai dàngu na latana, 

10da paki da pa-lumungu wàna i Harungu dàngu da anana, da papaki-da ba 
talànga paloku-danya na paratu wàda, 
11na mina palumu wàngu lii dàngu dupa mbii kati ndumana na Rowa Matua. 
Nuda mbuu ndàbada lupangu-ma da-pandoi-ha, nunju pawingu-nya na pa-
paita-nggunggau nyumu,” wànanya. 

Na Hambatu, na lodu hangahu 

12I MIRI nawua-nya pareta i Muha, 
13la pa-pakada-nya la banjaru Ihirailu, “Mbabunya na lodu Hangahu, na lodu 
na pambàda kawuku-nggu ba lodu hangahu-ya. Lundu nu - nu na lodu nuna 
jiaya na lodu maràngga pangàdangu-nda nyimi dàngu Nyungga, ka peku 
piminya Nyungga ba MIRI-ka, dàngu ba mbàda panjadi-nggunggaika banjaru 
wikinggu. 
14-15Na lodu hangahu nuna lupangu-ma kai tembiya ba lodu matua-ya. Nyimi 
kuwua-nggai nomu mbua lodu paràma wàmi, tàka na lodu papihu wàna lodu 
bokulu-ya na pa-panuda-ngga ndumanggu Nyungga. Nggamuya na manda 
tembiya, tàka hi ràma bia-nanya la lodu nuna lupangu-ma pa-hukungu 
metiya bàdi. 
16Na banjaru Ihirailu lupangu dambabu-manya bàdi na lodu nuna lundu ana 
umbuku-da ba jiaya na tanda pa-ràndingu. 
17Na lodu nuna pa-daingu-mananya ba lodu maràngga pangàdangu-ya la 
banjaru Ihirailu dàngu Nyungga, nadu Nyungga MIRI, ba mbàda padika-
nggunyaka na awangu dàngu na tana la dalu nomu mbua lodu, tàka la lodu 
papihu wàna hi ku-pànjangu paràma dàngu hi ku-hangahu,” wàna. 
18Ba nahàla-ka papanii dànya i Muha la pinu Palindi Hinai, nawua-nyaha i 
Muha paraïna i Ala da watu pipi da madàmbu-da da ngia pa-tulihu-naha i 
Ala da lii pareta-na. 

Luhu 32 

Na hapi àmahu rara 
(Bel. 9:6-29) 

1Ba naita-yaka paraï banjaru Ihirailu ba lalu mandaiya i Muha ba nda napuru 
ndoku welingu la palindi, tàka ba hanii bia-napa lai nu, langgungguru-
danyaka i Harungu hi dapanii dànya, “Nda tapi ndoku-nyapa nàhu jàka nggi 
- nggikina i Muha, na ma-karia-nda paluhu welingu la Mehiru; ba tuna 
pandoi-nggàmawa kamàla ala mairu ngàndi-kama,” wàda. 
2Ka panii-nanyaka i Harungu lai nyuda, “Pukalu-ha da pula àmahu rara 
papaki-da da papaha-mi dàngu da anami,” wànanja. 
3Ka pukalu-dahaka da pula àmahu rarada haàtu - haàtu hi dangàndi-ha lai 
Harungu. 
4I Harungu na pitiha nuda da pula, hi nalala-ha, hàla hi naburi-ya la watu 
ngia pawulu-ya ba nawulu-ya na hau kahala hapi àmahu rara. Ka panii-
nanyaka nuna na banjaru, “Ha Ihirailu, yiana-yaka na kamàla alanda na ma-
karia-nda paluhu welingu la Mehiru!” wàda. 
5Hàla i Harungu na-pahada-nya na hau ngia pawotu maraku la hangga 
kahala hapi àmahu rara hi na-pakada-nya, “Haromu remi-ndanya ka ta-
maraku-nya i MIRI,” wàna. 
6Hadangu harii la mbaru hada rudungu, da tau Ihirailu ngàndi-danyaka ba 
pi - pira ngiuda da banda patuu kameti maraku patunu, dàngu ba pi - pira 
ngiuda da patuu kameti maraku papeku. Mandapu ngangu ngunungu-
danyaka, hàla hadangu-danyaka la pa-hanggela hawola. 
7Ka panii-nanyaka MIRI lai Muha, “Puru pa-renggangu, nadu na banjaru-mu 
na pairu ngàndimu paluhu welingu la Mehiru ba wunda-danyaka ma-akatu. 
8Nyuda da-hiliru-ka welingu la pareta - pareta-nggu. Nyuda da-pandoi-ka 
kahala hapi àmahu rara palala, hàla hi da-maraku-nya dàngu hi dangàndi-
nya kameti maraku patunu. Napanii-da ba nuna-yaka na kamàla alada na 
ma-karia-nja paluhu welingu la Mehiru. 
9Ku pimanya na banjaru yiana ba lalu mbana malihu katiku-ya. 

10Àmbu kamangu-du pa-dimbaku-ka. Nyungga nu hàngga-manggu-nyaka 
dàngu màta ka pamolu-nja wàngguka. Tàka nyumu dàngu da wàla wuamu 
napa ku-panjadi-kau hau banjaru bokulu,” wàna. 
11I Muha na-kamahi-nya i MIRI Alana, “Dou MIRI, nggiki-naika hi tumunu? 
Ka nda Nyumu ma-pamara-ha welingu la Mehiru bau wàngu mbiha 
mendimu dàngu kodi màkamu? 
12Jàkau pamolu-nja, panii wàngu-nanyaka na tau Mehiru, hiu iru ngàndiya 
yiana na banjaru ka pameti-ha la ma-palindingu dàngu ka pamolu ailulu-nja 
wàna, jiangu-maka ba wàda. Màtangu àru patumu nu, ou MIRI, panjilu 
àrunya na pawuku-mu dàngu àmbu pa-hanggàmaru-duya na banjaru yiana. 
13Pangàda-nja da atamu i Ambarahàmu, i Ihàku dàngu i Yakupu. Namuya 
bau paràndi wàngu harangu la pawua-nja wàla wuada hama dangu kandunu 
la awangu, dàngumbu mbuu ndàbana na tana paràndi-munja ba manguda 
da wàla wuada lundu nu - nu,” wàna. 
14Ka panjilu-nanyaka i MIRI na pawuku-na dàngu nda na-pangala-anyapa na 
pangàdungu-na la pa-handàuni-nya ura pàda na banjaru nuna. 
15Puru beli-nanyaka i Muha welingu la palindi ba dàngu ngàndi-nanja ba 
dàmbuda da watu na ngia pa-tulihu-ha da pareta-na i Ala la mbeli mbapada. 
16I Ala wikima na ma-pandoi-ha nuda da watu dàngu na ma-tulihu-ha lai nu 
da lii pareta-na. 
17Ba talànga puruna nu, rongu-nanyaka paraïna i Yuhua da tau Ihirailu ba 
dawa - wara hi napanii-nya i Muha, “Ningu kanyaüru pabera la ngia pa-
pamaüngu,” wànanya. 
18Napaya i Muha, “Ba wàngu parongu-ya nda hama tuna paoingu talu-aya 
dàngu nda kaladaku kàku-aya; nuna nu talia nggoru tau maludu-ya,” hi 
wàna. 
19Ba na-mareni-nyaka na ngia pa-pamaüngu nyuna i Muha ita-nanyaka na 
kahala hapi àmahu rara dàngu na tau dangu ba talànga renjana, ka mbeni-

nanyaka. Lai numa la karaha palindi i Muha ba na-dànjaku-nja da watu 
pangàndi-na hi lupa dambera kaha - habàru. 
20Tunaka nu piti-nanyaka na kahala hapi na pa-pandoi-da da tau Ihirailu, hi 
nalala-ya, hi nabaiya hi lupa namija hama kumburu tanaya, hàla hi na-
pakoru-nya la wai. Tunaka nu na-paràha-nya na tau Ihirailu paunu-nya. 
21Hi napanii lai Harungu, “Nggiki-danggau hi lupa upahia bianja pawunda 
njala bokulu?” wànanya. 
22Nahema i Harungu, “Àmbu hàngga ni-dungga nyungga; ba pi wiki-
mamunja da tau yiada ba da-patidungu la pawunda ma-akatu. 
23Na paniida lai nyungga, ‘Nda tapi-anyapa nàhu jàka nggàra ehina i Muha, 
na mambàda karia-nda paluhu welingu la Mehiru; jia ba tuna pandoi bia-
nggama kamàla ala mairu ngàndi-kama,’ wàda. 
24Hi ku-paràha-nja pa-wuangu-ha da ngaü àmahu rarada, hi dawua-nggaha. 
Mbuu ndàbada da ngaüda kutuha la epi, hi ninya yiana na kahala hapi!” 
wànaka. 
25I Muha na-pàdanya ba i Harungu-maka na ma-pahia-nya na banjaru 
Ihirailu hi beri njara maluhu welingu la okaya, hi lupa jia-haka da-pariki 
wàda da muhu. 
26Ka ndolaku-nanyaka la ngaru pindu bokulu ngia pa-pamaüngu hi na-
warangu, “Nggamuya na mapulu angunya i MIRI lupangu-ma ka na-hurungu 
nàmu!” wàna. Ka hurungu-nanyaka na kabihu Lewi hi da-winggiru-nya i 
Muha, 
27hi napeka-nja nyuda, “I MIRI Ala Ihirailu nawua-nggai pareta nyimi 
nimbihu-mi la pa-butuhu-ha da hapanda-mi, kai lakunya yiana na ngia pa-
pamaüngu, welingu la hau pindu bokulu lupa la hau pindu bokulu, dàngu 
kai pameti-ha da angu dedimi, da kandua-mi dàngu da lihi umami,” wànanja. 
28Da tau Lewi nunju-danyaka na paniina i Muha, nu la lodu nuna ràkangu 
tau 3.000 (tailu rata)-ya na mameti la banjaru Ihirailu. 

29Napanii i Muha la kabihu Lewi, “La lodu nàhu mbàda pa-hinggilu-minyaka 
na wikimi la panjadi ratu malumu-nya i MIRI bai wàngu pa-pameti-ha da 
nua da kalembi-mi, ka wua-nanggai-nyaka na kanyuru i MIRI,” wànanja. 
30Hadangu harii panii-nanyaka i Muha la banjaru nuna, “Nyimi yia mbàda 
wunda-mika njala bokulu. Tàka nàhu hili kandekalu-nggunyaka na palindi 
la pa-hurungu la hanggana i MIRI; mili kungala àru-kinya na jàmangu njala 
ndumami nyimi,” wànanja. 
31Ka hili lua-nanyaka i Muha pa-hurungu la hanggana i MIRI hi napanii, 
“Mbàda wunda-naka njala bokulu yiana na banjaru. Da pandoi kamàla ala 
àmahu rara. 
32Orangu àruki la pajàma-nja da njalada; jàka ndia-madu, podahu bia-yawa 
na tamunggu welingu la mbuku tau lurika,” wàna. 
33Nahema i MIRI, “Mbulungu da tau da mambàda njala lai Nyungga-a duku 
da pa-podahu-nggu tamuda welingu la mbuku nuna. 
34Lakuwa nàhu, dàngu kau iru ngàndiha nyuda la pangia na pambàda peka-
nggunggau. Na pa-palewa-nggu ka na-kapipi-kau nyumu, na nyuna napa 
natàka na rehina ba kuhuku-nja da tau nuda rukuda da njalada,” wàna. 
35Hàlaka nu, patàka-nanjaka ura pàda da tau nuda paraïna i MIRI rukuna ba 
dahàni-ya i Harungu pa-pandoi-nja kahala hapi àmahu rara. 

Luhu 33 

I MIRI na-paràha-nya na banjaru Ihirailu pa-dunjaku-nya na Palindi Hinai 

1Ka panii-nanyaka i MIRI lai Muha, “Dunjaku-nyawa na pangia yiana dàngu 
laku karia-nya na banjaru na pairu ngàndimu welingu la Mehiru kai laku la 
tana na paràndi-nggunja i Ambarahàmu, i Ihàku dàngu i Yakupu papohu-nja 
da wàla wuada. 
2Napa Nyungga ku-paràhangu haàtu papalewa pa-kapipi-kai nyimi. Napa 
Nyungga kunyara-ha da tau Kanaàngu, Amori, Heti, Perihu, Hewi, dàngu 
Yembuhu. 

3Tàka na nyuna Nyungga wiki nda ku-karia-anggai, ka àmbu ku-pamolu-
nggai nàhu la ànda, nadu ba banjaru ma-malihu katiku-kai nyimi,” wàna. 
4-6Tunaka nu i MIRI na-paràha-nya i Muha papeka-nya na banjaru Ihirailu, 
“Nyimi banjaru ma-malihu katiku-kai. Jàka era laku karia-nggunggai jiapa 
ka nda pira mandai-ana jiangu-maka ba ku-pamolu ailulu-nggai. Pukalu 
hàlaha da ngaümi, napa Nyungga ku-kawuku-ya jàka nggàraya napa na 
pawunda-nggu lai nyimi,” wàna. Ba darongu-yaka nuna na kanyàngi-na i 
MIRI, ka dira hawina-ha hama tuna tau ma-punangu wai mata ma-
hangginangu wai wiraha. Hàla pukalu-dahaka da ngaüda. Jia-duyaka la 
hambeli dunjaku-danya na Palindi Hinai, nda nahili tu-apa ngaüna na 
banjaru Ihirailu. 

Na Maüna i MIRI 

7Handàka - handàka, jàka na-pamaüngu-ka na banjaru Ihirailu, i Muha 
napiti-ya na Maü hi na-pahada-nya, na-harangu pamarau-ya hawutu welingu 
la ngia pa-pamaüngu-da. Na Maü nuna, Maüna i MIRI, wàdanya, dàngu jàka 
nggàmu ma-mbuhangu pakarai panaungu-na i MIRI, ka nalua lai nu. 
8Jàka nalua kai Muha lai nu la Maü ndolaku-danyaka da tau Ihirailu la 
hangga pindu maüda, ba dapanau-ya i Muha hi lupa natama. 
9Ba natama-ka i Muha, puru-nanyaka na tandai karumangu hi na-pànjangu 
la pindu Maüna i MIRI. Welingu lai nu la karumangu i MIRI napanii dànya i 
Muha. 
10Ba daita-yaka tau Ihirailu na tandai karumangu la pindu Maüna i MIRI, 
hadangu hàla-danyaka hi da-patika la pindu maüda nimbihu-da. 
11I MIRI ba na-pabanjaru dànya i Muha, patutu-madanya hama tuna na ma-
pabanjaru dàngu anguna. Hàlaka nu beli-nanyaka i Muha la ngia pa-
pamaüngu. Na nyuna i Yuhua anana i Nungu, na bidi mini na ma-karaha-ya 
i Muha, enga-manapa daa la Maü. 

I MIRI na-pa-ràndingu la paopa-nya na banjaru-na 

12La hau na lodu i Muha napanii lai MIRI, “MIRI, Nyumu muwua-ngga pareta 
la pa-kapipi-ya na banjaru yiana palaku la tana na paràndi-mu. Ba tuna 

Nyumu ndau panii-angga jàka nggamuya na papalewa-mu la patula-ngga 
nyungga. MIRI, kutanda-kau Nyumu wàmungga, dàngu kuora-nggau 
wàmungga. 
13Jàka tuna nu, màla àruwa kau paniingga jàka nggàraya na pa-pakaka 
hahamu MIRI, màta ka peku lumu-nggunggau dàngu ka na-daingu ba 
nahàmu wànya na etimu. Namu-mbuya na banjaru yiana ba mbàda pindi-
munyaka la pamangu-nya,” wàna. 
14Napaya i MIRI, “Napa kuopa-nggai nyimi ka peku màngi-minya na tana na 
paràndi-nggu,” wàna. 
15Nahema i Muha, “MIRI, jàka ndau karia-nggama nyuma, àmbu paràha-du-
nggama pa-dunjaku-nya na pangia yiana. 
16Nggiki hama pi-nanyaka tau bau orangga nyungga dàngu na banjaru yiana 
jàka ndau ndula-kama nyuma? Na ngera ninggau Nyumu MIRI la pahiku la 
hongama, jia-yaka napa na maheka-nggama nyuma welingu la ba - banjaru 
hawiangu la pinu tana,” wàna. 
17Napanii i MIRI lai Muha, “Na pakarai-mu nyumu ku-pajia-ya, nadu ba 
kutanda-kau dàngu ba kumbuha-nggau nyumu,” wànanya. 
18Hàla hi na-kamahingu i Muha, “MIRI, paita àru-ngganya na handaraku-mu 
ba ninggau Nyumu,” wàna. 
19Nahema i MIRI, “Napa ka kulaku hanàhu-nggu la hanggamu dàngu mbuu 
ndàbana na bunjuku-nggu ba dàngu tiki-nggunya na tamunggu na ma-matua. 
Nyungga MIRI-ka, dàngu kumàja-nja eti dàngu kumila-nja eti da tau da 
papindi-nggu. 
20Nda jia paita-anggunya na matanggu lai nyumu, nadu ba nda peku-ana 
paita-ka tau hi pa-daingu luri biana. 
21La lihinggu yia ninya na kaba watu; peku ndolaku-mu lai nu. 
22Ba nali ningu lai nu na handaraku-nggu ba ningga, nyumu kupuhi-kau la 
kubu watu dàngu hi ku-pandàbi wànya limanggu, hi lupa ku-làpahu. 

23Hàla napa kuyila-ya na limanggu, hi peku ita weli kajia-mungga, tàka ndau 
ita-aya na matanggu,” wànanya. 

Luhu 34 

Da dàmbu watu tulihu mabidi 
(Bel. 10:1-5) 

1Tunaka nu napanii i MIRI lai Muha, “Kahebi dàmbu watu kapipi hama tuna 
la wungana. La watu nuda napa ku-tulihu-ha da pulungu hamada da maninja 
la watu da pambàda beramu. 
2Hawa - wanjiru padua haromu la mbaru kau kandekalu la Palindi Hinai kau 
hurungu lai Nyungga la pinu palindi. 
3Àmbu haàtu makiku-nggau nyumu jàka ndia na maninya la nggi mbara bia 
la palindi yiana. Àmbu pahia-dunja da hapi da mbimbi pangangu rumba la 
karaha palindi,” wànanya. 
4Hàla i Muha hi na-kahebi dàmbu watu kapipi, tàka hadangu harii la mbaru 
hada rudungu hei ngàndi-nahaka hu dita la Palindi Hinai, hama tuna na 
pareta pawua-nanya paraïna i MIRI. 
5Ka puru-nanyaka i MIRI la hau karumangu; hi na-ndolaku dànya i Muha lai 
nu, hi natiki-ya na tamuna na ma-matua, nu i MIRI. 
6Tunaka nu hi nali i MIRI la hanggana i Muha, hi napanii, “Nyungga MIRI, 
Alaka, na ma-kanjupu màjangu eti dàngu mila eti. Na mbuhangu-nggu 
nabundu làndangu. Ku-tuturu dàngu nda kurengga mbeni. 
7Pa-daingu mbuha-nggunya na riu rata ana umbuku dàngu kujàma-nya na 
nda pa-deningu dàngu na njala; tàka na nyuna nda jia pamara-anggunya 
welingu la hukungu-na na tau na manjala, dàngu kuhuku-mbunja da ana 
dàngu da umbuku-da lundu la tailu ndalaru dàngu la patu ndalaru ruku 
njalada da ina da amada,” wàna. 
8La rehi numa ba na-patika pa-marubuku i Muha. 
9Hi napanii, “MIRI, jàka tuba mbuha langatàka-dumungga, ku-kamahi-
nggau, beli eti àrumu la palaku karia-nggama. Tubangu-ma ba na-malihu 



254 

 

 
Na Huratu Matua 

© 1995, Indonesian Bible Society. 
 

 
 

 

 

 

katiku-na na banjaru yiana, na nyuna jàma-arunja da akatu dàngu da 
njalama dàngu nggepi àru-kama ka banjaru wikumu-nggama,” wàna. 

Na pa-ràndingu na pa-pabidi 
(Lu. 23:14-19; Bel. 7:1-5, 16:1-17) 

10Napanii i MIRI lai Muha, “Nàhu Nyungga tura-nggunya pa-ràndingu dàngu 
banjaru Ihirailu. La hangga matada nyuda napa Nyungga kutuha da pa-
hangàtarungu da pandedi pa-patumbu la honga banjaru la nggi - nggini la 
pinu tana. Mbuu ndàbana na banjaru napa daita-ha da pa-hangàtarungu da 
patunggu, nadu Nyungga MIRI napa kutuya na ma-mbàringu ndumami 
nyimi. 
11Karadaku-nja da uku da pawua-nggunggai la lodu nàhu. Napa Nyungga 
kunyara-ha da banjaru Amori, Kanaàngu, Heti, Perihu, Hewi dàngu 
Yembuhu la rehi ndàharungu-mi nyimi. 
12Àmbi turadu pa-ràndingu-mi dàngu da tau la tana patàka tomami, nadu na 
matuna nu jiaya na manjadi kambia na ma-pawiti-nya na meti ndumami 
nyimi. 
13Jia ba tuna, màtangu àmbi tumi nu, màta kai nyungguru-ha da ngia pawotu 
maraku-da, kai pamija-ha da katoda hàrida kai pungguha da anduna i Ahera, 
marapu-da. 
14Àmbi lumungu kamàla ala hawiangu, nadu Nyungga MIRI, Ala manda 
mbuhangu-ka ka pahama-ngga la ngga - nggàra bia. 
15Àmbi turadu pa-ràndingu dàngu na banjaru la tana nuna, nadu la rehi 
lumungu-da dàngu ba dangàndi kameti maraku la kamàla alada, napa 
dawànda-dukai, ka kikungu-minyaka. 
16Da anami jàka da-kanoma kawini hangàdangu, napa nyuda da-pamanda-
nja paraïda nu da kawini la pa-dunjaku-ngga Nyungga dàngu hi da-maraku-
nja da kamàla alada. 
17Àmbi pandoi dàngu àmbi lumungu-du kamàla ala welingu la àmahu. 

18Katanya na Remi Roti Nda Patai Wolungu, hama tuna na pareta pambàda 
wua-nggunggau, lupangu-ma bàdi kai ngangu roti nda patai wolungu la 
ngala pihu mbua lodu la wulangu Ambipu, nadu ba la wulangu nunadu bai 
dunjaku-nya la Mehiru. 
19Nimbihu-da da anakeda mini da kawunga ana dàngu da banda mini da ma-
kawunga dedi, mangunggu Nyungga-ha, 
20na nyuna lupangu-ma kai papuru-nja welingu lai MIRI da ana kalandai da 
ma-kawunga dedi, wàngu wotumi kameti maraku heu ana mbimbi hiluna. 
Jàka ndai bihu pa-papuru-nya, lupangu ipata-maya bàdi na nggoruna nuna 
na kalandai. Nimbihu-da da anami mini da kawunga anami lupangu-ma bàdi 
kai papuru-nja welingu lai MIRI. Àmbu ningudu haàtu mamai lai Nyungga 
dàngu nda ngàndina hunggu maraku. 
21Ningu nomu mbua lodu la paràma; àmbi ràmadu la lodu papihu wàna, 
jiapa ka nda jiaya na rehi kabànda jàka ndia na rehi muti. 
22Katanya na Remi Muti la rehi pakiringu-mi pamuti uhu nggàndungu 
kawunga. Katanya na Remi Maü Ma-paraungu la hupu njàpu ndaungu, la 
rehi pàpu-miha da wua ai. 
23Pandailu wundangu la hau ndaungu mbuu ndàbana na tau mini ka namai 
pa-maraku-ngga Nyungga, MIRI Ala Ihirailu. 
24Ba kuhàla-ka panyara-ha da banjaru welingu la hanggami nyimi dàngu ba 
ku-palera-nyaka na tanami, nda ningua haàtu tau matoru mbeni pawàhi-ya 
na ngabami jàka jiaya nalua-mi pakata-nya na Remi Roti Nda Patai Wolungu, 
na Remi Muti dàngu na Remi Maü Ma-paraungu. 
25La rehi ngàndimi hunggu maraku banda parupu, àmbi hunggu maraku 
wàngudu ngga - nggàra maningu tai woluna. Na banda parupu nduma 
kameti maraku ba reminya na Paha lupangu-ma pambuta-maya bàdi la 
rudungu nuna; nda uku ba ningu pabili lundu hadangu harii. 
26Nimbihu ndaungu lupangu mingàndi-ma nyimi la Umana i MIRI ihi 
paraïmi da pa-kawunga ngalami la tanami. Da toluda da ana mbimbi jàka 

ndia da ana kamàmbi nda uku pa-manahu papohu-nya dàngu na wai huhuna 
na baina,” wàna. 
27Napanii i MIRI lai Muha, “Tulihu-ha da pulungu nuda, nadu ba palata-nja 
la pulungu nudadu Nyungga ba kutura pa-ràndingu dàngu nyumu hamanai 
na banjaru Ihirailu,” wàna. 
28Patu kambulu lodu patu kambulu ruduna i Muha ba engana lai nu dàngu i 
MIRI, ba mandai tuna nu nda nangangu nda na-ngunungu. Da pulu pa-
ràndingu jiaha da Hakambulu Pareta-na i Ala da pa-tulihu-na la watu kapipi. 

Na puruna i Muha welingu la Palindi Hinai 

29Ba napuru i Muha welingu la Palindi Hinai ba nangàndi-ha da Hakambulu 
Pareta, na-handaraku na matana nadu ba mbàda pabanjaru dànanya i MIRI, 
tàka nyuna i Muha nda napi-anya ba na-handaraku na matana. 
30I Harungu dàngu mbuu ndàbana na rayatu daita-ya na matana i Muha ba 
na-handaraku dàngu nda datoru mbeni palihi-nya. 
31Na nyuna i Muha na-paau-nja nyuda, ka mai-danyaka i Harungu dàngu 
mbuu ndàbada da liku uru rayatu palihi-nya nyuna, tàka i Muha hi napanii 
dànja. 
32Hàlaka nu pauhi hàla-nanyaka na tau Ihirailu ba da-langgungguru-nya, ka 
patàka hàla-nanjaka paraïna i Muha mbuu ndàbada da uku da pawua-na i 
MIRI lai nyuna dita la Palindi Hinai. 
33Ba nahàla-ka papanii dànja nyuda, pa-lumburu wàna-nyaka tera na matana 
i Muha. 
34Hàndàka tama - handàka tamana i Muha la Maüna i MIRI papanii dànya i 
MIRI, na tera nuna na-bunggahu-ya lupa naluhu. Hàlaka patàka-nanyaka na 
banjaru Ihirailu mbuu ndàbada da paniina i MIRI, 
35tàka daita-ya na matana i Muha ba na-handaraku. Ka pa-lumburu beli-
nanyaka na matana lupa toma la hili hau rehi jàka nahili panii dànya i MIRI. 

Luhu 35 

Da kalaratu rukuna na lodu Hangahu 

1I Muha na-pauhi hàlanya na banjaru Ihirailu, hàla hi napanii-nja, “Yiana-ya 
na lii pareta-na i MIRI ndumami nyimi: 
2Ningu nomu mbua lodu paràma wàngu, tàka na lodu papihu wàna lodu pa-
hangahu wànguya, lodu mbabu pa-panuda-nya ndumana i MIRI. Nggamu na 
maràma la lodu Hangahu lupangu-ma pa-hukungu metiya bàdi. 
3La lodu nuna àmbi paroka-du epi la umami,” wàna. 

Na hunggu maraku nduma Maüna i MIRI 
(Lu. 25:1-9) 

4I Muha napanii-nya mbuu ndàbana na banjaru Ihirailu, “Tuna yia na lii 
pareta-na i MIRI: 
5Ngàndiwa hunggu maraku lai MIRI. Nggamu na mapàda-nya ba nawànda-
ya etina lupangu-ma maraku wàngu àmahu rara, àmahu bara dàngu wudu; 
6tera linangu tamainangu, tera hawulu kawuru, mbaü atu dàngu rara; tera 
wulu ihi kamàmbi; 
7manula mbimbi bumbu pandongu, manula malijangu, ai akahia, 
8mina nduma palita; rungu patuu mina lii dàngu patuu dupa mambii kati; 
9watu mata tawuru ndalima dàngu mata tawuru hangia - hangia nduma 
patuu la kalembi eputu dàngu la nggàbi kuruna na Ratu Bokulu,” wàna. 

Da pawàngu la Maüna i MIRI 
(Lu. 39:32-43) 

10“Mbuu ndàbada da tukangu da mamàhi la hongami damaima bàdi pa-
pandoi hàlaha da pareta pawua-na i MIRI, nu: 
11Na Maü, toku ndiduna dàngu ndàbina, ketuna dàngu karangga-na, ai 
patengangu-na, punduku pindu dàngu latana; 
12na Pàti Pa-ràndingu dàngu ai dukuna, na ndàbina dàngu na tera dimbaku-
na; 
13na menja dàngu ai dukuna, mbuu ndàbada da pamàtu wàna, dàngu roti 
mangejingu 

14tandai palita na pa-hambila wàngu, dàngu na pamàtu wàna, palita dàngu 
minana; 
15na ngia pawotu maraku patunu wàngu dupa dàngu na ai dukuna, mina 
palumu wàngu lii, dupa mambii kati; tera dimbaku-na na pindu Maü, 
16na ngia pawotu maraku nduma kameti maraku patunu, dàngu da ana 
punduku wudu, ai duku dàngu mbuu ndàbada da pamàtu wàna; na karaba 
ngia pabaha dàngu latana, 
17da tera liru nduma talora, da kambaniru dàngu latada, tera ndàbi pindu 
bokulu talora, 
18da kandutuku da liku ndumana na Maü dàngu ndumana na talora-na; 
19da paki lumungu ndumada da ratu ba talànga paloku-da la Rowa Matua 
dàngu paki pa-panudangu ndumana na ratu Harungu dàngu da anana,” 
wàna. 

Na banjaru Ihirailu ba nangàndi-ha da hunggu maraku-na 

20Hàla mbuu ndàbana na tau Ihirailu na ma-pauhi nu pahewa-nanyaka, 
21dàngu nggamu biaya na mapàda-nya ba nawànda-ya etina, ngàndi-nanyaka 
hunggu maraku lai MIRI nduma pamàtu wàna na Maüna i MIRI. Nyuda 
dangàndi-mbu mbuu ndàbada da paihi wàngu ba lumungu dàngu da 
pawàngu la pakida da ratu. 
22Nggamu biaya na ma-mbuhangu, ka miniya ka kawini-yakai, damai 
pangàndi paniti ngaü, pula, tawuru, kara dàngu mbuu ndàbana màtu - màtu 
ngaü àmahu rara la pahunggu maraku-nja lai MIRI. 
23Nimbihu-na na tau na maningu tera linangu tamainangu, tera hawulu 
kawuru, mbaü atu dàngu rara, tera wulu kamàmbi, manula mbimbi bumbu 
pandongu, jàka ndia manula malijangu, dahunggu maraku wànja nuda. 
24Nimbihu-na na tau na mapeku pa-pandulangu wàngu àmahu bara jàka ndia 
wudu, dangàndi-ha ndumana i MIRI. Jia-mbuyai na pawàna na tau na 
maningu ai akahiangu, ndumana nuna na paràma. 

25Da kawini da mamàhi pa-ndataru dangàndi lulu kamba linangu mirihu 
dàngu lulu kamba hawulu kawuru, mbaü atu dàngu rara, da pambàda 
ràmada. 
26Nyuda da-ndataru-mbu lulu kamba wulu ihi kamàmbi. 
27Ba hapajia-ha da liku uru dangàndi watu mata tawuru ndalima dàngu mata 
tawuru hawiangu ka tuha la eputu dàngu la nggàbi kuru. 
28Nyuda dangàndi-mbu rungu dàngu mina palita, mina lii dàngu dupa 
mambii kati. 
29Mbuu ndàbana na tau Ihirailu nawàngu etina pangàndi hunggu maraku lai 
MIRI ndumana na paràma nunjuya na pareta pawua-na i MIRI la ngaruna i 
Muha. 

Da mamàhi pa-karàmaku pa-wuangu ngeraha pawulu-ya na Maüna i MIRI 
(Lu. 31:1-11) 

30Tunaka nu i Muha napanii la tau Ihirailu, “I MIRI mbàda pindi-nanyaka i 
Mbahaleyilu anana i Uri, umbuku-na i Huru, welingu la kabihu Yahunda 
31dàngu nawua-nya nyuna wàngu mbihana. I Ala nawua-nya nyuna 
kanandingu ma-jàngapu, màhi dàngu pa-duluku wàngu la mbuu ndàbana na 
paràma hangia - hangia ma-manandangu, 
32la pa-pakaka hahanya na paràma paràka paràma tau màhi, dàngu la pa-
pandoi-ya welingu la àmahu rara, àmahu bara dàngu wudu; 
33la padeli watu mata tawuru da pa-pawandalu napa; la pa-huratu ai dàngu 
la paràma hàlaya na ma-manandangu hangia - hangia. 
34Lai Mbahaleyilu dàngu i Ahuliapu, anana i Ahihamàku welingu la kabihu 
Ndàngu, i MIRI nawuanja pingu la pa-papeka-nja pamàhi wàngu la tau 
hawiangu. 
35Nyuda pa-wuangu-ha papingu wàngu la paràma hangia - hangia na 
paràma-da da mamàhi pa-pabola, mamàhi pa-pakaka hahangu, dàngu 
mamàhi pa-tinungu linangu tamainangu, tera hawulu kawuru, mbaü atu 

dàngu rara, lupa màtu - màtuka. Nyuda jia-haka da mini màhi la pa-pakaka 
hahangu dàngu da-duluku-ma la paràma hangia - hangia-ka. 

Luhu 36 

1I Mbahaleyilu, i Ahuliapu dàngu mbuu ndàbada da mamàhi paràma da ma-
ngalangu pamàpi wàngu, dàngu hupu màhi welingu lai MIRI, dapinya na 
huri paloku-ya mbuu ndàbana na paihi wàngu ba wuluya na Maüna i MIRI. 
Nyuda daràma hàla-maya bàdi hama tuna na pareta pambàda wuana i MIRI,” 
wàna. 

Na banjaru Ihirailu nawua padangu pa-ndulangu-na 

2I Muha napaau-nja i Mbahaleyilu, i Ahuliapu dàngu mbuu ndàbana na tau 
na ma-ngalangu hupu màhi welingu lai MIRI dàngu na mawàngu etina pa-
pambapangu, hàla hi na-paràha-nja pa-pakiringu. 
3I Muha nawua hàlanja da pawotu-na na tau Ihirailu ndumana na paràma ba 
wuluya na Maüna i MIRI. Ba tuna na banjaru Ihirailu ngàndi - ngàndi biana-
nyapa pawotu-na lai Muha hau mbaru - hau mbaru. 
4Hàla da mamàhi paràma da ma-talànga paloku-ya na paràma 
5da-patàka-nya i Muha, “Da malanja pa-pandulangu wàna na tau lalu rihi-
daka welingu la paràma wànya na paràma na pa-patanggu-na-nggama i 
MIRI,” wàda. 
6Ka pakada-nanyaka i Muha la nggubulu ngia pa-pamaüngu ba jàmu-daka 
da pa-ndulangu wàngu nduma Maüna i MIRI; jia-duyaka hi na-jiaka na tau 
pahili ngàndi ngga - nggàra. 
7Da paràma wàngu da pambàda pa-ndulangu wàda darihi-njaka da pa-
palundu wànya mbuu ndàbana na paràma - paràma-ka. 

Da mamàhi paràma dawulu-ya na Maüna i MIRI 
(Lu. 26:1-37) 

8Tunaka nu da marihi màhi welingu lai nyuda da mamàhi paràma wulu-
danyaka na Maüna i MIRI. Na Maü nuna da wulu wànya hakambulu mbàla 

tera linangu tamainangu na patinu wàngu tera hawulu kawuru, mbaü atu 
dàngu rara, hàla hi pahiku-nya nggàmbaru patau awangu. 
9Hawàla - hawàla hama hukutu-mada; na malaina na hawàla hakambulu dua 
metiru-na, na mbàlaru-na dua metiru-na. 
10Da lima mbàla pautu panuangu-ha hi hawàla liruna, tàka da lima mbàlai 
jia-manyai ba tuna nu. 
11La halinggi-da nuda da liru ba dua mbàlada tunja pa-kànangu-da tera 
kawuru, 
12lima kambulu pa-kànangu la hawàla - hawàla liru hi lupa hamawa biada. 
13Hàla hi pandoi lima kambulu ketu àmahu rara da ma-pandekilu-nja da liru 
da madua mbàlada. 
14Hàlaka nu ràma-danyaka natoku ndiduna na Maü, wàngu hakambulu 
hawàla tera wulu ihi kamàmbi. 
15Hawàla - hawàla hama hukutu-mada, na malaina na hawàla hakambulu 
tailu metiru-na dàngu na mbàlaru-na dua metiru-na. 
16Da lima mbàla pa-panuangu-ha hi hawàla liru-ana, tàka da nomu mbàla 
anguda, tuna numai na pandoi-na. 
17Da lima kambulu pa-kànangu pautu-ha la halinggi liru kawunga-na, tàka 
da lima kambulu pa-kànangu la halinggi liru na padua mbàla wàna. 
18Hàla hi pandoi lima kambulu ketu wudu ka pandekilu wànja da liru ba dua 
mbàlada da patuu toku ndiduna na Maü. 
19Hàla patuna nu hi da-pandoi dua mbàla pandàda-na na Maü, na hawàla 
manula mbimbi bumbu pandongu, tàka na hawàla manula malijangu. 
20Tunaka nu da-pandoi-nya kapambalu-na na Maü welingu la ai akahia da 
ma-ndolaku tinjangu. 
21Hapungu - hapungu kapambalu na janggana patu metiru tàka na mbàlaru-
na nomu kambulu nomu hiti-metiru-na. 

22La hapungu - hapungu kapambalu patungu kandutuku ma-papapangu hi 
peku pakeingu-da hapungu dàngu hapungu. 
23Ndumana la hapapa mbara luruna na Maü pandoi-nya dua kambulu 
kapambalu 
24dàngu patu kambulu lata àmahu bara, dàmbu la wawa nimbihu kapambalu 
ndumada da kandutuku-na da madua mbunguda. 
25Ndumana la hapapa mbara diana na Maü pandoi-nya dua kambulu 
kapambalu, 
26dàngu patu kambulu lata àmahu bara, dàmbu la wawa nimbihu 
kapambalu. 
27Ndumana la kajia Maü la patama lodu, pandoi-nya nomu kapambalu 
28dàngu dua mbungu kapambalu ndumana la kabihu-na. 
29Da kapambalu la kabihu pa-hàmburu-nja la pingida lupa tàka hu dita la 
hupu ditada. Da dua mbungu kapambalu da matunya kabihu-na tuna numai 
na huri pandoi-ha. 
30Jia ba tuna, mbuu ndàbada waluda da kapambalu dàngu hakambulu nomu 
lata àmahu bara, dàmbu la wawa nimbihu kapambalu. 
31Hàla hi da-pandoi hakambulu lima ai borungu welingu la ai akahia, lima 
mbungu ndumana la hapapa karaha Maü, 
32lima la hapapa karaha hau, dàngu hi lima ndumana la kajia Maü la patama 
lodu. 
33Na ai borungu la padua datuya la padeni padua-na na janggada da 
kapambalu welingu la hupu lupa la hupu hauna na Maü. 
34Da kapambalu-na na Maü dàngu da ai borungu-na na Maü pa-kamburungu 
àmahu raraha, hàla hi tuha da kara àmahu rara da mapàtu-ha nuda da ai. 

35Da-pandoi-mbu tera pindu, tera linangu tamainangu da patinu wàngu lulu 
kamba kawuru, mbaü atu dàngu rara, hàla hi pahiku-nja nggàmbaru patau 
awangu. 
36Ka tiwalu-nya nuna na tera da-pandoi patu mbungu punduku ai akahia da 
pa-kamburungu àmahu rara dàngu ketu àmahu rara, da patuu la pinu patu 
lata àmahu bara. 
37Da-pandoi-mbu tera dimbaku-na na pindu Maü welingu la tera linangu 
tamainangu na patinu wàngu lulu kamba hawulu kawuru, mbaü atu dàngu 
rara dàngu hi pa-mananda wànya pa-hikungu. 
38Ndumana nuna na tera pindu da-pandoi lima mbungu punduku ka panuwa 
wànja ketu. Da hupuda dàngu da ma-panua-nja nuda da punduku lima 
mbungu pa-kamburungu àmahu raraha, tàka da latada ba limada wuduha. 

Luhu 37 

Ba pandoiya na Pàti Pa-ràndingu 
(Lu. 25:10-22) 

1I Mbahaleyilu na-pandoi-ya na Pàti Pa-ràndingu welingu la ai akahia, na 
nunjuna 110 hiti-metiru-na, na ndàbaru-na dàngu na janggana 66 hiti-metiru 
nimbihu-da. 
2Na kuruna dàngu na liuna pa-patapu-nya àmahu rara ihi mbàngina, hàla hi 
pandoi-nya halaya àmahu rara la winggiru-na. 
3Tunaka nu hi pandoi-nya patu mbua kara àmahu rara ndumada da ai duku, 
hi tuha la patu mbungu wihina na pàti, dàmbu kara la karaha-na hapapa - 
hapapa. 
4Na-pandoi-mbunya ai dukuna welingu la ai akahia, tàka hi kamburu-nya 
àmahu rara, 
5hàla da ai duku nuda hi pahaunja la kara la karaha-na hapapa - hapapa. 
6Tunaka nu hi na-pandoi-nya nggàbina welingu la àmahu rara ihi mbàngina, 
na nunjuna 110 hiti-metiru-na, na ndàbaru-na 66 hiti-metiru-na. 

7Na-pandoi-mbunya dàmbu patau awangu àmahu rara patuku, 
8hau la nimbihu hupuna nuna na nggàbina. Da kahala hada patau awangu 
patuu pa-nuangu-ha dàngu nuna na nggàbina 
9dàngu da-kawara pa-hanggangu ba na-pandoi-ha, ba dàngu tawàlahu-da da 
ruu kàpada ba da-panggàbalu-nya na nggàbi pàti. 

Pandoi menja pangia roti mangejingu 
(Lu. 25:23-30) 

10I Mbahaleyilu na-pandoi menja ai akahia, na nunjuna 88 hiti-metiru-na, na 
ndàbaru-na 44 hiti-metiru-na, tàka na janggana 66 hiti-metiru-na. 
11Na menja nuna natapu wànya àmahu rara ihi mbàngina, tàka hi natuu 
winggiru-nya halaya àmahu rara. 
12Hàla na-pandoi-nya halinggi-na na menja na mbàlaru-na 7,5 hiti-metiru-na. 
Nuna na halinggi-na na-pandoi-nya halaya àmahu rara la winggiru-na. 
13Na-pandoi-nya patu mbua kara pangia-da da ai duku, da patuu la patu 
mbua kabihu-na la wihi menja. 
14Da karana da ngia pa-pahau-nja da ai dukuna patuu la lihi halinggi 
menjaha. 
15Nuda da ai duku papandoi welingu la ai akahia-ha, dàngu hi kamburu-nja 
àmahu rara. 
16Napandoi-mbuha da kawinga, da kaba wai, da kadihi dàngu da moku 
nduma hunggu maraku wai angguru. Mbuu ndàbada da pamàtu wàna na 
menja, na-pandoi-ha welingu la àmahu rara ihi mbàngina. 

Ba pandoi tandai palita 
(Lu. 25:31-40) 

17I Mbahaleyilu na-pandoi tandai palita welingu la àmahu rara ihi mbàngina. 
Na latana dàngu na polana pa-pandoi-ha welingu la àmahu rara patuku. Da 
wàla ai pa-manandangu wàna hamanai da kapunju-da dàngu da tanga 
wàlada pa-panuangu-hàlaha dàngu na tandaina. 

18Nu la tandaina na-pandoi-nya nomu mbua kahanga, tailu mbua kahanga 
hapapa - hapapa. 
19La nimbihu kahanga-na na-pandoi-nja pa-manandangu wàda tailu wàla ai 
mbandamu mangu kapunju dàngu tanga wàlada. 
20La tandaina na-pandoi-nya pa-manandangu wàna wàla ai mbandàmu 
mangu kapunju dàngu tanga wàlada. 
21La lumbu kahanga ma-pambapangu na-pandoi-nya hau kapunju. 
22Mbuu ndàbana na tandai palita dàngu da kapunju-na dàngu da kahanga-
na pa-pandoi-ha welingu la hapungu àmahu rara patuku maihi mbàngina. 
23Nu la tandai palita na-pandoi-nya pihu mbua palita dàngu pa-paili wànja 
da humbu palita dàngu na kaba pandemangu kalatu-da welingu la àmahu 
rara ihi mbàngina. 
24Ka pandoi wànya na wihi palita dàngu da pamàtu wàna 35 kilu àmahu rara 
ihi mbàngi-mana pa-payemangu. 

Pandoi ngia pawotu maraku ngia patunu dupa 
(Lu. 30:1-5) 

25I Mbahaleyilu na-pandoi welingu la ai akahia hau ngia pawotu maraku ngia 
patunu wàngu dupa. Na ngia pawotu maraku nuna na-palarangu; na nunjuna 
dàngu na ndàbaru-na marangga 45 hiti-metiru-da dàngu na janggana 90 hiti-
metiru-na. Nu la patu mbua kabihu-na mbara dita na-pandoi-nja kadu ma-
panuangu dàngu ngia pawotu maraku. 
26Mbara dita la pinu la patu mbua karaha-na dàngu da kaduna pa-kamburu 
wànja àmahu rara ihi mbàngina, tàka la winggiru-na natunya halaya àmahu 
rara. 
27Na-pandoi-mbunya dàmbu kara la lumbu halaya àmahu rara la karaha-na 
hapapa - hapapa ngia papahau-nja da ai dukuna na ngia pawotu maraku. 
28Nuda da ai duku pa-pandoi welingu la ai akahia-ha hi kamburu-nja àmahu 
rara. 

Pandoi mina lii dàngu dupa 
(Lu. 30:22-38) 

29I Mbahaleyilu na-pandoi-mbu mina lii dàngu dupa ihi mbàngina mambii 
kati, pa-pakorungu hama tuna mina mbii kati. 

Luhu 38 

Pandoi ngia pawotu maraku nduma kameti maraku patunu 
(Lu. 27:1-8) 

1I Mbahaleyilu napiti ai akahia, hàla hi na-pandoi hau ngia pawotu maraku 
nduma kameti maraku patunu. Na ngia pawotu maraku nuna na-palarangu, 
na nunjuna dàngu na ndàbaru-na da-maràngga 2,2 metiru, na janggana 1,3 
metiru. 
2La patu mbua kabihu-na mbara dita na-pandoi-nja kadu da ma-panuangu 
dàngu ngia pawotu maraku. Mbuu ndàbada pa-kamburungu wuduha. 
3Na-pandoi-mbuha da kawalu, da huru, da moku, da njàkapu dàngu na 
pangia epi. Mbuu ndàbada da pamàtu wàna pa-pandoi welingu la wuduha. 
4Na-pandoi lulu wudu pa-jilungu, jiaya na paremba wànya la wawana na 
ngia pawotu maraku, na janggana na padeni pa-duangu na janggana na ngia 
pawotu maraku. 
5Hàla na-pandoi patu mbua kara ndumada da ai duku da patuu la patu mbua 
kabihu mbara wawa. 
6Da ai duku nuda pa-pandoi welingu la ai akahia-ha, da pa-kamburungu 
wàngu wudu. 
7Hàla nuda da ai duku dua mbungu pahaunja la karada da maninja la karaha 
ngia pawotu maraku hapapa - hapapa. Na ngia pawotu maraku nuna na-
pandoi-ya welingu la kapambalu, na kuruna na parowa-nya. 

Pandoi karaba wudu 
(Lu. 30:18) 

8I Mbahaleyilu na-pandoi karaba wudu dàngu na latana wudu-mayai. Nuda 
da wudu jiaha da kaninu wududa da tau kawini da ma-paloku la pindu 
Maüna i MIRI. 

Na talora Maüna i MIRI 
(Lu. 27:9-19) 

9I Mbahaleyilu natunya okana na talora Maüna i MIRI, naoka wànya tera 
linangu tamainangu. La karaha mbara luru, na malaina 44 metiru-na, 
10na pàtu wànya dua kambulu punduku wudu, hapungu - hapungu patuha la 
lata wudu, tàka da ketuda dàngu da pa-kànangu-da àmahu baraha. 
11La karaha mbara dia jia-mayai ba tuna nu. 
12La patama lodu patungu liruya, na malaina 22 metiru-na, dàngu hakambulu 
punduku dàngu hakambulu latada; da ketuda dàngu da kapala pàtuda àmahu 
baraha. 
13La pahunga lodu na maningu pindungu na malaina na liru 22 metiru-
mbuna. 
14-15La kalai la kawana pindu natu-manyai liru, nimbihu-da na malaida 6,6 
metiru-da, dàngu tailu mbungu punduku dàngu tailu mbua latana. 
16Mbuu ndàbada da liru la winggiru-na na talora, pa-pandoi welingu la tera 
linangu tamainangu-ha. 
17Da latada da punduku pa-pandoi welingu la wuduha, tàka da ketu, da 
kapala pàtu dàngu da kapuka punduku pa-pandoi welingu la àmahu baraha. 
Mbuu ndàbada da punduku la winggiru talora da-kawàra pakeingu wàngu 
kapala pàtu àmahu bara. 
18Na tera dimbaku-na na pindu bokulu la talora pa-pandoi welingu la tera 
linangu tamainangu-ya, na patinu wàngu lulu kamba hawulu kawuru, mbaü 
atu dàngu rara, dàngu hi pa-mananda wànya pa-hikungu. Na malaina 9 
metiru-na tàka na janggana 2 metiru-na, hama-mada na liru la talora. 
19Nuna na tera pindu napàtu-ya patu mbungu punduku wudu. Mbuu 
ndàbada da ketu, da ndàbi kapuka-da dàngu da kapala pàtuda pa-pandoi 
welingu la àmahu baraha, 
20tàka da kandutuku ndumana na Maü dàngu ndumana na okana pa-pandoi 
welingu la wuduha. 

Da àmahu pawàngu la Maüna i MIRI 

21Yiada-haka najuru dihada da àmahu pawàngu la Maüna i MIRI, na ngia pa-
pahàmu-ha da watu ba dàmbuda da ngia pa-tulihu-ha da Hakambulu Ukuna 
i Ala. Nuna najuru dihada hi pandoi-ya ba lii pareta-na i Muhaya tàka hi da-
wandalu pajuru-nja paraï da tau Lewi da pa-kapipi-na la paràma i Itamàru 
anana i Ratu Harungu. 
22I Mbahaleyilu anana i Uri, umbuku-na i Huru kabihu Yahunda, na-pandoi-
ha mbuu ndàbada da maninja la pareta pawua-na i MIRI. 
23Na ma-pambapa dànya jiaya i Ahuliapu anana i Ahihamàku kabihu 
Ndàngu, nyuna tukangu matanggu huratu-ya, ma-pakaka hahangu-ya dàngu 
ma-tinungu tera linangu tamainangu, dàngu tera hawulu, mbaü atu dàngu 
raraya. 
24Da àmahu rara da pawotu lai MIRI nduma-na na Maü Matua nggubulu 
ndàbada 1000 (harata) kiluda, da pa-timbangu tundunya na timbangu pakàli 
wàngu la Maüna i MIRI. 
25Da àmahu bara da pa-ngalangu la diha nggàbalu la banjaru Ihirailu 
nggubulu-da 3.430 (tailu rata patu ngahu tailu kambulu) kiluda, da pa-
timbangu tundunya na timbangu na pakàli wàngu la Maüna i MIRI. 
26Nggubulu-da nuda hama dangu-mada da pawotu-na mbuu ndàbana na tau 
na-patulihu la rehi diha nggàbalu. Nimbihu-na na tau nawotu tundunya na 
bila na pambàda bota, na pa-timbangu tundunya na timbangu na pakàli 
wàngu. Nu la diha nggàbalu na tau na padiha 603.550 (nomu ngahu tailu 
rata lima ngahu lima kambulu)-ya na mini na mambàda dua kambulu ndau 
rihina. 
27Welingu la àmahu bara nuda ningu 3.400 (tailu rata patu ngahu) kiluda da 
pawàngu ba pandoi-ha da hangahu lata punduku-na na Maüna i MIRI dàngu 
tera pinduna. Nimbihu-na na lata 34 kiluna na mbotuna. 
28Na rihida da àmahu bara, ba 30 kiluda, i Mbahaleyilu na-pandoi-ha da 
kapala pàtu dàngu da ketu ndumada da punduku dàngu da ndàbi kapuka-da 
da punduku. 

29Da wudu da pawotu lai MIRI nggubulu ndàbada 2.425 (dua rata patu ngahu 
dua kambulu lima) kiluda. 
30Da wudu nuda jiaha da pawàngu ba pandoi-ya na lata pinduna na Maüna 
i MIRI, na ngia pawotu maraku dàngu na lulu wudu pa-jilungu dàngu mbuu 
ndàbada da patoma wàna na ngia pawotu maraku, 
31na latana na la winggiru-na na talora dàngu na pindu bokulu-na, mbuu 
ndàbada da kandutuku-na na Maü dàngu na talora la winggiru-na. 

Luhu 39 

Pandoi ngaü ratu 
(Lu. 28:1-14) 

1I Mbahaleyilu dàngu i Ahuliapu dapandoi paki pa-lumungu wàngu tera 
hawulu kawuru, mbaü atu dàngu rara ndumada da ratu la rehi paloku-da la 
Rowa Matua. Da paki ratu ndumana i Harungu da-pandoi-ya hama tuna na 
pareta pawua-na i MIRI lai Muha. 
2Na eputu pa-pandoi welingu la tera linangu tamainangu, tera hawulu 
kawuru, mbaü atu dàngu rara, dàngu lulu kamba àmahu rara. 
3Datuku-ha da kambitaku àmahu rara hàla hi dairi - irihu-ha hi da-mirihu 
hama tuna lulu kamba, hàla hi datinu paangu-nja lulu kamba linangu 
tamainangu dàngu lulu kamba hawulu kawuru, mbaü atu dàngu rara. 
4Hàlaka nu hi da-pandoi dua walangu liku kundu pahondu wànya na eputu 
na pautu la karaha-na. 
5Na boru bànggi patinu pa-mapihungu da-pandoi-ya welingu la ma-hamangu 
tàka hi utuya la eputu hi da-mbulungu hama tuna na pareta pawua-na i MIRI 
lai Muha. 
6Dadeli watu mata tawuru ndalima hi tuya la halaya àmahu rara. Ruku 
tanjiku-na na màhida da-huratu-ha da tamuda da hakambulu madua anana 
i Yakupu nu la watu. 

7Tunaka nu nuda da watu datuha la liku kudu eputu ka tanda panamu wànja 
da hakambulu dàmbu kabihu Ihirailu, hama tuna na pareta na pawua-na i 
MIRI lai Muha. 

Pandoi nggàbi kuru 
(Lu. 28:15-30) 

8I Mbahaleyilu dàngu i Ahuliapu da-pandoi nggàbi kuru hamada da pawàngu 
ba pandoi-ya na eputu, dàngu na pa-hikungu-na hama-mbuda. 
9Na hadana na-palarangu ba lapitu padua-ya, na mbàlaru-na dàngu na 
malaina hama-mada nimbihu-da ba 22 hiti-metiru-da. 
10Nu la nggàbi kuru, datuha ba patu ndalaru-da da watu mata tawuru. La 
ndalaru kawunga, watu mata tawuru ndalima, topahu dàngu mbainduri ma-
paninu. 
11La ndalaru padua wàna: watu jamurutu, watu nilamu dàngu itangu. 
12La ndalaru patailu wàna: watu lanjuwandiru, akiku dàngu watu wàla 
mbunguru. 
13La ndalaru papatu wàna: watu piruhu, yakutu dàngu ràtana ma-wingiru 
wàla. Nuda ba hakambulu dàmbuda da watu mata tawuru pahondu wàngu 
àmahu raraha. 
14La nimbihu watu mata tawuru pa-huratu-ya na tamu haàtu welingu la 
hakambulu madua anana i Yakupu ba jiaha da tanda panamu wànja da 
kabihu Ihirailu. 
15Hàla hi da-pandoi dua walangu lulu kanàtaru àmahu rara ihi mbàngina na 
pa-paputi likungu. 
16Da-pandoi-mbu dàmbu kara àmahu rara da patuu la hupu dita hapapa - 
hapapa-na na nggàbi kuru. 
17Hàla nu da dua walangu kanàtaru hi pahaunja la dàmbu kara àmahu rara 
nuda, 
18tàka da hupu - hupu hapapa-da pahondu-ha la halaya ba dàmbuda, hi peku 
panuangu-na na nggàbi kuru la liku kundu ngia ngabana na eputu. 

19Hàla hi da-pandoi dàmbu kara àmahu rara da patuu la nggàbi kuru, la hupu 
wawa mbara daluna na manggàna-ya na eputu. 
20Hàlaka nu da-pandoi dàmbu kara àmahu rara da patuu ngia ngaba la liku 
kundu eputu ba dua walada, la lihi ngia pa-pajàmburu utuna mbara wawa 
hawutu, la dita boru bànggi na patinu pa-màpihungu. 
21Nunjuya na pareta-na i MIRI lai Muha, na kara nggàbi kuru panua wànya 
liku kawuru la kara eputu, hi lupa na-padaingu na nggàbi kuru la dita boru 
bànggi tàka hi nda na-pahàlangu. 

Pandoi hili hau paki nduma ratu 
(Lu. 28:31-43) 

22Na kalembi pahàlangu na pahau la pinu eputu nggubulu-na pa-pandoi 
welingu la tera hawulu kawuru-ya. 
23Na mbowa nggoruna pautu pa-ndapilu-nya liku pa-tinungu ka àmbu 
namuda pa-kahira. 
24-26La weli winggiru hingi wawana pandoi-nya pa-manandangu wàna wua 
ndalima welingu la tera linangu tamainangu dàngu tera hawulu kawuru, 
mbaü atu dàngu rara, pahe - henaku-nja ana katàngu àmahu rara nunjuya 
na pareta-na i MIRI lai Muha. 
27Da-pandoi kamenja ndumana i Harungu dàngu da anana, 
28dàngumbu tera lenju hakalaki kababa welingu la tera linangu, 
29dàngu boru bànggi tera linangu tamainangu, tera hawulu kawuru, mbaü 
atu dàngu rara, pa-mananda wànya pa-hikungu, hama tuna na pareta-na i 
MIRI lai Muha. 
30Pa-pandoingu-mbuya pa-manandangu wàna welingu la àmahu rara ihi 
mbàngina, tandana ba pa-panudangu ndumana i MIRI-ha. Nu la pa-
manandangu wàda pa-huratu-ya na matuna yia, “Pa-panudangu ndumana i 
MIRI-ya,” wàna. 
31Na pa-manandangu wàngu patuya la tera lenju la tuba kaba mata nunjuya 
na pareta-na i MIRI lai Muha. 

Na njàpuna na paràma 
(Lu. 35:10-19) 

32La malamiri njàpu hàla-nanyaka na paràma ba wuluya na Maüna i MIRI. 
Da tau Ihirailu da tutu hàla-maya hama tuna na pareta-na i MIRI lai Muha. 
33Nyuda dangàndinya i Muha na Maü dàngu mbu ndàbana na pa-pamàtu 
wàna, da ketuna, da ai boruna, da punduku dàngu latada, 
34na ndàbi manula kamàmbi bumbu na pandongu, na ndàbi manula 
malijangu, na tera pandàdangu. 
35Na Pàti Pa-ràndingu na ma-ihingu watu da madàmbu-da dàngu da ai duku 
dàngu na ndàbina, 
36na menja dàngu mbuu ndàbada da pamàtu wàna dàngu da roti mangejingu, 
37na tandai palita àmahu rara ihi mbàngina, da palita dàngu mbuu ndàbada 
da pamàtu wàda, mina nduma palita, 
38na ngia pawotu maraku àmahu rara, mina lii, dupa mbii kati, na tera dimba 
pindu Maü, 
39na ngia pawotu maraku wudu dàngu na lulu wudu pa-jilungu, da ai duku 
dàngu mbuu ndàbada da pamàtu wàna; na karaba ngia pabaha dàngu na 
latana, 
40da liru ndumana na talora dàngu da punduku dàngu latada, na tera dimba 
pindu bokulu-na na talora lupa da liku, da kandutuku Maü; mbuu ndàbada 
da kanaingu da pawàngu daa la Maü, 
41dàngu da paki pa-lumungu wàngu ndumada da ratu jàka rehi paloku-da la 
Rowa Matua dàngu da paki pa-panuda-nja i Harungu dàngu da anana. 
42Na tau Ihirailu nanunju hàla-maya na paràma hama tuna na pareta-na i 
MIRI lai Muha. 
43I Muha na-pareha hàla-maha hi naita-ya ba mbàda ràma-danyaka ba jia 
pawingungu-ma hama tuna na pareta-na i MIRI. Ka pakanyuru-nanjaka 
paraïna i Muha. 

Luhu 40 

Ba da-pahada-nya na Maüna i MIRI dàngu pa-panuda-nya i MIRI 

1I MIRI napanii-nya i Muha, 
2“Pahada-nyawa na Maünggu la kawunga lodu kawunga wulangu. 
3Patama-nya daa na Pàti Pa-ràndingu, pangia-da da Hakambulu Pareta, 
dàngu hakalu-nya na tera dimbaku la hanggana. 
4Tuya lai nu na menja dàngu da pamàtu wàna. Patama-mbunya na tandai 
palita dàngu pakehi-nja da palita-na. 
5Bànjalu-ya na ngia pawotu maraku àmahu rara na ngia patunu dupa la 
hangga Pàti Pa-ràndingu, dàngu tiwalu-nya na tera dimbaku la pindu Maü. 
6Tuya na ngia pawotu maraku nduma kameti maraku patunu la hangga 
pindu Maü. 
7Tuya na karaba wai la manggawa Maü dàngu na ngia pawotu maraku, hàla 
paihi-nya wai. 
8Tunaka nu wàlahu-ha da liru weli winggiru-nya na talora-na na Maü dàngu 
tiwalu-nya na tera dimbaku pindu bokulu talora. 
9Tunaka nu na Maü dàngu mbuu ndàbana na pamàtu wàna lupangu-ma kau 
maraku wànya lai Nyungga bau wàngu pa-pamina wànya mina lii, nu mbuu 
ndàbada pa-panudangu-haka lai Nyungga. 
10Maraku wànyawa na ngia pawotu maraku dàngu mbuu ndàbana na pamàtu 
wàna, bau wànya na matuna nu, ka panuda-ngganya Nyungga nggubulu-na. 
11Tumunya numai na karaba wai dàngu na latana. 
12Hàlaka nu, paràha-nya i Harungu dàngu da anana ka da-hurungu la pindu 
Maü dàngu ka dabaha wikida. 
13Panggàna-nya da paki ratuna i Harungu, dàngu kau pamina-nya ka peku 
panuda-ngganya la palumu-ngga Nyungga ba ratuya. 

14Hàla kau paràha-nja da anana ka da-hurungu pa-mareni dàngu kau 
panggàna-nja kamenja nyuda. 
15Hàla kau pamina-nja hama tuna bau pamina-nya na amada, ka peku lumu-
dangga Nyungga ba ratuha. Wànya na lii pa-minangu nuna, na kabihu-da 
nyuda lundu wàla wuada, jia-haka da makata-nya na waingaba ratu,” wàna. 
16I Muha nalaku hàla-manya hama tuna na pareta pawua-na i MIRI. 
17La kawunga lodu kawunga wulangu, la ndaungu padàmbu wàna ba da-
dunjaku-nyaka na Mehiru paraï da tau Ihirailu, pandàngi-danyaka na Maüna 
i MIRI. 
18I Muha na-bànjalu-ha da latana, na-pahada-nja da karangga-na, natuha da 
ai borungu-na dàngu hi na-pandolaku-ha da punduku-na. 
19Hàlaka wàlahu-nanyaka na toku ndiduna na Maü ba na-pandàbi-nya dita 
la hambeli-na hama tuna na pareta-na i MIRI. 
20Tunaka nu hi na-patama-nja da watu da madàmbu-da daa la Pàti Pa-
ràndingu. Hàla i Muha hi natuya na ndàbi pàti, hi napahau-nja da ai duku 
daa la karana. 
21Hàla hi na-bànjalu-ya nuna na pàti daa la Maü dàngu hi na-tiwalu-nya na 
tera dimbaku la hanggana, hama tuna na pareta-na i MIRI lai nyuna. 
22Tunaka nu i Muha hi na-bànjalu-ya na menja daa la Maü, la mbara dia la 
hambeli tera, 
23hàla la pinu menja na-bànjalu-ha da roti mangejingu, hama tuna na pareta 
pawua-na i MIRI lai Muha. 
24Na tandai palita na-bànjalu-ya daa la Maü, la mbara luru da-papapangu 
dàngu na menja, 
25hàla, hi paroka-ha da palita la hanggana i MIRI. 
26Na ngia pawotu maraku àmahu rara na-bànjalu-ya daa la Maü la hangga 
tera dimbaku, 

27hàla tunu-nanyaka dupa mbii kati hama tuna na pareta pawua-na i MIRI 
lai Muha. 
28I Muha na-tiwalu-nya na tera pindu Maü, 
29dàngu la hanggana na pindu natuya na ngia pawotu maraku nduma kameti 
maraku patunu. La pinu ngia pawotu maraku nuna na wotu hunggu maraku 
patunu dàngu hunggu pa-mangejingu. 
30Na karaba wudu natuya la manggawa Maü dàngu ngia pawotu maraku, 
hàla hi na-paihi-nya wai. 
31I Muha, i Harungu dàngu da anana dabaha wihi dàngu limada lai nu, 
32handàka tama - handàka tamada la Maüna i MIRI dàngu jàka dalihi-nya na 
ngia pawotu maraku. 
33La winggiru-na na Maü dàngu na ngia pawotu maraku nyuna i Muha na-
wàlahu-nya liru dàngu hi na-tiwalu-nya tera na pindu bokulu talora. Ka 
lundungu hàla-duna-nyaka nuna na paràma. 

Na panggàbalu-nya karumangu na Maüna i MIRI 
(Di. 9:15-23) 

34Tunaka nu puru-nanyaka na karumangu hi na-panggàbalu-nya na Maüna i 
MIRI, tàka na Maü hi na-hulungu wàngu handaraku ba ninya i MIRI. 
35Jia-duyaka hi nda peku tamana nu la Maü i Muha. 
36Handàka dita - handàka dita-naka na karumangu welingu la Maüna i MIRI, 
nyànggaru-danyaka na ngia pa-pamaüngu-da na banjaru Ihirailu hi da-
lelingu la hau pangia. 
37Tàka jàka ndedi nadita na karumangu, nda jia hadangu-ada welingu lai nu. 
38Nu ba mandai tuna nu ba na-njadangu na banjaru Ihirailu, nimanya duna 
i MIRI ba na-pahada karumangu la lodu dàngu ba na-pahada epingu la 
rudungu. 

Paratu 

Paratu 1 

Kameti maraku patunu 

1Welingu la Maüna, i MIRI napaau-nya i Muha tàka hi nawua-nyaha da 
kalaratu 
2da panunju-mada bàdi da tau Ihirailu. Jàka ningu haàtu mawotu bandana 
ka hunggu maraku patunu-ya ndumana i MIRI pekuna ka nahunggu 
marakungu hapi, mbimbi jàka ndia kamàmbi-na. 
3Nu na pahunggu maraku wàna jàka hapiya, nuna na hapi lupangu hapi 
mini-maya bàdi dàngu ka àmbu ningudu nyurana. Nuna na hapi lupangu 
nangàndi-maya bàdi la pindu Maüna i MIRI ka naora-nya nuna na tau 
paraïna i MIRI. 
4Hàla lupangu-ma nyuna ka na-padambaku-nya lima na katiku-na nuna na 
banda, napa i MIRI na-kataku-ya nuna na hunggu maraku nduma pa-
jàmangu wàda da njalana. 
5Tunaka nu lupangu-ma ka rupuya nuna na hapi la hangga pindu Maü. Na 
riana nuna na hapi lupangu ka dahunggu maraku wànya paraï da ratu 
wàlana i Harungu lai MIRI, hàla ka daburi-ya la patu karaha-na na ngia 
pawotu maraku la hangga pindu Maü. 
6Tunaka nu lupangu-ma nuna na tau ka nandina-ya dàngu ka nada - datuya 
na toluna nuna na banda. 
7Lupangu-ma da-padukulu epi la pinu ngia pawotu maraku da ratu hi da-
pabundu-nya ai pa-mutungu la pinuna. 
8Da kadipu tolu kameti maraku pa-karia-nya na katiku dàngu na aparu-na 
lupa dawotu-maya bàdi la epi. 
9Lupangu-ma nuna na tau ka nabaha-ha da ihi kambu dàngu da winjuna 
nuna na hapi, tàka na ratu ma-paloku ka natunu hàlaha nuda nggubulu-da. 

Na wau hihiku-na nuna na kameti maraku patunu nahàmu wànya na etina i 
MIRI. 
10Nuna na pahunggu maraku wàngu jàka mbimbiya jàka kamàmbi-ya nuna 
na banda lupangu bumbu-maya bàdi dàngu ka àmbu ningu-du nyurana. 
11Na tau nuna lupangu-ma narupu-ya nuna na banda la mbara diana na ngia 
pawotu maraku, hàla lupangu-ma da ratu ka daburi-ya na riana nuna na 
banda la patu karaha ngia pawotu maraku. 
12Ba hàlaka pada - datuya nuna na banda, mbuu ndàbada nuda pa-karia-nya 
na katiku dàngu na aparu-na lupangu-ma dawotu-ya paraï da ratu la epi la 
pinu ngia pawotu maraku. 
13Hàla lupangu-ma na tau nuna ka nabaha-ha da ihi kambuna dàngu da 
winjuna nuna na banda, hàlaka nu lupangu-ma na ratu ka nahunggu maraku 
wànja nggubulu-da lai MIRI, hi natunu-ha la pinu ngia pawotu maraku. Na 
wau hihiku-na nuna na kameti maraku patunu nahàmu wànya na etina i 
MIRI. 
14Jàka ma-hawurungu-ya na pahunggu maraku wàngu, lupangu-ma ka 
mbàraya jàka ndia ka kulundiha kanguraku-ya. 
15Lupangu-ma na ratu ka nangàndi-ya nuna na ma-hawurungu la ngia 
pawotu maraku, hi naputi pukalu-ya na nggoruna tàka ka natunu-ya na 
katiku-na la pinu ngia pawotu maraku. Na riana nuna na ma-hawurungu 
lupangu-ma ka na-pijaru paluhu-ya la karaha ngia pawotu maraku. 
16Na wutina dàngu mbuu ndàbana na ihi wutina lupangu àli-manya bàdi, 
hàla hi wàrunya la tuba pahunga loduna na ngia pawotu maraku la pangia 
aü. 
17Tunaka nu nuna na ma-hawurungu lupangu-ma hira weli pingi kàpanya, 
na nyuna àmbu na-tambukalu-du na kàpana. Hàla, tunuya nuna na ma-
hawurungu la pinu ngia pawotu maraku. Na wau hihiku-na nuna na kameti 
maraku patunu nahàmu wànya na etina i MIRI. 

Paratu 2 

Hunggu maraku mangejingu 

1Jàka ningu haàtu mahunggu maraku wàngu mangejingu lai MIRI, nuna na 
hunggu maraku lupangu kanguta mahàmu halawàla-maya bàdi pa-buringu 
mina haitungu dàngu patungu kaminyangu la pinuna. 
2Lupangu-ma nyuna ka nangàndi-nja da ratu wàlana i Harungu. Na ratu na 
ma-paloku ka napiti haupu welingu la kanguta nuna maningu mina haitungu 
hamanai mbuu ndàbada da kaminyangu-na, tunuha la pinu ngia pawotu 
maraku ka jiaya na tanda ba mbàda hunggu maraku wànjaka mbuu ndàbada 
lai MIRI. Na wau hiritu-na nuna na hunggu maraku pangangu nahàmu 
wànya na etina i MIRI. 
3Na hunggu maraku mangejingu na marihi, nuda ndumada da ratuya ba 
hapajia-ha. Nuna na hunggu maraku kanjupu haali-ya ba papiti welingu la 
pangangu pambàda hunggu marakungu lai MIRI-ya. 
4Jàka roti patunu la ngia patunu rotiya na pahunggu maraku wàngu, ba 
pandoi-ya nuna na roti àmbu ningudu bàdi tai woluna. Nuna na roti pekuna 
ka natimbi, pandoi wànya kanguta pa-uraku pa-pakorungu mina haitungu, 
peku-mbuna ka kanguta pa-dohangu mina haitungu-aya. 
5Jàka roti pa-handarangu la ngia pa-handarangu-ya na pahunggu maraku 
wàngu, ba pandoi-ya nuna na roti ka kanguta kangudahu patungu mina 
haitungu-maya bàdi, tàka na nyuna àmbu wàngudu tai wolu. 
6Nuna na roti pahunggu maraku wàngu lupangu bi - bika-maya bàdi, hàla, 
ka burinya mina haitungu. 
7Jàka roti pa-manahu la kawalu-ya na pahunggu maraku wàngu, ba pandoi-
ya nuna na roti ka kanguta kangudahu patungu mina haitungu-maya bàdi. 
8Na roti pa-pandoi tungu nu lupangu hunggu maraku-manya bàdi lai MIRI, 
dàngu ka wuanya na ratu hi nangàndi-ya la ngia pawotu maraku. 

9Na ratu napiti hawiangu welingu la roti nuna hi natunu-ya la pinu ngia 
pawotu maraku ka jiaya na tanda ba mbàda hunggu maraku wànyaka mbuu 
ndàbana lai MIRI. Na wau hiritu-na nahàmu wànya na etina i MIRI. 
10Na rihina, nuna ndumada daratu-ya ba hapajia-ha. Nuna na roti kanjupu 
haali-ya ba papiti welingu la pangangu pambàda hunggu marakungu lai 
MIRI-ya. 
11Na hunggu maraku mangejingu ndumana i MIRI nda ukua ka pakoru-nya 
manggaluangu jàka ndia tai wolu, nadu da manggaluangu dàngu da tai wolu 
nda ukua patunu-ha ka maraku wànja lai MIRI. 
12Hawiangu welingu la ihi tana pa-kawunga ngalangu la nimbihu ndaungu 
lupangu-ma ka hunggu maraku-nja lai MIRI, na nyuna nda ukua patunu-ha 
nuda la pinu ngia pawotu maraku. 
13Nimbihu-da da hunggu maraku mangejingu lupangu tunja mehima bàdi. 
Nadu na mehi ba jiaya na tanda pa-ràndingu-na i Ala dàngu nyimi. Jia ba 
tuna mbuu ndàbada da hunggu maraku lupangu tunja mehima bàdi. 
14Jàka era ngàndimi hunggu maraku uhu nggàndumu pa-kawunga mutimi 
lai MIRI, ngàndima uhu nggàndumu mabidi pambàda bai pa-kangudahungu 
jàka ndia pa-handarangu-kai. 
15Nuda da uhu nggàndumu lupangu burinja mina haitungu-ma bàdi dàngu 
ka tunya kaminyangu la pinuda. 
16Na ratu lupangu-ma natunu hawiangu welingu la uhu nggàndumu nuda 
dàngu na mina pa-kariangu mbuu ndàbana na kaminyangu-na, ka jiaya na 
tanda ba mbàda hunggu maraku wànjaka mbuu ndàbada lai MIRI. 

Paratu 3 

Kameti maraku papeku 

1Jàka ningu haàtu mawotu kameti maraku heu hapi nduma kameti maraku 
papeku, nuna na hapi peku-mana ka hapi miniya, peku-mbuna ka hapi bai-
yakai, na nyuna nda ukua jàka ningu nyurana. 

2Na tau na mahunggu maraku wànya lupangu-ma na-padambaku-nya lima 
na katiku-na nuna na banda hàla ka narupu-ya la pindu Maüna i MIRI. Da 
ratu wàlana i Harungu lupangu-ma daburi-ya na riana nuna na hapi la patu 
karaha ngia pawotu maraku. 
3Nduma kameti maraku papeku lai MIRI, lupangu-ma na ratu ka nahunggu 
maraku wànja yiada da ma-welingu la banda nuna: na aparu-na na ma-
kamburu-nya na ihi kambuna, 
4da wua kadalu mangu mbokangu-da, dàngu na hangia na marihi hàmu 
halawàla welingu la etina. 
5Nuda mbuu ndàbada pa-karia-nja da kameti maraku hawiangu lupangu 
tunu-maha bàdi la pinu ngia pawotu maraku. Na wau hiritu-na nuna na 
hunggu maraku pangangu nahàmu wànya na etina i MIRI. 
6Jàka mbimbiya jàka kamàmbi-ya na kameti maraku pawotu nduma kameti 
maraku papeku, nuna na banda, peku-mana ka bumbuya, peku-mbuna ka 
bai-yakai, na nyuna nda ukua jàka ningu nyurana. 
7Jàka ningu haàtu tau mawotu kameti maraku heu mbimbi, lupangu 
nangàndi-ya la Maüna i MIRI-ma bàdi. 
8Lai nu lupangu-ma na-padambaku-nya lima na katiku-na na mbimbi hàla ka 
narupu-ya la hangga Maü. Hàla na ratu lupangu-ma naburi-ya na riana nuna 
na mbimbi la patu karaha ngia pawotu maraku. 
9Nduma kameti maraku papeku lai MIRI, lupangu-ma na ratu ka nahunggu 
maraku wànja yiada da mawelingu la mbimbi nuna: na mbokana, nggubulu-
na na kikuna na ma-pa-aparungu kadipu pahupu rii kajia-nya, na aparu-na 
na ma-kamburu-nya na ihi kambuna, 
10da wua kadalu mangu mbokangu-da, dàngu na hangia na marihi hàmu 
halawàla welingu la etina. 
11Na ratu na matanggu paloku lupangu natunu hàla-maya bàdi la pinu ngia 
pawotu maraku nduma kameti maraku pangangu lai MIRI. 

12Jàka kamàmbi-ya na pahunggu maraku wàngu, na tau na mahunggu 
maraku wànya lupangu nangàndi-ya la Maüna i MIRI-ma bàdi. 
13Lai nu lupangu-ma na-padambaku-nya lima na katiku-na na kamàmbi, hàla 
ka narupu-ya la hangga Maü. Na ratu lupangu-ma naburi-ya na riana nuna 
na banda la patu karaha ngia pawotu maraku. 
14Nduma kameti maraku pangangu tungguna i MIRI lupangu-ma na ratu ka 
nahunggu maraku wànja yiada welingu la kamàmbi nuna: na aparu-na na 
ma-kamburu-nya na ihi kambuna, 
15da wua kadalu mangu mbokangu-da, dàngu na hangia na marihi hàmu 
halawàla welingu la etina. 
16Na ratu na matanggu paloku lupangu natunu hàla-maha bàdi la pinu ngia 
pawotu maraku. Na wau hiritu-na nuna na hunggu maraku pangangu 
nahàmu wànya na etina i MIRI. Mbuu ndàbana na mbokana nuna na banda 
ndumana i MIRI-ya. 
17Na tau Ihirailu najàma ailulungu-ma bàdi pangangu mboka jàka ndia ria. 
Na kalaratu yiana pawàngu-maya lundu nu - nu dàngu lupangu na-karadaku-
manya bàdi paraï tau Ihirailu nimbihu-da la nggi bia na-ngiangu ningu. 

Paratu 4 

Kameti maraku rukuda da njala panda harawuku 

1I MIRI na-palewa-ya i Muha 
2pa-pakada-nya la tau Ihirailu: nggamu biaya na madili manjala dàngu nda 
harawuku-na la papangga-ya na hangia welingu la pareta - pareta-na i MIRI, 
lupangu nanunju-maya bàdi na kalaratu yiana. 
3Jàka Ratu Bokulu-ya na manjala, hi lupa na-tundungu panjala na tau 
Ihirailu, lupangu-ma bàdi nawotu kameti maraku lai MIRI heu kamboka hapi 
mini manda ningu nyurangu, ka peku jàma-nanya na njalana paraïna i MIRI. 

4Lupangu-ma nangàndi-ya la pindu Maüna i MIRI nuna na hapi. Lupangu-
ma na-padambakungu limana na Ratu Bokulu la pinu katiku-na nuna na 
banda, hàla ka narupu-ya la hangga Maü. 
5Hawiangu welingu la riana na hapi lupangu natama ngàndi-maya bàdi hu 
daa la Maü. 
6Hàla lupangu nahàbu-maha bàdi da wua limana daa la ria dàngu ka na-
paiharu-nya papihu wundangu la hangga tera dimbaku na ma-padira-nya na 
Rowa Matua. 
7Hawiangu welingu la ria nuna lupangu ka nadoha-nja da kadu la kabihu - 
kabihu-na na ngia pawotu maraku dupa mbii kati nu daa la Maü. Na rihina 
lupangu buri-maya bàdi la lata ngia pawotu maraku kameti maraku patunu 
na maninya la hangga pindu Maü. 
8Lupangu-ma na ratu ka napiti-ya mbuu ndàbana na aparu-na nuna na hapi 
mini, nu na aparu na ma-kamburu-nya na ihi kambuna, 
9da wua kadalu mangu mbokangu-da dàngu na hangia na marihi hàmu 
halawàla welingu la etina. 
10Mbuu ndàbada nuda lupangu natunu-maha bàdi la pinu ngia pawotu 
maraku kameti maraku patunu, hama tuna ba tunanya nu na kameti maraku 
papeku. 
11Na nyuna na toluna nuna na hapi, na manula-na, na katiku-na, da wihina, 
da ihi kambuna da marihi pa-kariangu tanaina, 
12nu nggubulu-na na hapi hinggilu-da da pambàda kahika, lupangu ngàndi-
maha bàdi la hambeli ngia pa-pamaüngu. Lai nu lupangu-ma ka tunuya nuna 
na hapi la pinu ai pa-mutungu la ngia pa-warungu aü, nu na pangia pa-
panudangu ndumangu matungu nu. 
13Jàka jiaya na banjaru Ihirailu nggubulu-na na manjala, ba nda ruku 
harawuku-na papangga hangia welingu la pareta-na i MIRI, 

14tàka ba pinyaka nuna na njala, lupangu nalu ngàndima bàdi heu kamboka 
hapi mini na banjaru Ihirailu la hangga Maüna i MIRI. Lupangu-ma hunggu 
maraku wànya nuna na banda nduma kameti maraku jàmangu njala. 
15Ba hapajia-ha da liku uru banjaru lupangu-ma da-padambakungu limada 
la pinu katiku-na nuna na banda, hàla ka mangu parupu-ya lai nu. 
16Lupangu-ma na Ratu Bokulu natama ngàndiya nariana nuna na banda hu 
daa la Maü. 
17Lai nu lupangu nahàbu-maha bàdi da wua limana daa la ria hàla ka na-
paiharu-nya papihu wundangu la hangga tera dimbaku na ma-padira-nya na 
Rowa Matua. 
18Tàka hawiangui lupangu-ma ka nadoha-nja da kadu la kabihu - kabihu-na 
na ngia pawotu maraku dupa daa la Maü, tàka na rihina lupangu buri-maya 
bàdi la lata ngia pawotu maraku pangia kameti maraku patunu na maninya 
la hangga pindu Maü. 
19Nggubulu-na na mbokana nuna na banda lupangu àli-manya bàdi hi tunuya 
la pinu ngia pawotu maraku. 
20Na pawàngu hama tumana ba paloku-ya na hunggu maraku hapi mini 
nduma kameti maraku jàmangu njala. Tuna nuduka na Ratu Bokulu ba 
nawotu kameti maraku ndumada da njalana na banjaru, tàka nuda da njala 
najàma-manja duna paraïna i MIRI. 
21Tunaka nu nuna na hapi mini lupangu ngàndi-maya bàdi la hambeli, hàla 
ka tunuya la hambeli ngia pamaü, hama tuna na pawàngu la hapi mini 
nduma kameti maraku jàmangu njala wikina nuna na Ratu Bokulu. Tuna nu 
na pawàngu ba wotuya na kameti maraku jàmangu njalana na banjaru. 
22Jàka haàtu maningu kuahangu-ya na manjala, ba nda ruku harawuku-na 
papangga hangia welingu la pareta-na i MIRI, 



284 

 

 
Na Huratu Matua 

© 1995, Indonesian Bible Society. 
 

 
 

 

 

 

23tàka ba na-pàdangu-ka wikina na rukuna nuna, lupangu nalu wotuma bàdi 
kameti maraku heu kamàmbi bumbu na manda ningu nyurana nduma na pa-
jàmangu wàna na njalana. 
24Lupangu-ma nyuna na-padambakungu limana la pinu katiku-na nuna na 
banda, hàla hi rupuya la mbara diana na ngia pawotu maraku, na ngia 
parupu banda nduma kameti maraku patunu. 
25Na ratu lupangu nahàbu-maha bàdi da wua limana daa la riana nuna na 
banda, hàla ka nadoha-nja da kadu la kabihu - kabihu-na na ngia pawotu 
maraku, dàngu ka naburi-ya na rihina la lata ngia pawotu maraku. 
26Tunaka nu lupangu-ma natunu hàlaha da mbokana nuna na banda la pinu 
ngia pawotu maraku, hama tuna na pawàngu la kameti maraku papeku. 
Tuna nu na pawàna na ratu ba nawotu kameti maraku nduma haàtu maningu 
kuahangu, ka jàma-nanjaka da njalana na tau nuna paraïna i MIRI. 
27Jàka haàtu welingu la rayatu-ya na mawunda manjala ba ruku nda 
harawuku-na papangga hangia welingu la pareta-na i MIRI, 
28tàka ba na-pàdangu-ka wikina na rukuna nuna, lupangu nalu wotuma bàdi 
kameti maraku heu bai kamàmbi manda ningu nyurana. 
29Lupangu-ma nyuna na-padambakungu limana la pinu katiku-na nuna na 
banda, hàla hi rupuya la mbara diana na ngia pawotu maraku na ngia parupu 
banda nduma kameti maraku patunu. 
30Na ratu lupangu-ma nahàbu-ha da wua limana daa la riana nuna na banda, 
hàla ka nadoha-nja da kadu la kabihu - kabihu ngia pawotu maraku, dàngu 
ka naburi-ya na rihina la lata ngia pawotu maraku. 
31Nggubulu-na na mbokana nuna na banda lupangu naàli-manya bàdi, hama 
tuna ba tunanya nu na kameti maraku papeku. Na mbokana lupangu natunu-
ha paraïna na ratu la pinu ngia pawotu maraku, ka pekuna na hiritu-na ka 
nahàmu wànya na etina i MIRI. Tuna nu na pawàna na ratu ba nawotu 
kameti maraku nduma njalana na haàtu na tau welingu la rayatu, i MIRI 
duna napa najàma-nya na njalana na tau nuna. 

32Jàka era ningu haàtu mahunggu maraku wàngu heu mbimbi ka peku jàma 
wànja da njalana, na mbimbi nuna lupangu bai-mananya bàdi dàngu àmbu 
ningu nyurana. 
33Lupangu-ma nyuna na-padambakungu limana la katiku-na nuna na banda 
hàla ka narupu-ya la dia ngia pawotu maraku na ngia parupu-ha da banda 
kameti maraku patunu. 
34Na ratu lupangu nahàbu-maha bàdi da wua limana daa la riana nuna na 
banda, hàla ka nadoha-nja da kadu la kabihu - kabihu ngia pawotu maraku, 
dàngu ka naburi-ya na rihina la lata ngia pawotu maraku. 
35Hàla mbuu ndàbada da mbokana nuna na banda lupangu naàli-manja bàdi, 
hama tuna la kameti maraku papeku. Nuda da mbokana lupangu tunu-maha 
la pinu ngia pawotu maraku, papohu-nja da hunggu maraku pangangu da 
pawotu lai MIRI. Tuna nu na pawàna na ratu ba nawotu kameti maraku 
nduma njalana na haàtu tau, i MIRI duna napa najàma-nya na njalana na tau 
nuna. 

Paratu 5 

Nggàra ehingu-ya na pawotu wàngu kameti maraku jàmangu njala? 

1Na kameti maraku jàmangu njala jiangu-ma ba wotuya: Jàka ningu haàtu 
na pakarai pa-ihikungu ka na-hakahii la hangga pangandilangu, tàka hi nda 
na-wuangui taranga rukuna na pambàda itana jàka ndia na pambàda rongu-
nakai hi lupa natanggu-nya la paita-ya na injana. 
2Jàka ningu haàtu manjala ba dàngu nda harawuku-na hi kiri iraku-na paraï 
pa-jonggaru-ya jàka nggàraya na ma-iraku, ngera hama tuna meti banda, 
tàka hi napàda pa-malamiri-nya nu na pawunda-na. 
3Jàka ningu haàtu manjala ba dàngu nda harawuku-na pa-jonggaru jàka 
nggàraya na ma-iraku welingu la tau, tàka hi napàda pa-malamiri-nya nu na 
pawunda-na. 

4Jàka ningu haàtu manjala ba dàngu nda harawuku-na ba àtalu harangu 
biana la pawunda-ya jàka nggàra biaya, tàka hi napàda pa-malamiri-nya nu 
na pawunda-na. 
5La ngerada nuda mbuu ndàbada, na tau na manjala lupangu napeka-ma 
njalana bàdi. 
6Tàka nduma palohu-na ruku njalana, lupangu nangàndi-ma bàdi heu bai 
mbimbi jàka ndia heu bai kamàmbi-kai ndumana i MIRI. Na ratu lupangu-
ma nahunggu maraku wànya nuna na kameti maraku ka jàmanya njalana na 
tau nuna. 
7Tàka jàka ningu haàtu na manjala manda màka pa-payemangu mbimbi jàka 
ndia kamàmbi-kai nduma pa-palohu wàna ruku njalana, lupangu nangàndi 
dua ngiu mbarama bàdi jàka ndiakai dua ngiu kulundiha kanguraku, na heu 
nduma kameti maraku jàmangu njala, tàka na heui nduma kameti maraku 
patunu. 
8Lupangu-ma nalua ngàndiha la ratu nuda da ma-hawurungu. Na ratu 
lupangu-ma na-mangilu pàku bàdi pahunggu maraku wànya na ma-
hawurungu pa-pandumangu kameti maraku jàmangu njala. Lupangu-ma na-
wiliku-nya na katiku-na nuna na ma-hawurungu, tàka na nyuna àmbu lundu 
na-tambukalu-du na katiku-na. 
9Na riana nuna na ma-hawurungu lupangu na-paiharu-nya la karaha ngia 
pawotu maraku, tàka na rihina na-pijaru paluhu-ya la lata ngia pawotu 
maraku nduma kameti maraku jàmangu njala. 
10Tunaka nu hinaka na ratu hi nahunggu maraku wànya na ma-hawurungu 
padua ngiu wàda nduma ka meti maraku patunu nunjuya na kalaratu. Tuna 
nu na pawàna na ratu ba nahunggu maraku wànya na kameti maraku 
ndumana na njalana nuna na tau, i MIRI napa najàma-nya na njalana. 
11Tàka jàka nda na-duluku na tau njala pa-payemangu dua ngiu mbàra jàka 
ndiakai kulundiha nduma kameti maraku jàmangu njala, lupangu nangàndi-
ma bàdi hau kilu kanguta. Nuna na kanguta àmbu pakoru-dunya mina 

haitungu jàka ndia kaminyangu, nadu nuna nahunggu maraku ba hunggu 
maraku jàmangu njalaya, nda hunggu maraku mangejingu-aya. 
12Nuna na kanguta lupangu nangàndi-maya bàdi la ratu. Lupangu-ma na ratu 
napiti haupu welingu la kanguta nuna, tandana ba pawotu ndàba-yaka 
nggubulu-na lai MIRI. Nuna na kanguta haupu lupangu natunu-maya bàdi la 
pinu ngia pawotu maraku ba hunggu maraku pangangu-ya. Nunaya na 
hunggu maraku-na nduma jàmangu njala. 
13Tuna nu na pawàna na ratu ba nawotu hunggu maraku nduma njalana 
nuna na tau, napa i MIRI duna hi najàma-nya na njalana na tau nuna. Na 
kanguta na marihi, nduma ratuya hama tuna na hunggu maraku uhu 
nggàndumu. 

Na hunggu maraku himbalu runggi 

14I MIRI nawua-nya i Muha yiada da kalaratu. 
15Jàka era ningu haàtu ba dàngu nda harawuku-na panjala, nu ba nda naeti 
wànja pa-wuangu-ha da hunggu maraku na papawai ngerangu-ya ndumana 
i MIRI, lupangu-ma na tau nuna nawotu hunggu maraku himbalu runggi. 
Nuna na hunggu maraku lupangu mbimbi jàka ndiakai kamàmbi bumbuya 
na manda ningu nyurangu. Na wilina màta ka padainya hama tuna na wili 
na pakàli wàngu la Maüna i MIRI. 
16Na tau nuna màta ka na-wuangu jàka nggàraya na panda eti wàna, hi tunya 
bonjana dua kambulu welingu la hangahu. Hàla ka nawua-ya la ratu nuna 
na banda, tàka na ratu ka nahunggu maraku wànya nduma njalana na tau 
nuna, i MIRI napa najàma-nya na njalana na tau nuna. 
17Jàka era ningu haàtu ba dàngu nda harawuku-na pawunda manjala, nadu 
ba napangga hangia welingu la pareta-na i MIRI, na tau nuna nanjala, dàngu 
lupangu-ma na-hambeta-ya na rukuna. 
18Nduma hunggu maruku himbalu runggi lupangu nangàndi heu mbimbi 
jàka ndia kamàmbi bumbukai manda ningu nyurangu. Na wilina màta ka 
padainya tundunya na wili pakàli wàngu la Maüna i MIRI. Na ratu ka 

nahunggu maraku wànya nduma njalana na tau nuna, i MIRI duna napa 
najàma-nya na njalana nyuna. 
19Nunaya na kameti maraku himbalu runggi nduma njala na pawunda-na la 
hanggana i MIRI. 

Paratu 6 

1I MIRI nawua-nyaha i Muha yiada da kalaratu. 
2-3Na haàtu na tau lupangu nawotu-ma bàdi hunggu maraku jàka nanjala 
hanggangu lai MIRI rukuna ba nda nabihu pa-pabeli-nya na malanja pa-
bànjalu anguna lai nyuna, jàka ndia na-panyonga tau, na-manganga-ya na 
malanja-na, jàka ndia jàka nda napeka ba nahunggu malanja ma-mbulangu, 
dàngu ba na-harangu rukuna nuna. 
4-5Nuna na tau manjala lupangu-ma na-mbayaru beliha mbuu ndàbada da 
pangala-na la manda pa-tutungu. Nu ba pinyaka ba njala-nanya, lupangu-ma 
na-mbayaru hàlaha da hiluda la mangu malanjangu, hi tunja bonjada dua 
kambulu welingu la hangahu. 
6Nduma hunggu maraku himbalu runggi, lupangu nawotu-ma bàdi hunggu 
maraku heu mbimbi jàka ndia kamàmbi bumbukai na manda ningu 
nyurangu, tàka na wilina hi padainya hama tuna na wili pakàli wàngu la 
Maüna i MIRI. 
7Na ratu nahunggu maraku wànya nduma njalana na tau nuna, i MIRI 
najàma-manya duna na njalana na tau nuna. 

Na kameti maraku patunu 

8I MIRI na-paràha-nya i Muha 
9pawua-nja i Harungu dàngu da anana da kalaratu yiada rukuna na kameti 
maraku patunu pa-lundungu. Lupangu-ma na ratu na-bànjalu-ya na kameti 
maraku patunu la pinu ngia pawotu maraku ka napinja-ya na rudungu tàka 
na epina na roka pangalangu-ma bàdi. 

10Tunaka nu ba aü-yaka nu na kameti maraku, nahau hakalaki kababa dàngu 
kalembi bokulu tera linangu na ratu, hàla lupangu-ma nadanda-nya na aü 
ningu mbokangu na marihi welingu la pinu ngia pawotu maraku dàngu ka 
natuya la karaha ngia pawotu maraku. 
11Tunaka nu na ratu ka na-pahilungu pakina dàngu ka nangàndi-ya na aü la 
hambeli ngia pamaü, la pangia pa-panudangu ndumana nuna. 
12-13Nimbihu mbaru lupangu-ma na ratu natunya ai pa-mutungu la pinu ngia 
pawotu maraku, na-palànyapu-nya hunggu maraku patunu la pinuna, dàngu 
ka natunu-ya na mboka kameti maraku papeku. Na epi la pinu ngia pawotu 
maraku lupangu na roka pangalangu-ma bàdi dàngu àmbu pahia-dunya 
pambàda. 

Na hunggu maraku pa-mangejingu 

14Yiada-haka da kalaratu rukuda da hunggu maraku pa-mangejingu lai MIRI. 
Na hunggu maraku nuna lupangu nangàndi-maha bàdi la hangga ngia 
pawotu maraku paraï haàtu wàlana i Harungu. 
15Lupangu-ma napiti haupu kanguta kangudahu pa-kariangu minana dàngu 
kaminyangu-na, hi natunu-ya la pinu ngia pawotu maraku ka nanjadi tanda 
ba pa-marakungu ndàba-haka lai MIRI. Na wau hiritu-na nuna na hunggu 
maraku nahàmu wànya na etina i MIRI. 
16-17Na kanguta da marihi lupangu pandoi-ha roti panda tungu tai wolu 
dàngu ka dangangu da ratu la hau pangia pa-panudangu la matungu nu la 
talora Maüna i MIRI. Nudaha da ndumada da ratu ba hapajia-ha da pawua-
na i MIRI lai nyuda welingu la hunggu maraku pangangu. Na pangangu nuna 
kanjupu matua-ya, hama tuna na hunggu maraku jàmangu njala dàngu na 
hunggu maraku himbalu runggi. 
18Lundu nu - nu peku-mada da wàlana i Harungu nimbihu-da da mini 
panganya nuna na roti; nunaya na tangguda na ma-padaingu welingu la 
pangangu pahunggu marakungu lai MIRI. Na tau hawiangu na ma-jonggaru-

ha da pangangu da pambàda hunggu maraku, napa na-hanggàmaru wànya 
paraï pa-mbangatu na matua-na nuna na pangangu. 
19I MIRI nawua-nya i Muha yiada da kalaratu 
20rukuna na hunggu maraku ba katua-ya na haàtu na ratu wàlana i Harungu. 
Nu la lodu katua-ya nyuna, lupangu-ma bàdi nawotu hunggu maraku hau 
kilu kanguta uhu nggàndumu lai MIRI. Na beri mandua-na lupangu-ma 
nawotu-ya la rehi mbaru, tàka na rihina la rehi malingu. 
21Nuna na kanguta lupangu ka pakoru-nya mina, hàla ka tunuya la ngia pa-
handarangu, tunaka nu bika - bikaya dàngu ka wotuya ba hunggu maraku 
mangejingu-ya. Na wau hiritu-na nuna na hunggu maraku nahàmu wànya 
na etina i MIRI. 
22Lundu nu - nu nimbihu-da da wàlana i Harungu da pa-katua panjadi Ratu 
Bokulu lupangu-ma nawotu-ya na hunggu maraku nuna. Lupangu tunu-maya 
bàdi nggubulu-na ka hunggu maraku-nya lai MIRI. 
23Nimbihu-da da hunggu maraku pawotu paraïna ratu lupangu tunu 
panjàpu-maya bàdi nggubulu-na, àmbu ningudu hawutu pangangu. 

Na kameti maraku jàmangu njala 

24I MIRI na-paràha-nya i Muha 
25pawua-nja i Harungu dàngu da anana da kalaratu yiada rukuna na kameti 
maraku jàmangu njala. Na banda nduma kameti maraku jàmangu njala 
lupangu-ma rupuya la ngia parupu banda nduma kameti maraku patunu. Na 
kameti maraku nuna kanjupu matua-ya. 
26Na ratu na mawotu-ya nuna na kameti maraku lupangu-ma nanganya la 
hau pangia pa-panudangu la matungu nu, nu la talora Maüna i MIRI. 
27Jiapa nda nggamuya jàka ndia jiapa nda nggàra-yakai na ma-jonggaru-ya 
na toluna na banda nuna, napa na-hanggàmaru wànya ruku kanjupu matua-
na. Jàka era ningu hawàla kalembi panggàna kapuruku riana na banda nuna, 
na kalembi nuna bahaya bàdi la hau pangia pa-panudangu la matungu nu. 

28Na wuru tana na pa-manahu wànya na toluna nuna na kameti maraku 
lupangu-ma beraya. Jàka wuru bàhiya na pa-manahu wànya, lupangu ruhi-
maya bàdi nuna na wurungu, hàla hi paili wànya wai. 
29Nimbihu-na na mini la kuru umada da ratu pekuna la panganya na kameti 
maraku na ma-kanjupu matua nuna. 
30Na banda kameti maraku nduma lii jàmangu njala na papiti hawiangu wai 
riana ka tama ngàndiya la Rowa Matua, lupangu-ma tunu pambuta-ya dàngu 
nda ukua la panganya. 

Paratu 7 

Na kameti maraku himbalu-na na pa-marombangu 

1Yiada-ha da kalaratu rukuna na kameti maraku himbalu runggi. Na kameti 
maraku nuna kanjupu matua-ya. 
2Na banda nduma kameti maraku lupangu rupuya la ngia parupu banda 
nduma kameti maraku patunu, tàka hi buriya na riana la patu karaha-na na 
ngia pawotu maraku. 
3-4Na ratu lupangu nawotu hàla-maha bàdi la pinu ngia pawotu maraku da 
mbokana nuna na banda nu: Na kikuna na maningu mbokana, na aparu-na 
na ma-kamburu-nya na ihi kambuna, da wua kadalu-na mangu mbokangu-
da dàngu na hangia na marihi hàmu halawàla welingu la etina. 
5Mbuu ndàbada nuda lupangu natunu-maha bàdi la pinu ngia pawotu 
maraku ka hunggu maraku patunu-ha ndumana i MIRI. Nuna na kameti 
maraku, kameti maraku himbalu runggiya. 
6Nimbihu-da da mini la kuru umada da ratu pekuda panganya na tolu kameti 
maraku nuna, na nyuna lupangu-ma bàdi danganya la hau pangia pa-
panudangu la matungu nu, nadu ba kanjupu matua-ya nuna na kameti 
maraku. 

7Na kameti maraku jàmangu njala dàngu na kameti maraku himbalu runggi 
nanggàna-ha kalaratu ma-pahama, nu: Na toluna na banda kameti maraku 
nanduma-nya ratu na mawotu-ya. 
8Na manula-na nuna na banda ndumana na ratu-mbuya. 
9Nimbihu-da da hunggu maraku mangejingu da patunu la ngia patunu, da 
pa-manahu la kawalu jàka ndia da pa-handarangu-kai, ndumana na ratu na 
mawotu-ya. 
10Tàka nggubulu-da da hunggu maraku mangejingu da panda manahu, ka 
pa-pakorungu minaha hamanai da mamàdu, ndumada mbuu ndàbada da 
ratu wàlana i Harungu-ha, dàngu màta ka da-paberi hamanya hapaangu-da. 

Na kameti maraku papeku 

11Yiada-haka da kalaratu rukuna na kameti maraku papeku na pawotu lai 
MIRI. 
12Jàka nduma pamalangungu wànguya ba wotuya nuna na kameti maraku, 
lupangu wotu pa-karia-manya bàdi roti nda patai wolungu nuna na banda. 
Nuna na roti peku-mana ka natimbi welingu la kanguta pa-uraku patungu 
mina haitungu, peku-mbuna roti màdu ma-manipa pa-dohangu mina jàka 
ndia kanguta-kai na parànda wàngu mina haitungu. 
13Hinggilu-da nuda lupangu wotumbu bàdi roti patungu tai wolu. 
14Welingu nudaka ba pira matangu-da da roti, lupangu-ma wotu hawiangu 
lai MIRI, dàngu nuda nu nduma na ratuya na mapiti-ya na riana nuna na 
banda dàngu na maburi-ya la ngia pawotu maraku nduma kameti maraku 
papeku. 
15Na toluna lupangu ngaa-manya bàdi la lodu wotuya nuna na banda, àmbu 
bilidu hawutu lundu haromu la mbaru. 
16Jàka era ningu haàtu mangàndi kameti maraku papeku ka patutu wànya 
na njanjina, jàka ndiakai ka kameti maraku wàngu eti-nanya, nda nggàra 
ehia jàka nda pa-pambuta-ya ba nganya la lodu nuna. Nggàraya na marihi, 
pekuna ka nganya hadangu harii. 



293 

 

 
Na Huratu Matua 

© 1995, Indonesian Bible Society. 
 

 
 

 

 

 

17La lodu pa-tailu wàna jàka ninyapa na marihi, na toluna nuna lupangu-ma 
ka tunu pambuta-ya. 
18Tàka jàka ngaa-manyaipa la lodu pa-tailu wàna nuna na tolungu, nda pa-
kataku-aya nuna na kameti maraku dàngu nda na-ngalangu wa-anya 
kanyuru na tau nuna, tàka manda hida biaya. Na tau na manganya, nanjala 
dàngu lupangu-ma na-handepa-ya na rukuna. 
19Na tolungu na panggàna jàka nggàraya na ma-iraku lupangu tunu 
pambuta-maya bàdi dàngu nda ukua panganya. Na tolu kameti maraku 
papeku mbulungu tau manda iraku-a na mapeku la panganya. 
20Jàka ningu tau manganya nuna na tolungu ba talànga iraku-na, na tau nuna 
nda pareki-ayapa ba anggota banjaru-na i MIRI-ya. 
21Jàka ningu haàtu manganya nuna na tolu kameti maraku, tàka hi mbàda 
jonggaru-nai jàka nggàraya na ma-iraku, ka ma-pawelingu la tauya hamanai 
ka ma-pawelingu la bandaya-kai, nyunambu nda pareki-ayapa ba anggota 
banjaru-na i MIRI-ya. 
22I MIRI nawua-nyaha i Muha da kalaratu yiada 
23nduma banjaru Ihirailu. Da mboka hapi, mbimbi jàka ndia kamàmbi-kai 
nda ukua panganja. 
24Da mboka banda mameti wikida jàka ndia pakaü banda bohu-yakai, nda 
ukua panganja tàka na nyuna peku-mana jàka nggàra ila wàngu la hangia. 
25Na tau na mangangu mboka banda paràka pawotu nduma hunggu maraku 
pangangu lai Ala, nda pahilu reki-ayapa ba anggota banjaru-na i MIRI-ya. 
26Jiapa nda la nggiya na tau Ihirailu na-ngiangu ningu, nda hidama la 
pangangu ria ma-hawurungu jàka ndia ria banda hawiangu-kai. 
27Jàka nggamuya na mapangga-ya na kalaratu yiana, nda pahili reki-ayapa 
ba anggota banjaru-na i MIRI-ya. 
28I MIRI nawua-nyaha i Muha da kalaratu yiada 

29nduma banjaru Ihirailu. Nggamu mangàndi kameti maraku papeku, 
lupangu na-pahinggilu bàdi hawiangu nduma kameti maraku pa-panuda-nya 
i MIRI. 
30Nyuna wikima bàdi na mangàndi-ya nuna na kameti maraku pangangu. Na 
mbokana dàngu na kakauna nuna na banda lupangu wotu-maya bàdi ka 
hunggu maraku pa-pajolangu-ya ndumana i MIRI. 
31Na ratu lupangu natunu-maya bàdi na mbokana la pinu ngia pawotu 
maraku, tàka na nyuna na kakauna ndumana da ratuya ba hapajia-ha. 
32Na winju kawana-na lupangu wua panuda-nya 
33na ratu na mahunggu maraku wànya na riana dàngu na mbokana nuna na 
kameti maraku papeku. 
34Da kakauda dàngu da winju kawana-da napiti-ha i MIRI welingu la hunggu 
maraku pajolangu-na na banjaru Ihirailu hi nawua panuda-nja da ratu. Nuda-
haka da pa-ndulangu-na na banjaru Ihirailu la ratu ba hapajia-ha lundu nu - 
nu. 
35Welingu la pangangu da pahunggu maraku-nya i MIRI, jiaha nuda-maka 
da pawua-na i MIRI lai Harungu dàngu da anana la lodu katua-ha la paratu. 
36La lodu nuna i MIRI nawua-nya pareta na banjaru Ihirailu ka màta welingu 
la hunggu maraku-da jiaha nuda-maka da nduma ratu. Na kalaratu yiana 
lupangu nanunju-maya bàdi banjaru Ihirailu lundu nu - nu. 
37Tuda nuduka da kalaratu rukuda da hunggu maraku patunu, hunggu 
maraku mangejingu, hunggu maraku jàmangu njala, hunggu maraku 
himbalu runggi, hunggu maraku la lii katua dàngu hunggu maraku papeku. 
38I MIRI nawua-nyaha i Muha la Palindi Hinai nuda da pareta ba jiaya na 
paràha-nanya na banjaru Ihirailu pawotu hunggu maraku la maràda telangu 
Hinai. 

Paratu 8 

I Muha na-katua-ya i Harungu dàngu da anana 
(Lu. 29:1-37) 

1I MIRI napanii-nya i Muha, 
2“Paau-nya i Harungu dàngu da anana dàngu ngàndiwa paki ratu, mina lii, 
heu kamboka hapi mini nduma kameti maraku jàmangu njala, dua ngiu 
mbimbi bumbu dàngu hau mbola roti nda patai wolungu. 
3Hàlaka nu, paràha-nya na banjaru Ihirailu ka na-pauhi la hangga pindu 
Maünggu,” wànanya. 
4I Muha nanunju-ya na pareta-na i MIRI. Ba na-pauhi-ka nggubulu-na na 
banjaru Ihirailu la pangia lai nu, 
5panii-nanyaka i Muha lai nyuda, “Na pa-paloku-nggu nàhu pareta-na i MIRI-
ya,” wànanja. 
6Hàla hi na-paràha-nya i Harungu dàngu da anana ka da-ndàharungu la 
hangga ka dabaha wikida. 
7Tunaka nu hi napahau-nya paki i Harungu: kalembi kamenja, boru bànggi 
dàngu kalembi bokulu. Dàngu eputu-mbu na pahondu la bànggina wàngu 
liku tera malijangu. 
8Hàla hi na pakàna-nya ndàbi kuruna i Harungu, tàka daa la ndàbi kuru 
napuhi-ha da Urimu dàngu Tumimu. 
9Hàla hi nawotu-nya tera lenju na katiku-na i Harungu dàngu hi na-pakàna-
nya ngaü àmahu rara la kaba mata terana, na manjadi tanda ba mbàda 
manguna i MIRI-yaka i Harungu. Mbuu ndàbada nuda na-paloku-ha i Muha 
nunjuya na pareta-na i MIRI lai nyuna. 
10Hàla i Muha hi napiti-ya na mina lii, tàka hi nadoha-nya la Maüna i MIRI 
dàngu la mbuu ndàbada da pamàtu wàna. Nu ba tuna nu mbuu ndàbada pa-
panudangu ndumana i MIRI-ha. 
11Hawutu welingu la mina nuna na-paiharu papihu wundanya na pinu ngia 
pawotu maraku dàngu mbuu ndàbada da pamàtu wàna, dàngumbu la karaba 
dàngu na latana. Nu ba tuna nu mbuu ndàbada nuda pa-panudangu ndumana 
i MIRI-ha. 

12Hàlaka nu hi na-katua-ya i Harungu ba nawàngu paburiya hawutu na mina 
lii la katiku-na i Harungu. 
13Hàla hi na-paràha-nja da anana i Harungu pa-ndàharungu la hangga. Hi 
napahau-nja kamenja dàngu boru bànggi. Hi nawotu-nja tera lenju da katiku-
da hama tuna na pareta-na i MIRI lai nyuna. 
14Hàlaka nu i Muha napiti heu kamboka hapi mini nduma kameti maraku 
jàmangu njala. I Harungu dàngu da anana da-padambaku-nya lima la katiku-
na nuna na banda. 
15Hàla i Muha hi narupu-ya hi napiti hawiangu riana. Nuna na ria nadoha 
wànya wua limana la kadu la kabihu ngia pawotu maraku ka panudanya i 
Ala nuna na ngia pawotu maraku. Na ria na marihi naburi-ya la kiri ngia 
pawotu maraku. Tuna nu na pawàngu ba pa-matua-ya nuna na ngia pawotu 
maraku dàngu hi panudanya ndumana i MIRI. 
16Welingu la hapi nuna na pabidi rupu, nyuna i Muha napiti ndàbaya na 
aparu-na na ma-kamburu-nya na ihi kambuna, da wua kadalu-na mangu 
mbokangu-da dàngu hangia na marihi hàmu halawàla welingu la etina. Nuda 
mbuu ndàbada natunu-ha la pinu ngia pawotu maraku. 
17Tàka na nyuna na toluna nuna na hapi, na manula-na, na ihi kambuna na 
marihi pa-kariangu tanaina, jia ba tuna nggubulu-na nuna na hapi hinggilu-
da da pambàda pa-hinggilu natunu-ya la hambeli ngia pa-pamaüngu hama 
tuna na pareta na pambàda wuana i MIRI. 
18Tunaka nu i Muha napiti-ya na mbimbi bumbu nduma kameti maraku 
patunu, hàla i Harungu dàngu da anana hi da-padambaku-nja da limada la 
katiku-na nuna na mbimbi. 
19I Muha narupu-ya nuna na mbimbi tàka na riana naburi-ya la patu karaha 
ngia pawotu maraku. 
20-21Hàlaka nu i Muha hi nada - datuya nuna na banda tàka da ihi kambuna 
dàngu da wihina nabaha wànja wai. Na katiku-na, na mbokana, dàngu na 
marihi welingu la toluna nuna na mbimbi bumbu natunu-ha nduma kameti 

maraku patunu la pinu ngia pawotu maraku hama tuna na pareta pambàda 
wuana i MIRI lai nyuna. Na wau hiritu-na nuna na kameti maraku pangangu 
nahàmu wànya na etina i MIRI. 
22Hàla i Muha hi napiti-ya na heu na mbimbi na padua wàna nduma kameti 
maraku katua ratu. I Harungu dàngu da anana da-padambaku-nja da limada 
la katiku-na nuna na mbimbi, 
23hàla i Muha hi narupu-ya. Hàlaka nu hi napiti hawutu riana nuna na banda, 
tàka hi nadoha-nya la hupu wawa kahilu kawana-na i Harungu, la wua lima 
bai kawana-na, dàngu la wua wihi bai kawana-na. 
24Tunaka nu hi na-paràha-nja da anana i Harungu pa-ndàharungu, hàla hi 
nadoha-nja hawutu ria la hupu wawa kahilu kawana-da, la wua lima bai 
kawana-da, lupa la wua wihi bai kawana-da. Na ria na marihi naburi-ya la 
patu karaha ngia pawotu maraku. 
25I Muha napiti-ya na mbokana nuna na mbimbi, na kikuna na maningu 
mbokangu, mbuu ndàbana na aparu-na na ma-kamburu-nya na ihi kambuna, 
hangia na marihi hàmu halawàla welingu la etina, da wua kadalu-na dàngu 
mbokada, lupa na winju kawana-na. 
26Welingu la mbola roti nda patai wolungu na pambàda hunggu marakungu 
lai MIRI, nyuna i Muha napiti hau roti timbi na pa-pandoi wàngu mina dàngu 
hau roti manipa. Nuda da roti natuha la pinu mboka dàngu winju kawana-
na na mbimbi. 
27Nggubulu-da nuda natuha la limana i Harungu dàngu da anana, hàla hi 
dahunggu maraku wànja ba hunggu maraku pa-pajolangu lai MIRI-ha. 
28Hàlaka nu i Muha hi napiti-ha nuda da pangangu welingu lai nyuda tàka 
hi natunu-ha la pinu ngia pawotu maraku, papohu-nja da kameti maraku 
patunu nduma kameti maraku lii katua. Na wau hiritu-na nuna na kameti 
maraku pangangu nahàmu wànya na etina i MIRI. 
29Hàla i Muha napiti-ya na kakauna nuna na mbimbi tàka hi nahunggu 
maraku wànya ba hunggu maraku pa-pajolangu lai MIRI-ya. Nuna ndumana 

i Muha-yaka welingu la mbimbi bumbu na patuu kameti maraku ndumana 
na lii katua ratu. Mbuu ndàbada nuda na-palaku-ha i Muha hama tumana na 
pareta-na i MIRI lai nyuna. 
30Hàlaka nu i Muha hi napiti hawiangu welingu la mina lii katua dàngu 
hawiangu welingu la ria na maninya la pinu ngia pawotu maraku, hàla hi 
na-paiharu-nya lai Harungu dàngu da anana lupa da pakida. Wàngu patuna 
nu nyuna i Muha ba na-panuda-nja nyuda dàngu da pakida lai MIRI. 
31Tunaka nu panii-nanyaka i Muha lai Harungu dàngu da anana, “Manahu-
hawa da tolu kameti maraku la pindu Maüna i MIRI. Nunjuya na pareta-na i 
MIRI, lupangu-ma nyimi kai nga wànja lai nu da roti hunggu maraku lii katua 
da maninja la mbola. 
32Da tolungu dàngu da roti da marihi lupangu mitunu panjàpu-maha bàdi. 
33Pihu mbua lodumi mandaina àmbi dunjaku-dunya na pindu Maüna i MIRI 
lundu nanjàpu na lii katua. 
34I MIRI nawua-nda pareta ka ta-palaku pangala-nya jàka nggàraya na pa-
paloku-nda la lodu nàhu. Wàngu patuna nu hi jàmanja da njala-mika. 
35Pihu mbua lodu mandaina, lodu rudungu, lupangu-ma mi-ndàdiku la 
hangga pindu Maü, kai paloku-ya jàka nggàraya na lii pareta-na i MIRI. Jàka 
ndai wànya nuna, nyimi napa imeti. Nunaya na pareta-na i MIRI lai 
nyungga,” wànanja. 
36Hàla i Harungu dàngu da anana danunju hàla-maha mbuu ndàbada da 
pareta-na i MIRI la ngaruna i Muha. 

Paratu 9 

I Harungu ba nawotu kameti maraku 

1Pa-làngangu hau lodu ba palundu-nyaka na lii katua, nu la lodu pawalu 
wàna, i Muha napaau-nya i Harungu dàngu da anana lupa ba hapajia-ha da 
liku uru la banjaru Ihirailu. 

2I Muha napanii-nya i Harungu, “Pitiwa heu kamboka hapi mini dàngu heu 
mbimbi bumbu, nu ba dua ngiuda àmbu ningudu nyurada. Hunggu maraku 
wànjawa nuda da banda dua ngiu lai MIRI; na kamboka hapi mini nduma 
kameti maraku jàmangu njala, tàka na mbimbi bumbu nduma kameti 
maraku patunu. 
3Hàla paràha-nya na banjaru Ihirailu ka nahunggu maraku wàngu heu 
kamàmbi bumbu nduma kameti maraku jàmangu njala dàngu heu ana hapi 
pa-karia-nya heu ana mbimbi mahau ndauda nimbihu-da dàngu àmbu ningu 
nyurada nduma kameti maraku patunu. 
4Paràha-mbunja ka dahunggu maraku wàngumbu heu hapi mini dàngu heu 
kamàmbi bumbu nduma kameti maraku papeku. Mbuu ndàbada nuda 
lupangu-ma dahunggu maraku wànja lai MIRI papohu-nja dàngu hunggu 
maraku mangejingu na patungu mina, nadu la lodu nàhu ba mai-nanyaka i 
MIRI lai nyuda,” wànanja. 
5Mbuu ndàbada da patiki-na i Muha dangàndi-ha la hangga Maü, tàka 
nggubulu-na na banjaru na-pauhi lai nu la palumu-nya i MIRI. 
6Ka panii-nanyaka i Muha, “I MIRI na-paràha-nggai la pa-paloku-ya yiana ka 
peku ita-minya na handaraku ba ninya i MIRI,” wànanja. 
7Hàla hi napanii-nya i Harungu, “Luawa la ngia pawotu maraku kau pamàtu 
hahaha da kameti maraku jàmangu njala dàngu kameti maraku patunu, ka 
peku jàma-nanja i MIRI da njalamu nyumu dàngu da njalana na banjaru. 
Wànjawa nuda hama tuna na pareta-na i MIRI,” wànanya. 
8Hàla lua-nanyaka i Harungu la ngia pawotu maraku hi narupu-ya na hapi 
mini na patuu kameti maraku nduma jàmangu njala la nduma wikina nyuna. 
9Tunaka nu na riana nuna na banda hi dangàndi-ya paraï da anana i Harungu 
lai Harungu, hàla nyuna hi nahàbu-ha da wua limana daa la ria, hi nadoha-
nja da kadu la patu mbua kabihu-na na ngia pawotu maraku. Hàlaka nu na 
ria na marihi hi naburi-ya la lata ngia pawotu maraku. 

10Na mbokana, da wua kadalu-na dàngu na hangia na marihi hàmu halawàla 
welingu la etina nuna na banda hi natunu-ha la pinu ngia pawotu maraku, 
hama tuna na pareta-na i MIRI lai Muha. 
11Tàka na toluna dàngu na manula-na nuna na banda hi natunu-ha la 
hambeli ngia pa-pamaüngu. 
12Tunaka nu i Harungu hi narupu-ya na banda na patuu kameti maraku 
patunu nduma wikina nyuna. Da anana i Harungu dangàndi-ya na riana nuna 
na banda lai nyuna, hàla hi naburi-ya la patu karaha ngia pawotu maraku. 
13Hàlaka nu hi dawua-nya na katiku-na dàngu da hangia - hangia da ma-
pawelingu la banda nuna, hàla hi natunu-ha la pinu ngia pawotu maraku. 
14Tunaka nu hi nabaha-ha da ihi kambuna dàngu da winjuna hi natunu 
papohu-nja dàngu kameti maraku patunu la pinu ngia pawotu maraku. 
15Hàlaka nu hi nahunggu maraku wànya na kamàmbi nduma kameti maraku 
jàmangu njalana na banjaru. Narupu-ya nuna na kamàmbi tàka hi nahunggu 
maraku wànya hama tuna na kameti maraku nduma jàmangu njala wikina 
nyuna. 
16Na pandàkingu-na napiti-mbu banda nduma kameti maraku patunu, hi 
nahunggu maraku wànya tundunya na kalaratu. 
17Hàlaka nu hi nahunggu maraku wànya nahunggu maraku mangejingu; 
napiti kanguta haupu, tàka hi natunu-ya la pinu ngia pawotu maraku. Nuna 
jiaya na bonjana la kameti maraku patunu nimbihu lodu. 
18Hàla hi narupu-mbu heu hapi mini dàngu heu mbimbi bumbu nduma 
kameti maraku papeku ndumana na banjaru. Da anana i Harungu dangàndi-
ya na riana nuna na banda lai nyuna, hi naburi-ya la patu karaha ngia 
pawotu maraku. 
19Da hangia - hangia da maningu mbokangu welingu la hapi dàngu nuna na 
kamàmbi da-banjalu-ha 

20la pinu kakauda nuda da banda dua ngiu, tàka i Harungu hi natunu-ha la 
pinu ngia pawotu maraku. 
21Da kakauda dàngu da winju kawana-da nuda da banda nahunggu maraku 
wànja ba hunggu maraku pa-pajolangu ndumana i MIRI-ha. Nuda nu jiaha 
da ndumada ba hapajia da ratu hama tuna na pareta-na lai Muha. 
22Ba hàla ndàba-haka pahunggu maraku wànja nuda da kameti maraku, i 
Harungu na-wulaku-ha da limana la banjaru Ihirailu hi na-pakanyuru-nja. 
Hàlaka nu puru-nanyaka. 
23Tunaka nu i Muha dàngu i Harungu datama-nya na Maüna i MIRI. Hàlaka 
nu hi daluhu hi da-pakanyuru-nya na banjaru. Hàla nggubuluna na banjaru 
Ihirailu hi daita-ya na handaraku ba ninya i MIRI. 
24Hi jia papuru bia-nanya na epi i MIRI na matunu pambuta-ha da kameti 
maraku patunu, dàngu da hangia - hangia da maningu mbokangu la pinu 
ngia pawotu maraku. Ba daita-yaka nuna paraï banjaru Ihirailu, ka warangu 
hàla-danyaka, hi da-patika pa-marubuku. 

Paratu 10 

Nu njalada i Nandàpu dàngu i Ambihu 

1La hau na lodu da anana i Harungu, nu i Nandàpu dàngu i Ambihu, da-
maràngga piti kanai epida, hi datunja wàla epi. Tunaka nu hi datunja dupa 
daa la epi, hi dahunggu maraku wànya i MIRI. Tàka na nyuna manda hidaya 
nuna na epi, nadu ba nda na-paràha-anja paraïna i MIRI la pahunggu maraku 
wànya. 
2Ka patàkangu-nanyaka epi i MIRI na matunu-ha nyuda hi lupa dameti lai 
nu la Maüna i MIRI. 
3Hàla i Muha hi napanii-nya i Harungu, “Nuna-duyaka na pawuku-na i MIRI 
ba napanii, ‘Mbuu ndàbana na malumu-ngga Nyungga lupangu natembi-
maya bàdi na haali-nggu. Napa ku-paita-nya na mangunju-nggu la banjaru-
nggu nggubulu-na,’ ” ba wàna. Tàka i Harungu pàdi wàna bia. 

4Ka paau-nanjaka paraïna i Muha i Mihailu dàngu i Elihapàngu da anana i 
Uhialu, ama kuduna i Harungu. Napanii-nja nyuda, “Mai kai pitiha nada da 
metida da ana angu dedimi welingu la Maüna i MIRI, kai bà-njaluha la 
hambeli ngia pamaü,” wànanja. 
5Ka mai-danyaka hi dadanda-nja da mameti ba jiapa-hapa da pakida, hàla hi 
daluhu ngàndiha la hambeli ngia pamaü, hama tuna ba na-paràha-nja 
paraïna i Muha. 
6Hàla i Muha hi napanii-nja i Harungu dàngu da anana hawiangu, nu i 
Eliahàru dàngu i Itamàru, “Àmbi màta bianya na lunggimi pa-hanggungga, 
dàngu àmbi hiraha da pakimi bai pa-itangu hawina-mi bai punangu wai 
matami. Jàka timika nu, napa imetidu, dàngu nggubulu-na na banjaru 
Ihirailu nahàngga-nyaka napa paraïna i MIRI. Tàka mbuu ndàbana na tau 
Ihirailu hawiangu pekuna ba da-hawina rukuda nuda da tau madua, da 
mameti wàngu epina i MIRI. 
7Àmbi dunjaku-nya na Maüna i MIRI ka àmbi mimeti, nadu ba pa-katua-
kaika wàngu mina lii la palumu-nya i MIRI,” wànanja. Nyuda da-
panamatungu hama tuna na papanii-na i Muha. 

Na kalaratu ndumada da ratu 

8I MIRI napanii-nya i Harungu, 
9“Jàka hàla pa-unungu wai angguru jàka ndia wolu mbanakai, nyumu dàngu 
da anamu àmbi tamadu la Maünggu. Jàka mipangga-ya na kalaratu yiana, 
napa imeti. Na kalaratu yiana lupangu danunju-maya bàdi paraï da wàla 
wuamu. 
10Lupangu miheka-manya bàdi na pa-panuda-nya i Ala dàngu na mandia, na 
ma-iraku na manda iraku. 
11Mbuu ndàbana na uku na pambàda wuanggu-nggamu la ngaruna i Muha, 
lupangu-ma kau papeka-nya na banjaru Ihirailu,” wànanya. 
12I Muha napanii-nya i Harungu dàngu da anana da madua, nu i Eliahàru 
dàngu i Itamàru, “Pitiwa uhu nggàndumu da marihi welingu la pangangu na 

pambàda hunggu maruku-nya i MIRI. Welingu la kanguta nuda pandoi-wa 
roti panda tungu tai wolu, hàla kai nganya nuna na roti la karaha ngia 
pawotu maraku, nadu na hunggu maraku nuna ba kanjupu matua-ya. 
13Nuna na roti nganya la hau pangia matua; nadu welingu la pangangu 
pambàda hunggu maraku-nya i MIRI, da roti nuda jia-haka da ndumamu 
nyumu dàngu da anamu mini. Nuna pareta-na i MIRI-ya lai nyungga. 
14Tàka nyumu dàngu da anamu mini kawini pekuna bai nganja da kakauda 
da hunggu maraku pa-pajolangu dàngu winju hunggu maraku pa-panudangu 
wàngu. Nunaya na ndumada da ratu ba hapajia-ha welingu la hunggu 
maraku papeku-na na banjaru Ihirailu. Peku ngaminya la nggi pangia bia na 
manda iraku. 
15Na winju hunggu maraku pa-panudangu wàngu dàngu na kakau hunggu 
maraku na pa-pajolangu lupangu-ma ngàndi pa-karia-nja dàngu na mboka 
nduma hunggu maraku patunu ka hunggu maraku pa-panuda-nya i MIRI-ha. 
Da hangia - hangia nuda jia-haka da ndumamu dàngu da anamu lundu nu - 
nu hama tuna na pareta-na i MIRI,” wànanya. 
16Tunaka nu i Muha hi na-paàra-nya rukuna na kamàmbi nduma kameti 
maraku jàmangu njala. Dapanii-nya ba pambàda tunu-yaka nuna na 
kamàmbi. Na rukuna nuna jia-yaka na padira mbeni wàna i Muha lai 
Eliahàru dàngu i Itamàru, hi napanii-nja, 
17“Ka nggikina nyimi hi ndai nganya na kameti maraku jàmangu njala la 
pangia ma-matua? Na kameti nuna kanjupu matua-ya; i MIRI nawua-
nggainya nyimi, ka peku jàmanja da njalana na banjaru Ihirailu. 
18Na riana nuna na kamàmbi nda pangàndi-aya la Maüna i MIRI, jia ba tuna 
lupangu-maka bàdi minganya nuna na kameti maraku lai nu hama tuna ba 
wànggunggai,” wànanja. 
19Nahema i Harungu, “La lodu nàhu na banjaru Ihirailu mbàda wotu-naka 
lai MIRI hunggu maraku jàmangu njala dàngu hunggu maraku patunu. Jiapa 
ba tuna nu, mbàda nggàna-nanggaka nuna na lii handuka. Làti jàka era 

ngaambu-nggunya nuna na kameti maraku jàmangu njala la lodu nàhu, 
nahàmu wànya-kaka ihu na etina i MIRI?” wàna. 
20Nahàmu wànyaka na etina i Muha nahema nuna. 

Paratu 11 

Da banda da mahida dàngu da manda hida 
(Bel. 14:3-21) 

1I MIRI nawua-nja i Muha dàngu i Harungu da kalaratu yiada 
2-3ndumana na banjaru Ihirailu. Mbuu ndàbada da banda da maluri la mara 
da ma-madaü da ma-kahanga wuuda jiaha da mahida dàngu pekuna 
panganja. 
4-6Nda ukua panganja da ota, da palànduku hamangui da kalinji. Da banda 
nuda manda hidaha nadu jiapa ka da-madaü, tàka da wuuda nda da-
kahanga-a. 
7Nda ukua pangangu wei. Da banda nuda manda hidaha, nadu jiapa ka da-
kahanga da wuuda, tàka nda da-madaü-a. 
8Da toluda da banda nuda nda ukua panganja dàngu àmbu jonggaru-mbuha 
da metida, ba banda manda hidaha. 
9Pekuna nyimi panganja da ngara iyangu da maningu bimbungu dàngu 
nepingu. 
10-12Da banda da maluri la wai tàka nda ningua bimbu dàngu nepida manda 
hidaha, jia ba tuna nda ukua panganja, dàngu àmbu jonggaru-mbuha da 
metida. 
13-19Welingu la ma-hawurungu da patiki pa-ndàkingu yiada nda ukua 
panganja nadu ba manda hidaha: da ranjawali, da wàngi, da ngara ikitu-ka, 
mbaku, nggangga, ota paruu kàpangu, kahuhu, da kalewaru, da ngara 
nggokaria, da kahiku, da kuu dàngu da ana panii. 
20Mbuu ndàbada da ma-kamàraku maningu ruu kàpangu manda hidaha, 
21hinggilu-da da ma-kapunduhu. 

22Jia ba tuna da kabala, da njàngakàri da kabala muru pekuna la panganja. 
23Tàka na nyuna hawiangu da ma-kamàraku maningu ruu kàpangu 
dàngumbu da mabei manda hidaha. 
24-28Na haàtu tau na-ngalangu pa-iraku lundu tama lodu jàka na-jonggaru 
metina na heu welingu la banda yiada da patiki pa-ndàkingu: da banda 
maningu wungu, hinggilu-da da ma-kahanga wuuda da ma-madaü, lupa da 
banda ma-kapatu mbungungu wihi da maningu wàla wuu pa-pakauru wàda. 
Nggamu na mangàndi meti banda tungu nu lupangu nabaha pakina, na 
nyuna iraku-mana-nyapa lundu tama lodu. 
29-30Da kalaü tana, da kalaü bokulu, da kalaü kudu da kumbu laï da ngara 
kapaki, da làndaku, da lawora, da kumbu, da kuka dàngu da kumbu laï 
hawurungu manda hidaha. 
31Nggàmu na ma-jonggaru-ha da banda nuda jàka ndia da metida-kai, iraku-
nanyaka lundu tama lodu. 
32Na metina na banda nuna jàka na-kanabu la hau malanja, na malanja nuna 
iraku-nanyaka. Na matungu nu nanggàna ndàbaha, da ngara malanja-ka da 
ma-welingu la ai, tera, manulangu, karungu-yakai, nda ningua hekangu jàka 
nggàra linguda nuda da malanja. Da malanja nuda palomu-nja la waima 
bàdi, tàka na nyuna iraku-mada-nyapa lundu tama lodu. 
33Nuna na meti banda jàka na-kanabu la wuru tana, mbuu ndàbada da 
maninja daa la wurungu iraku-danyaka, dàngu lupangu bera-maya bàdi nuna 
na wurungu. 
34Da pangangu da panggàna wai welingu la wurungu nuna da-iraku, dàngu 
na pa-unungu na maninya la wurungu nuna na-iraku-mbu. 
35Nggàra biaya na ngia pa-kanabu-na nuna na meti banda, na-iraku-ma. Na 
ngia pa-manahu wàngu dàngu na ngia patunu wàngu welingu la tana da 
panggàna-na nuna na meti banda lupangu, bera-maha bàdi. 

36Hinggilu-da da mata wai dàngu da humuru-kai, mbuu ndàbada hawiangu 
da-iraku-ma jàka nanggàna-ha meti ngara ma-kayidiku. 
37Jàka na-kanabu la wini pa-hàbarungu nuna na meti banda, pa-daingu ili-
mana duna nuna na wini. 
38Tàka jàka pa-palomungu la waiya nuna na wini tàka hi na-kanabu-nya 
nuna jàka nggàraya na mameti, iraku-nanyaka nuna na wini. 
39Nggamu ma-jonggaru meti banda da mahida na-iraku lundu tama lodu. 
40Na tau na mangàndi dàngukai na manganya na meti banda nuna lupangu 
nabaha-maha bàdi da pakina, tàka na nyuna pa-daingu iraku-manapa lundu 
tama lodu. 
41-42Mbuu ndàbada da mabei la tana, da mawàngu pabei, ka ma-kapatu 
mbungungu wihiha ka madangu wihi-dahakai manda hidaha, nda ukua 
panganja. 
43Àmbu pa-iraku wikimu la pangangu banda matungu nu. 
44Nyungga MIRI Alamu, jia-duya manggangu ka peku daingu-mi pa-matua, 
nadu Nyungga ba ku-matua. 
45Nyungga MIRI mangàndi-kai nyimi paluhu welingu la Mehiru, ka peku Ala-
mingga Nyungga. Màtawa kai matua, nadu Nyungga ba ku-matua. 
46Nudaha da kalaratu rukuda da banda jia-mbuha da ma-hawurungu, da 
banda da maluri daa la wai dàngu da mabei la tana. 
47Lupangu-ma bàdi nyimi kai pingu la paheka-nya nggiya na maili dàngu 
nggiya na ma-iraku, nggiya na banda na mapeku la panganya dàngu nggiya 
na manda uku la panganya. 

Paratu 12 

Na lii payaha-nya na kawini na mahàla pa-habola 

1I MIRI nawua-nyaha i Muha da kalaratu yiada 

2nduma banjaru Ihirailu. Jàka era ningu haàtu kawini ma-habolangu, 
anakeda mini, pihu mbua lodu mandaina na-iraku-na nuna na kawini, hama-
mana ba talànga tàka-nanya ariyaa-na. 
3La lodu pawalu wàna lupangu-ma kàriya na anana. 
4La hambeli-na nu, tailu kambulu tailu mbua lodu-manapa na iraku-na nuna 
na kawini, nadu ba ningu-dupa ria maluhu. Nda ukua ka na-jonggaru jàka 
nggàraha da pawàngu ba lumungu dàngu nda ukua ka natama-nya na Maüna 
i MIRI lundu na-lundungu na rehina na paili-ya. 
5Jàka era ningu haàtu kawini ma-habolangu anakeda kawini, hakambulu 
patu mbua lodu mandaina na iraku-na nuna na kawini, hama-mana ba 
talànga tàka-nanya ariyaa-na. La hambeli-na nu, nomu kambulu nomu mbua 
lodu-manapa na iraku-na nuna na kawini, nadu ba ningu-dupa ria maluhu. 
6Ba na-lundungu-ka na rehina na paili-ya ka la hambeli habolangu-na 
anakeda mini, ka anakeda kawini-kai, nuna na kawini lupangu nangàndi 
maraku bàdi la ratu la pindu Maüna i MIRI. Nuna na hunggu maraku, heu 
ana mbimbi na mahau ndauna nduma kameti maraku patunu, dàngu heu 
kulundiha kanguraku jàka ndiakai heu mbàra kanguraku nduma kameti 
maraku jàmangu njala. 
7Lupanguma na ratu na-huharu-nya nuna na hunggu maraku-na lai MIRI 
dàngu ka na-paloku-ya na lii ndumana la pa-podahu-ya na iraku-na nuna na 
kawini, ka naili. Jia-duyaka nuna bàdi na pa-paloku-na na haàtu kawini ba 
nahàla pa-habola. 
8Era nda namàka nuna na kawini la paningu ana mbimbingu, lupangu-ma 
nangàndi dua ngiu kulundiha kanguraku jàka ndiakai mbàra kanguraku: heu 
nduma kameti maraku patunu tàka na heui nduma kameti maraku jàmangu 
njala. Lupangu-ma na ratu na-paloku-ya na lii nduma la pa-podahu-ya na 
iraku-na nuna na kawini, ka naili. 

Paratu 13 

Na kalaratu rukuna na panyaki manula ma-pahanggàmaru 



308 

 

 
Na Huratu Matua 

© 1995, Indonesian Bible Society. 
 

 
 

 

 

 

1I MIRI na-wuangu-ha da kalaratu yiada lai Muha dàngu i Harungu: 
2Jàka era ningu haàtu maningu ma-kindilu, mapongu-kai, mabara hakalibu 
- hakalibuku-kai la manula-na na ma-ngalangu panjadi panyaki manula ma-
pahanggàmaru, lupangu-ma lua ngàndiya la ratu wàlana i Harungu. 
3Lupanguma na ratu ka na-pareha-ya na mahidu la manula-na na tau nuna. 
Jàka dabara da wulu ihina nu la mabara, dàngu jàka narihi ràpupa na manula 
na mahidu welingu la manula la winggiru-na na tau nuna nggàna-nanya 
panyaki manula ma-pahanggàmaru. Lupangu-ma na ratu ka na-paloha-nya 
ba iraku-nanyaka na tau nuna. 
4Tàka na nyuna na pangia na mahidu ba nabara dàngu nda narihi ràpu 
welingu la manula la winggiru-na, dàngu da wulu ihina lai nu ba nda dabara, 
lupangu-ma pa-hinggilu-ya na tau nuna pihu mbua lodu mandaina. 
5La lodu papihu wàna, lupangu-ma na ratu ka na-pareha beliya. Tàka jàka 
pa-namatu-nya la kanandingu-na, nuna na panyaki hama bia-napa la 
wungana, dàngu ba nda na-làmbatu, lupangu-ma na tau nuna ka pa-hinggilu-
ya hili pihu mbua lodu. 
6La lodu papihu wàna, lupangu-ma na ratu ka na-pareha beliya, dàngu jàka 
na-làmangu-ka dàngu ba nda na-paawahungu, lupangu-ma na ratu ka na-
paloha-nya ba naili na tau nuna. Nuna nu panyaki manula manda pa-
hanggàmaru-ya. Na tau nuna lupangu, nabaha-maha bàdi da pakina dàngu 
ili-nanyaka. 
7Tàka na nyuna jàka ba nahàla-ka papeka-nya ilina paraïna ratu, tàka hi pa-
awahungu-nanyai na panyaki-na, lupangu nahili luama bàdi la ratu. 
8Lupangu-ma nahili pareha-ya ratu, tàka jàka na-parukangu pa-lerangu, 
lupangu-ma paloha-nya ba nggàna-nanya panyaki manula ma-
pahanggàmaru. 
9Na haàtu na tau na panggàna panyaki manula ma-pahanggàmaru lupangu 
karia-manya bàdi la ratu. 



309 

 

 
Na Huratu Matua 

© 1995, Indonesian Bible Society. 
 

 
 

 

 

 

10Pa-namatu-nya ba na-pareha-ya ratu na manula-na na tau nuna jàka ningu 
mambua mabara mapongu dàngu ka dabara-mai da wulu ihina lai nu, 
11na tau nuna nggàna-nanya panyaki manula ma-pahanggàmaru. Lupangu-
ma na-paloha-nya ratu ba na-iraku na tau nuna. Nda nggàra ila wàngu-apa 
la pa-pahinggilu-ya, ba lohangu-mana-nyaka na iraku-na. 
12Ba naita-ya ratu jàka na-awahungu ndàbaka na mabara piti welingu la 
katiku lundu la wihina, 
13dàngu pa-namatu-nya ba na-pareha-ya ba mbàda panggàbalu hàla-nanyaka 
panyaki nuna nggubulu-na na ihina dàngu ba nabara hàlaka na manula-na, 
paloha-nya ba mbàda ili-naka na tau nuna. 
14Tàka jàka natumbu-nya pongu lupangu-ma na ratu nahili pareha beliya. 
15Jàka tuba mapongu-mahaka, lupangu-ma paloha-nya ba na-iraku na tau 
nuna, nadu ba nggàna-nanya panyaki manula ma-pahanggàmaru. 
16Tàka jàka nalànga nuna na mapongu, dàngu hi nabara beli, na tau nuna 
màta ka na-hurungu la ratu 
17ka na-pareha beliya. Jàka mbàda hàmu-naka nuna na mapongu, tàka hi 
nabara, na ratu ka na-paloha-nya ba ili-nanyaka nuna na tau. 
18Jàka ningu tau maningu manggàringu dàngu ka nalànga-ka nuna na 
manggàri, 
19tàka la pangia manggàri ka ningu mambua na mabara jàka ndia ka na-
ndiangu bara kalibu - kalibuku-kai, lupangu-ma bàdi na tau nuna ka nalua 
la ratu 
20ka na-pareha-ya. Jàka darihi paràpu nuda da ma-kalibuku welingu la 
manula la winggiru-da tàka ka dabara-mbu da wulu ihina lai nu, lupangu-
ma na ratu na-paloha-nya ba iraku-nanya na tau nuna. Nuna na manggàri 
jiaya na-pakiringu-na na panyaki manula ma-pahanggàmaru. 
21Tàka pa-namatu-nya ba na-pareha-ya ratu ba nda nabara-a na wulu ihi lai 
nu, dàngu ba nda narihi-a paràpu na manula lai nu welingu la manula la 

winggiru-na, jia-aya ba narihi làmangu, lupangu pa-hinggilu-maya bàdi na 
tau nuna pihu mbua lodu mandaina. 
22Jàka na-bonjangu anguna nuna na mabara kalibuku, na ratu na-paloha-nya 
ba iraku-nanya na tau nuna, nadu ba nggàna-nanya panyaki manula ma-
pahanggàmaru. 
23Tàka jàka nda na pa-njilungu nuna na mabara kalibuku dàngu ba nda na-
bonjangu anguna, nuna nu kapilangu manggàri-aya, jia ba tuna paloha-nya 
ba naili na tau nuna. 
24Jàka era ningu haàtu ma-mutungu tàka hi na-manua tàka hi nabara jàka 
ndia ka na-ndiangu barakai, 
25lupangu-ma na-pareha-ya ratu. Jàka dabara da wulu ihi lai nu tàka hi 
narihi paràpu na ma-manua welingu la manula la winggiru-na, mbàda pala-
nanyaka panyaki manula ma-pahanggàmaru nu na ma-manua ruku 
mutungu, dàngu lupangu-ma na ratu na-paloha-nya ba iraku-nanya na tau 
nuna. 
26Tàka jàka nda nabara na wulu ihi lai nu, dàngu ba nda narihi-a paràpu na 
manula lai nu welingu la manula la winggiru-na jia-aya ba narihi làmangu, 
lupangu pa-hinggilu-maya bàdi na tau nuna pihu mbua lodu mandaina. 
27La lodu papihu wàna lupangu-ma na ratu ka na-pareha beliya. Jàka na-
bonjangu anguna nu na mabara kalibuku, na tau nuna nggàna-nanya panyaki 
manula ma-pahanggàmaru, dàngu lupangu paloha-manya bàdi ba iraku-
nanya. 
28Tàka jàka nda na-panjilungu nuna na mabara kalibuku dàngu jàka nda na-
bonjangu anguna, jia-aya ba narihi pabara, nuna nda panyaki manula ma-
pahanggàmaru-aya. Na ratu lupangu-ma na-bobaru-ya ba naili na tau nuna. 
Nadu nuna na mabara ba kapilangu manua ruku mutungu-aya. 
29Na haàtu ka miniya jàka ndia ka kawini-yakai na maningu panyaki manula 
la katiku-na jàka ndia la ngingina-kai, 

30lupangu-ma na-pareha-ya ratu. Jàka narihi paràpu nuna na mahidu 
welingu la manula la winggiru-na, dàngu na lunggina jàka ndia na wulu 
ngorana-kai ba nawàngu pa-wingiru dàngu namunju-mbu, na tau nuna 
nggàna-nanya panyaki manula ma-pahanggàmaru dàngu lupangu paloha-
manya bàdi ba na-iraku. 
31Jàka pa-namatu-nya ba na-pareha-ya ratu nu na mahidu ba nda narihi 
paràpu welingu la manula la winggiru-na, tàka nda ningua lunggina jàka 
ndia wulu ngorana mahàmu lai nu, lupangu pa-hinggilu-maya bàdi na tau 
nuna pihu mbua lodu mandaina. 
32La lodu papihu wàna, na ratu lupangu-ma ka na-pareha beliya la tuba 
mahidu, dàngu nuna na mahidu ba nda na-bonjangu anguna dàngu ba nda 
ningu lunggi jàka ndia wulu ngorakai ma-wingiru lai nu, dàngumbu ba itaya 
nda narihi paràpu welingu la manula la winggiru-na, 
33na tau nuna lupangu na-kikiru-maya bàdi na lunggi dàngu na wulu ngora 
la winggiru pangia-na na mahidu. Hàla lupangu-ma ka nahilu pa-hinggilu-
ya pihu mbua lodu mandaina. 
34La lodu papihu wàna, lupangu-ma na ratu ka nahili pareha-ya. Jàka nda 
na-bonjangu anguna na panyaki-na dàngumbu la tubana nuna ba itaya ba 
nda narihi paràpu welingu la manula la winggiru-na, lupangu paloha-manya 
bàdi ba naili na tau nuna dàngu lupangu nabaha-maha bàdi da pakina. 
35Tàka jàka na-bonjangu na panyaki-na ba hàla pa-paloha-nya na ilina, 
36lupangu-ma nahili pareha beliya ratu. Jàka na-bonjangu-ma nuna na 
panyaki, nda nggàra naila wàngu-apa na ratu ka na-pareha-ya jàka na-
wingiru na lunggina, na wulu ngora-nakai na tau nuna, ba lohangu-mana-
nyaka ba iraku-nanya. 
37Tàka na paita-na na ratu na panyaki nuna ba nda na-bonjangu, dàngu ba 
tumbu-nanyaka lunggi jàka ndia wulu ngora hàmu lai nu, ka mandangu-
duna-nyaka na panyaki nuna, dàngu na ratu lupangu na-paloha-manya bàdi 
ba ili-nanyaka na tau nuna. 

38Jàka era ningu haàtu mini jàka ndia kawini-kai maningu mabara kalibu - 
kalibuku la manula-na, 
39lupangu-ma na-pareha-ya ratu na tau nuna. Jàka dawàngu pa-lamaru ba 
itaha da mabara kalibuku, pala-nanya winia duna nyuna, dàngu paloha-
manya bàdi ba naili. 
40-41Na haàtu na tau mini jàka nabulu na katiku-na la dita kahuki-na jàka 
ndia la dita kaba mata-nakai, nyuna nda na-iraku wàanya rukuna ba nabulu 
na katiku-na. 
42Tàka jàka na-hunggaru na ma-ndiangu bara nu la mabulu, nggàna-nanya 
panyaki manula ma-pahanggàmaru. 
43Lupangu-ma na-pareha-ya ratu na tau nuna, tàka jàka tuba ningu mambua 
ma-ndiangu bara, 
44lupangu-ma na ratu na-paloha-nya ba iraku-nanya ba nggàna-nanya 
panyaki manula ma-pahanggàmaru la katiku-na. 
45Na haàtu na tau na panggàna panyaki manula ma-pahanggàmaru, lupangu-
ma napaki katàri karii, dàngu ka namàta-nya pa-hanggungga na lunggina. 
Lupangu-ma na-pandàda-nya na matana mbara wawa, dàngu ka na-warangu, 
“Ku-iraku! Ku-iraku!” ka wàna. 
46Ba talànga nggàna-nanya panyaki tungu nu, iraku-nanya dàngu ka na-
ndàdiku la hambeli ngia pa-pamaüngu, ka namarau-nya na tau hawiangu. 

Na kalaratu ruku mobu 

47Jàka ningu mamobu la paki jàka ndiakai la tera nggàra bia welingu la wulu 
mbimbi, la tera linangu-kai, 
48jàka ndiakai la manulangu dàngu nggàra biaya na pa-pandoi welingu la 
manulangu, 
49nuna na mamobu ka na-pahada ma-murungu jàka ndia ka na-pahada ma-
rarangu-kai, nuna na mamobu jiaha da ma-bonjangu dàngu lupangu-ma ka 
paita-nya na ratu. 

50Lupangu na-pareha-ya ratu nuna na malanja, hàla ka na-pahinggilu-ya la 
dalu pihu mbua lodu. 
51La lodu papihu wàna lupangu-ma ka nahilu pareha beliya, dàngu jàka 
mbàda bonjangu-naka na mamobu, iraku-duna-nyaka na malanja nuna. 
52Na ratu lupangu-ma ka natunu-ya na malanja nuna, nadu nuna na mamobu 
ba jiaha da ma-bonjangu, jia ba tuna lupangu-ma ka palàpu-ya la epi. 
53Tàka jàka pa-namatu-nya ba na-pareha-ya ratu nuna na mamobu ba nda 
na-bonjangu la malanja nuna, 
54màta ka na-paràhangu tau pabaha-ya dàngu ka hili pa-hinggilu-ya pihu 
mbua loduki. 
55Hàla lupangu-ma ka nahili pareha-kiya ratu. Nuna na mamobu jàka nda 
na-bonjangu tàka jàka nda na-panjilungu na hadana, nuna na malanja iraku-
mana-nyapa dàngu lupangu-ma tunuya, jiapa-kai ka la hangga-aya jàka ndia 
ka la kajia-aya nuna na mamobu. 
56Tàka jàka pa-namatu-nya ba na-pareha-ya ratu ba mbàda làmangu-naka 
nuna na mamobu, lupangu-ma hira àlinya nuna na mamobu la tera nuna jàka 
ndia la manulangu nuna. 
57Jàka nahili hunggaru beli la lodu malamiri, ka na-bonjangu nuna na 
mamobu, na mamangu-nya nuna na malanja lupangu-ma ka natunu-ya nuna 
na malanja. 
58Jàka na-mbulangu na ma-pahada ma-murungu ba hàla pabaha-ya nuna na 
malanja, lupangu hili baha-mayapa bàdi nuna na malanja, hina-duka ili-
nanyaka hi wànda. 
59Tuna nu da kalaratu rukuda da mamobu da maninja la paki welingu la tera 
linangu jàka ndia tera wulu mbimbi, jàka ndia nggàra malanja biaya da pa-
pandoi welingu la manulangu. 

Paratu 14 

Na lii hawari ba hàla pahàmu welingu la panyaki ma-pahanggàmaru 

1I MIRI nawua-nya i Muha 
2da kalaratu yiada rukuna na lii hawari ba hàla pahàmu welingu la hidu 
manula ma-pahanggàmaru. La lodu paloha-nya ba ili-nanyaka nuna na tau, 
lua karia-manya bàdi la ratu, 
3tàka na ratu ka nalua karia-nya na tau nuna la hambeli ngia pa-pamaüngu. 
Jàka mbàda hàmu-naka nuna na tau ba na-pareha-ya, 
4na ratu ka na-paràha-nya na tau nuna pangàndi dua ngiu ma-hawurungu 
maluri mahida, dàngu ha-kadipu ai kajuu, ha-walangu liku rara dàngu 
hapungu karàngga hihupu. 
5Na heu na ma-hawurungu rupuya la pinu wuru tana na maningu wai 
kahingirungu welingu la matawai. 
6Na ma-hawurungu heui, dàngu na ai kajuu, na liku rara dàngu na karàngga 
hihupu, lupangu-ma hàbuya la ria ma-hawurungu na pambàda rupu. 
7Na riana na ma-hawurungu nuna màta ka na-paiharu-nya paraïna ratu 
papihu wundangu la tau nuna na mambàda hàmu, dàngu ka na-paloha-nya 
ba ili-nanyaka. Tàka na ma-hawurungu na maluri lupangu ka na-pahàla-ya 
la maràda. 
8Tunaka nu lupangu-ma nuna na tau ka nabaha-ha da pakina, ka na-kikiru 
ndàbaya na lunggina, dàngu ka naihu. Nu ili-duna-nyaka, dàngu peku-naka 
patama la ngia pa-pamaüngu, ba tuna pihu mbua lodu-napa ba nda peku 
tamana daa la maü wikina. 
9La lodu papihu wàna lupangu-ma nyuna na-kikiru ndàbaya na lunggina, na 
ruu njerina, na wuku matana dàngu mbuu ndabàda da wulu ihina. Tunaka 
nu ka nabaha-ha da pakina, ka naihu. Hina-duka ba hàla patuna nu hi ili-
nanya. 
10La lodu pawalu wàna na tau nuna lupangu-ma nangàndi dua ngiu ana 
mbimbi bumbu, heu ana mbimbi bai mahau ndauda da manda ningu 

nyurangu. Hinggilu-da nuda, tailu mbua kilu kanguta na pambàda pa-
korungu mina haitungu dàngu hau beri tailu litaru mina haitungu. 
11Hàla na ratu lupangu-ma na-karia-nya nyuna dàngu da pa-maraku wàna, 
la pindu Maüna i MIRI. 
12Na ratu lupangu-ma napiti-ya na heu na ana mbimbi bumbu dàngu hau 
beri tailu litaru mina haitungu nduma kameti maraku himbalu runggi dàngu 
ka nawotu-ya ba hunggu maraku pa-jolangu lai MIRI-ha. 
13Nuna na mbimbi lupangu-ma narupu-ya la hau pangia pa-panudangu 
nduma ngia parupu banda nduma kameti maraku jàmangu njala dàngu 
kameti maraku patunu. Nuna na mbimbi rupuya lai numa bàdi nadu na 
kameti maraku himbalu runggi dàngu kameti maraku jàmangu njala ba 
kanjupu matua-ha dàngu nduma ratuha. 
14Lupangu-ma na ratu napiti hawutu riana na ana mbimbi nuna ka naperi-
nya la hupu wawa kahilu kawana-na, na wua lima bai kawana-na dàngu na 
wua wihi bai kawana-na nuna na tau na pa-palohangu ba ili-nanyaka. 
15Tunaka nu na ratu ka napiti hawutu mina haitungu nu ka naburi-ya la 
tàbalu lima kalai wikina. 
16Hàlaka nu ka na-dàtalu-nya na wua lima kawana-na la mina nuna, hàla ka 
na-paiharu papihu wundanya daa la Maüna i MIRI. 
17Tunaka nu na mina na maninya-pa hawutu la limana lupangu naruhi-nya 
la mambàda ningu riangu, nu la hupu wawa kahilu kawana-na, la wua lima 
bai kawana-na dàngu na wua hiwi bai kawana-na nuna na tau pa-palohangu 
ba ili-nanyaka. 
18Na rihina na mina lupangu-ma naburi-ya la katiku-na na tau nuna. Tuna 
nu na ratu ba na-paloku-ya na lii hawari ndumana na tau nuna la hanggana 
i MIRI. 

19Tunaka nu lupangu-ma na ratu nawotu kameti maraku jàmangu njala ka 
naili nuna na tau na ma-iraku. Hàlaka nu lupangu-ma narupu-ya na banda 
nduma kameti maraku patunu 
20dàngu ka nahunggu maraku paangu-nya na hunggu maraku mangejingu la 
pinu ngia pawotu maraku. Tuna nu na ratu ba na-paloku-ya na lii hawari 
ndumana na tau nuna tàka hi naili. 
21Jàka namila na tau nuna, dàngu ba nda na patoma, pekuna pangàndi heua 
ana mbimbi bumbua nduma kameti maraku pajolangu lai MIRI. Hinggilu-na 
nu hau kilu kanguta pa-pakorungu mina haitungu nduma hunggu maraku 
mangejingu, dàngu hau beri tailu litaru mina haitungu. 
22Lupangu-mbu nangàndi dua ngiu kulundiha kanguraku jàka ndia dua ngia 
mbara kanguraku-kai: na heu nduma kameti maraku jàmangu njala tàka na 
heui nduma kameti maraku patunu. 
23Mbuu ndàbada nuda da kameti maraku lupangu-ma nangàndi-ha la ratu la 
pindu Maüna i MIRI nu la lodu pawalu wàna na lii hawari-ya. 
24Na ana mbimbi dàngu mina haitungu nuna lupangu-ma napiti-ha ratu hi 
nahunggu maraku wànja ba kameti maraku pa-pajolangu lai MIRI-ha, dàngu 
nduma ratuha. 
25Hàla lupangu na ratu narupu-ya nuna na ana mbimbi, hàla hawutu welingu 
la riana màta ka naperi-nya la hupu wawa kahilu kawana-na, la wua lima 
bai kawana-na dàngu la wua wihi bai kawana-na na tau na-pa-palohangu ba 
ili-nanyaka. 
26Na ratu lupangu-ma naburi hawutu welingu nuna na mina la lima kalai 
wikina 
27hàla wàngu wua lima kawana-na ka na-paiharu-nya na mina papihu 
wundangu daa la Maüna i MIRI. 
28Tunaka nu na mina na maninya-pa hawutu la limana lupangu-ma naruhi-
nya la mambàda ningu riangu, nu la hupu wawa kahilu kawana-na, la wua 

lima bai kawana-na dàngu la wua wihi bai kawana-na na tau pa-palohangu 
ba ili-nanyaka. 
29Na rihina na mina lupangu naburi-ya la katiku-na nuna na tau ndumana 
na lii hawari wikina la hanggana i MIRI. 
30Tunaka nu lupangu-ma na ratu nahunggu maraku wànya na heu kulundiha 
kanguraku jàka ndia mbàra kanguraku-kai 
31nduma kameti maraku jàmangu njala, dàngu na heui nduma kameti 
maraku patunu papohu-nya na hunggu maraku mangejingu. Tuna nu na ratu 
ba na-paloku-ya na lii hawari-ya na tau nuna la hanggana i MIRI. 
32Nuya na kalaratu hawari ba hàla pahàmu welingu la panyaki manula ma-
pahanggàmaru nduma tau manda patoma lurina. 

Mamobu la uma 

33I MIRI nawua-njaha i Muha dàngu i Harungu 
34da kalaratu rukuda da uma da panggàna mobu ma-pabonjangu. Da kalaratu 
yiada jiaha da pawàngu jàka mbàda tama-naka napa na banjaru Ihirailu la 
tana Kanaàngu, na tana na pawua-nanja napa i MIRI. 
35Nggamu mahunggu mamobu la umana, lupangu-ma nalua la ratu papanii-
nya na rukuna nuna. 
36Ba ndedi namai na ratu pa-pareha-ya na mamobu, lupangu-ma na 
paràhangu pa-paluhu hàlaha da ngga - nggàra welingu la uma nuna. Jàka 
nda pa-paluhu-ha, mbuu ndàbada da maninja la uma lai nu napa da-iraku. 
Hàla lupangu namaima bàdi na ratu 
37la pa-pareha-ya nuna na mamobu. Jàka ningu makali - libuku ma-pahada 
ma-murungu jàka ndia ma-pahada ma-rarangu-kai ba hada na-paturukungu-
i la dindi watu ba itaya, 
38na ratu lupangu-ma naluhu welingu lai nu la uma, dàngu ka màtanya ba 
wàngu pakuhi-ya lundu pihu mbua lodu mandaina. 

39La lodu papihu wàna lupangu-ma namai beli dàngu ka nahili pareha beliya. 
Jàka na-bonjangu-maka nuna na mamobu, 
40-41lupangu-ma na-wuangu pareta paàli-nja nuda da watu da panggàna 
mobu, hàla nggubulu-na na dindi watu mbara dalu ka kikiya. Na pakiki na 
apihu-na dàngu nuda kawai da watu lupangu-ma wàrunja la hau pangia ma-
iraku la hambeli paraingu. 
42Hàla da watu da pa-àlingu lupangu-ma pahilu-nja watu bidi. Nggubulu-na 
na dindi watu lupangu apihu wànya apihu mabidi. 
43Jàka nahili hunggaru beli na mamobu, làti da watu ba pa-àlingu-madu-
haka hi wàrunja, dàngu ba pakiki-madu-haka da dindi watuna tàka hi apihu 
beliha, 
44na ratu lupangu-ma nahilu mai beli pa-pareha-ya nuna na uma. Jàka na-
bonjangu-maka anguna nuna na mamobu iraku-nanyaka na uma 
45dàngu lupangu nyànggaru-maya bàdi. Da watu, da ai dàngu mbuu ndàbada 
da apihu-na lupangu ngàndi-maha bàdi la hambeli paraingu, la pangia ma-
iraku. 
46Ba ndedipa nu, nggamu biaya na matama la uma nuna, na tau nuna na-
iraku lundu tama lodu. 
47Nggamu ma-katuda jàka ndiakai na mangangu la uma nuna lupangu 
nabaha-maha bàdi da pakina. 
48Tàka jàka namaika na ratu dàngu pa-namatu-nya na pareha-nanya nda 
nahili hunggaru-apa na mamobu ba hàla pa-apihu-ya nuna na uma, lupangu-
ma na-paloha-nya ba ili-nanyaka nuna na uma, nadu ba mbulangu ailulu-
mana-nyaka na mamobu. 
49Ka hawari-ya nuna na uma, lupangu-ma napiti dua ngiu ma-hawurungu, ai 
kajuu, liku rara dàngu hau karàngga hihupu na ratu. 
50Na heu na ma-hawurungu lupangu rupu-maya la pinu wuru tana na 
maningu wai kahingirungu welingu la matawai. 

51Hàla na ai kajuu, na liku rara, na hihupu dàngu na ma-hawurungu na 
maluri lupangu-ma hàbuha daa la ria ma-hawurungu na pambàda rupu 
dàngu daa la wai kahingiru. Hàla na uma nuna ka paiharu-nya papihu 
wundangu. 
52-53Na ma-hawurungu na maluri lupangu-ma pahàla-ya la maràda la 
hambeli paraingu. Tuna nu ba hawari-ya na uma, tàka hi naili na uma. 
54Nudaha da kalaratu rukuna na panyaki manula ma-pahanggàmaru, 
55-56rukuda da ma-kindilu, da mapongu, da mabara kalibuku, da mambua la 
ihi dàngu rukuda da mamobu la paki la umakai. 
57Na ngia palingu-da nuda da kalaratu jiaya ka pekuna la patàpu-ya jàka 
nggàraya na maili dàngu jàka nggàraya na ma-iraku. 

Paratu 15 

Na ma-iraku la tau 

1I MIRI nawua-nja i Muha dàngu i Harungu da kalaratu yiada 
2ndumana na tau Ihirailu. Jàka ningu haàtu mini ruku hidu nda hàmuna ka 
ningu wai maluhu welingu la pamini wàna, na wai nuna na-iraku, 
3nu na maluhu hamanai na manda luhu. 
4Na ngia pa-mandapu-na jàka ndia na ngia pa-katuda-nakai na-iraku. 
5-8Nggamu na ma-jonggaru-ya na tau na maluhu-nya matungu nu jàka ndia 
na ngia pa-katuda-nakai, jàka ndia na ma-mandapu la ngia pa-mandapu-na, 
jàka ndia na pa-pangànji-na na tau nuna, lupangu-ma nabaha-ha da pakina 
dàngu ka naihu; nyuna na-iraku lundu tama lodu. 
9Na hela jàka ndia nggàra biaya na pa-mandapu-na na tau na maluhu-nya 
matungu nu, na-iraku. 
10Nggamu na ma-jonggaru jàka nggàraya na pambàda mandapu-na na tau 
tungu nu, na-iraku lundu tama lodu. Nimbihu-na na tau na madendi-ya nuna 

lupangu-ma nabaha pakina, dàngu ka naihu, dàngu na-iraku nyuna lundu 
tama lodu. 
11Na tau na maluhu-nya matungu nu ba dàngu nda bahana limana, na tau 
na pa-jonggaru nu nabaha-ma bàdi pakina dàngu na-iraku lundu tama lodu. 
12Na wuru tana na pa-jonggaru-na na tau nuna lupangu-ma beraya, dàngu 
na kanaingu na payàpa-na bahaya bàdi. 
13Jàka nahàmu-ka na tau nuna, na nedingu pàku bàdi pihu mbua lodu. 
Hàlaka nu lupangu nabaha-maha bàdi da pakina dàngu ka naihu la matawai, 
nu ili-duna-nyaka. 
14Na lodu na pawalu wàna lupangu-ma nangàndi dua ngiu kulundiha ma-
kanguraku jàka ndia mbàra ma-kanguràku-kai la pindu Maüna i MIRI ka 
nawua-nya na ratu. 
15Na ratu lupangu-ma nahunggu maraku wànya na heu na ma-hawurungu 
nduma kameti maraku jàmangu njala, tàka na heui nduma kameti maraku 
patunu. Nu ba tuna nu na ratu paloku-duna-nyaka na lii hawari-ya na tau 
nuna la hanggana i MIRI. 
16Na haàtu mini jàka nambungu na wai barana, lupangu-ma naihu, na nyuna 
pa-daingu iraku-na lundu tama lodu. 
17Nggàra malanja biaya ka hinggiya ka manulangu-ya na panggàna wai bara 
lupangu bahaha bàdi; da malanja nuda da-iraku lundu tama lodu. 
18Ba hàla pa-paangu, na mini hamanai na kawini lupangu daihu-ma bàdi, 
nyuda da-iraku lundu tama lodu. 
19Na haàtu na kawini na matàka-nya ariyaa-na, na-iraku lundu pihu mbua 
lodu. Nggamu na ma-jonggaru-ya na kawini nuna na-iraku lundu tama lodu. 
20Nggàra biaya na-pamandapu-na jàka ndiakai na-pakatuda-na nu ba talànga 
tàka-nanya ariyaa-na na-iraku. 
21-23Nggamu na ma-jonggaru-ya na ngia pambàda katuda-na jàka ndiakai na 
pa-mandapu-na na kawini na ma-talànga tàka-nanya ariyaa-na lupangu 

nabaha-maha bàdi da pakina dàngu ka naihu, nyuna na-iraku lundu tama 
lodu. 
24Jàka era ningu haàtu tau mini ma-katuda angunya na kawini ma-talànga 
tàka-nanya ariyaa-na, na mini nuna na-iraku lundu pihu mbua lodu, dàngu 
na pa-ngiangu na ngia pa-katuda-da na-iraku-mbu. 
25Jàka era ningu haàtu kawini ma-njànjaru riana pira mbua lodu la hambeli 
tàka-nanya ariyaa-na, jàka ndiakai na maria mamànu la hambeli tàka-nanya 
ariyaa-na na-iraku ba talànga ningupa riana hama-mana hama tuna ba 
natàka-nya ariyaa-na. 
26Na ngia pa-katuda-na jàka ndiakai na ngia pa-mandapu-na ba talànga tuna 
nu, na-iraku. 
27Nggamu ma-jonggaru-ya nuna na pa-ngiangu, na-iraku-mbu. Lupangu-ma 
nabaha-ha da pakina dàngu ka naihu, nyuna na-iraka lundu tama lodu. 
28Ba na-pànjangu-ka na maria, na kawini nuna na-nedingu-mapa bàdi pihu 
mbua lodu. Hinaka ba hàlaya nuna hi naili. 
29La lodu pawalu wàna lupangu-ma nangàndi dua ngiu kulundiha kanguraku 
jàka ndiakai mbàra kanguraku la ratu la pindu Maüna i MIRI. 
30Na ma-hawurungu na heu lupangu-ma hunggu maraku wànya nduma 
jàmangu njala tàka na heui nduma kameti maraku patunu. Tuna nu na 
pawàna na ratu ba paloku-ya na lii hawari-ya nuna na kawini la hanggana i 
MIRI. 
31I MIRI na-paràha-nya i Muha ka napeka hahanya na banjaru Ihirailu ka 
daeti wànya jàka pirangu da-iraku dàngu jàka pirangu ba nda da-iraku, ka 
àmbu da-pairaku-ya na Maüna i MIRI na maninya la padua ngia pa-
pamaüngu-da. Nadu jàka da-pairaku-ya nuna na Maü napa dameti. 
32Tuna nu da kalaratu ruku tau mini na maningu ma-njànjarungu ruku hidu 
nda hàmu jàka ndiakai na mambungu wai barana, 

33rukuna na tau kawini na matàka-nya ariyaa-na, dàngu rukuna na tau mini 
na ma-katuda angungu kawini na matàka-nya ariyaa-na. 

Paratu 16 

Lodu Remi Jàmangu Njala 

1La hambeli metida da madua da anana i Harungu, ba dawàngu epi panda 
mbuhana i MIRI, i MIRI napanii-nya i Muha, 
2“Patàka-nya na ayamu i Harungu, ba mbulungu la rehi pa-kawuku-a bàdi hi 
pekuna patama la Rowa Mahupu Matua na pa-padirangu wàngu tera 
dimbaku, ba lai nudu ba ku-pawuwangu wikinggu daa la karumangu la pinu 
ndàbi Pàti Pa-ràndingu. Nyuna i Harungu jàka napangga-ya na pareta nuna, 
napa nameti. 
3Mbulungu ba wàngu pahunggu maraku wàngu kamboka hapi mini nduma 
kameti maraku jàmangu njala, dàngu heu mbimbi bumbu nduma kameti 
maraku patunu-a bàdi, hi pekuna i Harungu patama-nya na Rowa Mahupu 
Matua,” wàna. 
4Na-pangalangu-na lupangu-ma bàdi i Harungu naeti wànja da kalaratu 
yiada. Ba ndedi natama-nya na Rowa Mahupu Matua lupangu naihu-mapa 
bàdi ka namangu papaki paki ratu, nu na kalembi, na hakalaki kababa, na 
boru bànggi dàngu tera lenju, mbuu ndàbada tera linangu-ha. 
5Hàla lupangu-ma na banjaru Ihirailu ka nawua-nya i Harungu dua ngiu 
kamàmbi bumbu nduma kameti maraku jàmangu njala, dàngu heu mbimbi 
bumbu nduma kameti maraku patunu. 
6Lupangu-ma i Harungu nahunggu maraku wàngu heu hapi mini nduma 
kameti maraku jàmangu njala nduma wikina nyuna dàngu nduma kuru 
umana. 
7Da dua ngiu kamàmbi bumbu da ma-pawelingu la banjaru Ihirailu, lupangu 
nangàndi-maha bàdi la hangga pindu Maüna i MIRI. 

8Lai nu lupangu-ma natungu undi ba nawàngu dàmbu watu, na hau patungu 
tandaya “tangguna i MIRI” wàna, dàngu na haui “tangguna i Ahahilu” wàna. 
9Na kamàmbi na panggàna pindi ndumana i MIRI lupangu-ma hunggu 
maraku wànya nduma jàmangu njala. 
10Na kamàmbi na panggàna pindi ndumana i Ahahilu, lupangu-ma pahangga 
kaluri-nya lai MIRI, hàla ka yauluya la maràda telangu ndumana i Ahahilu, 
ka podahu-ha da njalana na banjaru Ihirailu. 
11Ba nahàla-ka i Harungu pahunggu maraku wànya na hapi mini nduma 
kameti maraku jàmangu njala nduma wikina nyuna dàngu nduma kuru 
umana, 
12lupangu-ma napiti kanai epi welingu la ngia pawotu maraku hi napinu 
wànya wàla epi, dàngu dua upu dupa kangudahu, hàla ka nangàndi-ha la 
Rowa Mahupu Matua. 
13Lupangu-ma natunu-ya na dupa la hangga Pàti Pa-ràndingu ka lupa na-
panggàbalu-nya kutungu-na na ndàbi Pàti Pa-ràndingu, ka àmbu peku ita-
nanya paraïna i Harungu, nadu jàka naita-ya, napa nameti. 
14Hàla lupangu-ma napiti hawutu ria hapi i Harungu, tàka ka na-paiharu 
wànya wua limana nuna na ria la hanggana na ndàbi Pàti Pa-ràndingu dàngu 
ka na-papihu wundangu pa-paiharu-nya la hanggana na Pàti Paràndingu. 
15Hàlaka nu lupangu-ma narupu-ya na kamàmbi kameti maraku jàmangu 
njala banjaru Ihirailu nyuna i Harungu. Nuna na ria kamàmbi lupangu-ma 
nangàndi-ya la Rowa Mahupu Matua, hàla ka na-paiharu-nya la hanggana 
na ndàbi Pàti Pa-ràndingu dàngu la hanggana nuna na Pàti, hama tuna na 
pambàda paloku-na kawai wàngu ria hapi mini nuna. 
16Tuna nu na pawàngu ba na-hawari-ya na Rowa Mahupu Matua welingu la 
iraku-na na banjaru Ihirailu dàngu welingu la mbuu ndàbada da njalada. Na 
Maüna i MIRI lupangu hawari-maya bàdi nadu ba ninya la pahiku ngia pa-
pamaüngu-na na banjaru Ihirailu dàngu na iraku-da nyuda. 

17Piti welingu la rehi tama-nanya na Rowa Mahupu Matua i Harungu la pa-
paloku-ya na lii hawari, lundu la rehi luhuna, àmbu ningudu haàtu daa la 
Maü. Ba nahàla-ka pa-paloku-ya na lii nduma wikina nyuna, nduma kuru 
umana dàngu nduma nggubulu-na na banjaru Ihirailu, 
18lupangu-ma naluhu i Harungu ka nalua la ngia pawotu maraku kameti 
maraku patunu, la pa-hawari-ya nuna na ngia pawotu maraku. Lupangu-ma 
napiti hawutu ria hapi dàngu ria kamàmbi, hàla ka naruhi-nja da kadu la 
kabihu - kabihu-na na ngia pawotu maraku. 
19Wàngu wua limana lupangu-ma na-paiharu-nya hawutu nuna na ria papihu 
wundangu la pinu ngia pawotu maraku. Wàngu patuna nu ba na-hawari-ya 
na ngia pawotu maraku welingu la iraku-na na banjaru Ihirailu, ka na-matua. 

Na kamàmbi mitingu 

20Ba nahàla-ka i Harungu pa-paloku-ya na lii hawari-ya na Rowa Mahupu 
Matua dàngu da pangia hawiangu la Maüna i MIRI dàngu na ngia pawotu 
marakuna, lupangu-ma i Harungu nahunggu maraku-nya lai MIRI na 
kamàmbi luri na panggàna pindi ndumana i Ahahilu. 
21Lupangu-ma na-padambaku-nja da limana la pinu katiku-na na kamàmbi 
nuna ba dàngu peka ndàba-naha da njala, da njalada dàngu da papangga-na 
na banjaru Ihirailu. Ba tuna nu mbuu ndàbada da njalana na banjaru Ihirailu 
pa-paleli-njaka la katiku-na nuna na kamàmbi. Hàla na kamàmbi nuna 
lupangu-ma nayaulu-ya la maràda telangu paraïna haàtu na pa-patanggungu 
la matungu nu. 
22Na kamàmbi nuna ngàndi hàla-nanjaka duna da njalana na banjaru Ihirailu 
la hau pangia mambila ndoku na panda ngiangu dàngu lupangu pahàla-ya la 
maràda telangu. 
23Hàlaka nu nyuna i Harungu lupangu-ma natama la Maü, naàli-nja da paki 
ratuna da papaki-na ba natama la Rowa Mahupu Matua, dàngu ka na-
bànjalu-ha lai nu. 

24Hàla lupangu-ma naihu la hau pangia pa-patunggungu dàngu ka napaki-ha 
da paki wikina. Hàlaka nu, lupangu-ma naluhu dàngu ka nahunggu maraku 
wànya na kameti maraku patunu nduma jàmangu njala nduma wikina nyuna 
dàngu ndumana na banjaru Ihirailu. 
25Na mboka banda jàmangu njala lupangu-ma tunuya la ngia pawotu 
maraku. 
26Na tau na ma-pahàla-ya na kamàmbi ndumana i Ahahilu la maràda 
telangu, lupanguma nabaha-ha da pakina dàngu ka naihu ba ndedi nabeli la 
ngia pa-pamaüngu. 
27Na hapi mini dàngu na kamàmbi nduma kameti maraku jàmangu njala, na 
patama ngàndi riana la Rowa Mahupu Matua nduma jàmangu njala, 
lupangu-ma ngàndiha la hambeli ngia pa-pamaüngu dàngu ka tunuha. Da 
manula-da, da toluda dàngu da ihi kambuda nuda da banda dua ngiu tunu 
hàla-maha bàdi. 
28Na tau na matunu-ha lupangu-ma nabaha pàkuha da pakina dàngu ka 
naihu pàku ba ndedi nabeli la ngia pa-pamaüngu. 

Na huri reminya na lodu jàmangu njala 

29-31Da kalaratu yiada lupangu-ma nunjuha lundu nu - nu. La tànggalu 
hakambulu wulangu pihu, na tau Ihirailu dàngu na tau hangàdangu na ma-
engangu la hongada lupangu-ma da-puaha dàngu pa-hiringu-ha paràma, 
nadu na lodu nuna ba lodu ma-kanjupu matua-ya. La lodu nuna lupangu-ma 
paloku-ya na lii hawari-ya na banjaru Ihirailu welingu la mbuu ndàbada da 
njalana, ka peku ilida. 
32Na Ratu Bokulu, na pambàda katua dàngu na pa-panuda-nya i Ala la 
pahilu-ya na amana, lupangu-ma na-paloku-ya nuna na lii hawari. Lupangu 
napaki-ha da paki pa-panudangu la matungu nu, 
33hàla ka na-paloku-ya na lii hawari-ya na Rowa Mahupu Matua, da pangia 
hawiangu la Maüna i MIRI, na ngia pawotu maraku, da ratu dàngu nggubulu-
na na banjaru Ihirailu. 

34Na lii yiana lupangu-ma paloku-ya handàkangu hau ndaungu la pa-hawari-
ya na banjaru Ihirailu welingu la mbuu ndàbada da njalada. Nudaha da 
kalaratu ka nunju-maya bàdi lundu nu - nu. I Muha nawànya hama tuna na 
pareta-na i MIRI lai nyuna. 

Paratu 17 

Na kalaratu rukuna na ria 

1I MIRI na-paràha-nya i Muha 
2pawua-njaha da kalaratu yiada lai Harungu, dàngu da anana dàngu 
nggubulu-na na banjaru Ihirailu. 
3-4Jàka ningu haàtu tau Ihirailu mangàndi hunggu maraku lai MIRI heu hapi, 
mbimbi jàka ndia kamàmbi-kai, lupangu-ma narupu-ha da banda nuda la 
hangga pindu Maüna i MIRI. Jàka narupu-ya la hau pangia, pangga-nanya 
na uku, nadu ba mbàda bungu-naka wai ria. Nyuna nda peku-anapa la 
pareki-ya ba anggota banjaru-na i Alaya. 
5Na pawuku-na na pareta yiana, ka màta na banjaru Ihirailu dangàndi-ha la 
Maüna i MIRI mbuu ndàbada da banda hunggu maraku da pakàli rupuda la 
woka. Wai ngera-madanya pangàndi-ha da hunggu maraku la ratu la hangga 
pindu Maüna i MIRI ka rupuha lai nu nduma kameti maraku papeku. 
6Na ratu lupangu-ma naburi-ya na riada nuda da banda la halinggi - halinggi-
na na ngia pawotu maraku la pindu Maüna i MIRI, hàla ka natunu-ya na 
mbokana, ka màtawa na wauna ka nahàmu wànya na etina i MIRI. 
7Na banjaru Ihirailu lupangu pa-daingu tuturu-mana bàdi lai MIRI dàngu da-
jàmangu ailulu parupu banda la woka - woka pawotu-nja hunggu maraku da 
wàndi akatu. Na kalaratu yiana lupangu-ma nunjuya lundu nu - nu. 
8Jàka ningu haàtu tau Ihirailu, ka tau hangàdangu-yakai na mambàda 
engangu la honga tau Ihirailu, na mangàndi kameti maraku patuna jàka ndia 
kameti haukai 

9lai MIRI, lupangu-ma nahunggu maraku wànya la hangga pindu Maüna i 
MIRI. Jàka nahunggu maraku wànya la hau pangia, nyuna nda peku-anapa 
la pareki-ya ba anggota banjaru-na i Alaya. 
10Na haàtu na tau Ihirailu jàka ndia na haàtu na tau hangàdangu na ma-
paengangu la honga tau Ihirailu jàka nangangu ria napa nahuku-nya paraïna 
i MIRI dàngu nda pareki-ayapa ba anggota banjaru-nanya. 
11Na hamangu-na na pa-padikangu ninya la riana. Tuna nuduka hi na-
wuangu pareta i MIRI, mbuu ndàbana na ria lupangu buri-maya bàdi la pinu 
ngia pawotu maraku ka podahu-ha da njalana na banjaru. Na ria, nu na 
hamangu-na na-podahu njala. 
12Nunaya na latana na banjaru Ihirailu jàka ndia na tau hangàdangu-kai na 
ma-ngiangu la hongada hi hirinja la pangangu ria. 
13Jàka era ningu haàtu tau Ihirailu jàka ndia tau hangàdangu-kai na ma-
engangu la honga tau Ihirailu mayàpa ma-hawurungu jàka ndiakai banda 
hawiangu manda palili lupangu-ma na-paluhu-ya na riana nuna na banda 
dàngu ka na-hungguru-nya tana. 
14Na hamangu nimbihu pa-padikangu ninya la riana. Nunaya na latana i 
MIRI hi nahiri-nya na banjaru Ihirailu la pangangu ria. Nimbihu-na na tau 
na mawunda-ya nuna na pa-hiringu, nyuna nda pahilu reki-ayapa ba anggota 
banjaru-na i Alaya. 
15Nimbihu-na na tau Ihirailu jàka ndia na tau hangàdangu-kai na mangangu 
tolu banda mameti wikina jàka ndiakai na pakaü banda bohu, lupangu-ma 
nabaha-ha da pakina, hàla ka naihu dàngu ka na-patiangu lundu tama lodu, 
hinaka hi naili. 
16Jàka nda nawànya nuna, lupangu-ma napàda-nya na injana. 

Paratu 18 

Na katuda pa-angungu na pa-hiringu 

1I MIRI na-paràha-nya i Muha 

2pa-patàka-nya la banjaru Ihirailu na pareta yiana, “Nyungga MIRI Alamu. 
3Àmbu kiku-dunya na pakàli wàna na tau la Mehiru, na ngia pa-ngiangu-mi 
àmangu, jàka ndiakai na tau la Kanaàngu, na ngia pangàndi-nggunggai nàhu. 
4Nunju-maha da ukunggu dàngu wàmanya jàka nggàra pareta-ya na pawua-
nggunggai. Nyungga MIRI Alamu. 
5Nunju-maha da kalaratu dàngu da uku da pawua-nggunggai. Jàkai wànya 
na matuna nu, na-malundungu na lurimi. Nyungga MIRI,” wàna. 
6I MIRI na-wuangu-ha da kalaratu yiada, àmbu katuda angunya na haàtu 
welingu la nua nditaku-mu. 
7Àmbu katuda angunya na inamu, na papaha amamu, ba hàkuna na ama-
munya. 
8Àmbu pawawa-ya na amamu bau katuda angunya na haàtu na papaha-na 
hawiangu. 
9Àmbu katuda angunya na anawini-mu jàka ndiakai na anawini hau ina hau 
amamu, na angu matua-mu la umamu hamanai na ma-matua la hau pangia. 
10Àmbu katuda angunya na umbuku-mu; na matuna nu pa-makia-munya 
wikimu. 
11Àmbu katuda angunya na anawini angu amamu na hau ina jàka ndiakai na 
angu inamu na hau ama, nadu ba anawini-mbumunya. 
12-13Àmbu katuda angunya na mamumu na anawini-na na amamu, dàngu na 
pa-inangu na anguna kawini na inamu. 
14Àmbu katuda angunya na papaha-na na pa-amangu na angu paluhu-na na 
amamu, nadu ba mandapu ina-munya. 
15Àmbu katuda angunya na rii anamu 
16jàka ndiakai dàngu na papaha-na na ayamu. 

17Àmbu katuda angunya na anana jàka ndiakai na umbuku-na na kawini na 
pambàda katuda angumu. Talànga wanguna ningu-maka duna panua riangu-
mi nyuda dàngu nyumu, na matuya na matuna nu tau ahuya. 
18Àmbu kanoma-duya na anguna kawini na papaha-mu, ba dàngu lurina-
padua na papaha-mu. 
19Àmbu katuda angunya na haàtu kawini na ma-talànga tàka-nanya ariyaa-
na, nadu ba ninyapa la rehi iraku-na. 
20Àmbu katuda angunya na papaha tau haàtu; na matuna nu jiaya na pa-
iraku wàmu. 
21Àmbu puli-dunya na haàtu na anamu la patuya hunggu maraku ba 
lumunya na ndewa Moluku, nadu na matuna nu pawawa-nanya na tamuna i 
Ala, i MIRI-mu. 
22Na tau mini nda uku pa-paangu dàngu anguna pamini; i Ala huda eti-
mananya na matuna nu. 
23Na mini hamanai na kawini hupu manda hida hàriya la pa-paangungu 
dàngu banda; na pawunda akatu nuna jiaya na pa-iraku wàmi. 
24Àmbu pa-iraku wikimu la pawunda-ya na ma-hamangu, nadu ba tuna nudu 
na hurida da banjaru da ma-ngiangu la Kanaàngu ba ndedipa nyimi ba da-
pairaku wikida. Tuna nuduka hi nawàngga-ha paraïna i MIRI ka peku 
mandapu-minya na tana nuna. 
25-27Nyuda nu mbàda wunda ndàba-dahaka nuda da pa-mayitangu, hi na-
iraku wànya na tanada. Jia-duyaka i MIRI hi nahuku-nja hi nda na-pahia-nja 
nyuda pa-ngiangu lai nu. Tàka nyimi dimi jàmangu ailulu pawunda-ha nuda 
mbuu ndàbada. Nyimi mbuu ndàbami tau Ihirailu dàngu tau hangàdangu na 
mangia dànggai nyimi, lupangu-ma kai tundunja da uku dàngu da pareta-na 
i MIRI, 

28ka àmbu nahuku-nggai paraïna Nyuna tàka hi wànggakai welingu la tana 
nuna hama tuna ba tunanja nu da tau da manda tandaya i MIRI, da ma-
ngiangu lai nu ba ndedipa nyimi. 
29Mipi-manya jàka nggamu mawunda-ya nuna na pawunda pa-mayitangu 
nda pareki-ayapa ba anggota banjaru-na i Alaya. 
30Hi napanii i MIRI, “Nunjuha da kalaratu da pawua-nggunggai dàngu àmbu 
kikunya na pawàna na tau na mangia-nya na tana Kanaàngu ba ndedipa 
nyimi. Àmbu pa-iraku wikimu bai wundaha nuda da matungu nu. Nyungga 
MIRI Alamu,” wàna. 

Paratu 19 

Na uku pamatua wàngu dàngu na ma-deningu 

1I MIRI na paràha-nya i Muha 
2pa-patàka-nya la banjaru Ihirailu na pareta yiana, “Màlawa kai matua, nadu 
Nyungga, MIRI Alamu, ba ku-matua. 
3Nimbihu-na na tau lupangu-ma ka natembi-ha da ina da amana, dàngu ka 
nambabu-nya na lodu Hangahu, hama tuna na pareta pambàda wuanggu. 
Nyungga MIRI Alamu. 
4Àmbi lumungu marapu. Àmbi pandoi-du kahala hada àmahu dàngu hi 
marubuku-nya. Nyungga MIRI Alamu. 
5Jàkai hunggu maraku wàngu banda nduma kameti maraku papeku, tundu-
njawa da kalaratu pawua-nggunggai, ka ku-kataku-ya nuna na kameti 
maraku. 
6Na toluna nuna na banda lupangu-ma kai nganya la lodu rupuya, jàka 
ndiakai la hadangu harii. Da tolungu da marihi la lodu patailu wàna tunu 
palàpu-ha, 
7nadu na tolungu nuna manda hidaya. Jàka nga-manyaipa na tolungu nuna, 
nda ku-kataku-aya nuna na kameti maraku. 

8Nggamu na manganya na tolungu nuna, nanjala, nadu ba nda na-pawili-nya 
na pa-panuda-ngga Nyungga. Na tau nuna nda kureki-ayapa ba anggota 
banjaru-nggunya. 
9Jàka imuti àmbi muti-duha da uhu nggàndumu da matumbu la halinggi 
woka, dàngu àmbi belidu pa-kanembu-ha da marihi ba hàla pamuti. 
10Àmbi belidu la woka angguru-mi la pa-kanembu-ha da wua angguru da 
maninja-pa bai hàlaka papàpu-ha la kawunga-na. Dàngu da wuada da 
mamunju àmbi putu-duha. Màtanja nuda nduma tau mila dàngu tau tama. 
Nyungga MIRI Alami. 
11Àmbi manganga, àmbi pa-lapingu dàngu àmbi kambàliku. 
12Àmbi ràndidu ngga - nggàra wànya na tamunggu, jàka ndai wukuya la pa-
patutu-nya na ràndimi. Nuna nu pawawa-minya na tamunggu. Nyungga 
MIRI Alamu. 
13Àmbi kapidihu-duya na angumi jàka ndia àmbi wàhiha da malanja-na. Da 
wundana na haàtu na tau na maràma lai nyimi àmbi pàtu-duha, jiapa ka nda 
hau rudungu jua. 
14Àmbi ràtu-dunya na tau ma-kawanga, dàngu àmbi tudunya watu tunjuru 
la hangga tau poki. Màtawa kai tembika dàngu kai mangàdatu-ngga 
Nyungga, nadu Nyungga MIRI Alami. 
15Màta kai pa-tànjingu jàka era ratami palakara; àmbi wai angunya na 
mamila dàngu àmbi mangàdatu-dunya na mawulu. 
16Àmbi wewarungu-du pulu manda tubangu la angu banjaru-mi, ka àmbi 
pawiti-nya na metina na angumi patau. Nyungga MIRI-ka. 
17Àmbi tudu kiringu jiapa nda nggamuya. Pa-lànyapu-ya na pahili-mi dàngu 
lai nggamu bia ka àmbi njala wànya ruku tau hawiangu. 
18Àmbi tungudu hilu kiringu dàngu àmbi paumbi-nya na tau hawiangu, tàka 
na nyuna mbuhanya na angumi patau hama tuna bai mbuhangu wikimi. 
Nyungga MIRI-ka. 

19Nunju-maha da pareta-nggu. Àmbi pamini-dunja da banda da ma-hekangu 
ngarada. Àmbi tondungu-du wini madua ngia ngarada la hau woka. Àmbi 
pakidu paki pa-tinungu wàngu dua matangu lulu kamba. 
20Jàka era ningu haàtu tau mini na mambàda pa-ràndingu padangga-nya na 
atana kawini la tau mini haàtu la patuya kalawihi-na. Na tau na ma-
mbuhangu pakeiya jàka ndedi na-wuangu wilina, tàka na mangu atangu na-
katuda angunya nuna na atana, nyuda nuda da tau madua hukunja bàdi, na 
nyuna àmbu huku pameti-ha, nadu jiapa ka nda nggikina, na kawini nuna 
ba ata-mana-nyapa. 
21Na tau mini nuna lupangu nangàndi-ma bàdi heu mbimbi bumbu la hangga 
pindu Maünggu ka kameti maraku himbalu runggiya. 
22Na ratu lupangu-ma nahunggu maraku wànya nuna na mbimbi la lii hawari 
ka jàmanya na njalana na tau nuna. Tàka Nyungga duku ba Alaka napa 
kujàma-nya. 
23Jàka mbàda tama-mika la tana Kanaàngu dàngu ka màtu - màtu pingi ai 
mawua pa-pamula-mi lai nu, la dalu tailu mbua ndaungu pakiri-na lupangu-
ma kai rekiha ba manda hidaha dàngu àmbi ngadunja. 
24La ndaungu papatu wàna mbuu ndàbada da wuada lupangu-ma kai hunggu 
maraku wànja la pa-paloha-nya na pamalangu-mingga Nyungga, MIRI. 
25La ndaungu palima wàna hinaka duna kai nganja da wuada. Jàkai nunju 
hàla-maha nuda da kalaratu, da pingi ai mawua-mi darihi wua padangu-
mapa duda. Nyungga MIRI Alami. 
26Àmbi ngangudu ria. Àmbi pakidu alimu. 
27Àmbi ngguti-dunya na lunggi la kamiti-mi, jàka ndia àmbi kikiru-duha da 
njerimu. 
28Àmbi katàtu-duya na ihimi la pa-pandoi tanda jàka ndia àmbi pa-manua-
ha da ihimi ka tanda hawina-minya na tau meti. Nyungga MIRI-ka. 

29Àmbi pa-kawawaku-duha da mandapu-da da anami kawini bai tuha kawini 
pahunda la uma marapu. Jàkai wànyaka na matuna nu, pa-iraku-minya na 
tanami dàngu da pawunda da manda jiaha, ngia pinu-danyaka napa. 
30Mbabunya na lodu Hangahu dàngu tembiya na pangia pa-panuda-ngga la 
palumu-ngga. Nyungga MIRI-ka. 
31Àmbi luadu pa-paàrangu pawàngu la tau na ma-panua dànja da ndewa tau 
meti. Jàkai wànyaka na matuna nu iraku-dimi-nyaka. Nyungga MIRI-ka. 
32Mahumbaru-nja dàngu tembiha da tau da ma-kaweda. Màtawa kai tembika 
dàngu kai mangàdatu-ngga Nyungga, nadu ba MIRI-ka Nyungga. 
33Àmbi tudunya manda hàmu na tau nàmu na ma-ngiangu la tanami. 
34Bai panggolu dànja hama tumana bàdi bai panggolu dàngu angu banjaru 
wikimi dàngu mbuhanja nyuda hama tuna bai mbuhangu wikimi. Nandinya, 
nyimimbu mbàda luri timi numaka ba tau nàmukai la Mehiru. Nyungga MIRI 
Alami. 
35Àmbi lapiya na angumi patau bai wàngu hukutu wàngu timbangu dàngu 
wàngu takaru manda patuba. 
36Miwàngu-wa metiru, timbangu dàngu takaru ma-patuba. Nyungga MIRI 
Alami dàngu Nyungga mambàda ngàndikai paluhu welingu la Mehiru. 
37Nunju-maha da ukunggu dàngu da pareta-nggu. Nyungga MIRI-ka,” wàna. 

Paratu 20 

Na hukungu-na na tau manda manundu 

1I MIRI na-paràha-nya i Muha 
2papeka-ya yiana la banjaru Ihirailu, “Nimbihu-na na tau la hongami nyimi 
jàka ndiakai na tau nàmu ma-ngiangu la hongami nyimi na mahunggu 
maraku wànya na anana la Moluku, lupangu-ma nàhaku-nya watu lundu 
nameti paraï nggubulu-na na madangu. 

3Na tau na mahunggu maraku wàngu anana la Moluku, pa-iraku-nanya na 
Maünggu dàngu pawawa-nanya na tamunggu na ma-matua. Napa kuhuku-
nya dàngu nda kureki-ayapa ba anggota banjaru-nggunya. 
4Jàka namàta bianya paraïna madangu na pawunda-na na tau nuna dàngu 
ba nda dahuku pameti-ya nyuna, 
5napa Nyungga wiki-maka duku mahuku-nya nyuna, nggubulu-na naihi kuru 
umana, dàngu mbuu ndàbana na tau na makiku-nya la pa-dunjaku-ngga 
Nyungga tàka hi da-marubuku la Moluku. Nyuda nda kureki-ahapa ba 
anggota banjaru-nggunja. 
6Na tau na malua pa-paàrangu pawàngu la tau na ma-panua dànja da ndewa 
tau meti, napa kuhuku-nya dàngu nda kureki-ayapa ba anggota banjaru-
nggunya. 
7Manggangu ka peku pa-daingu-mi la pa-matua, nadu ba Nyungga yia MIRI 
Alami. 
8Nunju-maha da ukunggu, nadu Nyungga yia MIRI, ma-pahinggilu-kai nyimi 
ndumanggu Nyungga,” wàna. 
9I MIRI na-wuangu-ha da kalaratu yiada, “Na tau na ma-ràtungu amana jàka 
ndia inana lupangu-ma huku pameti-ya. Ruku panjala wiki-mana duna hi 
nameti. 
10Jàka ningu tau Ihirailu ma-njuraku dàngu papaha angu banjaru-na, nyuna 
dàngu nuna na kawini, lupangu-ma huku pameti-ha. 
11Na haàtu na tau mini na ma-katuda angunya na haàtu na papaha-na na 
amana, rumbaku-nanya na hàku amana. Na mini dàngu nuna na kawini 
lupangu-ma huku pameti-ha. Ruku panjala wiki-mada duda hi dameti. 
12Jàka ningu haàtu mini ma-katuda angunya na rii anana, nyuda nuda da tau 
madua lupangu-ma huku pameti-ha. Nyuda ba njuraku-danya, dàngu ruku 
njala wiki-mada hi dameti. 

13Jàka ningu haàtu mini ma-katuda angunya na anguna pamini haàtu, nyuda 
pakadua-da wunda-danya pawunda pa-makinahungu dàngu maànga, 
lupangu-ma huku pameti-ha. Ruku njala wiki-mada hi dameti. 
14Jàka ningu haàtu tau mini ma-kanoma-ya na haàtu tau kawini dàngu na 
ina-mbuna nyuda pa-kadua haàtu-da lupangu-ma tunuha lundu dameti, nadu 
ba dawunda-ya na manda pa-ràkangu. Na matuna nu àmbu ningudu la 
hongami nyimi. 
15Jàka ningu haàtu tau mini ma-papohungu dàngu banda, na tau dàngu nuna 
na banda lupangu-ma pameti-ha. 
16Jàka ningu haàtu tau kawini ma-papohungu dàngu banda na kawini dàngu 
nuna na banda, lupangu-ma pameti-ha. Ruku njala wiki-mada duda hi 
dameti. 
17Jàka ningu haàtu tau mini ma-katuda angunya na anawini-na jàka ndia na 
anawini angu amana hau ina jàka ndia angu inana hau ama, nda pareki-
ahapa ba anggota banjaru-nggunja. Mbàda wunda-daka pawunda manda pa-
ràkangu dàngu lupangu-ma daita-ya na injana. 
18Jàka ningu haàtu tau mini ma-katuda angunya na haàtu tau kawini na ma-
talànga tàka-nanya ariyaa-na, nyuda pa-kadua-da nda pareki-ahapa ba 
anggota banjaru-nggunja. 
19Jàka ningu haàtu tau mini ma-katuda angunya na anguna kawini na inana 
jàka ndia na anawini amana, nyuda ba dadua lupangu daita-maya na injana 
rukuna nuna na papanggada. 
20Jàka ningu haàtu tau mini ma-katuda angunya na papaha anguna paluhu 
ama, pawawa-nanya nu na anguna paluhu ama. Nuna na tau dàngu na 
kawini lupangu-ma da-hambeta-ya na hukungu. Lupa metida nda da-
ngalangu-a anada. 
21Jàka ningu haàtu tau mini mawàhi-ya na papaha anguna paluhu, pawawa-
nanya na anguna paluhu dàngu wunda-nanya pawunda manda pa-ràkangu. 
Lupa metida nda da-ngalangu-a anada,” wàna. 

22I MIRI napanii, “Nunju-maha mbuu ndàbada da uku dàngu da pareta-nggu, 
ka àmbu wànggakai welingu la tana Kanaàngu na ngia palaku ngàndi-
nggunggai. 
23Àmbi kiku-dunya na huri lawiti-na na banjaru na ma-ngiangu lai nu. Da-
palabu-ya na etinggu wàngu mbuu ndàba pawunda akatu. Nuya na pakiri-na 
hi kuwàngga-ha, ka peku tamami nyimi la tana nuna. 
24Mbàda ràndinggunggainyaka nuna na tana wulu na makamboka, jia-duya 
hi kuwua-nggainya kai mangunya. Nyunggaka MIRI Alami ma-kahika-kai 
nyimi welingu la ba - banjaru hawiangu. 
25Jiaya ba tuna lupangu-maka bàdi kai paheka padeni-nja da banda da 
manda hida dàngu da mahida. Àmbi ngangudu banda manda hida. Nuna na 
banda manda hidaya wànggu. Jia ba tuna jàkai nganya iraku-dimi-nyaka. 
26Nyimi ku-kahika-kai welingu la banjaru hawiangu, ka kumangu-nggai. 
Lupangu-ma bàdi kai matua, nadu Nyungga yia MIRI-ka, dàngu ku-matua. 
27Nimbihu-na na tau mini jàka ndia ka kawini-yakai, na ma-panua dànja da 
ndewa tau meti lupangu-ma nàhaku-nja watu lupa dameti. Ruku njala wiki-
mada duda da tau nuda hi dameti,” wàna. 

Paratu 21 

Na matua-da da ratu 

1I MIRI na-paràha-nya i Muha ka na-patàka-nya yiana na pareta la ratu 
wàlana i Harungu, “Na haàtu ratu nda ukua pa-pairaku wikina paraï pa-
tundungu la lii taningu nua kalembi-na, 
2hinggilu-na jàka meti ina-nanya, ama-nanya ana-nanya, anguna paluhu-ya, 
3jàka ndiakai anawini-na na mandedi mangoma, na ma-ndàdiku kahau 
umangu dàngu nyuna. 
4Nda ukua nyuna pa-pairaku wikina paraï pa-tundungu la lii taningu nua 
kalembi papaha-na. 

5Na haàtu ratu nda ukua pa-pakamuluku-ya hawiangu na katiku-na, dàngu 
àmbu na-kikiru-duha da wulu njerina jàka ndia la pa-pamanua wànya 
madàka na ihina ka tanda hawina-nanya. 
6Nyuna mangu pa-pahinggilu-nggunya, dàngu àmbu na pambora-duya na 
tamunggu. Nyuna nahunggu maraku-ngga mangejingu, jia ba tuna lupangu 
na-matua-ma bàdi. 
7Na haàtu ratu nda ukua pa-kanoma haàtu kawini mambàda pahunda jàka 
ndia haàtu kawini mambàda pingu mini jàka ndia mambàda pahewa, nadu 
na ratu ba mangunggu Nyunggaya. 
8Na banjaru Ihirailu lupangu-ma na-pajia-ya ba tau pa-pahinggilu 
ndumanggu Nyunggaya na ratu, nadu ba nyunadu na mahunggu maraku-
ngga mangejingu. Nyungga MIRI-ka; Nyungga ku-matua, dàngu Nyungga ku-
pamatua-ya na banjarunggu. 
9Jàka nanjadi kawini pahunda na anana kawini na haàtu ratu pawawa-nanya 
na amana, dàngu lupangu ka tunuya lundu nameti. 
10Na ratu bokulu pambàda katua-yaka ba wàngu paburi-nya mina lii la pinu 
katiku-na dàngu ba wàngu pawotu-nya paki ratu bokulu nyuna. Jia-duya 
àmbu namàta-dunya pa-hanggungga na lunggina jàka ndiakai la pahira-ha 
da pakina ka tanda hawina-nanya. 
11-12Nyuna pawotu-yaka lai Nyungga ka mangunggu Nyunggaya, jia-duya 
àmbu na-pairaku-du wikina. Nda ukua nyuna la pa-pairaku-ya na Maünggu 
ba nawàngu pa-dunjaku-nya hi natama la uma maningu ma-metingu, jiapa 
ka meti ama-nanya jàka ndia ka ina wiki-nanyakai. 
13-14Mbulungu kawini la kabihu wikina mandedi pingu minia bàdi pa-
kanoma-na. Nda ukua nyuna pa-kanoma kawini meti lei jàka ndia kawini 
mambàda pahewa, jàka ndia kawini mambàda pahunda. 
15Jàka napangga-ya na kalaratu yiana, jiangu-maka da-iraku da anana, làti 
duna ba maili-ha. Nyungga MIRI-ka, dàngu mbàda pa-hinggilu-nggunyaka 
nyuna panjadi Ratu Bokulu,” wàna. 

16I MIRI nawua-nya pareta i Muha 
17la papanii-ya yiana lai Harungu, “Na haàtu wàla wuamu na maningu 
nyurangu la ihina, nda ukua pangàndi hunggu maraku mangejingu lai 
Nyungga. Yiana jiaya na pawàngu lundu nu - nu. 
18Na tau na mawotu kameti maraku, nda ukua tau maningu nyurangu la 
ihina; nu na tau poki, ma-kaliparu, na maningu nyurangu la matana jàka 
ndia la nua ihina, 
19na ma-kayàki limana, na ma-kanjiku wihina, 
20na mabunggu jàka ndia na ma-katehu, na mahidu matana, na mahidu 
manula-na dàngu na tau pambàda kahala bai. 
21Nimbihu-na na wàla wuana i Ratu Harungu, na maningu nyurangu la ihina 
àmbu nawotu-dungga hunggu maraku pangangu. 
22Na nyuna pekuna pangangu welingu la pangangu pahungu maraku wàngu, 
ka jiaha da mangejingu pangangu matua hamanai na mangejingu pangangu 
ma-kanjupu matua. 
23Nadu na tau nuna ba ningu nyurana la ihina, nda ukua nyuna palihi-nya 
na tera dimbaku na ma-padira-nya na Rowa Matua jàka ndia na ngia pawotu 
maraku. Àmbu na-pairaku-duha da ngga - nggàra da pambàda panuda-ngga 
Nyungga, nadu ba MIRI-ka Nyungga, dàngu Nyungga-maka ma-pahinggilu-
ha nuda da malanja,” wàna. 
24Nuda-haka da kalaratu pa-patàka-na i Muha lai Harungu dàngu da anana 
lupa nggubulu-na na banjaru Ihirailu. 

Paratu 22 

Na matua-da da hunggu maraku 

1I MIRI na-paràha-nya i Muha 
2pa-patàka-nya yiana na pareta lai Harungu dàngu da anana, “Wànyawa na 
ma-paràkangu jàka nggàraya na pahunggu maraku wàna na banjaru Ihirailu 

na pa-panuda-dangga Nyungga, ka àmbi pa-iraku-ya na tamunggu na ma-
matua. Nyungga MIRI-ka. 
3Jàka ningu haàtu welingu la wàlamu ba dàngu iraku-na na malihi-nja da 
maraku matua da pa-panuda-dangga Nyungga paraï banjaru Ihirailu, nda 
uku-apa nyuna pa-paloku la ngia pawotu maraku. Na kalaratu yiana 
pawàngu-maya lundu nu - nu. Nyungga MIRI-ka. 
4Na haàtu na wàlana i Harungu na panggàna panyaki manula ma-
pahanggamaru jàka ndia na mahidu nda hàmu hi lupa ningu ma-njanjàru, 
pa-hiringu-ya pangangu hunggu maraku matua jàka ndedi paloha-nya ba ili-
nanyaka. Na haàtu ratu na-iraku wànya jàka na-jonggaru ngga - nggàra ma-
iraku ruku nggànana mameti. Iraku-mbunanya jàka naluhu na wai barana, 
5dàngu jàka na-jonggaru ma-iraku ka bandaya ka tauyakai. 
6Na haàtu ratu na ma-iraku jiapa ka nggàra biaya na pa-iraku wàna, daingu 
iraku-na lundu tama lodu. Dàngu ba natama na lodu ndedi pekuna la 
panganja da pangangu pahunggu maraku-nya i MIRI jàka ndedi naihu. 
7Ba natamaka na lodu, ili-nanyaka, peku-naka la panganja ba jia-maduha 
nuda da pangana. 
8Nyuna pa-hiringu-ya pangangu tolu banda mameti wikina jàka ndia na 
pakaü mabohu. Jàka nangangu iraku-nanyaka. Nyungga MIRI-ka. 
9Mbuu ndàbada da ratu lupangu danunju-maha bàdi da kalaratu pambàda 
wuanggu. Jàka ndia, njala-danyaka dàngu napa dameti, nadu ba mbàda 
pangga-danjaka nuda da kalaratu matua. Nyungga MIRI-ka, dàngu Nyungga-
maka ma-pahinggilu-ha nyuda ndumanggu Nyungga. 
10Da hunggu pa-panuda-ngga Nyungga da manganja mbulungu da kalembi 
ratua; tau hawiangu nda ukua, jiapa na tau nuna ka angu uma-nanya jàka 
ndia ka tau maràma la umana na ratu-yakai. 

11Tàka da atana na ratu, da pakei wàngu àmahu wikina na ratu jàka ndia da 
madedi la umana na ratu, pekuna ka danganja da pangangu ndumana na 
ratu. 
12Na anana kawini na haàtu ratu na ma-mangoma la haàtu manda ratu, nda 
ukua panganya nuna na hunggu maraku. 
13Tàka na anana kawini na ratu na mambàda meti leina jàka ndia na pa-
pahewangu dàngu nda ningu anana, dàngu na belika la uma amana tàka na 
lurina patanggu-na nyuna-maya, pekuna ka nanganja da pangangu ndumana 
na amana. Mbulungu ana kuru umana na ratua mauku pangangu welingu la 
hunggu maraku nuna. 
14Jàka ningu haàtu na nda angu kuru umana na ratu, ba dàngu nda 
harawuku-na ba nanganya na pangangu pahunggu maraku-nya i MIRI 
lupangu-ma na-wuangu hiluna la ratu dàngu natunya bonjana dua kambulu 
la hangahu. 
15Da ratu nda ukua pa-pairaku-ha da hunggu maraku pa-panuda-ngga 
Nyungga 
16ba nawàngu pa-pahia-nya na haàtu na tau na manda ràkana la panganya. 
Na matuna nu panjala wànanya na tau nuna dàngu pa-hukungu wànguya. 
Nyungga MIRI-ka, dàngu Nyungga ma-pamatua-ya na hunggu maraku 
nuna,” wàna. 
17I MIRI na-paràha-nya i Muha 
18-19pawua-nya i Harungu, da anana dàngu nggubulu-na na banjaru Ihirailu 
da kalaratu yiada. Jàka ningu tau Ihirailu jàka ndia tau nàmu ma-ndàdiku la 
Ihirailu mangàndi hunggu maraku patunu ba na-palundu-nya na njanjina, 
jàka ndia nduma kameti maraku wàngu etina, nuna na banda lupangu-ma 
ka mini-nanya dàngu ka àmbu ningu nyurana, ka peku kataku-ha. 
20Àmbi hunggu maraku wàngudu banda maningu nyurana, ba nda na-
mbuhangu-a i MIRI pa-kataku-ya. 

21Jàka ningu haàtu mahunggu maraku-nya i MIRI wàngu kameti maraku 
papeku la pa-palundu-nya na njanjina jàka ndia nduma kameti maraku 
wàngu eti wikina, àmbu ningudu nyurana nuna na banda ka pekuna la pa-
kataku-ya. 
22Àmbu hunggu maraku wànya i MIRI banda mapoki, mambata rina jàka 
ndia ma-manua, maningu manggàri ma-pawitungu, na panggàna panyaki 
manula jàka ndia mawutu rara. Da banda tungu nu àmbi hunggu maraku 
wàdunja nduma kameti maraku pangangu la pinu ngia pawotu maraku. 
23Nduma kameti maraku wàngu eti wiki pekuna jàkai hunggu maraku wàngu 
banda na manda jiaya na hadana; tàka na nyuna nduma pa-palundungu 
wàngu njanji, banda matungu-nu nda pa-kataku-aya. 
24Àmbi hunggu maraku wàdunya i MIRI banda pambàda hanggàpitu wua 
hàruna, pa-kàtahu, mambera ihi jàka ndia paàli wàrungu. Na matungu nu 
àmbu jia ningudu la tanami. 
25Da banda da pa-ngalangu welingu la tau nàmu nda uku pahunggu maraku 
wànja nduma kameti maraku pangangu. Da banda tungu nu pareki-ha la 
maningu nyurangu, dàngu nda pa-kataku-aha. 
26-27Ana hapi, ana mbimbi jàka ndia ana kamàmbi da mabidi dedi, lupangu-
ma pihu mbua lodu kàdi ba da-kadeki inada. Hàlaka nu hinaka da banda 
nuda hi pekuna la pa-kataku-ha nduma hunggu maraku pangangu. 
28Àmbu hunggu maraku wàngudu bai hapi, bai mbimbi, bai kamàmbi pa-
pohungu anada la dalu hau lodu. 
29Jàka wotu-minya kameti maraku pamalangungu lai MIRI, paloku-ya nuna 
pa-namatu-nya na kalaratu, ka peku kataku-ya na kameti maraku-mi. 
30Nganya nuna na kameti maraku la lodu nunama, dàngu àmbu bilidu jiapa 
ana hawutu ndumana haromu. 
31I MIRI napanii, “Tundu-manja da pareta-nggu; Nyungga MIRI-ka. 

32Àmbi pambora-ya na tamunggu na ma-matua. Nggubulu-na na banjaru 
Ihirailu lupangu-ma dalumu-ngga Nyungga ba Mahupu Matua-ka. Nyungga 
MIRI-ka dàngu Nyungga ma-pamatua-kai nyimi. 
33Nyungga mangàndi-kai paluhu welingu la Mehiru, kai Alangga Nyungga. 
Nyungga MIRI-ka,” wàna. 

Paratu 23 

Da lodu remi 

1I MIRI nawua-nyaha i Muha 
2da kalaratu yiada rukuna na mbabu anggama na pa-bobaru ba lodu bokulu 
rehi lumungu-ya. 
3Nomu mbua loduna na rehi ràma, tàka na lodu na papihu wàna, na lodu 
Hangahu, jiaya na lodu hangahu na pa-panuda-nya i MIRI. La lodu nuna 
lupangu-ma kai pauhi la pa-lumungu dàngu àmbi ràmadu. 
4Yiada-haka da lodu bokulu da pa-kawuku-na i MIRI dàngu ba lupangu pa-
bobaru-ha la rehi pa-kawuku. 

Na Lodu Remi Paha dàngu Roti Nda Patai Wolungu 
(Di. 28:16-25) 

5Na Lodu Remi Paha, na pa-mbabungu ka tembiya i MIRI, na-pakiringu ba 
natama-ka na lodu la tànggalu hakambulu patu la wulangu kawunga-na. 
6La haromu-na, la tànggalu hakambulu lima pakiringu-nanyaka na 
mbabungu Roti Nda Patai Wolungu, dàngu la dalu pihu mbua lodu àmbi 
ngangudu roti pa-pandoi wàngu tai wolu. 
7-8Nu la dalu pihu mbua lodu lupangu-ma kai wotu kameti maraku pangangu 
lai MIRI. La lodu kawunga-na dàngu na papihu wàna na mbabu, lupangu-ma 
kai pauhi kai paloku-ya na lumungu dàngu àmbi ràmadu paràma mambotu. 
9-10Jàka mitàka-ka napa la tana na pawua-nanggai i MIRI, dàngu bai 
kalamitu-haka da ihi woka, na uhu nggàndumu kawunga honduna na 
pamuti-mi lupangu-ma ngàndiya la ratu. 

11Hadangu harii ba hàla palodu Hangahu lupangu na ratu nawotu-ya nuna 
na uhu nggàndumu ka hunggu maraku pa-pajolangu lai MIRI-ya, ka nahàmu 
wàngu na etina i MIRI lai nyimi. 
12La lodu wotu-minya nuna na uhu nggàndumu lupangu-ma iwotumbu 
nduma kameti maraku patunu heu ana mbimbi bumbu mahau ndauna dàngu 
àmbu ningu nyurana. 
13Nduma hunggu maraku pangangu wotuma dàmbu kilu kanguta pa-
pakorungu mina haitungu. Na wau hiritu-na nuna na hunggu maraku 
nahàmu wànya na etina i MIRI. Anguna yiana wotumbu hau litaru wai 
angguru. 
14Jàka ndedi iwotuya na hunggu maraku nuna lai MIRI, àmbi ngangudu jiapa 
hawutu welingu nuna na uhu nggàndumu bidi, ka mamata-ya, ka pa-
padarangu-ya jàka ndia ka roti-yakai. Na kalaratu yiana lupangu danunju-
maya bàdi paraï mbuu ndàbada da wàla wuamu lundu nu - nu. 

Na Remi Muti 
(Di. 28:26-31) 

15Pakiri welingu la hambeli lodu Hangahu, ba jiaya nawotu-miha lai MIRI 
da hondu kawunga uhu nggàndumu, lupangu-ma kai diha pihu mbua minggu 
lundungu. 
16La lodu palima kambulu wàna, nu la hambeli lodu Hangahu na papihu 
wàna lupangu-ma mingàndi hunggu maraku mangejingu lai MIRI. 
17Nimbihu kuru uma lupangu-ma nawotu dàmbu roti nduma hunggu maraku 
pa-pajolangu lai MIRI. Nimbihu roti lupangu-ma pandoi-ha welingu la 
dàmbu kilu kanguta kangudahu patungu tai wolu dàngu lupangu-ma wotuha 
lai MIRI ka hunggu maraku kawunga ihi wokaha. 
18Na karia-da nuda da roti, lupangu-ma na banjaru Ihirailu nawotu pihu ngiu 
mbimbi mahau ndauna, heu hapi mini dàngu dua ngiu kamàmbi. Nimbihu-
da àmbu ningudu nyurada dàngu lupangu-ma wotuha nduma kameti maraku 
patunu la MIRI, karia-da da hunggu maraku mangejingu dàngu hunggu 

maraku wai angguru. Na wau hiritu-da nuda da kameti maraku nahàmu 
wànya na etina i MIRI. 
19Wotumbu heu kamàmbi bumbu nduma kameti maraku jàmangu njala, 
dàngu dua ngiu mbimbi bumbu mahau ndauna nduma kameti maraku 
papeku. 
20Da roti dàngu da dua ngiu ana mbimbi nuda lupangu-ma nawotu-ha ratu 
ka hunggu maraku pa-pajolangu lai MIRI-ha dàngu nuda nduma ratu-haka. 
Da maraku nuda ma-matua-ha. 
21La lodu nuna lupangu-ma kai pauhi la pa-lumungu dàngu àmbi ràmadu 
paràma mambotu. Na kalaratu nuna lupangu-ma danunju-ya paraï da wàla 
wuami lundu nu - nu, jiapa ka nda nggiha da-ngiangu ningu. 
22Jàkai muti, àmbi muti-duha da uhu nggàndumu da matumbu la halinggi 
wokami, dàngu àmbi belidu pa-kanembu-ha da uhu nggàndumu da marihi 
bai hàla pamuti. Jàmanja nuda ndumada da tau mila dàngu tau weli 
nàmungu. I MIRI jiaya na Alami, wàna. 

Na Remi Ndaungu Bidi 
(Di. 29:1-6) 

23-24La tànggalu hau wulangu pihu lupangu-ma mbabunya ba lodu pa-
pahinggilu-ya ka hangahu. Na lodu nuna, pa-pakada wànya lingu taropitu, 
dàngu lupangu-ma kai pauhi la pa-lumungu. 
25Wotuwa hunggu maraku pangangu lai MIRI dàngu àmbi ràmadu paràma 
mambotu la lodu nuna. 

Na Lodu Jàmangu Njala 
(Di. 29:7-11) 

26-27La tànggalu hakambulu wulangu pihu, jia-yaka na lodu wunda lii 
jàmangu njala banjaru Ihirailu la nimbihu ndaungu. La lodu nuna lupangu-
ma kai puaha dàngu kai pauhi la pa-lumungu dàngu kai wotu hunggu 
maraku pangangu lai MIRI. 
28Àmbi ràmadu, nadu na lodu nuna jiaya na lodu jàmangu njala, ka peku 
ngalangu-mi jàmangu njala la hanggana i MIRI. 

29Nggamu biaya na mangangu ngga - nggàra la lodu nuna, nda pahilu reki-
ayapa ba anggota banjaru-na i Alaya. 
30Dàngu nggamu biaya na maràma paràma la lodu nuna, i MIRI wikima duna 
na mahuku-nya ba nawàngu hukungu meti. 
31Na kalaratu yiana nanggàna-ha mbuu ndàbada da wàla wuamu, jiapa nda 
nggiha da-ngiangu ningu. 
32Pakiringu la tama lodu la tànggalu hiwa wulangu nuna lundu la tama lodu 
la tànggalu hakambulu lupangu-ma kai mbabunya hama tuna na lodu 
Hangahu, na lodu pa-pahinggilu ka hangahu. Lundu njàpuna na lodu la lodu 
nuna lupangu-ma kai puaha. 

Na Remi Maü Ma-paraungu 
(Di. 29:12-40) 

33-34Na Remi Maü Ma-paraungu na-pakiringu la tànggalu hakambulu lima 
wulangu pihu dàngu pihu mbua lodu mandaina. 
35-36La dalu pihu mbua lodu nuna, nimbihu lodu lupangu-ma kai wotu 
hunggu maraku pangangu. La lodu kawunga-na dàngu la lodu pawalu wàna 
lupangu-ma kai pauhi la pa-lumungu dàngu kai wotu hunggu maraku 
pangangu lai MIRI. Àmbi ràmadu paràma mambotu la lodu nuna. 
37Nuda-duhaka da lodu bokulu anggama da pa-kawuku-na i MIRI dàngu 
lupangu-ma kai pakada-nya. La mbabu-minja nuda lupangu-ma kai tembiya 
i MIRI bai wàngu pa-pauhi la pa-lumungu dàngu la pawotu hunggu maraku 
pangangu, hunggu maraku patunu, hunggu maraku mangejingu, kameti 
maraku banda dàngu hunggu maraku wai angguru, tudana na ràka pawàngu 
la nimbihu lodu. 
38Da lodu da pa-mbabungu nuda jia-haka da pabonja la lodu - lodu Hangahu-
ka, jia ba tuna nuda da hunggu maraku jiaha da pabonja la hunggu da pakàli 
wotumi, la hunggu maraku pa-lundungu panjanji jàka ndia la hunggu 
maraku wàngu eti wikimi da pawotu-mi lai MIRI. 

39Ba hàlaka pamuti pakiringu la tànggalu hakambulu lima wulangu pihu, 
lupangu-ma kai patumbu-ya na mbabu pihu mbua lodu mandaina. Na lodu 
kawunga-na dàngu na pawalu wàna jiaha da lodu pa-pahinggilu ka hangahu. 
40La lodu kawunga-na lupangu-ma kai pàpuha da wua ai malàngga da 
mahàmu halawàla la wokami, dàngumbu ruu wola dàngu lai ai marumbingu, 
hàla pakiringu-wa pambabu mbaha eti la patembi wànya i MIRI Alami. 
41Nuna na mbabu lupangu kai pangala-nya la dalu pihu mbua lodu. Na 
kalaratu nuna lupangu-ma da-paloku-ya paraï da wàla wuami lundu nu - nu. 
42Pihu mbua lodu mandaina nggubulu-na na banjaru Ihirailu lupangu-ma na-
ngiangu la maü ma-paraungu, 
43ka peku pidanya da wàla wuami ba na-paràha-nya na banjaru Ihirailu 
paraïna i MIRI ka da-ngiangu la maü da maràka ada, ba jiaya na karia-nanja 
paluhu welingu la Mehiru. Nyuna MIRI Ala-minya. 
44Tuna nu i Muha ba na-patàka-nya la banjaru Ihirailu da kalaratu rukuna 
na huri paloku-ha da pa-mbabungu ka tembi wànya i MIRI. 

Paratu 24 

Na huri paloku palita 
(Lu. 27:20-21) 

1I MIRI na-paràha-nya i Muha 
2pawua-njaha da pareta yiada la banjaru Ihirailu: Ngàndiwa mina haitungu 
manda ningu koruna dàngu marihi hàmu halawàla ndumada da palita daa 
la Maüna i MIRI, ka peku paketi-nja ka daroka pa-daingu. 
3Piti welingu la malingu lundu mbaru lupangu-ma i Harungu na-paloku-ha 
da palita la ngia paninya i MIRI la hambeli tera dimbaku na ma-pahangindi-
nya na Pàti Pa-ràndingu la Rowa Mahupu Matua. Nuna na pareta lupangu-
ma ka nunjuya lundu nu - nu. 
4Lupangu-ma i Harungu na-paloku-ha da palita la tandai palita àmahu rara 
ihi mbàngina ka pa-daingu rokada la Maüna i MIRI. 

Roti mangejingu 

5Piti hakambulu dàmbu kilu kanguta mahàmu halawàla, hàla pandoi 
hakambulu dàmbu roti kabunggulu, nimbihu-da hau kilu kanguta. 
6Bànjalu panunggulu kadua nunggulu-nja, nomu mbua roti la nimbihu 
nunggulu, la pinu menja na patapu wàngu àmahu rara ihi mbàngina na 
maninya daa la Maüna i MIRI. 
7Tunja kaminyangu manda ningu koruna la nimbihu nunggulu roti ka jia na 
tanda ba hunggu maraku pangangu ndumana i MIRI-ha nuda da roti. 
8La nimbihu lodu Hangahu lupangu-ma ningu roti pa-mangejingu la Maüna 
i MIRI. Nuna wai ngera-nanya na banjaru Ihirailu lundu nu - nu. 
9Da roti nuda ndumana i Harungu-ha dàngu da wàla wuana. Lupangu-ma ka 
danganja la pangia matua, nadu da roti nuda ba jiaha da ma-kanjupu matua 
welingu la hunggu maraku pangangu da pawotu lai MIRI da nduma ratu. 

Na hukungu-na na maràtu-nya i MIRI dàngu na hukungu pa-himbalungu 

10-11La ngia pa-pamaüngu-na na tau Ihirailu ninya na haàtu na tau mini. Na 
amana tau Mehiru-ya tàka na inana kawini Ihirailu-ya na ma-tamungu 
Halomitu, anana i Ndibiri kabihu Ndàngu. La hau lodu na tau nuna na-
pahàngga dànya na haàtu na tau Ihirailu la ngia pa-pamaüngu. Ba talànga 
pahànggangu-daka nu, nyuna naràtu-nya i Ala. Jia-duyaka da tau Ihirailu hi 
dangàndi-ya la hanggana i Muha, 
12dàngu hi dapàtu-ya ba da-patia-nya na botangu-na i MIRI jàka nggiki-
danya bàdi na tau nuna. 
13I MIRI napanii-nya i Muha, 
14“Ngàndiya na tau nuna la hambeli ngia pa-pamaüngu. Nimbihu-na na tau 
na marongu-ya na tau nuna ba na-ràtungu, lupangu-ma na-bànjalu-nya lima 
na katiku-na na tau nuna la papeka-ya na pa-hakahii-da ba tuba njala-mana 
nyuna. Hàla nggubulu-na na banjaru lupangu-ma ka da-nàhaku-nya watu 
lundu nameti. 

15Hàlaka nu pakada-nyawa la banjaru Ihirailu: jàka nggamuya na maràtu-
nya i MIRI lupangu-ma patanggu-nanya na rukuna 
16dàngu pa-hukungu metiya. Nggamu biaya na maràtu-nya i MIRI lupangu-
ma nàhaku-nya watu lundu nameti paraïna kabungguru nggubulu-na. Na 
hukungu yiana nanggàna-ya na tau Ihirailu hamanai na tau nàmu na 
mambàda engangu la Ihirailu. 
17Nggamu biaya na ma-pameti tau hawiangu lupangu-ma pa-hukungu 
metiya. 
18Nggamu biaya na ma-pameti banda haàtu lupangu-ma ka nahilu-ya. Na 
latana jiaya, ‘na luri pa-himbalu wànya lurimbu.’ 
19Jàka ningu haàtu ma-pajàra tau hawiangu, jàka wàngu panggiki-nanya hi 
tuna nu, màta ka tuna numai duna hanggangu lai nyuna. 
20Jàka napata rina, pata-mayai duna na rina nyuna. Jàka natuya na anguna 
hi lupa napoki hapapa na matana, nyunai duna lupanguma ka papoki-ya na 
hapapa na matana. Jàka na-tàkilu tau hawiangu hi lupa nambàpu na 
ngànduna, nyunai duna pata-maya na ngànduna. Jiapa nda nggàraya na 
mamanjurangu na pa-patàka-nanya na anguna, lupanguma ka hama tumanai 
duna nyuna ba tunya himbalu-na. 
21Nggamu na ma-pameti banda, lupangu-ma ka nahilu-ya, tàka jàka nggamu 
na ma-pameti tau lupangu-ma ka pa-hukungu metiya. 
22Na hukungu yiana handauni hàla-mananggai mbuu ndàbami, ka tau 
Ihirailu-ya dàngu ka tau hangàdangu-ya kai na ma-engangu la hongami 
nyimi, nadu ba Nyungga MIRI, Alami,” wàna. 
23Ba nahàla-ka i Muha papanii tunanya nu na banjaru Ihirailu, ngàndi-
danyaka na mambàda ràtunya i Ala la hambeli ngia pa-pamaüngu, hàla hi 
da-nàhaku-nya watu lundu nameti. Tuna nu na banjaru Ihirailu ba dawànya 
na pareta pambàda wuana i MIRI lai Muha. 

Paratu 25 

Na ndaungu papihu wàna 

(Bel. 15:1-11) 

1Dita la pinu Palindi Hinai i MIRI napanii-nya i Muha dàngu hi na-paràha-
nya 
2pa-patàka-nja da kalaratu jiada la banjaru Ihirailu. Jàkai tama-nyaka na 
tana na pawua-nanggai nyimi napa i MIRI, lupangu-ma ka tuna yia bai 
tembiya i MIRI: Nimbihu la ndaungu papihu wàna àmbi ràma-duha da woka 
la patondu-nja. 
3Nomu mbua ndaungu lupangu-ma kai tondunja da wokami, kai rokanja da 
woka angguru-mi dàngu kai kalamitu-ha da ihi wokami. 
4Tàka nimbihu-na na ndaungu papihu wàna pa-pahinggilu-ya ndumana i 
MIRI. Jia-duyaka nggubulu-na na ndaungu nuna lupangu-ma ka pahàla-nya 
kàdi na tana nuna àmbi ràma-duha. Àmbi tondunja da woka dàngu àmbi 
rokanja da pingi angguru-mi. 
5Jiapa da uhu nggàndumu da matumbu wikida àmbi muti-duha, dàngu da 
wua angguru da panda rokangu-mbu àmbi pauhi-dunja la pa-pahàmu-ha, 
nadu na ndaungu nuna ba ndaungu hangahu-nanya na tana. 
6Na nyuna ba tuna napa na tana na-wuangu ihina na patuu pangami nyimi, 
da atami, da tau maràma lai nyimi dàngu na tau nàmu na angu ngiangu-mi. 
7Dàngumbu da banda papawa-mi, dàngu da banda matàmba la tanami. 
Mbuu ndàbana na ihina nuna na tana pekuna la panganya. 

Na Ndaungu Pa-belingu 

8Dihawa papihu wundangu papihu mbua ndaungu, nggubulu-da nu patu 
kambulu hiwa mbua ndauda. 
9Hàla, la tànggalu hakambulu wulangu pihu, nu na lodu jàmangu njala, 
paràha-nya na tau ka na-palingu taropitu la nggi - nggini la nggubulu-na na 
tana. 
10Lupanguma kai pa-hinggilu-ya na ndaungu palima kambulu wàna, dàngu 
kai pakada-nya na pahàlangu la nggubulu-na na mangia-nya na tana. La 
ndaungu nuna mbuu ndàbada da bandada da pa-mangungu da pambàda 



350 

 

 
Na Huratu Matua 

© 1995, Indonesian Bible Society. 
 

 
 

 

 

 

danggangu lupangu-ma ka pabeli-nja la mamangu-nja la mangilu-na jàka 
ndia la ana umbuku-nakai. Nggamuya na pambàda danggangu la paata, 
lupangu-ma pabeli-nya la kalembi-na. 
11Àmbi tondu-dunja da wokami. Da uhu nggàndumu da matumbu wikida 
àmbi muti-duha jàka ndia da wua angguru la woka angguru-mi na panda 
rokangu àmbi pauhi-dunja la pa-pahàmu-ha. 
12Na ndaungu nuna jiaya na ndaungu matua ndumami nyimi. Da mapeku la 
panganja jiaha da matumbu wikida la wokami. 
13La ndaungu nuna mbuu ndàbada da tana da pambàda danggangu lupangu-
ma ka pabeli-nja la mamangu memanja. 
14Jia-duya jàkai danggangu tana la angumi patau Ihirailu jàka ndiakai bai 
kei tana welingu lai nyuna, bai kei bai danggangu àmbi wàngudu ma-
palapingu. 
15Na wilina na tana lupangu-ma ka padainya pa-namatu-nya na danguna na 
ndaungu ba na-wuangu ihina nuna na tana lupa tomaya na Ndaungu Pa-
belingu na manàmu-nya. 
16Jàka nadangu na ndaungu-na nggubulu-na, jia-duyaka hi nahei na wilina 
na tana. Tàka jàka hawutu-na na ndaungu, jia-duyaka hi nawawa na wilina, 
nadu na pa-danggangu ba jiaya na danguna na ihina na pamuti. 
17Àmbi lapi-duya na angumu patau Ihirailu, tàka màtawa nyimi kai 
mangàdatu-nya i MIRI, Alami. 

Na ngerana na ndaungu papihu, wàna 

18Nunju-maha mbuu ndàbada da uku dàngu da pareta-na i MIRI, ka peku luri 
mandangu-mi la tana nuna. 
19Na tanana la tana lai nu napa na-wuangu ihina hi lupa na-patoma napa na 
pangami dàngu hii ngiangu dàngu lànyapu-na na lurimi lai nu. 

20Tàka talànga wanguna ningu ma-paàrangu nggàraka pangangu la dalu 
ndaungu papihu wàna ba nda patondu-nja da tana dàngu ba nda pa-
kalàmitu-ha da ihida. 
21Napa la ndaungu panomu wàna i MIRI na-pakanyuru-nya na tana hi lupa 
natoma-na ihina nduma tailu mbua ndaungu. 
22Dàngu la rehi tondu-minja da wokami la ndaungu pawalu wàna, da 
pangala-mi la ndaungu panomu wàna ningu-mapa tuda ngangumi. Da 
pangangu pa-pahàmu-mi jiapa datoma-mbuipa la rehi kalàmitu-minja da 
ihina na ndaungu nuna. 

Pa-belingu tana dàngu uma 

23Àmbu jia dangga palupa-dumunya na tanamu. Nadu ba nda mangumu 
nyumu-aya na tana, tàka manguna i Alaya duna. Nyimi dimi hama tuna tau 
nàmukai na pa-pahiangu la paràma-ya nuna na tana. 
24Jàka dangganya na hau lobaku tana, pajia pàkuya bàdi na hàkuna na 
mamangu-manya duna la mangilu-na ba nyuna napa na ma-papuru belinya. 
25Jàka nalua-ya la pamila na haàtu tau Ihirailu hi lupa nadangga mangu 
leranya na tanana, wai ngerana na nua nditaku-nanya la pa-papuru belinya 
nuna na tana. 
26Jàka nda ningu ma-papuru belinya tàka la lodu malamiri nalua-ya la màka 
nuna na mamangu-nya dàngu datoma da àmahu-na la pa-paru belinya na 
tanana, 
27lupangu-ma na-mbayaru-nya nu na tau na mambàda keiya nuna na tanana 
hama danguna na wilina na ihina na tana la ndaungu - ndaungu na manàmu-
nya lundu tomaya na Ndaungu Pa-belingu na manàmu-nya. Wàngu patuna 
nu ka nangala belinya na tanana. 
28Tàka jàka nda namàka pa-papuru belinya na tanana na tau na makeiya pa-
daingu yàpa-mana-nyapa duna nuna na tana, lundu tomaya na Ndaungu Pa-
belingu na manàmu-nya. La ndaungu nuna lupangu-ma ka pabeli-nya nuna 
na tana la mamangu memanya. 

29Jàka ningu haàtu ma-danggangu hau uma la paraingu ma-pakuru 
kilimbatungu, ningu-mapa hàkuna la pa-papuru belinya na umana la 
manggawa hau ndaungu, diha welinya la lodu dangganya. 
30Tàka na uma nuna jàka nda na-papuru belinya la manggawa hau ndaungu, 
mbulangu-nanyaka na hàkuna la pa-papuru belinya nuna na uma. Na uma 
nuna pa-daingu mangu-nanyaka na makeiya lupa wàla wuana. La Ndaungu 
Pa-belingu, nda pa-pabeli-anyapa nuna na uma. 
31Na uma la ndeha na panda winggirungu kilimbatu, hama-mana na kalaratu 
pawàngu hama tuna da tana: na tau na mamangu memanya ninguma hàkuna 
la pa-papuru belinya dàngu lupangu-ma ka pabeli-nya nuna na uma la 
Ndaungu Pa-belingu. 
32Tàka na nyuna da tau Lewi ninguma hàkuda duda pi-pirangu bia la pa-
papuru belinja da manguda la parai - paraingu pa-pandumangu-ha nyuda. 
33Jàka ningu haàtu tau Lewi ma-danggangu umana la hau paraingu nuda, 
tàka nyuna nda nahili papuru belinya, na uma nuna lupangu-ma ka pabeli-
nya lai nyuna la Ndaungu Pa-belingu. Nadu, da uma tau Lewi la parai - 
paraingu-da nyuda pa-daingu mangu-madanya la honga banjaru Ihirailu. 
34Tàka na maràda rumba la winggiru paraingu-da da kabihu Lewi nda ukua 
padangga-nya. Nuna mangu tau Lewi-ma-aya duna lundu nu - nu. 

Na wua parutangu la tau mila 

35Jàka ningu haàtu angu banjaru-mi na ma-ngiangu la hongami na malua-ya 
la pamila tàka hi nda namàka pa-kabubulu-ya na lurina, lupanguma kai 
ndulaya hama tuna na haàtu tau nàmu jàka ndia tau tàkaya ka peku pa-
daingu lurina la hongami nyimi. 
36-37Àmbi karuhi-du anana jàka nggàraya na pawua paruta-minya nyuna, 
tàka màtawa nyimi kai mangàdatu-nya na Alami, dàngu màta bianya na tau 
nuna ka naluri la hongami nyimi. Dàngumbu àmbi pitidu pa-utungu wàmi 
welingu la pangangu na padangga-mi lai nyuna. 

38Nunaya na pareta-na i MIRI Alami na mangàndi-kai paluhu welingu la 
Mehiru la pawua-nggainya na tana Kanaàngu lai nyimi dàngu ka Ala-minya 
Nyuna. 

Na pahàlangu-da da ata pakei 

39Jàka ningu haàtu angu banjaru-mi na ma-ngiangu la hongami na malua-ya 
la pamila, hi lupa na-danggangu wikina la paata lai nyimi, àmbi palewa-duya 
na tau nuna paràma hama tuna na ràma tau ata. 
40Lupangu-ma ka na-ndàdiku lai nyimi hama tuna na tau pa-wuangu wunda, 
dàngu màta ka naràma ndumami nyimi lundu tomaya na Ndaungu Pa-
belingu. 
41La rehi nuna nyuna dàngu da anana pekuna ka da-dunjaku-nya na umamu 
dàngu ka nabeli la angu dedina dàngu la tana mangu boku la mangilu-da. 
42Na tau Ihirailu atana i MIRI-ha; Nyuna na mangàndi-ha nyuda paluhu 
welingu la Mehiru, jia ba tuna nda ukua padangga-nja nyuda hama tuna ata. 
43Jia ba tuna na tau Ihirailu na ma-danggangu wikina lai nyimi, àmbi wànja 
ma-hanggàritu bai palewa-ha. Màtawa nyimi kai mangàdatu-nya na Alami. 
44Era ka ningu atanggu jàka wàmu, pekuna kai wàngu pakei welingu la banja 
- banjaru la winggiru-mu. 
45Peku-mbuna jàkai wàngu pakei anada da tau nàmu da ma-paengangu la 
hongami. Da ana tau nàmu da madedi la tanami pekuna kai mangunja 
46dàngu peku-mbuna kai pa-kangeha-nja da anami ka daata-nja nyuda lundu 
njàpu lurida. Tàka na hama angumi pa-Ihirailu nda ukua pa-hanggàritu-nja. 
47Jàka ningu haàtu tau nàmu na ma-ngiangu la hongami na malua-ya la 
pawulu, tàka hi ninyai na angumi pa-Ihirailu na malua-ya la pamila, hi lupa 
na-danggangu wikina padedi ata la tau nàmu nuna jàka ndia la angu dedina-
kai, 
48nuna na tau Ihirailu pa-daingu ninguma hàkuna ka papuru belinya. Na 
haàtu welingu la anguna paluhu, 

49jàka ndia na anguna paluhu ama, jàka ndia na haàtu na ana angu paluhu 
amana jàka ndia na haàtu nua nditaku-na peku papuru beli-nanya. Jàka ndia 
era màkana nyuna wiki la lodu malamiri, peku-mana ka na-papuru belinya 
na wikina. 
50Nuna na tau ata lupangu-ma ka da-pahamangu dàngu na tau na mambàda 
keiya. Lupangu-ma nyuda dadiha-ha na danguna na ndaungu piti welingu ba 
na-paatangu wikina lundu tomaya na Ndaungu Pa-belingu na manàmu-nya, 
hàlaka nu, ka damangu padiha-ha da bila àmahu ba papuru belinya. Na 
bilana na pabota-da palata-nya la wunda tau pa-wuangu wunda. 
51-52Nuna na tau ata lupangu-ma ka na-pabeli-nja hawiangu da wilina ba 
keiya pa-namatu-nya na dihada na wunda haàtu tau pa-wuangu wunda la 
ndaungu - ndaungu pandedi tomana, 
53beri hama tuna ba tau pambàda wuangu wunda ràmana ba wàngu padiha-
nya wundana la dalu hau ndaungu. Na tau na maata-nya àmbu na-
hanggàritu-dunya ba na-palewa-ya. 
54Jàka nda pekuna pa-papuru belinya pa-namatu-nja nuda da pawangu ba 
wànda, nyuna dàngu da anana papuru beli-manja bàdi ba tomaya na 
Ndaungu Pa-belingu na manàmu-nya. 
55Na haàtu na tau Ihirailu nda peku-ana la paata lundu metina, nadu na 
banjaru Ihirailu ba atana i MIRI-ha. I MIRI na mangàndi-ha paluhu welingu 
la Mehiru. Nyuna-maka na MIRI Alada nyuda. 

Paratu 26 

Na kanyuru nduma tau ma-manundu 
(Bel. 7:12-24, 28:1-14) 

1Napanii i MIRI, “Àmbi pandoi-du marapu, jàka ndia àmbi pa-ndolaku 
kahala tau, jàka ndia andu watu pa-huratu la palumu-nja. Nyungga MIRI 
Alami. 

2Mbabunja da lodu Hangahu dàngu da lodu bokulu anggama dàngu 
mahumbaru-nya na pangia pa-pahinggilu nduma ngia palumu-ngga 
Nyungga. Nyungga MIRI-ka. 
3Jàkai luri pa-namatu-nja da ukunggu dàngu nunju-miha da pareta-nggu, 
4napa Nyungga ku-papuru-nya na urangu la rehina, hi lupa na-wuangu ihina 
na tana dàngu hi datuu wuada da pingi ai. 
5Na ihina na tanamu napa nabundu làndangu, hi lupa ba tomaya na rehi 
pàpu wua angguru, muti bia-minyapa uhu nggàndumu. Dàngu jàka jia-yaka 
na rehi tondungu uhu nggàndumu, pàpu bia-minyapa wua angguru. Napa 
nyimi da-jàmungu da pangami, dàngu napa miluri mànjaku la tanami. 
6Napa Nyungga kumangga-nya na mambiru-na na tanami, hi peku katuda 
hàmumi dàngu nda nggamua pa-mangàdatu-mi. Napa Nyungga ku-pamolu-
nja da banda bohu la tanami, dàngu na pabera napa nda ningu-apa la tanami. 
7Napa mi-ngalangu-ma patalu-ha da muhumi; 
8wàngu tau malima mi-ngalangu patalu tau hangahu, dàngu wàngu tau 
hangahu mi-ngalangu patalu tau hakambulu rata. 
9Napa Nyungga ka ku-pakanyuru-kai, dàngu ka kuwua-nggai ana dangu. 
Nggàraya na pambàda ràndi-nggunggai, jiangu-ma ba ku-patutu-nya. 
10Na ihina na tanamu napa nabundu làndangu hi lupa na-jàmungu nduma 
hau ndaungu. Jiapa mi-paluhu lera-mbunjapa da marihi welingu da pamuti 
mandai, ka peku ningu pangia-da da pabidi muti. 
11Napa Nyungga ku-ngiangu la hongami daa la Maünggu dàngu nda jia 
jukaru-anggunggai. 
12Napa Nyungga kuangu-nggai nyimi; napa Nyungga Ala-mingga tàka nyimi 
banjaru-nggunggai. 
13Nyungga, MIRI Alami, mangàndi-kai paluhu welingu la Mehiru, ka àmbu 
hilu pekuna bai ata. Na kuaha na ma-roduku-nggai mbàda poraku-
nggunyaka, tàka hi ku-panjadi-kai tau marandeka,” wàna. 

Na hukungu nduma tau nda manundu 
(Bel. 28:15-68) 

14Napanii i MIRI, “Jàka ndai ronguka Nyungga dàngu ndai wundaha da 
pareta-nggu, 
15jàkai panggaya na pa-ràndingu na patura-nggu dàngu nyimi dàngu ba ndai 
nunjuha da pa-kawuku-nggu dàngu da kalaratu-nggu, 
16napa nyimi kuhuku-nggai. Napa ku-patàka-nggai pa-manjurangu wàngu 
panyaki dàngu pariti na panda màka la pa-pahàmu-ya, hi lupa dapoki da 
matami dàngu na kariku na lurimi. Napa mitungu woka tàka ndai ngaanya 
na ihina, ba nàmunya napa namuhu-mi pa-pakàku-kai hi na-pambuta-ha da 
patondu-mi. 
17Napa Nyungga kuhuku-nggai tàka hi na-pakàku-kai paraï da muhumi 
dàngu hi na kuaha-kai paraï da tau ma-karaü-nggai eti. Napa dira 
mangàdatu-kai tàka hii palai jiapa ka nda ningu mayaulu-kai. 
18Jàkai hàlaka pahunggu hàlaya nuna na huku - hukungu, tàka jia-maya ba 
ndai karadaku-ngga Nyungga, napa kubonja-ya na hukungu-mi papihu 
wundangu. 
19Kanjupu ngambakai nyimi, tàka napa Nyungga ka ku-pakaruduku-kai. Na 
urangu nda napuru, dàngu na tanamu namàdu dàngu hi na-kalatungu hama 
bàhiya. 
20Mbuu ndàbana na njili na jàrami nda ningu linguna ba nda na-wuangu 
ihina na tana, dàngu da pingi aimi nda datuu wuada. 
21Jàka jiapa-ma na pa-tidungu-mi la papapa-ngga Nyungga dàngu ba ndai 
bihu pa-karadaku-ngga Nyungga, napa kuhili bonjaya na hukungu-mi papihu 
wundangu. 
22Napa ku-patàka-nggai banda bohu la padua-mi. Da banda nuda da-njàkilu-
ha da anami, da-pameti-ha da bandami dàngu hi da-pambuta-kai nyimi, hi 
lupa ana hawutu-kiami, dàngu da ngarangia la paraingu-mi hi da-malinggitu. 

23Jàkai hàlaka pahunggu-hàlaya nuna na hukungu, tàka jia-maya ba ndai 
ronguka Nyungga, tàka jiapa-ma na pa-tidungu-mi la papapa-ngga Nyungga, 
24napa ku-pajàra-kai dàngu kuhuku-nggai papihu wundangu parihi mbotu 
welingu la mala - làpahu. 
25Napa ku-patumbu-ya na pabera la padua-mi la pahuku-nggai rukuna bai 
panggaya na pa-ràndingu-nggu dàngu nyimi. Dàngu napa jàkai pauhi la 
paraimi bai himbu ngia pa-hangindingu, napa ku-patàka-nggai panyaki na 
panda màka la pa-pahàmu-ya, hi lupa mi-pajàma lerangu wikimi la muhumi. 
26Napa nanjàpu-nggai pangangu, hi lupa jàka tau hakambulu-ya na kawini 
lupa hau-kiaka ngia patunu la patunu-ha da roti da maninja lai nyuda. Da 
pangangu nuda wàngu pa-paberingu-ha napa dàngu bai hàlaka pa-
panjàpuha, tàka hi daingu biana na manjuu-mi. 
27Jàkai hàlaka pahunggu hàlaya nuna na hukungu tàka hi jiapa-ma na-
patidungu-mi dàngu ba ndai bihu pa-karadaku-ngga Nyungga, 
28wàngu hànggangu napa ku-pajàra-kai, dàngu kuhuku-nggai papihu 
wundangu parihi mbotu welingu la mala - làpahu. 
29Napa nyimi irimbangu hi lupa inganja da ana wikimi. 
30Napa ku-palàjaru-ha da ngia pa-hamayangu-mi la pinu tandula - tandula, 
dàngu napa ku-panjoru-ha da ngia pawotu maraku-mi da ngia patunu-mi 
dupa, dàngu napa ku-kawuka-nja da metimi la pinuda da marapu-mi da ma-
tanggungulu. Wàngu labu etinggu 
31ku-pambeli-ha tanyungguru watu da paraingu-mi, da ngia pa-lumungu-mi 
ku-palàjaru-ha dàngu nda ku-kataku-aha da hunggu maraku-mi. 
32Napa ku-patàlaru ailulu-ya na tanami, hi lupa da-katàtaku da muhumi da 
ma-mandapu-nya ba daita-ya na halawàla-na na làjaru-na. 
33Napa ku-patumbu-ya na pabera la tanami, dàngu hi ku-paiha 
nggangganggai la tana - tana tau hangàdangu. Da wokami napa pa-

dunjakungu-haka, dàngu da paraingu-mi napa pa-lànjangu-haka hi lupa 
tanyungguru watuha. 
34-35La rehina nu ba talànga ninggai la ngia pa-wàrungu-kai la tanada da 
muhumi, na tanami na panda pahia-mi làda la pa-hangahu la rehi ngia-
minyapa, pa-lànjangu-yaka napa tàka hi peku manggawangu-naka duna la 
pa-hangahu. 
36Da angumi da maninja la ngia pa-wàrungu-ha la tana hau paraingu, 
kutunja pa-mangàdatu wàngu manda najaru, hi lupa dapalai wàmbunya na 
kahàwaku ruu ai pa-jiliru ngilu. Napa nyimi mipalai beri hama tuna payaulu 
la ngia pa-pahànjalungu, hàla hii njoru, bundu nda ningu muhu la lihimi. 
37Napa nyimi mipalai tàka hi mi-patumburu dàngga angumi, bundu nda 
ningu mayaulu-kai. Dàngu ndai duluku-a napa pa-hanobaku-ha da muhumi. 
38Nyimi napa imeti la ngia pawàrungu-kai ba na-patàlaru-kai paraïna tanada 
da muhumi. 
39Hawiangu da angumi ba ana pirada da maluri-kipa la tanada da muhumi 
napa da-kariku ruku njala wikimi dàngu njalada da boku la mangilu-mi. 
40Tàka da wàlami napa dapeka njala wikida dàngu njalada da boku la 
mangilu-da, da mambàda ndubaku-ka Nyungga dàngu da-mapatula 
ngganggangu hanggangu lai Nyungga, 
41hi kiri hada ngàndingu-nggu la pa-ndubaku-ha nyuda dàngu la pawàngga-
ha la ngia pa-wàrungu-ha la tanada da muhuda. La malamiri-na, jàka da-
pawawa-ka da wàla wuami dàngu ba dalaku-nyaka na hukungu ruku njalada 
dàngu na patula ngganggangu-da, 
42napa kunamu-ya na pa-ràndingu-nggu lai Yakupu, lai Ihàku dàngu lai 
Ambarahàmu. Napa ku-pabidi beliya na pa-ràndingu-nggu la pawua-nya na 
tana nuna na banjaru-nggu. 
43Na nyuna ba tuna na tana nuna lupangu nabulu jua paku bàdi, àmbu ningu 
ma-mandapu-nya, ka peku hangahu pa-hàmungu-na. Dàngu na banjaru-nggu 

ka na-panjàpu pàkuya na hukungu na pambàda panabu-nggunja nyuda 
rukuna ba nda danunju-ha da ukunggu dàngu da pareta-nggu. 
44Ba tuna, ba talànga ninjapa la tana muhuda, napa nda jia dunjaku-anggunja 
dàngu nda jia pa-tàlaru ailulu-angguha. Nadu jàka ku-patàlaru-ha, bota-
dunggu-nyaka nu na pa-ràndingu-nggu dàngu nyuda, tàka Nyungga yia hi 
MIRI, hi Ala pàku-dangga. 
45Napa ku-pabidi beliya na pa-ràndingu na patura-nggu dàngu boku la 
mangilu-da, ba jiaya na pa-jiliku-nggunya na kuaha-nggu la mbuu ndàba 
banjaru ba kuwàngu pangàndi-ya na banjaru-nggu paluhu welingu la 
Mehiru, ka pekuna Nyungga, MIRI, ka Alada nyudaka,” wàna. 
46Nudaha da uku dàngu da pareta pawua-nanya i Muha i MIRI la pinu Palindi 
Hinai nduma banjaru Ihirailu. 

Paratu 27 

Na kalaratu rukuda da hunggu maraku lai MIRI 

1I MIRI nawua-nya i Muha 
2na kalaratu yiana nduma banjaru Ihirailu. Jàka ningu haàtu pawotu ka 
hunggu maraku lai MIRI-ya nduma la pa-palundu-nya na panjanji na pa-
patuki-na pekuna ka papuru beli wànya hau dangu àmahu 
3-7pa-namatu-nya na bilana na pawàngu la Maüna i MIRI: – na marihi 
welingu la 60 ndaungu: mini 15 àmahu bara kawini & 10 àmahu bara – na 
ma-20 lundu 60 ndaungu: mini & 50 àmahu bara kawini & 30 àmahu bara – 
na ma-5 lundu 20 ndaungu: mini & 20 àmahu bara kawini & 10 àmahu bara 
– na mandedi toma 5 mbua ndaungu: mini & 5 àmahu bara kawini & 3 àmahu 
bara 
8Jàka lalu milana na tau ma-panjanjingu la pa-mbayaru-ha da wili pambàda 
kawuku, lupanguma nalua ngàndiya la ratu nu na tau na pambàda wotu ka 
hunggu maraku wànya lai MIRI. Na ratu lupangu-ma napeka pawawa-nya 
wilina pa-namatu-nya na ràka pamàka-na. 

9-10Jàka banda mahida-ya nu na panjanji-na na mapeku la pahunggu maraku 
wànya lai MIRI, nuna na tau ma-panjanjingu àmbu na-pahilu-dunya banda 
hawiangu, nadu mbuu ndàbada da banda da pahunggu maraku wàngu lai 
MIRI manguna i MIRI-mahaka. Jàka na-pahilu-manyaipa, mangu ndàbana i 
MIRI-mahaka nuda da madua ngiuda. 
11Tàka jàka na-nggànangu banda manda hida nuna na njanji na manda peku 
la pa-kataku-ya ka kameti maraku lai MIRI-ya, na tau na ma-panjanjingu 
lupangu-ma nalua ngàndiya nuna na banda la ratu. 
12Napa na ratu ka natunya wilina pa-namatu-nya na hadana nuna na banda. 
Dàngu na wilina na pambàda tàpu, wili ma-padaingu-mayaka. 
13Jàka na-mbuhangu pa-papuru belinya na bandana nuna na tau, lupanguma 
na-mbayaru-nya wilina pa-kariangu bonjana dua kambulu la hangahu. 
14Jàka ningu haàtu mahunggu maraku wànya na umana lai MIRI, na ratu ka 
natàpu-nya wilina pa-namatu-nya na hadana nu na uma. Na wilina na 
pambàda tàpu, wili ma-padaingu-mayaka. 
15Jàka na-mbuhangu pa-papuru belinya na umana nuna na tau, lupangu-ma 
na-mbayaru-nya wilina pa-kariangu bonjana dua kambulu la hangahu. 
16Jàka ningu haàtu mahunggu maraku wànya hawiangu na tanana lai MIRI, 
na wilina lupangu-ma ka tàpuya pa-namatu-nya na danguna na winina na-
patondungu la tana nuna. Nduma nimbihu dua kambulu kilu uhu 
nggàndumu na wilina hakambulu àmahu bara. 
17Jàka nahunggu maraku wànya piti welingu la Ndaungu Pa-belingu, nuna 
na tana, lupangu-ma na-mbayaru ndàbaha da wilina. 
18Jàka nahunggu maraku wànya la hambeli Ndaungu Pa-belingu nuna na 
tana, lupangu na ratu natàpu-nya wili nggubulu-na pa-namatu-nya na 
danguna na ndaungu da mani-i-njapa lundu tomaya na Ndaungu Pa-belingu 
na ma-pandàkingu, hàla ka natàpu pawawa-nya wilina. 

19Jàka na-mbuhangu pa-papuru belinya na wokana nuna na tau na 
mahunggu maraku wànya na wokana, lupangu-ma na-mbayaru-nya wilina 
pa-kariangu bonjana dua kambulu la hangahu. 
20Jàka nadangga-nya nuna na woka dàngu ndedi papuru beli-nanya welingu 
lai MIRI, nda ningu-apa hàkuna la pa-papuru belinya nuna na wokana. 
21La Ndaungu Pa-belingu na manàmu-nya nuna na woka manguna i MIRI-
yaka lundu nu - nu, dàngu nuna pa-wuangu-ha da ratu. 
22Era ningu haàtu tau mahunggu maraku-nya i MIRI hau woka pambàda 
keina, 
23lupanguma na ratu natàpu-nya wilina pa-namatu-nya na danguna na 
ndaungu da mani-i-njapa lundu tomaya na Ndaungu Pa-belingu na manàmu-
nya. Hàla na tau nuna lupangu-ma na-mbayaru memanya wilina la lodu 
nunama. Nuda da àmahu manguna i MIRI-ha. 
24La Ndaungu Pa-belingu, na woka nuna lupangu-ma pabeli-nya la 
mamangu-nya jàka ndia la wàla wuana. 
25Mbuu ndàbada da wili lupangu-ma padainja pa-namatu-nya na wili na 
pakàli wàngu la Maüna i MIRI. 
26Da banda da ma-kawunga dedi manguna i MIRI-ha, jia ba tuna nda peku 
wotu-aha nduma hunggu maraku wàngu eti wiki. Ana hapi, ana mbimbi jàka 
ndia ana kamàmbi-kai da ma-kawunga dedi manguna i MIRI-ha. 
27Tàka na nyuna da banda manda hida da ma-kawunga dedi pekuna pa-
papuru belinja pa-namatu-nya na wili na pakàli wàngu la Maüna i MIRI pa-
kariangu bonjana dua kambulu la hangahu. Tàka jàka nda pa-papuru-nya, 
pekuna padangga-nya la tau hawiangu nuna na banda pa-namatu-nya na wili 
pakàli wàngu la Maüna i MIRI. 
28Àmbu jia ningudu haàtu madangga-nya jàka ndia ma-papuru belinya jàka 
nggàraya na pambàda panuda-nanya i MIRI na panda tuna larana, ka tauya, 

ka bandaya jàka ndia ka tana-yakai. Nuna manguna i MIRI-yaka lundu nu - 
nu. 
29Jiapa ka tauya na pambàda panuda-nanya i MIRI la pa-pamolu-nya, nda 
ukua pa-papuru belinya; lupangu-ma pa-pameti-ya. 
30Na hau la hakambulu welingu la nggubulu ihi tana, ka uhu nggàndumu-ya 
hamanai da wua ai, manguna i MIRI-ha. 
31Jàka ningu haàtu ma-mbuhangu pa-papuru belinja nuda hawiangu da ihi 
tana lupangu-ma na-mbayaru-nja wilida na pambàda pa-daingu pa-kariangu 
bonjana dua kambulu la hangahu. 
32Na heu welingu la nimbihu hakambulu banda manguna i MIRI-ya. Jàka 
dihaha da banda, nimbihu-da na heu na pa-hakambulu wàda manguna i 
MIRI-ha. 
33Na mangu bandangu àmbu napi - pindi-duha jàka nggiha da mahàmu, 
dàngu jàka nggiha da manda hàmu. Àmbu na-panjepa-mbunja. Jàka na-
panjepa-manjaipa mangu ndàbana i MIRI-mahaka nuda da madua ngiuda 
dàngu nda ukua pa-papuru belinja. 
34Nuda-haka da pareta da pawua-na i MIRI lai Muha la pinu Palindi Hinai 
ndumana na banjaru Ihirailu. 

Diha 

Diha 1 

Ba da-paloku-ya na kawunga diha na tau Ihirailu 

1La tànggalu hau la wulangu dàmbu la padàmbu wàna na ndaungu ba dahàla 
pa-taliuru-nya na tana Mehiru na banjaru Ihirailu, i MIRI napanii-nya i Muha 
daa la Maüna i MIRI la maràda telangu Hinai, 
2“Lupangu-ka bàdi nyumu dàngu i Harungu kai dihaya nggubulu-na na 
banjaru Ihirailu, pa-namatu-nya na kalibaru dàngu na biliku-da nimbihu-da. 
Pandoi ndàbanja huratu tamuda da tau mini 
3da madua kambulu-da da ndaungu lurida lupa na marihi welingu lai nu da 
mapeku patama la ndihi tanatara. Lupangu-ma pa-namatu-nya na pambada 
nimbihu-da ba tuha la huratu tamuda. 
4Welingu la nimbihu kabihu, karai haàtu liku uru kalibaru ka da-pambapa 
dànggai, nyimi,” wàna. 
5-16Yiada-ha da tamuda da tau papindi welingu la banjaru la pa-pambapa-
dànja i Muha dàngu i Harungu dàngu da manjadi liku uru la nimbihu kabihu: 

Kabihu Liku uru 

Rumbingu i Elihuru anana i Handiuru 

Hamiungu i Halumialu anana i Hurihandai 

Yahunda i Nahahungu anana i Aminandàpu 

Ihakàru i Netaneyilu anana i Huaru 

Hembulungu i Eliapu anana i Helungu 

Epuraïmu i Elihama anana i Amihutu 

Manahi i Nggamalialu anana i Pandahuru 

Mbanyamingu i Ambindàngu anana i Nggindioni 

Ndàngu i Ahiyehiru anana i Amihandai 

Ahiaru i Panggialu anana i Okuràngu 

Nggàtu i Eliyahàpu anana i Rehuilu 

Nàputali i Ahira anana i Enàngu. 

17Ba wàngu pa-mbapangu-da nuda da tau hakambulu madua i Muha dàngu 
i Harungu 
18na-paràha-nya pa-pauhi mbuu ndàbana na banjaru la tànggalu hau 
wulangu padàmbu wàna hi tulihu-ya na ndalaru dedida pa-namatu-nya na 
kalibaru la nimbihu kabihu-da. Mbuu ndàbana na mini na madua kambulu-
ndauna na ndaungu lurida lupa na marihi-ka pa-tulihu dàngu padiha-ha, 
19hama tuna na pareta pambàda wuana i MIRI. Mbuu ndàbada yiada na-
paloku-ha la maràda telangu Hinai i Muha. 
20-46Da tau mini da madua kambulu ndauda na ndaungu lurida lupa da 
marihi-ka da mapeku panjadi tanatara, pa-tulihu-ha da tamuda pa-namatu-
nya na kalibaru dàngu na biliku-da, piti welingu lai Rumbingu, kawunga 
anana i Yakupu lupa i Nàputali. Na danguda tuna yia: 

Kabihu 
Na danguna na 

tau 

Rumbingu 46.500-ya 

Hamiungu 59.300-ya 

Nggàtu 45.650-ya 

Yahunda 74.600-ya 

Ihakàru 54.400-ya 

Hembulungu 57.400-ya 

Epuraïmu 40.500-ya 

Manahi 32.200-ya 

Mbanyamingu 35.400-ya 

Ndàngu 62.700-ya 

Ahiaru 41.500-ya 

Nàputali 53.400-ya Nggubulu-da: 603.550-ha 

47Da tau Lewi nda pa-tulihu papohu-anja dàngu da kabihu hawiangu, 
48nadu ba mbàda panii-naka i MIRI lai Muha, 
49“Jàkau tulihu-ha da tamuda da tau da ma-ngalangu panjadi tanatara, àmbu 
tulihu-duya na kabihu Lewi. 
50Paràha-nja ka da paloku-ya na Maünggu dàngu mbuu ndàbada da pamàtu 
wàna. Na wai ngerada nyuda jiaya la paduku-ya na Maünggu dàngu da 
pamàtu wàna dàngu ka da-àhalu-ya. Lupangu-ma nyuda ka dawulu maüda 
la winggiru-na. 
51Jàka lelingu-minya lupangu da tau Lewi nuda-maka da ma-weharu-ya na 
Maünggu, tàka hi hili pahada-nya la nimbihu pangia ngia pa-pamaüngu 

mabidi. Hinggilu-da nyuda, jiapa ka nggamu-yakai na malihi-nya nuna na 
Maü lupangu-ma pa-hukungu metiya. 
52Da tau Ihirailu hawiangu lupangu-ma da pahada pa-kalibarungu maüda, 
nimbihu-na na tau la kali - libaru-mana duna maràngga la winggiru-na na 
penjida-mada. 
53Tàka da tau Lewi lupangu-ma da-pahadangu maüda la winggiru-na na 
Maünggu. Lupangu-ma bàdi dadaiya ka àmbu ningu tau malihi-nya, hi na-
pawiti-nya na hàngganggu dàngu hi kuhuku-nya na banjaru Ihirailu,” wàna. 
54Ka pahàra-danjaka tau Ihirailu mbuu ndàbana na pareta-na i MIRI lai 
Muha. 

Diha 2 

Na pangia nimbihu kabihu la ngia pa-pamaüngu 

1I MIRI napanii-nya i Muha dàngu i Harungu, 
2“Ba na-pahadangu ngia pa-pamaüngu na tau Ihirailu, nimbihu-na na tau 
lupangu-ma nawulu maüna la winggiru penji juru-mana dàngu na tanda 
kalibaru-mana duna. Nggubulu-na na ngia pa-pamaüngu lupangu-ma ka 
wuluya la winggiru-na na Maünggu, tàka na-harangu maraunya hakudu,” 
wàna. 
3-9La pahunga lodu, na pamba na ma-pakiri la penji juru Yahunda lupangu-
ma da-pahadangu maüda pa-namatu-nya na pamba dàngu na liku uru-mada 
nimbihu-da ba tuna yia na pa-ndàkingu-da: 

 

 

Kabihu Liku Uru 
Na danguna 

na tau 

Yahunda 
i Nahahungu anana i 
Aminandàpu 74.600-ya 

Ihakàru i Netaneyilu anana i Huaru 54.400-ya 

Hembulungu i Eliapu anana i Helungu 57.400-ya 

 Nggubulu-da: 186.400-ha 

 Na juru Yahunda lupangu-ma na-hadangu mangilu. 
10-16La mbara luru, na pamba na ma-pakiri la penji juru Rumbingu, lupangu-
ma da-pahadangu maüda pa-namatu-nya na pamba dàngu na liku uru-mada 
nimbihu-da ba tuna yia na pandàkingu-da: 

 

Kabihu Liku Uru Na danguna na tau 

Rumbingu i Elihuru anana i Handiuru 46.500-ya 

Hamiungu i Halumialu anana i Hurihandai 59.300-ya 

Nggàtu i Eliyahàpu anana i Rehuilu 45.650-ya 

 Nggubulu-da: 151.450-ha 

 Na juru Rumbingu lupangu-ma na-hadangu la padua juru wàda. 
17Hàlaka nu, la padua pamba Ihirailu nggubulu-na nalaku na kabihu Lewi ba 
dàngu duku-danya na Maüna i MIRI. Hama tuna ba da-pamaüngu tuna 
numbu na lakuda, nimbihu-da la pangia-mada duda tundu-nya na penji-
mada. 
18-24La patama lodu, na pamba na ma-pakiri la penji juru Epuraïmu lupangu-
ma da-pahadangu maüda pa-namatu-nya na pamba dàngu na liku uru-mada 
nimbihu-da, ba tuna yia na pa-ndàkingu-da: 

Kabihu Liku Uru Na danguna na tau 

Epuraïmu i Elihama anana i Amihutu 40.500-ya 

Manahi i Nggamalialu anana i Pandahuru 32.200-ya 

Mbanyamingu i Ambindàngu anana i Nggindioni 35.400-ya 

 Nggubulu-da: 108.100-ha 

 Na juru Epuraïmu lupangu-ma nalaku la ndutuna na kabihu Lewi. 
25-31La mbara dia, na pamba na ma-pakiri la penji juru Ndàngu lupangu-ma 
da-pahadangu maüda pa-namatu-nya na pamba dàngu na liku uru-mada 
nimbihu-da ba tuna yia na pandàkingu-da: 

 

Kabihu Liku Uru Na danguna na tau 

Ndàngu i Ahiyehiru anana i Amihandai 62.700-ya 

Ahiaru i Panggialu anana i Okuràngu 41.500-ya 

Nàputali i Ahira anana i Enàngu 53.400-ya 

 Nggubulu-da: 157.600-ha 

 Na juru Ndàngu na-hadangu pa-malamiri dehingu. 
32Nggubulu-na na banjaru Ihirailu na pambàda tulihu la ju - juruna pa-
namatu-nya na pambada nimbihu-da, 603.550-ha danguda. 

33Hama tuna na pareta-na i MIRI na pambàda paniinya i Muha, nda pa-tulihu 
pa-papohu-anja da tau Lewi la tau Ihirailu hawiangu. 
34Ka pahàra-danjaka tau Ihirailu mbuu ndàbana na pareta-na i MIRI lai 
Muha. Nimbihu-da da pa-maüngu la winggiru penji-mada duda, dàngu ba 
da-hadangu da-panamatangu la kalibaru dàngu la biliku-mada duda. 

Diha 3 

Da anana i Harungu 

1Yiada-ha da ihi umana i Harungu dàngu i Muha la rehi panii-dànanya i 
Muha la pinu Palindi Hinai i MIRI. 
2Tau mapatu-ha da anana mini i Harungu: i Nandàpu na ma-maaya dehi hi 
mangupa i Ambihu, i Eliahàru dàngu i Itamàru. 
3Pawotu-ha panjadi ratu nyuda wàngu lii pa-liringu lonahu la pinu katiku. 
4Na nyuna mbàda meti-daka la maràda telangu Hinai i Nandàpu dàngu i 
Ambihu ba talànga hurungu-da lai MIRI ba dàngu ngàndida epi manda hida. 
Nda ningua anada pa-kadua-da. Jia ba tuna jiaha i Eliahàru dàngu i Itamàru 
da mapawai-ngaba ratu la ngala lurina i Harungu. 

Da tau Lewi pa-pandumangu-ha la palumu-nja da ratu 

5Napanii i MIRI lai Muha, 
6“Paràha-nya na kabihu Lewi ka na-hurungu la hangga, dàngu panduma-nja 
nyuda la palumu-nya i Harungu. 
7Nyuda dapawai ngaba la Maünggu dàngu lupangu-ma dalumu-nja ba 
hapajia-ha da ratu, hamangui nggubulu-na na banjaru wàngu paràma-da nu 
la Maünggu. 
8Na wai ngabada nyuda jiaya la pa-paloku-ha mbuu ndàbada da pamàtu 
wàna na Maünggu dàngu la paràma-ha da paràma la Maünggu ka hiluda da 
tau Ihirailu-ha. 
9Welingu la banjaru Ihirailu didi-aya na kabihu Lewi na pawua-nggu wai 
ngaba ka da-padaingu palumu-nja i Harungu dàngu wàla wuana. 



370 

 

 
Na Huratu Matua 

© 1995, Indonesian Bible Society. 
 

 
 

 

 

 

10Tàka i Harungu dàngu da anana lupangu-ma kuwotu-ha la pa-palaku-ya na 
wai ngaba ratu; hinggilu-da nyuda, jiapa ka nggamu-yakai na ma-kamangu 
pawunda-ya nuna lupangu-ma pa-hukungu metiya,” wàna. 
11Napanii i MIRI lai Muha, 
12-13“Nàhu da tau Lewi kupindi-ha la panjadi mangunggu. Ba ku-pameti-ha 
mbuu ndàbada da kawunga ana banjaru Mehiru, ku-pahinggilu-haka da 
kawunga anana mini na tau Ihirailu ka nduma-ngguha dàngu da banda mbuu 
ndàbada da ma-kawunga dedi. Mbuu ndàbada nuda mangu-nggunja. Hiluda 
da kawunga anana mini na Ihirailu, kupiti-ha da tau Lewi ndumanggu; nyuda 
jia-mahaka da ndumanggu. Nyungga MIRI-ka,” wàna. 

Ba dihaya na tau Lewi 

14La maràda telangu Hinai na-paràha-nya i Muha paraïna i MIRI 
15pa-pandoi-nja huratu tamuda da tau Lewi pa-namatu-nya na kalibaru 
dàngu na biliku-da nimbihu-da; nimbihu-da da anakeda mini da mahau 
wulada lupa da marihi-ka lupangu tulihu-maha da tamuda. 
16Ka pahàra-nanjaka nu da pareta-na i MIRI paraïna i Muha. 
17-20Tau matailu-ha da anana mini i Lewi: i Nggerihongu, i Kehàtu dàngu i 
Marari. Jia-mahaka nyuda, yiada da boku la mangilu-da da kalibaru 
matamu-nja da tamuda nyuda. Tau madua-ha da anana mini i Nggerihongu: 
i Lipuni dàngu i Himei. Tau mapatu-ha da anana mini i Kehàtu: i Àmuràmu, 
i Yihàru, i Hemburungu dàngu i Uhialu. Tau madua-ha da anana mini i 
Marari: i Màhali dàngu i Muhi. Jia-mahaka nyuda yiada da boku la mangilu-
da da biliku da matamu-nja nyuda. 
21Na kalibaru Nggerihongu jiaha da biliku Lipuni dàngu Himei. 
22Da mini la kalibaru Nggerihongu da mahau wulada hamangui da marihi 
welingu lai nu da pa-tulihu 7.500-ha nggubulu-da. 
23-24I Eliyahàpu anana i Layilu jiaya na maliku urunya nuna na kalibaru. La 
ngia pa-pamaüngu-na na banjaru Ihirailu na kalibaru nuna la patama loduha 
la kajia Maüna i MIRI da-ngiangu ningu. 

25Ba paloku-ya na Maüna i MIRI nyuda ma-hanobaku-ya pa-tanara-ya na 
Maü dàngu na ndàdana, na tera la pindu tamana, 
26na tera dindi la talora na ma-winggiru-nya na Maü dàngu na ngia pawotu 
maraku, dàngu na tera dindi la pindu talora. Nyuda ma-hanobaku-ha mbuu 
ndàbada da paràma ba paloku-ha nuda da malanja. 
27Na kalibaru Kehàtu jiaha da biliku Àmuràmu, Yihàru, Hemburungu dàngu 
Uhialu. 
28Da mini da mahau wulada hamangui da marihi welingu lai nu la kalibaru 
nuna nadangu-da tau 8.600-ha nggubulu-da. Nyuda da pawai ngaba pa-
paloku-ha da malanja la Maüna i MIRI. 
29-30I Elihapàngu anana i Uhialu jiaya na maliku urunya nuna na kalibaru. 
La ngia pa-pamaüngu, na kalibaru nuna la luru Maüna i MIRI-ya na-ngiangu 
ningu. 
31Nyuda ma-hanobaku-ya la pa-tanara-ya na Pàti Pa-ràndingu, na menja, na 
tandai palita, da ngia pawotu maraku, da pakakahu da paràma wàda la Rowa 
Matua ba hapajia-ha da ratu, dàngu na tera dimbaku na ma-padira-nya na 
Rowa Matua. Nyuda ma-hanobaku-ha mbuu ndàbada da paràma ba paloku-
ha nuda da malanja. 
32Na liku uru kabihu Lewi jiaya i Eliahàru, anana i Harungu. Nyuna ma-
hamata-ha da tau maràma la Rowa Matua. 
33Na kalibaru Marari, jiaha da biliku Màhali dàngu Muhi. 
34Da mini da mahau wulada hamangui da marihi welingu lai nu la kalibaru 
nuna na danguda tau 6.200-ha nggubulu-da. 
35I Hurialu anana i Ambihaïlu jiaya na maliku urunya nuna na kalibaru. La 
ngia pa-pamaüngu, na kalibaru nuna la dia Maüna i MIRI-ya na-ngiangu 
ningu. 

36Nyuda ma-hanobaku-ha da karangga-na na Maü, da patengangu-na, da 
kambaniru-na, da latana dàngu mbuu ndàbada da pakakahu-na dàngu mbuu 
ndàbada da paràma ba paloku-ha nuda da malanja. 
37Jia-mbuha da kambaniru, da lata, da pandiku dàngu da liku ndumana na 
talora la hambeli. 
38La ngia pa-pamaüngu, i Muha dàngu i Harungu hamangui da anada 
lupangu-ma la hangga Maüna i MIRI-ha da-ngiangu ningu, la pahunga 
loduna. Nyuda ma-hanobaku-ya na lii lumungu nduma banjaru Ihirailu la 
Rowa Matua. Hinggilu-da nyuda nggamu biaya na ma-kamangu pa-paloku-
ya na paràma nuna lupangu-ma pa-hukungu metiya. 
39Mbuu ndàbada da mini la kabihu Lewi da mahau wulada dàngu da marihi 
welingu lai nu da pa-tulihu-na i Muha pa-namatu-nya na kalibaru-da 
nimbihu-da nunjuya na pareta-na i MIRI, nggubulu-da tau 22.000-ha 
danguda. 

Da tau Lewi jiaha da hiluda da mini kawunga ana Ihirailu 

40-41I MIRI napanii-nya i Muha, “Mbutada da anakeda mini kawunga ana 
Ihirailu mangunggu Nyunggaha. Tulihu-ha da tamuda nyuda da mahau 
wulada hamangui da marihi welingu lai nu. Na nyuna na hiluda nyuda, 
paloha-nggunyaka ba mangunggu Nyunggaha mbuu ndàbada da tau Lewi. 
Nyungga MIRI-ka! Dàngu da banda tau Lewimbu ku-paloha-nya jiaha da 
mahilu-ha mbuu ndàbada da banda ma-kawunga dedi la banda banjaru 
Ihirailu,” wàna. 
42Pahàra-nanyaka na pareta-na i MIRI paraïna i Muha; na-tulihu ndàbaha da 
tamu anakeda mini kawunga ana 
43da mahau wulada hamangui da marihi welingu lai nu. Nggubulu-da tau 
22.273-ha. 
44Hàla hi napanii i MIRI lai Muha, 

45“Pa-hinggilu-ha da tau Lewi ndumanggu Nyungga ka jiaha da hiluda mbuu 
ndàbada da kawunga anakeda mini Ihirailu; dàngumbu da banda tau Lewi 
ba hiluda da banda tau Ihirailu-ha. 
46Rukuna ba darihi 273 da mini kawunga ana Ihirailu welingu la tau Lewi 
nggubulu-da, ipapuru-njaka bàdi nuda da rihida. 
47Nduma nimbihu-da da ana, lupangu-ma imbayaru lima àmahu bara pa-
namatu-nya na pa-bilangu pakàli wàngu la Maünggu; 
48wuaha nuda da àmahu lai Harungu dàngu da anana,” wàna. 
49Pahàra-nanyaka na pareta-na i MIRI paraïna i Muha. 
50Napiti 1.365 àmahu bara, 
51hi nawua-ha lai Harungu dàngu da anana. 

Diha 4 

Da wai ngera tau Lewi kalibaru Kehàtu 

1I MIRI na-paràha-nya i Muha dàngu i Harungu 
2pa-paloku-ya na diha tau Lewi la kalibaru Kehàtu pa-namatu-nya na biliku-
da nimbihu-da, 
3hàla ka-tulihu-ha da tamuda mbuu ndàbada da tau mini da matailu kambulu 
lundu la malima kambulu-da da ndaungu lurida, da mapàhi paràma la 
paràma panda hinggilungu la Maüna i MIRI. 
4Na paràma-da nyuda jiaya la pa-tanara-ha da kanaingu da mahupu matua. 
5I MIRI nawua-nya i Muha yiana na kalaratu: Jàka jia-yaka na rapa 
nyànggaru ngia pa-pamaüngu, lupangu-ma datama la Maüna i MIRI i 
Harungu dàngu da anana, ka da papuru-nya na tera dimbaku la hangga Pàti 
Pa-ràndingu, dàngu ka da-pandàda wànya na Pàti Pa-ràndingu nuna na tera. 
6Hàlaka nu lupangu-ma dahili pandàda wànya hawàla manula talunyaru, ka 
mangu pa-wàlahu-nya hawàla tera kawuru la pinuna, dàngu ka dapahau-nja 
da ai paduku wànya nuna na Pàti. 

7Lupangu-ma da pa-wàlahu-nya hawàla tera kawuru la pinu menja roti 
payema-nya i MIRI, hàla lupangu-ma datuha la pinu menja da kawinga, da 
tobu robu pangia dupa, da tobu robu pangia hunggu maraku dàngu kadihi 
pa-maraku wàngu angguru. Lupangu ningu mànu bàdi roti la pinuna na 
menja. 
8Mbuu ndàbada nuda lupangu-ma da-pandàda wànja tera rara, hàlaka hi 
dahili wàlahu-nya hawàla manula talunyaru la pinuna, dàngu ka pahaunja 
da ai paduku wànya na menja. 
9Lupangu-ma dapiti hawàla tera kawuru ka pandàda-nya na tandai palita 
papohu-nja da palita-na, da pa-paili wàngu humbu palita dàngu da pa-
pandemangu wàngu, dàngu mbuu ndàbada da kanai mina haitungu. 
10Lupangu-ma da-kawuhuku wànya manula talunyaru na tandai palita dàngu 
mbuu ndàbada da pa-màtu wàna, ka mangu patuha la ngia paduku wàngu. 
11Hàlaka nu lupangu-ma da pa-wàlahu-nya hawàla tera kawuru la pinuna na 
ngia pawotu maraku na-mawelingu la àmahu rara, ka mangu pa-pandàda 
wànya hawàla manula talunyaru, hàla ka pahaunja da ai paduku wànya na 
ngia pawotu maraku. 
12Mbuu ndàba da kanaingu da pawàngu daa la Rowa Matua dapitiha bàdi ka 
da-kawuhuku wànja hawàla tera kawuru. Hàla lupangu-na da-pandàda 
wànya hawàla manula talunyaru, ka mangu patuha la pinu ngia paduku 
wàngu. 
13Lupangu-ma da paili-ya na ngia pawotu maraku welingu la aü, ka mangu 
pa-wàlahu-nya tera umba la pinuna. 
14Tàka la pinuna nunai lupangu ma da-bànjalu-ha mbuu ndàbada da 
pawàngu ba lumungu la ngia pawotu maraku nuna: da kanai epi, da njàkapu, 
da huru, dàngu da tobu robu. Hàla nuda mbuu ndàbada, lupangu-ma da-
pandàda wànja hawàla manula talunyaru hi pahaunja da ai paduku wànja. 
15-20I MIRI napanii-nya i Muha dàngu i Harungu, “Jàka jia-yaka na rapa 
nyànggaru ngia pa-pamaüngu, i Harungu dàngu da anana lupangu-ma da 

tama la Maünggu ka da-pandàda-nja mbuu ndàbada da malanja dàngu da 
pamàtu wàna da maninja lai nu. Ba hàlaka nu hina-duka hi peku maida da 
tau Kehàtu paduku-ya. Tàka na nyuna nda ukua nyuda pa-tàngaru-ha, palihi-
nja jàka ndiakai pa-jonggaru-ha nuda da malanja, ba mbàda pa-pahinggilu-
haka ndumanggu Nyungga. Jàka dawunda-ya na matungu nu dameti-ma 
napa. Jia ba tuna ka àmbu podahu-ha da tau Kehàtu welingu la kabihu Lewi, 
lupangu-ma i Harungu dàngu da anana ka da patanggu-nja nimbihu-da lai 
nyuda jàka nggàraya bàdi na pangàndi-da. Nunaya na wai ngera tau Kehàtu 
ba paleli-nya na Maünggu. I Eliahàru anana i Harungu jiaya na ma-
hanobaku-ya pa-tanara-ya nggubulu-na Maünggu, na mina nduma epi, dupa 
hunggu maraku uhu nggàndumu nduma mangejingu ma-padaingu, mina 
nduma ba wunda lii dàngu mbuu ndàbada da maninja la Maünggu,” wàna. 

Da wai ngera tau Lewi la kalibaru Nggerihongu 

21I MIRI na-paràha-nya i Muha 
22pa-paloku-ya na diha tau Lewi la kalibaru Nggerihongu pa-namatu-nya na 
biliku-da nimbihu-da. 
23Lupangu-ma na-tulihu-ha i Muha da tamuda mbuu ndàbada da tau mini da 
matailu kambulu lundu la malima kambulu-da da ndaungu lurida da mapàhi 
paràma la paràma panda hinggilungu la Maüna i MIRI. 
24Pa-wuangu wai ngeraha nyuda ka daduku-ha da malanja yiada: 
25Na tera na na Maü dàngu na ndàdana na mangia dalu dàngu na mangia 
pinu na ma-welingu la manula talunyaru, na tera la pindu Maü, 
26da tera dimbaku dàngu da liku nduma talora winggiru-na na Maü dàngu 
na ngia pawotu maraku, na tera la pindu bokulu talora dàngu mbuu ndàbada 
da pamàtu wàna da pawàngu ba pakàna-nja nuda mbuu ndàbada-ka. Nyuda 
ma-hanobaku-ya la pa-tanara-ya mbuu ndàbana na paràma na manggàna-ha 
nuda ka mbuu ndàbada. 
27Lupangu-ma i Muha dàngu i Harungu ka da hamata-ha ka peku pahàra-
danja paraï da tau Nggerihongu nu da paràma pawua-danja paraï da i 

Harungu dàngu da anana, dàngu ka dangàndi-ha mbuu ndàbada da ngàndi 
da pangàndi-ka. 
28Nudaha da wai ngerada da tau Nggerihongu daa la Maü; nuda da wai ngera 
lupangu-ma pahàra-nja ba dàngu hamata-naha i Itamàru anana i Ratu 
Harungu. 

Da wai ngera tau Lewi la kalibaru Marari 

29I MIRI na-paràha-nya i Muha, pa-paloku-ya na diha tau Lewi la kalibaru 
Marari pa-namatu-nya na biliku-da nimbihu-da. 
30Lupangu-ma na-tulihu-ha i Muha da tamuda mbuu ndàbada da tau mini da 
matailu kambulu lundu la malima kambulu-da da ndaungu lurida da mapàhi 
paràma la paràma panda hinggilungu la Maüna i MIRI. 
31Pa-wuangu wai ngabaha nyuda ka daduku-ha da karangga-na na Maüna i 
MIRI, da patengangu-na, da kambaniru-na dàngu da latana. 
32Dàngumbu da tinjada da oka talora la winggiru-na na Maü, hamangui da 
lata da kandutuku dàngu da likuna dàngu mbuu ndàbada da pakakahu da 
pawàngu jàka pahada-nya. Pa-wuangu wai ngeraha nimbihu-da nyuda la 
pangàndi banda malanja, da pa-panduma-nja. 
33Nudaha da wai ngerada da kalibaru Marari; mbuu ndàbada da paràma-da 
la Maüna i MIRI lupangu palaku-ha ba dàngu hamata-naha i Itamàru anana 
i Ratu Harungu. 

Ba dihaha da tau Lewi 

34-48Nunjuya na pareta-na i MIRI, i Muha, i Harungu dàngu ba hapajia-ha da 
liku uru banjaru da-paloku-ya na dihaha da tailu kalibaru la kabihu Lewi, nu 
na Kehàtu, na Nggerihongu dàngu na Marari. Ba da paloku-ya nuna na diha 
dawàngu pa-pandutu - pandutu-nja welingu la hau biliku hi mangupa la hau 
biliku. Da-tulihu-ha da tamuda mbuu ndàbada da tau mini da matailu 
kambulu lundu la lima kambulu-da da ndaungu lurida da mapàhi paràma la 
paràma panda hinggilungu la Maüna i MIRI. Tuna nu na pangala-da: 

Kalibaru Na danguna na tau 

Kehàtu 2.750-ya 

Nggerihongu 2.630-ya 

Marari 3.200-ya 

 Nggubulu-da: 8.580-ha 

 

49La pareta-na i MIRI la ngaruna i Muha, nimbihu-na na tau pa-tulihu-ya 
dàngu maràngga nga - ngaba-mada da pa-wuangu-ha jàka nggàra bàdi pa-
tanara-da, dàngu jàka nggàra bàdi paduku-da. 

Diha 5 

Na kalaratu na manggàna-ya na tau iraku 

1I MIRI napanii-nya i Muha, 
2“Wuanya yiana na pareta na tau Ihirailu: Mbuu ndàbana na tau na panggàna 
panyaki manula ma-pahanggàmaru, jàka ndia panyaki manda hàmu, jàka 
ndia na ma-jonggaru mameti, lupangu paluhu-maya bàdi welingu la ngia pa-
pamaüngu-na na tau Ihirailu. 
3Lupangu-ma paràha-nja pa-yilangu ka àmbu da pa-iraku-ya na ngia pa-
pamaüngu, na ngia pa-ndàdiku dànggunya na banjaru-nggu,” wànanya. 
4Ka pahàra-danyaka nuna na pareta paraï da tau Ihirailu, mbuu ndàbada da 
tau tungu nu da-paluhu-ha welingu la ngia pa-pamaüngu-da. 

Na huri himbalu runggi 

5I MIRI nawua-nyaha i Muha 
6da kalaratu yiada nduma tau Ihirailu: Jàka ningu haàtu manda tuturu lai 
MIRI hi nawunda manjala la tau hawiangu, 



378 

 

 
Na Huratu Matua 

© 1995, Indonesian Bible Society. 
 

 
 

 

 

 

7napeka-maka bàdi njalana nuna na tau dàngu ka na-mbayaru ndàba-nyaha 
da himbalu-na la tau pa-parunggi-na pa-bonjangu dua kambulu la hangahu. 
8Na nyuna jàka mbàda meti-naka na tau pa-parunggi-na, tàka hi nda ningui 
kalembi nditaku-na, wuaha lai MIRI-maka bàdi da pa-mbayaru-na, ka nduma 
ratuha. Nuna na himbalu-na, nda natama-a la diha na mbimbi bumbu na 
pawunda wànya na lii podahu njala ndumana nuna na tau na manjala. 
9Nggàra biaha da pawotu tau Ihirailu lai MIRI, na hunggu maraku pa-
panudangu wàna, nduma-mananya duna na ratu na makeiya nuna na hunggu 
maraku. 
10Nggàra biaya na pawotu-na na haàtu tau lai MIRI, nduma wiki-manaha 
duna na tau nuna. Jia-aha jàka nggàraha da pawua-na la haàtu ratu, jiaha 
duda da nduma ratu. 

Na kalaratu na mini lei na ma-kapihi-nya na papaha-na 

11I MIRI na-paràha-nya i Muha 
12-14pawua-ha yiada da kalaratu la tau Ihirailu. Talànga wanguna ningu 
haàtu mini mapàda-nya ba nda na-tuturu-nya papaha-na. Na-kapihi-nya na 
papaha-na hi nda na-tuturu pàku aka na papaha-na lai nyuna dàngu hi 
mbàda pa-iraku bia-naka wikina ba na angungu mini hawiangu. Na nyuna 
ndedi pàku napii hàmunya nuna paraïna na leina, nadu ba nawunda 
kangunduhu-ya nuna paraïna papaha-na; nda ningua hakahii, tàka nda 
patoma pa-haràda-mbunya. Jàka ndia na haàtu mini lei talànga wanguna na-
kapihi-nya na papaha-na bundu nda hiliru-na duna na papaha-na. 
15La madua ngiada nu da matungu nu lupangu-ma na tau nuna nalua 
ngàndiya la ratu na papaha-na. Lupangu nangàndi-mbu hunggu maraku 
pawàngu, nu, hau kilu kanguta uhu nggàndumu. Nuna na kanguta àmbu buri 
dunya mina haitungu jàka ndia àmbu tuu-dunya dupa, nadu ba maraku 
welingu la haàtu mini lei ma-kapihi-ya, dàngu ka jiaya na tanda ba kapihi-
nanya na papaha-na paraïna nu na mini lei. 

16Lupangu-ma na ratu na-paràha-nya nuna na kawini la hangga ngia pawotu 
maraku ka na-ndolaku hangganya i MIRI. 
17Tunaka nu napiti hau maku tana nuna na ratu, hi naburi-nya hakudu wai 
pa-pahinggilu. Hàlaka nu lupangu-ma napiti tana hakudu welingu daa la 
Maüna i MIRI, hi natuya daa la wai. 
18Tunaka nu lupangu-ma ka wàlahu-ya na lunggina na kawini, tàka hi tuya 
la limana na kanguta hunggu maraku ruku kapihi, tàka na ratu nakita 
wikinya na wai paita na maparuu-nya na ràtungu. 
19Hàlaka nu lupangu-ma natiki hau harangu na ratu hi na karaiya na kawini 
ka napajia-ya nu na harangu. Lupangu napanii na ratu, “Jàka ndau njuraku 
nda nanggàna-akau harangu na paparuu-na yiana na wai. 
20Tàka na nyuna jàka mbàda njuraku-muka, 
21màla àruki i MIRI ka natuya pa-ràtungu wàngu na tamumu la honga 
banjaru-mu. Màla àruki i MIRI ka na-pakawinja-ya na pa-kawini wàmu 
dàngu ka na-hapunju na kambumu. 
22Yia na wai na maparuu-nya na ràtungu napa natama la kambumu ka na-
pahapunju-ya dàngu ka na-pakawinja-ya na pa-kawini wàmu,” wànanya. 
Lupangu nahema na kawini, “Jiaya; màla àruki ka tunangga nu i MIRI,” ka 
wàna. 
23Tunaka nu lupangu na-tulihu-ya nu na ràtungu paraïna ratu, ka namangu 
pa-podahu wànya na wai paita. 
24Na ratu na-paràha-nya na kawini paunu-nya na wai paita na maparuu-nya 
na ràtungu. Jàka ununya, na-pawitingu pa-katiu nuna na wai, 
25lupangu-ma napiti-ya nu na kanguta hunggu maraku paraïna na ratu, hi 
na-pajola-nya la hangga-na i MIRI, hàla hi nangàndi-ya la ngia pawotu 
maraku. 

26Hàlaka nu lupangu napiti haupu kanguta ka jiaya na tanda ba pawotu 
ndàba-yaka nuna na kanguta, hi natunu-ya la pinu ngia pawotu maraku. La 
hupu njàpuna na-paunu-nya na wai na kawini. 
27Ngera hama tuna jàka mbàda njuraku-naka nuna na kawini, nuna na wai 
na-pawiti-nya pa-katiu dira matiki; na-hapunju na kambuna dàngu na-
kawinja na pa-kawini wàna. Na tamuna jiaya na pa-ràtungu wàngu la honga 
banjaru-na. 
28Na nyuna ngera hama tuna jàka nda nanjala, nda jia nggàna-ananya 
ràtungu dàngu peku-manapa pa-habolangu anana. 
29-30Tuna nu na kalaratu jàka nawuhu na haàtu mini lei dàngu na-kapihi-nya 
na papaha-na, làbu na-hiliru biaka dàngu hi na-pakajari wikina jàka wàna. 
Nuna na mini lupangu-ma na-paràha-nya na papaha-na pa-ndolaku la 
hanggana i MIRI tàka na ratu lupangu-ma nanunju-ya na kalaratu nuna la 
kawini. 
31Nuna na mini lei namara welingu la njala, na nyuna na papaha-na, jàka 
bundu njalana padua, lupangu-ma naita-ya na injana. 

Diha 6 

Na kalaratu nduma tau ma-roputu wiki 

1I MIRI na-paràha-nya i Muha 
2pawua-njaha yiada da kalaratu la tau Ihirailu. Nimbihu-na na tau mini jàka 
ndia na kawini na ma-paràkingu panjadi tau ma-roputu wikina dàngu la pa-
panuda-nya na lurina ndumana i MIRI ka tau ma-roputu wiki-nanya, 
3-4nda ukua pa-unungu angguru dàngu pa-unungu pa-maüku wàngu. Nda 
ukua nyuna pa-unungu pa-maüku wàngu nggàra bia na pa-pandoi welingu 
la wua angguru, jàka ndia wua ai hawiangu. Nda ukua nyuna pangangu wua 
angguru mabidi jàka ndia mamàdu-kai, jàka ndia nggàra biaya na ma-
welingu la pingi angguru; ka wua dalu-nanya ka kapunju-nanyakai àmbu 
nangangu-du. 

5Ba hanii-manapa la paràkingu-na àmbu na kàtahu-duya na lunggina jàka 
ndia àmbu na-kikiru-du. La ngalana nu lupangu-ma napuli-nya pamalai na 
lunggina dàngu ruu njerina. Napaka-manyapa paràkingu-na lundu na-
nggànapu na rehi panuda-nanya na lurina ndumana i MIRI. 
6-7Na lunggina jiaya na tanda ba pa-panudangu ndumana i Alaya. La ngala 
pawàngu-yapa na-paràkingu-na àmbu na-pairaku-du wikina; àmbu na-
lihingu-du mameti, jiapa-kai ka meti ama-nanya, inana, jàka ndia meti angu 
dedi-nanya. 
8La ngalana patau ma-roputu wikiya, tau pa-panudangu ndumana i MIRI-
maya duna. 
9Jàka jia iraku biana na lunggina nu na haàtu tau, ma-roputu wikina na 
pambàda panudangu wàngu rukuna ba ninya la lihi haàtu tau na mameti 
harabàndangu, lupangu-ma na nedingu pihu mbua lodu mandaina; hàlaka 
nu lupangu-ma na-kikiru lunggina dàngu ruu njerina, hina duka hi naili. 
10La lodu la pawalu wàna lupangu-ma nangàndi dua ngiu kulundiha jàka 
ndia mbàrakai la ratu la pindu Maüna i MIRI. 
11Na ma-hawurungu na heu lupangu-ma nahunggu maraku wànya paraïna 
na ratu nduma kameti maraku jàmangu njala, tàka na heui nduma kameti 
maraku patunu ka payila wànya na iraku-na. La lodu nunama lupangu nahili 
panuda wànya i MIRI na ruu lunggina 
12dàngu ka na-pabidi-ya na-pamàjangu-na wikina ba tau ma-roputu wikiya 
nyuna. Na rehi na mbàda làpahu nda padiha-ayapa ba mbàda iraku dunaka. 
Lupangu-ma na wotu hunggu maraku heu ana mbimbi mahau ndauna ka 
kameti maraku hilu runggiya. 
13Jàka na-lundungu-ka na paràkingu-na na haàtu tau na ma-roputu wikina 
lupangu-ma nawunda-ya na lii tungu yia. Lupangu-ma lua ngàndiya na tau 
nuna la pindu Maüna i MIRI 
14ba dàngu ngàndina lai MIRI tailu ngiu banda manda ningu nyurangu: heu 
ana mbimbi bumbu mahau ndauna nduma kameti maraku patunu, heu ana 

mbimbi bai mahau ndauna nduma kameti maraku jàmangu njala, dàngu heu 
mbimbi bumbu nduma kameti maraku papeku. 
15Lupangu-mbu nawotu hau mbola roti pa-pandoi dàngu nda patai wolungu, 
nu da roti kabunggulu pa-pandoi welingu la kanguta pa-haürungu mina 
haitungu, dàngu kanguta manipihu pa-peringu mina haitungu. Hinggilu-da 
nuda lupangu-mbu nawotu hunggu maraku uhu mangejingu dàngu wai 
angguru. 
16Lupangu-ma nangàndi ndàbaha nuda la hanggana i MIRI paraïna ratu, hàla 
hi nawotu-ya na kameti maraku jàmangu njala dàngu na kameti maraku 
patunu. 
17Pa-karia-nja da roti da mahau mbolada, lupangu-ma nawotu-ya lai MIRI, 
na mbimbi bumbu ka kameti maraku papeku-ya. Dàngumbu na hunggu 
maraku mangejingu dàngu na hunggu maraku pa-unungu lupangu-ma 
nawotu-ha lai MIRI. 
18Nu na tau na ma-roputu wikina lupangu-ma na kikiru-ya na lunggina la 
pindu Maüna i MIRI, hi natuya daa la epi ba talànga tunuya nu na kameti 
maraku papeku. 
19Hàlaka nu jàka hàlaka pa-manahu-ya na wihi mangilu-na na mbimbi 
bumbu, lupangu na pitiya ratu, ka natuya la limana na tau na ma-roputu 
wikina, paangu-nya hau roti, kabunggulu dàngu hau kanguta manipihu 
welingu nu la mbola. 
20Hàla lupangu-ma na ratu na-pajola-nya nu na hunggu maraku pangangu 
ka pa-panudangu lai MIRI-ya; yiana hangia ma-matua nduma ratuya, 
pabonja wànya na kakauna dàngu na winju mbimbi bumbu nduma ratu 
nunjuya na kalaratu. Hàlaka nu hina duka hi pekuna pa-unungu wai angguru 
nuna na tau na ma-roputu wikina. 
21Tuna nuduka na kalaratu manggàna-ya na tau na ma-roputu wikina; na 
nyuna jàka ningu haàtu tau ma-roputu wikina manjanji hunggu maraku 

marihi welingu la kalara - kalaratu paràkingu-na lupangu na-pahàra padeni-
manya bàdi nu na panjanji-na. 

Na kanyuru patiki ratu 

22I MIRI na-paràha-nya i Muha 
23ka patàka-nya i Harungu dàngu da anana, jàka da pa-kanyuru-nya na 
banjaru Ihirailu lupangu ka tuna yia bàdi na patiki-da: 
24I MIRI ka na-pakanyuru àrunggai dàngu ka narada àrunggai. 
25I MIRI ka nahàmu àrunggai eti dàngu ka namàja àrunggai eti. 
26I MIRI ka nambuha àrunggai dàngu ka nawua àrunggai peku. 
27Dàngu napanii i MIRI, “Jàka da tikiya na tamunggu ka pa-kanyuru wànya 
na banjaru Ihirailu ku-pakanyuru-maha duku nyuda,” wàna. 

Diha 7 

Da hunggu maraku-da da liku uru 

1Ba na-palundu-nyaka na pahada-nanya na Maüna i MIRI nyuna i Muha, na-
katua-ya na Maü dàngu da pamàtu wàna ba nawàngu padoha wànja mina lii 
mbuu ndàbada. Tunanya numbu na ngia pawotu maraku dàngu mbuu 
ndàbada da pamàtu wàna. 
2Hàla, ba hapajia-ha da ngora Ihirailu, nu ba hapajia-ha da liku uruda da 
kabihu-da ma-hanobaku-ya na ngera palaku-ya na diha, 
3dawotu hungguda nomu mbua karobaku dàngu hakambulu dua ngiu hapi 
lai MIRI: nimbihu tau madua liku uru dahunggu wàngu hau karobaku dàngu 
heu hapi haàtu - haàtu. Ba dahàla ka nu pawotu-ha, 
4napanii i MIRI lai Muha, 
5“Keihawa nuda da hunggu ka ngàndi wànya na Maünggu; pakata-nja nuda 
la tau Lewi pa-namatu-nya na wai ngerada nyuda,” wàna. 
6Hàla, hi nawua-ha i Muha nuda da karobaku dàngu da hapi la tau Lewi. 
7Da dàmbu karobaku dàngu da patu ngiu hapi nawua-ha la tau Nggerihongu, 

8da patu mbua karobaku dàngu da walu ngiu hapi la tau Marari-naha, pa-
namatu-nya na paràma pa-palaku-da la kapipi-naha i Itamàru, anana i Ratu 
Harungu. 
9Tàka da tau Kehàtu nda da-ngalangu-a karobaku jàka ndia hapikai welingu 
lai Muha, nadu da banda da malanja ma-matua da pa-tanara-da nyuda ba 
lupangu-ma dawàngu paduku-ha. 
10Dangàndi ndàbambu hunggu maraku ba hapajia-ha da ma-pangora ka 
mbabu wànya na lii katua-ya na ngia pawotu maraku. Ba dawai rehingu-ka 
pangàndi-ha da hungguda la hangga ngia pawotu maraku, 
11i MIRI napanii-nya i Muha, “Paniinja nyuda, nimbihu lodu la dalu 
hakambulu dàmbu lodu, haàtu welingu la hongada da liku uru, lupangu-ma 
nawotu hungguna ndumana ba katua-ya na ngia pawotu maraku,” wàna. 
12-83Nimbihu-da dangàndi-ha da hunggu maraku-da tuna yia na-pandàkingu-
da: 

 

Lodu Kabihu Liku Uru 

1 Yahunda i Nahahungu anana i Aminandàpu 

2 Ihakàru i Netaneyilu anana i Huaru 

3 Hembulungu i Eliapu anana i Helungu 

4 Rumbingu i Elihuru anana i Handiuru 

5 Hamiungu i Halumialu anana i Hurihandai 

6 Nggàtu i Eliyahàpu anana i Rehuilu 

7 Epuraïmu i Elihama anana i Amihutu 

8 Manahi i Nggamalialu anana i Pandahuru 

9 Mbanyamingu i Ambindàngu anana i Nggindioni 

10 Ndàngu i Ahiyehiru anana i Amihandai 

11 Ahiaru i Panggialu anana i Okuràngu 

12 Nàputali i Ahira anana i Enàngu. 

 Da hunggu maraku nimbihu-da da-pahama: hau kaba julangu àmahu bara 
ma 1,5 kilu mbotuna, dàngu hau tobu robu àmahu bara ma 800 nggaràmu 
mbotuna, pa-namatungu la timbangu pakàli wàngu la Maüna i MIRI. Da 
kanaingu da madàmbu-da nuda da pinuha kanguta pa-haürungu lonahu ka 
hunggu maraku mangejingu-ha. Na-pangalangu-na hau kaba julangu àmahu 
rara ma 110 nggaràmu mbotuna pa-paihingu dupa; heu kamboka hapi mini, 
heu mbimbi bumbu dàngu heu ana mbimbi mahau ndauna ka kameti maraku 
patunu-ha, dàngumbu heu kamàmbi bumbu ka kameti maraku jàmangu 
njalaya; dua ngiu hapi, lima ngiu mbimbi bumbu, lima ngiu kamàmbi bumbu 
dàngu lima ngiu ana mbimbi mahau ndauda ka kameti maraku papeku-ha. 
84-88Da hunggu maraku da pangàndi-da da liku uru ba hakambulu madua-ha 
ka katua wànya nu na ngia pawotu maraku na danguda nggubulu-da: – 
hakambulu dàmbu kaba julangu àmahu bara dàngu hakambulu dàmbu tobu 
robu àmahu bara, nggubulu-da 27,6 kilu mbotuda – hakambulu dàmbu kaba 
julangu àmahu rara nggubulu-da 1,32 kilu mbotuda, dambinunja dupa – 
hakambulu dua ngiu hapi mini, hakambulu dua ngiu mbimbi bumbu, dàngu 
hakambulu dua ngiu ana mbimbi mahau ndauda, papohu-nja da hunggu 
maraku mangejingu da pa-màtu wàda ka hunggu maraku patunu-ha – 
hakambulu dua ngiu kamàmbi ka kameti maraku jàmangu njalaha – dua 

kambulu patu hapi mini, nomu kambulu mbimbi bumbu, nomu kambulu 
kamàmbi, nomu kambulu ana mbimbi mahau ndauda, ka kameti maraku 
papeku-ha. 
89Handàka tama - handàka tamana i Muha la Maüna i MIRI papanii dànya i 
MIRI, narongu-ya na talia liina i MIRI ba napanii dànya nyuna welingu la 
pinu ndàbi Pàti Pa-ràndingu la njongada da madua-da nu da patau awangu. 

Diha 8 

Na pawàngu ba pakàna-nja da palita 

1I MIRI napanii-nya i Muha, 
2“Paniinya i Harungu, jàka na-pakàna-nja da pihu mbua palita nu la tandai 
palita lupangu-ma na-pakàna-nja ka peku handaraku ninguna la hangga 
tandai palita,” wànanya. 
3Ka pahàra-nanyaka i Harungu nu na pareta-na i MIRI. Ba na-pakàna-nja 
nuda da palita na-paora-nja la hangga tandai palita. 
4Nuna na pangia palita lundu la kapuka-na dàngu da wàla ai pa-manandangu 
wàna pa-pandoi welingu la àmahu rara patuku-ha, pa-namatu-nya na hada 
pa-paita-nanya i Muha paraïna i MIRI. 

Ba wotuha da tau Lewi 

5I MIRI napanii-nya i Muha, 
6“Kahika-ha da tau Lewi welingu la tau Ihirailu hawiangu dàngu pahàra-
nyawa na lii hawari lai nyuda 
7ba tuna yia na pawàngu: paiharu-nja wai pa-pahinggilu nduma lii hawari 
dàngu paràha-nja ka da kikiru ndàbaha da ihida dàngu ka dabaha-ha da 
pakida. Ba wàngu patuda nu hi daili. 
8Hàla, paràha-nja papiti heu kamboka hapi mini dàngu hunggu maraku 
mangejingu, ma-welingu la kanguta pa-haürungu lonahu. Tàka nyumu 
dumu, lupangu-ma upiti hili heui kamboka hapi mini nduma kameti maraku 
jàmangu njala. 

9Tunaka nu pauhi-nya nggubuluna na banjaru Ihirailu dàngu paràha-nja da 
tau Lewi pa-ndolaku la hangga Maünggu. 
10Lupangu-ma da-padambakungu limada na banjaru Ihirailu la pinu katiku-
da da tau Lewi, 
11hàla, lupangu-ma nawotu-nggaha da tau Lewi paraïna i Harungu ka 
hunggu maraku pa-panuda-dangga Nyunggaha paraï da tau Ihirailu, ka peku 
paloku-danya na paràma-nggu Nyungga. 
12Hàla, lupangu-ma dapadambakungu limada da tau Lewi la pinu katiku-da 
nuda da dua ngiu hapi mini; na heu lupangu-ma pawotu-ya ka kameti 
maraku jàmangu njalaya, tàka na heui ka kameti maraku patunu-ya. Wànya 
na lii nuna pa-hawari-haka da tau Lewi. 
13Pa-hinggilu-hawa da tau Lewi ka ndumanggu Nyunggaha dàngu paràha-
nja nyuda ka da-tangara lai Harungu dàngu da anana. 
14Tuna nu bàdi na pawàngu bai kahika-ha da tau Lewi welingu la tau Ihirailu 
hawiangu, ka mangunggu Nyunggaha. 
15Bau hàlaka pa-paloku-ya na lii huharungu tau Lewi, ninguka hàkuda 
paràma la Maünggu Nyungga. 
16Mbàda panjadi-ngguhaka nyuda ka dahilu-ha mbuu ndàbada da mini 
kawunga ana Ihirailu; nu ba tuna jia-haka nyuda da pa-panuda-ngga 
Nyungga. 
17Ba ku-pameti-ha mbuu ndàbada da kawunga ana la Mehiru, da kawunga 
ana la nimbihu kuru uma Ihirailu dàngu nimbihu-da da banda da ma-
kawunga dedi mbàda panjadi-ngguhaka mangu pa-pahinggilu-nggu. 
18Nàhu ka ningu hiluda da kawunga ana Ihirailu mbuu ndàbada, kupiti-ha 
da tau Lewi, 
19tàka da tau Lewi ku-pakata-nja lai Harungu dàngu da anana, ka da pawai 
ngaba nduma tau Ihirailu la Maünggu. Dàngumbu ka da-kamahingu jàmangu 

njala nduma banjaru Ihirailu ka àmbu nanggàna-ha tàparu jàka lalu lihi-
danya na pangia matua,” wàna. 
20Tuna nuduka i Muha, i Harungu dàngu nggubulu-na na banjaru Ihirailu hi 
dawotu-ha lai MIRI da tau Lewi, hama tuna na pareta-na i MIRI lai Muha. 
21Ka-hawari-danyaka wikida da tau Lewi dàngu hi dabaha-ha da pakida, hàla 
ka wotu-nahaka nyuda i Harungu ka pawua panudangu lai MIRI-ha. Na-
paloku-mbuya na lii hawari-ha nyuda. 
22Da-pahàra ndàbanja paraï tau Ihirailu mbuu ndàba da pareta-na i MIRI lai 
Muha da manggàna-ha da tau Lewi. Nu ba tuna ninguka ngabada da tau Lewi 
paràma la Maüna i MIRI la kapipi-daha paraï da i Harungu dàngu da anana. 
23I MIRI napanii-nya i Muha, 
24“Nimbihu-na na tau Lewi na madua kambulu lima ndaungu lurina dàngu 
na marihi-kai, lupangu-ma na-paloku-ya na wai ngerana la Maünggu, 
25tàka jàka lima kambulu-naka na ndaungu lurina pa-pahàlangu-yaka 
welingu la wai ngerana. 
26La hambeli-na nu pekuna pa-pambapa dànja da tau Lewi hawiangu da 
mapawai ngera la Maünggu, tàka na nyuna nda ningu-apa wai ngerana ma-
padaingu. Tuna nu na-pawàngu ba palara-nya na paràma-da da tau Lewi,” 
wànanya. 

Diha 9 

Na panduangu wàna ba mbabunya na Paha 

1La wulangu hau la ndaungu padàmbu wàna la hambeli dunjaku-danya na 
Mehiru da tau Ihirailu, i MIRI napanii-nya i Muha la maràda telangu Hinai, 
napanii i MIRI, 
2-3“La tànggalu hakambulu patu la wulangu yiana, piti welingu la tama lodu, 
lupangu-ma nambabu-nya na Paha na tau Ihirailu pa-namatu-nya na kalaratu 
na pambàda kawuku,” wàna. 
4Ba tuna paràha-nanyaka na banjaru Ihirailu i Muha pambabu-nya na Paha. 

5Dambabunya la maràda wara Hinai la malingu tànggalu hakambulu patu 
nu la wulangu hau. Mbuu ndàbada da-pahàra padeni-manya hama tuna na 
pareta-na i MIRI lai Muha. 
6Na nyuna ningu la hongada nyuda ba mapira-ha da ma-iraku, rukuna ba da-
jonggaru mameti, tàka hi nda pekuda la lodu nu pambabu-nya na Paha. Ka 
lua-danyaka la hanggada i Muha dàngu i Harungu 
7hi dapanii, “Nyuma yia ma-iraku ba mbàda jonggaru-maka mameti. Ka 
nggikina hi lupangu kahika kama nyuma hi nda peku wotuma kameti 
maraku lai MIRI dàngu da angu dedima?” wàda. 
8Nahema i Muha, “Nedingu kàdi lundu ku-ngalangu lii kaloka welingu lai 
MIRI,” wànanja. 
9I MIRI na-paràha-nya i Muha 
10papanii-nya na banjaru Ihirailu, “Jàka ningu ma-iraku la hongami jàka ndia 
la ana umbuku-mi rukuna ba na-jonggaru mameti jàka ndia maningu ngia 
palua-na la mamarau, tàka lupangu-mai duna nyuna na mbabunya na Paha 
ndumana i MIRI. 
11Na nyuna na mbabu nu lupangu-ma la hili hau wulangu ma-malamiri, nu 
la rudungu tànggalu hakambulu patu la wulangu padàmbu wàna. Mbabu-
nyawa na lodu nuna bai wàngu pangangu mbimbi Paha dàngu roti nda patai 
wolungu dàngu wai rii ma-paita. 
12Àmbu nggàradu pabiimi welingu la pangangu nu lundu la mbaruna 
haromu, dàngu àmbu jia hapungu-mbu rii kawudu papata welingu la rii 
banda pahunggu maraku-ngga Nyungga. Mbabu-nyawa nu na Paha pa-
namatu-nya na kalaratu-na mbuu ndàbada. 
13Na nyuna na tau na manda iraku dàngu nda ningumbu ngia palua-na, tàka 
hi nda nambabu bianyai na Paha, nda kureki-ayapa ba haàtu ma-welingu la 
banjaru-nggunya, rukuna ba nda na wotungga kameti maraku la rehi pa-
kawuku. Lupangu-ma na tau nuna na-handepa-ya na injana ruku njalana. 

14Jàka na-mbuhangu pambabu-nya na Paha na haàtu tau nàmu na ma-
ngiangu la hongami, lupangu-ma nambabu-nya pa-namatu-nya mbuu 
ndàbada da kangguti kalaratu-na. Nuna na uku nanggàna ndàbaya na tau, 
ka tau Ihirailu-ya ka tau namu-yakai,” wàna. 

Na karumangu na ma-handaraku 
(Lu. 40:34-38) 

15-16La lodu pahada-nya na Maüna i MIRI, puru-nanyaka na karumangu pa-
pandàda-nya nu na Maü. La rudungu lundu la mbaru hama epiya ba itaya na 
karumangu. 
17Handàka dita - handàka ditana nu na karumangu, nyànggaru-danyaka 
maüda da tau Ihirailu hi da-hadangu palaku. Tàka la ngia papuru-na nu na 
karumangu, lai numbuha da hili pa-hadangu maüda. 
18La hupu liina i MIRI da-nyànggaru maüda da banjaru Ihirailu dàngu la 
hupu liina i MIRI-mbu ba dahili pahada-nja. Ba ngala ninyapa nu na 
karumangu la dita Maüna i MIRI, pa-engangu-madanya lai nu. 
19Jàka namandai na karumangu la ditana nuna na Maü, da-karàdaku-ma la 
pawàna i MIRI hi nda dalaku welingu lai nu. 
20Na nyuna talànga handàka-na ana pira mbua lodu-ana nuna na karumangu 
pa-padaingu la ditana nuna na Maü. Jiapa ka nda nggi - nggiki-nakai jiaya 
na hupu liina i MIRI na matàpu-ya na ndàdiku-da la hau pangia hamangui 
na hadangu-da palaku. 
21Talànga handàka-na piti welingu la kalitu lundu mbarua ba na-padaingu 
nuna na karumangu, tàka jàka ditangu wàna-kika na karumangu la mbaru, 
laku-madanyai duda nyuda. Pirangu bia ba nadita na karumangu, ka loduya 
ka rudungu-yakai, laku-madanya. 
22Ba ngala ninyapa nu na karumangu la dita Maüna i MIRI, ka dàmbu loduna, 
hau wulana, hau ndauna, jàka ndia na rihi kai, tuna numai mandaina na pa-
engangu-da lai nu. Jàka nadita-ka na karumangu, hina-duka hi dalaku. 

23Na-padaingu-da la hau pangia dàngu na lakuda la hili hau pangiai, pa-
namatungu-danya la hupu liina i MIRI-ma, na pawua-na la ngaruna i Muha. 

Diha 10 

Da taropitu àmahu bara 

1I MIRI napanii-nya i Muha, 
2“Pandoi-wa dàmbu taropitu welingu la àmahu bara patuku, ka paau wànya 
na rayatu pa-pauhi jàka ndiakai ka paràha wànya palaku. 
3Jàka handàka pamalai-ha nu ba dambuda, na ihina, na banjaru mbuu 
ndàbana lupangu-ma na pauhi la winggiru-na na pindu Maünggu. 
4Na nyuna jàka hau-ana na pa-palingu, hapajia-ha da ma-pangora-a da ma-
pauhi la winggiru-mu nyumu. 
5Jàka palingu pakaba - babaya na tandana nuna, da kabihu da ma-pamaüngu 
la pahunga lodu lupangu-ma dalaku. 
6Jàka palingu pakaba - babaya la pandua wundangu wàna, da kabihu la 
mbara luru lupangu-ma dalaku. Ba tuna, na lingu makaba - baba na ihina 
lupangu-ma nalaku na banjaru, 
7jàka na lingu pa-malaingu na ihina lupangu-ma na-pauhi na banjaru. 
8Da mapini-ha da taropitu lupangu-ma ba hapajia-ha da ratu, da anana i 
Harungu. Nunaya na kalaratu na panunju-mami bàdi lundu nu - nu. 
9Tàka jàka pabera-minya la tanami la pa-padàdu-nya na tanami welingu la 
nàhaku-nanya muhu, palingu-ha nuda da taropitu. Napa Nyungga duku MIRI 
Alami, kundula-kai dàngu ku-pamara-kai welingu la muhumi. 
10Hamangui la lo - lodu mbàha etimi nu la re - remi Wulangu Bidi dàngu la 
mba - mbabu hawiangu-mi, lupangu ihapii-maha nuda da taropitu la rehi 
wotumi kameti maraku patunu dàngu kameti maraku papeku lai Nyungga. 
Napa duku Nyungga kundula-kai nyimi. Nyunggama MIRI Alami,” wàna. 

Ba da-hadangu palaku da tau Ihirailu 

11La ndaungu padàmbu wàna la hambeli dunjaku-danya na Mehiru na 
banjaru Ihirailu, la tànggalu dua kambulu la wulangu dàmbu, dita-nanyaka 
na karumangu welingu la Maüna i MIRI. 
12Ka hadangu-danyaka palaku ba da-pandutungu da tau Ihirailu ba da-
dunjaku-nya na maràda telangu Hinai, tàka na karumangu hi na-padaingu 
ba natàka-ka la maràda telangu Paràngu. 
13Nunaya na kawunga hadangu-da palaku nyuda la hupu liina i MIRI la 
ngaruna i Muha. 
14Nalaku mangilu na pamba na makiri-ya na penji juru Yahunda, ba 
dapamba pandutu pamba: i Nahahungu anana i Aminandàpu na-kapipi-ya 
na ndalaru kabihu Yahunda, 
15i Netaneyilu anana i Huaru na kapipi-ya na ndalaru kabihu Ihakàru, 
16tàka i Eliapu anana i Helungu na kapipi-ya na ndalaru kabihu Hembulungu. 
17Hàla, hi nyànggaru-ya na Maüna i MIRI, ka hadangu-danyaka palaku da 
kalibaru Nggerihongu dàngu Marari da maduku-ya nuna na Maü. 
18Tunaka nu da-pandutungu da pamba da malaku kiriya na penji juru 
Rumbingu, ba dapamba pandutu pamba: i Elihuru anana i Handiuru na-
kapipi-ya na ndalaru kabihu Rumbingu. 
19I Halumialu anana i Hurihandai na-kapipi-ya na ndalaru kabihu Hamiungu, 
20tàka i Eliyahàpu anana i Rehuilu na kapipi-ya na ndalaru kabihu Nggàtu. 
21Hàlaka nu hi da-pandutungu da tau Kehàtu da maduku-ha da banda da 
malanja ma-matua. Tàkangu ba wàda la ngia pa-pamaüngu ma-pandàkingu, 
mbàda hàlaka pahili pahada-nya na Maüna i MIRI. 
22Tunaka nu pa-ndutungu-danyaka da pamba da makiri-ya na penji juru 
kabihu Epuraïmu, ba dapamba pandutu pamba: i Elihama anana i Amihutu 
na-kapipi-ya na ndalaru kabihu Epuraïmu, 
23i Nggamalialu anana i Pandahuru na kapipi-ya na ndalaru kabihu Manahi, 

24tàka i Ambindàngu anana i Nggindioni na kapipi-ya na ndalaru kabihu 
Mbanyamingu. 
25La malamiri dehi hadangu-danyaka da pamba da-makiri-ya na penji juru 
kabihu Ndàngu. Jiaha nyuda-maka yiada da mamangga rimanya na hupu 
dehina mbuu ndàbana na juru. Dapamba pandutu pamba ba dalaku: i 
Ahiyehiru anana i Amihandai na-kapipi-ya na ndalaru kabihu Ndàngu. 
26I Panggialu anana i Okuràngu na kapipi-ya na ndalaru kabihu Ahiaru, 
27tàka i Ahira anana i Enàngu na kapipi-ya na ndalaru kabihu Nàputali. 
28Tuna nuduka na pandàki - pandàkingu-da ba da-pandalarungu, pamba 
pandutu pamba handàka - handàka hadangu-na na tau Ihirailu ba na-lelingu. 
29I Muha napanii-nya na yerana, i Hombàpu anana i Rehuilu tau Mindiangu, 
“Nyuma duma nàhu laku-manya la pangia papanii-na i MIRI, napa kuwua-
nggainya ba wàna. Mbàda njanji-nanyaka mahàmu i MIRI na Ihirailu. Ba 
tuna tundu nggamawa nyuma, napa duma nyuma mahàmu-nggau nyumu,” 
wànanya. 
30Nahema i Hombàpu, “Malangu-kimuka, na nyuna, rinjungu-manggunya 
duku pabeli la tana la paraingu-nggu,” wàna. 
31“Ai, àmbu dunjaku maràda-ki-nggama,” wàna i Muha, “peku paita-mu-
nggama ànda ngia palii, nadu bau pinya nyumu jàka nggi ta-pahadangu 
ningu maü la maràda telangu. 
32Jàkau tundu-nggama nyuma, mbuu ndàba na mahàmu na pawunda-na-
nggama nyuma i MIRI, tuna numai duma nyuma na pawunda-ma lai 
nyumu,” wànanya. 

Ba na-hadangu palaku na banjaru Ihirailu 

33Ba da-dunjaku-nyaka na Hinai na banjaru Ihirailu, nu na palindi pangia-na 
i MIRI, laku-danyaka tailu mbua lodu mandaina. Na mangilu mànu-manja 
Pàti Pa-ràndingu-na i MIRI ka jàngapu pangia ngia pa-pahadangu-da maü. 

34Ba da-hadangu-ka palaku welingu la ngia pa-pamaüngu, ni mànu-manya la 
lodu na karumangu-na i MIRI la ditada nyuda. 
35Handàka hada - handàka hadangu ka ngàndiya na Pàti Pa-ràndingu ba 
wàdaka, napanii i Muha, “Hadangu-wa ou MIRI, paiha pa-tanyala-njawa da 
muhumu ka dapalai da tau ma-karaü-nggau eti,” wàna. 
36Hamangui handàka pànja - handàka pànjangu-na na Pàti Pa-ràndingu, 
napanii i Muha, “Beliwa, ou MIRI, yia la riu rata kuru uma Ihirailu,” wàna. 

Diha 11 

Na pangia na ma-tamungu Tambera 

1La hau na lodu pakiringu-nanyaka na banjaru papeka ura dedida lai MIRI, 
rukuna na harui handuka-da. Ba narongu-yaka nu na pekada uru dedi, ka 
mbeni-nanyaka i MIRI hi na-patàka-nja epi. Ka làmbatu-nanyaka na epi la 
hongada hi na-pakehi-ha hawiangu da ngia pa-pamaüngu. 
2Ka kala - ladaku-danyaka da tau pakarai pa-ndulangu lai Muha. Hi na-
hamayangu i Muha lai MIRI, ka mbàda-nanyaka na epi. 
3Rukuna nuna na matumbu, Tambera, wàda-nyaka na pangia lai nu, ba lai 
nudu na-kandulangu ningu na epina i MIRI la hongada nyuda. 

Ba napindi tau pihu kambulu liku uru i Muha 

4Nu ba dalaku da tau Ihirailu ningumbu tau hangàdangu ma-kikungu. Nyuda 
nu dira mangàbangu-ha pangangu tolungu, tàka da tau Ihirailu pakiringu-
mbudanyai duda papeka ura dedi. “Ai kaningu làti tolungu ndumanda! wàda 
ba dapanii. 
5Tanamu biahaka da iyangu pangaa juanda la Mehiru ba nda pajàra-a pakei, 
da kariri, da kariri jawa, da bawa raungu, da bawa rara dàngu da bawa 
kawaü! 
6Tàka nàhu tawàngu pa-maluputu biaka. Nda nggàra-mapa pangaa haunda 
hinggilu-da da màna-maaka da paita-nda,” wàda. 
7Nuda da màna hama tuna wua dalu ma-màraku-ha da bara kakomba. 

8-9Nuda da màna da puru pa-kariangu wai hamburungu la rudungu la ngia 
pa-pamaüngu. La mba - mbaru njadangu-danyaka da tau palua pa-pauhi-nja, 
hi danggihu-ha jàka ndia dawàngu pabai pa-kanguta-nja, hàlaka nu hi da-
pandoi-ha panjadi roti kawori ma-mbelaru. Hama roti pa-handara pa-
korungu mina haitungu-ha ba pàdanja. 
10Narongu-ha ba mbu - mbunguda da tau Ihirailu i Muha ba dawàngu pa-
ndolaku kangu - nguhuru la hangga maüda. Ka mbumbaru-nanyaka na 
hànggana i MIRI hi na-hawina i Muha. 
11Ka panii-nanyaka nyuna lai MIRI, “Ka nggikina MIRI hi tuna yia na-
pahanduka-mungga? Nda mbuha-mungga ihu nyungga? Ka nggikina MIRI 
hiu pa-hanobaku ndàba-nggaha da tau yiada? 
12Ka nyunggaka nu maworu ihinja jàka ndia ma-paana-nja? Ka nggikina hiu 
karaika panjadi hama tuna nganggu ina ma-kalunggu anakeda kuduka, hi 
lupangu-maika bàdi ku-kabida mànunja nàhu la ànda ngarangia ma-
hanggangu la tana panjanji-munja da boku la mangilu-da? 
13Tàngaru-ha nutakungu-madanya pa-kareji pakarai tolungu. Ka ngginika 
bàdi kuhimbu ninja tolungu nduma ndàbada da tau yiada? 
14Nda kumàka-a pa-hanobaku mehaya yiana na manda najaru; lalu làmburu-
mana mbotuna nuna lai nyungga! 
15Jàka tu pangala-màmungga nu napa MIRI, mila àru-kingga eti; rihi hàmupa 
kau pameti parengga biangga, ka àmbu kuhili pàdanya yiana na mayila,” 
wana. 
16Ka panii-naka i MIRI lai Muha, “Pa-uhingu-wa pihu kambulu ama bokulu 
da pa-kataku ba liku uru banjaru-maha. Karia-njawa lai Nyungga daa la 
Maünggu ka mangu pa-paràha-nja pa-ndolaku lai nu la peramu nyumu. 
17Napa Nyungga kupuru papanii dànggau nyumu lai nu, dàngu hawiangu na 
kuaha na pambàda wua-nggunggau nyumu, hi kuwua-nja nyuda napa. Nu ka 
ngalangu-danyaka nyuda pa-pambapa dànggau nyumu pa-hanobaku-ya 
yiana na banjaru, dàngu ka àmbu didi mehakau ma-hanobaku-ya. 

18Nàhu panii-yawa yiana la banjaru yiana: Paili-wa wikimi ndumana 
haromu; napa nyimi ingangu tolungu. Mbàda rongu-nanyaka i MIRI na 
padudurungu-mi dàngu na pekami ura dedi, bai mangàbangu pangangu 
tolungu, dàngu ba narihi hàmupa na ngerami la Mehiru. Nàhu ka wuanja 
tolungu wàna-nggaika i MIRI, tàka peku-mika la panganya. 
19Napa inganya nda wàngu pahau dàmbu lodu bia, jàka ndia lima jàka ndia 
hakambulu, jàka ndia nda wàngu padua kambulu lodu-mbuana, 
20tàka hau wula titapu mandaina bai nganya napa, hi lundu ihidu wànya 
dàngu imuta wànya. Hi kiri njadina nuna napa, rukuna ba mbàda tulaku-
minyaka i MIRI na maninya la pahiku-mi. Dàngumbu ba mbàda hiimika la 
hanggana Nyuna dàngu ba mbàda peka-mika ura dedi ba làpahu dunjaku-
minyaka la Mehiru, wàmunja,” wànanya. 
21Ka panii-naka i Muha lai MIRI, “Tau 600.000-ya yia na pa-kapipi-nggu. 
Nggiki hamana kuwua-nja tolungu napa tuda hau wulangu hi jia wàmu bia? 
22Ngginiha nu da hapi dàngu da mbimbi dangu paràka parupu ka pambihu-
ha nyuda? Jia toma-daka mbuu ndàbada da iyangu la tehiku ka wuanja 
nyuda ka dangangu?” wàna. 
23Nahema i MIRI, “Ka ningu nu dirana na mbihanggu? Lu ita-mamunya napa 
jàka na-hàrangu langatàka hi ndia na paninggu!” wànanya. 
24Ka luhu-nanyaka i Muha hi na-patàka-nya nu na banjaru na pambàda panii-
nanya i MIRI. Pauhi-nanjaka da pihu kambulu liku uru i Muha hi na paràha-
nja pa-ndolaku la winggiru-na na Maüna i MIRI. 
25Ka puru-nanyaka i MIRI la unu karumangu hi na panii-dànya i Muha. Ka 
piti-nanyaka hawiangu na kuaha welingu la pambàda wua-nanya i Muha hi 
nawua-nja nyuda da pihu kambulu liku uru. Ba napuru-ka na Ngahuna i MIRI 
lai nyuda, pakiringu-danyaka pawara hama tuna wunangu, na nyuna nda 
damandai-a. 
26Da madua welingu la mapihu kambulu-da nuda da liku uru, i Elindàtu 
dàngu i Mendàtu, da-ndàdiku la ngia pa-pamaüngu, nda dalua karia-anja 

nyuda hawiangu la Maüna i MIRI. La ngia pa-pamaüngu lai nuduka napuru 
ningu na Ngahuna i MIRI lai nyuda, ka wa - wara-danyaka pa-kadua-da hama 
tuna wunangu. 
27Ka luhu-nanyaka ba nawàngu papalai na haàtu bidi mini palua papanii-nya 
i Muha nu na pawunda-da i Elindàtu dàngu i Mendàtu. 
28Tunaka nu i Yuhua anana i Nungu, na mambàda pambapa dànya i Muha 
piti welingu ba bidi miniya, napanii-nya i Muha, “Paràha-nja làti ka da-
pànjangu, Umbu!” wàna. 
29Nahema i Muha, “Ka nggikina hiu tanggu pangàda-nya na ngeranggu 
nyungga? Jiapa kumonu-kinyaipa ka nawua-nya Ngahuna i MIRI mbuu 
ndàbana na banjaru-na, ka na-pawiti-nja nyuda mbuu ndàbada panjadi 
wunangu!” wànanya. 
30Hàla beli-danyaka la ngia pa-pamaüngu i Muha dàngu da mapihu kambulu-
da da liku uru Ihirailu. 

Ba na-patàkangu powa i MIRI 

31Hi jia pa-hapuputu bia-nanya na ngilu welingu la tehiku i MIRI; nuna na 
ngilu nangàndi powa da madira kendaru-ha da hawurungu-da lundu hau 
metiru-ada welingu la tana. Da hawurungu la ngia pa-pamaüngu lundu nda 
pira kilu metiru biana la winggiru-na. 
32Ba tuna, la lodu nu, la rudungu dàngu la lodu haromu-na pangala tilangu 
màdanya payàpa powa da tau. Nimbihu-na na tau wawa-mana-nyaka jàka 
1.000 kilu payàpa-na. Da-yàlaru-nja ka dengi pamàdu-ha nuda da ma-
hawurungu la winggiru ngia pa-pamaüngu. 
33Nu ba jiapa bia-hapa danguda da tolungu ndumana na nganguda, mbeni-
nanyaka nuna na banjaru i MIRI hi na-patàka-nja panyaki pa-nggàbalungu. 
34Ka patamu-danyaka “Reti Tau Malumbangu” na pangia nuna, ba lai nudu 
na ngia patani-nja da tau da mameti paraï pa-malumbangu. 
35Welingu lai nu lelingu-nanyaka la ngabana la Hahirutu nuna na banjaru, 
hi na-pahadangu ngia pa-pamaüngu-na lai nu. 

Diha 12 

Ba hukunya i Miriyàmu 

1Mbàda piti-naka papaha-na haàtu kawini Kuhu i Muha, tàka rukuna nuna 
da-paaka-nya paraï da i Miriyàmu dàngu i Harungu, 
2“Ka mbulungu la ngaruna i Muhama-a nu ba napanii i MIRI? Ka nda la 
ngarunda nyutambu ba napanii?” wàda. Narongu-maya i MIRI nuna na 
paniida. 
3Haàtu tau karàda eti-maya i Muha, narihi ndàbanya pa-karàda eti na ta - 
tauka na maluri la pinu tana yiana. 
4Hi jia panii biana i MIRI lai Muha, i Harungu dàngu i Miriyàmu, “Nyimi pa-
katailu-mi kai lua la Maünggu,” wanànja. Kalua-danyaka lai nu 
5hi napuru-ya i MIRI la tandai karumangu. Na-ndolaku i MIRI la pindu 
Maüna hi napaau-nja i Harungu dàngu i Miriyàmu. Ka hurungu-danyaka 
nyuda pa-kadua-da, 
6hi napanii i MIRI, “Patingi-nyawa na papanii-nggu! Jàka ningu haàtu 
wunangu la pahiku-mi, ku-pawuwangu wikinggu lai nyuda la harii mata, 
dàngu kupanii dànya la manggadipangu. 
7Tàka nda tuna nua dàngu na atanggu i Muha. Nyuna-maka na tau tuturu la 
njonga banjaru-nggu. 
8Jia-duyaka, hi ma-pahangga nggorungu ba kupanii dànya nyuna, wàngu 
ma-lohangu-ma dàngu nda kuwàngu pa-pamaü-anya. Jiapa mbàda ita-
mbuna-nyaka na matanggu! Ka nggikina nyimi hi itoru mbeni pàku pa-
ndubaku-ya i Muha na atanggu?” wànanja. 
9Kanjupu mbeniya i MIRI lai nyuda nu pa-kadua-da, tàka hi nalaku. 
10Ba na-yilangu-ka na karumangu welingu la Maüna i MIRI, ba itaya nggàna-
nanyaka panyaki manula mapahanggàmaru i Miriyàmu; na-pabara 
kambangu na manula-na. Ba nambaili-nyaka i Miriyàmu nyuna i Harungu 
dàngu ba naita-yaka nggàna-nanya panyaki nuna, 

11panii-nanyaka lai Muha, “Màla pa-ndulangu àru umbu, àmbu màta àruki-
nggama ka pa-mayila-kama ruku njala pawunda-ma la ndubama. 
12Àmbu màta àru-kinya nyuna ka hama ana rara madedi metiya ba dàngu 
muhungu-na hawiangu na toluna,” wàna. 
13Ka wara-nanyaka i Muha lai MIRI, “Ou Ala, pahàmu àru-kiya nyuna!” 
wàna. 
14Nahema i MIRI, “Ngera hama tuna jàka na-panganji-yaka amana na 
matana, ka nda pihu mbua lodua bàdi mandaina pa-handepa-ya na pa-makia 
wàngu? Jia ba tuna pamarau-yawa welingu la ngia pa-pamaüngu pihu mbua 
lodu mandaina, hàla hina-duka la hambeli-na nu hi peku tama belina,” wàna. 
15Ka paluhu-danyaka i Miriyàmu welingu la ngia pa-pamaüngu, pihu mbua 
lodu mandaina, dàngu nda na-lelingu-a welingu lai nu na banjaru lundu 
pekuna pabeli i Miriyàmu la ngia pa-pamaüngu. 
16Tunaka nu dunjaku-danyaka na Hahirutu hi da-pamaüngu la maràda 
telangu Paràngu. 

Diha 13 

Da tau hakambulu madua da malua pa-kapilitu 
(Bel. 1:19-33) 

1I MIRI napanii-nya i Muha, 
2“Welingu la nimbihu kabihu Ihirailu palewa-wa haàtu welingu la hongada 
da liku uruda ka dalua pa-kapilitu-ya na tana Kanaàngu na pawua-nggunya 
napa na banjaru Ihirailu,” wàna. 
3-15Pa-namatu-nya na hupu liina i Ala palewa-nahaka nyuda i Muha welingu 
la maràda telangu Paràngu. Mbuu ndàbada da tau nuda liku uru-maha la 
honga tau Ihirailu: 

 

Kabihu Liku Uru 

Rumbingu i Hamua anana i Hakuru 

Hamiungu i Hapàtu anana i Hori 

Yahunda i Kalipu anana i Yapuni 

Ihakàru i Yinggàlu anana i Yuhupu 

Epuraïmu i Hohia anana i Nungu 

Mbanyamingu i Pàluti anana i Rapu 

Hembulungu i Nggandialu anana i Hondi 

Manahi i Nggandi anana i Huhi 

Ndàngu i Amialu anana i Nggamali 

Ahiaru i Heturu anana i Mikayilu 

Nàputali i Nàhambi anana i Wòpuhi 

Nggàtu i Ngguilu anana i Maki. 

 

16Nudaha da ma-kapilitu da papalewa-na i Muha palua pa-kapilitu-ya nuna 
na tana. I Hohia anana i Nungu na-panjilu-nya na tamuna paraïna i Muha, 
Yuhua wànanya. 
17Ba na-paràha-nja palaku paraïna i Muha, na kamahi-nja, “Hanàhu-miwa la 
diana la luruna na tana Kanaàngu, kai mangu pa-pangalangu la ngabana na 
ma-palindingu. 

18Kanuturu-ya jàka nggiki hamana nu na tana, nadangu na mangia-nya hi 
ndia, da-kapingatu nyuda hi ndia. 
19Kanuturu-ya jàka nahàmu nuna na tana jàka ndia, la ndeha ma-tanelaku-
ha da mangia-nya jàka ndia hi la parai - paraingu maningu tindingu-ha. 
20Pamàndu-nja da etimi hamata-ya jàka na-kamboka na tanana dàngu jàka 
nadangu pingi aina lai nu. Àmbi ma-rombangu pangàndi nàmu ana hakudu 
wua ai matumbu lai nu,” wànanja. La rehi nu, kawunga rehi pàpu angguru-
ya. 
21Ka laku-danyaka hu dia nuda da tau hi da-kanuturu-ya na tana piti welingu 
la maràda telangu Njingu mbara luru lundu hanggangu la paraingu Rehupu, 
la lihina na ànda hanggangu la Hamàtu. 
22La kawunga-na dalaku-ha la luruna nuna na tana hi datàka la paraingu 
Hemburungu, ngia pa-ngiangu-da da tau Ahimàngu, Hehai dàngu Tàlumai 
ana umbuku tau Enàku. Pihu mbua ndaungu pa-mangilu wàna ba turaya na 
paraingu Hemburungu welingu la paraingu Huangu la Mehiru. 
23Hàla, tàka-danyaka la lolangu Ehikòlu. Lai nu da-kàtahu halulu wua 
angguru madira mbotuya, hi lupa tau madua ma-malinggi wànya ai. Da 
ngàndimbu wua njalima dàngu wua kapilitu ba nda pirada. 
24Lolangu Ehikòlu wàdanya na pangia lai nu ba da-kàtahu-du lulu wua 
angguru lai nu da tau Ihirailu. 
25Ba patu kambulu lodu-daka mandaina pa-kanuturu-ya nuna na tana, beli-
danyaka nu da tau ma-kapilitu-ya 
26hi da-patàka-nya i Muha, i Harungu dàngu mbuu ndàbana na banjaru 
Ihirailu na ma-pauhi la Kandihu la maràda telangu Paràngu. Da pekaha jàka 
nggàraha da pambàda itada hi da-paitangu-ha da wua ai pangàndi-da. 
27Dapanii-nya i Muha, “Mbàda kanuturu-manyaka nuna na tana, tana 
wuluya dàngu ma-kamboka-ya, yiada-haka da ana hakudu wua angguru 
welingu lai nu. 

28Na nyuna tau àtalu kapàru-ha da mangia-nya nuna na tana. Parai bokulu-
ha da paraingu-da dàngu ningu tindingu kapingatu-da. Dàngumbu, maita-ha 
da tau da ana umbuku tau bokulu jangga lai nu. 
29La luruna nuna na tana da-ngiangu da tau Amaliku; la ngaba ma-palindingu 
da-ngiangu da tau Heti, Yembuhu dàngu Amori; la lihi tehiku padua dàngu 
la hingi-naka na Luku Yorundangu da-ngiangu da tau Kanaàngu,” wàda. 
30Na nyuna na-pamanda-nja paraïna i Kalipu da tau da mapeka ura dedi lai 
Muha, “Lupangu nàhu memangu-ma bàdi ba tahada-nya dàngu ka tawàhi-ya 
nuna na tana, nadu ba natoma-ma na kapingatu-nda la pa-pakàku-ya,” wàna. 
31Na nyuna dapanii da tau da mambàda beli karia-nya i Kalipu, “Ndia-a, nda 
ta-duluku-a la pahada-nja nyuda. Darihi-pa pa-kapingatu da tau mangia-nya 
nuna na tana welingu lai nyuta,” wàda. 
32Ka bobaru-danyaka lii makambàliku la honga tau Ihirailu rukuna na tana 
pambàda kapilitu-da. Dapanii nyuda, “Kanjupu pa-hanggàmaru wàngu-ya 
nuna na tana, jiapa da mangia-nya da hanggàmaru wàmbunya. Da tau paita-
ma lai nu kanjupu jangga tauha. 
33Jiapa maita-mbuha da tau da mahama milimungga-ha, nu da ana umbuku 
tau Enàku. Hama kabala-ma-akama ba makaka wikima, dàngu jiangu-ma ba 
tuna-numbu ba dakaka-kama nyuma,” wàda. 

Diha 14 

Ba dahali ura dedi na banjaru Ihirailu 

1Da-kanjupu-ya na rudungu ba la - ladada da tau Ihirailu ba dahii. 
2Da-hoputu-nya i Muha dàngu i Harungu hi dapanii, “Marihi hàmu-kipa làti 
ka mbàda metinda la Mehiru jàka ndiakai la maràda telangu yiana! Màta ka 
tameti biawa! 
3Nggàra linguna ba na-karia-nda i MIRI nu la tana nuna? Napa nyuta tameti-
du la pabera tàka hi tanawa-nja da papaha dàngu da anada. Narihi hamupa 
làti ka tabeli bia la Mehiru!” wàda. 

4Hi dapanii dàngga anguda, “Màlawa ka tapindi haàtu ma-kapipi-ta ka tabeli 
la Mehiru!” wàda. 
5Ka marubuku-danyaka i Muha dàngu i Harungu la hangga mbutana na 
rayatu. 
6Ka bàriku-dahaka da pakida nyuda i Yuhua anana i Nungu dàngu i Kalipu 
anana i Yapuni nu da tau madua welingu la malua pa-pakapilitu, paraï pa-
handuka. 
7Dapanii-nya mbutana na rayatu, “Na tana palua pa-kanuturu-ma nda ningu 
hama hàmuna. 
8Jàka naora-nda eti i MIRI, napa na-karia-nda lai nu hi nawua-ndanya nyuta 
na tana wulu dàngu na ma-kamboka. 
9Àmbu ndubaku-duya i MIRI, dàngu àmbu mangàdatu-nja da tau da mangia-
nya na tana nuna, nadu ba nawàngu pamuda-ma-a ba ta-pakàku-ha napa. Na 
maopa-nja nyuda mbàda dunjaku-nanjaka, tàka i MIRI naangu-nda nyuta. Ba 
tuna, àmbu mangàdatu-du,” wàda. 
10Mbutana na rayatu da-pangàdungu pa-nàhaku-nja watu ka lundu metida. 
Na nyuna hi jia ita bia-danya na handaraku-na i MIRI ba na-kawudaku la 
dita Maüna. 

Ba na-hamaya-nya tungguna na banjaru i Muha 

11I MIRI napanii-nya i Muha, “Lundu pirangu-mapa da tau yiada ba da 
ndubaku-ka Nyungga? Lundu pirangu-mapa ba nda dabihu pawaika 
Nyungga? Jiapakai ba dira dangu bia-haka da pa-hangàtarungu pawunda-
nggu la hanggada nyuda? 
12Napa ku-patàlaru-ha ba kuwàngu pa-patàkanja hidu pala. Tàka nyumu ku-
panjadi-kau kawunga amana na hau banjaru marihi pa-bokulu dàngu marihi 
pa-kapingatu welingu lai nyuda!” wàna. 
13Tàka i Muha napanii lai MIRI, “Ou MIRI, napa napii-dunya tau Mehiru na 
rukuna nuna! Tàka làti ba wàngu kawaha pàku dumu bau luhu ngàndi-kama 
welingu la Mehiru, 

14dàngu napa dapeka-nja da tau la tana yiana da mbambàda ronguya ba 
Nyumu, MIRI mambàda angu-nggama nyuma. Mbàda rongu-mbudaka nyuda 
ba mbàda pa-wuwangu-muka wikimu lai nyuma bau mangilu-nggama 
nyuma daa la tandai karumangu la lodu, dàngu la tandai epi la rudungu. 
15Jàkau pameti ndàbaya yiana na banjaru-mu, napa dapanii wàngudu da 
banjaru da mambàda ronguya na kawulangu-mu 
16ba ruku nda duluku-dumupa pa-karia-nja la tana na pambàda njanjimu-
nja, tàka hiu pameti-ya na banjaru-mu la maràda telangu. 
17Jia ba tuna, MIRI, ku-kamahi-nggau pa-itangu-ya na mbihamu lai nyuma 
dàngu pahàra-nyawa na pambàda njanjimu. Ba mbàda panii-dumuka, 
18‘Nyungga yia MIRI, nda namuda-a na mbeninggu. Ku-paitangu-ya na 
mbuhanggu dàngu na tuturu-nggu na mabundu làndangu. Kujàma-nya na 
tau na manjala dàngu na ma-ndubaku-ka. Jiapa-kai ba tuna nu da njalada da 
ma-kaweda napa ku-palimba-nja la a - anada dàngu la u - umbuku-da, lundu 
la ndalaru tailu dàngu patu, ba wàmu-duka.’ 
19Nàhu, MIRI, rukuna ba ma-kanjupu pa-aïngu dàngu ma-tuturu-kau la pa-
njanjingu-mu, ku-kamahi-nggau, jàma àru-kinja da njalada da tau yiada 
hama tuna ba mbàda jàma-munja nyuda piti welingu ba da-dunjaku-nya na 
Mehiru,” wàna. 
20Ka hema-nanyaka i MIRI, “Tu biana duna, napa kujàma-nja da njalada 
hama tuna na pakarai-mu. 
21Na nyuna ku-panjanjingu wànya na wikinggu, Nyungga maluri dàngu ma-
hanggubu-nya yiana na pinu tana, 
22ba nda haàtu-a maluri pangalangu welingu la tau yiada la patama-nya na 
tana pambàda njanji-nggunja da boku la mangilu-da. Nadu, ba nda dabihu 
pa-karadaku-ngga Nyungga, dàngu ba da-nutakungu pakama-ngga Nyungga. 
Tàka làti mbàda ita paku-dudanya na handaraku-nggu ba ningga, na panda 
tara, dàngu da pa-hangàtarungu da pawunda-nggu la Mehiru dàngu la 
maràda telangu. 

23Ndia-a! Nda jia tama-adanya nuna na tana. Nda jia haàtu-a welingu lai 
nyuda, da ma-ndubaku-ka Nyungga majia diliya nuna na tana. 
24-25Na nyuna nda tuna nua na atanggu i Kalipu. Nyuna duna pa-daingu 
tuturu-na duku lai Nyungga. Tuna nuduka napa hi ku-karia-nya la tana na 
pambàda njadana. Nàhu tau Kanaàngu dàngu tau Amaliku ma-ndàdiku la 
ma-ndidaru nuna. Tàka napa na ngabana lai nu damangu-nya ana umbuku-
na i Kalipu na atanggu. Haromu lupangu-maka bàdi kai punjilungu pabeli la 
maràda telangu na ma-hanggangu la Njobu wai Akamba,” wàna. 

I MIRI nahuku-nya na banjaru Ihirailu rukuna ba da-hoputu 

26I MIRI napanii-nya i Muha dàngu i Harungu, 
27“Lundu pirangu-mapa bàdi ba da-hoputu yiada da tau akatu pa-katanggaru 
ka Nyungga? Hoda-nggunyaka parongu-ya nahali-da ura dedi. 
28Màta ka tuna yia bàdi bai hemaha nyuda: Napanii i MIRI, ‘Kuhara wànya 
na wikunggu na maluri ba ku-palua-nggai lima napa, pa-namatu-nya na-
pakarai wikimi. Nyungga yia, MIRI mambàda panii. 
29Mbàda hoputu-miki lai Nyungga. Jia ba tuna napa imeti hi da-taneparu da 
metimi la maràda telangu yiana. 
30Hinggilu-da i Kalipu dàngu i Yuhua, nda haàtu-mbupa napa la hongami 
nyimi da marihi welingu la dua kambulu ndaungu lurida matama-nya na 
tana pambàda njanji-nggunggai nyimi. 
31Pa-tanawangu-ha napa da anama wàmi. Na nyuna napa ku-karia-nja la 
tana na pa-tulaku-mi nyimi, hi tana paraingu wiki-danya nuna na tana. 
32Tàka nyimi napa imeti la maràda telangu yiana. 
33Napa patu kambulu ndaungu mandaina ba da-lindingu la maràda telangu 
da anami. Rukuna ba ndai tuturu, napa da mayila da anami, hi lupa nameti 
na ma-malamiri dehi lai nyimi. 
34Patu kambulu ndaungu mandaina, napa bai pàdanya da injada da njalami; 
hau ndaungu nduma nimbihu lodu welingu la patu kambulu lodu na pa-



406 

 

 
Na Huratu Matua 

© 1995, Indonesian Bible Society. 
 

 
 

 

 

 

kanuturu wàminya nuna na tana. Napa ipiinya nggiki-ina na papàda-mi jàka 
ku-ndubaku-kai nyimi! 
35Ku-harangu ba jiangu-ma napa kuwunda-ya nuna lai nyimi, tau akatu ma-
pahamangu la pa-ndubaku-ka Nyungga. La maràda telangu yiana napa imeti 
ningu nyimi mbuu ndàbami. Nyungga yia, MIRI mambàda panii,’ ” wàna. 
36-37Da tau pambàda palewa-na i Muha pa-kanuturu-ya nuna na tana, dabeli 
ngàndi pulungu mànda pa-deningu, hi kiri hoputu wànguda da tau Ihirailu 
lai MIRI. Tuna nuduka nyuda hi nahuku-nja i MIRI hi kiri metida la panyaki. 
38Welingu la tau hakambulu madua da malua pa-kapilitu, didi-aha i Yuhua 
dàngu i Kalipu da ma-padaingu paluri. 

Na kawunga pitingu ba hadanya nuna na tana 
(Bel. 1:41-46) 

39Ba na-patàka-nyaka i Muha la banjaru Ihirailu na papanii-na i MIRI, ka 
ringu langu-nanyaka nuna na banjaru ba dàngu hawina-na. 
40La haromu-na la mbaru hada rudungu, hawa - waritu danyaka nyuda pa-
kandekalu la pinu palindi. Dapanii nyuda, “Deningu-mana ba mbàda njala-
maka. Na nyuna nàhu, ehingu-mama-nyaka palua la pangia na papanii-
nanggama i MIRI wàmaka,” wàda. 
41Na nyuna napanii i Muha, “Ka nggikina dimi nàhu hi imbuhangu 
papangga-ya na hupu liina i MIRI? Nda jia ngalangu-ami! 
42Àmbi luadu! Napa na-pakàku-kai muhumi ba nda nakaria-anggai i MIRI. 
43Bai pa-hanobaku napa dàngu tau Amaliku dàngu da tau Kanaàngu, jiangu-
ma bai meti la pa-hànjalungu. Nda jia karia-ananggai i MIRI ba ndai bihudu 
pa-karadaku-nya Nyuna,” wànanja. 
44Na nyuna datoru mbeni biapa da tau Ihirailu palua la ngabana nu na ma-
palindingu, ka jiapa-kai nda na-tanggihiru welingu la ngia pa-pamaüngu i 
Muha dàngu na Pàti Pa-ràndingu. 

45Tàka da tau Amaliku dàngu da tau Kanaàngu da ma-ngiangu lai nu da-
hànjalu-ha hi da-pakàku-ha da tau Ihirailu tàka hi dayaulu-ha lundu la 
Hòruma. 

Diha 15 

Na kalaratu ruku kameti maraku 

1I MIRI nawua-nyaha i Muha 
2da kalaratu yiada ka lupa da pahàra-nja paraï tau Ihirailu la tana na pawua-
nanja napa i MIRI. 
3Nduma kameti maraku patunu jàka ndia kameti maraku pa-hàrangu wàngu 
paràkingu jàka ndia kameti maraku pambuha eti wiki jàka ndia kameti 
maraku la mba - mbabu da pakàli wàngu, pekuna pawotu lai MIRI: hapi mini, 
mbimbi bumbu, mbimbi jàka ndia kamambi-kai. Na wau hiritu-da nuda da 
kameti maraku naliya na etina i MIRI. 
4-5Jàka nggamu mawotu mbimbi jàka ndia kamàmbi-kai ka kameti maraku 
patunu-ya lai MIRI, lupangu nangàndi-mbu bàdi karia-da nimbihu-da nuda 
da banda, hau kilu kanguta pa-haürungu hau litaru mina haitungu ka hunggu 
maraku mangejingu-ya, dàngu hau litaru wai angguru-mbu. 
6Jàka heu mbimbi bumbuya nu na kameti maraku lupangu-mbu na wotu 
bàdi dàmbu kilu kanguta pa-haürungu hau paradua litaru mina haitungu ka 
hunggu maraku mangejingu-ya, 
7dàngu hau paradua litaru wai angguru. Na wau hiritu-da nuda da hunggu 
maraku naliya na etina i MIRI. 
8Jàka heu hapi miniya nu na pawotu ka kameti maraku patunu-ya jàka ndia 
kameti maraku pa-pahàrangu wàngu paràkingu-ya jàka ndia kameti maraku 
papeku-yakai, 
9lupangu wotumbu bàdi tailu kilu kanguta pa-haürungu dàmbu litaru mina 
haitungu ka hunggu maraku mangejingu-ya, 

10dàngu dàmbu litaru wai angguru. Na wau hiritu-da nuda da hunggu 
maraku naliya na etina i MIRI. 
11Nuda-duhaka da pawotu pa-kariangu dàngu nimbihu heu hapi mini, 
mbimbi bumbu, mbimbi jàka ndia kamàmbi-kai. 
12Jàka narihi welingu la heu banda nu da pawotu, da hunggu maraku 
kanguta, lonahu dàngu da wai angguru lupangu bonja-mbuha bàdi pa-
namatu-nya na lebida. 
13Na ngerana yiana lupangu-ma na-pahàra-nya paraï nimbihu tau Ihirailu ba 
naluma pawotu hunggu maraku. Na wau hiritu-da nuda da hunggu maraku 
naliya na etina i MIRI. 
14Na haàtu tau hangàdangu na ma-ngiangu la pahiku-mi, jàka lu ngiangu-
ananya jàka ndia ka pa-daingu-nanya, lupangu-ma na karadaku ndàbanja 
nuda da kalaratu jàka naluma pawotu hunggu maraku mangejingu na 
maliiya na etina i MIRI na wau hiritu-na. 
15-16Mbuu ndàbada da uku dàngu da kalaratu na-pahama, ndumami nyimi 
dàngu ndumada da tau hangàdangu da ma-ngiangu la pahiku-mi, nadu bai 
pahama nyimi dàngu nyuda la mbara matana i MIRI. Dàngu tuna nu mànuma 
lundu nu - nu, wàna. 
17I MIRI na wua-nyaha i Muha 
18da kalaratu yiada ka lupangu da-pahàra-nja paraï da banjaru Ihirailu la 
tana na pawua-nanja napa i MIRI. 
19Jàka ipakiringu-ka pangangu ngga - nggàra ihina nuna na tana, lupangu-
ma ikawàri hawiangu ka hunggu maraku pa-panuda-nya i MIRI-ya. 
20Jàka itunu roti welingu la uhu nggàndumu pa-kawunga muti, lupangu-ma 
iwotuya lai MIRI nuna na roti ka hunggu maraku pa-panuda-nya i MIRI-ya. 
Na huri wotu-minya na-pahama dàngu na huri wotumi uhu nggàndumu pa-
kawunga nggihumi. 

21Lundu nu - nu lupangu-ma iwuangu-ha da nimbihu roti welingu la uhu 
nggàndumu pa-kawunga muti ka hunggu maraku pa-panuda-nya i MIRI-ha. 
22-24Jàka nda wàngu pa-harawuku-mi pa-màtangu pa-pahàra-nja hawiangu 
da kalaratu pambàda wuana i MIRI lai Muha, piti welingu la pakiri-na ba na-
wuangu-ya i MIRI nuna na kalaratu dàngu na pangalangu-na la ana umbuku, 
dàngu ba dawunda-ya nuna na manjala rukuna ba nda dapinya na kalaratu, 
nggubulu-na na banjaru dawotu-maka bàdi heu hapi mini nduma kameti 
maraku patunu. Karia-na nuna lupangu-ma dawotu hunggu maraku 
mangejingu dàngu wai angguru hama tuna na pa-kawuku. Na wau hiritu-da 
nuda da hunggu maraku naliya na etina i MIRI. Hinggilu-da nuda lupangu 
dawotu-mbu, heu mbimbi bumbu ka kameti maraku jàmangu njalaya. 
25Ka namangu pawunda-ya na lii podahu njala ndumana na banjaru paraïna 
ratu. Ka pa-jàmangu-haka napa da njalada nadu ba nda harawuku-da pa-
pandoi-ya nuna na manjala dàngu ba mbàda ngàndi dudaka kameti maraku 
jàmangu njala dàngu kameti maraku patunu lai MIRI. 
26Nggubulu-na na banjaru Ihirailu dàngu na tau hangàdangu na ma-ngiangu 
la pahiku-da pa-jàmangu-ha napa da njalada, nadu ba pa-awahu ndàbaha 
nyuda nu la njala nuna na panda harawuku. 
27Jàka haàtu-ana na manjala ba nda harawuku-na, lupangu-ma nyuna 
nawotu maraku heu bai kamàmbi mahau ndauna ka kameti maraku jàmangu 
njalaya. 
28Lupangu-ma nawunda-ya na lii jàmangu njala na ratu la hanggana i MIRI, 
ka jàmanya na njalana na tau nuna. 
29Na kalaratu nuna nanggàna ndàbaya jiapa ka nggamu-yakai na mawunda 
njala dàngu nda harawuku-na, ka tau Ihirailu-ya jàka ndia ka tau 
hangàdangu-yakai na ma-padaingu lai nu. 
30Na nyuna jàka na harawuku pawunda njala na haàtu tau Ihirailu jàka ndia 
na haàtu tau hangàdangu, pa-kalana-nanya i MIRI. Lupangu-ma pa-hukungu 
metiya na tau nuna, 

31rukuna ba na-ndubaku-ya i MIRI, dàngu ba harawuku-na papangga-ya na 
hupu liina i MIRI. Na tau nuna meti-nanya ruku njala wiki-mana duna. 

Na tau na mapangga-ya na kalaratu lodu Hangahu 

32Ba la maràda telangu-yapa na tau Ihirailu, ninya na haàtu tau mini na pa-
tomangu ba talànga ohuna ai pa-mutungu la lodu Hangahu. 
33Da-karia-nya nuna na tau la hanggada Muha, i Harungu dàngu nggubulu-
na na banjaru, 
34ka pàtu-danyaka ba ndedi da pii hàmunya jàka wàngu panggiki-danya 
bàdi. 
35Napanii i MIRI lai Muha, “Lupangu-ma na tau nuna pa-hukungu metiya. 
Lupangu ngàndi-maya bàdi la hambeli ngia pa-pamaüngu tàka lai nu 
lupangu-ma nggubulu-na na banjaru da-nàhaku-nya watu nyuna ka lundu 
nameti,” wàna. 
36Ka ngàndi-danyaka la hambeli ngia pa-pamaüngu paraïna mbuu ndàbana 
na banjaru, hi da-nàhaku-nya watu lundu nameti, hama tuna na pambàda 
paniina i MIRI la hupu liina. 

Na kalaratu la ngera ruu mata hinggi 

37I MIRI na-paràha-nya i Muha 
38papanii-nya na banjaru Ihirailu, “Tunja ruu matada da hupu hinggimi 
dàngu hondunja lulu kamba kawuru nimbihu ruu mata hinggi. Lupangu-ma 
iwànya lundu nu - nu la handalaru handàdiku. 
39Na linguda nuda da ruu mata hinggi jiaha da ma-pamiripu kanandingu: 
Handàka ita - handàka ita-miha, napa inamuha mbuu ndàbada da hupu 
liinggu tàka hi inunjuha. Tuna nuduka napa hi ndai maromba-ngga Nyungga 
la pa-namatu niya na pambuha-mi dàngu na pawuku wikimi. 
40Nuda da ruu mata hinggi jiaha napa da ma-panamu-nggai la panunju 
ndàbaha da hupu liinggu, tàka hi lupa mangu langatàka-nggunggai. 

41Nyungga, MIRI Ala-mingga; Nyungga mangàndi-kai paluhu welingu la 
Mehiru ka Ala-mingga, Nyungga yia MIRI-ka,” wàna. 

Diha 16 

Na patula ngganggangu-da i Kora, i Ndatàngu dàngu i Ambiràmu 

1-2I Kora anana i Yihàru, welingu la kaloka kalibaru Kehàtu, kabihu Lewi, na-
patula ngganggangu hanggangu lai Muha. Dandula-ya paraï tau matailu 
welingu la kabihu Rumbingu, nu i Ndatàngu dàngu i Ambiràmu da anana i 
Eliapu, dàngu i Onu anana i Pelitu dàngu paraï tau 250 liku uru ma-
kawulangu da papindi rayatu. 
3Da pa-karia ndàbangu nyuda palua la hanggada i Muha dàngu i Harungu hi 
dapanii, “Toma-mana-nyaka hi Muha! Nggubulu-na na banjaru Ihirailu pa-
pahinggilu ndumana i MIRI-ha. Dàngu ninya i MIRI la pahiku-nda nyuta 
mbuu ndàbada. Tàka ka nggikina dumu nyumu hiu kaka wikimu bau ngia 
ditanya na banjaru-na i MIRI?” wàda. 
4Ba narongu-yaka nuna i Muha, marubu-nanyaka la tana hi na-hamayangu 
lai MIRI. 
5Hàla, ka panii-nanyaka i Muha lai Kora, dàngu da makiku-nya, “Napa 
haromu la mbaru na-paita-ndanya i MIRI, jàka nggamuya na manguna, 
dàngu nggamuya na tau papahinggilu nduma wikina Nyuna. Na tau na 
papindi-na napa na-pahia-nya la palihi-nya Nyuna. 
6-7Haromu la mbaru lupangu-ma nyumu dàngu da makiku-nggau kai 
maràngga piti kanai epi, dàngu kai paihi-nja wàla epi dàngu dupa, kai mangu 
pangàndi-ya la ngia pawotu maraku. Napa ka taita-ya jàka nggamuya la 
honganda nyuta na pambàda pindina i MIRI. Toma-mana-nyaka nu ha dimi 
tau Lewi!” wànanja. 
8Na pangalangu-na napanii i Muha lai Kora, “Pa-tingingu dimi ha tau Lewi! 
9Bai kakaya ma-halela-aya wàmi ba napindi-kai paraïna i Ala Ihirailu 
welingu la tau Ihirailu hawiangu kapeku lihi-minya Nyuna, dàngu la 

papawai ngera la Maüna dàngu la paràma nduma banjaru Ihirailu dàngu la 
palumu-nja nyuda? 
10Nyumu dumu Kora, dàngu mbuu ndàbada da tau Lewi hawiangu mbàda 
pawili-mana-nggaika làti nu i MIRI – tàka nàhu hili karuhi-minyai la panjadi 
ratumbu! 
11Nyumu dàngu da makiku-nggau bai hoputu-nya i Harungu, langatàka-ma 
ba ndubaku-minya i MIRI-ma!” wàna. 
12Hàla, paràhangu-nanyaka i Muha la papaau-nja i Ndatàngu dàngu i 
Ambiràmu, na nyuna dapanii nyuda, “Nda mabihu-a duma palua! 
13Ndedi-mapa nu natoma bau karia-nggama paluhu welingu la tana Mehiru 
na ma-kamboka, la pa-pameti-kama yiahu la maràda telangu? Lupangu-
maipa nu ba nyumu ma-pareta-kama nyuma? 
14Langatàka-ma ba nda karia-mu-nggama la tana ma-kamboka-a, jàka ndia 
la pawua-nggama woka dàngu woka angguru ka matuu manguma! Tàka 
nàhu ka panyonga-ha wàmu-nggamai! Ndia-a, nda jia bihu-ama duma 
palua!” wàda. 
15Ka mbumbaru-nanyaka na mbenina i Muha hi napanii lai MIRI, “MIRI, 
àmbu kataku-duha da hunggu maraku pangàndi-da nyuda. Ndedi haàtu-ma 
duku pa-pamburi-nggu la hongada nyuda; jiapa kaheu-a kalandai ndedima 
duku kupiti welingu lai nyuda,” wàna. 
16-17Tunaka nu panii-nanyaka i Muha lai Kora, “Maikaiwa haromu la Maüna 
i MIRI dàngu da tau 250 da makiku-nggau. Napa nimbunya i Harungu lai nu. 
Lupangu-ma imaràngga ngàndi kanai epimi nyimi. Tunya daa dupa, kai 
mangu pahunggu maraku-nya lai MIRI,” wànanja. 
18Ka maràngga piti-danyaka kanai epida nimbihu-da, hi datunja daa wàla epi 
dàngu dupa, hi da-ndolaku la pindu Maüna i MIRI anguda i Muha dàngu i 
Harungu. 

19Tunaka nu pauhi-nanyaka na banjaru nggubulu-na paraïna i Kora, hi da 
ndolaku papapa dànya i Muha dàngu i Harungu la pindu Maüna i MIRI. Hi 
jia ita bia-nanya paraïna banjaru na handaraku ba bi - bilana i MIRI. 
20Hi napanii i MIRI lai Muha dàngu i Harungu, 
21“Kandulingu-wa welingu la tau yiada; ba patàlaru-ha nàhu memangu-ma 
wànggu,” wàna. 
22Na nyuna marubuku-danyaka i Muha dàngu i Harungu hi dapanii, “Ou Ala, 
Nyumu mawua-nya luri mbuu ndàbana na maluri. Jàka haàtu-na na manjala, 
ka mbeni ndàba-mamu-nyaka nu na banjaru?” wàda. 
23Napanii i MIRI lai Muha, 
24“Paràha-nja da tau ka da-yilangu welingu la maüda i Kora, i Ndatàngu 
dàngu i Ambiràmu,” wana. 
25Ka lua-nanyaka i Muha la pangia-da i Ndatàngu dàngu i Ambiràmu, ba 
nawàngu pandàki-ya paraï hapajia-ha da liku uru banjaru Ihirailu. 
26Napanii-nja da tau Ihirailu paraïna i Muha, “Yilangu-wa welingu la maüda 
da tau akatu yiada dàngu àmbu nggàrambu pajonggarumi manguda nyuda. 
Jàka ndai panamatungu, patàlaru karia-nggai nyuda rukuda da njalada 
nyuda,” wàna. 
27Ka yilangu-danyaka da tau Ihirailu ba damarau-nja da maüda i Kora, i 
Ndatàngu dàngu i Ambiràmu. Mbàda luhu-daka i Ndatàngu dàngu i 
Ambiràmu dàngu maràngga ndolaku-madanya la pindu maüda dàngu ana 
dàngu papaha-da. 
28Hi napanii i Muha, “Wànya yiana napa ipinya ba mbàda palewa-nanggaka 
i MIRI la pawunda-ha yiada mbuu ndàbada dàngu ba nda wàngu eti wiki-
anggu duku nyungga. 
29Jàka da meti da tau yiada hama tuna na pakàli ndàmanda, ba dàngu nda 
nggàra-a hukungu welingu lai Ala, ka nda palewa-anangga nyungga i MIRI. 

30Na nyuna jàka ningu hau pawunda-na i MIRI na pandedi rongu ndokumi, 
dàngu jàka na-tawangga na tana la pahoba-ha nyuda dàngu mbuu ndàbada 
da manguda hi dapuru kaluringu la pangia tau meti, pii-dimi-nyaka napa, da 
tau yiada ba mbàda ndubaku-danyaka i MIRI,” wàna. 
31Ba nanjàpu-kika na kareuku-na i Muha, tawangga-nanyaka na tana ngia 
padili-da nyuda, 
32hi nahoba-ha nyuda pa-kariangu kuru umada dàngu mbuu ndàbada da 
makiku-nya i Kora dàngu da banda malanja manguda nyuda. 
33Ka hadànjalu kaluringu-danyaka la pangia tau meti dàngu mbuu ndàbada 
da banda malanja manguda nyuda. Ka pa-ràpitungu beli-nanyaka na tana 
ma-tawangga hi damohu molungu ba nahoba-ha tana. 
34Ba darongu-ha kaladaku-da nyuda, ka palai-nanyaka mbuu ndàbana na 
banjaru Ihirailu na maninya lai nu ba dàngu warangu-da, “Palai! Napa 
nahoba-duta tana!” wàda. 
35Hala, ka pa-tàkangu-nanyaka epi i MIRI na ma-pakehi-ha da tau 250 da 
mahunggu maraku wàngu dupa. 

Da kanai epi 

36Hàla napanii i MIRI lai Muha, 
37-38“Paràhanya i Eliahàru anana i Harungu ka nahekanja da kanai epi da 
ma-kanjepi welingu la tau da ma-mamutungu nuda. Hàbaru-nja da kalatu 
epi la hau pangia welingu la kanai epi nuda, nadu ba ma-matua-ha nuda da 
kanai epi. Nuda nu da kanaingu jiaha da hunggu maraku-da da tau da 
pambàda hukungu meti ruku njalada. Nuda nu da kanaingu, ma-matua-ha 
ba mbàda hunggu maraku-nja la hanggana i MIRI, jia ba tuna pàha pa-
manipihu-maha bàdi nduma ndàni liuna na ngia pawotu maraku. Nuna nu 
ka panamu wànya na banjaru Ihirailu,” wàna. 
39Ka piti-nahaka da kanai epi i Eliahàru hi na paràhangu tau la papàha-ha 
ka da manipihu ka pandoi ndàni liuna na ngia pawotu maraku. 

40Yiana jiaya na pa-panamu wànya na banjaru Ihirailu, ba nda jia haàtu-a 
ma-àtalu mai biana patunu-nya dupa i MIRI la ngia pawotu maraku, 
hinggilu-da da ana umbuku-na i Harungu. Na tau na mapangga-ya na 
kalaratu yiana pa-patàlaru-ya hamana i Kora dàngu da makiku-nya. Nuda 
mbuu ndàbada pa-pahàrangu-ha hama tuna na hupu liina i MIRI lai Eliahàru 
la ngaruna i Muha. 

Ba na-pamara-ya na banjaru Ihirailu i Harungu 

41La lodu haromu-na dambe - mbeninja i Muha dàngu i Harungu paraï 
nggubulu-na na banjaru, “Mbàda pameti-mihaka da banjaru-na i MIRI,” 
wàdanja. 
42Nu ba da-pauhi pa-ndubaku-ha i Muha dàngu i Harungu, da-nggilaku la 
Maüna i MIRI hi daita-ya na karumangu na ma-panggàbalu-nya nuna na 
Maü, ka ita-danyaka na handaraku ba ninya i MIRI. 
43Lua-danyaka i Muha dàngu i Harungu la hangga Maüna i MIRI, 
44ka panii-nanyaka i MIRI lai Muha, 
45“Yilangu-wa welingu la tau yiada. Ka patàlaru-maha lai nu!” wàngguka, 
wàna. Marubuku-danyaka pa-kadua-da, 
46hi napanii-nya i Harungu paraïna i Muha, “Pitiya na kanai epimu, tunya 
daa wàla epi welingu la ngia pawotu maraku, dàngu tunya dupa la pinu wàla 
epi. Lu ngàndi parengga-nya nuna la banjaru dàngu wunda-yawa na lii 
podahu njala ndumada nyuda. Kahàruku-na! Kandulangu-nanyaka na 
mbenina i MIRI dàngu pakiringu-nanyaka na hidu pa-nggàbalungu,” wàna. 
47Ka pahàra-nanyaka na papanii-na i Muha paraïna i Harungu. Palai-nanyaka 
la honga banjaru ma-pauhi dàngu pakiringu-nanyaka panggàna-ha hidu pa-
nggàbalungu. Ka tuna-nyaka dupa la pinu wàla epi i Harungu, hi nawunda-
ya na lii podahu njala ndumana na banjaru. 
48Ka pànjangu-nanyaka na hidu pa-nggàbalungu, hi ndolaku-biana-nyaka i 
Harungu la padua tau maluri dàngu tau mameti. 

49Da mameti la rehi nu tau 14.700-ya, nda datama-a la diha da mameti la rehi 
patula ngganggangu-na i Kora. 
50Ba na-pànjangu-ka na hidu pa-nggàbalungu, beli-nanyaka lai Muha i 
Harungu la pindu Maüna i MIRI. 

Diha 17 

Na tokungu-na i Harungu 

1I MIRI napanii-nya i Muha, 
2“Paràha-nya na banjaru Ihirailu ka da wuanggau hakambulu dua mbungu 
tokungu, nimbihu kabihu hapungu tokungu, na-wuangu-ya paraï liku uru 
kabihu. Tulihu-ya na tamu nimbihu liku uru la tokungu-na, 
3tàka na tamuna i Harungu la tokungu kabihu Lewi. Lupangu ninguma 
hapungu tokungu nduma nimbihu liku uru kabihu. 
4Ngàndiha nuda da tokungu la Maünggu ka bànjalu-ha la hangga Pàti Pa-
ràndingu la ngia pakàli hàmburu-nggunggau nyumu. 
5Napa na-kalunga na tokungu-na na tau na pambàda pindinggu. Tuna nu na 
pawàngu ba ku-papànja-nya napa, nahali-da ura dedi da tau da ma-
nutakungu pa-hoputu ndubakukau nyumu,” wàna. 
6Na-patàka-nja da tau Ihirailu rukuna nuna i Muha. Ka maràngga wuangu 
danyaka hapungu tokungu lai Muha da liku uruda, hapungu tokungu nduma 
nimbihu kabihu. Hakambulu dua mbunguda mbuu ndàbada, tàka na 
tokungu-na i Harungu nimanya la hongada. 
7Tunaka nu bànjalu ndàba-nahaka i Muha nuda da tokungu daa la Maüna i 
MIRI la hangga Pàti Pa-ràndingu. 
8La lodu haromu-na, ba natama-ka i Muha daa la Maüna i MIRI, ita-nanyaka 
ba mbàda kalunga-naka na tokungu-na i Harungu, nu na tokungu kabihu 
Lewi. Ninguka mahanggebarunya nuna na tokungu, na wàla dàngu na tuu 
wuana, wua manila wara mambàda ihi! 

9Piti ndàba-nahaka i Muha nuda da tokungu hi na-paita-nja la tau Ihirailu. 
Daita-yaka nu na matumbu, piti beli-dahaka da tokungu-da da nimbihu liku 
uru. 
10Tunaka nu panii-nanyaka i Muha i MIRI, “Bànjalu beliya na tokungu-na i 
Harungu la hangga Pàti Pa-ràndingu. Hi lupangu pahàmu-ya nuna na 
tokungu, màta ka panamu wànya na banjaru Ihirailu nu na makàli patula 
ngganggangu, ba dameti-ma napa jàka nda da-pànjangu pa-hoputu,” wàna. 
11I Muha na pahàra-nya na hupu liina i MIRI. 
12Hàla, napanii na banjaru Ihirailu lai Muha, “Jàka tuna nu, hanggàmaru-
duma-nyaka! Tàlaru-manyaka napa! 
13Jàka lupangu-ma nameti na tau na malihi-nya na Maüna i MIRI, nda 
nggàra-apa pamonu-ma duma nyuma!” wàda. 

Diha 18 

Na wai ngerada ba hapajia-ha da ratu dàngu da tau Lewi 

1I MIRI napanii-nya i Harungu, “Nyumu, da anamu dàngu da tau Lewi 
lupangu-ma ipàdanya na injana rukuna da nja - njalaka da matumbu daa la 
Maünggu, na nyuna didi-akau nyumu dàngu da anamu mapàda-nya bàdi na 
injana la paràma-da da ratu. 
2Da angu dedimu na kabihu Lewi lupangu-ma ku-pakaria-nggaunja ba jiaha 
da ma-pambapangu bau pahàra-nya na wai ngeramu dàngu na wai ngerada 
da anamu. 
3Lupangu-ma na wunda wai ngerana na kabihu Lewi hanggangu lai nyimi 
dàngu ka daràma-ha da wai ngerada la Maünggu, na nyuna àmbu jia lihi-
danya na ngia pawotu maraku dàngu àmbu da-jonggaru-ha da banda da 
malanja la Rowa Matua. Jàka dapangga-ya na kalaratu yiana ka nyudakai ka 
nyimikai lupangu-ma imeti. 
4Lupangu-ma nyuda daràma pambapa danggai nyimi dàngu ka dawunda-ha 
da wai ngera da ma-panuangu la mbuu ndàbana na pa-paloku daa la 

Maünggu. Na nyuna mbuta biana na panda wuangu wai ngera ndumana 
nuna, pa-hiringu-ya paràma dànggai nyimi. 
5Mbulungu didi-akau nyumu, Harungu, dàngu da anamu bàdi ma-pahàrangu 
wai ngera la Rowa Matua dàngu la ngia pawotu maraku, ka àmbu kuhili 
mbeninya na banjaru Ihirailu. 
6Langatàka-ma, mbàda pindi-ngguhaka da angu dedimu na kabihu Lewi 
welingu la honga banjaru Ihirailu, ba jiaha nyuda da pawua-nggunggau 
nyumu. Pa-pahinggilu-mahaka nyuda ndumanggu Nyungga, ka peku pahàra-
danja da wai ngerada daa la Maünggu. 
7Na nyuna didi-akau nyumu dàngu da anamu mapeku pa-pahàrangu wai 
ngera ratu, la mbuu ndàba paràma ma-panuangu la ngia pawotu maraku 
dàngu da maninja la Rowa Mahupu Matua. Nunaya na pa-hanobaku-mi, 
nadu ba mbàda wua-nggunyaka na mandapu ratu lai nyimi. Nimbihu-na na 
tau na manda ningu ngabangu lai nu pa-hukungu metiya jàka na lihinja da 
banda dàngu da malanja matua,” wàna. 

Da kangeha ndumada ba hapajia-ha da ratu 

8I MIRI napanii-nya i Harungu, “Namu-maya! Mbuu ndàbada da hunggu 
maraku pa-panuda-ngga Nyungga da panda tunu, ndumamu nyumu-mahaka. 
Nudaha da kangeha-mu da pambàda kawuku nduma lundu nu - nu. Nuda 
kuwua-ha lai nyumu dàngu la ana umbuku-mu. 
9Welingu la hunggu maraku da marihi matua halawàla da panda tunu la pinu 
ngia pawotu maraku, da patiki pandàkingu ndumamu nyumu-maha: Da 
hunggu maraku mangejingu, da hunggu maraku jàmangu njala dàngu da 
hunggu maraku himbalu runggi. Mbuu ndàbada nuda hunggu maraku 
matua-ha ndumamu nyumu-maha dàngu ndumada da ana-mamuha. 
10Nuda ma-matua-ha ndumami nyimi, jia ba tuna lupangu-ma inganja la 
pangia ma-matua-mbu. Mbulungu tau minia mapeku la pangaanja. 
11Mbuu ndàbada hawiangu da hunggu maraku pa-panudangu wàngu da 
pawotu tau Ihirailu lai Nyungga, ndumamu nyumu-mbuha. Kuwua-ha lai 



419 

 

 
Na Huratu Matua 

© 1995, Indonesian Bible Society. 
 

 
 

 

 

 

nyumu, la anamu mini dàngu la anamu kawini. Na kalaratu yiana pawàngu 
lundu nu - numaya. Nimbihu-da da ihi kuru umamu da manda iraku pekuda 
la pangaanja. 
12Kuwua-nggauha nyumu mbuu ndàbada da mahàmu halawàla welingu la 
kawunga ihi woka da pawotu-dangga nimbihu ndaungu da tau Ihirailu nu 
da mina haitungu, wai angguru dàngu uhu nggàndumu. 
13Mbuu ndàbada nuda ndumamu nyumu-maha. Nimbihu-da da ihi kuru 
umamu da manda iraku pekuda la pangaanja. 
14Mbuu ndàbada la tana Ihirailu da pambàda panuda-ngga Nyungga, 
ndumami nyimi-maha. 
15Mbuu ndàbada da ma-kawunga dedi la tau jàka ndia la banda da pahunggu 
maraku-da da tau Ihirailu lai Nyungga, ndumami nyimi-maha. Na nyuna 
lupangu-ma ipalohu pahàla-ha da kawunga anami, dàngumbu da ana banda 
manda hida da ma-kawunga dedi. 
16Da ana lupangu-ma palohu pahàla-ha ba hau wulada, na bila pa-kawuku 
ndumana nuna lima àmahu bara, pa-namatu-nya na bila pakàli wàngu la 
Maünggu. 
17Na nyuna da hapi da mbimbi da kamàmbi ma-kawunga dedi nda peku-ana 
la pa-palohu pahàla-ha. Da banda nuda mbulungu ndumanggu Nyungga-
maha, tàka hi lupangu wotu-maha bàdi ka kameti maraku-ha. Buriha da 
riada la ngia pawotu maraku, tàka da aparu-da tunuha ka hunggu maraku-
ha. Na wau hiritu-na nuna na hunggu maraku naliya na etinggu. 
18Na toluna ndumamu nyumu-maya, hama tuna na kakau dàngu na winju 
kawana-na welingu la hunggu maraku pa-panujurungu lai Nyungga. 
19Ndumana la rehi lundu nu - nu, mbuu ndàbada da hunggu maraku pa-
panudangu pawua-dangga Nyungga da tau Ihirailu, kuwua-nggauha nyumu 
dàngu da anamu mini kawini-hakai. Yiana hau pa-njanjingu manda peku la 
pabota-ya lai Nyungga dàngu nyumu dàngu da ana umbuku-mu,” wana. 

20Nahili paniinya i Harungu i MIRI, “Nda ningua kangeha pangala-mi. La 
tana panjanji-nggunggai nda hakadipu tanambu pamangu-mi. Nyungga 
MIRI, jia-maka kangeha ndumami nyimi,” wàna. 

Da kangeha ndumada da tau Lewi 

21Napanii i MIRI lai Harungu, “Mbuu ndàbada da hangia la hakambulu da 
pahunggu maraku-dangga da tau Ihirailu, mbàda wua-nggunjaka da tau 
Lewi. Yiada jiaha da kangehada nyuda ndumana na ràmada la Maünggu. 
22Nda peku-adapa da tau Ihirailu hawiangu palihi-nya nuna na Maü, ka 
àmbu da paruunya na njala dàngu na hukungu meti nduma wikida. 
23Piti welingu nàhu didi-ahaka da tau Lewi da mapeku pa-tanara-ya na 
Maünggu dàngu da ma-hanobaku ndàbaya na paràma nuna. Na kalaratu 
yiana nanggàna-mbuha da ana umbuku-mu lundu nu - nu. Da tau Lewi nda 
ningua kangeha-da la Ihirailu, 
24nadu ba mbàda wua-nggunjaka kangeha-da nyuda mbuu ndàbada da 
hangia la hakambulu da pahunggu maraku-dangga da tau Ihirailu, ba jiaha 
da pa-panuda-dangga Nyungga. Tuna nu duka hi kiri panii-nggunja da tau 
Lewi ba nda ningua kangeha-da la Ihirailu,” wàna. 

Da hangia la hakambulu da hunggu maraku tau Lewi 

25I MIRI na-paràha-nya i Muha 
26pa-patàka-nya yiana na pareta la tau Lewi: Jàka ikeiha da hangia la 
hakambulu welingu la tau Ihirailu da pawua-na i MIRI lai nyimi kai 
mangunja, lupangu-ma nyimi kai wuanya i MIRI hangia la hakambulu-da ka 
hunggu maraku pa-panudangu wànguha. 
27Na hunggu maraku pa-panudangu wàngu ba rekiya na pahama dàngu na 
hunggu maraku uhu nggàndumu bidi dàngu wai angguru bidi. 
28Ba tuna nu na pawàngu, welingu la mbuu ndàbada da hangia la hakambulu 
da pakeimi welingu la banjaru Ihirailu, napa iwuangu-mbu nyimi hunggu 
maraku pa-panuda-minya i MIRI. Da hunggu maraku nuda da pa-panudangu 
wàngu lupangu-ma iwuaha lai Ratu Harungu. 

29Wuangu-wa mahàmu halawàla welingu la pakeimi. 
30Bai hàlaka pa-wuangu-ha da mahàmu halawàla, pekuna kai pitiha da rihida 
hama tuna na haàtu tau raïngu ba napiti-ha da marihi ba nahàla-ka pawotu-
ha da hunggu maraku-na. 
31Nuda da marihi pekuna kai nganja la nggi biaya na ngia pangaa-minja dimi 
dàngu kuru umami, nadu ba wunda-miha dimi nuda, ndumana na paloku-
mi la Maüna i MIRI. 
32Nda jia njala-ami jàka ingaanja, mili àru nyuna mbàda hunggu maraku-
minjaka lai MIRI da mahàmu halawàla. Àmbi pa-iraku-ha da hunggu maraku 
matua tau Ihirailu bai wàngu panganya na hangia la hunggu maraku nuna 
ba dàngu ndedi panuda-nya i MIRI na mahàmu halawàla welingu la hunggu 
maraku nuna. Jàkai panggaya nuna na pareta imetima napa. 

Diha 19 

Na hapi rara patunu 

1I MIRI nawua-nja pareta i Muha dàngu i Harungu 
2la pawua-ha yiada da kalaratu la banjaru Ihirailu: Piti heu bai hapi rara 
manda ningu nyurangu pandedi pa-bukungu ndoku. 
3Wuanya i Ratu Eliahàru nuna na hapi. Lupangu-ma ngàndiya nuna na banda 
la hambeli ngia pa-pamaüngu ka mangu pa-hambàli-ya la hangga ratu. 
4Hàlaka nu lupangu-ma napiti hakudu wai riana nuna na banda i Eliahàru 
ka namàngu pa-paiharu papihu wundanya hanggangu la tubana na Maüna i 
MIRI. 
5Mbutana nuna na banda papohu-nya na manula-na, na toluna na riana 
dàngu na ihi kambuna, lupangu-ma tunuya la hangga ratu. 
6Na pangalangu-na lupangu-ma napiti hakudu ai kajiu, ha-kaleki rumba 
hihupu dàngu ha-walangu liku rara na ratu hi nanduha-ha la epi. 

7Hàlaka nu lupangu-ma na ratu na bahaha da pakina dàngu ka na ihu. Hàlaka 
nu peku tama-naka la ngia pa-pamaüngu, na nyuna na-iraku-mapa lundu 
tama lodu. 
8Na tau na matunu-ya nuna na hapi lupangu-mbu nabaha-ha da pakina 
dàngu ka naihu; pa-daingu iraku-mbunapa nyuna lundu tama lodu. 
9Hàla, lupangu pauhi-manya na aüna nuna na hapi paraï haàtu manda iraku, 
ka tuya la hambeli ngia pa-pamaüngu la pangia maili. Hi pahàmuya lai nu 
nuna na aü ka jiaya na pawàngu ba na-paloku wai lii na banjaru Ihirailu 
nduma la ngera hawari podahu njala. 
10Na tau na ma-pauhi-nya na aüna nuna na hapi lupangu-ma nabaha-ha da 
pakina, na nyuna na-iraku-mapa lundu tama lodu. Na kalaratu yiana na pa-
daingu lundu nu - nu, ka nduma tau Ihirailu, ka nduma tau hangàdangukai 
ma-ngiangu la pahiku da nyuda. 

Jàka jonggaru mameti 

11Na tau na ma-jonggaru mameti, pihu mbua lodu mandaina pa-iraku. 
12La lodu patailu wàna dàngu la papihu wàna lupangu-ma nyuna na-hawari 
wikina wàngu wai lii hawari; hina duka hi naili. Na nyuna jàka nda na-
hawari wikina la lodu patailu wàna dàngu la papihu wàna, pa-daingu iraku-
manapa. 
13Na tau na ma-jonggaru mameti tàka hi nda na-hawari bia wikina, tau iraku-
maya, nadu ba ndedi-dupa paburi-nya wai pawunda wàngu lii hawari. Pa-
iraku-nanya na Maüna i MIRI dàngu rukuna nuna-duka hi nda padiha-ayapa 
ba haàtu anggota banjaru-na i Alaya. 
14Jàka ningu haàtu mameti daa la hau maü, nggamu biaya na maninya daa 
la maü ba nameti nuna na tau, jàka ndia nggamu biaya na matama-nya nuna 
na maü, na-iraku lundu pihu mbua lodu. 
15Nimbihu-da da kadihi da wurungu da manda ningu ndàbida da-iraku-mbu. 

16Nimbihu-na na tau na ma-jonggaru tau pa-pameti jàka ndia mameti wikina-
kai la woka na-iraku lundu pihu mbua lodu. Hama-manai na tau na ma-
jonggaru reti jàka ndia rii kawundu mameti. 
17Ka hawari-ya nuna na tau na ma-iraku, lupangu-ma piti hakudu aüna na 
hapi rara na pambàda tunu nduma podahu njala. Nuna na aü lupangu-ma 
patuya la hau wurungu, hi tunya wai papiti welingu la wai ma-lulungu. 
18La ngera na ma-wungangu, nu jàka ningu haàtu mameti la maü, lupangu-
ma na haàtu tau manda iraku napiti hakaleki rumba hihupu, ka nalàbu-ya la 
wai nuna, ka mangu pa-paiharu-nya nuna na maü dàngu mbuu ndàbada da 
maninja daa la maü, dàngumbu da tau da maninja lai nu. La ngerana na ma-
pandàkingu, nu jàka ningu haàtu ma-jonggaru mameti, pangia reti jàka ndia 
rii kawudu mameti-kai, na tau manda iraku lupangu-ma na-paiharu-nya na 
tau na ma-iraku hama tuna na pawàngu la ma-wungangu. 
19Lupangu-ma na-paiharu-nya la lodu patailu wàna dàngu la lodu papihu 
wàna. Nu la lodu papihu wàna nggànapu-nanyaka na lii hawari-ya nuna na 
tau na ma-iraku. Hàlaka nu lupangu-ma nabaha-ha da pakina ka namangu 
paihu. Ka ili-nanyaka la rehi tama lodu. 
20Na tau na ma-iraku tàka hi nda nawunda biaya na lii hawari wiki, pa-
daingu iraku-mana ba ndedi paburi-nya na wai pawunda wàngu lii lai nyuna. 
Pa-iraku-nanya na Maüna i MIRI, dàngu nda padiha-ayapa ba anggota 
banjaru-na i Alaya. 
21Yiana na kalaratu pawàngu-maya lundu nu - nu. Na tau na ma-paiharu-nya 
na wai pawunda wàngu lii hawari, lupangu-mbu na bahaha da pakina, dàngu 
na tau na panggàna-na nu na wai na-iraku lundu tama lodu. 
22Da banda da malanja pa-jonggaru tau ma-iraku da-iraku-ma, dàngu na tau 
hawiangu na ma-jonggaru-ya na iraku-mbu lundu tama lodu. 

Diha 20 

Da matumbu la Kandihu 
(Lu. 17:1-7) 

1La wulangu kawunga-na tàka-nanyaka nggubulu-na na banjaru Ihirailu la 
maràda telangu Njingu hi da-padaingu la Kandihu. Lai nu nameti i Miriyàmu 
hi taninya. 
2La hau rehi nda ningua wai la ngia pa-pamaüngu, ka mai-danyaka nuda da 
tau pa-langgungguru-nja i Muha dàngu i Harungu 
3ba dàngu hoputu-da dapanii, “Na hàmu-kipa làti jàka mbàda meti karia-
manja da angu dedima la hanggana i MIRI! 
4Ka nggikina hi ikaria-nggama la maràda telangu yiana? Jia-yaka ihu ka 
mameti karia-nja da bandama lai yiahu? 
5Nggàra-yaka na linguna bai paluhu-kama welingu la Mehiru hi ingandi-
kama lai yiahu la pangia mayila na manda peku la patondu-nya ngga - 
nggàra? Lai yiahu nda ningua uhu nggàndumu, nda ningu pingi kapilitu nda 
ningu angguru, dàngu nda ningua njalima. Jiapa wai pa-unungu-a nda 
ningumbu!” wàda. 
6Dalaku maraunja nuda da tau nyuda i Muha dàngu i Harungu, hi da-ndolaku 
la hangga pindu Maüna i MIRI. Da marubuku lai nu tàka na handaraku ba 
ninya i MIRI nahambilanja nyuda. 
7Panii-nanyaka i MIRI lai Muha, 
8“Pitiya na tokungu na maninya la hangga Pàti Paràndingu, hàla, lupangu-
ma nyumu dàngu i Harungu kai pauhi-nya nggubulu-na na banjaru. Màtawa 
la hanggada nyuda kau panii dànya na tandula watu lai nu, ka na-
patapanjirungu wai. Tuna nu na pawàngu bau paluhu-ya na wai welingu la 
tandula watu nuna, ka peku unungu-na na rayatu dàngu da bandada nyuda,” 
wàna. 
9Ka lua-nanyaka i Muha papiti-ya nuna na tokungu hama tuna na papanii-na 
i MIRI la hupu liina. 
10Hàla, nyuna i Muha dàngu i Harungu da-pauhi-nya na banjaru la hanggana 
nu na tandula watu. Hi napanii i Muha, “Pa-tingingu, ha dimi banjaru patula 

ngganggangu! Welingu la tandula watu yiana-ka bàdi ba ma-paluhu-nggai 
wai?” wàna. 
11Ka wulaku-nanyaka nu na tokungu i Muha hi napalu wànya na tandula 
watu lupa na pandua wundangu. Ka tapanjiru-nanyaka na wai ba dàngu 
mbangatu-na, hi peku unungu ndàbana na tau dàngu da banda. 
12Na nyuna i MIRI natenda-nja i Muha dàngu i Harungu, “Rukuna ba ndai 
wai hàmuka la pa-paloha-nya, na kawaha matua-nggu la hangga banjaru 
Ihirailu, nda jia kapipi-aminja nyuda patama la tana pambàda 
njanjinggunja,” wàna. 
13Nuna mata wai Marimba-ya. Lai nuduka ba da-hoputu-nya i MIRI da tau 
Ihirailu, dàngu lai numbu, na paloha-nya na kawaha matua-na i MIRI la 
banjaru nuna. 
Na hanganji Endumu nda na-pahia-nya na banjaru Ihirailu palii ningu la tanana 

14Tunaka nu welingu la Kandihu na-paràha-nja da papalewa i Muha ka dalua 
la hanggana na maràmba Endumu. Dapanii nyuda, “Nyuma welima la kabihu 
- kabihu Ihirailu na ma-pakalembingu-mapa dàngu nyunu Umbu. Upii-
manya Umbu na handuka na mambàda nggàna-kama nyuma. 
15Da boku la mangilu-ma dalua la Mehiru hi da-ndàdiku lai nu dira dangu 
ndaungu mandaina. Manda hàmuya ba da-paluangu limada, na banjaru 
Mehiru hanggangu la boku la mangilu-ma dàngu lai nyuma, 
16tàka nyuma hi mawara-nya i MIRI pakarai pa-ndulangu. Natingi-ya na 
warama hi na-palewa-nggama haàtu papalewa. Nuna na papalewa na-kapipi-
kama paluhu welingu la tana Mehiru. Nàhu ningga-maka la Kandihu, nu na 
hau paraingu la padira ngaba tanamu nyumu Umbu. 
17Ma kamahi-nggau Umbu kau pahia-ki-nggama làti ka malii ningu la tana 
yiana. Nyuma dàngu da bandama nda jia hiliru-ama duma welingu la ànda, 
dàngu nda jia tama-ama duma la wo - woka, jàka ndia la wo - woka angguru. 
Nda jia unungu-ama la hu - humuru-mu nyumu Umbu. La tana pahàka 

mànuma-kama duma napa malii ningu lundu maluhu welingu la tana 
ngabamu nyumu Umbu,” wàda. 
18Na nyuna dahema da tau Endumu, “Nda mabihu-a duma pa-pahia-nggai 
nyimi palii ningu la tana ngabama nyuma. Jàka patidungu-maminya, napa 
maluhu pahada-nggai!” wàda. 
19Dapanii da tau Ihirailu, “Napa malii ningu la tana pahàka-ma duma, tàka 
ngera hama tuna nyuma jàka ndia da banda-makai maunu-nja da waimi, ma-
mbayaru-ma duma napa. Mbuhangu-manya palii ningua duma,” wàda. 
20Dahili panii da tau Endumu, “Màtangu!” wàda. Ka luhu-danyaka nyuda 
dàngu tanatara ma-kapingatu pahada-nya na banjaru Ihirailu. 
21Ka beli-danyaka da tau Ihirailu hi dahimbu ànda hau ba nda da-pahia-nja 
tau Endumu palii ningu la ngaba tanada nyuda. 

Ba nameti i Harungu 

22Nggubulu-na na banjaru Ihirailu da-dunjaku-nya na Kandihu hi datàka la 
Palindi Hòru, 
23la padira Endumu. Lai nu napanii i MIRI lai Muha dàngu i Harungu, 
24“Nda jia tama-ananya i Harungu na tana pambàda njanji-nggunya na 
banjaru Ihirailu; napa nameti rukuna bai ndubaku-ya na hupu liinggu la 
Marimba, nyimi pa-kadua-mi. 
25Hei karia-nyawa la Palindi Hòru i Harungu dàngu i Eliahàru na anana. 
26Kau kalàba-ha lai nu da pakina i Harungu kau pakàna-nja lai Eliahàru. 
Napa nameti lai nu i Harungu,” wàna. 
27Ka pahàra-nanyaka na paniina i MIRI i Muha la hupu liina. Hei-danyaka la 
Palindi Hòru i Muha, i Harungu dàngu i Eliahàru ba dàngu ita-danja paraï 
banjaru Ihirailu nggubulu-na. 
28Hàla, kalàba-nahaka da pakina i Harungu paraïna i Muha hi na-pakàna-nja 
lai Eliahàru. La pinu palindi nuna-duka nameti ningu i Harungu, ka puru 
beli-danyaka i Muha dàngu i Eliahàru. 

29Rongu ndàba-nanyaka na banjaru ba mbàda meti-naka i Harungu, hi da 
wai mata wai wiranya tailu kambulu lodu mandaina. 

Diha 21 

Ba datalu-ha da tau Kanaàngu 

1Na Aràtu hau paraingu la Kanaàngu mbàra luruya. Ba narongu-ka na 
hanganji-na nuna na paraingu, ba la Atarimu-ha napa dalii ningu ba nàmunja 
da tau Ihirailu, lua-nanyaka pahada-nja hi na-tanawa-nja ba nda ana mapira-
ha la hongada. 
2Ka paràkingu-nanyaka na tau Ihirailu dapanii-nya i MIRI, “Jàkau wua-
nggamanya na talu hanggangu la banjaru nuna, napa ma-pamolu-nja nyuda 
dàngu da paraingu-da lundu damànji,” wàda. 
3I MIRI na-kataku-ya na pakarai-da da tau Ihirailu hi nandula-ha la pa-
pakàku-ha da tau Kanaàngu. Ka patàlaru-dahaka da tau Kanaàngu papohu-
nja da paraingu-da paraï da tau Ihirailu, hi da-patamu-nya Hòruma lai nu. 

Na kataru wudu 

4Tunaka nu dunjaku-danyaka na Palindi Hòru da tau Ihirailu, hi dalii ningu 
la ànda na ma-hanggangu la Njobu Akamba, ka winggiru-nya na Endumu 
wàda da pawuku-da. Na nyuna nàhu la ànda dira-naka na torungu-na nuna 
na banjaru, 
5hi da-hoputu-nya i Ala dàngu i Muha, “Ka nggikina dumu nyumu hiu luhu 
ngàndi-kama welingu la Mehiru? Ka pameti-ha yiahu la maràda telangu 
wàmu-nggama? Lai yiahu nda ningua pangangu dàngu nda ningumbu wai. 
Mawàngu pa-makinahu bia-njaka yiada da pangangu manda palingu!” wàda. 
6Ka patàka-nanjaka da kataru pa-upahungu i MIRI la hongana nuna na 
banjaru. Nadangu na tau Ihirailu na mameti pakati kataru. 
7Hi damai da tau Ihirailu lai Muha hi dapanii, “Njala-mama-nyaka ba ma-
hoputu-nya i MIRI dàngu nyumu. Kamahi-nyawa nàhu i MIRI, ka payila-nja 
yiada da kataru welingu lai nyuma,” wàda. Ka hamaya-nanyaka tungguna 
na banjaru i Muha. 

8Hàla, paràha-nanyaka i Muha i MIRI pa-pandoi heu kataru welingu la wudu 
hi tuya la hapungu ai pa-àkingu. Nimbihu-na na tau pakati kataru, napa 
nahàmu jàka na-tàngaru-ya nuna na kataru wudu. 
9Ka pandoi-nanyaka kataru welingu la wudu i Muha hi natuya la hapungu ai 
pa-àkingu. Nimbihu-na na tau pakati kataru pekuna pahàmu jàka na-
tàngaru-yaka nu na kataru wudu. 

Welingu la Palindi Hòru hanggangu la Lolangu Muapu 

10Tunaka nu hili laku-nanyaka na tau Ihirailu hi da-pamaüngu la paraingu 
Ombutu. 
11Ba da-dunjaku-nyaka na pangia lai nu, da-pamaüngu la tanyungguru 
watuna na Ambarimu la maràda telangu la pahunga lodu welingu la ngabana 
na Muapu. 
12La malamiri-na da-pamaüngu la Lolangu Heritu. 
13Welingu lai nu dahili laku hi da-pamaüngu la hapapa Luku Àrunongu, la 
maràda telangu na ma-tayilingu lundu natoma la tana ngaba tau Amori. Na 
Luku Àrunongu jiaya na padira tana ngaba tau Muapu dàngu tana ngaba tau 
Amori. 
14Tuna nuduka hi ningu pa-tulihu daa la ‘Mbuku Pabera-na i MIRI’: ”... na 
Ndeha Wahipu, la ngabana la Huapa dàngu da lolangu-na; na Luku Àrunongu 
15dàngu la karaha-da da lolangu da ma-tayilingu lundu datoma la ndeha Àru 
hi na-hanggangu la padira tana ngaba tau Muapu,” ba wàna. 
16Welingu lai nu da hanggangu la hau pangia la Mbeyiru ba wàdanya, da 
humuru wàna-duka nu. Lai nu napanii àmangu i MIRI lai Muha, “Paràha-nja 
pa-pauhi da tau; napa wua-nggunja wai nyuda,” ba wàna. 
17La rehi nu na banjaru Ihirailu daludu wànya na ludu yiana, “Ha dimi 
humuru, màtawa da waimi ka da-kabubalu, tàka nyuma duma ka mayema 
wànya ludu. 

18Humuru paàki-da da ma-pangora dàngu paraï da liku uru banjaru-ka ba 
daàki wàngu tokungu pa-irungu-da dàngu wàngu tokungu tanda kawaha-
da,” wàda. Welingu la maràda telangu da lelingu-ha la Matana, 
19tàka welingu lai nu la Nahalialu, hàla la Mbamutu, 
20la malamiri-na la lolangu tana ngaba tau Muapu, la wawana na pinu 
Palindi Pinggàhu na ma-hanggangu la maràda telangu. 

Ba taluha i Hanganji Hihungu dàngu i Hanganji Onggu 
(Bel. 2:26–3:11) 

21Tunaka nu paràha-nanjaka da papalewa-na na banjaru Ihirailu lai Hihungu, 
na hanganji Amori pa-patàka-nya yiana na lii langu, 
22“Ma-kamahi-nggau Umbu, pahia-ki nggama làti ka malii ningu la tana 
ngabamu Umbu. Nyuma dàngu da bandama nda jia hiliru-ama duma welingu 
la ànda dàngu nda jia tama-ama duma la wo - woka jàka ndia la wo - woka 
angguru, dàngu nda jia unungu-ama wai la hu - humuru-mu nyumu Umbu. 
Nda jia hiliru-ama duma welingu la tana pahàka lundu maluhu welingu la 
tana ngabamu Umbu,” wàda. 
23Na nyuna nda nabihu-a i Hihungu pa-pahia-nja da tau Ihirailu ka da lii 
ningu la tana ngabana nyuna. Pauhi-nanjaka da pamba tanatara-na hi nalaku 
la Yahàhu la maràda telangu, hi nahada-nya na tau Ihirailu lai nu. 
24Na nyuna nu la pa-hànjalungu dadangu da tanatara Amori pa-pameti tau 
Ihirailu. Hàla, hi da-mandapu-nya na tana ngabada nyuda paraï da tau 
Ihirailu, piti welingu la Luku Àrunongu lundu la Luku Yambuku, nu na 
padira tana ngaba tau Amungu, nadu na padira lai nu ma-kanjupu kapingatu 
ngia pa-torungu-nanya. 
25Tuna nuduka ba dawàhi ndàbaha tau Ihirailu da paraingu tau Amori, 
papohu-nya na Hehimbungu dàngu da paraingu kudu la winggiru-na, hi 
dandàdiku lai nu. 

26Na Hehimbungu jiaya na parai puhu pareta-na i Hanganji Hihungu. Mbàda 
pabera da-nanyaka nyuna àmangu na hanganji Muapu dàngu mbàda wàhi-
nanyaka na tana ngabana lundu la Luku Àrunongu. 
27Tuna nuduka hi tuya lawiti lududa da mapingu lawiti, “Maingu-wa la 
Hehimbungu, la paraingu-na i Hanganji Hihungu. Ma-mbuhangu nyuma 
paita-ya na paraingu yiana ba pahada-nya dàngu ba pahàmu beliya. 
28Handàkangu welingu la paraingu yiana da pamba tanatara-na i Hihungu 
da ndàharungu beri epiha. Ma-pakabu-ya na paraingu Àru la Muapu, dàngu 
hi na-kawaha-ha da tandula la Àrunongu. 
29Ai, ha dumu banjaru Muapu, hanggàmaru-munyaka! Ha dumu malumu-
nya na marapu Kamuhu, tàlaru-munyaka! Na alamu namàta-nggau panjadi 
tau ma-yilangu, na-tanawa-nja hanganji Amori da kawini-mu. 
30Tàka nàhu tàlaru-danyaka da ana umbuku-da, la ànda welingu la 
Hehimbungu hanggangu la Ndimbungu, welingu la Nahimu hanggangu la 
Nopa lihina la Mandemba,” wàna. 
31Ka pa-engangu-nanyaka la tana ngaba tau Amori na banjaru Ihirailu. 
32Tunaka nu paràhangu-nanyaka tau i Muha palua pahimbu ànda mahàmu 
halawàla ka hadanya na paraingu Yaehiru. Tàka da tau Ihirailu da wàhiya 
nuna na paraingu dàngu da parai kudu la winggiru-na, hi dawàngga-ha da 
tau Amori da ma-ngiangu lai nu. 
33Hàlaka nu, punjilungu-danyaka da tau Ihirailu, hi dalii ningu la ànda ma-
hanggangu la Mbahàngu. Na-ndàharungu dàngu pamba tanatara-na i 
Hanganji Onggu welingu la Mbahàngu pahada-nya na tau Ihirailu la 
paraingu Endirei. 
34I MIRI napanii-nya i Muha, “Àmbu mangàdatu-dunya nyuna. Napa kuwua-
nggau talu. Napa upakàku-ya nyuna nggubulu-na na rayatu dàngu na tanana. 
Palua-nya lima hama tuna bau palua-nya lima i Hanganji Hihungu na ma-
pareta la Hehimbungu,” wànanya. 

35Tàka da tau Ihirailu da pameti-ya i Onggu, da anana dàngu nggubulu-na 
na rayatu-na; nda ningua ma-kanjepi. Tunaka nu mandapu-danyaka nuna na 
tana. 

Diha 22 

Na hanganji Muapu na-ngàdalu-ya i Mbiliamu 

1Nahili laku na banjaru Ihirailu hi da-pamaüngu la ma-ndidaru Muapu la 
hapapa Luku Yorundangu, la lihina na paraingu Yeriku. 
2-3Ba narongu-ka na hanganji Muapu na ma-tamungu Mbalàku, anana i 
Hipuru, nggiki hamana ba da-palua-nja lima da tau Amori paraï tau Ihirailu, 
dàngu ba ma-kanjupu danguya na banjaru Ihirailu, kanggupu-danyaka paraï 
pa-mangàdatu, nyuna dàngu rayatu-na. 
4Ka panii-daka da tau Muapu la ngara liku uru tau Mindiangu-ka, “Nda 
namandai-apa na kalibaru rambangu nuna ba na-kalàmitu-ya mbuu ndàbana 
la winggiru-nda hama tuna hapi ma-kalàmitu rumba la maràda,” wàda. Tàka 
i Hanganji Mbalàku 
5na-paràhangu papalewa pa-ngàdalu-ya i Mbiliamu anana i Mbeuru, na ma-
ngiangu la paraingu Peturo lihina la Luku Epuràtu ngabana la Amau. Pa-
paràhangu-ha nyuda pa-patàka-nya i Mbiliamu na lii langu yiana welingu lai 
Mbalàku, “Kau pinya ninya na hau banjaru na ma-pamaingu welingu la 
Mehiru; da-tanyalangu la nggi - nggini da tauna, dàngu hawaritu-mada-
nyaka la pa-nàhaku-ya na tana ngabama nyuma. 
6Darihi kapingatu-mapa nyuda welingu lai nyuma. Ba tuna, maiwa! Kau 
ràtunja nyuda ndumanggu nyungga. Talànga wanguna pekuma ihu pa-
pakàku-ha nyuda dàngu pawàngga-ha welingu la tanama nyuma. Kupii 
hàmu-manya duku, jàkau pa-kanyurungu, napa na-ngalangu-ma kanyuru na 
tau, tàka jàkau ràtungu, napa na-ngalangu-ma ràtungu na tau,” wàna 
wàdanya. 
7Ka lua-danyaka ba hapajia-ha da liku uru tau Muapu dàngu Mindiangu ba 
dàngu ngàndi-danya wundana i Mbiliamu ka nabihu paràtu-nya na tau 

Ihirailu. Ba datàka-ka lai Mbiliamu hi da-patàka-nya na lii languna i 
Hanganji Mbalàku. 
8Nanapa-ha nyuda i Mbiliamu, “Todu kàdi yiahu. Napa haromu kupeka-
nggainya na papanii-nangga i MIRI,” wànanja. Ka todu-danyaka da liku uru 
Muapu ba hapajia-ha la umana i Mbiliamu. 
9Hàla, mai-nanyaka i Ala lai Mbiliamu hi na paàra-nya, “Nggamuha yiada da 
tau da matodu la umamu, Mbiliamu?” wànanya. 
10Nahema i Mbiliamu, “Nyuda yiada papalewa-na i Hanganji Mbalàku-ha 
welingu la Muapu, pa-patàkangu lii langu 
11ba mbàda tanyalangu-naka la nggi - nggini na hau banjaru ma-pamaingu 
welingu la Mehiru. Na-paràha-ngga nyungga na Hanganji Mbalàku ka 
kuràtunya nuna na banjaru ndumana nyuna, ka peku bera-naha dàngu ka 
peku wàngga-nàha,” wàna. 
12Napanii i Ala lai Mbiliamu, “Àmbu laku karia-dunja nuda da tau, dàngu 
àmbu ràtu-dunya na tau Ihirailu, ba mbàda pa-kanyuru-nggunjaka,” wàna. 
13La lodu haromu-na napanii i Mbiliamu la papalewa-na i Mbalàku ba 
hapajia-ha, “Beli-kaiwa, nda nabihu-a i MIRI ka kulaku karia-nggai nyimi,” 
wànanja. 
14Ka beli-danyaka lai Mbalàku hi da-patàka-nya ba nda nabihu-a i Mbiliamu 
pamai karia-nja nyuda. 
15Hàla, paràhangu-nanyaka papalewa marihi dangu i Mbalàku dàngu marihi 
jangga panggatuna welingu la wungana. 
16Da-patàka-nya i Mbiliamu na lii langu yiana welingu lai Mbalàku, “Ku 
kamahi-nggau welingu la tàbalu wihimu lundu la hupu ruu lunggimu, àmbu 
jia nda bihumu pamai lai nyungga. 
17Napa kuwua pada - daa-manggau duku, dàngu jiapa ka nggàra-yakai na 
papanii-mu, napa ku-pahàra-manya duku. Mai àru làti kau ràtu-ngganya na 
banjaru,” wàna. 

18Na nyuna nahema i Mbiliamu, “Jiapa-kai ka mbayaru-nggaha mbuu 
ndàbada da àmahu marara mabara la umana na Hanganji Mbalàku, jiangu-
ma ba nda jia ndubaku-anggunya na hupu liina i MIRI, na Ala pa-marubuku-
nggu. Ka jiapa la ma-màraku halawàla-ka nda peku-anggu la pa-dubaku-ya. 
19Na nyuna itodu kàdi yiahu làti, hama tuda da pawàda ba hapajia-ha da 
papalewa la mangilu. Kumbuhangu papinya jàka ningu hili hau papanii-
nangga i MIRI,” wàna. 
20La rudungu nu namai i Ala lai Mbiliamu hi napanii, “Mbàda maidaka da 
tau yiada pakarai-kau nyumu la palaku karia-nja nyuda. Ba tuna kamomatu-
wa palaku. Na nyuna jia-aya na papanii-nggunggau bàdi na pawunda-mu,” 
wànanya. 
21La haromu-na wotu-nanyaka hela na kalandai-na i Mbiliamu, hi nalaku 
karia-nja ba hapajia-ha da liku uru Muapu. 

I Mbiliamu dàngu na kalandai-na 

22Tàka ba nalua-ka i Mbiliamu mbeni-nanyaka i Ala. Ba nàhunya la kajia 
kalandai-na i Mbiliamu, ba dàngu ndàki-danya paraï da madua tau la lihina, 
ndolaku-nanyaka la mata ànda na papalewa-na i MIRI la papara - ratahu-nya 
nyuna. 
23Ba naita-yaka paraïna kalandai, ba na-ndolaku lai nu na papalewa dàngu 
hapanda pa-binjiru, hiliru-nanyaka welingu la ànda nuna na kalandai, hi na 
wàihakungu la woka. Ka palu-nanyaka nuna na kalandai i Mbiliamu hi na-
pabeli-nya la ànda. 
24Tunaka nu ndolaku ningu-nanyaka la ànda ma-kahukulu na papalewa-na i 
MIRI, la njonga dàmbu woka angguru maningu dindi watungu la hapapa - 
hapapa-na. 
25Ba naita-yaka na papalewa-na i MIRI paraïna kalandai, li ningu-nanyaka la 
halinggi hi lupa na-pandehangu la dindi watu na wihina i Mbiliamu. Ka hili 
palu-nanyaka na kalandai i Mbiliamu. 

26Ka hili ndàharu-nanyaka na papalewa-na i MIRI, hi na-ndolaku ningu la 
marihi kahukulu, hi lupa nda ningu ànda ngia palii la kalai la kawana. 
27La rehi nu ba naita-yaka na papalewa-na i MIRI paraïna kalandai, ka 
maràbaku-nanyaka nuna na kalandai. Ka mbeni-madua-nanyaka i Mbiliamu 
hi lupa napalu wànya tokungu na kalandai. 
28Tàka i MIRI nawua-nya pingu na kalandai ka na-kareuku. Hi napanii nuna 
na banda lai Mbiliamu, “Ka nggàraya na pambàda wundanggu lai nyumu 
Umbu, hi lupa upandailu wundangu papalu-ka Umbu?” wàna. 
29Nahema i Mbiliamu, “Rukuna bau pajulu waadungga! Làti jàka ningu 
hapanda-nggu jiangu-ma ba ku-pameti-kau!” wànanya. 
30Nahema na kalandai, “Ka nda mbàda dira mandaiya ba kalandai pakàli 
kaliti-mungga Umbu? Mbàda malihu-ngguka nu hanggangu lai nyumu 
Umbu?” wàna. “Ndia-a,” wàna ba nahema i Mbiliamu. 
31Tàka i MIRI na-paharii-ya na matana i Mbiliamu la paita-ya na papalewa-
na i MIRI ba na-ndolaku lai nu dàngu hapanda pa-binjiru. Ka ailulu 
maràbaku-nanyaka la tana i Mbiliamu pa-marubuku-nya. 
32Na-paàrangu na papalewa-na i MIRI, “Ka nggikina hi lupa upandailu 
wundangu papalu-ya na kalandai-mu? Mai-nggunyaka papara - ratahu-
nggau ba nda na hamua jàkau lua, wànggu. 
33Ba naita-ka Nyungga na kalandai-mu, hi lupa na-pandailu wundangu palii 
ningu la halinggi. Jàka ndia, jiangu-ma ba mbàda pameti-nggunggauka làti, 
na nyuna na kalandai ku-pamara-ya,” wànanya. 
34Nahema i Mbiliamu, “Njala-manggu-nyaka. Nda kupi-anggau ndolaku-mu 
Umbu la mata ànda la papara - ratahu-ngga nyungga. Tàka nàhu jàka nda 
nahàmu la patandangu-mu na pawunda-nggu ba kulaku pangalangu, beli 
wàngguka,” wàna. 
35Na nyuna napanii na papalewa-na i MIRI, “Kiku-bianja duna nada da tau. 
Na nyuna na papanii-mu, jia-ma-aya bàdi na papanii ba wànggunggau,” 

wànanya. Ka laku pangalangu-nanyaka i Mbiliamu dàngu nuda da papalewa-
na i Mbalàku. 

Ba nalua pa-hàmburu-ya i Mbiliamu i Mbalàku 

36Ba narongu-ka i Mbalàku ba nàmunya i Mbiliamu, lua-nanyaka pa-
hàmburu-ya i Mbiliamu la paraingu Muapu la hingi Luku Àrunongu la padira 
tana ngaba Muapu. 
37Napanii i Mbalàku lai nyuna, “Ka nggikina hiu ndau mai la kawunga 
ngàdalu-nggunggau? Bau kakaya nda ku màkama nu pa-mbayaru-nggau 
wundamu?” wànanya. 
38Nahema i Mbiliamu, “Kanii, hi mai-madunggu-nyaka, ma ndia. Na nyuna, 
nyungga duku nda ningua kawaha-nggu la papanii ngga - nggàra, hinggilu-
na na papanii ba wànangga i MIRI,” wànanya. 
39Ka laku-danyaka i Mbiliamu dàngu i Mbalàku la paraingu Huhutu. 
40Lai nu nawotu kameti maraku hapi dàngu mbimbi i Mbalàku, tàka 
hawiangu welingu la tolungu nuda nawua-nya i Mbiliamu dàngu ba hapajia-
ha da liku uru karia-na. 

Na kawunga manyura-na i Mbiliamu 

41La lodu haromu-na na-karia-nya i Mbiliamu pa-kandekalu la tandula 
Mbamutu-Mbaàlu paraïna i Mbalàku. Welingu lai nu peku ita-nanya 
hawiangu na banjaru Ihirailu i Mbiliamu. 

Diha 23 

1Napanii i Mbiliamu lai Mbalàku, “Pahada-nggawa pihu mbua ngia pawotu 
maraku lai yiahu, dàngu payema-njawa yiahu pihu ngiu hapi mini dàngu 
pihu ngiu mbimbi bumbu,” wànanya. 
2Pahàra-nanyaka hama tuna na papanii-nanya i Mbiliamu paraïna i Mbalàku. 
La pinu nimbihu-da da ngia pawotu maraku dawotu maraku nyuda heu hapi 
mini dàngu heu mbimbi bumbu. 

3Tunaka nu napanii lai Mbalàku i Mbiliamu, “Ndolaku-wa yiahu la lihi 
kameti maraku patunu-mu. Ba talànga luanggu nu patàru-ya jàka na-
mbuhangu-du papahàmburu dàngga i MIRI, jàka ndia. Napa kupanii-
nggaunja mbuu ndàbada da papanii-nangga nyungga i MIRI,” wànanya. 
Hàla, laku meha-nanyaka i Mbiliamu la pinu hau tandula, 
4tàka hi namai lai nu i Ala lai nyuna. Napanii i Mbiliamu lai Ala, “Mbàda 
pahadangu-ngguka pihu ngia pawotu maraku, hi kuwotu maraku, heu hapi 
mini dàngu heu mbimbi bumbu la nimbihu-da nuda da ngia pawotu 
maraku,” wàna. 
5Tunaka nu i MIRI napanii-nya i Mbiliamu, jàka nggàraya bàdi na patiki-na 
napa, hàla, hi na-paràha-nya pabeli lai Mbalàku pa-patàka-nya na lii languna 
i MIRI lai nyuna. 
6Ka beli-nanyaka hi natàka-nya Mbalàku ba ndolaku-mana-nyapa la lihina 
na kameti maraku patunu-na, anguda mbuu ndàbada da liku uru Muapu. 
7Tàka i Mbiliamu hi natiki-ya na manyura yiana, “Welingu la Aràmu, 
welingu la ma-palindingu lai nu la pahunga lodu, napaau-ngga nyungga i 
Mbalàku na hanganji Muapu, napanii, ‘Maiwa, kareuku-ngga ndumanggu, 
ràtu-nyawa na banjaru Ihirailu!’ wànangga. 
8Jia pekunggu-kaka nu pa-ràtungu, jàka nda na-ràtungu i Ala? Jia pekunggu-
kaka nu pa-wuangu hukungu jàka nda na-wuangu hukungu i MIRI? 
9Welingu la pinuda da palindi kuita-ha nyuda; welingu la pinuda da tandula 
ku-tàngaru-ha nyuda. Tàngaru-ha, hau banjaru mandora meha-maha, nda 
datama-a la kaloka-da da banjaru hawiangu. 
10Da ana umbuku-na i Yakupu hama tuna kumburu tanaha ba nda pataü-ha 
danguda; na banjaru Ihirailu ma-kanjupu danguya. Màla àruki la metinggu 
ka tau pa-tutungu-ka màla àruki na hupu njàpu luringgu ka hama tuna na 
hupu njàpu lurida da tau nuda,” wana. 

11Hàla, napanii i Mbalàku lai Mbiliamu, “Ka nggàra-yaka yiana na pawunda-
mu hanggangu lai nyungga? Hi ku-karia-nggau yiahu jia kau ràtunja da 
muhunggu wànggu làti. Tàka pa-kanyuru pàku amuha,” wànanya. 
12Nahema i Mbiliamu, “Jiaya na papanii ba wànangga i MIRI-a duku na 
papanii-nggu,” wàna. 

Na manyura pa-panduangu wàna 

13Hàla, hi napanii i Mbalàku lai Mbiliamu, “Màla, ta-kariangu la hau pangia; 
welingu lai nu peku ita-munya hawiangu-a na banjaru Ihirailu. Ràtu-njawa 
nyuda welingu lai nu,” wànanya. 
14Ka karia-nanyaka i Mbiliamu paraïna i Mbalàku la maràda Hopimu la pinu 
Palindi Pinggàhu. Lai nu na-pahadangu-mbu pihu mbua ngia pawotu maraku 
dàngu hi nawotu heu hapi mini dàngu heu mbimbi bumbu la nimbihu-da 
nuda da ngia pawotu maraku. 
15Napanii i Mbiliamu lai Mbalàku, “Ndàdikuwa yiahu, la lihi kameti maraku 
patunu-mu, ba talànga luanggu nu pa-hàmburu-ya i MIRI lai nu,” wànanya. 
16I MIRI na-tàbuku-ya i Mbiliamu hi napanii-nya jàka nggàraya bàdi na 
patiki-na, hàla, hi na-paràha-nya pabeli lai Mbalàku pa-patàka-nya nu na lii 
languna i MIRI. 
17Ka beli-nanyaka i Mbiliamu hi natàka-nya i Mbalàku ba ndolaku-mana-
nyapa la lihina na kameti maraku patunu-na, anguda ba hapajia-ha da liku 
uru Muapu. I Mbalàku na-paàrangu nggàraya na papanii-na i MIRI, 
18hàla tiki-nanyaka yiana na manyura i Mbiliamu, “Ha Mbalàku, anana i 
Hipuru, mainguwa, patingi-nyawa jàka nggàraya na papanii-nggu. 
19I Ala nda hama tuna tau-aya na mamuda la papeka halaera dàngu na ma-
mbuhangu pa-kambàliku. Jàka mbàda pa-njanjingu-naka i Ala, jiangu-ma 
duna na pahàra-nya! Jàka napanii Nyuna, lupangu na-hàrangu-ma napa! 
20Nduma pa-kanyurungu duku ba paràha-ngga; tàka jàka na-pakanyurungu 
i Ala nda peku yila beli-anggunya. 

21Lai Yakupu nda paita-aya na akatu; la Ihirailu nda paita-aya na handuka. I 
MIRI, na Alada nyuda, naangu-nja nyuda. Da-payaaungu ba dawara: 
Hanganji-maya duna Nyuna! ba wàda. 
22I Ala ma-karia-nja nyuda welingu lai Mehiru; hama tuna hapi mbàtingu 
matàmba-ya ba na-pabera ndumada nyuda. 
23Nda ningua boharu ma-duluku ba hangganya i Yakupu nda ningua 
manyura ma-pawidi ba hangganya na Ihirailu. Rukuna nuna na banjaru, 
napanii napa na tau, ‘Tàngaru-ya na pa-hangàtarungu na pawunda-na i Ala!’ 
ba wàda. 
24Ba na-hadangu nuna na banjaru hama tuna bai hingaya, dàngu ba nandola 
bànduku hama tuna hinga miniya. Nda jia manyomba-ana jàka ndedi 
nanganya na payàpa-na dàngu naunu-nya na riana na pa-njàkilu-na,” wàna. 
25Hàla, panii-nanyaka i Mbalàku lai Mbiliamu, “Jiaka-wa jàka ndau bihu-
madu nyumu paràtu-nya na banjaru Ihirailu; na nyuna àmbu jia pa-kanyuru-
muhaka!” wànanya. 
26Nahema i Mbiliamu, “Ka nda mbàda panii-anggunggau ba lupangu-ma 
duku ku-pahàra-nya na papanii-nangga i MIRI la hupu liina?” wàna. 

Na manyura pa-pandailungu wàna 

27Napanii i Mbalàku, “Màla-ndawa ka talua ningu la hau pangia. Raï ai duna 
hi na-mbuhangu bia i Ala pa-pahia-nggau nyumu lai nu, kau ràtu-ngganya 
na Ihirailu,” wàna. 
28Ka karia-nanyaka i Mbiliamu la pinu Palindi Piuru na-mahanggangu la 
maràda telangu. 
29Napanii i Mbiliamu lai Mbalàku, “Pahadangu-wa pihu mbua ngia pawotu 
maraku lai yiahu dàngu payema-njawa yiahu pihu ngiu hapi mini dàngu pihu 
ngiu mbimbi bumbu,” wàna. 
30Pahàra-nanyaka hama tuna na papanii-na i Mbiliamu paraïna i Mbalàku. 
Nawotu kameti maraku heu hapi mini dàngu heu mbimbi bumbu la pinu 
nimbihu-da da ngia pawotu maraku. 

Diha 24 

1Nàhu pii-nanyaka i Mbiliamu ba na-mbuhangu i Ala ka na-pakanyuru-nya 
na banjaru Ihirailu. Tuna nu duka hi nda nalua pahimbu ta - tanda hama 
tuna na pawàna ba ndedipa nu. Na-tàngaru hanggangu la maràda telangu i 
Mbiliamu, 
2hi naita-ya na banjaru Ihirailu la kali - libaru uma tera pa-namatu-nya na 
kabihu banjaru-da. Tàka na Ngahuna i Ala najuju-ya i Mbiliamu, 
3hi lupa natiki-ya yiana na manyura-na, “Yiana-ya na lii languna i Mbiliamu 
anana i Mbeuru, na lii na lawiti-na na haàtu maharii matana 
4na mambàda ronguha da papanii-na i Ala dàngu na maita-ya na pa-paita-na 
i Mahupu Mbiha, dàngu tanggilungu-na, tàka na nyuna wàngu mata ma-
pabulangu. 
5Kanjupu manandangu-ha da maümu ha Yakupu, dàngu da ngia pa-ngiangu-
mu ha Ihirailu! 
6Hama tuna lolangu ma-nggailaru ba na-tawàlahu, jàka ndia hama woka ngia 
pambawa la hingi luku; hama tuna pingi homa pa-pamula-na i MIRI, jàka 
ndia hama pingi ai kajiu la hingi luku. 
7Da-ngalangu wai urangu mabundu làndangu, da wini tondungu dangala 
padangu wai. Na-bunjuku na hanganji-da napa, narihi-nya i Anggàku, dàngu 
pa-pabokulu-ya napa na pa-hanganji-na. 
8I Ala na maluhu ngàndiha nyuda welingu la Mehiru, hama hapi mbàtingu 
matamba-ya ba na-pabera ndumada nyuda. Dahoba pambuta-ha da banjaru 
muhuda, da-pa-karunggutu-ha da rii kawudu-da, da panada dapata-ha. 
9Nuna na banjaru hama hinga mini dàngu bai hingaya, na ma-pamuku dàngu 
na ma-manyomba. Nggamu matoru mbeni pa-pahada-nya? Màla àruki ka pa-
kanyuru-nya na tau na ma-pakanyuru-nggau nyumu, dàngu ka ràtunya na 
tau na maràtu-nggau nyumu,” wàna. 

10Ba dàngu mbenina na-pakawudu-ha da limana i Mbalàku, hi napanii lai 
Mbiliamu, “Hi ku-paaunggau kau ràtunja da papanggu wànggu làti, tàka pa-
kanyuru pàku-muha lundu pandailu wundangu. 
11Laku memangu-kau nàhu kau beli la uma! Mbàda pa-njanjingu-ngguka làti 
la pawua-nggau wundamu, na nyuna nda na-pahiangu-a i MIRI kau ngalanja 
nu da wundamu,” wànanya. 
12Nahema i Mbiliamu, “Ka nda mbàda panii-anggunja da papalewa-mungga, 
13ka jiapa kau wua ndàba-nggahakai da àmahu bara dàngu da àmahu rara 
da maninja la umamu, ba nda jia pangga-anggunya na hupu liina i MIRI la 
pawunda-ya na pambuha eti wikinggu? Jiaya na papanii ba wànangga i 
MIRI-a duku na papanii-nggu,” wàna. 

Da manyura panjàpu wàda 

14Napanii i Mbiliamu lai Mbalàku, “Beli-nggunyaka nàhu la banjaru 
wikinggu. Na nyuna ba ndedi kulaku ku-mbuhangu pa-panamu haha-
nggaunya jàka nggàraya napa na pawunda-na na banjaru Ihirailu la lodu 
malamiri hanggangu la banjaru-mu nyumu,” wànanya. 
15Hàla, tiki-nahaka i Mbiliamu yiada da manyura, “Yiana-ya na lii languna i 
Mbiliamu anana i Mbeuru; na lii na lawiti-na na haàtu maharii matana 
16na mambàda ronguha da papanii-na i Ala, dàngu peku tanda-nanya i 
Mahupu Jangga; na maita-ya na pa-paita-na i Mahupu Mbiha ba dàngu 
tanggilungu-na tàka na nyuna wàngu mata ma-pabulangu. 
17Ku-itaya nyuna, tàka na nyuna nda nàhua; ku-tàngaru-ya nyuna, tàka na 
nyuna welingu la mamarau. Na haàtu hanganji na ma-welingu la Ihirailu, 
napa namaiya beri kandunu ma-handaraku-ya. Napa na-pamuburu-ha ba 
hapajia-ha da liku uru Muapu napa na-pamija-ya na banjaru-na i Hetu. 
18Napa na-mandapu-nya muhuna na tana Endumu, na nyuna na banjaru 
Ihirailu nawunda pawunda ma-kaborangu. 
19Welingu lai Yakupu napa na-kawudaku na haàtu maningu kawaha-na, na 
ma-patàlaru-ha da muhuna,” wàna. 

20Tunaka nu, nu la pa-bowangu ita-nahaka da tau Amaliku i Mbiliamu. 
Katiki-nanyaka yiana na manyura-na, “Welingu la mbutana na banjaru la 
pinu tana, jiaya na Amaliku na marihi pa-kawaha. Na nyuna la hupu 
njàpuna, yiana na banjaru, napa na-molungu-mbu, lundu nu - nu,” wàna. 
21Nu la pa-bowangu ita-nahaka da ana umbuku-na i Kaingu i Mbiliamu, hi 
natiki-ya yiana na manyura-na, “Deningu-mana na pangia-mi ba na-
nggàpulu-ma, beri hibu la pinu watu pungguru majangga-ya. 
22Na nyuna nyimi tau Keni, napa pa-patàlaru-kai, nda namandai-apa napa ba 
na-ndundilu-kai paraï Ahuru pa-tanawa-nggai,” wàna. 
23Tunaka nu natiki-mbuya yiana na manyura-na i Mbiliamu, “Hanggàmaru-
duyaka! Nggamuipa maluri, jàka nawunda-ya nuna i Ala? 
24Na nyuna welingu la Hipuru nàmunja napa na hau kabàba kapalu, na 
Ahuru dàngu na Hembiru, na-pakàku-ha, tunaka nu na kabàba kapalu-mbu 
na-tàlaru-mbu napa,” wàna. 
25Hàla kamomatu-nanyaka i Mbiliamu pabeli la pangia-na, dàngu laku-
mbunanyai duna i Mbalàku. 

Diha 25 

Ba la Palindi Piuru-ya na banjaru Ihirailu 

1Ba talànga ndàdiku-da la Lolangu Hitimu na banjaru Ihirailu pakiringu-
danyaka da tau mini pakiu-kau dànja da kawini Muapu da maninja lai nu. 
2Nuda da kawini dawànda-ha nyuda palua la mba - mbabu kameti maraku 
patembi wànja da marapu-da nyuda. Da tau Ihirailu da-kikungu-mbu 
panganya na kameti maraku dàngu da-marubuku-nya na marapu tau Muapu. 
3Rukuna ba da-marubuku-nya na Mbaàlu la Piuru da tau Ihirailu nambeni-
nja paraïna i MIRI hi napanii lai Muha, 
4“Yàpa ndàbaha da tau da maliku urunya na banjaru dàngu pameti-hawa la 
hangga madangu ba pahàra-nya na hupu liinggu, ka na-pànjangu nambeni-
nggunya yiana na banjaru,” wàna. 

5Tunaka nu panii-nanjaka da hakimu Ihirailu nyuna i Muha, “Lupangu-ma 
nyimi imaràngga pameti-ha mbuu ndàbada da tau la kabihu-mi da mambàda 
marubuku-nya na Mbaàlu la Piuru,” wàna. 
6Ba talànga hii padudurungu-da i Muha dàngu nggubulu-na na banjaru la 
pindu Maüna i MIRI, daita-ya na haàtu tau Ihirailu matama kariangu haàtu 
kawini Mindiangu hu daa la maüna. 
7Ba naita-yaka nuna paraïna i Pineha, anana i Eliahàru, umbuku-na i 
Harungu, hadangu-nanyaka hi na-dunjaku-nya na pauhi. Hi napiti hapungu 
nimbu 
8hi nalua pandàki-ha daa la maü nu na mini dàngu na kawini. Tunaka nu hi 
na-haronjaku wànja nimbu nuda da tau madua ka pànjangu wàngu-nanyaka 
na tàparu na matungu la Ihirailu. 
9Na nyuna mbàda tau 24.000-yaka na tau na mameti. 
10Hàla, napanii i MIRI lai Muha, 
11“I Pineha anana i Eliahàru, umbuku-na i Harungu, wàngu ringgitu-na ba 
na-kahiri-ya na patembi wàngga la njonga tau Ihirailu, hi lupa na-wadaru na 
mbeninggu dàngu hi nda kutàka-nya la pa-patàlaru-ya nuna na banjaru. 
12Jia ba tuna pekanya i Pineha ba tura-nggunya hau pa-njanjingu dàngu 
nyuna. 
13Pa-padaingu-ya nyuna dàngu ana umbuku-na la paratu lundu nu - nu, nadu 
ba kanjupu ringgitu-ya ba na-kahiri-ka Nyungga, Alana, dàngu ba mbàda 
wunda-nanyaka na papeku nduma njala tau Ihirailu,” wàna. 
14Na tamuna na tau pa-pameti pa-pohungu na kawini Mindiangu Himuri-ya, 
anana i Halu, liku uru hau kalibaru la kabihu Hamiungu. 
15Na tamuna nuna na kawini Kòmbihu-ya; nyuna anana i Njuruya, na liku 
uru la hau kaloka kalibaru la Mindiangu-ya. 
16I MIRI nawua-nya yiana na pareta i Muha, 
17“Hada-nyawa na tau Mindiangu dàngu patàlaruha nyuda, 

18rukuna na akatu na pambàda unada hanggangu lai nyimi la Piuru, dàngu 
rukuna i Kòmbihu na ana haàtu liku uru kalibaru la Mindiangu. Nu i 
Kòmbihu na kawini pa-pameti ba natungu na tàparu rukuna la Piuru,” wàna. 

Diha 26 

Na pa-panduangu wàna ba diha 

1Ba na-làpahu-ka na tàparu napanii i MIRI lai Muha dàngu i Eliahàru, anana 
i Harungu, 
2“Lupangu-ma nyimi ipaloku-ya na diha la nggubulu banjaru Ihirailu pa-
namatu-nya na kali - libaru-mana. Mbuu ndàbana na tau mini na madua 
kambulu ndaungu lurina, jàka ndia na marihi-kai na mapeku patama la ndihi 
tanatara, lupangu-ma tulihu-ya,” wàna. 
3-4I Muha dàngu i Eliahàru da-pahàra-nya nuna na pareta. Dapaau ndàbanya 
na mini na madua kambulu ndaungu lurina dàngu na marihi-kai, hi da-
pauhi-nja la ma-ndidaru Muapu, la hapapa Luku Yorundangu la lihi paraingu 
Yeriku. Yiada jiaha da tau da maluhu welingu la tana Mehiru: 
5Welingu la kabihu Rumbingu, kawunga anana i Yakupu: Kalibaru Henuku, 
Palu, 
6Hehirungu dàngu Kàrami. 
7Da tau mini la kalibaru yiada 43.730-ha nggubulu-da. 
8Na anana i Palu jiaya i Eliapu. 
9Tàka da anana i Eliapu jiaha i Nemuilu, i Ndatàngu dàngu i Ambiràmu. 
Jiaha i Ndatàngu dàngu i Ambiràmu, yiada-maka da pambàda pindi banjaru, 
na nyuna da-pambulungu dàngu da makiku-nya i Kora la pa-ndubaku-ya i 
Muha dàngu i Harungu dàngu la palawa-nya i MIRI. 
10Ka tawanggahu-nanyaka na tana hi nahoba-ha nyuda, hi dameti anguda, i 
Kora dàngu da makiku-nya ba na-patàlaru-ha epi da 250 tau mini. Nuna nu 
jiaya na pa-panamu wànya na banjaru Ihirailu. 
11Na nyuna da anana i Kora nda pa-pameti kariangu-aha. 

12Welingu la kabihu Hamiungu: Kalibaru Nemuilu, Yamingu, Yakingu, 
13Heràhu dàngu Haulu. 
14Da tau mini la kalibaru yiada 22.200-ha nggubulu-da. 
15Welingu la kabihu Nggàtu: Kalibaru Hepungu, Hanggi, Huni, 
16Ohuni, Eri, 
17Arutu dàngu Areli. 
18Da tau mini la kalibaru yiada 40.500-ha nggubulu-da. 
19-21Welingu la kabihu Yahunda: Kalibaru Hiyela, Perihu, Heràhu, Hehirungu 
dàngu Hamulu. Da tau madua da anana i Yahunda, nu i Eru dàngu i Onàngu, 
mbàda meti-daka la tana Kanaàngu. 
22Da tau mini la kalibaru yiada 76.500-ha nggubulu-da. 
23Welingu la kabihu Ihakàru: Kalibaru Tola, Pua, 
24Yahupu dàngu Himurungu. 
25Da tau mini la kalibaru yiada 64.300-ha nggubulu-da. 
26Welingu la kabihu Hembulungu: Kalibaru Heritu, Elungu dàngu 
Yàhaleyilu. 
27Da tau mini la kalibaru yiada 60.500-ha nggubulu-da. 
28Welingu lai Yuhupu, na ma-anangu tau madua anakeda mini: Kabihu 
Manahi dàngu kabihu Epuraïmu. 
29Welingu la kabihu Manahi: I Makiru anana i Manahi, jiaya na amana i 
Nggiliatu; tàka da kalibaru ma-pandàkingu yiada jiaha da ana umbuku-na i 
Nggiliatu: 
30Kalibaru Iyehiru, Heliku, 
31Àharialu, Hekimu, 
32Haminda dàngu Hepiru. 

33I Helapehàtu anana i Hepiru, nda ningua anana mini, mbulungu anakeda 
kawini-aha. Da tamuda jiaha i Màhala, i Nua, i Hòkula, i Miluka dàngu i 
Tiràhu. 
34Da tau mini la kalibaru yiada 52.700-ha nggubulu-da. 
35Welingu la kabihu Epuraïmu: Kalibaru Hutela, Mbikiru dàngu Tahàngu. 
36Na kalibaru Eràngu jiaha da anana umbuku-na i Hutela. 
37Da tau mini la kalibaru yiada 32.500-ha nggubulu-da. Nudaha da kalibaru 
ana umbuku-na i Yuhupu. 
38Welingu la kabihu Mbanyamingu: Kalibaru Mbela, Àhambilu, Ahiràmu, 
39Hapupàmu dàngu Hopàmu. 
40Da kalibaru Aritu dàngu Naamàngu jiaha da ana umbuku-na i Mbela. 
41Da tau mini la kalibaru yiada 45.600-ha nggubulu-da. 
42Welingu la kabihu Ndàngu: Kalibaru Huhamu. 
43Da tau mini la kalibaru yiana 64.400-ha nggubulu-da. 
44Welingu la kabihu Ahiaru: Kalibaru Yimuna, Yiwihu dàngu Mbiria. 
45Da kalibaru Hembiru dàngu Màlakialu jiaha da ana umbuku-na i Mbiria. 
46I Ahiaru haàtu-na na anana kawini na ma-tamungu Hera. 
47Da tau mini la kalibaru yiada 53.400-ha nggubulu-da. 
48Welingu la kabihu Nàputali: Kalibaru Yaheyilu, Ngguni, 
49Yehiru dàngu Hilimu. 
50Da tau mini la kalibaru yiada 45.400-ha nggubulu-da. 
51Nggubulu mbuu ndàbada da tau mini Ihirailu 601.730-ha. 
52Napanii i MIRI lai Muha, 
53“Pabe - beri-nyawa nuna na tana la kabihu - kabihu banjaru Ihirailu pa-
namatu-nya na bokulu-na na nimbihu kabihu. 

54-56Na pawàngu ba pa-beringu tana jiaya ba wàngu patunja undi. Na kabihu 
na ma-bokulu wuanya ma-bokulu-ma bàdi, tàka na kabihu na makudu 
wuanya makudu,” wàna. 
57Na kabihu Lewi jiaha da kalibaru Nggerihongu, Kehàtu dàngu Marari. 
58La ana umbuku da nyuda jia mbuha da kalibaru Lipuni, Hemburungu, 
Màhali, Muhi dàngu Kora. I Kehàtu jiaya na amana i Àmuràmu. 
59I Àmuràmu napaha-ya i Yòkuhembitu anana i Lewi. I Yòkuhembitu dedina 
la Mehiru. I Àmuràmu dàngu i Yòkuhembitu tau madua-ha da anada mini: i 
Harungu dàngu i Muha dàngu haàtu-na na anada kawini, nu i Miriyàmu. 
60Tau mapatu-ha da anana mini i Harungu, nu i Nandàpu, i Ambihu, i 
Eliahàru dàngu i Itamàru. 
61I Nandàpu dàngu i Ambihu dameti-ha ba talànga hunggu maraku wànguda 
epi panda mbuhana i Ala. 
62Da tau mini la kabihu Lewi da mahau wulada jàka ndia da marihi-kai 
23.000-ha nggubulu-da. Nyuda pa-hekangu-ha welingu la angu banjaru-da 
ba tulihu-ha, nadu ba nda pa-wuangu-ha tana kangeha la Ihirailu. 
63Tuna nuduka na huratu pa-pandoi-da i Muha dàngu i Eliahàru rukuda da 
kalibaru Ihirailu ba da-paloku-ya na diha la ma-ndidaru Muapu la hapapa 
Luku Yorundangu la lihi paraingu Yeriku. 
64Welingu la tau da pa-tulihu-da i Muha dàngu i Harungu la maràda telangu 
Hinai nda haàtu-mbupa maluri. 
65Mbàda panii-naka i MIRI, ba dameti ndàba napa nyuda la maràda telangu 
tàka deningu-mana ba dameti nyuda mbuu ndàbada, hinggiluda i Kalipu 
anana i Yapuni dàngu i Yuhua anana i Nungu. 

Diha 27 

Da anana kawini i Helapehàtu 

1I Helapehàtu tau malima-ha da anana kawini, nu i Màhala, i Nua, i Hòkula, 
i Miluka dàngu i Tiràhu. Na amana i Helapehàtu jiaya i Hepiru, na amana i 

Hepiru jiaya i Nggiliatu. Na amana i Nggiliatu jiaya i Makiru, na amana i 
Makiru jiaya i Manahi, tàka na amana i Manahi jiaya i Yuhupu. 
2Da malima da anana i Helapehàtu dalua la hanggana i Muha dàngu i Ratu 
Eliahàru, hamangui ba hapajia-ha da liku uru dàngu nggubulu-na na banjaru 
na ma-pauhi la lihi pindu Maüna i MIRI. Dapanii nyuda, 
3“Na amama nyuma na meti la maràda telangu dàngu nda ningua anana 
mini. Nda haàtu makiku-nya i Kora-aya nyuna, na ma-patula ngganggangu 
hangganya i MIRI. Nuna na amama nyuma, metina ruku njala wiki-mana 
duna. 
4Tàka ka nggikina hi na-àlingu na tamuna welingu la banjaru Ihirailu rukuna 
ba nda ningu anana minia? Wuambu-nggàma duma nyuma tana kangeha-ma 
dàngu da angu dedina na amama,” wàda. 
5Tunaka nu, patàka-nanyaka i Muha na palakara-da nyuda lai MIRI, 
6tàka i MIRI napanii-nya i Muha, 
7“Na pa-karuhi-da nuda da anana i Helapehàtu ma-paàndangu-maya. Ba tuna 
wua-njawa nyuda tana kangeha anguda da angu dedi amada. Na kangeha-
na i Helapehàtu lupangu-ma papuru-nya la anana kawini. 
8Panii-nyawa na banjaru Ihirailu jàka nameti na haàtu tau mini tàka hi nda 
ningui anana mini, na tana kangeha-na lupangu-ma pa-kangeha-nja da anana 
kawini. 
9Jàka nda ningu anana kawini na tana kangeha-na pa-kangeha-nja la anguna 
paluhu. 
10Jàka nda ningu anguna paluhu nuna na tanana ndumada da angu paluhu 
ama-naha. 
11Jàka nda ningu anguna paluhu jàka ndia angu paluhu amana nuna na 
tanana mangu angu kabihu nditaku-naha,” wàna. Yiana na pawàngu 
lupangu-ma na-pahàra-nya paraï tau Ihirailu ka hau kalaratu ukuya ba 
pareta pawua-na MIRI-ya la ngaruna i Muha. 

Ba pindiya i Yuhua ka nahilu-ya i Muha 

(Bel. 31:1-8) 

12I MIRI napanii-nya i Muha, “Heiwa la Palindi Ambarimu kau tàngaru-ya 
welingu lai nu na tana na pawua-nggunya napa na tau Ihirailu. 
13Bau hàlaka paita-ya, napa umeti hama tuna na ayamu i Harungu, 
14nadu ba mbàda ndubaku-minyaka na hupu liinggu, nyimi pa-kadua-mi, la 
maràda telangu Njingu. Ba na-hoputu ndàbangga rayatu la Marimba, ndai 
bihua nyimi papeka-nja nyuda na kawaha-nggu rukuna nuna na wai,” wàna. 
(Nuna nu natumbu ningu la matawai Marimba la Kandihu la maràda telangu 
Njingu.) 
15Ka hamayangu-nanyaka i Muha, 
16“Ou, MIRI Ala, mawua-nya paluri wàngu la mbuu ndàbana na maluri, ku 
kamahi-nggau, patuji-wa haàtu na ma-ngalangu pa-kapipi-ya yiana na 
banjaru; 
17haàtu na ma-ngalangu panjadi mini la ngora la rehi pabera-da. Àmbu màta-
dunya yiana na banjaru-mu ka hama kabàba mbimbiha manda ningu 
mapawa-nja,” wàna. 
18Napanii i MIRI lai Muha, “Paau-nyawa i Yuhua anana i Nungu. Haàtu tau 
ma-hakapu-maya nyuna. Pa-dàmbaku-nya limamu la pinu katiku-na. 
19Paràha-nya pa-ndolaku la hanggana i Ratu Eliahàru, dàngu na nggubulu-
na na banjaru. Lupangu-ma ubobaru-ya la hanggada nyuda mbuu ndàbada 
ba jiaya i Yuhua na hilumu nyumu. 
20Wuanya hawiangu na kawaha-mu nyumu lai nyuna, ka na-karadaku-nya 
banjaru Ihirailu. 
21Lupangu-ma na karai timbangu lai Eliahàru i Yuhua, tàka napa i Eliahàru 
na-paàra-nya na pambuha-nggu Nyungga ba nawàngu Urimu dàngu 
Tumimu. Tuna nu na pawàna i Eliahàru ba na-kapipi-ya i Yuhua dàngu 
nggubulu-na na banjaru la mbuu ndàba palakara pahangga-da,” wàna. 

22Ka pahàra-nanyaka i Muha mbuu ndàbana na papanii-na i MIRI la hupu 
liina. Na-paràha-nya pa-ndolaku i Yuhua la hanggana i Eliahàru dàngu 
nggubulu-na na banjaru. 
23Hama tuna na pambàda paniina i MIRI la hupu liina, pa-dàmbakungu-
nanyaka limana i Muha la pinu katiku-na i Yuhua hi na-bobaru-ya ba jiaya i 
Yuhua na hiluna nyuna. 

Diha 28 

Da maraku da pakàli wàngu 
(Lu. 29:38-46) 

1I MIRI na-paràha-nya i Muha 
2pa-patàka-nya na banjaru Ihirailu ba lupangu-ma da-kanuturu pahàmu-nja 
da re - rehi pa-kawuku ka dawotu-ha da hunggu maraku pangangu na maliya 
na etina i MIRI. 
3Yiada-ha da kameti maraku da pawotu-mi bàdi lai MIRI: Nduma kameti 
maraku nimbihu lodu, dua ngiu ana mbimbi bumbu mahau ndauda manda 
ningu nyurada, 
4na ana mbimbi na ma-wungangu lupangu-ma ka tuya kameti maraku la 
mbaru, tàka na padua ngiu wàda la malingu. 
5Anguna nuna na ana mbimbi lupangu hunggu marakungu-mbu hau kilu 
kanguta pa-haürungu hau litaru mina haitungu mahàmu halawàla. 
6Yiada-duhaka da kameti maraku patunu ma-padaingu da pa-kawunga wotu 
la Palindi Hinai. Na wau hiritu-na naliya na etina i MIRI. 
7Anguna nuna na ana mbimbi, lupangu-ma wotu hunggu maraku hau litaru 
angguru na paburi la pinu ngia pawotu maraku. 
8Ba hunggu maraku wànya na ana mbimbi na padua ngiu wàda la malingu, 
lupangu-ma hama tuna na pawàngu la hunggu maraku mbaru, pa-karia-nya 
wai angguru. Na wau hiritu-na nuna na kameti maraku naliya na etina i 
MIRI. 

Na hunggu maraku la lodu Hangahu 

9La lodu Hangahu lupangu-ma hunggu marakungu dua ngiu ana mbimbi 
bumbu mahau ndauda manda ningu nyurada, dàmbu kilu kanguta pa-
haürungu mina haitungu ka hunggu maraku mangejingu dàngu hunggu 
maraku wai angguru-ha. 
10Yiana na kameti maraku patunu lupangu-ma pawotu-ya la nimbihu lodu 
Hangahu, ka ndàpilu kameti maraku nimbihu loduya dàngu na hunggu 
maraku wai angguru-na. 

Na hunggu maraku la tànggalu hau nimbihu wulangu 

11La kawunga nimbihu wulangu lupangu-ma hunggu maraku-nya kameti 
maraku patunu i MIRI wàngu dua ngiu kamboka hapi mini, heu mbimbi 
bumbu, pihu ngiu ana mbimbi bumbu mahau ndauda, nimbihu-da manda 
ningu nyurangu-ha. 
12Nduma hunggu maraku mangejingu lupangu wotuma bàdi kanguta pa-
haürungu mina haitungu; tailu kilu kanguta nduma nimbihu hapi mini; 
dàmbu kilu kanguta nduma mbimbi bumbu, 
13dàngu hau kilu kanguta nduma nimbihu ana mbimbi bumbu. Yiana na 
kameti maraku patunu, kameti maraku pangangu-ya, tàka na wàu hiritu-na 
naliya na etina i MIRI. 
14Anguda nuda da kameti maraku patunu wotumbu hunggu maraku wai 
angguru, dua litaru nduma nimbihu hapi mini, hau paradua litaru nduma 
mbimbi bumbu, dàngu hau litaru nduma nimbihu ana mbimbi. Nuna duyaka 
na kalaratu la ngera kameti maraku patunu da pawotu mànu la tànggalu hau 
nimbihu wulangu lundu kanjupu-ya na ndaungu. 
15Nduma ndàpilu kameti maraku nimbihu lodu dàngu na hunggu maraku 
wai angguru-na, lupangu-ma ihunggu marakungu-mbu heu kamàmbi bumbu 
nduma kameti maraku jàmangu njala. 

Na hunggu maraku la Lodu Remi Roti Nda Patai Wolungu 
(Part. 23:5-14) 

16La tànggalu hakambulu patu la wulangu hau, jia-yaka na Lodu Paha 
ndumana i MIRI. 
17Na lodu ndàkina la tànggalu hakambulu lima pakiringu-nanyaka na Remi 
Roti Nda Patai Wolungu na mapihu mbua loduna mandaina. Nu la pihu mbua 
lodu àmbi ngangudu roti pa-pandoi wàngu tai wolu. 
18La lodu kawunga-na na mbabu, lupangu-ma ipauhi kai lumungu dàngu 
àmbu ràmadu paràma mambotu. 
19Wotuwa lai MIRI kameti maraku patunu dua ngiu kamboka hapi mini, heu 
mbimbi bumbu dàngu pihu ngiu ana mbimbi bumbu mahau ndauda, 
nimbihu-da àmbu ningudu nyurada. 
20Wotu-hawa da hunggu maraku mangejingu pa-karuhi, nu da kanguta pa-
haürungu mina haitungu: tailu mbua kilu kanguta nduma nimbihu-da da 
hapi mini, dàmbu kilu ndumana na mbimbi bumbu, 
21dàngu hau kilu nduma nimbihu-da da ana mbimbi bumbu. 
22Wotumbu heu kamàmbi bumbu ka kameti maraku jàmangu njalaya. Tuna 
nu na pawàngu bai wundaya na lii podahu njala ndumana na banjaru. 
23Mbuu ndàbada da kameti maraku yiada jiaha da ndàpilu maraku patunu 
mbaru da pakàli wàngu. 
24Ba hamana nuna na pawàngu lupangu-ma iwotu lai MIRI kameti maraku 
patunu lundu kanjupu-ya na pihu mbua lodu. Na kameti maraku yiana jiaya 
na ndàpilu kameti maraku nimbihu lodu dàngu na hunggu maraku wai 
angguru-na. Na wau hiritu-na nuna na kameti maraku naliya na etina i MIRI. 
25La lodu papihu wàna lupangu-ma ipauhi kai lumungu, dàngu àmbi ràmadu 
paràma mambotu. 

Na hunggu maraku la rehi Remi Muti 
(Part. 23:15-22) 

26La lodu kawunga-na na Remi Muti, na lodu mbabu ba hàla papihu mbua 
minggu, la rehi hunggu maraku-minja lai MIRI da uhu nggàndumu mabidi, 
lupangu-ma ipauhi kai lumungu dàngu àmbi ràmadu paràma mambotu. 

27Wotuwa lai MIRI kameti maraku patunu dua ngiu hapi mini, heu kamboka 
mbimbi bumbu dàngu pihu ngiu ana mbimbi bumbu mahau ndauda, 
nimbihu-da àmbu ningudu nyurada. Na wau hiritu-na nuna na kameti 
maraku patunu naliya na etina i MIRI. 
28Wotu-hawa da hunggu maraku mangejingu pa-karuhi, nu da kanguta pa-
haürungu mina haitungu: tailu mbua kilu nduma nimbihu-da da hapi mini, 
dàmbu kilu ndumada da mbimbi bumbu, 
29dàngu hau kilu nduma nimbihu-da da ana mbimbi. 
30Wotumbu heu kamàmbi bumbu ka kameti maraku jàmangu njalaya. Tuna 
nu na pawàngu bai wundaya na lii podahu njala ndumana na banjaru. 
31Da kameti maraku yiada dàngu da hunggu maraku angguru-na, jiaha da 
ndàpilu kameti maraku nimbihu lodu dàngu da hunggu maraku mangejingu. 

Diha 29 

Na hunggu maraku la rehi Remi Ndaungu Bidi 
(Part. 23:23-25) 

1La tànggalu hau wulangu pihu lupangu-ma ipauhi kai lumungu, dàngu àmbi 
ràmadu paràma mambotu. La lodu nu lupangu-ma palingu-ha da taropitu. 
2Wotuwa lai MIRI kameti maraku patunu heu hapi mini, heu mbimbi bumbu, 
dàngu pihu ngiu ana mbimbi bumbu mahau ndauda, nimbihu-da àmbu 
ningudu nyurada. Na wau hiritu-da nuda da kameti maraku naliya na etina 
i MIRI. 
3Wotu-mbuha da hunggu maraku pa-karuhi, nu da kanguta, pa-haürungu 
mina haitungu: tailu mbua kilu ndumana na hapi mini, dàmbu kilu ndumana 
na mbimbi bumbu, 
4dàngu hau kilu nduma nimbihu-da da ana mbimbi. 
5Wotumbu heu kamàmbi bumbu ka kameti maraku jàmangu njalaya. Tuna 
nu na pawàngu bai wundaya na lii podahu njala ndumana na banjaru. 
6Yiada da hunggu maraku jiaha da ndàpilu kameti maraku patunu da pawotu 
pa-kariangu dàngu hunggu maraku mangejingu-na, la tànggalu hau nimbihu 

wulangu. Dàngu jia-mbuha da ndàpilu kameti maraku patunu nimbihu lodu 
da pawotu pa-kariangu dàngu hunggu maraku mangejingu dàngu hunggu 
maraku wai angguru-na. Na wau hiritu-da nuda da hunggu maraku patunu 
naliya na etina i MIRI. 

Na hunggu maraku la Lodu Jàmangu Njala 
(Part. 23:26-32) 

7La tànggalu hakambulu wulangu pihu lupangu-ma ipauhi kai lumungu. 
Lupangu-ma ipuaha la lodu nuna dàngu àmbi ràmadu. 
8Wotuwa lai MIRI kameti maraku patunu heu kamboka hapi mini, heu 
mbimbi bumbu dàngu pihu ngiu ana mbimbi mbumbu mahau ndauda, 
nimbihu-da àmbu ningudu nyurada. Na wau hiritu-da nuda da kameti 
maraku naliya na etina i MIRI. 
9Wotu-hawa da hunggu maraku mangejingu pa-karuhi, nu da kanguta pa-
haürungu mina haitungu: tailu mbua kilu ndumana na hapi mini, dàmbu kilu 
ndumana na mbimbi bumbu, 
10dàngu hau kilu nduma nimbihu-da da ana mbimbi. 
11Wotumbu heu kamàmbi bumbu nduma lii podahu njalana na banjaru 
hinggilu-da da kameti maraku jàmangu njala dàngu da kameti maraku 
patunu nimbihu lodu pa-kariangu hunggu maraku mangejingu dàngu na 
hunggu maraku wai angguru-na da pawotu la lodu nuna. 

Na hunggu maraku la rehi Remi Maü Ma-paraungu 
(Part. 23:33-44) 

12La tànggalu hakambulu lima wulangu pihu lupangu-ma ipauhi kai 
lumungu, dàngu àmbi ràmadu paràma mambotu. Pihu mbua lodu mandaina 
bàdi bai wunda mbabu ka tembi wànya i MIRI. 
13La lodu kawunga-na, wotuwa lai MIRI kameti maraku patunu ba jiaha da 
hakambulu tailu ngiu kamboka hapi mini, dua ngiu kamboka mbimbi bumbu 
dàngu hakambulu patu ngiu ana mbimbi bumbu mahau ndauda, nimbihu-da 
àmbu ningudu nyurada. Na wau hiritu-da nuda da hunggu maraku naliya na 
etina i MIRI. 

14Wotu-mbuha da hunggu maraku mangejingu pa-karuhi kanguta pa-
haürungu mina haitungu: tailu mbua kilu nduma nimbihu-da da hapi mini, 
dàmbu kilu nduma nimbihu-da da mbimbi bumbu, 
15dàngu hau kilu nduma nimbihu-da da ana mbimbi. Karia-da nuda da 
hunggu maraku mangejingu, lupangu wotu-mbuha bàdi da hunggu maraku 
wai angguru da pawàngu. 
16Hinggilu-da nuda, wotumbu heu kamàmbi bumbu ka kameti maraku 
jàmangu njalaya. Nuna na kameti maraku, jiaya na ndàpilu kameti maraku 
nimbihu lodu dàngu na hunggu maraku mangejingu dàngu hunggu maraku 
wai angguru-na. 
17La lodu padàmbu wàna hunggu marakungu-wa hakambulu dua ngiu 
kamboka hapi mini, dua ngiu mbimbi bumbu, dàngu hakambulu patu ngiu 
ana mbimbi bumbu mahau ndauda, nimbihu-da manda ningu nyurangu-ha. 
18-19Hunggu maraku pa-karia-njawa nuda, mbuu ndàbada da hunggu maraku 
hawiangu da pawàngu la lodu kawunga-na. 
20La lodu patailu wàna hunggu marakungu-wa hakambulu heu kamboka 
hapi mini, dua ngiu mbimbi bumbu, dàngu hakambulu patu ngiu ana mbimbi 
bumbu mahau ndauda, nimbihu-da manda ningu nyurangu-ha. 
21-22Hunggu maraku pa-karia-njawa nuda, mbuu ndàbada da hunggu maraku 
hawiangu da pawàngu la lodu kawunga-na. 
23La lodu papatu wàna hunggu marakungu-wa hakambulu kamboka hapi 
mini, dua ngiu mbimbi bumbu, dàngu hakambulu patu ngiu ana mbimbi 
bumbu mahau ndauda, nimbihu-da manda ningu nyurangu-ha. 
24-25Hunggu maraku pa-karia-njawa nuda, mbuu ndàbada da hunggu maraku 
hawiangu da pawàngu la lodu kawunga-na. 
26La lodu palima wàna hunggu marakungu-wa hiwa ngiu kamboka hapi 
mini, dua ngiu mbimbi bumbu, dàngu hakambulu patu ngiu ana mbimbi 
bumbu mahau ndauda, nimbihu-da manda ningu nyurangu-ha. 

27-28Hunggu maraku pa-karia-njawa nuda, mbuu ndàbada da hunggu maraku 
hawiangu da pawàngu la lodu kawunga-na. 
29La lodu panomu wàna hunggu marakungu-wa walu ngiu kamboka hapi 
mini, dua ngiu mbimbi bumbu, dàngu hakambulu patu ngiu ana mbimbi 
bumbu mahau ndauda, nimbihu-da manda ningu nyurangu-ha. 
30-31Hunggu maraku pa-karia-njawa nuda, mbuu ndàbada da hunggu maraku 
hawiangu da pawàngu la lodu kawunga-na. 
32La lodu papihu wàna hunggu marakungu-wa pihu ngiu kamboka hapi mini, 
dua ngiu mbimbi bumbu, dàngu hakambulu patu ngiu ana mbimbi bumbu 
mahau ndauda, nimbihu-da manda ningu nyurangu-ha. 
33-34Hunggu maraku pa-karia-njawa nuda, mbuu ndàbada da hunggu maraku 
hawiangu da pawàngu la lodu kawunga-na. 
35La lodu pawalu wàna lupangu-ma ipauhi kai lumungu dàngu àmbi ràmadu 
paràma mambotu. 
36Wotuwa lai MIRI kameti maraku patunu heu kamboka hapi mini, heu 
mbimbi bumbu, dàngu pihu ngiu ana mbimbi bumbu mahau ndauda, 
nimbihu-da manda ningu nyurangu-ha. Na wau hiritu-da nuda da kameti 
maraku naliya na etina i MIRI. 
37-38Hunggu maraku pa-karia-njawa nuda, mbuu ndàbada da hunggu maraku 
hawiangu da pawàngu la lodu kawunga-na. 
39Nudaha da kalaratu rukuda da kameti maraku patunu, da hunggu maraku 
mangejingu, da hunggu maraku wai angguru, dàngu da hunggu maraku 
papeku ba lupangu-ma ihunggu maraku-nja lai MIRI la mba - mbabumi da 
pambàda kawuku. Nuda da kameti maraku jiaha da ndàpilu-da da kameti 
maraku da pawotu-mi nduma pa-mbayaru wàngu paràkingu-mi jàka ndia da 
kameti maraku pawàngu eti wikimi. 
40Ka patàka-nanjaka la banjaru Ihirailu i Muha, mbuu ndàbada da papanii-
nanya i MIRI la hupu liina. 

Diha 30 

Na kalaratu la ngera paràkingu 

1I Muha nawua-ha yiada da kalaratu la hapajia-ha da liku uruda da kabihu 
banjaru Ihirailu. 
2Jàka na-paràkingu na haàtu mini jàka ndia na-panjanjingu wàngu harangu-
na lai MIRI, hi lupa napaka-nya na wikina la hau lii pa-njanjingu, lupangu-
ma na-pahàranja mbuu ndàbada nuda da panjanji-na dàngu àmbu jia pandia-
nanya na patiki-na. 
3-4Jàka na paràkingu lai MIRI na haàtu ana karia na ma-ndàdiku-ipa la uma 
amana, dàngu napaka-nya na wikina la hau lii pa-njanjingu, tàka na amana 
nda nambotu eti wa-anya ba narongu-ya nuna, nuna na ana karia lupangu-
ma na-padeni-nya mbuu ndàbana na paràkingu dàngu na pa-njanjingu-na. 
5Na nyuna ba narongu-ya na ngerana nuna paraïna amana, tàka hi nambotu 
eti wànya, nuna na ana karia nda napaka-anya paràkingu dàngu pa-
njanjingu-na. I MIRI najàma-nya napa rukuna ba nahiri-nya amana. 
6-7Jàka na paràkingu na haàtu kawini na mandedi mangoma, jàka ndia ka 
napaka-nya na wikina la hau lii pa-njanjingu, ka mbàda padiha haha-nanya 
la mangilu jàka ndiakai ka àtalu biana, jiangu-ma ba napaka-nya paràkingu 
jàka ndia pa-njanjingu-na. Jàka na-mangoma-ka la lodu malamiri, pa-daingu 
paka-mana-nyapa paràkingu jàka ndia pa-njanjingu-na mili àru nyuna nda 
nambotu eti wa-anya na leina ba narongu-ya nuna. 
8Na nyuna jàka narongu-ka na leina na ngerana nuna, tàka hi na hirinya 
paraïna leina la pa-pahàra-nya nu na paràkingu, nda napaka-anya paràkingu 
dàngu pa-njanjingu-na nyuna. Napa na njàmanya nyuna paraïna i MIRI. 
9Jàka na-paràkingu jàka ndia pa-njanjingu-nanyakai na haàtu kawini meti 
lei jàka ndia kawini pambàda wàrungu-kai na mapaka-nya na wikina, 
napaka-nya paràkingu jàka ndia na pa-njanjingu-na dàngu lupangu-ma na-
padeni-nya. 

10Jàka na-paràkingu na haàtu kawini mambàda mangoma jàka ndia ka pa-
njanjingu-nanyakai na mapaka-nya na wikina, 
11lupangu-ma na-pahàra-ndàbanja nu da panjanji-na, jàka ndiadu nambotu 
eti wànya na leina ba narongu-ya nuna. 
12Na nyuna ba narongu-ya na ngerana nuna paraïna leina, tàka hi nahiri-nya, 
nda napaka-anyapa paràkingu jàka ndia pa-njanjingu-na. I MIRI najàma-nya 
napa rukuna ba nahiri-nya leina. 
13Ningu hàkuna na mini leina la pa-patunju jàka ndia la pa-pabeta-nya 
nimbihu-na na paràkingu jàka ndia na pa-njanjingu panjanji-na na papaha-
na. 
14Na nyuna ba narongu-ya na ngerana nuna paraïna leina, tàka hi nda 
nambotu eti wànya, lupangu-ma nu na kawini na-padeni ndàbanya na 
paràkingu-na jàka ndia na pa-njanjingu-na. Mbàda patunju-nanyaka leina nu 
na paràkingu jàka ndia na pa-njanjingu, nadu ba nda napeka-du mbotu etina 
ba narongu-ya nuna. 
15Jàka na-pabeta-nya la lodu malamiri na paràkingu jàka ndia na pa-
njanjingu-na na papaha-na paraïna nu na mini leina, lupangu-ma na mini 
leina na ma-handepa-ya na injana rukuna nu na pabetangu-na. 
16Nudaha da kalaratu pawua-na i MIRI lai Muha rukuna na paràkingu dàngu 
na pa-njanjingu na pa-kawuku-na na haàtu ana karia na ma-ngiangu-ipa la 
uma amana, jàka ndia paraïna na haàtu kawini na mambàda mangoma. 

Diha 31 

Na pabera hilu kiringu hanggangu la tau Mindiangu 

1Napanii i MIRI lai Muha, 
2“Tunguwa hilu kiringu la tau Mindiangu rukuna na pambàda wundada la 
tau Ihirailu. Hàlaka nu kau mangu pameti,” wànanya. 

3Ka panii-nanyaka i Muha la tau Ihirailu, “Hawa - waritu-wa ka pabera; 
lupangu-ma ihadanya na tau Mindiangu, kai wundaya nahuku-nanja nyuda 
i MIRI. 
4Welingu la nimbihu kabihu banjaru Ihirailu lupangu-ma ihawaritu 1000 
panjuri ka ndàharungu pa-pabera,” wàna. 
5Ka pindi-danyaka tau 1000 welingu la nimbihu kabihu banjaru Ihirailu, 
nggubulu-da 12.000-ha da ma-hawaritu ka pa-hànjalungu. 
6Ka paràha-nanjaka nyuda paraïna i Muha ka dalua pa-pabera anguda i 
Pineha anana i Ratu Eliahàru. I Pineha nangàndi-ha da banda matua dàngu 
da taropitu da pawàngu ba luma pa-wuangu tanda. 
7Nunjuya na hupu liina i MIRI lai Muha, nàhaku-dahaka tau Ihirailu da tau 
Mindiangu, hi da-pameti ndàbaha da tau minida, 
8pa-pohungu lima hanganji Mindiangu: nu i Ewi, i Rekimu, i Njuru, i Huru 
dàngu i Remba. I Mbiliamu anana i Mbeuru pa-pameti-mbuya. 
9Da tau Ihirailu da tanawa-nja da kawini dàngu da ana tau Mindiangu, hi 
dawàhi ndàbaha da banda, dàngu mbuu ndàbada da pawulu-da. 
10Da paraingu dàngu da ngia pa-pamaüngu da tunu-mbuha. 
11Hàlaka nu da tau Ihirailu dapiti ndàbaha da pawàhi-da, papohu-nja ba 
hapajia-ha da pa-tanawangu dàngu da banda, 
12hi dangàndi-ha lai Muha dàngu i Eliahàru dàngu nggubulu-na na banjaru 
Ihirailu. La rehi nu ninja la ngia pa-pamaüngu-da la ma-ndidaru Muapu, 
lihina la Luku Yorundangu la papana na paraingu Yeriku. 

Ba dabeli da tanatara Ihirailu 

13Ka luhu-danyaka i Muha, i Eliahàru dàngu mbuu ndàbada da liku uru 
hawiangu la banjaru Ihirailu, welingu la ngia pa-pamaüngu hi dalua pa-
hàmburu-ha da tanatara Ihirailu. 

14I Muha nambeni-nja ba hapajia-ha da parawira, ba hapajia-ha da ngora 
pamba tanatara dàngu da ngora panjuri da mabidi beli welingu la pa-
hànjalungu. 
15Napanii-nja nyuda, “Ka nggikina dimi nyimi hi imàta bianja mbuu ndàbada 
da kawini paluri? 
16Ka nda jiaha da kawini nuda-maka da makiku-nya na pawuna-nanja 
paraïna i Mbiliamu, hi lupa danggeli-ya na banjaru Ihirailu la Piuru la pa-
dunjaku-nya i MIRI? Dàngu nuna-duyaka na maparuu-nya na tàparu la 
banjaru-na i MIRI! 
17Nàhu nggàra ula-mipa, pameti mbuta-hawa da anakeda mini dàngu 
mbutada da kawini da manda ana karia-ha. 
18Na nyuna mbuu ndàbada da kawini da maana karia-ihapa pekuna kai 
pitiha ndumami. 
19Tàka nàhu, nyimi mbuu ndàbami mambàda ningu pa-pameti-mi, jàka ndia 
mambàda jonggaru mameti, lupangu-ma indàdiku la hambeli ngia pa-
pamaüngu pihu mbua lodu mandaina. La lodu patailu wàna dàngu la papihu 
wàna, lupangu-ma iwundaya na lii hawari wiki, nyimi dàngu ba hapajia-ha 
da kawini tanawangu. 
20Nimbihu-da da paki dàngu jàka nggàra biaha da pa-pandoi welingu la 
manulangu, wulu ihi kamàmbi jàka ndia ka aiyakai lupangu hawari-mbuha,” 
wàna. 
21Tunaka nu panii-nanyaka i Eliahàru la tau da mabidi beli welingu la pa-
hànjalungu, “Yiada-haka da kalaratu da pawua-na i MIRI lai Muha. 
22-23Mbuu ndàbada da ma-torungu la epi hama tuna da àmahu rara, àmahu 
bara, wudu, bàhi, tambura bara dàngu tambura mitingu lupangu-ma paili-
ha ba wàngu patunu-ha la epi. Tunaka nu nuda nu lupangu hawari-mbuha 
bàdi wàngu wai pawunda wàngu lii hawari ka àmbu dahili iraku. Mbuu 
ndàbada da malanja hawiangu da manda torungu la epi lupangu-ma paili 
wànja wai pawunda wàngu lii hawari. 

24La lodu papihu wàna lupangu-ma ibahaha da pakimi, hina-duka hi ndai 
iraku, dàngu peku-mika patama la ngia pa-pamaüngu,” wàna. 

Na ngera pa-beringu malanja pa-rambangu 

25I MIRI napanii-nya i Muha, 
26“Nyumu dàngu i Eliahàru hamangui da liku uru hawiangu la honga banjaru 
Ihirailu, lupangu idiha-maha mbuu ndàbada da malanja da pambàda 
rambangu, papohu-nja ba hapajia-ha da pa-tanawangu dàngu da banda. 
27Nuda da malanja da pa-rambangu lupangu-ma ipaberi mandua-nja pahama 
dangu manja ba dua ngiada; na hangia ndumada ba hapajia-ha da panjuri da 
mambàda lua pa-pabera, tàka na hangiai ndumada da rayatu hawiangu. 
28Tàka nduma pa-panuda-ngga Nyungga MIRI, lupangu-ma upiti hangia la 
lima ngahu – welingu la ndumada da panjuri ka tau tanawangu-ha, hapiha, 
kalandai-ha, mbimbiha dàngu kamàmbi-hakai. 
29Wua-nyaha nuda i Ratu Eliahàru ka hunggu pa-panuda-ngga Nyungga, 
MIRI. 
30Welingu la nduma na-pawua-nya na banjaru Ihirailu lupangu-ma upiti 
hangia la lima kambulu, ka tau tanawangu-ha, hapiha, kalandai-ha, 
mbimbiha, dàngu kamàmbi-hakai. Wua-njaha nuda mbuu ndàbada la tau 
Lewi da ma-tanara-ya na Maünggu,” wàna. 
31I Muha dàngu i Ratu Eliahàru da-pahàra-nya hama tuna na-papanii-na i 
MIRI la hupu liina. 
32-35Hinggilu-da da pambàda pitida ba hapajia-ha da panjuri nduma wikida, 
nggubulu-da nuda da paramba-da: 675.000 mbimbi dàngu kamàmbi, 72.000 
hapi, 61.000 kalandai dàngu 32.000 hiliwuku. 
36-40Paberi ma-nduangu welingu la nggubulu-da nuda pa-wuangu la panjuri-
ha, na pa-kalirangu-da tuna nu: 337.500 mbimbi dàngu kamàmbi, dàngu 
welingu la nggubulu-da nudai 675 ngiu nduma pa-panuda-nya i MIRI; 36.000 
hapi, 72 ngiu nduma pa-panuda-nya i MIRI, 30.500 kalandai, 61 nduma pa-
panuda-nya i MIRI; 16.000 hiliwuku, 32 nduma pa-panuda-nya i MIRI. 

41Tunaka nu wua-nahaka nuda da pa-panudangu wàngu lai Eliahàru nduma 
hunggu maraku lai MIRI, hama tuna na papanii-na i MIRI la hupu liina. 
42-46Da nduma rayatu hama dangu-mada dàngu da nduma panjuri: 337.500 
mbimbi dàngu kamàmbi, 36.000 hapi, 30.500 kalandai, dàngu 16.000 
hiliwuku. 
47Hama tuna na pambàda paniina i MIRI la hupu liina, napiti hangia la lima 
kambulu i Muha welingu la tau tanawangu dàngu banda, nawua-njaha da 
tau Lewi da ma-paloku la Maüna i MIRI. 
48Tunaka nu lua-danyaka la hanggana i Muha ba hapajia-ha da parawira 
49hi da-patàkangu kareuku, “Umbu, mbàda diha-mahaka da panjuri la wawa 
pareta-ma nyuma, tàka jia ndàba-maha danguda, nda ana haàtu-ma ma-
maromba. 
50Ba tuna mai ngàndi-mahaka nàhu da ngaü àmahu rara, kara lima, kara 
wihi, tawuru, pula dàngu patuu la nggoru da pa-maràngga pitida. Mbuu 
ndàbada nuda wua-mahaka lai MIRI, ka pa-daingu mangga-na-nggama 
nyuma,” wàda. 
51Tàka i Muha dàngu i Eliahàru dakeiha nuda da àmahu rara mbuu ndàbada 
mbàda ngaü-mahaka. 
52Nggubulu-da da hungguda nuda ba hapajia-ha da parawira tika padua 
ngahu kiluda mbotuda. 
53Ba hapajia-ha da panjuri nimbihu-da mbàda piti-daka nduma wikida da 
paramba-da. 
54Tàka nyuda i Muha dàngu i Eliahàru dangàndi-ha nuda da àmahu rara la 
Maüna i MIRI, ka naopa-nya na banjaru Ihirailu i MIRI. 

Diha 32 

Da kabihu banjaru Ihirailu la pahunga loduna na Luku Yorundangu 
(Bel. 3:12-22) 

1Da kabihu Rumbingu dàngu Nggàtu kanjupu danguha da bandada. Ba daita-
yaka ba dira hàmuya ka kabua ningu banda la tana Yaehiru dàngu la tana 
Nggiliatu, 
2lua-danyaka la hanggana i Muha dàngu i Eliahàru dàngu da liku uru 
hawiangu la honga banjaru Ihirailu. Dapanii nyuda, 
3-4“Na tana la paraingu Ataròtu, Ndimbungu, Yaehiru, Nimura, Hehimbungu, 
Eliali, Hembàmu, Nembu dàngu Mbiungu da pambàda mandapu tau Ihirailu 
ruku pa-ndulangu-na i MIRI, kanjupu hàmuya ka kabua ningu banda. Tàka 
ba dira danguha da bandama nyuma, 
5ma-kamahingu ka wua-ningga-manya nyuma na tana yiana ka matuya 
manguma nyuma. Àmbu paràha-du-nggama pa-lelingu la hapapa Luku 
Yorundangu,” wàda. 
6Nahema i Muha, “Nggàra wàmi? Da angu dedi da angu banjaru-mi lua-
danya pa-pabera tàka nyimi ndàdiku lai yiahu wàmi? 
7Ka nggikina hi pa-mangàdatu-ya na banjaru Ihirailu la papala-ya na Luku 
Yorundangu ka tamanya na tana na pawua-nanja i MIRI? 
8Da amami mbàda wunda-mbuda-nyaka na matungu nu, ba ku-palewa-ha 
welingu la Kandihu-Mbarania palua panjada-nya nu na tana. 
9Mbàda tàka-madaka la Lolangu Ehikòlu dàngu mbàda ita-mbuda-nyaka 
nuna na tana. Na nyuna ba dabeli-ka da pa-mangàdatu-ya na banjaru Ihirailu 
patama-nya nu na tana na pambàda wua-nanja nyuda i MIRI. 
10-11Ka mbeni-madua-nanyaka la rehi nu i MIRI hi napanii, ‘Nda da-tuturu-a 
lai Nyungga da tau yiada. Jia ba tuna ku-harangu, da mambàda dua 
kambulu-na na ndaungu lurida jàka ndia na marihi-kai, nu la rehi tuu kajia-
danya na Mehiru, nda ningua ma-welingu lai nyuda nu matama la tana na 
pambàda njanji-nggunja i Ambarahàmu, i Ihàku dàngu i Yakupu,’ wàna. 

12Mbuu ndàbana na tau nanggàna-ya hukungu nuna, hinggilu na i Kalipu 
anana i Yapuni, na tau Kenàhu, dàngu i Yuhua anana i Nungu, nadu ba 
daingu tuturu-da duda nyuda pa-kadua-da lai MIRI. 
13I MIRI nambeni-nya na banjaru Ihirailu hi lupa namàta-nja pa-lindingu la 
maràda telangu patu kambulu ndaungu mandaina hi lupa da meti mbuta 
nggubulu-da da ana handalaru da mambàda patula ngganggangu lai Nyuna. 
14Tàka nàhu, nyimi hili mbuhangu-minyai pahama-nja da amami! Langatàka 
nyimi yia jiakai tau manjala ma-pawiti-nya na pa-hambumbatu wàna na 
mbenina i MIRI la banjaru Ihirailu! 
15Jàkai tu kajia-ya nyimi i MIRI, napa i MIRI nahili màtanya nggubulu-na 
yiana na banjaru parihi mandai la maràda telangu tàka nyimi-duka ma-
pawiti-nya na pa-tàlaru wàda nyuda!” wàna. 
16Tunaka nu lua-danyaka da tau Rumbingu dàngu da tau Nggàtu palihi-nya 
i Muha hi dapanii, “Hàmukai duna ka ma-pahada pàkunja oka watuda da 
mbimbima dàngu paraingu maningu tindingu-da da ana da papaha-ma. 
17Napa ma-hawaritu ka ndàharungu la pabera angunja da angu dedi angu 
banjaru-ma. Nyumama duma napa ma-pairu ngàndingu nu la pa-kabungu hi 
lupa matama ngàndiha la tana na pamangu-da napa. Tàka la manggawa-na 
nu peku ndàdiku-da yiahu da anama da papaha-ma la paraingu da maningu 
tindingu-da, ka damara welingu la hada-nanja mangu tanangu lai yiahu. 
18Nda jia beli-ama duma la umama napa jàka ndedima ningu tana manguna 
na pa-pandumangu-ya na tau Ihirailu nggubulu-na. 
19Nda jia piti-ama duma ndumama napa jiapa ka ana hakudu-a welingu la 
tanada nyuda la hapapa Luku Yorundangu, nadu ba mbàda ngalangu-maka 
duma ndumama lai yiahu, la pahunga loduna na Luku Yorundangu,” wàda. 
20Nahema i Muha, “Jàka weli eti weli puhu diminya nu pahawa - waritu la 
pa-pahànjalungu ndumana i MIRI, 

21dàngu mbuu ndàbana na tau lai nyimi na mapeku la pa-pabera, napala-ya 
na Luku Yorundangu, dàngu la kapipi-nanggai i MIRI bai nàhaku-ya na muhu 
hi lundu nawàngga-ha paraïna i MIRI, 
22hi lupa nanyàku lai Nyuna nuna na tana, peku-manaka bai beli, dàngu 
mara-minyaka dimi welingu la wai ngerami hanggangu lai MIRI dàngu 
hanggangu la angu dedimi, dàngu napa i MIRI nawua-nggainya yiana na tana 
la pahunga lodu ka mangumi nyimiya. 
23Na nyuna namuya! Jàka ndai padeni-nya na pa-njanjingu-mi, njala-minya 
lai MIRI dàngu hi hukunggai napa ruku njalami. 
24Màla, iluaka duna pa-pahada-nja da paraingu dàngu da oka mbimbimi, 
dàngu àmbi marombangu pa-padeni-nya nu na pambàda njanjimi!” wànanja. 
25Ka panii-danyaka da tau Nggàtu dàngu da tau Rumbingu, “Umbu, napa 
ma-pahàra-manya duma na papanii-munggama la hupu liimu. 
26Da ana da papaha-ma da hapi dàngu da mbimbima napa da-ndàdiku yiahu, 
la parai - paraingu Nggiliatu. 
27Tàka nyuma duma hawaritu-mamanya palua pa-pakabungu la kapipi-
nanggama i MIRI. Napa mapala-ya na Luku Yorundangu hi ma-pabera hama 
tuna na pambàda paniimu, umbu,” wàda. 
28Ka wua-nanyaka yiana na pareta i Muha lai Eliahàru, i Yuhua dàngu da 
liku uru Ihirailu, 
29“Jàka da kikunya na hupu liina i MIRI nyuda da tau Nggàtu dàngu da tau 
Rumbingu hi dapala-ya na Luku Yorundangu ka pabera, dàngu jàkai 
ngalangu pawàhi-ya nuna na tana ba da-pandulangu nyuda, iwua bia-njawa 
nyuda na tana Nggiliatu ka damangu-nya. 
30Na nyuna jàka nda dapala-ya na Luku Yorundangu la pa-pabera angunggai 
nyimi, lupangu la tana Kanaàngu-ka bàdi da ngalangu ningu tana kangeha-
da hama tuna nyimi,” wànanja. 

31Dahema da tau Nggàtu dàngu da tau Rumbingu, “Umbu, napa ma-pahàra-
manya duma jàka nggàraya na papanii-na i MIRI la hupu liina. 
32La kapipi-nanggama i MIRI napa mapala la tana Kanaàngu ka ma-
ndàharungu pa-pabera, tàka na nyuna màta ka pa-daingu manguma 
nyumaya yiana na tana la pahunga loduna na Luku Yorundangu,” wàda. 
33Ka wua-nanjaka nyuda paraïna i Muha la kabihu Nggàtu dàngu Rumbingu 
dàngu la beri mandua-na na kabihu Manahi, na nggubulu tana ngabana i 
Hihungu, na hanganji tau Amori, dàngu na tana ngabana i Onggu, na 
hanganji Mbahàngu, papohu-nja da paraingu dàngu da tana la winggiru-da. 
34Na kabihu Nggàtu da tura beliha da paraingu Ndimbungu, Ataròtu, 
Arowiru, 
35Ataròtu-Hopàngu, Yaehiru, Yòkumbeha, 
36Mbetu-Nimura dàngu Mbetu-Haràngu ka paraingu maningu tindingu-ha 
dàngu ka pangia-da da oka mbimbiha. 
37Na kabihu Rumbingu datura beliha da paraingu Hehimbungu, Eliali, 
Kiriyataïmu, 
38Nembu, Mbaàlu-Miungu dàngu Hembàmu. Da paraingu da patura belida 
da-pahilu-nja da tamuda. 
39Na kalibaru Makiru, anana i Manahi danjungu-nya na tana Nggiliatu, hi 
dawàhi-ya dàngu dawàngga-ha da tau Amori da maninja lai nu. 
40Tuna nuduka hi nawua-ya i Muha na tana Nggiliatu la kalibaru Makiru, 
tàka hi da-padaingu ningu nyuda lai nu. 
41I Yairu welingu la kabihu Manahi, nanjungu-nja hi na wàhiha da ndeha ba 
nda pirada, hi na patamu-nja “Da Ndeha Yairu.” 
42I Nomba nahada-nya hi nawàhi-ya na Kenàtu dàngu da kotaku la winggiru-
na hi na-patamu-nya Nomba pa-namatu-nya na tamu wikina nyuna. 

Diha 33 

Na lakuda welingu la Mehiru hanggangu la Muapu 

1Ba datuu kajia-yaka na Mehiru na banjaru Ihirailu da-pajurungu pa-
namatunya na kabihu - kabihu banjaru-mada la kapipi-naha paraï da i Muha 
dàngu i Harungu, dali la hau pangia - hau pangia. 
2I MIRI nawua-nya pareta i Muha la pa-tulihu-ha da tamuda da hau pangia - 
hau pangia ngia palida. 
3Na banjaru Ihirailu datuu kajia-ya na Mehiru la tànggalu hakambulu lima 
wulangu hau, hau lodu la hambeli Paha na ma-wungangu. La opa-nanja i 
MIRI datuu kajiaya na paraingu Ràmihu la ita mata-daha tau Mehiru, 
4da matani-nja da kawunga anada da pambàda pameti-na i MIRI. Ba tuna nu 
na pawunda-na i MIRI, paloha-nanya ba narihi kapàru-pa Nyuna welingu la 
marapu Mehiru. 
5Ba datuu kajia-ya ka na Ràmihu na banjaru Ihirailu, da-pamaüngu la 
Hukutu. 
6Hàla, hi dahili laku hi da-pamaüngu la Etàmu, la hingi maràda telangu. 
7Welingu lai nu dabeli-ha la Pi-Hahirutu la pahunga loduna na Mbaàlu-
Hepungu, hàla hi da-pamaüngu la lihina la Mikundulu. 
8Tunaka nu datuu kajiaya na Pi-Hahirutu hi dapala tehiku dàngu hi datama 
la maràda telangu Etàmu; ba tailu mbua lodu-daka ba dalaku, da-pamaüngu 
la Mara. 
9Welingu lai nu da-pangalangu hi da-pamaüngu la Elimu; lai nu ningu 
matawai nu ba hakambulu dàmbuda dàngu pihu kambulu-da da pingi ai 
karumangu. 
10Tunaka nu datuu kajiaya na Elimu hi da-pamaüngu la lihina na Njobu wai 
Huwihu. 
11-14Na pangalangu-na da-pamaüngu la maràda telangu Hingu, hàla hi la 
lihina la Ndòpuka, hàlaka nu la Aluhu, hi mangupa la Rapindimu, na nyuna 
nda ningua wai pa-unungu lai nu. 

15-37Welingu la Rapindimu da pangalangu la Palindi Hòru hi da pa-maüngu 
la hau pangia - hau pangia da patiki pa-ndakingu yiada: maràda telangu 
Hinai, Kimburutu-Taawa, “Reti Tau Malumbangu”, Hahirutu, Rituma, 
Rimungu-Perihu, Lipuna, Riha, Kehilata, Palindi Hiapiru, Haranda, 
Màkahelutu, Tahàtu, Tara, Mitika, Hàhamona, Moherutu, Mbeni-Yaakàngu, 
Hòru-Nggitinggàtu, Yòtumbata, Àpurona, Ehiungu-Nggembiru, maràda 
telangu Njingu, dàngu Palindi Hòru, la padira tana Endumu. 
38-39La hupu liina i MIRI, nahei la Palindi Hòru i Ratu Harungu. Lai nuya 
nameti ningu la tànggalu hau wulangu lima ndaungu papatu kambulu wàna 
ba da hàla patuu kajiaya na Mehiru na banjaru Ihirailu. Ba nameti 123-na na 
ndaungu lurina i Harungu. 
40La rehi nu tàka-nanyaka pulungu na hanganji Aràtu la tana Nenggipu la 
Kanaàngu mbara luru, ba hanggangu-nanya la tanana nyuna na banjaru 
Ihirailu. 
41-49Ba dalaku-ha welingu la Palindi Hòru hanggangu la ma-ndidaru Muapu, 
dapamaüngu da tau Ihirailu la hau pangia - hau pangia da patiki pa-ndàkingu 
yiada: Halumona, Punungu, Ombutu, tanyungguru watu Ambarimu, la tana 
ngaba Muapu, Ndimbungu-Nggàtu, Àlumungu-Ndibulataïmu, Palindi 
Ambarimu la lihi Palindi Nembu, dàngu la ma-ndidaru Muapu la hingi Luku 
Yorundangu, la lihi paraingu Yeriku, la henaku-na na Mbetu-Yehimutu 
dàngu na Lolangu Hitimu. 

Da pareta ba ndedi palaya na Luku Yorundangu 

50Nu la ma-ndidaru Muapu, la lihi Luku Yorundangu la lihina na paraingu 
Yeriku, nawua-nyaha i Muha i MIRI 
51yiada da pareta nduma banjaru Ihirailu, “Jàkai palaya na Luku Yorundangu 
ka tamanya na tana Kanaàngu, 
52lupangu-ma iwànggaha nyimi nggubuluna na ma-mandapu-nya nuna na 
tana. Patàlaru ndàbaha da marapu-da da ma-welingu la watu dàngu bàhi 
dàngu da pangia ngia pa-lumungu-da nyuda. 

53Lupangu-ma kai wàhiya nuna na tana kai mandapu-nya, ba wua-
nggunggainya nyimi. 
54Hàlaka nu lupangu-ma ipabe - berinya nu na tana la kaliba - kalibaru-mi 
bai wàngu patunya undi. Na kalibaru na ma-bokulu lupanguma iwuanya 
tana kangeha ma-bokulu ndumana, tàka na kalibaru makudu panduma-nya 
tana kangeha makudu. 
55Na nyuna jàka ndai wànggaha da mangia-nya nuna na tana, napa da tau 
da ma-ndàdiku pa-daingu lai nu da pa-handuka-kai nyimi beri punangu la 
matami jàka ndia kàna la wihimi. Napa nyuda da berakai nyimi. 
56Jàka ndai wànggaha nyuda, nyimika napa pa-patàlaru-nggu hama tuna na 
pambàda lakunda-nggu la pa-patàlaru-ha nyuda,” wàna. 

Diha 34 

Da padira-na nuna na tana 

1I MIRI nawua-ha lai Muha 
2da pareta yiada nduma banjaru Ihirailu, “Nda nggi tuu-anapa mandaina, 
tama-minyaka napa na tana Kanaàngu, na tana pawua-nggunggai nyimi ka 
tana kangeha-minya. Tuna nu da padira-na nu na tana. 
3La mbara luru, na padira na-pakiringu welingu la maràda telangu Njingu 
na-pipitu la padira-na na Endumu. La pahunga lodu na padira na-pakiringu 
welingu la hupu mbara luruna na Tehiku Meti, 
4hi namangu pa-wikitungu hu luru hanggangu la Ànda Àkurambimu hi na-
pangalangu la Njingu lundu hu luruya la Kandihu-Mbarania. Welingu lai nu 
na-wikitungu hanggangu la patama lodu na nyuna na-paharitungu hu dia 
lundu la Hahàru-Andàru, dàngu na-pangalangu la Àhumungu. 
5Lai nu na-wikitu hanggangu la lolangu la padira-na na Mehiru, hi mangupa 
la Tehiku Padua-ya na hupuna. 
6Na Tehiku Padua jiaya na padira tanami la patama lodu. 

7Mbara dia, na padira na-pakiringu la Tehiku Padua hanggangu la Palindi 
Hòru 
8dàngu welingu lai nu hanggangu la Ànda Hamàtu, hi namangu pa-
pangalangu la Hendàtu, 
9dàngu la Hipurungu hi la Hahàru-Enàngu-ya na hupuna. 
10La pahunga lodu na padira na pa-kiringu welingu la Hahàru-Enàngu 
hanggangu la Hepàmu. 
11Welingu lai nu na-kamburungu la Ripula la pahunga loduna na Aïngu, hi 
namangu pa-pangalangu la tandula - tandula la hingi pahunga loduna na 
Tehiku Nggalilia, 
12hi namangu pa-hanggangu hu luru namatu-ya na Luku Yorundangu lundu 
la Tehiku Meti. Nunaya na tanami pa-namatu-nja da padira la winggiru-na,” 
wàna. 
13Ka panii-nanyaka na banjaru Ihirailu i Muha, “Yiana duyaka na tana na 
pangala-mi napa ba wàngu patunya undi, na tana pa-paberingu la hiwa 
paradua kabihu Ihirailu ba wàna i MIRI la hupu liina. 
14Da kabihu Rumbingu dàngu Nggàtu dàngu na beri mandua-na na kabihu 
Manahi mbàda ngalangu-daka ndumada dàngu mbàda pabe - beri-danyaka 
nuna na tana la bi - biliku-da nyuda. 
15Na tana kangeha-da nyuda la pahunga loduna na Luku Yorundangu-ya, la 
lihina na paraingu Yeriku,” wànanja. 

Da liku uru da pa-wuangu wai ngera pa-paberi-nya na tana 

16I MIRI napanii-nya i Muha, 
17“Jiaha i Ratu Eliahàru dàngu i Yuhua anana i Nunguma bàdi da ma-paberi-
nya na tana lai nyimi. 
18Patuji-mbu haàtu liku uru welingu nimbihu kabihu la pa-pambapa-danja i 
Eliahàru dàngu i Yuhua ba pabe - berinya na tana,” wàna. 
19-28Da tamuda nuda da tau jiaha: 

Kabihu Liku Uru 

Yunda i Kalipu anana i Yapuni 

Hamiungu i Hamuilu anana i Amihutu 

Mbanyamingu i Elindàtu anana i Kihilongu 

Ndàngu i Mbuki anana i Yòkuli 

Manahi i Hanialu anana i Eputu 

Epuraïmu i Kamuilu anana i Hiputàngu 

Hembulungu i Elihapàngu anana i Parana 

Ihakàru i Pàlatialu anana i Ahàngu 

Ahiaru i Ahihutu anana i Helomi 

Nàputali i Pandaïlu anana i Amihutu 

 

29Nudaha da tau da pawua-na pareta i MIRI la pa-paberi-nya na tana 
kangeha-na na banjaru Ihirailu la tana Kanaàngu. 

Diha 35 

Da paraingu nduma tau Lewi 

1La ma-ndidaru Muapu, la hingi Luku Yorundangu, la lihina na paraingu 
Yeriku, napanii i MIRI lai Muha, 

2“Patàka-nya na banjaru Ihirailu, ba lupangu-ma welingu la tana kangeha na 
pangala-da napa, dawua-nja da tau Lewi ana nda pira mbua paraingu dàngu 
da maràda rumba la winggiru-da ka peku ndàdiku ninguda lai nu da tau 
Lewi. 
3Napa mangu tau Lewiha nuda da paraingu ka da-ngiangu ningu. Na maràda 
rumba la winggiru-da jiaha da nduma bandada la hondu dàngu da bandada 
hawiangu. 
4Na nggàilaru-da da maràda rumba 450 metiru-da welingu la kangeli 
paraingu hanggangu la nggini bia. 
5Ba tuna na tana ngaba tau Lewi na ka-patungu larana, na ma 900 metiru-na 
na hukutu-na la nimbihu karaha-na, tàka na paraingu-na la padua-ya. 
6Lupangu-ma iwuanja da tau Lewi nomu mbua paraingu ngia pamara, ngia 
pa-handera ninguda da tau mambàda pameti tau dàngu nda wukuda. 
Hinggilu-da nuda hili wua-mbunjai da tau Lewi patu kambulu dàmbu 
paraingu hawiangu 
7dàngu da maràda rumbada. Ba tuna nggubulu-da patu kambulu walu 
mbuada da paraingu nduma tau Lewi. 
8Na danguda da paraingu tau Lewi la tana ngaba nimbihu kabihu Ihirailu, 
lupangu-ma itàpuya pa-namatu-nya na bokulu kuduna nuna na tana ngaba,” 
wàna. 

Da paraingu ngia pamara 
(Bel. 19:1-13; Yuh. 20:1-9) 

9I MIRI na-paràha-nya i Muha 
10pa-patàka-nya la banjaru Ihirailu da kareuku yiada, “Bai pala-yaka na Luku 
Yorundangu dàngu bai tama-nyaka na tana Kanaàngu, 
11lupangu-ma kai pa-hinggilu-ha da paraingu ngia pamara, ka dapalai ningu 
lai nu da tau da mambàda pameti tau dàngu nda wukuda. 
12Napa la paraingu nuda namara ningu nuna na tau welingu la kalembi-na 
na tau pa-pameti-na da ma-mbuhangu patungu hilu kiringu. Nadu, na tau 

pa-panjala ruku pameti tau nda peku ana la pa-pameti-ya jàka ndedi pareha-
ya na palakara-na la rapatu pareta. 
13Kawàri-wa nomu mbua paraingu ngia pamara, 
14tailu mbua la pahunga loduna na Luku Yorundangu dàngu hili tailui la tana 
Kanaàngu. 
15Nuda da paraingu ba nomuda jiaha da paraingu ngia pamara ndumami 
nyimi tau Ihirailu dàngu nduma tau tàka na ma-ndàdiku la pahiku-mi, ka lu 
ndàdiku-ananya jàka ndia ka ndàdiku pangalangu-nanyakai. Nggàmu biaya 
na mambàda pameti tau dàngu nda wukuna, pekuna papalai la hau paraingu 
la hongada nuda da paraingu. 
16-18Na nyuna jàka ningu haàtu tau ma-pameti tau wàngu madàka bàhi jàka 
ndia wàngu watu jàka ndia wàngu aikai, njala-mananya na tau nuna ba 
pameti-nanya taudu; dàngu lupangu huku pameti-ya bàdi. 
19Peku-mana pa-pahàra-nya nu na hukungu meti paraï kalembi nditaku-na 
na tau pa-pameti. Jàka na-jàngapu-ya nu na ma-pameti tau, peku-mana ka 
na-pameti-ya. 
20Jàka ningu haàtu ma-karaüngu eti anguna, hi na-pameti-ya ba nawàngu 
pa-ndakilu-nya jàka ndia na-patàda-nya ngga - nggàrakai, 
21jàka ndia nawàngu pa-nàhaku-nya kawudu limakai, njala-mananya na tau 
nuna ba pameti-nanya taudu; dàngu lupangu huku pameti-maya bàdi. Peku-
mana pa-pahàra-nya nu na hukungu meti paraï kalembi nditaku-na na tau 
pa-pameti. Jàka na-jàngapu-ya nu na tau na ma-pameti tau, peku-mana ka 
na pameti-ya. 
22Na nyuna ngera hama tuna jàka ningu haàtu ma-pameti tau na pànda 
karaü-na eti dàngu nda wukuna, ka wàngu pa-ndakilu-nanya jàka ndia ka 
wàngu pa-patàda-nanya ngga - nggàrakai. 

23Jàka ndia ngera hama tuna jàka ningu haàtu, bundu nda ita-nanya napuha 
hau watu hi kiri metina na haàtu na nda muhuna, dàngu nda nawuku-mbuya 
ka pahanggàmaruya nuna na tau. 
24La palakara da matungu nu lupangu-ma datimba-nya paraï rapatu banjaru 
na ngerana na tau na ma-pameti tau dàngu na tau na ma-mbuhangu patungu 
hilu kiringu ruku metina na tau pa-pameti. 
25-28Lupangu-ma na rapatu banjaru na-kahiri-ya na tau na ma-pameti tau 
dàngu nda wukuna welingu la pangàdungu-da da kalembi-na nuna na pa-
pameti. Lupangu-ma karia belinya nu na tau la parai ngia pamara, na ngia 
papalai-na. Lai numaya bàdi na-ndàdiku ningu lundu nameti na tau na 
manjadi Ratu Bokulu la rehi nu; hina-duka la hambeli-na nu hi peku belina 
la kotaku wikina. Na nyuna ngera hama tuna jàka na-dunjaku-nya na parai 
ngia pamara na ngia papalai-na, tàka hi na-jàngapu-ya paraï kalembina na 
pa-pameti, nu natungu-da hilu kiringu, nda njala pameti tau-aya. 
29Da kalaratu yiada pawàngu-maha ndumami nyimi dàngu nduma ana 
umbuku-mi, la nggini bia indàdiku ningu. 
30La palakara pameti tau, na tau papabukungu njala ba mbàda pameti-na 
tau, hi pekuna pa-panjala-ya dàngu hi ratanya hukungu meti, mbulungu-ana 
jàka ningu mbuti welingu la tau madua hakahii jàka ndia marihi-kai. Haàtu 
hakahii nda tuda-ana la panjadi mbuti ba ma-deningu-ya na pa-pabuku-nya. 
31Na haàtu tau ma-pameti tau lupangu-ma huku pameti-ya. Nda peku-ana 
nyuna pahilu wànya àmahu nuna na hukungu. 
32Jàka ningu haàtu mapalai la hau parai ngia pamara, àmbi pamàja-dunya 
ka na-wuangu àmahu ka peku pahia-nya pabeli la umana ba ndedi nameti 
na Ratu Bokulu. 
33Jàkai wundaya nuna, pa-iraku-minya napa na tana ngia pa-ngiangu-mi. Na 
ruku pameti tau na-pairaku-ya na tana; jia batuna, nda jia ningua ànda hau 
pawàngu la pa-hawari-ya na tana, hinggilu-na ba wàngu pa-pamolu-nya na 
tau ma-pameti tau. 

34Àmbu jia pa-iraku-diminya na tana ngia pa-ngiangu-mi, nadu ba MIRI-ka 
Nyungga, dàngu ba ku-ngiangu la honga banjaru Ihirailu,” wàna. 

Diha 36 

Na kangeha-da da kawini mangoma 

1Ba hapajia-ha da ngora biliku la kalibaru Nggiliatu, anana i Makiru nu na 
umbuku-na i Manahi, anana i Yuhupu, dalua la hanggana i Muha dàngu da 
liku uru hawiangu. 
2Dapanii nyuda, “I MIRI na-paràha-nggai nyimi pa-paberi-nya na tana la tau 
Ihirailu ba wàngu patunya undi. Na-paràha-mbunggai nyimi la pawua-ya na 
tana kangeha angu ma-paluhu i Helapehàtu la anana kawini. 
3Na nyuna etiwaa-manya bàdi, jàka da-mangoma la tau mini hau kabihu, ka 
kanabu-danyaka napa da tanada nyuda la tau hau kabihu. Nu ba tuna nu ka 
manjapitu-duna-nyaka na tana ngabama nyuma, nu na tana pa-panduma-
nggama. 
4La Ndaungu Pa-belingu, la rehi pabeli-nja la mamangu wunganja, mbuu 
ndàbada da banda da malanja pambàda danggangu, da tana manguda da 
anana kawini i Helapehàtu pa-daingu-danyaka napa ba damangunja kabihu 
leida nyuda, ka tamburuhu-danyaka nuda da tana welingu la kabihu-ma 
nyuma,” wàda. 
5Ka patàka-nanyaka la banjaru Ihirailu i Muha na pareta yiana welingu lai 
MIRI, “Ma-padeningu-maya na papanii-da da tau da ana umbuku-na i 
Yuhupu, 
6dàngu tuna nuduka hi kiri paniina i MIRI ba pekuda pawàngu etida lai 
nggamu biaha da-mangoma ningu da pambuha-da da anada kawini i 
Helapehàtu, mili àru nyuna la ma-pahama kabihu dàngu nyuda. 
7Na tana kangeha nimbihu tau Ihirailu pa-daingu pakangu-mana duna napa 
la kabihu-na. 
8Nimbihuna na kawini na ma-hanggaungu tana kangeha la hau kabihu 
banjaru Ihirailu, lupangu-ma na-mangoma ningu la tau daa la kabihu nuna. 

Nu ba tuna nu nimbihu-na na tau Ihirailu napa na-kangeha-nya na tana 
kangeha boku la mangilu-na, 
9hi nda na-haleli nu napa na tana kangeha welingu la hau kabihu la hili hau 
kabihu. Nimbihu-na na kabihu banjaru, pa-daingu mangu-mananya duna 
napa na tana kangeha wikina,” wàna. 
10-11Jia ba tuna, pa-namatu-nya na hupu liina i MIRI lai Muha, da anana 
kawini i Helapehàtu da malima-da, nu i Màhala, i Tiràhu, i Hòkula, i Miluka 
dàngu i Nua da mangoma ningu la tambaru paana minida, pa-namatu-nya la 
mbara amada. 
12Nyuda da-mangoma la tau la kali - libaru daa la kabihu banjaru Manahi, 
anana i Yuhupu. Nu ba tuna nu, da tana kangeha-da nyuda daingu-mada ba 
manguna na kabihu banjaru-na na ama-daha. 
13Jiaha yiada-duka da kalaratu dàngu da pa-lawàdi pawua-na i MIRI la 
banjaru Ihirailu la ngaruna i Muha, ba la ma-ndidaru Muapu-ya na banjaru 
Ihirailu la hingi Luku Yorundangu, la lihi paraingu Yeriku. 

Belingu 

Belingu 1 

Pakirina 

1Na mbuku yiana wotu-nanja da pulungu da pa-patàka-na i Muha la banjaru 
Ihirailu la rehi ba ninja la maràda telangu la Lolangu Yorundangu. Nuna na 
lolangu la pahunga loduna na Luku Yorundangu-ya, la lihina na paraingu 
Hupu, la manggawa paraingu Paràngu la hapapa hau, dàngu da paraingu 
Topilu, Lambàngu, Hahirutu dàngu Ndi-Hahàpu la hapapa hau. (2Welingu la 
Palindi Hinai tàka la Kandihu-Mbarania pàlaku-ya la tana ma-palindingu la 
Endumu, hakambulu hau lodu bàdi ba lakunya.) 
3La kawunga lodu wulangu hakambulu hau la ndaungu papatu kambulu 
wàna kandai dunjaku-danya la Mehiru, patàka-nanjaka i Muha la banjaru 
nuna mbuu ndàbada da pa-paràhana i MIRI la papanii-nja nyuda. 
4Yiana matumbu ba na-hàlaka i Muha patalu-ya i Hihungu, hanganji tau 
Amori, na ma-pareta la paraingu Hehimbungu, dàngu i Onggu, hanganji 
Mbahàngu, na ma-pareta la parai - paraingu Àhitaròtu dàngu Endirei. 
5Ba tuna, la pahunga lodu Yorundangu la ngaba Muapu, pakiringu-nanyaka 
i Muha pa-palara-nja da uku - ukuna dàngu da pareta - paretana i MIRI. 
Napanii i Muha, 
6“Ba jiaya na ninda la Palindi Hinai, napanii i MIRI Ala, ‘Toma-mana-nyaka 
na mandaina bai ngiangu la palindi yiana. 
7Jiaduya, nyànggaru-hawa da maü terami dàngu lakuwa la pangia ma-
palindingu tau Amori dàngu mbuu ndàbana na ngaba na maweli winggiru-
nya, nu la Lolangu Yorundangu, la ngaba ma-patundungu dàngu ma-
pamaràda-ngu, la ngaba mbara luru dàngu la hingi wara Tehiku Padua. 
Lakuwa kai mandapunya la tana Kanaàngu dàngu na ma-palindingu la 
Limbanongu lundu toma la luku bokulu Epuràtu. 

8Nyungga, MIRI, mbàda ràndimanggu-njaka da bokumi i Ambarahàmu, i 
Ihàku dàngu i Yakupu, dàngu na wàla wuada. Ba tuna lakuwa, kai mandapu-
nyawa nuna na tana,’ ” wànanja. 

I Muha ba nawotu hakimu 
(Lu. 18:13-27) 

9I Muha napanii-nya na banjaru Ihirailu, “Ba jiaya na ninda la Palindi Hinai, 
kupanii-manggaika nyimi: Mahema ndàbaya la pairu ngàndikai nyimi lalu 
mbotu-naka lai nyungga. Nyungga nda kumàka-apa paduku mehaya, nadu 
10i MIRI Alamu nabonja-kaika la padangu, hi hama dangu kandunu la 
awangu-kai. 
11Màla àru i MIRI, Alada da boku la mangilu-mi natunggai bonjami lundu 
pa-harata wundangu, dàngu ka natukai banjaru ma-mbokaru hama tuna na 
pambàda ràndi-nanggai! 
12Tàka nggiki wànggu-aka nyungga ba lalu pa-mehangu-nggu la paduku-ya 
na pahema wàngu na mambana mbotuna la pa-palànyapu ndàbanya na ma-
kalutu lai nyimi? 
13Jiaduya nu, màlawa kai pindi tau mapira welingu la hau kabihu - hau 
kabihu mini manggàna, madangu kanandingu-na dàngu ma mbàda 
ndàmangu, ka kuwotu-ha la paliku-urunggai. 
14Nuna na pawuku mbàda kataku dàngu hàmu-mami-nyaka. 
15Jiaduya nu nyungga hi kupiti-ha da mini manggàna da mambàda 
ndàmangu, da pambàda pindimi welingu la kabihu - kabihu-mi, dàngu hi 
kuwotu-ha la paliku-urunggai nyimi. Ninja da mairu tau 1.000, hawiangu da 
mairu tau 100, da mairu tau 50 dàngu ningumbu mairu tau 10. Nyungga 
kuwotu-mbuha hawiangu da ina-ama kabihu-mi, wànanja. 
16La rehi nu nyungga ku-patanggu-nja: Tanara-maha da ma-pahili - pahilitu 
na matumbu la hongada da banjaru-mi. Wuanja botangu ma-deningu, ka ma-
kalutu la angu banjaru-ami jàka ndia la tau hangàdangu na ma-ngiangu la 
hongami. 

17Na botangu-mi àmbu nambotu hapapa; màta haàtu - haàtu kai timbanya la 
lata ma-pahama, dàngu nda rekimi-nya jàka nggamuya. Àmbi mangàdatu-
du jiapa nda nggamuya, nadu na-pabota-mi ba ma-pawelingu lai Alaya. Na 
hau palakara jàka lalu kalutu-na lai nyimi, ngàndiya lai nyungga, ka kubota-
ya. 
18La rehina nunambu ba ku-paita-nggai ànda, màta jàka nggikina wàmi na 
pawàngu la mbuu ndàbana hawiangu na pawunda-mi,” wànanja. 

Da ma-butingu da pa-paràhangu welingu la Kandihu-Mbarania 
(Di. 13:1-33) 

19“Tunaka nu nunjuya na pareta-na i MIRI Alanda, dunjaku-ndanyaka la 
Palindi Hinai, hàla laku ndanyaka ba tali la maràda telangu na mambana 
nggailaru-na dàngu na ma-hawiru hanggangu la ngaba ma-palindingu pangia 
tau Amori. Ba jia-yaka na tàkanda la Kandihu-Mbarania, 
20-21kupanii-nggai: Nàhu tàka-minyaka la ngaba ma-palindingu pangia tau 
Amori, na tana na pawua-nanda nyuta paraïna i MIRI Alanda dàngu na Alada 
da boku la mangilu-nda. Tàngaru, lai nuyaka nuna na tana. Lakuwa kai 
mandapu-nya hama tuna na lii pareta-na i MIRI. Àmbi hondaru-du dàngu 
àmbi mangàdatu-du, wànggu-nggai wàna. 
22Tàka nyimi imai lai nyungga papanii, ‘Nahàmu-pa ka ta-paràhangu tau 
mapira palua pabuti pàkunya nuna na tana ka pekuna nyuda ka dapeka-nda 
nyuta nggiya na ànda na marihi hàmu dàngu nggiki hamada da paraingu 
patàka tomanda napa,’ wàmi. 
23Nuna na paniimi kuora-nya, jia-duyaka hi kupindi tau hakambulu madua, 
haàtu welingu la hau kabihu. 
24Ka tama-danyaka na ngaba ma-palindingu hi da-lundungu tàka la Lolangu 
Ehikòlu, hi danjada-nya. 
25Tunaka nu kabeli-danyaka lai nyuta ba dangàndi wua ai pahunggu-da lai 
nu, hi da-patàka-nda, nuna na tana pawua-nanda i MIRI Alanda lalu 
kamboka langatàka-ya. 

26Tàka nyimi mipanda-ya na pareta-na i MIRI Alami, ba ndai bihu patama-
nya nuna na tana. 
27Tuna yia bai panii hoputu, ‘Karaü-manada eti i MIRI, tàka hi naluhu 
ngàndita welingu la Mehiru la pa-pajàma-nda la lima tau Amori pa-pameti-
ta. 
28Nggàra linguna ba talaku lai nàhu? Da tau pa-palewa-nda palua lai nàhu 
da-pa-mangàdatu-ta ba da-patàka-nda, na banjaru lai nu narihi kapàru dàngu 
narihi kaborangu-pa welingu lai nyuta, dàngu nyuda da-ngiangu la parai - 
paraingu matoma la awangu na kangeli-da. Da-itangu-maka tau mahama 
milimungga-ha lai nu!’ wàmi. 
29Tàka nyungga: Àmbi mangàdatu-nja da tau nuda. 
30I MIRI Alami napa nairu ngàndi-kai ba na-patarangu tunggumi nyimi hama 
tuna na pambàda hakahii wikimi la Mehiru 
31dàngu la maràda telangu. Miita-mayaka jàka nggiki hamana i MIRI Alami 
ba nangàndi mangu hàmunggai bai tundu ànda nàmu lundu tàka lai yiahu, 
ba nda hili hauna na haàtu ama na malunggu anana. 
32Tàka jiapa ka mbàda panii tunggu nu, ndedi-mapa nyimi miwaiya i MIRI 
Alami, 
33na ma-mangilu mànunggai pahimbu-nggai ngia pa-pamaüngu-mi. Na-
paita-nggai ànda la rudungu wàngu tandai epi, dàngu la lodu nawàngu 
tandai karumangu,” wànanja. 

I MIRI nahuku-nya na Ihirailu 
(Di. 14:20-45) 

34“I MIRI narongu-ya na halimi ura dedi, hi nahàngga wànya. Harangu-
nanyaka, 
35‘Nda haàtu-apa welingu la ndalaru akatu tungu yia napa matama-nya na 
tana na paràndi-nggunja da boku la mangilu-mi. 

36Didi-aya i Kalipu anana i Yapuni napa na matama-nya, nadu ba na-
manundu mànu lai Nyungga. Napa kuwua-nja i Kalipu dàngu wàlana nuna 
na tana na pambàda njadana.’ 
37Rukumi nyimi-maka nyungga hi nahàngga-mbungga i MIRI, ‘Muha, 
nyumumbu, ndau tama-anyapa na tana nuna. 
38Na nyuna pa-bokulu-ya na etina na ma-karaha-kau, i Yuhua anana i Nungu. 
Nyunaka napa na matanggu iru ngàndiya na tau Ihirailu pawahi-ya nuna na 
tana,’ wànangga. 
39Hàla i MIRI hi napanii dànda nyuta mbuu ndàbada, ‘Da anami, da makudu 
biapa la pa-kawàri-ya na mahàmu dàngu na ma-akatu, napa da pawàhi muhu 
ba wàmi nyimi, lai nyudaka napa na ngia pa-wuangu-ya na tana nuna, dàngu 
nyudaka napa ma-mandapu-nya. 
40Tàka nyimi, lakuwa kai beli la maràda telangu, kai li ningu la ànda na ma-
hanggangu la Njobu wai Akamba,’ wànanda. 
41Minapa-ya nyimi, ‘Muha, njala-manyaka lai MIRI. Nàhu nyuna laku-
manyaka pa-pabera hama tuna na pareta-na i MIRI, Alanda,’ wàmi. Hàla 
ikawàra karinggatu palua pa-pabera, bai rekiya namuda-a jàka tahada-nya 
la ma-palindingu ba wàmi. 
42Tàka i MIRI napanii-ngga, ‘Àmbu puli-dunja la pa-pabera, nadu Nyungga 
ba nda kulaku karia-anja, napa natalu-maha duda paraï papada,’ wàna. 
43Ku-patàka-nggainya na papanii-na i MIRI lai nyimi, tàka nyimi ndai 
wàrihu-aya. Kawutaru-ma-aminya hanggangu lai MIRI, bai wàngu katadaku-
mi bai pajuru hanggangu la ma-palindingu. 
44Hàla da tau Amori da ma-ngiangu la tana ma-palindingu luhu danyaka pa-
rawaku-kai. Nyuda lalu mbana danguha, hama kabàba tawongu-ha. Ka 
yaulu-danggaika lundu tàka la Hòruma, hi da-pakàku-kai, la ma-palindingu 
la Endumu. 

45Tunaka nu kabeli-minyaka dàngu hi mikarai pa-ndulangu lai MIRI, tàka 
Nyuna nda na-mbuhangu parongu jàka ndia nda na-mbuhangu paeti 
wànggai,” wànanja. 

Da nda - ndaungu la maràda telangu 

46“Tunaka nu dira mandaita ba ta-ndàdiku la Kandihu. 

Belingu 2 

1La malamiri-na beli-ndanyaka la maràda telangu ba tali ningu la ànda na 
ma-hanggangu la Njobu wai Akamba, hama tuna na pareta-na i MIRI. Hàlaka 
nu mandai langatàka ba tanjada-nya la ngaba ma-palindingu la Endumu. 
2Hàla peka-nanggaka i MIRI 
3ba toma-nanyaka na mandaina ba ta-njadangu la ngabana lai nu. Jia hi 
lupangu talaku hanggangu hu dia. 
4Hàla paràha-nanggaka i MIRI pa-paita - paita-nggai ànda yiana lai nyimi, 
‘Nda namandai-apa napa tama-minyaka na tana Endumu, tana nua kalembi-
mi, wàlana i Ehaü. Napa nyuda da-mangàdatu-nggai nyimi, 
5tàka àmbi hada-dunja, nadu welingu la tanada nyuda, nda ana hawutu-a 
napa pa-wuangu-kai nyimi, nadu la Endumu ba mbàda wua-nggunjaka da 
wàlana i Ehaü. 
6Nyimi pekuna kai kei pangangu dàngu pa-ngunungu welingu lai nyuda,’ 
wàna. 
7Namuya jàka nggikina i MIRI Alami ba mbàda pa-kanyuru-nanggaika la 
nggàra bia na pa-paloku-mi. Nyuna na marada-nggai kandai njadangu-mi bai 
liya na maràda telangu na ma-nggailaru. Nyuna na ma-karia mànunggai 
kandai patu kambulu ndaungu na malàpahu, ba nawua-nggai mbuu ndàbana 
na pa-kalana-mi. 
8Nu ka laku pangalangu-ndanyaka, hi ta-dunjaku-nya na ànda na mali la 
parai - paraingu Elàtu dàngu Ehiungu-Nggembiru hanggangu la Tehiku Meti, 

hàla hi ta-mbiliku la pahunga lodu pa-haritungu mbara dia hanggangu la 
Maràda telangu Muapu. 
9Napanii-ngga nyungga i MIRI, ‘Na tau Muapu, wàlana i Lòtu, àmbi 
nggànggalu-duha dàngu àmbi hada-dunja. Na tana Àru pa-wuangu-mayaka 
lai nyuda dàngu welingu la tanada nyuda nda hawutu-a napa pawua-
nggunggai nyimi,’ ” wàna. 

(10Àmangu la Àru nangia-nya tau Emimu. Nyuda da-bokulu jangga tauda, 
hamada da tau Enàku, jiamaya ba banjaru mahama milimungga-ha. 
11Hama tuna na tau Enàku, nyuda tau Repayimu wàda-mbunja, tàka paraï 
tau Muapu tau Emimu wàdanja duda. 
12Àmangu da tau Hori da-ngiangu la Endumu, tàka da wàlana i Ehaü hi 
dayaulu-ha dàngu hi da-pambuta-ya na banjaru nuna, hi da-mandapunya 
nuna na tanada; tuna numbu napa na banjaru Ihirailu ba nayaulu-ya na 
muhuna welingu la tana na pawua-na i MIRI lai nyuda.) 
13“Tunaka nu pala-ndanyaka na Luku Heritu hama tuna na pareta-na i MIRI 
lai nyuta. 
14Nuna tumbuna tailu kambulu walu mbua ndaungu ngalanda pa-dunjaku-
nya la Kandihu-Mbarania. Mbuu ndàbada da panjuri la ndalaru nuda, mbàda 
meti-daka, hama tuna na pambàda dekana i MIRI. 
15Nua naingu-mana duna i MIRI ba napapa-nja nyuda, la malamiri hi lupa 
na-pamohu-ha. 
16Ba dameti hàlaka, 
17panii-nanyaka i MIRI lai nyuta, 
18‘La lodu nàhu nyimi li-minyaka la ngaba tana Muapu, li ningu la tana Àru. 
19Jia nyimi mareni-maminya-ka na tana tau Amungu, wàlana i Lòtu. Àmbi 
nggànggalu-duha jàka ndia àmbi hada-dunja, nadu welingu la tana na 
pambàda wuanggu-nja nyuda, nda hawutu-a napa pawua-nggunggai nyimi,’ 
” wàna. 

(20Na ngabana lai nu patanda-mbuya ba tana Repayimu-ya, tamuna na 
banjaru àmangu na mangia-nya lai nu; paraï da tau Amungu nyuda tau 
Hàmuhumimu, wàdanja. 
21Hama tuna da tau Enàku, nyudambu da-bokulu tauda. Nyuda kapàru nda 
ukuha, dàngu dadangu-ma nggubulu-da. Ba tuna i MIRI na-pamolu-nja, jia-
duyaka da tau Amungu hi dawàhi-ya nuna na tana, hi da-ngiangu lai nu. 
22Tuna numbu na pawunda-na i MIRI nduma tau Endumu, wàlana i Ehaü, na 
mangia-nya la ngaba Palindi Endumu. I MIRI na-pamolu-nya na tau Hori, hi 
lupa nawàhi-ya tau Endumu nuna na tana, hi da-mandapu-nya, dàngu lundu 
nàhumbu da tau Endumu ninjapa lai nu. 
23Na tana na matundu pipitu la Tehiku Padua mbàda mandapu-nanyaka tau 
welingu la nuha Kareta. Nyuda da-pamolu-njaka da tau Awi, da tau 
memangu lai nu, hàla hi da-mandapu-nya lundu mbara hu luru toma la 
paraingu Nggaha.) 
24“Hàla ba ta-pàlaku-yaka la Muapu, napanii-nda nyuta i MIRI, ‘Lakuwa nàhu 
kai palaya na Luku Àrunongu. Napa Nyungga kupuli-nya lai nyumu i 
Hihungu, hanganji Amori, na ma-pareta la Hehimbungu, dàngu mbuu 
ndàbana na tanana. Hada-nyawa, kai mandapu-nya na tanana. 
25Pakiringu la lodu nàhu napa Nyungga ku-pamaradapu-ya na banja - 
banjaru la nggi - nggi bia, ka da-mangàdatu-nggai nyimi. Nimbihu-na na tau 
nda - ndàndana napa paraï pa-mangàdatu jàka narongu-ya na rukumi nyimi,’ 
” wàna. 

Na Ihirailu ba natalu-ya na Hanganji Hihungu 
(Di. 21:21-30) 

26“Tunaka nu paràhangu-nggunyaka tau papalewa welingu la maràda 
telangu Kendimutu la Hanganji Hihungu la Hehimbungu la pa-patàka-nya 
pulungu pahàmu wàngu yiana, 
27‘Puli àru-nggama pali la paraimu. Nyuma laku pangalangu-mamanya 
duma, nda ma-hiliru-a welingu la ànda bokulu. 

28Pangangu pangama mawàngu pakei hamanai wai pangunu-ma. Jia ba mali 
jua-a la tana yiana, 
29lupa mapala-ya na Luku Yorundangu hi matama-nya na tana na pawua-na-
nggama napa i MIRI Alama. Da wàlana i Ehaü da ma-ngiangu la Endumu 
dàngu da tau Muapu da ma-ngiangu la Àru, nyudambu dapuli-ma-nggamaka 
pali la tana ngabada nyuda,’ wànggunya. 
30Tàka na Hanganji Hihungu nda nabihu pa-pahia-nda nyuta pali nu la 
tanana. Na MIRI Alami na-matunya pa-tongguru wàngu na etina dàngu pa-
pamukaru lerangu ka peku talu-ndanya dàngu nu hi tapiti-ya na tana 
ngabana. Na tana nuna mandapu-ndanyaka lundu nàhu. 
31Tunaka nu i MIRI napanii-ngga, ‘Na Hanganji Hihungu dàngu na tanana 
kuwua-nggaunya nyumu; jiaduya piti-yawa dàngu mandapu-nyawa na tana 
nuna.’ 
32Ka tàka-nanyaka i Hihungu dàngu nggubulu-na da pambana la pabera-ta 
nyuta la lihi paraingu Yahàhu. 
33Tàka i MIRI Alanda napuli-nyaka lai nyuta, hi ta-pakàku-ya nyuna dàngu 
da anana lupa nggubulu-da da tanatara-na. 
34La rehi nuna-maka ba tawàhi-ha dàngu ba tabera pakabu-ha nimbihu-da 
da paraingu, hi ta-pameti mbutaya na ma-ngiangu, mini, kawini dàngu 
anakeda. Nda ningu pa-pahiangu paluri. 
35Banda papawa-da tapiti-ha dàngu da paraingu-da taramba-nja. 
36La pa-ndulangu-na i MIRI Alanda ta-ngalangu pawàhi ndàbaha, nuda da 
paraingu piti welingu la Arowiru, la hupu Lolangu Àrunongu, dàngu na 
paraingu nu la padua lolangu lundu la lihina la Nggiliatu. Nda ningua 
paraingu ma-kapingatu kilimbatu-na lai nyuta. 
37Ba tuna nda ta-mareni-anya na tana ngaba tau Amungu, jàka ndia na 
karaha Luku Yambuku jàka ndia da paraingu la ngaba ma-palindingu, jàka 
ndia la nggi pa-ngiangu bia na pahiri-na i MIRI Alanda,” wàna. 

Belingu 3 

Na Ihirailu ba natalu-ya na Hanganji Onggu 
(Di. 21:31-35) 

1“Tunaka nu ta-hanggangu hu dia la ngabana la Mbahàngu. I Onggu, 
hanganji Mbahàngu, na-hadangu dàngu nggubulu ndàbada da tanatara-na la 
pabera-ta nyuta la lihi paraingu Endirei. 
2Tàka napanii-ngga nyungga i MIRI, ‘Àmbu mangàdatu-dunya, Muha. Napa 
Nyungga kupuli-nya lai nyumu, da tanatara-na dàngu nggubulu-na na tana 
ngaba tanana lai nyumu. Muwà-manya hama tuna ba tumunya nu i Hihungu, 
hanganji Amori na ma-pareta la Hehimbungu.’ wànangga. 
3Jiaduya i MIRI napuli-mbunya na Hanganji Onggu dàngu na tauna-ka lai 
nyuta, dàngu nyuda mbàda pakàku ndàba-ndahaka. 
4La rehina nunamai ba tawàhi ndàbaha da paraingu-na, nda ningu hau 
paraingu pa-màtangu. Nggubulu-da nomu kambulu mbuada da paraingu da 
pawàhi-nda la ngabana la Àrunggòpu mbutana, na pa-pareta-na i Hanganji 
Onggu welingu la Mbahàngu. 
5Mbuu ndàbada nuda da paraingu pa-kapingatu wàngu kangeli janggaha, da 
pindu bokulu-da dàngu da habàtalu-da da pabita wàdanja da pinduda. 
Hinggilu-da nuda ningumai paraingu hawiangu manda ningu kangelingu. 
6Ta-weharu ndàbaha nuda da paraingu, dàngu ta-pameti hàlaha da tau mini, 
kawini, dàngu da anada, hama-mana ba tundanja nu da paraingu-na i 
Hihungu hanganji Hehimbungu. 
7Tapiti-ha da bandada dàngu hi taramba-nja da paraingu-da. 
8La rehi nuna tapiti-ha welingu la tau madua hanganji Amori nuda na 
ngabana la pahunga lodu Luku Yorundangu, dàngu Luku Àrunongu lundu la 
Palindi Herumungu. ( 
9Na Palindi Herumungu, Hiriyungu wànanya paraï tau Hindungu dàngu 
Heniru wànanya paraï tau Amori.) 

10Tapiti hàlaha da tana ngabana na Hanganji Onggu la Mbahàngu: da 
paraingu-na la ma-ndidaru dita, la ngaba Nggiliatu dàngu Mbahàngu, 
pangalangu la pahunga lodu lundu tàka la paraingu Hàlaka dàngu Endirei,” 
wàna. 

(11Na Hanganji Onggu tau Repayimu ma-malamiri dehi-yaka. Na pàti 
metina watuya, na madita-na patu metiru-na dàngu na mbàlaru-na dua 
metiru-na tundunya na hukutu pakàli wàngu. Lundu nàhu paita-mayapa la 
Ramba, paraingu tau Amungu.) 

Da kabihu da mangia-nya la pahunga lodu Luku Yorundangu 
(Di. 32:1-42) 

12“Hàlaka nu ba mangunda nyuta-yaka nuna na tana hi kuwua-ya la kabihu 
Rumbingu dàngu Nggàtu la mbara dia paraingu Arowiru la lihi Luku 
Àrunongu, dàngu hawiangu welingu la ngaba ma-palindingu la Nggiliatu, 
pa-kariangu da paraingu-na. 
13La paradua-na na kabihu Manahi kuwua-nya na rihina la ngaba Nggiliatu, 
dàngumbu la ngaba Mbahàngu na pa-pareta-na i Onggu, nu na nggubulu-na 
na ngaba Àrunggòpu,” wàna. (La Mbahàngu nawuwa ba paraingu Repayimu-
ya. 
14I Yairu welingu la kabihu Manahi, napiti hàla-maya la ngaba Àrunggòpu, 
nu la Mbahàngu lundu la padira Nggehuru dàngu Maaka. Natunja tamuda 
da ndeha nuda tundunya na tamuna nyuna, dàngu lundu nàhu nawuwa 
wàma-nyapa da ndehana i Yairu ba wàdanja.) 
15“La Nggiliatu kuwua-nya na biliku Makiru welingu la kabihu Manahi. 
16Dàngu la kabihu Rumbingu dàngu Nggàtu kuwua-nya la ngaba manggawa 
Nggiliatu dàngu Luku Àrunongu. La padua luku jia-mayaka na padira-da la 
mbara luru tàka la mbara dia da-padirangu dàngu Luku Yambuku, na 
hawiangu ba padira tana tau Amungu-ya. 
17La patama lodu, na ngabada nyuda na-tayilingu lundu toma la Luku 
Yorundangu, welingu la Tàma Nggalilia mbara dia lundu la Tehiku Meti la 
mbara luru, pangalangu lundu la kambu Palindi Pinggàhu la pahunga lodu. 

18La rehi nu ku-pakata-nja yiada da pareta: I MIRI Alamu mbàda wua-mana-
nggaika tana ngaba la pahunga lodu Luku Yorundangu kai ngianya. Na 
nyuna da-katangu-maka bàdi madaka da panjuri-mi dàngu ka da-mangilu 
papala-ya na Luku Yorundangu welingu la kabihu - kabihu Ihirailu 
hawiangu. 
19Jiaha da anami da papaha-mi hamanai da banda papawa-mi da madangu, 
màta ka da-ndàdiku pàku la parai - paraingu da pambàda wua-nggunggai. 
20Pambapa dànja da angu banjaru-mi ka lundu da-mandapu-nya na tana na 
pawua-na napa i MIRI lai nyuda la hapapa patama lodu Luku Yorundangu, 
dàngu ka lundu na-pahia-nja paraïna i MIRI la paluri mànjaku, hama tuna 
ba tunanggai nu lai yiahu. Hina ba hàlaka patuna nu kai mangu pabeli la 
tana yiana na pambàda wua-nggunggai. 
21Hàla hi kupanii-nya i Yuhua: Nyumu muita hàla-mayaka na paraï rukuna i 
MIRI Alamu hangganja i Hihungu dàngu i Onggu, da hanganji tau madua. 
Tuna numbu napa na paraï rukuna hangganja nimbihu-da da maràmba da 
pawàhi-mu tanada. 
22Àmbi mangàdatu-dunja, nadu ba i MIRI Alami napa na matungu ndumamu 
nyumu,” wànggunya. 

Nda pa-pahiangu-aya Muha patama la tana Kanaàngu 

23“La rehi nuna kamahi-nggunyaka i MIRI: 
24Dou MIRI Mahupu jangga, kupi-manya yiana na pa-paita-mungga ba hina-
apa pakiri-na na paraï rukumu na ma-bokulu dàngu na pa-hangàtarungu. 
Nda ningu hili hau pa-alangu ka la awangu ka la tanakai na mamàka pa-
patumbu-ha da ma-wirungu hama tuna Nyumu. 
25Pahia àrungga ka kupala-ya na Luku Yorundangu, dou MIRI, ka ku-itangu 
tana kamboka la hapapa lai nu, na ngaba ma-palindingu na ma-manandangu 
dàngu na ma-patundulangu la Limbanongu, wànggunya. 

26Na nyuna nyimi-maka ma-pawiti-nya hi nahàngga-ngga nyungga i MIRI, hi 
nda na-kataku-ya na pa-kamahi-nggu. Na belingu-na panii-nanyaka i MIRI, 
‘Jiaka-wa hi Muha, àmbu hili tiki-duyapa na rukuna nuna! 
27Lakuwa la pinu Palindi Pinggàhu dàngu kau tàngaru la mbara dia, la mbara 
luru, la pahunga dàngu la patama. Hamata pahàmu-manya jàka nggàraya na 
paita-mu, nadu nyumu, ba ndau pala-ayapa na Luku Yorundangu. 
28Pekanya ràka pawàngu - pawàngu i Yuhua. Pamàndu-nya na etina, ba 
nyunaka napa na mairu ngàndiya na banjaru yiana la hapapa la pa-mandapu-
nya nuna na tana na paita-mu,’ wànangga. 
29Ka ndàdiku-ndanyaka la lolangu la papa paraingu Mbetu-Piuru,” wànanja. 

Belingu 4 

I Muha ba na-dàhiku-ha da tau Ihirailu la pa-manundu 

1Hàla i Muha hi napanii-nya na banjaru nuna, “Nunju-maya mbuu ndàbana 
na uku na pambàda ajaru-nggunggami, ka pekuna bai luri lundu ingianya na 
tana na pawua-nanggai i MIRI, na Alada da boku la mangilu-mi. 
2Nggàraya na lii pareta-nggu àmbi tudunya anguna jàka ndia àmbi àli-dunya 
hawutu. Nunju-maha da lii pareta-na i MIRI Alami da papeka-nggunggai. 
3Ba ita wiki-mami-nyaka jàka nggàraya na pa-patumbu-na i MIRI la Palindi 
Piuru. Nimbihu-na na tau na malumu-nya na Mbaàlu lai nu na-pamolu-nya, 
4ba tuna nyimi ma-daingu pa-tuturu lai MIRI Alami luri bia-minyapa lundu 
nàhu. 
5Mbuu ndàbada nuda da uku ku-papeka-nggainja, hama tuna na lii pareta na 
papanii-nangga i MIRI Alanggu. Nunju hàla-maha nuda la tana ngia patama-
mi napa la pangia-nya. 
6Nunju-maha nuda wàngu tuturu-mi. Jàka timi numaka, napa wuwa-
nanyaka na manggàna-mi la banja - banjaru hawiangu. Ba darongu-haka 
nuda, da uku ka panii-danyaka napa, ‘Ai kanjupu manggàna dàngu mamàhi-
duya nina na banjaru bokulu!’ wàdaka. 

7Nggi banjaru bokulu-kiyaka na matika pa-mereni-nya paraïna paàla-na jàka 
nggàra ehina, hama tuna nu i MIRI Alanda na malihi-nda nyuta? Ba nahema-
mata jàka pirangu bia ba tawara-nya ka nandula-ta. 
8Nggi banjaru bokulu-kiyaka maningu ukungu ma-kanjupu pa-deningu hama 
tuna da uku pa-papeka-nggunggai la lodu nahu? 
9Etiwà-manya dàngu patanda pahàmu-manya ka pekuna ka lundu njàpumi 
ba ndai maromba-nya na pambàda hakahii wikimi. Peka-manja da ana 
umbuku-mi 
10rukuna nuna na lodu, ba jiaya na ndolaku-mi la hanggana i MIRI Alami la 
Palindi Hinai. La rehi nu napanii-ngga, ‘Pauhi-nya na banjaru. Ku-mbuhangu 
nyuda ka darongu-ya nggàraya na pa-patàka-nggu, ka peku pa-pekangu-da 
pa-manundu lai Nyungga lundu njàpuna na lurida, dàngu ka peku panau-
danja da anada la pa-manundu lai Nyungga,’ wànangga. 
11Pekanja da anami jàka nggikina bai mai pa-ndolaku la kambu palindi na 
pa-panggàbalu kawuu kapàtangu hama tuna na karumangu timbi dàngu epi 
maroka toma la awangu. 
12Tunaka nu napanii danggai nyimi i MIRI welingu la epi tàka rongu-
maminya na talia liina, tàka ndai itaya jàka nggiki hamana na hadana. 
13Lai nu Nyuna pakada-nanggai nggàra-yaka bàdi na pa-paloku-mi la pa-
patutu-nya na pa-ràndingu na patura-na dàngu nyimi. Da Hakambulu Pareta 
da pambàda tulihu-na la dua mbàla watu, jia-mahaka bàdi da panunju-mi. 
14I MIRI na-paràha-ngga pa-papeka-nggainja mbuu ndàbada da uku, màta 
kai nunjuha napa la paraingu na patama-mi dàngu na pangia-mi,” wàna. 

Lii panaungu la panda lumungu hili hau pa-alangu 

15“Namu pahàmu-manya! Ba na panii danggai i MIRI weli dalungu la epi la 
Palindi Hinai, nda nggàra-a paita-mi. 
16Rimangu ka àmbi toma la panjala bai pandoi tunggu wikimi kahala hada 
la pa-marubuku-nya, jiapa nda nggàra hadaya, ka miniya jàka ndia kawini-
ya, 

17-18ka ma-hawurungu-ya jàka ndia ka iyangu-ya, ka banda mabeiya jàka 
ndia ka banda hawiangu-ya. 
19Àmbi tomadu la panjala bai ma-rubuku-nja dàngu bai lumunja jàka 
nggàraha da paita-mi la awangu, na mata lodu, na wulangu dàngu da 
kandunu. I MIRI Alami na-pahia-nja da banja - banjaru hawiangu pa-
marubuku-nja nuda da banda awangu. 
20Tàka nyimi banjaru pa-pamàna-nanggai welingu la Mehiru, la ngia pa-
pàdangu-mi mayila langatàka. Nyimi nangàndi-kai paluhu welingu la 
paraingu nuna, màta ka banjaru wiki-nanggai hama tuna na ngerami nàhu. 
21Tàka na MIRI Alami nambeni-ngga nyungga rukumi nyimi, dàngu hi na-
harangu ba nda kupala-ayapa nyungga na Luku Yorundangu la patama-nya 
na tana kamboka na pawua-nanggai nyimi napa. 
22Nda namandai-apa nyimi bai pala dàngu bai mandapu-nya na tana 
kamboka nuna; nyungga duku nda ku-kikungu-apa, napa meti ningu-
nggunyaka duku lai yiahu. 
23Kanandi pahàmu-nya! Àmbi maromba-dunya na pa-ràndingu na patura-na 
i MIRI Alami dàngu nyimi. Nunju-maha da pareta-na; jàmangu ndoku pa-
pandoingu wikimi kahala hada ka marubuku-nya jiapa nda nggàra hadaya, 
24nadu i MIRI Alami ba hama epi ma-patunu-ya; nda na-mbuhangu-a ka 
pangera-nya la ngga - nggàra. 
25Hama-manai jàka mbàda ndàdiku mandaimika napa la tana nuna, dàngu 
bai paana umbukungu-ka, àmbu njala-mbudu la pa-pandoingu wikimi kahala 
hada la nggàra hada bia. Na matuna nu ma-akatu-ya la matana i MIRI Alami, 
dàngu pahàngga wànanya. 
26Màlawa na awangu dàngu na tana ka na-hakahii la lodu nàhu, jàka era nda 
manundu-mi lai nyungga, napa mirengga molungu welingu la tana na 
pangia-mi napa la hapapa Luku Yorundangu. Ndai mandai-apa napa bai 
ngiangu lai nu; pa-pamohu molungu-makaika napa. 

27I MIRI napa napai - ihanggai la honga banjaru hawiangu, dàngu hi lupa 
hawutu-anaka napa la hongami nyimi ma-padaingu paluri. 
28Lai nu nyimi napa ilumunja da kamàla ala da pa-pandoi wàngu lima tau, 
da kamàla ala welingu la ai la watu, na manda peku ita na manda peku 
ronguna, na manda ngangu jàka ndia na manda hangei. 
29Hàla himbu-minyaka i MIRI Alami, dàngu ka era himbu weli eti-minya 
napa nyimi mihunggu-ya. 
30Era ninggami la ma-handuka dàngu mbuu ndàbana na pa-manjurangu 
wàngu na ma-handauni-kai, la malamiri beli-minyaka lai MIRI dàngu 
manundu-minyaka lai Nyuna. 
31I MIRI Alami, Ala ma-kanjupu paaï pa-namungu-ya. Nda jia dunjaku-
ananggai jàka ndia nda na-patàlaru-akai, dàngu nda jia mbula-ananya na pa-
ràndingu na-patura wikina dàngu da boku la mangilu-mi. 
32Manginjiru-maya na rehi na ma-làpahu, la rehi la handàka-na ba ndedi pa-
paana-nggai, piti welingu ba na-padika-nya na tau la pinu tana i Ala. Himbu-
maya la pa-nggubulu awangu. Màla ningu nu handàkangu matumbu malalu 
tuna nu, ba ndedipa nuna? Ningu nu marongu hamangu na rukuna nuna na 
matumbu? 
33Ningu nu handàkangu banjaru ma-padaingu paluri, ba nahàla parongu-ya 
na pa-alangu na ma-kareuku welingu la epi, hama tuna na pambàda 
hunggumi nyimi? 
34Màla ningu nu handàkangu hau pa-alangu matoru mbeni papiti-ya na hau 
banjaru welingu la ba - banjaru da maninja, hàla hi natuya banjaru wikina, 
hama tuna na pambàda patumbu-na i MIRI Alami ndumami nyimi la Mehiru? 
Ita wiki-mami-nyaka nyimi jàka nggiki-nanggai i Ala ba nawàngu kapàru nda 
najaru-na ba na-patàka-nya na hanggàmaru dàngu na pabera, ba nawunda-
ha da pa-hangàtarungu dàngu ba natuya jàka nggàraya na pa-katàtakungu. 
35Mbuu ndàbada nuda paita-nanggai nyimi i MIRI la pa-paloha-nya ba jiaya 
i MIRI-a na Ala, nda hili ningu hau. 

36Welingu la awangu, na-parongu-nya na liina lai nyimi ba na-papeka-nggai; 
la pinu tana yiana na-paita-nyaka lai nyimi na epina na ma-hawiru dàngu 
welingu la epi nuna-maka ba napanii dànggai nyimi. 
37Nadu ba nambuha-nja da boku la mangilu-mi, hi kiri pindi-nanggai nyimi; 
ba nawàngu mbiha mendina, hi nangàndi-kai nyimi paluhu welingu la 
Mehiru. 
38Da banjaru da marihi bokulu dàngu da marihi kapàru nanyara-ha welingu 
la hanggami, la pakaria-nggai nyimi la paraida nyuda na pawua-nanggai 
napa i Ala lai nyimi, na paraingu na pamangu-mi nyimi nàhu. 
39Jia-duya la lodu nàhu namu-maya dàngu àmbi maromba ndokunya: i MIRI, 
didi meha-aya na Ala la awangu dàngu la tana; nda hili ningua hau. 
40Nunju ndàba-maha da uku da pawua-nggunggai la lodu nàhu, napa 
imànjaku nyimi dàngu wàla wuami dàngu hii luri pa-ngalangu la tana 
pawua-nanggai i MIRI la pamangu-nya lundu nu - nu,” wàna. 

Da paraingu ngia pamara la pahunga lodu Luku Yorundangu 

41Hàla paita-nanjaka i Muha da tailu mbua paraingu la pahunga lodu Luku 
Yorundangu 
42jia-haka da paraingu ngia pamara, na ngia pa-pamara-na wikina na tau 
jàka wàngu nda harawuku-na ba na-pameti tau na nda muhuna. Pekuna 
nyuna papalai la hau paraingu la hongada nuda ka àmbu peku pameti-mbuya 
nyuna. 
43Tungguna na kabihu Rumbingu pa-payema-nya na paraingu Mbehiru, la 
pada dita la maràda telangu; tungguna na kabihu Nggàtu na paraingu 
Ramutu la ngaba Nggiliatu, dàngu tungguna na kabihu Manahi na paraingu 
Nggolàngu, la ngaba Mbahàngu. 

Ba wuanya Ukuna i MIRI Ala na banjaru Ihirailu 

44Ka wuangu-nanyaka i Muha la banjaru Ihirailu da uku dàngu da kalaratu-
na i Ala. 

45-46Nuna nu nawunda-ya la hambeli luhuda welingu la Mehiru dàngu ba 
ninja la lolangu la pahunga lodu Luku Yorundangu, la papa paraingu Mbetu-
Piuru. La ngabana lai nu jiaya na pangia memana na ngabana i Hihungu, 
hanganji tau Amori, na ma-pareta àmangu la parai Hehimbungu. I Muha 
dàngu da banjaru Ihirailu datalu-yaka la rehi luhuda welingu la Mehiru. 
47Nyuda mandapu-danyaka na tanana na Hanganji Hihungu, dàngu na 
tanana na Hanganji Onggu welingu la Mbahàngu, na hanganji Amori haàtu 
na maninya la pahunga lodu Yorundangu. 
48Na tana yiana na-tayilingu welingu la paraingu Arowiru, la hingi Luku 
Àrunongu, pangalangu la mbara dia lundu la Palindi Hiriyungu, nu na 
Palindi Herumungu, 
49dàngu nggubulu-na na ngaba la pahunga lodu Luku Yorundangu 
hanggangu hu luru lundu toma la Tehiku Meti la kambu Palindi Pinggàhu. 

Belingu 5 

Da Hakambulu Pareta 
(Lu. 20:1-17) 

1I Muha na-pauhi ndàbanya na banjaru Ihirailu, hàla hi napanii-nja, “Angu 
dedi, patingi ndàbanja da uku da pa-kawana-nggunggai lodu nàhu. Papeka-
nja nuda da uku dàngu nunju-maha wàngu tuturu. 
2La Palindi Hinai i MIRI Alanda natura hau pa-ràndingu, 
3nda mbulungu bia dàngu da boku la mangilu-nda, tàka dàngu nyuta mbuu 
ndàbanda la lodu nàhu maninda la yiahu. 
4Welingu la epi nu dita la pinu palindi na-mbuhangu papanii pahangga 
nggorungu i MIRI dàngu nyimi. 
5Tàka rukuna bai mangàdatungu epi dàngu ba ndai toru mbeni pa-kandekalu 
la palindi, jia duyaka la rehi nu hi ku-ndolaku li padua-nggai nyimi dàngu i 
MIRI la pa-patàka-nggainya na hupu liina i MIRI lai nyimi. 
6I MIRI na-pakada-nya, ‘Nyungga MIRI Alami, mangàndi-kai paluhu welingu 
la Mehiru, la ngia pa-paata-kai. 

7Àmbi lumungu-du kamàla ala. Lumungga Nyungga-a. 
8Àmbi pandoi-du nduma wikimi kahala hada, jiapa nda nggàra hadaya, la 
awangu jàka ndia la tana, jàka ndia la wai la unu tana. 
9Àmbi marubukungu kahala hada tungu nu, nadu ba Nyungga MIRI Alami, 
dàngu nda ku-pahiangu ka pahama-ngga la nggàra bia. Da tau da ma-
paumbi-ngga kuhuku-nja pa-lupangu la ana umbuku-da la tailu ndalihu patu 
ndalihu. 
10Na nyuna ku-paita-nja na mila etinggu ka pira riu rataya na wàlada nyuda 
da mambuha-ngga dàngu da ma-manundu la pareta-nggu. 
11Àmbi àtalu tiki-minya na tamunggu, nadu ba Nyungga MIRI Alami, 
mahuku-nya jàka nggamuya na mawà ànganya na tamunggu. 
12Mbabunya na lodu Hangahu dàngu tembiya na lodu nuna ba lodu matua-
ya, nadu ba Nyungga MIRI Alami na mawua-nggainya na pareta nuna lai 
nyimi. 
13Nyimi kuwua-nggai nomu mbua lodu paràma wàmi, 
14tàka na lodu papihu wàna lodu hangahu pa-kahaungu-ya tunggunggu 
Nyungga. La lodu nuna àmbu ningudu haàtu maràma, nyimi wiki, hamanai 
da anami, da atami, da bandami jàka ndia na tau tàka na maninya la paraimi. 
Da atami lupangu-ma da-hangahu bàdi hama tuna nyimi wiki. 
15Namuya, àmangu la Mehiru nyimi ba pa-atakai, tàka hi na-pahàla-kai 
paraïna i MIRI Alami wàngu kodi màkana manda najaru. Jia-duya hi ku-
pareta-kai la pambabu-nya na lodu Hangahu. 
16Tembiha dàngu kabubulu-ha da amami da inami; nuya na pareta-nggu 
Nyungga, MIRI Alami, ka peku mànangu-mi dàngu ka peku malundungu-mi 
la tana na pawua-nggunggami napa. 
17Àmbu ningu pa-pameti-mi. 
18Àmbi njuraku. 
19Àmbi manganga. 

20Àmbi hakahii kambàliku rukuna na tau hawiangu. 
21Àmbi mataru-nya na mangu tau hawiangu: na umana, na tanana, na 
papaha-na, da atana, da bandana, da kalandai-na, dàngu ngga - nggàra bia 
manguna,’ wàna. 
22Nuda-haka da pareta da pawua-na i MIRI lai nyimi mbuu ndàbami, ba jiaya 
na pauhi-mi la palindi. Ba jiaya na paniina ba nawàngu lingu kanduruku 
welingu la epi dàngu la karumangu matimbi, na-wuangu-ha yiada da pareta, 
dàngu nda ningu hili haui. Hàlaka tulihu-nanjaka la dua mbàla watu hi na-
pakata-ngganja lai nyungga,” wàna. 

Na-mangàdatu na tau Ihirailu 
(Lu. 20:18-21) 

23“Ba jia-yaka na roka ndàbana na palindi dàngu bai rongu-yaka na lii 
welingu la kapàtangu, mai-danyaka mbuu ndàbada da liku uru dàngu da 
ama-bokulu kabihu-mi lai nyungga. 
24Dapanii, ‘I MIRI na Alanda na-pajiliku-nyaka na bunjuku-na dàngu na 
mangunju-na ba marongu-ya ba napanii welingu la epi. La lodu nàhu 
hakahii-ma-manyaka, ba tuba pekuna na tau ba daingu lurina, jiapa ka 
napanii dànya paraïna i Ala. 
25Ba tuna nggàra hi makabai-nya na lurima? Na epi mbangatu tungu nu napa 
na-patàlaru-kama! Mapi hàmu-manya duma napa ba mameti jàka marongu-
ya i MIRI Ala ba nahili panii dànggama. 
26Màla ningu nu handàka ba daingu luri biana na tau ba nahàla parongu-ya 
i Ala maluri ba napanii welingu la epi? 
27Jia ba tuna, lua bia hi Muha, patingi-nya mbuu ndàbana na hupu liina i 
MIRI, Alanda, hàla màta kau hili beli kau patàka-nggamanya jàka nggàra 
wàna lai nyumu. Napa ma-patingi-manya dàngu ma-patundu-manya duma,’ 
wàda. 

28Ba narongu-yaka na rukuna nuna i MIRI, ka panii-nanggaka nyungga, 
‘Kurongu-yaka jàka nggàra wàna na banjaru yiana, ma-deningu-maya na 
paniida. 
29Làti ka tuda nu mànu na pa-tandangu-da! Làti ka tuda nu mànu ba da-
maraku-ngga dàngu ba da-patundu hàlanja da pareta-nggu, hi lupa da-
mànangu dàngu wàla wuada lundu nu - nu! 
30Luawa nu, kau paràha-nja ka dabeli la maüda haàtu - haàtu. 
31Tàka nyumu ha Muha, beli kau ndàdiku yiahu angunggu Nyungga; napa 
kuwua hàla-nggaunja da uku dàngu da pareta-nggu. Màlawa nyumu kau 
papeka-nja nyuda, ka peku nunju-danya la tana na pawua-nggunja,’ wàna. 
32Angu dedi, nunju-hawa wàngu tuturu-minja mbuu hàlada da pareta-na i 
MIRI Alami lai nyimi. Nudaka da pareta àmbu ningudu hau papangga-mi. 
33Nunju hàla-maha da pareta-na i MIRI Alami lai nyimi ka peku mànangu-
mi dàngu ka peku pa-engangu-mi la tana na ngia pa-ngiangu-mi napa,” 
wàna. 

Belingu 6 

Na pareta ma-papingi 

1“I MIRI Alami na-paràha-ngga pa-papeka hàlanja da uku yiada lai nyimi kai 
nunjuha la tana na manda nggi tu-anapa mandaina ba ngia minyaka napa. 
2Màlawa nyimi dàngu da wàlami la ngala lurimi kai maraku-nya i MIRI 
Alami dàngu kai nunju ndàbaha da ukuna da-pawua-nggunggai, ka peku 
malundungumi la tana lai nu. 
3Jia ba tuna pa-tingingu angu dedi, nunju-maha nuda wàngu tuturu-mi, ka 
peku mànjaku-mi dàngu ka nadedi-kai banjaru bokulu la tana wulu dàngu 
kamboka, hama tuna na pambàda ràndina i MIRI na Alada da boku la 
mangilu-nda. 
4Angu dedi, patanda-nya! Mbulungu i MIRI, i MIRI meha-a na Alanda! 

5Mbuha-nyawa i MIRI Alamu, wàngu mbulungu etimi: Paloha-nyawa nuna 
la huri lurimi dàngu la pawunda-mi. 
6Àmbu jia maromba-minjaka da pareta pawua-nggunggai la lodu nàhu. 
7Papekamanja nuda la anami. Màta kai panii wànya la kuru uma dàngu la 
hambeli uma, ba talànga hangahu-mi dàngu ba talànga ràmami. 
8Hondu-hawa la limami dàngu batanja la kaba matami kai namu wànja. 
9Tulihu-maha la pindu umami dàngu la pindu bokulu-mi,” wàna. 

Panaungu rukuna na papangga 

10“I MIRI Alami naràndi-mahaka da boku la mangilu-mi i Ambarahàmu, i 
Ihàku dàngu i Yakupu ba nawua-nggainya napa na tana nuna. Da-bokulu 
dàngu da-mbokaru da paraingu-na tàka nda nyimia matura-ha. 
11Da umana dambinu wàngu malanja hàmu, dàngu nda nyimia ma-paihi-nja. 
Napa nyimi mihunggu-ha da humuru, tàka nda nyimia maàki-ha. Napa mi-
ngalangu woka angguru dàngu haitungu, tàka nda nyimia ma-pamula-ha. 
Jàka nangàndi-kaika i MIRI la tana nuna, dàngu bai mangu hàla-njaka mbuu 
ndàbada da pambuha-mi la pangangu, 
12rima pa-hàmungu ka àmbi marombanya i MIRI na mambàda pamara-kai 
welingu la Mehiru la ngia pa-paata-kai. 
13Màtawa nyimi kai maraku-nya i MIRI, Alamu, dàngu kai lumunya Nyuna-
a, dàngu jàka harangu-minya màta kai hara wànya na tamuna Nyuna-a. 
14Àmbi marubuku-nja da kamàla ala hawiangu da palumu-da da banja - 
banjaru la winggiru-mi. 
15Jàkai marubuku-nja da kamàla ala hawiangu, na hànggana i MIRI napa na-
pandàda-nggai tàka hi pamolu ailulu-nggai, nadu i MIRI Alami, na maninya 
la padua-mi, nda nabihu-a ka pangera-nya la nggàra bia. 
16Àmbi kamanya i MIRI Alami hama tuna ba timinya nu la Maha. 
17Nunju hàlamaha da uku da pawua-na i MIRI Alami lai nyimi. 



498 

 

 
Na Huratu Matua 

© 1995, Indonesian Bible Society. 
 

 
 

 

 

 

18Wàmanya jàka nggàraya na mahàmu dàngu na ma-deningu ba wàna i MIRI, 
jia hi mi-mànjaku. Na tana kamboka na pambàda ràndina i MIRI la boku la 
mangilu-mi, napa mangu-minyaka, 
19dàngu napa nyimi miwànggaha da muhu - muhumi hama tuna na paràndi-
na i MIRI. 
20Napa la malamiri da anami da-paàra-nggai, ‘Nggikina i MIRI Ala hi na-
paràha-nda panunju hàlaha da uku yiada?’ jàka wàda. 
21Màta ka tuna yia nahema-mi, ‘Àmangu nyuta ata hanganji Mehiru-ta, tàka 
i MIRI hi na-pahàla-ta, ba nawàngu kapàru mbangatu-na. 
22Nyuma wiki-maka ma-hakahii-nya ba na-patumbu-ha i MIRI da pa-
hangàtarungu dàngu da pa-maradapungu hanggangu la tau Mehiru hamanai 
na hanganji-da dàngu da tau bokulu-na mbuu ndàbada. 
23Nyuna na-pahàla-ta welingu la Mehiru hi nangàndi-ta nàmu dàngu hi 
nawua-ndanya yiana na tana lai nyuta, hama tuna na pambàda ràndi-nanja 
da boku la mangilu-nda. 
24I MIRI Alanda na-paràha-nda panunju hàlaha da ukuna, màta ka da-
maraku-ngga ba wàna. Jàka tuna nu na pawunda-nda, napa Nyuna nua 
naingu-na ba narada-nya na banjaru-nda hi peku mànjaku mànunda. 
25Jàka wàngu tuturu-nda ba tanunju hàlaha da lii pareta-na i MIRI Alanda 
lai nyuta, napa Nyuna naora-nda,’ ” wàna. 

Belingu 7 

Na kabungguru papindi-na i Ala 
(Lu. 34:11-16) 

1“I MIRI Alami nangàndi-kai napa la tana na ngia pa-ngiangu-mi ngeru, 
dàngu napa Nyuna nawàngga-ya na banjaru dangu welingu lai nu. La hangga 
mata-mami nyimi napa ba nayaulu-ha da pihu mbua banjaru da marihi 
bokulu dàngu da marihi kapàru welingu lai nyimi, da tau Heti, Nggiringgahi, 
Amori, Kanaàngu, Perihu, Hewi dàngu Yembuhu. 

2Jàka napuli-njaka i MIRI Alami da banjaru nuda la kuaha-mi nyimi dàngu 
hi mitalu-ha nyuda, màta nyimi kai pameti mbutaha. Àmbi mila-dunja eti 
jàka ndia àmbi paràndi dànja nyuda. 
3Àmbi pakuru umangu dàngu nyuda, dàngu àmbi pahia-nja da anami pa-
pakuru umangu dàngu nyuda, 
4ka àmbu da pamarau-ha da anami welingu lai MIRI la palumu-nja da kamàla 
ala. I MIRI napa nambeni-nggai jàka mi-lumungu kamàla ala, dàngu napa 
nyimi mirengga molungu-du. 
5Jia-duyaka, màtawa kai nyànggaru-ha da ngia pawotu-da maraku nuda da 
banjaru, pa-kaweraku-ha da andu watuda da mahàri ba wàda nyuda, pàpaha 
da maüna i Ahera, dàngu kai tunuha da kahala hada marapu-da da pa-
marubuku-da. 
6Ilaku-nyawa nuna mbuu ndàbana, nadu nyimi ba mangu-nanggai i MIRI 
Alami. Welingu la mbuu ndàbana na banjaru la pinu tana didi-akai nyimi 
papindi-na la patukai banjaru paleha-na. 
7Hi kiri mbuha-nanggai dàngu napindi-kai nyimi i MIRI, nda jiaya na ruku 
bokulu-ami welingu la banjaru hawiangu; langatàka ana banjaru kudu-akai 
nyimi la pinu tana. 
8Na nyuna hi kiri pindi-nanggai nyimi i MIRI rukuna ba nambuha-nggai 
dàngu na-rinjungu pa-patutu-nya na pa-ràndingu patura-na dàngu da boku 
la mangilu-mi. Tuna nuduka hi kiri pahàla-nanggai wàngu kuaha bokulu-na 
dàngu hi na-pamara-kai welingu la paata la hanganji Mehiru. 
9Kanandi-nya! I MIRI Alami didi-aya na Ala, dàngu Nyuna Ala ma-tuturu-ya. 
I MIRI na-palundu-nya na paràndi-na dàngu na-paloha-nya na mbuhangu-na 
na ma-padaingu lundu la riu rata ana umbuku-na na tau na mambuha-nya 
Nyuna dàngu na ma-manundu-nja da lii pareta-na. 
10Na nyuna nda jia kanodaru-ana Nyuna ba nahuku-nja da ma-paumbi-nya. 

11Jia ba tuna, manundu-wa la mbuu ndàbada da uku da pa-patàka-nggunggai 
nyimi la lodu nàhu,” wàna. 

Na kanyuru tungguna na tau manundu 
(Bel. 28:1-14) 

12“Jàkai eti wànja nuda da lii pareta, tàka hii nunjuha wàngu tuturu-mi, i 
MIRI Alami napa na-tuturu-mbu la pa-ràndingu na patura-na dàngu nyimi. 
Napa Nyuna na-paitangu mbuhangu-na na ma-padaingu, hama tuna na 
paràndi-na la boku la mangilu-mi. 
13Napa Nyuna nambuha-nggai nyimi dàngu na-pakanyuru-kai, hi lupa 
dadangu da anami dàngu hi na-bonjangu na dangumi nggubulu-mi. Napa 
Nyuna na-pakanyuru-ha da wokami hi da wuangu ihida uhu nggàndumu, 
angguru dàngu mina haitungu. Napa Nyuna na pa-kanyuru-nggai nyimi hi 
lupa dadangu da hapi dàngu da mbimbimi. Mbuu ndàbada nuda da kanyuru 
napa mingala-nja la tana pawua-na i MIRI lai nyimi, pa-namatu-nya na 
paràndi-na la boku la mangilu-mi. 
14Welingu la ba - banjaru-ka la pinu tana, nda ana hau banjaru-a ma-
ngalangu kanyuru ma-bundungu tungu nu, hama tuna nyimi. Welingu lai 
nyimi mbuu ndàbami dàngu mbuu ndàbada da bandami, nda ningu haàtu 
mambuta jàka ndia heu mawutu. 
15Napa i MIRI na-kahiri-kai nyimi welingu la mbuu ndàbana na pahidu 
wàngu, dàngu na-pamarau-kai welingu la mbuu ndàbana na hanggàmaru, na 
pambàda hakahii-mi la Mehiru, tàka napa da hanggàmaru nuda na-nàhaku 
wànja da muhumi. 
16Nimbihu-na na banjaru na papuli-na i MIRI Alami la kuaha-mi nyimi 
pamolu-manja; àmbi pa-itangu-du mila etimi lai nyuda. Da kamàla alada 
àmbi marubuku-dunja, nadu ba timi nu kabaingu-minya wikimi la 
pamanjurangu. 
17Talànga wanguna bai kakaya ba darihi dangupa nggubulu-da nuda da 
banjaru mbuu ndàbada tàka hi nda peku wàngga-miha nyuda. 

18Tàka àmbi mangàdatu-nja, namuya jàka nggàraya na pa-patumbu-na i 
MIRI Alami hangganya na hanganji Mehiru dàngu nggubulu-na na tauna. 
19Namuha da pahanggàmaru wàngu da manda ngerida da pa-hakahii wikimi, 
da tanda mbiha da pa-hangàtarungu, dàngu na kapàru mbana eti na pawàna 
i MIRI Alami la pa-pahàla-kai. Tuna numbu ba na-kukutungu i MIRI Alami 
la mbuu ndàbada da banjaru pa-mangàdatu-mi. 
20Jiapa na-patumbu mbuyaipa na pa-kanggupuku wàngu la hongada nyuda, 
hi lupa da-molungu-mbu da tau mapalai dàngu da ma-kawiningu. 
21Jia-duya àmbi mangàdatu-dunja da banjaru nuda. I MIRI Alami naopa-
nggai. Nyuna Ala ma-bokulu-ya dàngu ma-hawiru-ya. 
22Napa nangeri wàngga - wànggaha nuda da banjaru welingu la hanggami. 
Àmbu rengga pamolu-dunja nyuda, ka àmbu da-bonjangu wàngu da banda 
bohu, hi lupa tiangu mi-handuka wànya. 
23Tuna nu napa i MIRI ba napuli-nja da muhumi lai nyimi. Napa Nyuna na-
kunggalu-nja, hi lupa na-pamolu-nja. 
24Da hanganji-da napa napulinja Nyuna la kuaha-mi nyimi. Nyuda napa 
ipametiha, dàngu napa nyuda pa-marombangu-haka. Nda ningu-a haàtu ma-
ngalangu pa-torungu la hanggami nyimi; napa nyimi mi-pamolu-nja mbuu 
ndàbada. 
25Da kahala hada da pa-marubuku-da màta kai tunuha. Da àmahu mabara 
marara da ma-padambakungu la kahala hada àmbi mataru-dunja, dàngu 
àmbi piti-duha tunggu wikimi. Jàka ipanggaya na pareta nuna napa nyimi 
imeti, nadu i MIRI ba nakaraü-manya eti na tau na ma-màrakungu kahala 
hada marapu. 
26Àmbu haudu kahala hada marapu patumi la umami, ka àmbu nanggana-
kai ràtungu ma-karitaku-nya. Lupanguma karaünya eti dàngu ma-kalana-ya 
wàmi ba naràtunya paraïna i MIRI,” wàna. 

Belingu 8 

Tana mahàmu la pa-ngianya 

1“Mbuu ndàbada da uku pa-pakata-nggunggai la lodu nàhu màta kai nunjuha 
dàngu tuturumi, ka peku pa-daingu-na bai luri, bai woru dàngu kai ngianya 
na tana na paràndi-na i MIRI la boku la mangilu-mi. 
2Namuya! Patu kambulu ndaungu mandaina ba nairu ngàndikai paraïna i 
MIRI Alami nàmu la ngarangia mamarau la maràda telangu. Na hanàhu-mi 
nàmu la ngarangia wuku-mananya i MIRI la pakama-nggai, ka peku ita-
nanya na maninya la etimi dàngu jàkai manundu la pareta - pareta-na. 
3Namàta-nggai pa-rimbangu, hàla hi nawua-nggai màna nduma pangami. 
Ndedi ihandàkangu-ma pangangu matungu nu nyimi dàngu da boku la 
mangilu-mi. Hi tuna nu na pawunda-na i MIRI ajaru-nanggai, ba nda 
mbulungu pangangu pàku hi naluri na tau tàka rukuna mbuu ndàbana na 
papanii-na i MIRI duna. 
4La ngala patu kambulu ndaungu nu nda da-katàri-a da pakimi dàngu nda 
dambua-a da wihimi. 
5Namu-maya ba ajaru-nanggai paraïna i MIRI Alami hama tuna na haàtu ama 
ba na-ajaru-ha da anana. 
6Jia-duya, wànjawa mbuu ndàbada da lii pareta-na i MIRI. Luriwa tundunja 
da ukuna dàngu màta nyimi kai tembiya Nyuna. 
7I MIRI Alami nangàndi-kai la tana ma-kamboka; la tana na madangu lukuna 
dàngu matawai-na, dàngu na luku lulungu la unu tana na ma-tapanjiru la lo 
- lolangu dàngu la tandula - tandula. 
8Na tana nuna na-wuangu ma - màtu uhu nggàndumu, angguru, wua 
kapilitu, wua ndalima, haitungu dàngu manggaluwangu. 
9Lai nu nyimi ndai handàkangua pa-rimbangu jàka ndia la paningu ma-
njakangu. Da kaba watuna da-pabàhingu dàngu welingu la tandula - tandula-
na peku àki ningumi wudu. 
10Napa ingangu lundu dirami, dàngu napa mi-pamalangu-nya i MIRI Alami 
rukuna na tana hàmu na pambàda wuana-nggami,” wàna. 

Panaungu ka àmbu maromba-nya i MIRI 

11“Rima pa-hàmungu ka àmbi toma la pa-maromba-nya i MIRI Alami; 
welingu la pareta - pareta-na na pa-pakatanggu-nggai la lodu nàhu, àmbu 
ningudu hau palànja-mi. 
12Jàka lundu dira-mika bai ngangu, dàngu ba mbàda pa-hadangu-mika uma 
- uma hàmu pangia-mi, 
13dàngu jàka daworu-ka da hapi da mbimbimi, da àmahu mabara da àmahu 
marara-mi, hamanai mbuu ndàbada da banda mangumi hawiangu, 
14mangga pa-hàmungu ka àmbi lua pa-katadaku hi lupa mi-maromba-nya i 
MIRI Alami na mambàda pahàla-kai welingu la Mehiru, na ngia pa-paata-
kai. 
15I MIRI nairu ngàndikai pali ningu la maràda telangu ma-nggailaru dàngu 
ma-mbàringu, na madangu ularu paupahungu, madangu tamihiku-na. La 
tana màdu kàrangu manda pa-waingu, na-paràha-nya na wai pa-lulungu 
welingu la kaba watu, hi pekuna nyimi bai unu lundu hodami. 
16La maràda telangu nawua-nggai màna pangami, pangangu pandedi 
tandada da boku la mangilu-mi. I MIRI nawunda-ya nuna la pakama-nggai 
nyimi dàngu ka pa-karàda-ha da etimi, ka màta tai la malamiri nawunda-
nggai mahàmu. 
17Jia-duya, jàma juangu papangàdangu, ba ruku màhinggu dàngu kapàru-
manggu duku hi kuwulu; àmbi wàmi. 
18Patandanya, ba i MIRI Ala duna na matunggai pawulu wàngu. Hi kiri 
tunanya na matuna nu, nadu lundu lodu nàhu ba tuturu-mana-nyapa la 
paràndi-na, na patura-na dàngu boku la mangilu-mi. 
19Àmbi maromba-nya i MIRI Alami dàngu àmbi pa-mbelingu la kamàla ala 
la palumu-nja dàngu la pa-karadaku-nja. La lodu nàhu ku-panamu-nggai jàka 
era wundamaminya jiangu-maka duna na-pamolu-nggai i MIRI. 

20Jàka era nda manundu-mi lai MIRI Alami, nyimi napa na-pamolu-
mbunggai, hama tuna da banjaru da pa-pamolu-na la hangga matami,” 
wànanja. 

Belingu 9 

Na nda manundu-na na Ihirailu 

1“Ronguwa angu dedi! La lodu nàhu pala-minyaka na Luku Yorundangu la 
pa-mandapu-nya na ngaba tana ba - banjaru marihi bokulu dàngu marihi 
kapàru welingu lai nyimi. Da parai - paraingu-da da bo - bokulu hàla, 
maningu kilimbatu janggangu matoma la awangu. 
2Da tau lai nu da-bàkulu tauda dàngu da-kapàru; nyuda hama milimungga-
ha, dàngu nuda mbàda rongu-minyaka, ba nda ningu haàtu matara-ha nyuda 
pa-rawaku-ha. 
3Tàka nàhu napa hakahii wiki-minyaka jàka nggikina i MIRI Alami ba nalaku 
mangilu la hanggami ba hama tuna epi ma-pakehi-ya. Nyuna napa na-
pakàku-ha la hangga matami, hi peku nyara-miha dàngu hi pamolu 
parengga-nja, hama tuna na pambàda ràndina i MIRI. 
4-5Ba nahàlaka i MIRI Alami payaulu-ha nyuda ndumami nyimi, àmbu jia 
kaka-minya la etimi hi kiri ngàndi-nanggai Nyuna lai nàhu la pamangu-nya 
nuna na tana ba ruku hàmu-mamika dàngu ba ruku pahàra-minja da 
pambuha-na i MIRI Alami tàka hi iparàkangu la pangala-nya. Nda wàngu 
patuna nu-a duna! Hi nanyara-ha duna da banjaru i MIRI ndumami nyimi 
rukuna ba da-akàtu. Hi na-pulinggai i MIRI papiti-ya na tanada ba 
mbuhangu-nanya pa-pahàra-nya na paràndi-na la boku la mangilu-mi, i 
Ambarahàmu, i Ihàku dàngu i Yakupu. 
6Na-màndungu-ma bàdi la etimi ba nda jia wua-ana-nggainya nuna na tana 
ma-kamboka i MIRI ruku paràkangumi la pangala-nya. Langatàka ndia-a! 
Nyimi yia banjaru ma-tongguru etikai. 

7Namuya jàka nggiki hamana nyimi bai patumbu-ya na hànggana i MIRI 
Alami la maràda telangu. Piti welingu la lodu dunjaku-minya la Mehiru, lupa 
la lodu tàkami lai yiahu, bai ndubaku-ya i MIRI. 
8Ri - rihi la Palindi Hinai bai pawiti-nya na hàngga halawàla-na i MIRI, hi 
lupa nawuku-ya la pa-pamolu-nggai nyimi. 
9Heinggunya-ka nyungga la palindi pakeiha da watu pa-ràndingu patura-na 
i MIRI dàngu nyimi. Patu kambulu lodu dàngu patu kambulu rudunggu ba 
enganggu la pinu palindi dàngu nda ngangu nda ngunungu. 
10La malamiri i MIRI nawua-nggaha da dua mbàla kapapa watu, da pa-tulihu 
wikina i MIRI. La watu nuda pa-tulihu-ha da kareuku papanii-nanggai nyimi 
welingu la padua epi bai pauhi la kambu palindi. 
11Nu, ba na-làpahu-ka na patu kambulu lodu patu kambulu rudungu wuana-
nggahaka nyungga i MIRI da dua mbàla kapapa watu pa-ràndingu. 
12Hàla panii-nanyaka i MIRI lai nyungga, ‘Puru pa-renggangu-wa, nadu na 
banjaru-mu na pambàda iru ngàndimu paluhu welingu la Mehiru dawunda-
ka ma-akatu. Mbàda hiliru-daka welingu la pareta - pareta-nggu, tàka hi da-
pandoi kahala hada la pa-marubuku-nya,’ wànangga. 
13Napanii-mbungga nyungga i MIRI, ‘Ku-pimanya na banjaru yiana ba lalu 
tongguru etiya. 
14Àmbu kamangu-du pa-pabeta-ngga. Ba pamolu hàlanja wàngguka, hi lupa 
nda pahili namu-ahapa nyuda. Tàka nyumu màta ka kutukau amana na hau 
banjaru marihi bokulu marihi kapàru welingu lai nyuda,’ wànangga. 
15Hàla punjilungu-nggunyaka, ba dàngu ngàndi-ngguha da dua mbàla 
kapapa watu pa-ràndingu la limanggu, ku-kamburungu welingu la palindi na 
maroka kandulangu. 
16Kuita-kai ba mbàda pangga-minyaka na pareta na i MIRI Alami. Mbàda 
njala-mika hanggangu lai MIRI rukuna ba mbàda pandoimika nduma wikimi 
hau kahala hada hapi welingu la àmahu palala. 



506 

 

 
Na Huratu Matua 

© 1995, Indonesian Bible Society. 
 

 
 

 

 

 

17La pa-ngiangu lai nuduka, la hangga matami, da dua mbàla kapapa watu 
pa-ràndingu ba ku-yàbahu-nja hi dambera kaha - hàbaru. 
18Hàla hili maràbaku-nggunyaka handàkangu la hanggana i MIRI la pinu 
palindi patu kambulu lodu patu kambulu rudungu, nda pangangu nda pa-
ngunungu. Hi kiri tunggu nu jiakai nyimi-duka bai tuyaka na manjala la 
hanggana i MIRI bai wundaya na ma-akatu ba wàna hi nambeni wàngu i 
MIRI. 
19Ku-mangàdatu-nya na hànggana i MIRI na ma-kandulangu hanggangu lai 
nyimi, lupa ka pamolu-nja hi kiri wànanggai; ba tuna la handàkangu 
nunambu na-patingi-nggapa i MIRI. 
20I MIRI hàngga nda uku-mbunanya i Harungu, ka pameti bia-yawa wàna-
maka; ka hamayangu-nggunyaka tungguna nyuna. 
21Na kahala hada hapi na pambàda pandoi-mi hapi àmahu, ku-patàda-nya 
daa la epi. Hàla hi kupakaweraku-ya dàngu hi baiya lundu namija hama tuna 
kumburu tana, hàla na kumburu-na hi ku-kawuka-nya la ana luku, na ma-
lulungu welingu nu la palindi. 
22Hamangu-kai la Tambera, la Maha dàngu la Kimburutu-Taawa, nyimi hili 
wuda-minyai na hànggana i MIRI Alami. 
23Hàla ba jiaya na paràha-nanggai i MIRI palaku welingu la Kandihu-
Mbarania, la pa-ndàharungu pa-mandapu-nya na tana na pawuana-nggai 
napa i MIRI lai nyimi, hili ndubaku-minyai na pareta-na i MIRI Alami ba ndai 
bihu pawaiya dàngu pa-patundungu lai Nyuna. 
24Piti welingu ba kutanda-kai, nuangu-mana nyimi bai ndubaku-ya i MIRI. 
25Kupinya ba kita eti-mananya i MIRI la pa-pamolu-nggai nyimi. Tàka hi patu 
kambulu lodu patu kambulu rudungu ba ku-maràbaku la hanggana i MIRI 
26hi tuna yia ba ku-hamayangu: Dou MIRI Mahupu jangga, àmbu pamolu 
àrunya yiana na banjaru mangumu, na banjaru na pambàda pahàla-mu 

dàngu na pa-karia-mu paluhu welingu la Mehiru bau wàngu mbihamu dàngu 
kuaha bokulu-mu. 
27Namu àruha da atamu i Ambarahàmu, i Ihàku dàngu i Yakupu, àmbu 
tàngaru ni àruya na tongguru etina na akatu-na dàngu na njalana na banjaru 
yiana. 
28Era pamolu-mamunya yiana na banjaru-mu, ningu-duka papanii wàna na 
tau Mehiru, ba nda màka-munyapa la pangàndi-ya na banjaru-mu la tana na 
pambàda ràndimu lai nyuda, dàngu hiu karia-nja nyuda la maràda telangu 
ka pameti-ha, rukuna ba ndau mbuhanja, wàna wàngu duka duna, wàna. 
29Ba tuna namuya MIRI, nyuda yiada ba banjaru pambàda pindi-muha la 
patuya banjaru-mu, dàngu na pambàda ngàndimu welingu la Mehiru, bau 
wàngu mbihamu dàngu kuaha-mu na ma-bokulu,” wànggu. 

Belingu 10 

I Muha ba nahili kataku-ha da Hakambulu Pareta-na i Ala 
(Lu. 34:1-10) 

1“Tunaka nu panii-nanyaka i MIRI lai nyungga, ‘Muha, kahebi-wa dua mbàla 
kapapa watu hama tuda la kawunga-na, dàngu kau pandoi-mbu hau pàti ai 
patuu wànguha, hàla kau mai lai Nyungga la pinu palindi. 
2Napa ku-tulihu-ha la kapapa watu da pulungu hamada la watu da pambàda 
tulihu-nggu la kapapa watu da pambàda beramu; hàlaka nu màta kau 
patama-nja daa la pàti,’ wàna. 
3Tunaka nu pandoi-nggunyaka hau pàti ai akahia dàngu hi ku-kahebi dua 
mbàla kapapa watu hama tuna la wungana, hi kungàndi-ha la pinu palindi. 
4Nu la kapapa watu tulihu-nahaka i MIRI da Hakambulu Pareta hama-mada 
da ma-wungangu, nu da pareta pawua-nanggai nyimi, ba jiaya na paniina 
welingu la padua epi lai nyimi, la lodu pauhi-mi la kambu palindi. Hàlaka hi 
nawua-ngganja lai nyungga da kapapa watu nuda 
5hàla beli-nggunyaka ba kupuru welingu la palindi. Tunaka nu, pa-
jàngapungu na pareta-na i MIRI, nuda ba dua mbàlada da watu hi ku-

patama-nja daa la pàti da pambàda pandoi-nggu – dàngu piti welingu la rehi 
nuna lundu nàhu, nuda da watu ni bia-njapa lai nu,” wàna. 

(6Ka hadangu-danyaka da tau Ihirailu welingu la humuru tau Yaakàngu, hi 
dalaku la Muhera. Lai nu meti-nanyaka i Harungu hi taninya, i Eliahàru na 
anana jiaya na mahilu-ya nyuna la paratu. 
7Welingu lai nu laku-danyaka la Nggutunggutu, hàla hi da-pangalangu la 
Yòtumbata, na ngaba lai nu dangu waina. 
8La palindi lai nu i MIRI nakahau-nya na kabihu Lewi la pa-paloku-ya na Pàti 
Pa-ràndingu dàngu la palumu-nya i MIRI, hamanai la papeka-nya kanyuru 
wànya na tamuna. Nuna-yaka na ngerada lundu nàhu. 
9Jia-duyaka ba tuna nu na kabihu Lewi hi nda na-ngalangu tana kangeha 
hama tuna da kabihu - kabihu hawiangu; nadu ba jiaya i MIRI na kangeha 
ndumada nyuda, hama tuna na papanii-na i MIRI Alami lai nyuda.) 
10“Patu kambulu lodu patu kambulu rudunggu ba ningga la palindi, hama 
tuna na pawàngu la kawunga-na. Hili handàkangui i MIRI ba na patingi-
ngga, ba na-orangu-mbuduka la panda pamolu-nggai nyimi. 
11Hàla paràha-nanggaka palaku la pairu ngàndikai nyimi ka peku ngalangu-
mi la pamàngi-nya na tana na pambàda ràndina i MIRI la boku la mangilu-
mu,” wàna. 

Na pakaruhi-na i MIRI 

12“Nàhu, angu dedi, eti wànyawa jàka nggàraya na pa-karuhi-na i MIRI 
welingu lai nyimi: Maraku-nyawa i MIRI Alami dàngu namatu-ha mbuu 
ndàbada da pareta-na. Mbuha-manya Nyuna, lumu weli eti-manya Nyuna 
wàngu tolu ndewami. 
13Dàngu nunju-maha mbuu ndàbada da pareta-na i MIRI da pa-pakata-
nggunggai la lodu nàhu, lumuna na pahàmu wàmi nyimi. 
14I MIRI Alamu na mamangu-nya na awangu marihi jangga; na pinu tanambu 
mangu-nanya hamanai mbuu ndàbada da ihina. 

15Ba tuna na mbuha-nanja i MIRI da boku la mangilu-mi nda ningu hama 
bokulu-na, hi lupa napindi-kai nyimi welingu la mbuu ndàba banjaru, dàngu 
lundu nàhumbu nyimi banjaru pa-pindina-nggai. 
16Jia-duya piti welingu la lodu nàhu màtawa nyimi kai manundu lai MIRI 
dàngu àmbu hili tongguru-dupa. 
17I MIRI Alami la ditada mbuu ndàbada da pa-alangu dàngu nahipu-ha mbuu 
ndàbada da kuaha. Nyuna Ala ma-bokulu-ya dàngu ma-kuaha-ya dàngu màta 
ka karadaku-nya. Nyuna nda na-mbuhangu pali hapapa dàngu nda na 
keimbu mali hambeli. 
18Nyuna nawai angunja da ana mila dàngu da kawini ndonangu, ka peku pa-
deningu-na na pawàngu la wai ngerada; Nyuna nambuha-nja da tau 
hangàdangu da maluri la angu banjaru-nda, dàngu nawua-nja pangangu 
dàngu papaki-da. 
19Jia-duya màta nyimi kai pa-itangu mbuha-minja da tau hangàdangu, nadu 
àmangu nyimi ba tau hangàdangu-madukai dimi la Mehiru. 
20Maraku-nyawa i MIRI Alami, dàngu lumunya Nyuna-a. Màta kai pa-daingu 
la pa-tuturu lai Nyuna dàngu kai harangu wànya na tamuna Nyuna-a. 
21Wotunya Nyuna, ba jiaya Nyuna na Alami. Wàngu mata wiki-mami bai 
itaha da paraï da paruku-na da malalu mbanada dàngu da pa-hangàtarungu 
da patuna tunggumi nyimi. 
22Ba jiaya na lakuda la Mehiru da boku la mangilu-mi ana tau pihu kambulu-
ada nggubulu-da. Tàka i MIRI Alami nabonja-yaka na dangumi hi hama 
kandunu la awangu kai nggubulu-mi,” wànanja. 

Belingu 11 

Na bokulu-na i MIRI 

1“Mbuha-nyawa i MIRI Alami, dàngu tundu mànunja mbuu ndàbada da 
pareta-na. 

2Namu beliya nàhu nggàraya na papimi rukuna i MIRI welingu la pangala 
lurimi. Da anami ndedi ningua pangala lurida rukuna nuna. Nyimi dimi 
mambàda hakahii-nya na bokulu-na, na kapàru-na dàngu na kuaha-na i MIRI 
3dàngu da tanda mbihana da pa-patumbu-na. Ita wiki-mami-nyaka nyimi 
jàka nggiki-nanya na hanganji Mehiru dàngu na tanana nggubulu-na. 
4Miita-mayaka nyimi jàka nggikina i MIRI ba na-patàlaru-ya na tanatara 
Mehiru papohu-nja da njara dàngu kareta pabera-da ba na-patandani-nja la 
Tehiku Tibuhala ba jiaya na yaulu-danggai nyimi. 
5Mipi-mbunya nyimi jàka nggiki-nanggai i MIRI la maràda telangu ba ndedi 
mitàka lai yiahu. 
6Minamu-mbuya jàka nggiki-nanja i Ndatàngu dàngu i Ambiràmu, da anana 
i Eliapu, kabihu Rumbingu. La hanggami nyimi mbuu ndàbami, ba na-
hanganga na tana makawàlukunja pa-kariangu kuru umada, maü terada, 
mbuu ndàbada da atada, da bandada. 
7Langatàka, nyimi wiki-maka maita mataya mbuu ndàbana na pa-
hangàtarungu na pambàda patumbu-na i MIRI,” wànanja. 

Da kanyuru nduma tau manundu, dàngu na ràtungu nduma tau nda manundu 

8“Patundu-manja mbuu ndàbada da uku da pa-pakata-nggunggai la lodu 
nàhu, jia-yaka napa hi mipala-ya na luku dàngu hi mitama la tana ba nda 
namandai-apa nangia-minya. 
9Dàngu napa nyimi miluri mandai nu la tana wulu dàngu na ma-kamboka, 
na pambàda ràndina i MIRI la boku la mangilu-mi lupa la wàla wuada. 
10Na tana na pangia-mi napa nda hama tuna na tana Mehiru, na ngia pa-
ngiangu-mi àmangu. Lai nu nyimi miràma mambotu bai paloku-nja wai da 
woka, hàbarungu wini jàka wàmi. 
11Tàka na tana na ngia patama-mi napa na-palindingu na-palolangu; na 
tanana pa-palingu wai wàngu wai urangu-ya. 

12I MIRI Alamu narada-nya na tana nuna dàngu namangganya lundu njàpu 
ndaungu. 
13Jia-duya ba tuna nu, màtawa kai patundu-nja da pareta-na da pa-
pakatanggu-nggai la lodu nàhu; mimbuha-nya i MIRI Alami dàngu kai lumu 
weli etinya. 
14Jàka timi-maka nu, i MIRI napa na-papuru-nya na urangu na tanami la 
rehina, bai hàla pamuti, dàngu la rehi kawunga tondungu-mi. Napa da-
patoma ndàba da uhu nggàndumu-mi, da angguru-mi dàngu da mina 
haitungu-mi, 
15hamanai rumba tungguda da bandami. Mbuu ndàbada da ngara pangangu 
pa-kalana-mi, ningu padua tanggumi. 
16Àmbi pahiangu-du wikimi la papamaraukai welingu lai MIRI la pa-
marubuku-nja dàngu la palumu-nja da kamàla ala. 
17Jàka mipangga-yaka na pareta nuna, napa i MIRI nahàngga-nggami. Nyuna 
nda na-papuru-anyapa na urangu; na tanami napa namàdu marokutu hi lupa 
nda na-wuangu ihina na ihi woka. Nu ka meti-dimi-nyaka la rehi na ma-
dànggitu la tana kamboka pawua-nanggai nyimi i MIRI. 
18Namu-maha dàngu eti wàmanja nuda da pareta. Karanja-maya la pungumi 
dàngu tumaya la kaba matami ka peku namu mànu-minya. 
19Papeka-manja nuda la anami. Màtawa nuna kai panii wànya la uma dàngu 
la hambeli uma ba talànga hangahu-mi dàngu ba talànga ràmami. 
20Tulihu-maha nuda la punduku pindu umami dàngu la pindu bokolu-mi. 
21Nyimi dàngu da anami napa namalai na lurimi la tana na pambàda ràndina 
i MIRI Alami la boku la mangilu-mi. Ba kandai ninyapa na awangu la tidu 
tana, tuna numa na mandaina napa bai ngianya nuna na tana. 
22Patundu-manja dàngu tuturu-mi mbuu ndàbada da uku da pa-pakata-
nggunggai: Mbuhanya i MIRI Alami, namatu ndàba-maha da lii pareta-naka 
lai nyimi, màtawa kai pa-daingu pa-tuturu lai Nyuna. 

23I MIRI napa nawàngga hàlaha da banjaru nuda welingu la hanggami, napa 
nyimi mingia-nya na tana manguda da ba - banjaru da marihi bokulu da 
marihi kapàru welingu lai nyimi. 
24Nimbihu-na na tana na ngia padili wihimi napa mangu-minyaka. Na tana 
ngabami napa na-tayilingu welingu la maràda telangu la mbara luru lupa 
toma la Palindi Limbanongu la mbara dia, welingu la Luku Epuràtu la 
pahunga lodu lundu toma la Tehiku Padua la patama lodu. 
25La nggubulu-na nuna na tana napa i MIRI Alami na pawiti-nya hi kiri 
maradapu-na na tau la hanggami, hama tuna na pambàda ràndina, hi lupa 
nda ningu haàtu matara pa-pabeta-nggai nyimi. 
26La lodu nàhu kuwua-nggai mamanggawangu la papindi-ya na kanyuru jàka 
ndia na ràtungu. 
27Napa nyimi pa-pakanyurungu-kai, jàkai patundu-nja da pareta-na i MIRI 
Alami, da pa-pakata-nggunggai la lodu nàhu. 
28Tàka napa nyimi pa-ràtungu-kai, jàka ndai patundunja da pareta-na i MIRI 
Alami, tàka hi pa-mbelingu-minyai la pa-marubuku-nja da kamàla ala, da 
panda marubuku-mi la kawungana. 
29Jàka mbàda tama karia-nanggaika i MIRI la tana na ngia pa-ngiangu-mi 
napa, màtawa kai tikiya na kanyuru welingu la Palindi Nggerihimu, dàngu 
na ràtungu welingu la Palindi Embàlu. (30Nuda ba dàmbuda da palindi ninja 
la patama lodu Luku Yorundangu la tana ngaba tau Kanaàngu da ma-ngiangu 
la Lolangu Yorundangu, hanggangu la patama lodu nda namarau-a welingu 
la pingi ai - pingi ai ngia pa-hamayangu la Mori lihi paraingu Ngginggalu.) 
31Nda namandai-apa bai palaya na Luku Yorundangu dàngu hi mandapu-nya 
na tana na pawua-nanggai i MIRI Alami lai nyimi. Bai hàlaka pawàhi-ya 
dàngu bai ngiangu-ka lai nu, 
32lupangu-maka bàdi kai patundu hàlanja da uku da pa-pakata-nggunggai la 
lodu nàhu,” wànanja. 

Belingu 12 

Na ngia pa-lumungu mbulungu 

1“Yiada-haka da uku màta nyimi kai patundu-manja bàdi lundu njàpu lurimi 
la tana na pawua-nanggai i MIRI, na Alada da boku la mangilu-mi. 
2Jàkai tamaka la tana nuna lupangu-maka bàdi kai pa-kaweraku-ha da 
pangia ngia pa-lumungu-da, la pinuda da palindi jangga, la tandula - tandula 
dàngu la lumbu ai marumbingu, na ngia pa-lumungu-da kamàla alada na 
banjaru na ma-ngiangu lai nu. 
3Panjoru-ha da ngia pawotu - ngia pawotu maraku-da dàngu pa-làjaru-ha da 
andu watuda da mahàri ba wàda. Tunu-maha da pa-paninu maü wàdanya i 
Ahera marapuda, dàngu pa-làjaru-ha da kahala hada marapu-da, hi nda 
pahili lumu-anjapa lai nu nuda da kamàla ala. 
4La rehi lumu-minya i MIRI Alami, àmbi kiku-dunya na hurida da tau nuda, 
ba da-lumunja da kamàla alada. 
5Welingu la nggubulu tana ngabada da kabihu Ihirailu, napa i MIRI Alami 
napindi hau pa-ngiangu ka peku hurungu-na na banjaru-nda la hanggana la 
palumu-nya Nyuna. 
6La pa-ngiangu lai nu lupangu-ma kai ngàndiha da kameti maraku patunu, 
hamanai da kameti maraku hawiangu da tanda maraku hangia la hakambulu 
hamanai da tanda maraku hawiangu, da kameti pa-lundungu njanji, da 
kameti wàngu etimi dàngu da hapi jàka ndia da mbimbi da ma-kawunga 
dedi. 
7La pa-ngiangu lai numbu, la hanggana i MIRI Alami nyimi dàngu angu kuru 
umami napa kai ngangu dàngu kai hawola rukuna na paràma-mi na maningu 
rukungu ba na-pakanyuru-kai i MIRI Alami. 
8Jàka toma-yaka na rehi nuna, àmbi hili wàngu-dupa hama tuna nàhu. Lundu 
nàhu àtalu eti biami nyimi bai lumungu, 

9nadu ba ndedi-dupa itamanya na tana na pawua-nanggai nyimi i MIRI Alami 
na ngia paluri mànjaku ningumi. 
10Bai hàlaka papala-ya na Luku Yorundangu, napa i MIRI nandula-kai la pa-
mandapu-nya dàngu la pangia-nya nuna na tana la hapapa luku. Nyuna napa 
na-kahiri-kai welingu la mbuu ndàbada da muhumi, dàngu nyimi napa 
miluri mànjaku. 
11Tunaka nu napa i MIRI Alami napindi hau pangia na ngia palumu-nya 
Nyuna. Lupangu lai numaka bàdi bai ngàndi niha mbuu ndàbaha da 
pambàda panii-nggunggai, nu da kameti maraku patuna dàngu da kameti 
maraku hawiangu, da tanda maraku hangia la hakambulu dàngu da tanda 
maraku pa-nudangu da panjanji-mi lai MIRI. 
12Hawola-wa la hanggana i MIRI Alami, hamanai da anami, da atami dàngu 
da tau Lewi da ma-ngiangu la parai - paraingu-mi nadu da tau Lewi ba nda 
da-ngalangu tana kangeha-da la tanami nyimi. 
13Àmbi àtalu wotu biami kameti maraku-mi la pangia na papindi wikimi, 
14tàka mbulungu-ana la pangia papindi-na i MIRI la tana ngabana na hau 
kabihu lai nyimi. Lai nua bàdi na ngia pawotu-mi kameti maraku patunu 
dàngu kai paloku-ha hawiangu da papanii-nggunggai nyimi. 
15Na nyuna wàngu eti biami dimi la parupu bandami dàngu bai nganja da 
toluda la nggi bia ingiangu ningu. Wàngu eti biami dimi la panga padangu 
da pawua-na i MIRI lai nyimi. Nyimi mbuu ndàbami, ka tau ma-yahangu-ya 
ka tau manda yahangu-ya tundunya na lii lumungu pekuna la panganya na 
tolungu nuna, hama tuna ba pekuna la pangangu tolu kinjangu jàka ndia tolu 
ruhakai. 
16Tàka da riada nuda da banda màta ndokungu panganja, bu bianja la tana 
hama tuna wai. 
17La ngia pa-ngiangu-mi nda peku-ami la panganja da tanda maraku hangia 
la hakambulu welingu la uhu nggàndumu-mi, angguru-mi, mina haitungu-
mi, hapimi jàka ndia mbimbi kamàmbi-mi da ma-kawunga dedi, da kameti 

maraku pa-lundungu njanji, da kameti maraku pawàngu etimi jàka ndia da 
tanda maraku hawiangu-kai. 
18Nyimi dàngu da anami, hamanai da atami dàngu da tau Lewi da ma-
ngiangu la paraimi, màta kai nganja nuda da tanda maraku la hanggana i 
MIRI Alami, la pangia papindi-na i MIRI Alami. Dàngu la pa-ngiangu lai nu 
lupangu-ma kai hawola bàdi rukuda da paràma-mi. 
19Mangga pa-hàmungu ka àmbi lànjanja da tau Lewi la ngala lurimi la 
paraingu lai nu. 
20Jàka na palera-nyaka i MIRI Alami na padira tanami hama tuna na 
pambàda ràndina, pekuna nyimi la pawàngu etimi bai ngangu tolungu. 
21Jàka lalu marauna na pangia papindi-na i MIRI Alami welingu la pangia-
mi, pekuna bai rupu heu hapi jàka ndia mbimbi jàka ndia kamàmbi da 
pambàda wua-nanggai i MIRI lai nyimi, tàka na toluna kai nganya la pangia-
mi bai wàngu etimi, hama tuna ba mbàda wànggunggai. 
22Nimbihu-na na tau, ka na-yahangu jiapa ka nda na-yahangu-kai tundunya 
na lii lumungu, pekuna ba danganya nuna na tolungu, hama tuna ba pekuna 
bai ngangu tolu ruha jàka ndia kinjangu. 
23Na nyuna na tolungu maningu riangu nda uku nyimi panganya, nadu na 
lurina ba ninya daa la riana, jia-duya nda uku nyimi panganya na lurina 
papohu-nya na toluna. 
24Màtangu ailulu nyimi pangangu ria, tàka bunya la tana hama tuna wai. 
25Jàka mi-patundu-nya na pareta nuna, nahàmu wànya na etina i MIRI, tàka 
nyimi dàngu da wàla wuami napa mi-mànjaku. 
26Mbuu ndàbada da kameti maraku dàngu da tanda maraku dan pambàda 
ràndi-minya i MIRI, màta kai ngàndiha la pangia papindi-na i MIRI. 
27Da kameti maraku patunu pa-lundungu dàngu da kameti maraku pangangu 
toluda, lupangu-ma bàdi kai wotuha la pinu ngia pawotu maraku dàngu na 
riana kai buriya la pinuna nu na ngia pawotu maraku. 

28Etiwa pahàmu-manya mbuu ndàbana na pambàda panii-nggunggai nyimi, 
jia-yaka hi tuminya mahàmu dàngu na paora-na i MIRI Alami, jia-duyaka 
nyimi dàngu da wàla wuami hi mi-mànangu dàngu hi mànjaku lundu nu - 
nu,” wànanja. 

Panaungu panda lumungu kahala tau 

29“Napa i MIRI Alami na-pamolu-nja da ba - banjaru da ma-ngiangu la tana 
nuna hi peku mandapu-minya tàka hi mingia-nya. 
30Ba hàlaka pa-pamolu-nja nuda da ba - banjaru pananjarungu-ma ka àmbu 
jia kiku-minja nyuda la pa-lumungu kamàla ala, nadu na matungu nu paruu-
minya na manjurangu. 
31Na huri lumungu-da kamàla alada nuda da ba - banjaru, àmbi kiku-dunya 
bai lumunya i MIRI Alami, nadu la lumungu-da ba dawunda-ya na ma-iraku 
na pahuda etina i MIRI. Jiapa-kingu da ana wikida datunu biaha la ngia 
pawotu maraku ka kameti maraku-ha la kamàla alada. 
32Màtawa kai wànja mbuu ndàbada da pambàda paretangu-kai; jàmangu 
patunja anguda dàngu jàmangu paàlingu hawutu,” wànanja. 

Belingu 13 

1“Era ningu haàtu wunangu jàka ndia haàtu tau ma-mbuhangu pa-
pakalokangu manggadipangu ba naràndi-ya na hau tanda mbiha jàka ndia 
pa-hangàtarungu 
2ba wuku-nanya ka peku marubuku-minja dàngu ka peku lumu-minja da 
kamàla alada na pandedi handàka-mi patanda-ha, jiapa-kadu ka na-
patutungu langatàka na paràndi-na, 
3àmbu eti wàdunya hawutu nyuna, i MIRI Alami wànanya na tau nuna la 
pakama-nggai, la paita-ya jàka tuba langata - tàkami bai mbuha weli etinya 
i MIRI jàka ndia. 
4-5Na tau na matuna nu lupangu-ma huku pameti-ya, nadu ba na-mbuhangu 
pa-panjàra-nggai welingu la ànda na pa-pareta-nanggai i MIRI Alami lai 
nyimi. Na tau nuna na-akatu, nadu ba na-paràha-nggai pa-patula 

ngganggangu lai MIRI na mambàda pahàla-kai welingu la Mehiru, na ngia 
paata-mi. Jia-duya pameti-maya bàdi, ka peku podahu-ya nuna na ma-akatu. 
Na nyuna nyimi patundu-manya bàdi i MIRI Alami dàngu kai maraku-nya; 
manundu-ma lai Nyuna dàngu wahàla-manja da pareta-na. Pa-daingu-ma pa-
tuturu dàngu palumu-nya Nyuna. 
6-7Era ningu angumi paluhu jàka ndia anami mini jàka ndia kawini, jàka ndia 
papaha mbuhami, jàka ndia ariyaa mbuhami na ma-pamanda kangunguhu-
nggai la pa-lumungu kamàla ala na panda tandami dàngu nda datanda-ha 
paraï boku la mangilu-mi, da kamàla alada da banjaru da ma-ngiangu la ma-
mareni dàngu la mamarau, 
8àmbu patingi-dunya dàngu àmbu pahiangu-du wikimi la pa-titiru-kai. Na 
tau nuna àmbu aï-duya jàka ndia àmbu kahiri-duya. 
9-10Lupangu-ma nàhaku-nya watu lundu nameti. Nyumuma bàdi ma-mangilu 
pa-nàhaku-nya watu, hi napandutungu ndàba na rayatu. Nuna na tau njala 
pameti-maya bàdi, nadu ba na-mbuhangu pa-pamarau-kai welingu lai MIRI 
Alami na ma-pahàla-ta nyuta welingu la paata la Mehiru. 
11Nggubulu-na na banjaru Ihirailu napa narongu-ya na rukuna nuna na pa-
pameti, napa nyuda da-mangàdatu, hi lupa nda haàtu-apa na matuya na ma-
akatu tungu nu. 
12Jàkai ndàdiku-ka napa la parai - paraingu na pawua-nanggai nyimi i MIRI 
Alami, talànga wanguna ningu lii pa-pakadangu 
13ba ningu mapira-ya na tau akatu welingu la banjaru-mi na mambàda 
panjàra-nya na tau na ma-ngiangu la paraingu la palumu-nja da kamàla ala 
da panda tandami. 
14Era ningu parongu-mi kareuku kangunguhu matungu nu, kanuturu 
pahàmu-manya. Jàka na-padeningu ba ningu langatàka matuna nu, 
15lupangu-maka bàdi pameti ndàbaya na mangia-nya nuna na paraingu pa-
kariangu da bandada. Lupanguma ka pamolu ailulu-nya nuna na paraingu. 



518 

 

 
Na Huratu Matua 

© 1995, Indonesian Bible Society. 
 

 
 

 

 

 

16Nggubulu-da da banda da malanja-da da mangia-nya nuna paraingu 
lupangu-ma pauhi ndàbanja ka pabundu-nja la ma-wailangu, hàlaka, na 
paraingu nuna dàngu da banda da malanja-naka lupangu tunu-maha bàdi ka 
kameti maraku-ha ndumana i MIRI Alami. Hàlaka nu, nuda mbuu ndàba-
daka dunjaku-nja ka danjadi kananda paraingu dàngu àmbi hili pahada beli-
dunyapa. 
17Nuda da banda da malanja pa-ràtungu màta ndokungu pa-pahàmu-ha 
nduma wikimi, tàka lupangu pamolu ailulu-manja bàdi. Napa na-malaru 
wànya na hànggana i MIRI, dàngu napa na-paitangu mila etina lai nyimi. 
Napa na-màjangu etina lai nyimi dàngu hi natukai banjaru bokulu, hama 
tuna na-pambàda ràndina la boku la mangilu-mi, 
18mili kai patundu-nja mbuu ndàbada da pareta-na da pa-pakata-nggunggai 
la lodu nàhu, dàngu bai wà-hàlanja hama tuna da-pambuha-na,” wàna. 

Belingu 14 

Na hawina na pa-hiringu 

1“Nyimi banjaru-nanggai i MIRI Alami. Jia ba tuna jàka hawina-minya na 
tau meti, àmbi pa-manua-du wikimi, jàka ndia àmbi kikiru-duha da lunggi 
takami hama tuna na-pakàli wàna na ba - banjaru hawiangu. 
2Nyimi dimi mangu-nanggai i MIRI Alami; welingu la banjaru la pinu tanaka, 
nyimi pambàda pindina i Ala ka banjaru-na Nyunakai,” wàna. 

Da banda da manda uku dàngu da mauku 
(Part. 11:1-47) 

3“Àmbi ngadunja da banda da manda uku ba wàna i MIRI. 
4Pekuna nyimi la panganja yiada: hapi, mbimbi, kamàmbi, 
5ruha, mbimbi rumba, kamàmbi rumba, kinjangu, 
6dàngu ba - bandaka da ma-kahanga wuuda dàngu da ma-madaü. 
7Nda ukua nyimi panganja da banda da manda kahanga wuuda dàngu da 
manda madaü. Àmbi ngangu ota, kalinji jàka ndia màramutu. Da banda nuda 
manda ukuha, nadu jiapa ka da-madaü, tàka nda da-kahanga da wuuda. 

8Àmbi ngangu wei. Da banda nuda manda ukuha, nadu jiapa ka da-kahanga 
da wuuda, tàka nda da-madaü-a. Nda uku panganja da toluda, da metida nda 
uku pa-jonggaru-ha. 
9Pekuna nyimi panganja da ngara iyangu-ka da maningu bimbungu dàngu 
nepingu. 
10Da banda da maluri la wai, tàka nda ningu bimbuda dàngu nepida, manda 
ukuha, jia ba tuna nda uku panganja. 
11Pekuna nyimi panganja da ngara ma-hawurungu da manda tama la kaloka 
manda uku. 
12-18Tàka ninja ba pi - pirada da ngara ma-hawurungu da manda uku 
panganja, nu: da mbaku tehiku, da wàngi, da ngara dika ikitu, da mbaku, da 
nggangga, da ota paruu kàpangu, da karata, da ngara dika nggokaria, da 
nggaha mitingu dàngu da panii. 
19Mbuu ndàbada da mabei da maningu kàpangu manda ukuha, jia ba tuna 
nda ukua panganja. 
20Da mabei da manda tama la kaloka manda uku pekuna la panganja. 
21Da banda da mameti wikida nda ukua nyimi panganja, tàka pekuna ka 
nanganja tau hangàdangu da maninja la hongami, jàka ndia kai dangganja 
la tau hangàdangu. Nyimi jiakai banjaru pa-hekangu ndumana i MIRI Alami. 
Da tolu ana mbimbi jàka ndia ana kamàmbi nda uku pa-manahu papohu-nja 
da wai huhu inada,” wàna. 

Da kalaratu rukuda da maraku hangia la hakambulu 

22“Nimbihu ndaungu lupangu-ma kai pa-hinggilu hangia la hakambulu 
welingu la mbuu ndàbada da ihi tana paraï-mi. 
23La hanggana i MIRI Alami la pangia na papindi-na ka ngia pa-lumungu-ya, 
lupangu-ma kai nganja da tanda maraku hangia la hakambulu welingu la 
uhu nggàndumu, wai angguru, mina haitungu hamanai ana hapi dàngu 
mbimbi kamambi-mi da ma-kawunga dedi. Wunda-maya nuna màta ka nua 
naingu-na bai pa-pekangu la pamarakunya i MIRI Alami. 

24Jàka lalu marauna na pangia papindi-na i MIRI Alami welingu la umami, 
hi nda peku ngàndi-miha lai nu da hangia la hakambulu welingu la ihi tana 
paraï-mi na pawua-nanggai i MIRI Alami 
25dangga bianja nu da ihi tana paraï-mi da pa-kawàri-mi, dàngu kai ngàndi 
biaha da àmahu wilida la pangia papindi-na i MIRI Alami. 
26Malanja waa bianja nuda da àmahu kai kei wàngu jàka nggàra pambuha-
mi – ka hapiya jàka ndia ka mbimbi kamàmbi-ya, wai angguru jàka ndia ka 
pa-unungu mambana-ya – hàlaka la pangia lai nu la hanggana i MIRI Alami, 
nyimi dàngu ihi umami kainga pa-matarungu dàngu kai hawola. 
27Àmbi lànja-dunja da tau Lewi da ma-ngiangu la paraingu-mi; pangàda-nja 
ba nda ningua tana wikida nyuda. 
28La njàpu nimbihu tailu mbua ndaungu, lupangu-ma mingàndi-ha da hangia 
la hakambulu welingu la ihi tana paraï-mi kai pauhi-nja la parai - paraingu-
mi. 
29Nuda da pangangu tunggu tau Lewiha, nadu nyuda ba nda ningu tanada, 
dàngumbu tungguda da tau hangàdangu, da ana mila dàngu da kawini 
ndonangu da maninja la parai - paraingu-mi. Peku maida nyuda, ka dapiti 
ndàbaha da pa-kalana-da. Jàka timi numaka, napa i MIRI Alami na-
pakanyuru ndàbaha da pa-paloku-mika,” wàna. 

Belingu 15 

Na ndaungu papihu wàna 
(Part. 25:1-7) 

1“La njàpu nimbihu pihu mbua ndaungu lupangu-ma mi-paloku-ya na ngera 
podahu wutangu. 
2Tuna nu na pawàngu. Nimbihu-na na tau Ihirailu na mambàda wua pa-
rutangu àmahu la angu banjaru-na, lupangu-ma na-podahu-ha nuda da 
wutangu, nadu pa-namatu-nya na botangu-na i MIRI wiki pambàda podahu-
haka nuda da wutangu, jia-duya àmbu pahuru dunjapa. 

3Pekuna kai pahuru-nja da àmahu pa-paruta-mi la tau hangàdangu, na nyuna 
àmbu hili pahuru-dunjapa da àmahu pa-paruta-mi la angu banjaru-mi. 
4Napa i MIRI Alami na-pakanyuru-nggai la paraingu na pawua-nanggai 
nyimi. La honga banjaru-mi napa nda ningu-a tau mila, 
5mili mi-manundu lai MIRI Alami, dàngu bai niti hàla-maha la pawànja da 
pareta pawua-nggunggai la lodu nàhu. 
6Napa nyimi na-pakanyuru-nggai i MIRI Alami, hama tuna na pambàda 
ràndina. Napa nyimi mi-paruta-nya àmahu na banjaru dangu, tàka nyimi 
wiki ndai karai parutangu-a; napa nyimi mi-kuaha-ya na banjaru dangu, tàka 
nyuda nda jia kuaha-adanggai nyimi. 
7Jàka mingia-nyaka ngeru na tana na pawua-na i MIRI Alami lai nyimi, hàla 
la hauna na paraingu ningu tau angu banjaru-mi maningu ma-njakangu, 
àmbu jia biaya la pa-kanandi-nya na nduma wiki-ma-ami tàka hi ndai ngàdu 
la pandula-ya nyuna. 
8Tàka làti duna lupangu-ma kai màjangu etimi kai wuanya pa-parutangu 
nuna na tau jàka pira pa-kalana-na. 
9Àmbi hinggilu-du la pawua pa-rutangu lai nyuna, bai palata wànya na 
mareni-na na ndaungu podahu wutangu ba wàmi. Àmbi pahia-dunya na 
kanandingu akatu tungu nu patama la etimi. Jàka ndai bihu pawua paruta-
nya, napa na tau nuna nawara-nya i MIRI ba napeka-kai nyimi, jiangu-maka 
napa ba pa-panjala-kai. 
10Wàngu eti bia-miwa la pawua-nya dàngu mbaha etimi, napa i MIRI Alami 
na-pakanyuru-ha mbuu ndàbada da paraï parukumika. 
11La honga tau Ihirailu jiangu ba ningu mànu ana mapira-da da tau mila 
dàngu da tau maningu ma-njakangu. Jia-duya hi kuwua-nggai pareta nyimi 
kai màjangu etimi lai nyuda,” wàna. 

Na huri da pawàngu la tau ata 
(Lu. 21:1-11) 

12“Era ningu tau angu banjaru-mi, miniya ka kawini-ya na ma-danggangu 
wikina la paata lai nyimi, pekuna nyuna ba nalumu-nggai la dalu nomu 
mbua ndaungu. La ndaungu papihu wàna, lupangu-ma kai pamara-ya nyuna. 
13Na ata nuna na pa-pamara, àmbi palaku lima jua-duya. 
14Wàngu màjangu etimi màta kai wuanya nggàraya na pawua-nanggai i MIRI 
Alami: kamàmbi mbimbi, uhu nggàndumu dàngu wai angguru. 
15Ngàdaya, nyimi àmangu bai dedi ata la Mehiru dàngu nyimi ba na-pahàla-
kaika paraïna i MIRI Alami; jia-duyaka na pareta yiana hi ku-pakata-
nggainya lai nyimi. 
16Tàka era nda bihuna nuna na ata palaku paraï ruku mbuha-nanggai hapa 
ihi kuru umami, dàngu na-mbuhangu paenga dànggai, 
17karia-nya la pindu umamu dàngu kau bowa pandeha-nya na kahilu-na, ka 
ata lupa-munyaka la ngala lurina. Tuna numbu na pawàmu la atamu kawini. 
18Era pahàla-minya na haàtu na ata, àmbu nahala wadunya na etimi, nadu 
ba nomu mbua ndau-manaka ba nalumu-nggai, ba beri mandua pàku pawua-
minya welingu la wunda tau pahewa. Laku-manya na pareta yiana, napa i 
MIRI na-pakanyuru-nggai la paràma - paràma-mika,” wàna. 

Da ana hapi dàngu da mbimbi da ma-kawunga dedi 

19“Da ana hapi mini dàngu da mbimbi bumbu da ma-kawunga dedi màta kai 
maraku wànja lai MIRI Alami. Da hapi nuda àmbi yila wàdunja luku, dàngu 
da mbimbi nda uku pa-kikiru-ha. 
20Nimbihu ndaungu nyimi hapa ihi kuru umami màta kai nganja da toluda 
la hanggana i MIRI Alami la pangia na papindi-na i MIRI. 
21Tàka jàka era ningu nyurana nuna na banda, hama tuna kanjiku dàngu 
poki jàka ndia jàka ningu nyura hauna ma-paihikungu na banda nuna àmbi 
maraku wàdunya lai MIRI Alami. 

22Nimbihu-na na tau, ka ma-yahangu-ya hamanai ka manda yahangu-ya, 
pekuda panganya la uma, hama tuna bai ngangu tolu ruha jàka ndia tolu 
kinjangu. 
23Na nyuna na riana àmbi ngadunya, tàka màta kai bunya la tana hama tuna 
wai,” wàna. 

Belingu 16 

Na Lodu Remi Paha 
(Lu. 12:1-20) 

1“Imbabunya na Pamangu Paha la wulangu Ambipu la pa-maraku-nya i MIRI 
Alami, nadu ba la wulangu nuna-duka, nu la rudungu, ba na-pahàla-kai 
welingu la Mehiru. 
2Luawa la pangia papindi-na i MIRI kai rupu heu welingu la mbimbimi jàka 
ndia hapimi ka tanda maraku pamangu Pahaya la pa-maraku-nya i MIRI 
Alami. 
3La Pamangu Paha màta kai nga wàngu roti nda patai wolungu. Pihu mbua 
lodu mandaina màta kai ngangu roti nda patai wolungu, hama tuna ba jiaya 
na dunjaku-minya na tana Mehiru ba nggu - ngguhami. Nganyawa na roti 
nuna na roti mayila ba wàminya ka pekuna la ngala lurimi kai namuya na 
lodu nuna, ba jiaya na dunjaku-minya la Mehiru, na ngia pa-pàdangu-mi 
mayila. 
4La ngala pihu mbua lodu mandaina la nggubulu paraimi àmbu ningudu 
haàtu ma-pahàmu tai wolu la umana. Na tolu banda parupu la rudungu 
kawunga-na lupangu-ma kai nga pambuta memaya la rudungu nunama. 
5-6Da banda da pawàngu la Pamangu Paha màta ka rupuha la pangia papindi-
na i MIRI Alami, dàngu nda ukua la hau pa-ngiangu la pa-nggubulu tana na 
pawua-nanggai nyimi. Na ngerana nuna màta kai wundaya la rehi tama lodu, 
hama tuna la rehi dunjaku-minya na tana Mehiru. 
7Manahu waiha nuda da tolungu, hàla màta kai nganja la pangia papindi-na 
i MIRI Alami, hàla kai beli la umami hadangu harii. 

8La ngala nomu mbua lodu na manàmu-nya lupangu-ma kai ngangu roti nda 
patai wolungu. La lodu papihu wàna màta kai pauhi la pa-marubuku-nya i 
MIRI Alami. Àmbi ràmadu la lodu nuna,” wàna. 

Na Remi Muti 
(Lu. 34:22; Part. 23:15-21) 

9“Pakiri welingu la lodu mutimi uhu nggàndumu, dihawa pihu mbua 
minggu, 
10hàla mbabu-nyawa na Remi Muti ka maraku-nya i MIRI Alami. La lodu 
nuna ngàndi-nyawa maraku wàngu etimi lai Nyuna, nunjuya na danguna na 
pangala-mi na pawua-nanggai i MIRI lai nyimi. 
11Lupangu-ma kai hawola hàla la hanggana i MIRI Alami la pangia papindi-
na dàngu da anami, da atami dàngu tau Lewi, da tau hangàdangu, da ana 
mila dàngu da kawini ndonangu da maninja la parai - paraingu-mi. 
12Màtawa nyimi kai weli etingu la panunju-ha da pareta, àmbi mbula-dunya 
nyimi àmangu ba atakai la Mehiru,” wànanja. 

Na Remi Maü Ma-paraungu 
(Part. 23:33-43) 

13“Ba hàla ndàbaka pa-parina-ha da uhu nggàndumu, dàngu mbuu ndàbada 
da wua angguru ba hàlaka papohu-ha, màtawa kai mbabunya na Remi Maü 
Ma-paraungu pihu mbua lodu mandaina. 
14Hanggela hawola-wa dàngu da anami, da atami, da tau Lewi, da tau 
hangàdangu, da ana mila dàngu da kawini meti lei da maninja la parai - 
paraingu-mi. 
15Pihu mbua lodu mandaina màta kai mbabunya na remi yiana kai maraku 
wànya i MIRI Alami la pangia papindi-na i MIRI. Hawola-wa, nadu i MIRI 
Alami ba na-pakanyuru-duhaka da ihi tana paraï-mi dàngu da paràma-mi. 
16Mbuu ndàbana na tau mini Ihirailu lupangu-ma ka namai pa-marubuku-
nya i MIRI Alami la pangia papindi-na pandailu wundangu hau ndaungu, nu 
la lodu Remi Paha, la Remi Muti dàngu la Remi Maü Ma-paraungu. Nimbihu-
na na tau lupangu-ma nangàndi maraku, 

17tundunya na pamàka-na, pajàngapunya na danguda da pangala-mi da 
pawua-nanggai i MIRI Alami lai nyimi,” wàna. 

Na huri paloku-ya na ma-padeningu 

18“La nimbihu paraingu na pawua-nanggai i MIRI Alami lupangu-ma kai 
wotuha da hakimu - hakimu dàngu da mapawai ngaba hawiangu, ka da-
patanda-nya ngera na rayatu ba dawàngu ma-padeningu. 
19Era bota-yawa jàka wàda, àmbu datungu àtalu eti biada jàka ndia àmbu 
dambotu hapapa. Àmbu dakei li hambeli, nadu na pa-wuangu li hambeli ba 
na-pahambala mata, jiapa-kadu ka tau pinguya dàngu ka tau pa-tutungu-ya 
hi lupa nda na-padeningu na botangu-da. 
20Lupangu-ma bàdi nyimi kai pa-deningu mànu ka peku pa-daingu dàngu 
luri mànjaku-mi la tana pawua-na i MIRI Alami lai nyimi. 
21Jàkai pandoi ngia pawotu maraku ndumana i MIRI Alami, àmbi tudunya 
la papana kahala hada marapu ai ndumana na marapu Ahera, 
22dàngu màtangu-mbu pa-pahadangu andu watu na ngia pa-lumungu 
marapu, nadu i MIRI Alami ba na-pawutangu la matuya na matuna nu. 

Belingu 17 

1Àmbi maraku wàngudu hapi jàka ndia mbimbi maningu nyurangu lai MIRI 
Alami, ba wuta eti-nanya na matuna nu. 
2Jàka era rongumi la hau paraingu ba ningu tau manjala la hanggana i MIRI 
Alami ruku pangga-nanya na pa-ràndingu, 
3dàngu na pareta-na ba nawàngu pa-lumungu dàngu pa-atangu-na wikina la 
kamàla ala jàka ndia la mata lodu, wulangu dàngu da kandunu, 
4lupangu-maka bàdi kai kanuturu pahàmu-nya. Jàka tuba pa-deningu-na ba 
nanjadi langatàka-maka na akatu nuna la Ihirailu, 
5lupangu-ma karia-nya la hambeli paraingu na tau na manjala ka nàhaku-
nya watu lundu nameti. 

6Na nyuna hi pameti-ya mbulungu-ana jàka ningu hakahii madua jàka ndia 
marihi-kai; jàka haàtu-ana na hakahii nda uku la pa-pameti-ya. 
7Lupangu-maka bàdi da-nàhaku mangilungu watu ba hapajia-ha da hakahii, 
hi namangu papandutungu nggubulu-na na rayatu. Ba wàngu patimi-nu 
payila-minyaka nuna na akatu. 
8Jàka era ningu palakara na panda màka parata-da da hakimu la pa-ngiangu 
lai nu, nadu ba lalu kalutu-na, hama tuna na pameti tau na pa-harawuku 
dàngu na panda harawuku, na pa-hilitu ruku manguda jàka ndia maràngga 
pa-manua dua wiki, lupangu-ma milua la pangia papindi-na i MIRI Alami. 
9Patàka-nya na palakara-mi nuna la ratu - ratu Lewi dàngu la hakimu na ma-
talànga paloku la rehi nuna, hàla puli bianja ka dabota-ya na palakara nuna. 
10Nyudaka duda napa da ma-wuangu botangu, tàka nyimi lupangu-ma 
inamatu pahàmu-nya jàka nggàra wàda lai nyimi. 
11Kataku-maya na pabota-da dàngu namatu-maha jàka nggàraya na pa-
kawuku-da lundu la maana ku - kuduna. 
12Nggamu biaya na matoru mbeni pa-ndubaku hakimu jàka ndia ratu ma-
talànga pawai ngaba lupangu-ma huku pameti-ya; ba wàngu patimi nu 
payila-minyaka nuna na akatu welingu la Ihirailu. 
13Mbuu ndàbana na tau napa narongu-ya na rukuna nuna na matumbu tàka 
hi na-mangàdatu, hi lupa nda ningu-apa matoru mbeni la patuna nu,” wàna. 

Da kalaratu ngera hanganji 

14“Jàkai mangu-nyaka na tana na pawua-nanggai nyimi i MIRI Alami, dàngu 
ba mbàda ngiangu-mika lai nu, napa nyimi hi mi-mbuhangu bia paningu 
hanganjingu, hama tuna da ba - banjaru da ma-ngiangu la winggiru-mi. 
15Eti pahàmu-manya na tau na pawotu-mi la pa-hanganji ka jiaya na tau na 
papindi-na i MIRI Alami. Nyuna màta ka tau la banjaru wiki-minya; na tau 
hangàdangu màtangu àmbi wotu-duya la pa-hanganji-nggai. 
16Na hanganji nda uku pa-mangungu njara dàngu ndumada da tanatara-na. 
Nda uku pa-paràha-nya yiana na banjaru pabeli la Mehiru palua pakei 



527 

 

 
Na Huratu Matua 

© 1995, Indonesian Bible Society. 
 

 
 

 

 

 

njara la Mehiru, nadu ba mbàda panii-manaka i MIRI ba nda hidama na 
banjaru-na la pahili beli la tana nuna. 
17Na hanganji àmbu ningudu papaha danguna, ka àmbu na-taluru-nya i 
MIRI. Àmbu na-kehangu-du pawulu wàngu la pa-mangungu àmahu bara 
àmahu rara. 
18Jàka katua-ya na haàtu la pa-hanganji, lupangu-ma kai wuanya hau mbuku 
na ma-ihingu uku kalaratu, huri pangerangu welingu lai Ala, da pa-haleli 
welingu la mbuku memangu, da pa-pahàmu-da da ratu Lewi. 
19Na mbuku nuna lupangu-ma ka na-pahàmu-ya la lihina, ka nambaha-ya 
padua la ngala lurina, ka na-papekangu pa-maraku-nya i MIRI dàngu ka na-
tuturu la pa-patundu-nja da pareta da pa-tulihu la mbuku nuna. 
20Jàka na-duruhungu-ma pambaha-ya na mbuku nuna, nda namuda-a la 
pakaka wikina ba narihi hàmupa nyuna welingu la angu banjaru-na dàngu 
nda jia pangga-ananya na pareta-na i MIRI jiapa nda nggikina. Ba tunaka nu 
napa nyuna dàngu ana umbuku-na da-pareta-ya na banjaru-na lundu la ha-
ndalaru ha-ndàdiku,” wàna. 

Belingu 18 

Da tanggu ratu 

1“Da kabihu Lewi nggubulu-da pa-wuangu waingaba-ha la paratu, jia ba tuna 
nda ukua pa-ngalangu tana ndumada nyuda la Ihirailu. Lupangu da patoma-
ya na lurida welingu la tanda maraku - tanda maraku dàngu kameti maraku 
- kameti maraku hawiangu da pawua-nanja i MIRI. 
2Nda ukua paningu tana manguda nyuda hama tuda da kabihu hawiangu, ba 
jiaya i MIRI-maka na kangeha ndumada nyuda, hama tuna na paràndi-na i 
MIRI lai nyuda. 
3Jàka ningu haàtu tau mawotu kameti maraku hapi jàka ndia mbimbi, na 
wihi mangilu-na, na ngingina dàngu na kambuna nuna na banda lupangu-
ma pa-wuangu-ha da ratu ba tanggu-danja. 

4Da pa-kawunga ngalangu da uhu nggàndumu, da wai angguru, da mina 
haitungu dàngu da wulu mbimbi, tangguda nyuda-mbuha. 
5Welingu la mbuu ndàbada da kabihu Ihirailu, i MIRI Alami napindi-mayaka 
na kabihu Lewi ka daratu lundu nu - nu. 
6Era ningu haàtu tau Lewi la nggi paraingu Ihirailu biaya na ngia paweli-na 
ka namai la pangia papindi-na i MIRI dàngu ka na-mbuhangu pa-engangu lai 
nu, 
7peku-mana duna nyuna palumu-nya i MIRI Alana ba ratuya, hama tuna da 
tau Lewi hawiangu da maràma lai nu. 
8Lupangu-ma nyuna na-ngalangu pangangu hama danguda da pangala-da da 
ratu hawiangu; dàngu nggàra biaya na pangala-na welingu la kalembi-na, 
manguna nyuna-mbuha,” wàna. 

Da pawunda da pa-hiringu 

9“Jàka mbàda tama-mika la tana na pawua-nanggai i MIRI Alami, àmbi kiku-
dunja da akatu pawunda-da da banjaru da maninja lai nu. 
10Àmbu ningudu la hongami nyimi ma-kameti maraku wànja da ana. Dàngu 
àmbu jia haàtu-du manjadi tau manyura, makàli pa-tandangu tanda, ma-
kawanangu muru kabaïngu jàka ndia 
11na ma-palakungu alimuu, jàka ndia matama la patuna la pa-panua dànja 
da ndewa tau meti. 
12Na tau na mawànja da pawunda - pawunda akatu nuda huda-mananya i 
MIRI Alami, dàngu rukuna na matungu numaka hi nawàngga-ha da ba - 
banjaru nuda welingu la hanggami. 
13Jia-duya màtawa nyimi kai lumu weli eti weli puhunya i MIRI Alami,” 
wàna. 

I MIRI Ala na-paràndingu papalewa 

14Tunaka nu hi napanii i Muha, “Da ba - banjaru la tana na-pangia-mi napa 
da kikunya na panaungu tau manyura dàngu da ma-patandangu tanda. Tàka 
i MIRI Alami nda na-pahia-anggai la palaku-nya na ngerana nuna. 
15Tàka na nyuna napa na-palewa-nggai haàtu wunangu hamanggu nyungga 
welingu la banjaru wikinda, tàka lupangu duka bàdi kai manundu lai nyuna. 
16La lodu nuna, ba jiaya na pauhi-mi la Palindi Hinai, nyimi mi-kamahingu 
ka àmbi hili ronguya i MIRI ba napanii, dàngu ka àmbi hili itaya ba ninya 
Nyuna daa la epi na makandulangu, nadu nyimi bai mangàdatu pameti. 
17Jia-duyaka nu i MIRI hi napanii lai nyungga, ‘Nuna na pa-kamahi-da na-
patubangu. 
18Napa Nyungga ku-palewa-nja haàtu wunangu welingu la banjaru wikida 
hama tuna nyumu. Napa Nyungga kupanii-nya jàka nggàraya na pa-patàka-
nanja, tàka nyuna hi na-patàka-nya na banjaru nuna mbuu ndàbana na pa-
paretanggu-nya. 
19Napa nyuna napanii wànya na tamunggu, dàngu napa Nyungga kuhuku-
nya jàka nggamu na manda manundu lai nyuna. 
20Tàka jàka era ningu haàtu wunangu matoru mbeni pa-patàkangu lii wànya 
na tamunggu Nyungga, bundu nda Nyungga ma-paràha-nya la patuna nu, 
lupangu-ma nameti; tuna numbu da wuna - wunangu da mapanii wànya na 
tamuda da kamàla ala ba lupangu-ma dameti.’ 
21Talànga wanguna ningu paàrangu la etimi, ‘Nggiki hama pi bia-manya ba 
welina lai MIRI jàka ndia na pa-patàka-na na haàtu wunangu?’ 
22Jàka ningu haàtu wunangu mapanii wànya na tamuna i MIRI, hàla hi nda 
na-patubangu bia hama tuna ba wàna, na manyura nuna nda ma-pawelingu 
lai MIRI-aya. Na wunangu nuna panii wàngu-nanya tamu wikima-ana duna, 
jàka tuna nu àmbi mangàdatu-dunya,” wàna. 

Belingu 19 

Da paraingu ngia pamara 
(Di. 35:9-28; Yuh. 20:1-9) 

1“Ba na-hàlaka pa-pamolu-nya na ba - banjaru paraïna i MIRI Alami dàngu 
hi wua-nggainya nyimi na tanada, dàngu bai piti-haka da paraingu-da dàngu 
da umada tàka hi mi-ngiangu lai nu, 
2-3na ngaba tana nuna lupangu-ma kai kawàri katailu-nya, la nimbihuda 
tunja hau paraingu ngia pamara na mamuda ba tomaya ka peku palai 
ninguna lai nu nimbihu-na na tau ma-pameti tau. 
4Jàka ningu haàtu tau ma-pameti tau hawiangu dàngu nda hara wukuna tàka 
hi nda papa-mbunanyai, pekuna nyuna ka napalai la hau paraingu nuda 
dàngu ka pa-daingu lurina. 
5-6Ngera hama tuna da tau madua da ma-pakariangu patama la omangu la 
papunggu ai. Ba talànga punggu-naka nu na haàtu, na-pahàlangu na ihina 
na kataka welingu la uluna, nanggàna-ya na haàtu na anguna hi lupa nameti 
wànya. Na tau na mambàda pameti anguna dàngu nda wukuna nda nanjala-
a dàngu peku palaina la hau welingu la tailu mbua paraingu ngia pamara ka 
namara. Jàka ngera hau-ma-ana na paraingu ngia pamara na manggawa-na 
lalu marau-dunaka, tàka na angu kalembi-na matanggu paàra-nya la patungu 
hilu la ma-pameti-ya, peku yaulu-danya nyuna dàngu paraï pambeni da-
pameti-duyaka nuna na tau na manda njala. 
7Jia-duya hi kuwua-nggai pareta kai payema-nja nuda da tailu mbua 
paraingu. 
8Jàka na-palera-nyaka i MIRI Alami na ngaba tanami hama tuna na pambàda 
ràndina la boku la mangilu-mi, dàngu jàka nawua hàla-nggainyaka nyimi 
nuna na tana nggubulu-na, 
9lupangu-ma kai hili pindiki tailu mbua paraingu ngia pamara. (Na tana nuna 
napa nawua-nggainya jàka miwànya mbuu ndàbada da pareta pawua-nggu 
lai nyimi la lodu nàhu, dàngu jàka mimbuha-nya i MIRI Alami dàngu jàka 
miluri tundunya na pa-papeka-na.) 
10Wànyawa yiana ka àmbu jia njalami nyimi rukuna bai pulinya na tau 
manda njala la pa-pameti-ya la tana na pawua-nanggai nyimi i MIRI Alami. 

11Tàka hauya duna jàka ningu haàtu na manàpu-nya na muhuna dàngu ba 
naharawuku la pa-pameti-ya wàngu karaü-nanya eti, hàla ka napalai la hau 
paraingu ngia pamara nuna, ka kahiri wàngga ba wàna. 
12La ngerana nuna da ma-pangora lai nu la paraingu, lupangu-ma dapaau-
nya na tau nuna, hàla ka dapuli-nya la nua kalembi da matanggu paàrangu 
la patungu hilu, ka peku puha-danya hukungu meti. 
13Àmbi aï-duya na tau tungu nu. Pahàla-ya na Ihirailu welingu la tau ma-
pameti tungu nu, ka peku mànjaku-mi,” wàna. 

Àmbu palelingu padira tana 

14“Jàka mbàda tàka-mika la tana na pawua-nanggai i MIRI Alami, àmbi 
paleli-dunja da walaku padira tana angu ngiangu-mi na pambàda tuda weli 
ndaingu,” wàna. 

Kalaratu ruku da hakahii 

15“Haàtu-a hakahii ndedi natoma-a la pa-paloha-nya na njalana na tau 
pakàla; na wawana tau madua-maki bàdi hakahii pa-karuhi ndumana nuna. 
16Jàka era ningu haàtu tau ma-mbuhangu papuha-ya na anguna ba nawàngu 
papulu-nya la ma-timbangu, 
17nuda da tau madua lupangu-ma ka dalua la ngia pa-lumungu na pambàda 
padaina i MIRI ka da timbanya paraï da ratu dàngu da hakimu da ma-talànga 
paloku la rehi nuna. 
18Da hakimu lupangu-ma ka da-manginjiru pahàmu-nya na palakara nuna, 
dàngu jàka na-patubangu ba napulu-nya na anguna pa-Ihirailu, 
19lupangu-ma ka na-handepa-ya na hukungu manggàna-ya na tau pa-panjala-
na làti. Ba wàngu patimi nu, pamolu dimi-nyaka na ma-akatu. 
20Napa mbuu ndàbana na tau narongu-ya na rukuna nuna tàka hi da-
mangàdatu wànya. Nu ba tuna nu nda ningu-apa haàtu matoru mbeni 
pawunda ma-akatu tungu nu. 
21La palakara - palakara ma-hamangu nuna màtangu àmbi aï-duya na 
matuna nu. Na hukungu-na jiaya: Na luri hilu wànya luri, na mata hilu 

wànya mata, na ngàndu hilu wànya ngàndu, na lima hilu wànya lima dàngu 
na wihi hilu wànya wihi,” wàna. 

Belingu 20 

Na kalaratu pabera 

1“Era luami pa-pabera palawa-nja da muhumi, àmbi mangàdatu-du jàka mi-
itaha da kareta pabera dàngu da njarada da madangu, hamanai da tanatara 
mahipu-ha da dangumi nyimi nggubulu-mi. I MIRI Alami na ma-pahàla-kai 
welingu la Mehiru, napa nandula-kai. 
2Ba ndedi mi-pakiringu pa-pabera, na haàtu na ratu lupangu-ma ka na-
hurungu ka natunggai lii tuna yia, 
3‘Angu dedi, pa-tingingu-wa! La lodu nàhu tiangu nyimi pabera-minyaka. 
Àmbi mangàdatu-du jàka ndia àmbi kudu eti jàka ndia àmbi mbingu wànya. 
4I MIRI Alami napa nalaku karia-nggai la pandula-kai, dàngu napa nawua-
nggai nyimi patalu wàngu,’ ka wàna. 
5Tunaka nu lupangu-ma da parawira ka da-patàka-nggainya na kareuku 
yiana, ‘Ningu nu la hongami tau mabidi wulu umana tàka ndedia nambabu 
wànya? Jàka ningu, nabeli bia duna. Nadu jàka nameti la pabera, ka tau 
hawiangu-ka duna na mangia-nya na umana. 
6Ningu nu la hongami tau mabidi pamula angguru la wokana dàngu ndedi 
peku pàpu-nanja da wuada? Jàka ningu, nabeli bia duna. Nadu jàka nameti 
la pabera, ka tau hawiangu-ka duna mapàda-nya na hàmuna na wai angguru-
na. 
7Ningu nu la hongami tau na mambàda ningu tubangu la palalei? Jàka ningu, 
nabeli bia duna. Nadu jàka nameti la pabera, ka tau hawiangu-ka duna na 
ma-kanoma-ya na tubana.’ 
8Da parawira lupangu-ma ka tuna yia na paniida lai nyimi, ‘Ningu nu la 
hongami tau ma-bàrangu etina dàngu ma-mangàdatu? Jàka ningu nabeli bia 
duna, ka àmbu na-pawadaru-ya na ringgitu tau hawiangu.’ 

9Ba dahàla papanii da parawira la tanatara, lupangu-ma ka dapindi ma-pairu 
- ma-pairungu nduma nimbihu juruda. 
10Jàka era luami pabera-ya na hau paraingu, puli pàkunya na mangu 
paraingu ka da-pamopungu wikida. 
11Jàka da-bunggahu-ha da pindu bokulu-da dàngu ka damopu, lupangu-ma 
kai atanja mbuu ndàbada kai paràma-nja mambotu ndumami nyimi. 
12Tàka jàka era nda bihuda pamopu da tau la paraingu nuna, dàngu darihi 
mbuhangu pa-pabera, lupangu-ma kai nggupulu-ya nuna na paraingu. 
13Tunaka nu, era pahia-nanggai i MIRI Alami la pawàhi-ya nuna na paraingu 
lupangu-ma mbuu ndàbada da tau mini kai pameti ndàbaha. 
14Tàka nyimi pekuna kai piti nduma wikimi tau kawini, anakeda, banda 
dàngu ngga - nggàra bia da maninja la paraingu nuna. Mbuu ndàbada da 
banda da malanja-da nuda da muhumi pekuna kai malanja wànja. Wua-
mana-nggaihaka i MIRI Alami lai nyimi. 
15Tuna numa bàdi bai palua-nja lima da parai - paraingu mamarau welingu 
la tana ngia pa-ngiangu-mi. 
16Tàka jàka ninya la ngabana na tana pawua-nanggai MIRI-ya nuna na 
paraingu, lupangu-ma kai pameti-ha nggubulu-da da ma-ngiangu lai nu. 
17Hama tuna na lii pareta-na i MIRI Alami lupangu-ma kai pamolu-nja da tau 
Heti, Amori, Kanaàngu, Perihu, Hewi dàngu Yembuhu. 
18Pameti-maha nyuda ka àmbu da-pawiti-nya na panjala wàmi lai MIRI 
Alami ba dawàngu pa-ajaru-kai la pawunda-ya na pa-makinahungu ndumada 
da kamàla alada nyuda. 
19Jàka era bera-minya na hau paraingu bai wàngu pamandai bai nggupulu-
ya àmbi punggu-duha da pingi wua ai lai nu. Nga bianja duna da wuada, 
tàka na nyuna àmbi paruha-ha da pingida, nadu nuda da pingi ai nda muhu-
aminja. 



534 

 

 
Na Huratu Matua 

© 1995, Indonesian Bible Society. 
 

 
 

 

 

 

20Pekuna nyimi bai pungguha da pingi ai hawiangu, kai tuha oka bai 
nggupulu wànya nuna na paraingu ka lupa nambera,” wàna. 

Belingu 21 

Palakara pameti tau na panda bota 

1“Ngera hama tuna la tana na pawua-nanggai i MIRI Alami, ka ningu haàtu 
tau mameti la woka dàngu nda papinya jàka nggamu na ma-pameti-ya, 
2lupangu-ma da ma-pairungu dàngu da hakimu ka dalua pa-hukutu-ya nggi 
tuna marauna welingu la ngia pameti-na nu na tau hanggangu la nimbihu 
paraingu da malihi-nya lai nu. 
3Hàla, da ma-pangora la paraingu marihi mareni, lupangu-ma ka dapindi heu 
kamboka hapi na pandedi handàkangu paràma wànya. 
4Na hapi nuna lupangu-ma ka dangàndi-ya la hau pa-ngiangu na ma-lihingu 
wai luku laku, na mandedi handàkangu pamihi dàngu na tanana ba ndedi 
handàkangu pa-kabànda-ya dàngu patondu-nya. Lupangu-ma dapata-ya na 
nggoruna nuna na banda lai nu. 
5Da ratu Lewimbu dalua-ma bàdi lai nu, nadu ba nyudadu bàdi da ma-
wuangu botangu la palakara - palakara mawàngu hanggàritu tungu nu. 
Nyuda pambàda pindi-mana-haka i MIRI Alami la palumu-nya dàngu la 
papeka kanyuru wànya na tamuna Nyuna. 
6Hàla, mbuu ndàbada da ma-pangora la paraingu nuna na marihi mareni, 
lupangu-ma ka dabaha limada la pinuna nuna na hapi, 
7dàngu ka dapanii, ‘Nda nyuma-a duma ma-pameti-ya na tau nuna, dàngu 
nda mapimbunya jàka nggamu na matuna-nya nu. 
8MIRI jàma àrunya na banjaru-mu na Ihirailu, na pambàda pahàla-mu 
welingu la Mehiru. Jàma àru-nggama nyuma, dàngu àmbu pangia-dunggama 
la patanggu hemaya na tau papameti dàngu nda ningu njalangu,’ ka wàda. 
9Nuya, ba wàngu pawànya na pa-karuhi-na i MIRI, nyimi nda na-pangia-
anggai-pa la patanggu hemaya nuna na pa-pameti,” wànanja. 

Na kalaratu rukuda da kawini da pa-tanawangu la pabera 

10“Jàka era pabera-minya ka nawua-nggai patalu wàngu i MIRI Alami tàka 
nyimi hi mipiti tanawangu pabera, 
11talànga wanguna la anguda nyuda ningu haàtu kawini manandangu 
pambuha-mu ka kutuya papaha-nggu ba wàmu. 
12Karia-nyawa nuna na kawini la umamu. Lai nu lupangu-ma nyuna ka 
nangguti-nya na lunggina, nahula-ha da wuuna, 
13dàngu ka na-hilungu pakina. Lupangu-ma ka na-ndàdiku la umamu dàngu 
lupangu-ma ka na-hawina-nja da inana da amana da mameti la dalu hau 
wulangu mandaina, hàlaka nu ka peku kanoma-munya. 
14Napa la malamiri jàka nda muhili mbuha-nyapa, pekuna kau paràha-nya 
ka nabeli dàngu wàngu etina. Àmbu palua-nya lima hama tuna ata-munya 
dàngu àmbu danggambunya, nadu ba mbàda pambana-munyaka nyuna la 
pa-katuda angunggau nyumu,” wàna. 

Kalaratu ruku kangeha ngabada da ana kawunga 

15“Ngera hama tuna na haàtu na tau ka na ka-duangu papaha-na dàngu 
nyuda ba dadua da-kawàra pa-anangu anakeda mini, tàka na anakeda na ma-
kawunga dedi nda anana na papaha parihi namu-ananya na tau nuna. 
16Era patikingu-na pa-paberi-nja da pawulu-na la ana - anana, nda uku nyuna 
la pa-hakapapa la ana papaha parihi namuna ba nawua-nya na anana nuna 
da manguna làti na anakeda na ma-kawunga dedi. 
17Lupangu-ma nyuna ka nawuanya pandua wundangu na anana na ma-
kawunga dedi, jiapa ka nda anana na kawini parihi panamu-na. Na ngabana 
na anakeda na ma-kawunga dedi na pajiaya bàdi paraïna amana, dàngu na 
anakeda nuna lupangu-ma ka wuanya ngabana na pamangu-mana duna 
tundunya na uku,” wàna. 

Na kalaratu rukuna na anakeda ma-katadaku 



536 

 

 
Na Huratu Matua 

© 1995, Indonesian Bible Society. 
 

 
 

 

 

 

18“Era ningu haàtu anakeda mini ma-tongguru etina, na makàli patula 
ngganggangu dàngu nda nabihu pa-patundungu la pulu ina amana jiapa-
kadu ka mbàda huku-danya. 
19Nu da ina amana lupangu-ma ka dangàndi-ya nyuna la hangga ma-pangora 
la paraingu ngia pa-ngiangu-da, ka dakarai la patimba-nya ngerana nuna na 
anakeda. 
20Lupangu-ma ka dapeka-nja da ma-pangora la paraingu nuna, ‘Yiana na 
anama na-tongguru etina, nakàli patula ngganggangu nda nabihu pa-
patundungu lai nyuma; nahiru hàruha da àmahu dàngu nakàli maüku,’ ka 
wàda. 
21Hàla, na tau mini lai nu la paraingu lupangu-ma ka da-nàhaku-nya watu 
nuna na anakeda ka lupa nameti. Ba timi nu nyimi pamolu-minyaka na ma-
akatu. Mbuu ndàbana na tau Ihirailu napa narongu-ya na rukuna nuna na 
matumbu tàka hi namangà-datu,” wàna. 

Màtu - màtu kalaratu 

22“Era ningu haàtu tau pambàda hukungu meti ruku tuna ma-akatu, tàka na 
metina pa-tiwalungu la andungu-ya, 
23nda uku pamàta-nya na metina ka na-kanjupu-ya na rudungu, tàka 
lupangu-ma ka tani mema-manya la lodu nunama. Na meti na pa-tiwalungu 
la andungu nangàndi ràtungu-na i MIRI Ala la paraingu nuna. Jia ba tuna 
tani-manya bàdi na meti nuna ka àmbu na-pairaku-ya na paraingu na pawua-
nanggai i MIRI Alami lai nyimi. 

Belingu 22 

1Era ningu hapi jàka ndia mbimbi angu banjaru-mi ma-njàrangu, àmbu 
harawuku la panda pinya, tàka ngàndi beliya nuna na banda la mamangu-
nya. 

2Tàka jàka namarau na umana na mamangu-nya, dàngu jàka ndai pinya jàka 
nggamu mamangu-nya, ngàndiya nuna na banda la umami. Era maina na 
mamangu-nya pahimbu-ya, pulinya na banda nuna lai nyuna. 
3Wàmanya na hamana nuna jàka mihunggu-ya na heu kalandai jàka ndia na 
hawàla hinggi, jàka ndia ngga - nggàra bia na mangu angu banjaru-mi. 
4Era ningu heu kalandai jàka ndia hapi mangu angu banjaru-mi manjoru la 
ànda, àmbu harawuku-du la panda pinya, tàka màta kai ndulaya pa-pahada 
belinya nuna na banda. 
5Na tau kawini àmbu napaki-du hama tuna mini, tàka na tau mini àmbu 
napaki-du hama tuna kawini, nadu na matuna nu nahuda etinya paraïna i 
MIRI Alami. 
6Jàka era hunggumi hau hibu ma-hawurungu la kapuka ai jàka ndia la tana 
tàka na baina na ma-hawurungu ba habunggutu-nanja da tiluna jàka ndia ka 
angu-nanja da anana, àmbi yàpa-duya nuna na bai ma-hawurungu. 
7Pekuna kai pitiha da anana na ma-hawurungu, tàka màtanya na baina ka 
na-hawurungu, ka peku malaina na lurimi dàngu kai luri mbokaru. 
8Era pa-hadangu-mi hau uma, lupangu-ma kai tunya oka winggiru-na la 
halinggi toku ndiduna. Ka ndai tanggu hema-ayapa dimi jàka ningu haàtu 
tau ma-kanabu welingu la toku ndiduna hi nameti. 
9Àmbi pamula-du pa-pamula hangia la woka angguru-mi. Jàka mi-pamula-
mai nda uku papiti-ha da ihina nuna na woka ka wua angguru-ha hamanai 
ka ma-welingu la pa-pamula hangia-hakai. 
10Àmbi pa-perangu-du heu hapi dàngu heu kalandai la hapungu luku. 
11Àmbi pakidu paki tera hawulu dàngu tera linangu la hawàla pa-tinungu. 
12Tumanja kawaiwaru-da la patu mbua kabihu pakimi,” wàna. 

Kalaratu ruku pa-mbulungu mini kawini 

13“Ngera hama tuna na haàtu mini na-kanoma-ya na haàtu bidi kawini, tàka 
la lodu malamiri nda nahili mbuha-anyapa na kawini nuna. 

14Ka puti ànga-nanyaka papulu wànanya na papaha-na, nda bidi kawini-
ayapa ba ku-kanoma-ya ba wàna. 
15La matuna nu, màta da ina amana nuna na tau kawini ka dapiti-ha da paki 
nikana na maningu kadutulu riangu na tandana na kawini nuna ba bidi 
kawini-mayapa duna ba na-kanoma-ya. Lupangu-ma ka da-pajiliku-nya na 
paki nuna la kuru ngia pa-timbangu la hanggada da ma-pangora lai nu la 
paraingu. 
16Na amana nuna na bidi kawini lupangu-ma ka napanii-nja, ‘Na ananggu 
kawini kuwua-nyaka na tau yiana patu papaha-na, tàka nàhu nyuna nda 
nahili mbuha-anyapa. 
17Pulu ànga-nanya na ananggu, nda bidi kawini-ayapa ba ku-kanoma-ya ba 
wàna ànga. Tàka yiana-ya na mbutina ba bidi kawini-mayapa duku na 
ananggu la rehi nu. Tàngaru-ha da kadutulu ria la paki nikana!’ ka wàna. 
18Da ma-pangora la paraingu nuna lupangu-ma ka dapaau-nya nuna na tau 
mini ka dapalu-ya. 
19Lupangu-mbu da-karuhi-ya pa-palohu hangahu àmahu bara ka nawua-ha 
nuda da àmahu la ama yerana, nadu ba na-paruha-ya na tamuna na haàtu 
kawini Ihirailu. Dàngumbu pa-daingu papaha-mananya nuna na kawini 
dàngu nda peku-ana la pawàru-nya la ngala lurina. 
20Tàka ngera hama tuna na-patubangu na papulu wànanya dàngu hi nda 
ningu mbutina ba bidi kawini-mayapa na papaha-na ba na-kanoma-ya, 
21lupangu-ma karia-nya nuna na kawini la pindu uma amana. Lai nu 
lupangu-ma da tau mini la paraingu nuna ka da-nàhaku-nya watu ka lupa 
nameti. Na kawini nuna na-pandoi-yaka na hau na ma-pamakia-ya na 
banjaru-nda, nadu ba mbàda pa-mbulungu-naka la mini ba ndedi na-
mangoma, ba la uma ama-nanyapa. Bai hukunya nyuna pamolu-minya na 
akatu nuna. 

22Era ningu haàtu tau mini na pa-tomangu ba dàngu angu-nanya na papaha 
tau haàtu, nyuda ba dadua lupangu-ma ka huku pameti-ha. Ba timi nu nyimi 
pamolu-minya na akatu nuna. 
23Ngera hama tuna na haàtu tau mini na pa-tomangu la paraingu ba dàngu 
angu-nanya na haàtu na bidi kawini na maningu tubangu tau haàtu. 
24La ngerana nuna lupangu-ma ka ngàndiha pa-kadua-da la hambeli 
paraingu ka nàhaku-nja watu ka lupa dameti. Na bidi kawini nuna pameti-
maya bàdi nadu ba nda na-kaladaku pakarai pa-ndulangu, ba la paraingu 
pàku-duya làti nanjadi ningu, hi peku rongu-nanya tau ba na-kaladaku. Na 
tau mini pameti-maya bàdi, nadu ba naangu-nya na haàtu na bidi kawini na 
mambàda ningu tubangu. Ba timi nu nyimi pamolu-minyaka na akatu nuna. 
25Tàka hauya duna jàka ningu haàtu tau mini na maputa-ya la woka na haàtu 
na bidi kawini na mambàda ningu tubangu. La matungu nu mbulungu na tau 
minia duna na pahuku pameti. 
26Na bidi kawini nuna àmbi nggi - nggiki diminya, nadu ba nda na-pandoi-
aya na ràka pa-pameti wànguya. Na palakara-na hama tumana na palakara 
haàtu tau na mahada ngàndiya na tau haàtu hi na-pameti-ya. 
27Nuna nu na paputa nanjadi ningu la woka, dàngu jiapa ka na-kaladaku-kai 
pakarai pa-ndulangu na bidi kawini, tàka nda ningua tau mamai pandula-ya. 
28Ngera hama tuna na haàtu na tau mini na patoma harabàndangu ba talànga 
puta-nanya na haàtu na bidi kawini na mandedi ningu tubangu. 
29La rukuna nuna na tau nuna màta ka na-wuangu la amana nuna na bidi 
kawini banda wili ma-bilangu lima kambulu àmahu bara, dàngu na bidi 
kawini nuna màta ka natuya papaha-na nadu na tau mini ba na-pambana-
duyaka la pa-katuda angunya. Lundu metina nda peku pahewa da-ananya 
nuna na papaha-na. 
30Àmbu jia ningudu haàtu ma-pamakia-ya na amana ba na-katuda angunya 
na papaha haàtu-na na amana,” wàna. 

Belingu 23 

Da tau da manda tama la banjaru-na i MIRI 

1“Na haàtu na pambàda kalaa jàka ndia na tau na pambàda bota pamini 
wàna nda ukua panjadi nua banjaru-na i MIRI. 
2Na tau na ma-padedi ana wuku rumbangu, dàngu mbuu ndàbada da wàlana 
lundu la ndalihu hakambulu, nda ukua panjadi nua banjaru-na i MIRI. 
3Da tau Amungu dàngu Muapu dàngu da wàlada lundu la ndalihu hakambulu 
nda ukua panjadi nua banjaru-na i MIRI, 
4hi kiri tuna nu nadu nyuda ba nda dabihu pawua-nggai pangangu dàngu 
wai ba jiaya na lakumi bai luhu welingu la Mehiru. Màlai ba dahewa-ya i 
Mbiliamu anana i Mbeuru la paraingu Patoru la Mahupatamia, la paràtu-
nggai nyimi. 
5Na nyuna ba tuna i MIRI Alami nda nabihu parongu-ya i Mbiliamu. Tàka na 
nyuna na-panjilu-kinyaipa na ràtungu hi natuya kanyuru, nadu ba nambuha-
nggai nyimi. 
6La ngala lurimi dàngu lundu nu - nu àmbi ndula-duha da banjaru nuda jàka 
ndia la pa-pahia-nja pa-mbokaru. 
7Àmbi pawawa-duha da tau Endumu nadu nyuda ba angu dedi-minja. Àmbi 
pawawa-duha da tau Mehiru, nadu nyimi ba mbàda handàkangu-mika pa-
ngiangu la tanada. 
8Piti welingu la ndalihu tailu lupa pa-ngalangu da wàlada pekuda la panjadi 
nua banjaru-na i MIRI,” wàna. 

Mangganja ilida da kotaku maü tera tanatara 

9“Ba talànga pabera-mi lupangu-ma mi-wiliru-nya mbuu ndàbana na ma-
pawiti-nggainya na iraku. 
10Era ningu haàtu tau mini na ma-iraku rukuna ba nambungu na wai barana 
ba talànga katuda-na, nyuna naluhu bàdi welingu la kotaku maü tera ka na-
ngiangu ningu la hambeli kotaku maü tera. 

11Ba mereni malingu-nanyaka lupangu-ma naihu tàka ba natama-ka na lodu, 
peku-naka ba natama beli la kotaku maü tera. 
12Lupangu-maka bàdi ka ningu padua pangia ngia pa-hambelingu la hambeli 
kotaku maü tera. 
13Jàkai lua lai nu, hinggilu-da da ngara pawàngu, ngàndima hapungu ai 
paàki wàngu lambongu ngia pa-hambelingu dàngu la pa-hungguru beli 
wànya na lambongu. 
14I MIRI Alami naangu-manggai daa la kotaku maü terami la pa-hanggubu-
nggai dàngu la pawua-nggai patalu wàngu hanggangu la muhu - muhumi. 
Ba tuna mangga-manya ka pa-daingu ilina na kotaku maü terami. Ka àmbu 
jia ningu ngga - nggàra manda lingu la hongami nyimi, ka àmbu nalaku 
wàrunggai paraïna i MIRI,” wàna. 

Màtu - màtu kalaratu 

15“Era ningu haàtu tau ata mapalai welingu la mirina hàla namai lai nyimi 
pakarai la pa-kahiri-ya, àmbi paràha-dunya pabeli. 
16Pekuna nyuna ka na-ndàdiku la hau paraingu-mi tundunya na papindi-na, 
dàngu àmbi mbana etidu hanggangu lai nyuna. 
17Na haàtu tau Ihirailu, ka miniya ka kawini-ya, nda uku la patau pahunda 
la uma - uma lumungu. 
18Hamanai da àmahu da pa-ngalangu ruku pahunda nda ukua pangàdi-ha la 
Umana i MIRI Alami, la pa-palundungu wàngu njanjimi, nadu i MIRI Alami 
ba huda-mananja da tau pahunda la uma lumungu dàngu da àmahu wunda 
pahunda. 
19-20Jàkai wua parutangu àmahu la tau hangàdangu peku-mana la pakarai-
nja anada. Tàka jàkai wua parutangu àmahu jàka ndia pangangu jàka ndia 
malanja hangia la tau angu banjaru-mi, lupangu-ma kai wua parutangu nda 
ningu anangu. Patundu-manya na pareta yiana, napa i MIRI Alami na-
pakanyuru-nggai la mbuu ndàbana na paràma-mi la tana na pa-mandapu-mi. 

21Era ningu hau panjanji-mi lai MIRI Alami, àmbi pamalai - laiduya la pa-
palundu-nya na pambàda njanjimi, nadu i MIRI ba daingu pahuru-nanya, 
tàka nyimi minjala-duka jàka ndai pinuya. 
22Ndai njala-a nyimi jàka ndai njanjiya i MIRI. 
23Tàka jàka wàngu weli etimi nyimi la patu njanji lai MIRI Alami wai ngera-
minya la pa-patutu-nya. 
24Era limi la hau ànda la woka angguru tau hawiangu, pekuna bai ngangu 
wua angguru hama dangu da pa-mangàba-mi, na nyuna àmbi kabua-duha la 
kanaingu. 
25Era limi la hau ànda la woka uhu nggàndumu tau hawiangu, pekuna nyimi 
bai ngangu uhu nggàndumu pa-urutu wàmi limami, na nyuna àmbi wàngu 
pakaü-duha wàngu ketu,” wàna. 

Belingu 24 

Na kalaratu ruku pahewa dàngu na hili lalei mangoma 

1“Ngera hama tuna na haàtu na tau mini ka na-kanoma haàtu bidi kawini, la 
malamiri nuna na tau mini nda nahili mbuha-nyapa nuna na tau kawini, 
nadu ba nahunggu-ya na pa-makia wàngu lai nyuna. Hàla na tau mini nuna 
hi nawua-nya huratu pahewa hi nawàngga-ya welingu la umana. 
2La rehi malamiri na tau kawini nuna ka nahili mangoma la tau mini haàtu. 
3Tàka ndedi pira mandaina na tau mini nunambu nda nahili mbuha-anyapa 
nyuna, hi nawua-nya huratu pahewa hi nawàngga-ya nyuna. Jàka ndiai 
talànga wànguna na leina na padua wàna meti-nanya. 
4La ngerada nuda ba dua ngiada, àmbu nahili kanoma-duyapa paraï lei 
wungana, lupangu-ma, ba kawini pa-pakajari-yaka ka wàna jàka nahili 
kanoma beli-mayaipa, nuna na pawundana pawawa-nanya i MIRI. Nyimi 
àmbi tuduya na njala na ma-akatu tungu nu la paraingu na pawua-nanggai i 
MIRI lai nyimi,” wàna. 

Màtu - màtu kalaratu 

5“Na haàtu tau mini na mabidi lalei, àmbu paràha-dunya nyuna patama la 
ndihi tanatara palua pa-pabera jàka ndia la paràma hangia nduma madangu. 
Lupangu pamara-ya nyuna welingu la paràma la dalu hau ndaungu, ka na-
paloku-ya na kuru umana dàngu na-pamambiru-ya na papaha-na. 
6Jàkai wua parutangu ngga - nggàra la tau hawiangu àmbi piti-duya na watu 
panggihu wàna uhu nggàndumu-na la patunya pa-handera wàna. Bai pitiya 
nuna na watu wàhi-dimi-nyaka na pa-paloku wàna pangangu na ihi umana 
ka peku panua-danya na lurida. 
7Na tau na mayàpa marànggangu tau na angu banjaru-na hi na-paata-ya jàka 
ndia nadangga-nya, lupangu-ma pa-hukungu metiya. Ba timi nu pamolu-
minya nuna na ma-akatu. 
8Jàka era ningu panyaki manula mapahanggàmaru nunju pahàmu-manya na 
pawàngu ba wàdanggai nyimi da ratu Lewi; kiku-manya na panaungu na 
pambàda wua-nggunja nyuda. 
9Namu-maya na rukuna i Miriyàmu jàka nggiki-nanya paraïna i MIRI Alami 
ba jiaya na pamaingu-mi welingu la Mehiru. 
10Jàka era wua parutangu-minya ngga - nggàra la angumi àmbi tamadu la 
umana papiti-ya na pa-handerangu wàna na kalembi-na. 
11Patia bianya la hambeli màta-nyaka ka nangàndi wiki-nanya lai nyumu. 
12Jàka tau milaya nuna na tau àmbu patodu-duya na kalembi la umamu, 
13tàka màta kau pabeli-nya hau rudu - hau rudungu, ka peku paki-nanya ba 
na-katuda. Napa na-pamalangu-manggau duna, dàngu i MIRI Alami napa na-
orangu-ma lai nyumu. 
14Àmbi kapidihu-duya na haàtu tau pahewa na mamila dàngu na maningu 
ma-njakangu, ka angu banjaru-munya jàka ndia ka tau hangàdanguya na ma-
ngiangu la hau paraingu-mi. 
15Nimbihu lodu ba ndedi na-tambuhuku na lodu, lupangu-ma kai wuanja 
wundada ruku ràmada la lodu nuna; nyuna monungu-na padua pangala-nya 

nuna na àmahu nadu ba pa-kalana-mananya. Jàkai ndai wuanya na 
wundana, napa na-warangu lai MIRI ba napekaya na rukumi nyimi tàka hi 
panjala-kai nyimi. 
16Àmbi huku pameti-duha da ina amada kiri akatu pa-pandoi-da da anada, 
dàngu àmbi pameti-duha da anada kiri akatu pa-pandoi-da da ina amada. 
Nimbihu-na na tau hi huku pameti-ya mbulungu-ana kiri akatu pa-pandoi 
wikina. 
17Àmbi ramba-dunja da mangu tau hangàdangu dàngu da ana mila, dàngu 
àmbi pitidu pakina na haàtu kawini ndonangu nduma pa-handerangu wàna 
ba napiti parutangu. 
18Ngàdaya bai handàkangu-maika dimi nyimi la padedi ata la Mehiru dàngu 
ba mbàda pahàla-nanggaika paraïna i MIRI Alami; nunaya na pakiri-na hi 
ku-pakata-nggainja da kalaratu yiada. 
19Jàka pauhi-minja da ihi tana paraïmi, àmbi belidu papiti-ya na paingu uhu 
nggàndumu na pa-marombangu. Nuna na uhu nggàndumu màta bianya ka 
nanduma-nya tau hangàdangu, da ana lalu dàngu da kawini ndonangu, ka 
peku pa-kanyuru-nanggai i MIRI Alami la mbuu ndàbana na paràma-mika. 
20-21Bai handàkanguka papàpu-ha da wua haitungu dàngu da wua angguru-
mi, àmbi hili beli-dupa pa-pauhi-nja da wuada da mani-injapa. Lupangu-ma 
kai màtanja nuda nduma tau hangàdangu, da ana lalu dàngu da kawini 
ndonangu. 
22Pangàda-nya ba mbàda njadi-mika ata la Mehiru; nuna-duyaka hi kiri wua-
nggunggainja yiada da kalaratu lai nyimi. 

Belingu 25 

1Ngera hama tuna jàka ningu tau madua tau Ihirailu da malua la ma-
timbangu la pa-palànyapu-ya na hau palakara, hàla hi pekanya na haàtu ba 
nda nanjala-a, tàka na haàtui nanjala. 

2Jàka na-panggàna-nya hukungu palu paraïna hakimu nu na manjala, 
lupangu-ma na-paràha-nya hakimu ka na-panggubu. Na danguda da palu pa-
namatu-nya na akatu na pa-pandoi-na, 
3tàka àmbu narihi-du welingu la patu kambulu wundangu. Jàka narihi, 
tandana ba pa-makia-minya na tau nuna la mbabu. 
4Àmbi katanga ngora-duya na ngaruna na hapi na matalànga ruruhu pa-
urutu wàngu wili uhu nggàndumu,” wàna. 

Na wai ngera hanggangu la angu paluhu na mambàda meti 

5“Jàka angu ngiangu-da la hau pangia da ma-paangu paluhu, tàka ka nameti 
na haàtu dàngu nda ningu anana mini, na papaha pameti wàruna àmbu na-
mangoma-du la mini haàtu la hambeli kabihu-na na leina na mbàda meti. 
Na anguna paluhu na mameti wai ngera-mananya la pa-kanoma-ya nuna na 
kawini ndonangu. 
6Na anakeda mini kawunga anada napa dareki-ya ba anana na tau na 
mameti-ya, ka peku ningu wàlana la honga tau Ihirailu. 
7Tàka jàka era nda bihuna pa-kanoma-ya na kawini pameti wàruna na 
anguna paluhu, na kawini nuna màta ka nalua la ma-pangora la paraingu lai 
nu, ka napanii-nja, ‘Na balunggu nda na bihua pa-pahàra-nya na ngerana la 
pawua-nya wàlana na anguna paluhu la honga tau Ihirailu,’ ka wàna. 
8Hàla da ma-pangora la paraingu ka dapaau-nya na tau nuna ka dapanii 
dànya. Jàka jiapa-ma jukaru-nanya la pa-kanoma-ya na balu pameti wàruna 
na anguna paluhu, 
9na baluna na pameti wàruna na anguna paluhu, ka na-ndàharungu palihi-
nya la hanggada da ma-pangora la paraingu, ka na-butuhu-ya na hapapa na 
halapa-na na baluna, ka na-pangànji-ya na matana, hi napanii, ‘Yiana-yaka 
na manggàna-ya na tau na manda bihu pawua-nya wàlana na anguna 
paluhu,’ wàna. 
10Da kalembi-na na tau nuna natanda-ha tau la Ihirailu ba ‘Kalembi tau pa-
butuhu halapa-ha,’ ” wàdanja. 

Da kalaratu hawiangu 

11“Jàka pa-udulungu-danya da tau madua tau mini tàka na papaha-na na 
haàtu na-pamukarungu patula-nya na mini leina ba nawàngu pa-hàkilu-ya 
na pamini wàna na haàtu, 
12àmbi milanya eti na kawini nuna, kadipu-maya na limana. 
13-14Àmbi palapingu-du bai wàngu timbangu dàngu hukutu manda pa-
tubangu. 
15Wànguma timbangu dàngu takaru ma-patubangu ka peku malaina na 
lurimi la tana na-pawua-nanggai i MIRI Alami lai nyimi. 
16I MIRI huda eti-mananya na tau na makàli pa-lapingu,” wàna. 

Na pareta ka pameti mbutaya na tau Amaliku 

17“Namuya jàka nggiki-danggai da tau Amaliku ba jiaya na pamaingu-mi 
welingu la Mehiru. 
18Nyuda nda da-mangàdatu-nya i Ala, dàngu jia-duyaka hi da-làndahu-nggai 
welingu la kajia, ba talànga njilimi dàngu manànjalu-mi, hàla da angu-mika 
da mangata la kajia, hi da-pameti mbutaha. 
19Jia-duyaka ba tuna nu, jàka nawua-nggainyaka i MIRI Alami nuna na tana 
lai nyimi, dàngu bai nguduka welingu la muhu-mika da mangia winggiru-
nggai, da tau Amaliku màta kai pameti mbutaha hi lupa nda pahili namu-
ahapa. Àmbi maromba-dunya!” wànanja. 

Belingu 26 

Maraku uhu kawunga 

1“Jàka mbàda tama-minyaka na tana na pawua-nanggai i MIRI Alami dàngu 
mbàda ngiangu-mika lai nu, 
2da ihi kawunga-na na tana da pambàda pauhi-mika lupangu-ma kai tuha la 
hau mbola, kai ngàndiha la pangia papindi-na i MIRI Alami. 

3Luawa la ratu na ma-talànga paloku la rehi nuna, hàla kai paniinya, ‘Peka-
nggunyaka i MIRI Alamu, ba mbàda tama-ngguka la tana na paràndi-nanja 
da boku la mangilu-nda la pa-wuangu-ya lai nyuta,’ ka wàmu. 
4Nu na ratu nanggepi-ya na mbola welingu la limamu dàngu ka na-bànjalu-
ya la hangga ngia pawotu maraku-nya i MIRI Alami. 
5Tunaka nu, la hanggana i MIRI Alami màta kai pekaha yiada, ‘Ou MIRI, na 
boku la mangilu-nggu tau Aràmu ma-njadangu-ya. Na karia-nja da ihi umana 
la Mehiru tangguna patau ma-lelingu-ya. Ba jiaya nalaku-da lai nàhu na 
danguda nda pira-ada, tàka na nyuna dalua-yaka la pa-banjaru bokulu dàngu 
ma-kapàru. 
6Da tau Mehiru da-palua-nggama lima wàngu mbana etida dàngu da-
pambana-kama la paràma hama tuna ata. 
7Hàla warangu-manyaka pakarai pa-ndulangu lai Nyumu, MIRI Alada da 
boku la mangilu-ma. Murongu-ya na warama dàngu muita-ya na-mayila-ma, 
na-handuka-ma dàngu na-jàrama. 
8Wàngu kuaha dàngu kapàru-mu na ma-bokulu mu-pahàla-kama welingu la 
Mehiru. Mutuha da tanda mbiha dàngu da pa-hangàtarungu, mu-pahada-nja 
da matumbu - matumbu da ma-pakanggupuku-ya na muhu. 
9Tunaka nu hi mu-karia-nggama lai yiahu tàka hi muwua-nggamanya yiana 
na tana wulu dàngu na ma-kamboka. 
10Jia-duyaka nu, ou MIRI, nàhu wotu-ngguhaka lai yiahu da ihi kawunga-na 
na tana na pawua-mungga nyungga,’ ka wàna. Hàlaka nu, bànjalu-ya nuna 
na mbola lai nu, la hanggana i MIRI Alamu, dàngu kau marubuku-nya 
Nyuna. 
11Pamalangu-nya rukuda mbuu ndàbada da ràka ngangu ràka ngunungu-mu 
da pa-ngalangu da pawua-na i MIRI Alami lai nyimi dàngu kuru umami. 
Wàndaha da tau Lewi dàngu da tau hangàdangu da ma-ngiangu la hongami 
ka da-kikungu la paremi. 

12Nimbihu-na la ndaungu patailu wàna lupangu-ma kai wotu tanda maraku 
da hangia la hakambulu, nu da hangia la hakambulu welingu la ihi tanamu 
nduma ratu Lewi, da tau hangàdangu, da ana lalu dàngu da kawini 
ndonangu, hi lupa da-ngalangu pangangu ràka pawàngu la nimbihu-da da 
paraingu-mi. Jàka hàlaka nu, 
13pekanya i MIRI Alamu, ‘Nu da hangia la hakambulu welingu la ihi 
tananggu da pawotu-manggu bàdi lai Nyumu, MIRI, nda ana hawutu-apa 
ma-ndàdiku la umanggu; kuwua hàla-mahaka la tau Lewi, tau hangàdangu, 
da ana lalu dàngu da kawini ndonangu, hama tuna na lii pareta-na i MIRI 
Alanggu lai nyungga. Welingu la lii pareta-na i MIRI rukuda da tanda maraku 
da ma-hangia-da la hakambulu nda ningu-a pahili-nggu. 
14Welingu la tanda maraku nuda nda ana hawutu-ma duku panganggu ba 
talànga hawina-nggu, jàka ndia nda kungàndi-a la hambeli uma ba talànga 
iraku-nggu, jàka ndia la pawua-ha ka uhu mameti-ha. Mbàda manundu-
mangguka duku lai Nyumu, ou MIRI; mbuu ndàbada da lii pareta-mu mbàda 
namatu-manggu-haka duku. 
15Welingu la pangia-mu na ma-matua la awangu màla àru kau panauya 
dàngu kau pa-kanyuru-ya na banjaru-mu na Ihirailu; pa-kanyuru-mbuya na 
tana wulu dàngu kamboka na pambàda wuamu-nggama, nunjuya na 
paràndi-mu la boku la mangilu-ma,’ ka wàmi,” wànanja. 

Kabungguru papindi-na i MIRI 

16“La lodu nàhu i MIRI Alami na-pareta-kai nyimi kai patundu-nja mbuu 
ndàbada da pareta nuda; patundu hàla-manja wàngu tuturu-mi dàngu wàngu 
weli eti weli puhumi. 
17La lodu nàhu peka-minyaka i MIRI ba Ala-minya. Ba pa-ràndingu-minyaka 
la pamanundu lai Nyuna, dàngu la pawànja mbuu ndàbada na ukuna dàngu 
da pareta-na. 

18La lodu nàhu i MIRI kataku-nanggaika ba banjaru wiki-nanggai, hama tuna 
na pambàda ràndina lai nyimi, dàngu hi na-pareta-kai la pa-patundu hàlanja 
da lii pareta-na. 
19I MIRI napa na-parihi bokulu-kai welingu la banjaru hawiangu na pambàda 
padika-na, dàngu nyimi napa pa-wotungu-kai dàngu patembi-kai. Nyimi 
napa banjaru-na i MIRI-kai na Alami hama tuna na pambàda ràndina,” wàna. 

Belingu 27 

Da Ukuna i Miri Ala da pa-tulihu la watu 

1Tunaka nu anguda da ma-pangora Ihirailu i Muha na-patàka-nya na lii yiana 
la banjaru nuna, “Patundu hala-manja da pareta da pa-pakata-nggunggai la 
lodu nàhu. 
2La lodu bai palaya na Luku Yorundangu la patama la tana na pawua-nanggai 
i MIRI Alami lai nyimi, lupangu-ma bàdi kai pa-hadangu pi - pira watu 
bokulu hàla kai perinja kapu. 
3Lai nu la watu kai tulihu ndàbaha da kareuku la uku - uku yiada. Jàka 
mbàda tama-mika la tana wulu dàngu kamboka na pambàda ràndi-nanggai 
i MIRI, na Alada da boku la mangilu-mi, 
4dàngu jàka ninggaika nyimi la hapapa Luku Yorundangu, lupangu-ma kai 
lua la Palindi Embàlu. Lai nu lupangu-ma kai pa-hadangu watu dàngu kai 
perinja kapu, hama tuna na pa-pareta-nggu lai nyimi la lodu nàhu. 
5Lai nu lupangu-mbu kai pa-hadangu hau ngia pawotu maraku ndumana i 
MIRI Alami welingu la watu - watu da pandedi jonggaru wàngu bàhi, 
6nadu nimbihu-da da ngia pawotu maraku da pa-pahadangu ndumana i MIRI 
Alami lupangu-ma kai pandoi wànja watu mbulungu panda bera. La pinu 
ngia pawotu maraku nuna lupangu kai wotuha da kameti maraku patunu. 
7Wotumbu kameti maraku papeku-mi dàngu nganguwa lai nu pa-kariangu 
hawola-wa la hanggana i MIRI Alami. 

8La pinuda nuda da watu pa-peringu kapu lupangu-ma kai tulihu paloha-nja 
nimbihu-da da kareuku welingu la uku - ukuna i Ala,” wàna. 
9Tunaka nu anguda da ratu Lewi, i Muha napanii dànya na banjaru Ihirailu 
mbuu ndàbana, “Angu dedi, tanaüya dàngu pa-tingingu-wa! La lodu nàhu 
nyimi banjaru-nanggaika i MIRI Alami. 
10Jia-duya manundu-wa lai MIRI Alami dàngu patundu hàlanja da ukuna na 
pambàda pakata-nggunggai la lodu nàhu,” wànanja. 

Na ràtungu ndumana na tau nda manundu 

11Hàla panii-nanyaka i Muha la banjaru Ihirailu, 
12“Bai pala-yaka na Luku Yorundangu, na kabihu Hamiungu, Lewi, Yahunda, 
Ihakàru, Yuhupu dàngu Mbanyamingu, lupangu-ma ka da-ndolaku dita la 
pinu Palindi Nggerihimu ba jiaya na pekanja kanyuru na banjaru yiana. 
13Ba jia-yaka na pekanja ràtungu, da kabihu Rumbingu, Nggàtu, Ahiaru, 
Hembulungu, Ndàngu dàngu Nàputali lupangu-ma ka da-ndolaku dita la 
pinu Palindi Embàlu. 
14Lupangu-ma da tau Lewi ka datiki-ha da pulungu da ma-pandàkingu yiada, 
ba dawàngu pa-pakodungu tàka da tau Ihirailu lupangu-ma ka dahema: 
‘Amingu’ ka wàda. 
15Da tau Lewi, ‘Pa-ràtungu-ya na tau na ma-pandoi kahala hada welingu la 
watu, ai dàngu bàhi, hi da-marubuku wininya; i MIRI nahuda etinya na 
lumungu marapu!’ Mbuuna na rayatu: ‘Amingu!’ wàna. 
16‘Pa-ràtungu-ya na tau manda tembi ina amana hi namàta-nja la panda 
ingaha’ ‘Amingu!’ 
17‘Pa-ràtungu-ya na tau na ma-pandàharu-ya na walaku padira tana angu 
ngiangu-na.’ ‘Amingu!’ 
18‘Pa-ràtungu-ya na tau na ma-panjàra-nya na tau poki.’ ‘Amingu!’ 
19‘Pa-ràtungu-ya na tau na maramba-nya na mangu tau hangàdangu, ana lalu 
dàngu kawini ndonangu.’ ‘Amingu!’ 

20‘Pa-ràtungu-ya na tau na ma-pamakia-ya na amana ba na-katuda angunya 
na papaha haàtu-na na amana.’ ‘Amingu!’ 
21‘Pa-ràtungu-ya na tau na ma-angungu banda.’ ‘Amingu!’ 
22‘Pa-ràtungu-ya na tau na ma-katuda angungu anawini wikina, jàka ndia 
ana wini angu amana, angu ina-nakai.’ ‘Amingu!’ 
23‘Pa-ràtungu-ya na tau na ma-katuda angungu ina yerana.’ ‘Amingu!’ 
24‘Pa-ràtungu-ya na tau na ma-pameti winingu anguna patau.’ ‘Amingu!’ 
25‘Pa-ràtungu-ya na tau na makei hopa la pa-pameti tau manda njala.’ 
‘Amingu!’ 
26‘Pa-ràtungu-ya na tau na manda patundu-nja mbuu ndàbada da uku dàngu 
da lii papekangu-na i Ala la nggoda nggàduku lurina.’ ‘Amingu!’ ” 

Belingu 28 

Kanyuru-na na tau manundu 
(Part. 26:3-13; Bel. 7:12-24) 

1“Jàkai manundu lai MIRI Alami, dàngu kai tuturu pawànja mbuu ndàbada 
da pareta da pa-pakata-nggunggai la lodu nàhu, Nyuna i MIRI napa natukai 
hau banjaru ma-kanjupu kawulangu la pinu tana. 
2Manundu-manya i MIRI Alami, mbuu ndàbada yiada da kanyuru nawua-
nggainja lai nyimi: 
3Pa-pakanyuru-ha da paraingu dàngu da wokami. 
4Pa-pakanyuru-kai nyimi, hi lupa dadangu da anami, dabundu làndangu da 
ihi wokami dàngu daworu da hapi da mbimbi kamàmbi-mi. 
5Pa-pakanyuru-ha da uhu nggàndumu pamuti-mi dàngu da pangangu da pa-
pandoi-mi welingu la uhu nggàndumu. 
6Pa-pakanyuru-ha mbuu ndàbada da paraï paruku-mi. 
7Jàka ningu ma-hadanggai, i MIRI napa na-pakàku-ha da muhumi. Napa 
kanjupu màpiya natungu-da nyuda, tàka dapalai nda patuba. 

8I MIRI Alami napa na-pakanyuru-ha da paraï paruku-mi dàngu napinu 
wànja uhu nggàndumu da dàndaku-mi. Napa Nyuna na-pakanyuru-kai la 
tana na-pawua-nanggai nyimi. 
9Jàkai manundu lai MIRI Alami dàngu jàka miwànja mbuu ndàbada da 
pareta-na, napa natukai nyimi banjaru wikina, hama tuna na pambàda 
ràndina. 
10Mbuu ndàbana na banjaru la pinu tana napa daita-ya ba banjaru papindi-
na i MIRI-kai nyimi, dàngu napa nyuda da-mahumbaru-nggai nyimi. 
11Napa na-wuanggai nyimi ana dangu. Da bandami napa dadangu dàngu da 
ihi wokami dabundu làndangu la tana na paràndi-na i MIRI la boku la 
mangilu-mi la pawua-nggainya nyimi. 
12I MIRI napa na-papuru-nggai urangu la rehina welingu la ngia pa-pahàmu-
ya na mabundu làndangu la awangu. Napa Nyuna na-pakanyuru-ha mbuu 
ndàbada da paraï paruku-mi, hi lupa miwua parutangu la banjaru dangu, 
tàka nyimi ndai piti pa-rutangu-apa dimi. 
13Napa i MIRI Alami natukai nyimi ma-pairungu la honga banjaru dangu, 
dàngu nda banjaru ma-pakiri-akai. Jàkai tuturu la panunju hàlaha da pareta-
na i MIRI da-papakata-nggunggai la lodu nàhu, parukangu-minyaka pa-
mbokaru dàngu nda ana kawawaku-ami. 
14Ba tuna màtangu ailulu palànja-nja nuda da pareta jiapa ka wàngu panggiki 
hamana-kadu. Màtangu-mbu pa-maraku-nja dàngu palumu-nja da kamàla 
ala,” wànanja. 

Na hupu njàpuna na tau nda manundu 
(Part. 26:14-46) 

15“Tàka jàka era nda manundu-mi lai MIRI Alami, dàngu ba ndai tuturu la 
pawànja mbuu ndàbada da pareta-na dàngu da ukuna da pa-pakata-
nggunggai la lodu nàhu, napa yiada mbuu ndàbada da ràtungu na-hanggàna-
kai nyimi: 
16Pa-ràtungu-ha da paraingu-mi dàngu da wokami. 

17Pa-ràtungu-ha da uhu nggàndumu pamutimi dàngu da pangangu da pa-
pandoi-mi welingu la uhu nggàndumu. 
18Pa-ràtungu-kai nyimi hi lupa hawutu-ada da anami, da ihi wokami 
hamangui da hapi dàngu da mbimbi da kamàmbi-mi. 
19Pa-ràtungu-ha mbuu ndàba da paraï paruku-mi. 
20Era pandoi-mi ma-akatu dàngu hi jukaru-nya i MIRI, napa Nyuna na-
patàka-nggai ma-njurangu, pariu raüngu dàngu ma-kalutu la mbuu ndàbada 
da pa-paloku-mi, hi lupa la rehi na ma-dànggitu-a ba pamolu ailulu-nggai. 
21Hidu mapandu - ndutungu mangganai-kai napa, hi lupa la hupu njàpuna 
nda hili ningu haàtu welingu lai nyimi ma-ndàdiku la tana na pa-mandapu-
mi. 
22Napa i MIRI nahuku wànggai hidu pala, mbua ihi dàngu hidu pariti. Napa 
na-patàka-nggai wandu malai dàngu ngilu ma-pamarokutu, hi lupa daruha 
da ihi wokami. Mbuu ndàbada yiada da ura pàda napa danggàna-kai hi lupa 
mi-tàlaru. 
23Na urangu nda napuru, dàngu na tanami napa na-katàraku hama tuna bàhi. 
24I MIRI nda na-papurungu ura wai, mbulungu ura kumburu tana dàngu 
wara hi lupa mi-tàlaru hàla. 
25Jàka ndai manundu lai MIRI Alami, Napa Nyuna na-pahia-nja da muhumi 
patalu-kai nyimi. Napa nyimi wàngu màpimi bai tungu tàka napa mipalai 
nda pingu tuba. Mbuu ndàbana na banjaru la pinu tana napa na maringgingu 
hamangu-na ba daita-yaka na ura pàdami. 
26Jàkai meti, pangada da ma-hawurungu dàngu banda bohu-haka da metimi 
dàngu nda ningua mawàngga-ha da banda nuda. 
27Napa i MIRI nahuku wànggai manggàri, hama tuna ba tunanya nu na tau 
Mehiru. Na ihimi napa nambinu-nya pongu dàngu pakara koha mambàdi, 
tàka nda ningu muruda. 
28Napa i MIRI na-pawiti-nya hi katoba, poki dàngu mimbingu. 

29La tidu lodu ndidaru dàmaku - dàmaku-mi hama tuna tau poki, tàka ndai 
hunggua ànda. Mbuu ndàbada da daparaï paruku-mi nda dadiki-a. Napa nua 
naingu biana ba ningu ma-kapidihu-kai dàngu maramba-nggai, dàngu nda 
ningu ndoku haàtu mabihu pandula-kai. 
30Jàka ndai manundu lai MIRI Alami, yiada-haka napa da manggàna-kai: 
Napa ningu tubami, tàka tau hawiangu duna mapiti-ya na tubami. Napa 
nyimi mi-pahadangu uma tàka ndai ngia-anya. Napa nyimi mi-pamula woka 
angguru-mi tàka ndai nga-anja wuada. 
31Da hapimi napa darupu-ha la hangga matami, ba tuna nyimi ndai nga-anya 
na toluna. Da kalandai-mi napa daweli-nja tàka nyimi kuki bia-minja dàngu 
nda pa-pabeli anjapa. Da mbimbimi napa pa-wuangu-haka la muhu - 
muhumi, dàngu nda ningumbu ma-pandulangu. 
32La hangga matami napa da anami pawua-ha hama tuna ata la tau 
hangàdangu. Nimbihu lodu da-malara da matami paraï pahimbu-ha da 
anami, tàka kahewa-ana, nadu ba nda dahili kabeli-apa. 
33Da tau hangàdangu napa da-ohuru hàlanja da daihi woka, da pangala-mi 
ba lundu dirakai la paràma, tàka nyimi wiki nda nggàra-apa pangala-mi, 
mbulungu ba da-kapidihu pangala-nggai ba dawànggai mbana eti. 
34Napa nyimi miwàngu pa-katoba ruku ita ura pàdami. 
35Napa i MIRI napinu-ha da wihimi wàngu pongu ma-katiu dàngu da mànda 
lànga; napa natukai manggàri nambinu piti welingu la wihimi lupa la pinu 
katikumi. 
36Napa i MIRI nangàndi-kai nyimi dàngu na hanganji-mi la tana tau 
hangàdangu da panda tandami dàngu nda datanda mbuha paraï boku la 
mangilu-mi. Lai nu napa lumu-minjaka da kamàla ala da-papandoi welingu 
la ai la watu. 
37La ta - tana ngia pa-paiha nggangga-nanggai i MIRI, napa da-maringgingu 
hamangu-da da tau da maita-kai nyimi; napa da-paaka-nggai dàngu dariki-
nggai. 



555 

 

 
Na Huratu Matua 

© 1995, Indonesian Bible Society. 
 

 
 

 

 

 

38Dadangu-ma da wini pa-habaru-mi, tàka da pangala-mi ana hawutu-ada, 
nadu ba nanga pambuta-ha kabala da ihi wokami. 
39Napa nyimi mi-pamula-nja angguru da wokami tàka hi paloku-ha, tàka 
napa ndai pàpu-anja wuada jàka ndia ndai unu-anja waida, nadu da pingi 
angguru-mi ba na-hàlaha kataru. 
40Da pingi haitungu napa datumbu la nggubulu tanami, tàka da wuada napa 
damunju, hi lupa ndai ngalangu-a mina haitungu. 
41Napa mi-ngalangu anami mini kawini, tàka papiti-ha ba tanawangu-ha la 
pabera, hi lupa da-mbulangu welingu lai nyimi. 
42Mbuu ndàbada da pingi aimi dàngu da patondu-mi napa na-pambuta-ha 
kataru. 
43Da tau hangàdangu da ma-ngiangu la paraimi parukangu-danyaka pa-
kuaha, tàka da kuaha-mi nyimi parukangu-danyaka pamàli. 
44Ningu àmahu-da nyuda la pawua paruta-nggai nyimi, tàka nyimi nda 
nggàra-apa maningu-nggai la pawua paruta-nja nyuda. La hupu njàpuna 
nyuda kuaha-danggaika nyimi. 
45Mbuu ndàbada da ura pàda yiada napa da-hanggàna-kai dàngu nuangu-
mana naula-nanggai hi lupa mi-tàlaru, nadu ba ndai manundu lai MIRI Alami 
dàngu ba ndai wànja mbuu ndàbada da uku da pambàda pa-katangu-kai. 
46Nuda da ura pàda jia-haka da mbuti huku-nanggai nyimi i MIRI dàngu 
wàlami lundu nu - nu. 
47Nyimi na-pakanyuru-nggaika i MIRI la mbuu ndàbana, tàka nyimi ndai 
lumu weli etinya wàngu pa-hanggela. 
48Jia-duyaka màta kai lumunja da muhumi napa da pa-paràha-na i MIRI la 
pa-papanggai nyimi. Napa nyimi mi-rimbangu, mimadau dàngu mi-kalulu ba 
nanjaka njàpunggai la hangia - hangia. Napa i MIRI na-kapidihu-kai ba 
nawàngu mbàna eti hi lupa mi-tàlaru. 

49Na hau banjaru na panda pimi hiluna na-patàka-nggai napa i MIRI welingu 
la hupu tana la papapa-nggai nyimi. Hama tuna mbaku tehiku-ha ba 
dajàmba-kai nyimi. 
50Nyuda dambàna etida dàngu nda damila-nja eti da makaweda hamangui 
da anakeda. 
51Napa da-pambuta-ha da banda dàngu da ihi wokami, dàngu nda dabili-
anggai uhu, wai angguru, mina haitungu jàka ndia hapi dàngu mbimbi 
kamàmbi hi lupa mimeti rimbangu. 
52Napa da-nàhaku nimbihu-ha da paraingu la tana na pawua-nanggai i MIRI 
Alami hi lupa da-tanyungguru da kangeli jangga da pa-kapingatu da 
pamonu-mi làti. 
53Ba talànga nggupulu-danja muhumi da paraingu-mi, napa mihali ura dedi 
paraï pa-rimbangu, hi lupa minganja da ana wikimi, da ana da pawua-
nanggami nyimi i MIRI Alami. 
54-55Jiapa-kingu na tau bokulu na ma-kanjupu hàmu hurina napa napeka 
halaera ba talànga nggupulu-kai, hi lupa nanganja da ana wikina ba nda 
ningupa pangangu hawiangu. Nda ana hawutu-mbu pawua-na la angu 
dedina jàka ndia la papaha-na na panamu-na jàka ndia la anana da maluri-
ipa. 
56-57Jiapa-kingu na kawini na tau bokulu na ma-kanjupu hàmu hurina dàngu 
na ma-kanjupu wuluya hi lupa nda ana limana la wihi, tuna numbu napa na 
pawunda-na. Ba talànga nggupulu-nanya muhu na paraingu, napa napeka 
halaera nuna na kawini paraï pa-rimbangu, hi lupa nanga kangunduhu-nya 
na anana na mabidi dedi dàngu na karia-na nu na ana rara. Nda ana hawutu-
mbu pawua-na la leina na pambuha-na jàka ndia la a - anana. 
58Jàka ndai tuturu la pa-manundu la mbuu ndàbada da ukuna i MIRI Alami 
da pa-tulihu la mbuku yiana dàngu jàka ndai maraku-nya i MIRI Alami na 
ma-mangunju dàngu na pa-hangàtarungu, 

59napa i MIRI na-patàka-nggai nyimi dàngu la wàlami da panyaki da manda 
peku la pahàmu dàngu da tàparu da manda peku la pa-papànja-nja. 
60Da panyaki da ma-pa-maringgingu hamangu da paita matami la Mehiru, 
napa dahili handauni-kai nyimi, dàngu nda peku hàmu-amipa. 
61Napa i MIRI na-patàka-mbunggai màtu - màtu pahidu wàngu dàngu tàparu 
na panda tiki la mbuku yiana, na mbuku Ukuna i MIRI. Hàla, ka tàlaru-
minyaka. 
62Jiapa-kai ka hama kandunu la awangu-ya na dangumi, hakudu-ma-ana la 
hongami nyimi na maluri-ipa, nadu ba ndai manundu lai MIRI Alami. 
63Hama tuna ba na-orangu la pawua-nggai pa-mbokaru wàngu i MIRI dàngu 
la pabonja-ya na dangumi, napa na-orangu-mbu la pa-patàlaru dàngu la pa-
pamolu-nggai. Napa pa-butuhu-kai welingu la tana na manda pira mandai-
anapa na mandapu-minya. 
64Napa i MIRI napai - ihanggai la honga ba - banjaru la nggubulu pinu tana. 
Lai nu napa mi-marubuku-nja da kamàla ala pa-pandoi welingu la ai dàngu 
welingu la watu, da kamàla ala panda tandami dàngu da panda tanda-mbuda 
da boku la mangilu-mi. 
65La hongada nuda da banjaru ndai hunggua mànjaku napa, dàngu nda 
ningua pa-ngiangu, mangu-nggunya ka wàmi; napa i MIRI napamaradapu 
halawàla-kai, nda ningu pa-monungu dàngu halaera-kika wàmi mànu-padua. 
66Napa na-pandapu mànunya hanggàmaru na lurimi. Lodu rudungu ba na-
maringgingu na hamangu-mi dàngu bai mangàdatu pameti. 
67Nggàra biaya na paita-mi bàrangu-ma-ananya na etimi paraï pa-
mangàdatu. La mba - mbaru mirinju-nya na rudungu, tàka la rudungu 
mirinju-nya na mbaru. 
68Napa i MIRI na-pangàndi belinggai la Mehiru wàngu kapalu, jiapa-kai ka 
mbàda ningu liina Nyuna, ba ndai hili beli-apa napa lai nàhu. Lai nàhu napa 

mi-pamukarungu pa-danggangu wikimi hama tuna ata la muhumi tàka nda 
ningu ndoku haàtu mabihu pakeikai,” wàna. 

Belingu 29 

1Yiada-haka da pulungu pa-ràndingu nunjuya na hupu liina i MIRI na patura-
na i Muha dàngu na banjaru Ihirailu la rehi ninja la tana Muapu. Na pa-
ràndingu nuna jiaya na bonjana na pa-ràndingu na patura-na i MIRI dàngu 
nyuda la Palindi Hinai. 

Ba pangàda belinya na hàmuna i MIRI dàngu na pa-ràndingu-na 

2I Muha na-paràha-nja mbuu ndàbada da tau Ihirailu pa-pauhi, hi napanii 
dànja, “Mbàda ita wiki-mami-nyaka nyimi jàka nggiki-nanya paraïna i MIRI 
na hanganji Mehiru, da tau bokulu-na dàngu na nggubulu tanana. 
3Nyimi mbàda itambu-minjaka da ura pàda da ma-mbàringu, da tanda mbiha 
dàngu da pa-hangàtarungu da pa-patumbu-na i MIRI. 
4Tàka lundu la lodu nàhu ndedi nawua-anggai peku nyimi la pa-jàngapu-ya 
mbuu ndàbana na pambàda hanggaumi. 
5Patu kambulu ndaungu mandaina i MIRI ba nairu ngàndikai nyimi bai li 
ningu la maràda telangu, ba tuna da pakimi dàngu da halapa-mi nda damiri-
a. 
6Nda ningua rotimi nyimi kai ngangu, wai angguru jàka ndia pa-unungu 
mambana, tàka i MIRI hi nawua hàla-nggainja mbuu ndàbada da pakalana-
mi kai pi wànya Nyuna ba Ala-minya. 
7Tàka ba tatàka-ka lai yiahu, na Hanganji Hihungu welingu la Hehimbungu 
dàngu na Hanganji Onggu welingu la Mbahàngu damai pabera-ta. Tàka 
nyuda ta-pakàku-ha. 
8Hi tawàhi-ya na tanada, hàla hi ta-paberi-nja la kabihu Rumbingu dàngu 
Nggàtu, dàngu hawiangu la beri mandua-na na kabihu Manahi. 
9Màtawa kai tuturu panunju hàlaha yiada da pa-ràndingu, ka peku ngalangu-
mi la mbuu ndàbana na paraï paruku-mi. 

10La lodu nàhu nyimi mbuu ndàbami ndolaku-minyaka la hanggana i MIRI 
Alami, mbuu ndàbada da ngora kabihu, da liku uru, da parawira, mbuu 
ndàbada da mini, 
11da kawini, da anakeda dàngu mbuu ndàbada da tau hangàdangu da ma-
ngiangu la hongami dàngu da ndulakai la papunggu-nggai ai dàngu la paitu-
nggai wai. 
12I MIRI Alami natura-ya na pa-ràndingu dàngu nyimi, tàka la lodu nàhu 
nyimi mbuu ndàbami pauhi-minyaka lai yiahu pa-jorutu-ya na pa-ràndingu 
dàngu la pa-kataku-ya na patanggu-na. 
13Wànya na pa-ràndingu nuna nàhu i MIRI pamàndu-nanyaka nyimi ba 
banjaru-nanggaika, dàngu Nyuna ba Ala-minya hama tuna na paràndi-
nanggai nyimi dàngu da boku la mangilu-mi i Ambarahàmu, i Ihàku dàngu i 
Yakupu. 
14Na pa-ràndingu yiana, dàngu mbuu ndàbana na patanggu-na, natura-ya 
paraïna i MIRI nda mbulungu dàngu nyimi bia, 
15tàka dàngu nimbihu tau ma-ndolaku nàhu lai yiahu la hanggana i MIRI 
Alanda dàngumbu da wàla wuanda la rehi na manàmu-nya,” wàna. 

Na ruku nda manundu lai MIRI 

16“Nyimi minamu-mayapa jàka nggikina na ura dedinda la Mehiru dàngu 
jàka nggikina ba la wihita ba tali ningu la tana ba - banjaru hawiangu. 
17Mbàda ita-mihaka da kahala hada marapu-da da pa-mayitangu da ma-
welingu la ai, watu, àmahu bara dàngu àmahu rara. 
18Jia ba tuna manggangu-ma ka àmbu ningu haàtu la hongami nyimi, ka 
miniya, ka kawini-ya, ka kuru umaya jàka ndia ka kabihu-ya na ma-ndolaku 
lai yiahu ma-taluru-nya i MIRI Alanda la pa-marubuku-nja da kamàla ala 
banjaru hawiangu. Na matuya na matuna nu beri hamana na amu na 
matumbu hi nadedi-ya pingi ai paita dàngu pameti wàngu. 
19La hongami nyimi marongu-ya nuna na pa-karuhi na ma-mbangatu àmbu 
ningu ma-kanandi-nya ba pa-daingu hàmuna na urana, ka jiapa-kai ba kita-

mananya na etina la pa-namatu-ya na ànda mehana. Na matuna nu patàlaru 
ndàba-nanggai nyimi mbuu ndàbami, ka tau ma-akatu-ha hamanai na tau 
hàmu. 
20I MIRI nda jia jàma-ananya na tau tungu nu. Tàka na nyuna napa 
nanggàna-ya hànggana i MIRI na ma-mbumbaru dàngu mbuu ndàbada da 
ura pàda pa-tulihu la mbuku yiana napa da-pinjalu-nya nyuna hi lupa na-
patàlaru-ya paraïna i MIRI. 
21I MIRI napa natuya nyuna ka ngerangu-ya nduma mbuu ndàbada da kabihu 
Ihirailu, dàngu hi hukunya nyuna wàngu ràtungu da patiki la pa-ràndingu 
pa-tulihu la mbuku yiana, na mbuku Ukuna i MIRI. 
22La lodu malamiri da wàlami dàngu da tau hangàdangu welingu la tana 
mamarau napa daita-ha da ura pàda dàngu da pa-mayila wàngu da pa-
patàka-na i MIRI la tanami. 
23Da wokami napa dadedi-haka maràda mbila ba na-pandàda-nja tana lira 
dàngu mehi. Na tana nuna nda napeku-apa la patondu-nya dàngu da 
rumbambu nda dadikimbu lai nu. Na tanami hama-daka da paraingu 
Hondumu dàngu Nggomora, Àtama dàngu Hamboimu da pa-palàru-na i MIRI 
ba jiaya na-mbumbaru-na na hànggana. 
24Napa na ihi pa-nggubulu awangu da-paàrangu, ‘Nggikina i MIRI hi tunanya 
nu na tanada? Nggàra lumu-maka ihu hi nahàngga mbana tu-inaka nu?’ 
wàna. 
25Tàka na hemana, ‘Rukuna ba da-taluru-nya na pa-ràndingu-na i MIRI, na 
Ala boku la mangilu-da; na pa-ràndingu patura-na dàngu nyuda, ba jiaya 
nangàndi-nanja paluhu welingu la Mehiru. 
26Dalumu-njaka da kamàla ala da panda tandada, tàka làti wàmu nahiri-nja 
nyuda i MIRI la palumu-nja nuda da kamàla ala. 
27Nuna-duyaka hi kiri hàngga-nanya na banjaru-na i MIRI dàngu hi na-
patàka-nya la tanada na ura pàda na pa-tulihu la mbuku yiana. 

28Na hànggana i MIRI na-hambumbatu halawàla, nu la dalu hàngga nda 
najaru-na na-butuhu-ya na banjaru Ihirailu welingu la tanada tàka hi na-
kawuka-nja la tana tau hangàdangu hi kiri ninja lai nu,’ wàna. 
29Ninjapa ba nda pirada da pawini-na i MIRI Alanda; tàka da ukuna mbàda 
bowa-nanjaka lai nyuta, tàka nyuta hamanai da wàlanda ta-patundu-dunjaka 
bàdi lundu nu - nu,” wànanja. 

Belingu 30 

Na kanyuru-na i MIRI nduma banjaru-na na ma-panjilungu 

1“Nàhu nyimi màta kai pindi, jàka kanyuru, jàka ràtungu hama tuna na 
pambàda kaloka-nggu lai nyimi. Jàkai hunggu ràngga ndàba-haka mbuu 
ndàbada nuda da pa-mayila wàngu dàngu bai luri la hongada da banjaru 
hangàdangu la pangia ngia papai - iha-nanggai i MIRI Alami, namu beli-dimi-
nyaka na pindi na pawua-nggunggai nyimi. 
2Jàka era mbuhangu-mi nyimi dàngu da wàlami la pabeli lai MIRI Alami, 
dàngu ka weli eti-mami pa-manundu la pareta - pareta-na da pa-pakata-
nggunggai la lodu nàhu, 
3napa i MIRI Alami namila-nggai eti. Napa nangàndi belikai nyimi welingu 
la ba - banjaru ngia papai - iha-nanggai, tàka hi na pa-mbokaru belikai nyimi. 
4Jiapakai kai tanyalangu la nggi - nggini la nggubulu pinu tana, napa i MIRI 
Alami na-pauhi-nggai dàngu hi nangàndi belikai. 
5Napa nyimi mihili màngi belinya nuna na tana na ngia pa-ngiangu-da 
àmangu da boku la mangilu-mi. Dàngu na-parihi mbokaru-kaipa napa, tàka 
na dangumi nda hakudu rihina welingu la boku la mangilu-mi. 
6Nyimi dàngu da wàlami napa pa-wuangu-kai eti manundu, hi lupa 
mimbuha-nya i MIRI Alami wàngu weli eti weli puhumi tàka hi peku ndàdiku 
pangalangu-mi la tana nuna. 
7Mbuu ndàbada nuda da ràtungu na-patàka-nya la muhu - muhumi da ma-
paumbi-nggai dàngu da ma-kapidihu-kai nyimi. 

8Napa nyimi mi-manundu beli lai MIRI dàngu mi-patundu ndàbanja da 
pareta-na da pa-pakata-nggunggai la lodu nàhu. 
9I MIRI Alami na-pawiti-nya napa na pa-ngalangu wàngu la mbuu ndàbana 
na paraï paruku-mi; napa mingala padangu anami dàngu banda dangu; da 
wokami da-wuangu ihida mabundu làndangu. Wàngu hawewa etina i MIRI 
ba na-pambokaru-kai, hama tuna ba wàngu hawewa eti-mbuna ba nawua-
nja pa-mbokaru wàngu da boku la mangilu-mi. 
10Na nyuna lupangu-ma kai manundu lai MIRI Alami dàngu kai nunjuha 
mbuu ndàbada da ukuna da pa-tulihu la mbuku yiana, na mbuku Ukuna i 
MIRI. Lupangu mibeli-maka bàdi lai Nyuna wàngu weli eti weli puhumi. 
11Na pareta na pawua-nggunggai nyimi, nda lalu kalutu-ana ndumami nyimi 
dàngu nda lalu marau-mbuna. 
12Na pangia-na nda la awangu-aya, ka peku paàrangu-mi, ‘Nggamu-aka 
mahei lai nàhu palua papiti-ndanya ka peku rongu-ndanya dàngu ka peku 
tundu-ndanya?’ ka wàmi wàngu? 
13Na pangia-na nda la hapapa tehiku-mbuya, ka peku paàrangu-mi, 
‘Nggamu-aka mapala la hapapa tehiku dàngu na mangàndi-ndanya ka peku 
rongu-ndanya dàngu ka peku tundu-ndanya?’ ka wàmi wàngu. 
14Àmbu tuna nudu na paàrangu-mi, nadu nuna na pareta la lihi ma-aminya. 
Mbàda pi-mami-nyaka dàngu peku kajuruku-mbuminya, ba tuna jiaya na-
pahàra-anyaka duna. 
15La lodu nàhu nyimi peku pindimi, jàka na mahàmu, jàka na ma-akatu, jàka 
na luri, jàka na meti. 
16La lodu nàhu kuwua-nggai pareta la pambuha-nya i MIRI Alami dàngu kai 
manundu lai Nyuna dàngu kai namatu-ha mbuu ndàbada da ukuna dàngu da 
lii pareta-na ka peku mbokaru dàngu ka banjaru bokulu-kai. Napa i MIRI 
Alami napakanyurukai nyimi la tana na manda pira-anapa na mandapu-
minya. 

17Tàka jàka era nda manundu-mi dàngu ndai bihu pa-patingingu dàngu bai 
pa-jàmangu wikimi la pa-panjàra-nggai la palumu-nja da kamàla ala, 
18jiangu-maka ba pa-tàlaru-kai dàngu nda namalai-apa na lurimi la tana na 
manda pira-anapa na mandapu-minya. Namu-maya! Mbàda panii-nggunyaka 
nuna lai nyimi la lodu nàhu. 
19Nàhu mipindi-wa, jàka na luri, jàka na meti, jàka na kanyuru-na i MIRI 
jàka na ràtungu-na. Kupiti-ya na awangu dàngu na tana la pa-hakahii-nya na 
botangu-mi. Pindi-yawa na luri. 
20Mbuhanya i MIRI Alami, manundu-manya Nyuna, dàngu tuturu-ma lai 
Nyuna. Napa nyimi dàngu da wàlami namalai na ndaungu lurimi la tana na 
paràndi-na i MIRI la boku la mangilu-mi, i Ambarahàmu, i Ihàku dàngu i 
Yakupu,” wàna. 

Belingu 31 

I Yuhua na mahilu-ya i Muha 

1I Muha nahili panii-nya na banjaru Ihirailu, 
2“Nàhu na ndau luringgu mbàda hangahu dua kambulu ndaunaka dàngu nda 
kumàka-apa pairu ngàndikai. Hinggilu-nai nuna, i MIRI napanii-manggaka, 
ba nda kupala-ayapa nyungga na Luku Yorundangu. 
3I MIRI Alami napa nalaku mangilu-nggai dàngu na ma-pamija mauya na ba 
- banjaru na ma-ngiangu lai nu, hi lupa mi-mandapu-nya na tanada. I Yuhua 
napa na mairu ngàndikai, hama tuna ba mbàda wàna i MIRI. 
4I MIRI napa na ma-pamija mauha nuda da ba - banjaru, hama tuna ba na-
pakaku-ha i Hihungu dàngu i Onggu, hanganji tau Amori, ba na-palàru-ha 
da paraida. 
5Napa nawua-nggai patalu wàngu i MIRI lai nyuda, hàla jàka nggiki hama-
minja màta kai nunju pawingu-nya hama tuna ba mbàda wànggunggai. 

6Màlawa kai dàdungu dàngu kai kaborangu! Àmbi mangàdatu-dunja, nadu i 
MIRI wikima duna na ma-karaha-kai. Nda jia panyonga-ananggai jàka ndia 
nda na-dunjaku-anggai,” wàna. 
7Hàla i Muha hi napaau-nya i Yuhua, dàngu la hanggana mbuu ndàbana na 
banjaru Ihirailu hi napanii-nya, “Màlawa kau dàdungu dàngu kau 
kaborangu, Yuhua! Nyumuka mairu ngàndiya yia na banjaru la pamandapu-
nya na tana na pambàda ràndina i MIRI la boku la mangilu-da. 
8I MIRI wikima duna napa na ma-kapipi-kau dàngu na ma-karaha-kau. Nda 
jia panyonga-ananggau jàka ndia nda jia dunjaku-ananggau. Jia-duya nu, 
àmbu mangàdatu-du jàka ndia àmbu na-màlidu na hamangu-mu,” wànanya. 

Na Ukuna i MIRI handàkangu pambaha-ya la dalu pihu mbua ndaungu 

9Ka tulihu-nanjaka i Muha da Ukuna i MIRI Ala dàngu hi na-pakata-nja da 
ratu Lewi da pa-patanggungu la pa-paloku-ya na Pàti Pa-ràndingu, dàngu la 
ma-pangora - pangora Ihirailu. 
10Hi nawua-nja pareta, “Handàka - handàka la njàpuna na pihu mbua 
ndaungu, la ndaungu podahu njala ba Remi Maü Ma-paraüngu, 
11lupangu-ma imbahaha yiada da uku wàngu pakodungu-mi la tau Ihirailu 
da mamai palumu-nya i MIRI Alami la pangia papindi-na. 
12Paràha hàlanya na tau mini, kawini dàngu anakeda, lupa na tau 
hangàdangu na ma-ngiangu la parai - paraingu-mi ka da-pauhi la pa-patingi-
nya nuna na padiha, ka peku papekangu-da la pa-maraku-nya i MIRI Alami, 
dàngu ka da-tuturu pa-manundu la lii pareta - lii pareta-na. 
13Ba wànya nuna na pawàngu da a - anami da mandedi handàkangu parongu-
ya rukuna na ukuna i MIRI Alami peku rongu-danyaka dàngu papekangu-
danyaka pa-maraku-nya i MIRI la ngala lurida la tana na manda pira-anapa 
na mandapu-minya la hapapa Luku Yorundangu,” wàna. 

Da pareta pa-pakata-na la malamiri dehi i MIRI lai Muha 

14Tunaka nu napanii i MIRI lai Muha, “Nda namandai-apa na lurimu. Ba 
tuna, paaunya-wa i Yuhua, dàngu karia-nyawa la Maü teranggu, ka peku 

wua-nggunyaha jàka nggàraha da pawàngu,” wànanya. Ka laku-danyaka i 
Muha dàngu i Yuhua la Maü terana i MIRI, 
15ka pa-wuwangu-nanya wiki i MIRI lai nyuda daa la tandai karumangu la 
lihi pindu Maü tera. 
16I MIRI napanii-nya i Muha, “Mareni-nanyaka na kawuku njàpu lurimu. 
Taliu metimu nyumu, nda na-tuturu-apa na banjaru Ihirailu lai Nyungga 
dàngu hi da-taluru-nya na pa-ràndingu patura-nggu dàngu nyuda. Napa 
nyuda da-dunjaku-ngga Nyungga la palumu-nja da kamàla ala da pa-
lumungu la tana na manda pira-anapa na tama-danya. 
17Jàka tunaka nu, ka hambumbatu-nanyaka na hàngga-nggunja nyuda. Napa 
ku-dunjaku-nja hi ku-patàlaru-ha. Na dangu na manjurangu nda najaru napa 
na manggàna-ha nyuda, hina-duka hi da pinya hi kiri njadida nuda mbuu 
ndàbada rukuna ba nda ni-anggapa Nyungga Alada, nu la pahiku la hongada. 
18La rehina nuna Nyungga nda kubihu-apa pandula-ha, nadu nyuda ba 
mbàda tudaka ma-akatu dàngu ba dalumu-nja da kamàla ala. 
19Nàhu tulihu-yawa na ludu yiana. Papeka-nya nuna la banjaru Ihirailu ka 
peku hakahii-na hanggangu lai nyuda. 
20Napa Nyungga ku-ngàndiha nyuda la paraingu wulu dàngu kamboka, hama 
tuna na pambàda ràndi-nggunja da boku la mangilu-da. Lai nu napa daluri 
dàngu dangala hàlanja da pangangu na pa-kalana-da. Tàka la malamiri napa 
nyuda da-pambelingu hi dalumu-nja da kamàla ala. Napa da-jukaru-ngga 
dàngu da-taluru-nya na paràndi-nggu, 
21dàngu napa dangu na ura pàda manda dajaru ma-nàhaku-ha. Tàka na ludu 
yiana napa daingu ludu wàdanya dàngu hi tuya hakahii hangganja nyuda. 
Jiapa nàhumbu, ba ndedi kungàndi-ha la tana paràndi-nggu, kupi-manya na 
pa-kanandi-da,” wàna. 
22La lodu nunama i Muha ba na-tulihu-ya na ludu nuna, hàla hi na-papeka-
nya na banjaru Ihirailu. 

23Tunaka nu panii-nanyaka i MIRI lai Yuhua anana i Nungu, “Màtawa kau 
dàdungu dàngu kau kaborangu, Yuhua! Nyumu napa mairu ngàndiya na 
banjaru Ihirailu patama-nya na tana na pambàda ràndi-nggunja nyuda, 
dàngu Nyungga napa kundula-ha nyuda,” wànanya. 
24Tunaka nu i Muha hi na-tulihu-ha da ukuna i MIRI la hau mbuku, na-tulihu 
pa-manitiku-maha, welingu la pakiri-na lundu la njàpuna. 
25Ba na-panjàpu-yaka, panii dàna-njaka da ratu Lewi da matanggu paloku-
ya na Pàti Pa-ràndingu, 
26“Piti-yawa yïana na Mbuku Ukuna i Ala, dàngu tuya la karaha Pàti Pa-
ràndingu-na i MIRI Alami, ka peku pa-daingu-na lai nu ka hakahii-ya 
hanggangu la banjaru nuna. 
27Kupi-manya jàka nggiki hama tongguru etina na banjaru nuna dàngu ba 
nakàli patula ngganggangu. Nyuda mbàda patula ngganggangu-daka lai 
MIRI ba talànga luringgu; ka narihi-aipa duna napa jàka taliu metinggu! 
28Nàhu, paràha hàlanja da liku uru banjaru dàngu da parawira ka da-pauhi 
la hangganggu, ka peku patàka-nggunja da rukuda yiada lai nyuda. Kupiti-
ya na awangu na tana ka da-hakahii hangganja nyuda. 
29Kupi-manya jàka ku-talurungu-ka, akatu-danyaka da tau nuda dàngu da-
jukaru-nya jàka nggàraya na pambàda ajaru-nggunja. Dàngu napa la lodu 
malamiri na-handauni-ha ura pàda, nadu ba dawuda-ya na hànggana i MIRI, 
ba dawàngu papangga-ya na lii palara-na,” wànanja. 

Na luduna i Muha 

30Tunaka nu i Muha wunda-nanyaka na ludu yiana lundu na-panjàpu-ya, ba 
dàngu pa-tingingu-na na nggubulu banjaru Ihirailu. 

Belingu 32 

1“Rongu awangu, màta ka kupeka-ya, ha tana, talelingu kahilu-mu! 



567 

 

 
Na Huratu Matua 

© 1995, Indonesian Bible Society. 
 

 
 

 

 

 

2Màla àru ka beri puru urangu-ya na lii pa-pekangu-nggu, ka hama kawàtiku 
wai hamburungu-ya na paniinggu, ka ngera ura karitiku la rumbaya, ka 
ngera mbungu ura kawalu-ya la ngara matumbu. 
3Kuwotu-nya na tamuna i MIRI. Bobaru-ya na mangunju-na na Alanda! 
4I MIRI na ma-kahiri-kami na-kaborangu, na paràma-na na-lànyapu, mbuuna 
na àndana natànji. Na Alami na-tuturu, nda ningua pa-lapingu-na, na rukuna 
nahàmu dàngu na-padeningu. 
5Tàka nyimi hau banjaru manda tuturu-kami, nda ràkana ba na-banjaru-
nggai, banjaru mambinu wàngu pa-lapingu dàngu njala. 
6Nuyaka nu bai palimba-nya na hàmuna na MIRI-mi, ha tau nduba dàngu 
tau kambànga? Màla nda Ama-minya, nu na mawulu-kai, na ma-panjadi-kai 
hau banjaru? 
7Namuya na rehi na ma-làpahu, hamata-ya na rehi la handàni na ma-
lundungu. Paàra-nja da ma-kaweda-mi, ka dapanii-nggainya nyimi. 
8Ba jiaya na-paberingu-na tana i Mahupu jangga, nimbihu banjaru pa-
kawuku-nya tana ngabana dàngu na hau kamàla ala ka ma-kuaha-ya. 
9Tàka na wàlana i Yakupu yiana napindi-ya paraïna i MIRI nduma wikina 
Nyuna. 
10Nahunggu-ha nyuda ba talànga lindingu-da la pangia ma-indiku dàngu 
mambila la maràda telangu. Hàla hi naopa-nja dàngu na-kabubulu-ha dàngu 
hi namangga-nja hama tuna mangu wikina. 
11Hama ikitu ma-papekangu anana pa-hawurungu na-kataku-ya la wulu 
kàpana da ma-tawàlahu na pandema-nya la pinu kàpana, 
12tunu nu ba didi-aya MIRI ma-kapipi-ya na banjaru-na, nda ningu kamàla 
ala ma-karaha-ya nyuna. 
13Nyuna ma-pawiti-nja nyuda pa-kuaha-ha da palindi; dangangu ihi paraïda 
la woka dàngu da-unungu manggaluangu matàmba welingu la tandula watu. 

Da-ngalangu mina welingu la pingi haitungu da matumbu la tana ma-
pawatungu. 
14Da hapi da mbimbi da kamàmbi-da dadangu da wai huhuda; da bandada 
kanjupu mahàmu-ha, da uhu nggàndumu dàngu da wai angguru-da kanjupu 
hàmuha. 
15Na banjaru-na i MIRI nalua-ya la wulu, tàka na-patula ngganggangu, da 
kambombu ndàba, dambihu la pangangu. Hàla hi da-dunjaku-nya i Ala, na 
mawulu-ha dàngu da-jukaru-nya i Ma-pahàla na ma-kaborangu. 
16Dalumu-nja da marapu hi na-kapihi i MIRI, na-hambumbatu na hànggana 
rukuna nuna na ma-akatu. 
17Dawotu kameti maraku la wàndi - wàndi akatu da nda Ala, la kamàla ala 
da panda tandada, da bidi kamàla ala panda mangàdatu boku la mangilu-da. 
18Dalànja-nya i Ma-pahàla na Ma-kaborangu, da-maromba-nya i Ala na ma-
wuanja luri. 
19Ba naita-ha nuda nahàngga i MIRI, ka jukaru-nanjaka nu da anana Nyuna. 
20Napanii Nyuna, ‘Nda kuhili bihu-apa Nyungga pandula-ha nyuda; màta ka 
kuita-ya jàka nggikina nyuda la njàpuna. Nadu ba na-tongguru etina nuna 
na banjaru dàngu nda ana tuturu-mana. 
21Da-pawiti-nya na kapihi-nggu Nyungga hangganja da manda Ala, dàngu la 
pambeni hangganja da kahala hada marapu-da. Ka pawiti-nggunyaka na 
banjaru-nggu pa-kapihi-nya na manda banjaru, dàngu ka dahàngga-nya na 
banjaru tau kambànga. 
22Napa na hàngganggu na-hanjulangu hama tuna epi na matunu pa-lupangu 
la pangia tau meti. Nuna na epi natunu-ya na pinu tana dàngu na ihi paraï-
naka, hamanai da palindi pa-ràpangu la amu-naka. 
23Ku-patàka-nja da ura pàda da manda padirangu, ku-pahaliru ndàbanja da 
pananggu. 

24Napa nyuda dameti ruku pariti dàngu rimbangu, dàngu ruku hidu mayila. 
Kupuli-nja ka na-nyàkapu-ha banda bohu, dàngu ka nakati-ha kataru pa-
upahungu. 
25Na pabera nangàndi pameti wàngu la ànda ngarangia; da ma-ndàdiku la 
umambu na-handauni-ha mangàdatu. Da bidi tau dàngu da ana karia pa-
patàlaru-ha napa, hamangui da ana rara dàngu da ma-kaweda. 
26Ku-orangu pa-pamolu-nja nyuda mbuu hàlada, màta nyuda ka àmbu hili 
namu-duhapa. 
27Na nyuna nda kubihu-a ka da-hamemu da muhu Ihirailu; ka àmbu da kaka 
àngaya ba nyudaika ma-pakàku-ya na banjaru-nggu,’ tàka làti duna Nyungga 
duku ma-paluangu limanggu. 
28Na Ihirailu banjaru nda ningu eti dihaya; kuku kira nda ningua lai nyuda. 
29Làti jàka da-manggàna, napa da-jàngapu-ya, hi da-kanandi hahanya na 
hupu njàpuda nyuda. 
30Nggiki hamana na haàtu tau hi na-ngalangu bia payaulu tau 1000, dàngu 
da tau madua hi dapalai-nja tau 10.000? Mbàda dangga-nanjaka nyuda 
paraïna i MIRI, na Alanda; mbàda dunjaku-nanjaka paraïna i Ala na ma-
kaborangu. 
31Na muhu Ihirailu napi-manya, na ma-kahiri-ha nyuda nda hama-ana i Ala 
na ma-kahiri-ya na Ihirailu. 
32Nadu ba da-akatu nyuda hama tuna na Hondumu dàngu Nggomora, hama 
tuna pingi angguru na ma-paita dàngu ba pameti wànguya na wuana. 
33Da wai angguru-da nyuda bai upahu kataru mbana rukuha. 
34Na paruku-da da muhu banjaru-na nanamu hàla-maha i MIRI, napa na 
hukunja jàka jia-yaka na rehina. 
35I MIRI napa natungu hilu dàngu nahuku-nja nyuda, nda namandai-apa ba 
danjoru hi da-tàlaru; mareni-ama-naka na rehina ba da-kaweraku. 

36I MIRI napa na-pamàna-nya na banjaru-na dàngu ba namila-nja eti da 
atana, jàka naita-ha nyuda ba nda nggàra wàda dàngu ba nanjàpu-njaka pa-
kapàru wàda. 
37Ka paàrangu-duna-nyaka i MIRI la banjaru-na, ‘Nggihaka da kamàla ala 
ma-kapàru da pamonu-mi?’ 
38Dangangu aparu nu da mangejingu pawotu-mi, dàngu da unungu wai 
angguru pa-maraku wàngumi. Paràha-nja ka damai pandula-kai, màtawa 
nyuda ka jiaha da ma-kahiri-kai. 
39Tàngaru, Nyungga Ala Kamehangu-ka, hinggilu-nggu Nyungga nda hili 
ningu Ala. Nyungga ma-pameti, dàngu Nyungga ma-paluri, ma-pamanua 
dàngu ma-palànga. Jàka ku-paluangu limanggu, nda ningua haàtu malawa-
ngga. 
40Parongu wikinggu Nyungga, Ala maluri, ku-wulaku-ya na limanggu hi 
kuharangu: 
41Napa kudeli-ya na hapanda-nggu na ma-kajilaku, hi ku-palaku-ya na 
hukungu. Kutungu hilu la mbuu ndàbana na papanggu hi kuhuku-nya mbuu 
ndàbana na ma-karaü-ngga eti. 
42Nambinu wànguka riada nyuda da pananggu; mbuu ndàbana na ma-
ndubaku-ka Nyungga, ku-pameti wànya hapanda-nggu. Nda kumàta-anya 
nggàmu biaya na malawa-ngga Nyungga; da tau pa-tahangu dàngu da ma-
manua lupangu dameti-mbu. 
43Ha dimi banjaru-ka, wotunya na banjaru-na i MIRI, nadu i MIRI nahuku-
nja mbuu ndàbada da ma-pameti-ha nyuda. Nyuna natungu hilu kiringu la 
muhuna na nyuna najàma-nja da njala banjaru-na,” wàna. 
44I Muha dàngu i Yuhua anana i Nungu da mawunda-ya na ludu yiana, hi 
peku rongu nggubulu-na na banjaru Ihirailu. 

Na dira panaungu-na i Muha 

45Nahàla-ka pa-patàka-nja da paaja - paajaru-na i MIRI la banjaru Ihirailu, 

46panii-nanyaka i Muha, “Rimangu ka peku patundu hàlami-nja da pareta - 
pareta da pa-pakatanggu-nggai la lodu nàhu. Ajaru-ha la anami, ka peku 
pinguda pa-patundungu wàngu tuturu-da la mbuu ndàbada da pa-ajaru-na i 
MIRI. 
47Yiada da pa-ajaru nda kareuku jua-aha, tàka jiaya na huri lurimi. Patundu 
hàlanja nudaka da pareta, ka peku malaina na ndau lurimi la tana na manda 
pira-anapa na mandapu-minya la hapapa Luku Yorundangu,” wàna. 
48La lodu nunamai i MIRI ba napanii-nya i Muha, 
49“Lakuwa la Palindi Ambarimu la tana Muapu la papana na paraingu 
Yeriku. Kau kandekalu la Palindi Nembu dàngu kau tàngaru-ya na tana 
Kanaàngu na manda pira-anapa nawua-nggunya la banjaru Ihirailu. 
50Napa meti-munyaka nyumu, la palindi nuna, hama tuna na angumu paluhu 
i Harungu ba mbàda meti-naka la Palindi Hòru. 
51Nyimi tau madua ndai tuturu lai Nyungga dàngu ndai maraku-ngga la 
hangga banjaru Ihirailu ba jiaya na ninggai la matawai Marimba, la lihi 
paraingu Kandihu, la maràda telangu Njingu. 
52Jia-duyaka nu hi nda peku tama-munya na tana pawua-nggunya na banjaru 
Ihirailu; jiaya bau wàngu paita marau-aya,” wànanya. 

Belingu 33 

I Muha ba na-pakanyuru-nja da kabihu Ihirailu 

1Ba ndedipa nameti, i Muha, wunangu-na i Ala, na-pakanyuru-nya na 
banjaru Ihirailu, ba nawànja yiada da pulungu, 
2“I MIRI namai welingu la Palindi Hinai; hi nahungu la Endumu hama tuna 
mata lodu, welingu la Palindi Paràngu na-paharii-nya na banjaru-na. Na-
karia-nya hakambulu rata papalewa; naroka na epi la kawana-na. 
3Langatàka i MIRI nambuha-nya na banjaru-na Nyuna na-katindi-ya mbuu 
ndàbana na tau pamangu-na. Màla ta-maràbaku la tuba wihina dàngu la 
patundu-nja da pareta - pareta-na. 

4Da uku da pawua-na i Muha tanunju-ha, da mangu marihi pa-wilingu la 
banjaru yiana. 
5Ba jiaya na pauhi-na na Ihirailu dàngu ma-pangora-na, i MIRI na hanganji 
la kabungguru-na,” wàna. 
6Na ngerana na kabihu Rumbingu napanii i Muha, “Màla àru na kabihu 
Rumbingu ka àmbu jia mauna, ka luka ana hawutu-ana na tauna,” wàna. 
7Na ngerana na kabihu Yahunda napanii: “MIRI, rongu àruya na-warangu-
na na Yahunda; Pambulu beli-àrunja dàngu na banjaru-na. Pabera-wa 
ndumada nyuda, ou MIRI, ndula àruha nyuda pahangga-nya na muhu,” 
wàna. 
8Na ngerana na kabihu Lewi, napanii: “Wàngu Urimu dàngu Tumimu mu-
paloha-nya na pawuku-mu, bau palinya la tau Lewi, ata manundu-mu. 
Mbàda kama-munjaka nyuda la Maha, bau pahàngga dànja la matawai 
Marimba. 
9Nyuda da-tuturu rihinya mbuu ndàbana, rihinja da ma-kaweda dàngu nua 
kalembi. Da pareta - pareta-mu da-patundu-nja, na paràndi-mu da-patutu-
nya. 
10Na banjaru-mu da-ajaru-ha pa-patundu-nja mbuu ndàbada da pareta-mu 
dàngu la pawotu kameti maraku la pinu ngia pawotu maraku. 
11MIRI, karaha àruya na kabihu yiana ka na-undungu, màla àruki kau oranya 
na pa-paloku-da. Bera bàbaru-ya mbuu ndàbana na muhuda hi lupa nda peku 
hadangu belida,” wàna. 
12Na ngerana na kabihu Mbanyamingu napanii: “Yiana-ya na kabihu 
pambuha-na i MIRI. Na mangganya la lodu la rudungu hi na-ngiangu ningu 
la hongada,” wàna. 
13Na ngerada da wàlana i Yuhupu, napanii: “Màla àruki na tanada ka na-
pakanyuru-nya paraïna i MIRI wàngu wai urangu, dàngu wàngu wai la unu 
tana. 

14Màla àru la wandu la urangu ka dabundu làndangu da wua ai da marihi 
hàmu, da marara la kapuka. 
15Màla àru da tandula - tandula weli nungu ka dambinu wàngu ihi tana paraï 
manda ningu hamangu. 
16Màla àru ka na-pabundu làndanya mahàmu halawàla na tanana, dàngu hi 
pakanyuru-ya ruku hàmuna i MIRI na mapanii welingu la rii madàka 
maduru. Màla àru nuna na kanyuru ka napuru la wàlana i Yuhupu, ba 
nyunadu na ma-pairungu welingu la njonga anguna paluhu. 
17Na kapàru-na i Yuhupu kapàru heu hapi mbàtingu-ya, tàka na kadu mini 
rombangu hapi utangu jia-duyaka banda pira rata biaya na Manahi dàngu 
ba nda pira kambulu rata biaya na Epuraïmu. Na-njukulu-nja da ba - banjaru 
hi lundu la hupu tana ba na-dàhiku-ha,” wàna. 
18Na ngera kabihu Hembulungu dàngu Ihakàru, napanii: “Màla àru i 
Hembulungu ka na-mbokaru ruku kàli lakuna, tàka i Ihakàru ka na-mànjaku 
la maü tera - maü terana. 
19Da dundanja da ba - banjaru la palindi-da nyuda tàka hi dawotu lai nu 
kameti maraku ma-padeningu. Da-ngalangu pawulu wàngu nyuda welingu 
la tehiku, dàngu welingu la wara la halinggi tehiku,” wàna. 
20Na ngerana na kabihu Nggàtu, napanii: “Pa-wotungu-ya i Ala na ma-palera-
nya tana ngabana i Nggàtu. I Nggàtu na-panedingu hama tuna hinga la 
pahira pungu dàngu manula katiku. 
21Napiti tana mahàmu halawàla nduma wikina na tanggu ma-pairungu pa-
pulingu-ha nyuda. Danunju-ha mbuu ndàbada da pareta dàngu da ukuna i 
MIRI ba jiaya na batangu-da da liku-uru Ihirailu,” wàna. 
22Na ngerana na kabihu Ndàngu, napanii: “I Ndàngu hama tuna heu 
kamboka hingaya na ma-kapunduhu paluhu welingu la Mbahàngu,” wàna. 

23Na ngera kabihu Nàputali, napanii: “I Nàputali pa-pabundu làndangu-ya 
kanyuru dàngu mbuhangu-na i MIRI; na tana ngabana piti welingu la Tàma 
Nggalilia lundu hu luru,” wàna. 
24Na ngera kabihu Ahiaru, napanii: “Welingu la mbuu ndàbada da kabihu 
Ihirailu narihi pa-kanyurungu na kabihu Ahiaru; màla àruki ka danamu-ya 
anguna paluhu, da pingi haitungu datumbu kamboka la tanana. 
25Màla àruki ka kahiri-ha da paraingu-da wàngu pindu bokulu wudu dàngu 
bàhi ka pa-daingu luri mànjaku dàngu mambiru-da,” wàna. 
26“Ha Ihirailu! Nda ningua kamàla ala mahama-nya na Alami; Nyuna na-
pàlaku-ya na awangu wàngu bunjuku-na dàngu na-pòluhu-ya na karumangu 
la pandula-kai nyimi. 
27Naingu-mana i Ala la pa-kahiri-kai nyimi, na punguna na ma-padaingu na 
majura-kai. Na muhumi nawàngga-ya welingu la hanggami, dàngu na-
paràha-nggai pa-patàlaru-ha nyuda. 
28Da wàlana i Yakupu napa daluri mànjaku la tana mabundu làndangu dàngu 
wai angguru-na, dàngu hi paliri-nya mburungu la awangu. 
29Oha-amuka dumu, ha Ihirailu! Nda ningua banjaru hama tuna nyumu na 
pa-pamàna i MIRI. I MIRI hama tuna hapanda dàngu temingu-ya lai nyumu; 
la pa-kahiri-kau dàngu hi nawua-nggau patalu wàngu. Da muhumu napa 
damai pa-paumbu miri, dàngu napa nyumu mu-kali - lijaku-nja nyuda,” 
wàna. 

Belingu 34 

Na metina i Muha 

1Hàla, hadangu-nanyaka i Muha welingu la maràda Muapu laku hi nahei la 
Palindi Nembu, na-kandekalu la pinuna na Pinggàhu la pahunga lodu Yeriku. 
Lai nu i MIRI na-paita-nya nggubulu-na na tana, nu la ngaba Nggiliatu la 
mbara dia lupa la paraingu Ndàngu; 

2nggubulu ngaba Nàputali; ngaba Epuraïmu dàngu Manahi, ngaba Yahunda 
la patama lodu lupa la Tehiku Padua; 
3la mbara luru ngaba Yahunda dàngu na maràda na ma-tawàlahu welingu la 
Huawàru lupa la Yeriku, na paraingu na mambinu wàngu pingi karumangu. 
4Hàla i MIRI hi napanii-nya i Muha, “Nina-yaka na tana na pambàda ràndi-
nggunja i Ambarahàmu, i Ihàku dàngu i Yakupu la pa-kangeha-nja da wàla 
wuada. Ku-paita-nggaunya nyumu Muha, tàka nda ku-pahia-nggau palua lai 
nàhu,” wànanya. 
5Ka meti-nanyaka i Muha, na atana i MIRI, la tana Muapu, hama tuna ba 
mbàda wàna i MIRI ba ndedipa. 
6I MIRI na matani-nya nyuna la hau lolangu la Muapu, la papa paraingu 
Mbetu-Piuru, tàka lundu la lodu nàhu ndedi haàtu-mbu mapinya na pangia 
langatàka-na na retina. 
7Ba nameti i Muha hangahu dua kambulu ndaunaka na ndaungu lurina. Na 
kapàru-na ndedi namàli dàngu da matana dàngu ita hàmu biada-pa. 
8Tailu kambulu lodu mandaina na banjaru Ihirailu ba nahii dàngu ba na-
hawina-nya i Muha la maràda Muapu. 
9I Yuhua anana i Nungu na-pabundu wànya manggàna paraïna i MIRI, nadu 
ba i Muha-maka na ma-patuji-ya nyuna bàdi na hilunggu ba wàna. Na 
banjaru Ihirailu da-patundu-manya i Yuhua dàngu danunju-maha da pareta 
- pareta pawuana i MIRI lai nyuda la ngaruna i Muha. 
10Nda ningu-apa wunangu la Ihirailu mahama-nya i Muha na mapanii 
pahangga nggoru dànya i MIRI. 
11Nda ningua mawunda tanda mbiha dàngu pa-hangàtarungu hama tuna 
pawunda-na i Muha hangganya na tana Mehiru, na hanganji-na dàngu da 
maningu wai ngabangu-naka nunjuya na lii pareta-na i MIRI. 

12Nda ningu ma-patàkangu pawunda-na manda najaru dàngu pa-
maradapungu hama tuna pawunda-na i Muha la hanggana na Ihirailu 
nggubulu-na. 

Yuhua 

Yuhua 1 

I Ala na-paràha-nya i Yuhua pawàhi-ya na Kanaàngu 

1La taliu metina i Muha na atana i MIRI, panii-nanyaka i MIRI la wakilu-na 
i Muha, nu i Yuhua anana i Nungu. 
2Napanii i MIRI, “Mbàda meti-naka na atanggu i Muha. Hawanjiru-wa nàhu 
nyumu dàngu nggubuluna na banjaru Ihirailu la papala-ya na Luku 
Yorundangu, dàngu la patama-nya na tana na pawua-nggunja nyuda. 
3Mbàda panii-manggu-nyaka i Muha, nimbihu-na na ngaba tana padili-mu, 
mbàda wua-nggunggau-nyaka nyumu Yuhua, dàngu na banjaru-nggu 
nggubuluna. 
4Napa na-tayilingu na tana ngabami piti welingu la maràda wara mbara luru, 
lundu la ma-palindingu la Limbanongu la mbara dia; dàngu piti welingu la 
Luku bokulu Epuràtu la pahunga lodu, na pa-ngalangu pahanggau-nya na 
tana banjaru Heti, lundu la Tehiku Padua la patama lodu. 
5La ngala lurimu nda jia haàtu-a napa ma-duluku pa-pakàku-kau nyumu, 
Yuhua. Nadu ba kudidi karaha-kau napa, hama tuna na didi karaha-nggunya 
i Muha. Nda jia dunjaku-anggunggau. 
6Màtawa kau tara ura mbeni mangumu, nadu ba nyumu-maka napa ma-
kapipi-ya na banjaru yiana ba damandapunya napa yiana na tana na 
pambàda njanji-nggunja da boku la mangilu-da. 
7Na nyuna, utara ura mbeni mangu langatàka-maka bàdi. Namu-maya kau 
nunju padeni-manja nggubulu-da da uku da pawua-nanggau i Muha na 
atanggu. Àmbu jia ana talarahu-dumunja hakudu da ukunggu, napa 
upadàpangu-ma duna. 
8Etiwaa hàmu-manya ka diha mànunya na banjaru-nggu nu na mbuku uku. 
Imanginjiru-yawa nuna na mbuku la lodu la rudungu, kau pahàra ndàbanja 
da pa-tulihu daa lai nu. Jàkau pahàra ndàbanja yiada, napa na-mbokaru na 
lurimu dàngu upadàpangu. 

9Namuya, ba mbàda wua-nggunggauka pareta ka langatà - tàkama bau tara 
ura mbeni mangumu! Àmbu mangàdatu-du jàka ndia àmbu na-pawawa-du 
na ndewamu, nadu ba kudidi karaha-makau Nyungga MIRI Alamu, la nggi 
biaya na ngia palaku-mu,” wànanya. 

I Yuhua nawua-nya pareta dàngu na-paita-nya ngerangu na rayatu Ihirailu 

10Ka wua-nanjaka pareta paraïna i Yuhua da liku uru banjaru Ihirailu 
11palua la nggubulu kalibaru uma tera banjaru Ihirailu pawua-nya yiana na 
pareta, “Paloku-wa bàlangu, nadu ba tailu mbua lodu-kika lupanguma 
ipalaya nyimi na Luku Yorundangu, la pa-mandapu-nya na tana pawua-
nanggai nyimi i MIRI Alami,” wàna. 
12Napanii i Yuhua la kabihu Rumbingu dàngu Nggàtu, dàngu na beri 
mandua-na na kabihu Manahi, 
13“Namuya! Ba mbàda panii-nanggaika nyimi i Muha na atana i MIRI ba 
wua-nanggainya nyimi napa na tana la pahunga loduna yiana na Luku 
Yorundangu paraïna i MIRI Alami ka tana mangu-minya. 
14Mbuu ndàbada da ana da papaha-mi dàngu da bandami peku ndàdiku 
biada yiahu, na nyuna da mini mbeni hanggangu-mi lupangu-ma da 
hawaritu ka pa-kabungu dàngu la pa-mangilu-nya na banjaru-mi, da tau 
Ihirailu papala-ya na Luku Yorundangu. 
15Lupangu-ma nyimi kai dandula-ha nyuda lundu da-mandapu-nya na tana 
la ngaba patama loduna yiana na Luku Yorundangu, na pambàda wua-nanja 
paraïna i MIRI Alami. Jàka na-pamàja-nyaka pa-ndapuru na mandapu-na 
nggubulu-na na banjaru Ihirailu i MIRI, hina-duka hi peku belimi la tana 
wikimi la pahunga loduna yiana na Yorundangu, na pawua-nanggai nyimi i 
Muha na atana i MIRI,” wànanja. 
16Ka hema-danyaka da kabihu Rumbingu dàngu Nggàtu dàngu na beri 
mandua-na na kabihu Manahi, “Nggàra biaya na pa-pahàrangu ba wàmu-
nggama, ma-pahàra-manya duma, dàngu la nggi biaya na ngia palua ba 
wàmu-nggama malua-ma duma. 

17Makaradaku-manja duma da hupu liimu, hama tuna ba ma-karadaku-
mànunya i Muha. Màla àruki i MIRI na Alamu ka nadidi karaha-kau hama 
tuna ba nadidi karaha-ya i Muha! 
18Nimbihu-na na tau na ma-ndubaku-ya na kawaha-mu, jàka ndia na manda 
nunjuya na hupu liimu, pahuku pameti-maya napa. Màtawa kau tara ura 
mbeni mangumu!” wàdanya. 

Yuhua 2 

Ba na-palewa tau malua pa-kapilitu la Yeriku i Yuhua 

1Tunaka nu palewa-nanyaka la Kanaàngu tau madua malua pa-kapilitu i 
Yuhua welingu la kalibaru uma tera la Hitimu. Pa-wuangu pareta-ha nuda 
da tau madua malua pa-kapilitu, ka da-kanuturu kangunduhu-nya na tana 
Kanaàngu, wàngu pa-ihikungu-na na paraingu Yeriku. Lua-danyaka nu da 
tau madua la paraingu nuna, hi datodu lai nu la uma haàtu kawini pahunda, 
na ma-tamungu Rahàpu. 
2Narongu na hanganji paraingu Yeriku ba ningu tau Ihirailu, da mamai la 
rudungu nu pa-kapilitu-ya na ngabana la Yeriku. 
3Ka paràhangu-nanyaka tau na hanganji palua lai Rahàpu hi dapanii-nya, 
“Da tau da matodu la umamu maidanya pa-kanuturu-ya nggubulu-na na 
ngabana la Yeriku. Màla, paluha nàmu!” wàdanya. 
4-6“Deningu-mana ba ningu tau mamai la umanggu,” wàna ba nahema i 
Rahàpu, “na nyuna nda kupi-anya jàka nggi welida. Ba ndedi pabita-nya na 
pindu bokulu paraingu kawai la tama lodu, mbàda laku-daka duda. Tàka nda 
ku-paàra-anja jàka nggi laku ningu-danya, na nyuna jàkai lu manyamalu 
payaulu-ha napa itoma-manja duna,” wàna. (Tàka mbàda kawini-nanjaka 
paraïna i Rahàpu nu da tau madua ma-kapilitu la hindi umana la pitaku rami 
lai nu.) 
7Ka laku-danyaka nu da papalewa hanganji, hi ailulu bitanya na pindu 
bokulu paraingu ba daluhu-ka nyuda. Da-namatu-ha lundu la papala la Luku 
Yorundangu nu da tau ma-kapilitu. 



580 

 

 
Na Huratu Matua 

© 1995, Indonesian Bible Society. 
 

 
 

 

 

 

8La rudungu nu ba ndedi da katuda nu da tau madua ma-kapilitu welingu la 
Ihirailu, hei-nanyaka la hindi i Rahàpu, 
9hi napanii-nja nyuda, “Kupii-manya ba mbàda wua-nanggai-nyaka nyimi i 
MIRI na tana yiana. Mbuu ndàbada da tau lai yiahu da-mangàdatu-nggai 
nyimi. 
10Mbàda rongu-mamaka langu lii nggiki hamana ba na-pamàdu-ya na Tehiku 
Tibuhala i MIRI la hanggami nyimi bai tuu kajia-yaka na Mehiru. Mbàda 
rongu-mbumaka nggiki hamana bai pameti-ha i Hihungu dàngu i Onggu, da 
tau madua hanganji Amori la pahunga loduna na Luku Yorundangu. 
11Ba marongu-kiyaka na ngerana nuna, kanjupu mangàdatu-kama. Mbuu 
ndàbada da tau lai nyuma mbàda malaru-naka na kaborangu-da rukumi 
nyimi. Na MIRI Alami nyimi langatàka Ala Mahupu Mbihaya la awangu tana. 
12-13Kumonu-nggai kai mbuhangu pa-harangu wànya na tamuna Nyuna, ba 
hama hàmu-mana na pawunda-nggu nyungga hanggangu lai nyimi, na 
pawunda-mi nyimi napa hanggangu la kalembi-nggu nyungga. Pa-njanjingu-
wa ba ndai pameti-aha napa da amanggu da inanggu, da ana mininggu, da 
angunggu kawini dàngu mbutada da ihi umada, tàka na nyuna bai opanja 
napa. Ba tuna wuangu-wa hau kawuku pakita-nggu nyungga ba pa-
monungu-kai!” wànanja. 
14Ka panii-danyaka nyuna nu da mini tau madua, “Nàhu ma-panjanjingu, 
jàka nawua-nggamanya i MIRI na tana yiana, mahàmu maya duma napa na 
pawunda-ma lai nyimi, mili àru nyuna àmbu ningudu haàtu ngia papanii-mu 
rukuma nyuma. Màta ka naràtu-nggama i MIRI jàka nda ma-padeni-nya nu 
na panjanji-ma,” wàda. 
15Na umana i Rahàpu pawulu-ya daama la kangeli paraingu, tuna nuduka hi 
napalii ninja la katonga ba na-duluru wànja liku nu da mini tau madua. 
16“Ilakuwa la ngabana la ma-palindingu,” wànanja nyuda i Rahàpu, “ka 
àmbu dayàpa-kai paraï da tau papalewa-na na hanganji. Kawiningu-wa lai 

nu tailu mbua lodu mandaina lundu dabeli-ha nyuda, hàlaka nu kai laku 
pangalangu,” wànanja. 
17Nu da tau madua ma-kapilitu dapanii-nya i Rahàpu, “Tu biana duna, ma-
padeni-manya duma napa na pa-njanjingu pakarai-mu-nggama. 
18Tuna yiaka bàdi na-pawunda-mu. Jàka mahada-nya napa na tanamu, 
uhondu-yaka bàdi yiana na liku rara la katonga yiana na ngia pa-duluru-mu-
nggama. Màtawa kau pauhi-nja la umamu yiana da ama da inamu, da ana 
minimu, da angumu kawini dàngu mbutada da nua nituna na amamu. 
19Jàka naluhu-ya welingu la uma yiana na haàtu la hongada nyuda hi nameti 
ba pameti-ya, nu ba nameti panjala wiki-mananya duna; nda matanggu-anya 
nuna duma nyuma. Na nyuna jàka ningu haàtu majàra la uma yiana, 
nyumaka duma matanggunya. 
20Na nyuna jàka jia ningu bia haàtu ngia papanii-munya na rukuma nyuma, 
nda napaka-angga-mapa duma pa-njanjingu pakarai-mu-nggama,” wàdanya. 
21Na-patunju-ya nuna i Rahàpu hi napuli-nja palaku. Tunaka nu hondu-
nanyaka na liku rara la katonga-na. 
22Ka laku-danyaka la ma-palindingu da mini tau madua da ma-kapilitu hi da-
kawiningu lai nu. Dahimbu-ha la nggi - nggini la nggubulu ngabana lai nu 
paraï da papalewa hanganji tailu mbua lodu mandaina, tàka nda da-jàngapu-
aha nyuda. Ba dira-daka beli-danyaka nuda da papalewa la Yeriku. 
23Hàla puru-danyaka welingu la ma-palindingu nu da tau madua ma-kapilitu 
welingu la Ihirailu hi dapala-ya na luku, tunaka nu beli-danyaka lai Yuhua. 
Dapeka ndàbaha lai nyuna da paera-da. 
24Tunaka nu panii-danyaka, “Langatàka-ma ba nawua-ndanya nggubulu-na 
nuna na tana i MIRI; mbuu ndàbana na tau la nu da-mangàdatu-nda nyuta,” 
wàda. 

Yuhua 3 

Ba dapala-ya na Luku Yorundangu na banjaru Ihirailu 

1La lodu haromu-na dahada mba - mbarungu i Yuhua dàngu nggubulu-na na 
banjaru Ihirailu, hi da-dunjaku-nja da kalibaru uma terada la Hitimu, hi 
dalaku la Luku Yorundangu. Pahadangu-danyaka uma terada lai nu la 
panedi-nya na rapa palada. 
2Ba tailu mbua lodu-naka na ma-làpahu, lua-danyaka la nggubulu kalibaru 
uma tera ba hapajia-ha da liku uru, 
3hi dapanii-nya na banjaru Ihirailu, “Jàkai ita-haka da ratu ba daduku-ya na 
Pàti Pa-ràndingu-na i MIRI Alami, ihadangu-mbu nyimi welingu la kalibaru 
uma tera kai ndàkiha nyuda, 
4nyudaka napa da ma-paita-nggai ànda, nadu ba ndedi ndokuma imai lai 
yiahu. Na nyuna àmbu lalu lihi pàku-minya nu na Pàti Pa-ràndingu, kiku 
marau bianya welingu la hau kilu marauna,” wàda. 
5Napanii i Yuhua la banjaru Ihirailu, “Ihawari-wa wikimi, ba wunda-nanya 
pa-hangàtaru la hongami nyimi haromu i MIRI,” wàna. 
6Hàla, nawua-nja pareta ba hapajia-ha da ratu i Yuhua ka dadanda-nya na 
Pàti Pa-ràndingu ka dalaku mangilu-nya na banjaru Ihirailu. Ka pahàra-
danyaka na papanii-na i Yuhua la hupu liina. 
7I MIRI napanii-nya i Yuhua, “Pakiringu la lodu nàhu ka tau bokulu-ya 
wànggu nggauka, hi lupa natembi-kau paraï nggubulu-na na banjaru Ihirailu 
dàngu ka dapiinya ba kudidi karaha kau nyumu hama tuna nadidi karaha-
nggunya i Muha. 
8Ba tuna wua-njawa nàhu pareta da ratu ba hapajia-ha da maduku-ya na Pàti 
Pa-ràndingu, jàka datàka la luku, ka datama la wai nu la luku hi da-ndolaku 
la hingina,” wàna. 
9Ka paau-nanjaka da tau Ihirailu i Yuhua, hi napanii, “Maiwa kai patingi-nya 
na pareta-na i MIRI Alami. 
10-11Ba talànga ndàharungu-mi napa, jiangu-ma ba nawàngga paluhu-ha i 
MIRI da tau Kanaàngu, Heti, Hewi, Perihu, Nggiringgahi, Amori dàngu 

Yembuhu. Napai itaya ba ninya i Ala maluri la pahiku-mi nyimi, jàka napala 
mangilu-nggainya na Luku Yorundangu na Pàti Pa-ràndingu-na i Miri na 
MIRI panggubulu awangu. 
12Ipindiwa nàhu tau hakambulu madua – haàtu welingu la nimbihu kabihu 
banjaru Ihirailu. 
13Jàka da-ndolaku-ka napa la wai la Luku Yorundangu da ratu ba hapa-jiaha 
da maduku-ya na Pàti Pa-ràndingu-na i Miri napa na-manggàtahu na arihu 
waina; tàka na wai na malulungu weli diangu na-harundangu napa la hau 
pangia,” wàna. 
14-15La rehi nu talànga jia pàkuya na rehi muti, tàka hama tuna ba kàli 
wànguna na mbinu lembaru na Luku Yorundangu. Ba da-hadangu welingu 
la kalibaru uma terada da tau Ihirailu ka palaya na Luku Yorundangu dalaku 
mangilu da ratu ba hapajia-ha ba dàngu ngàndi-danya na Pàti Pa-ràndingu. 
Tàka ba da-tunggulu kika daa la luku da ratu, 
16-17manggàtahu-nanyaka na arihu-na na luku. Mbara dia la mamarau, na-
rindingu na wai la Andamu nu na paraingu la perana na paraingu Hàratàngu. 
Na wai mbara luru na ma-lulungu la Tehiku Meti, namihi ailulu-ma, hi peku 
palada da tau Ihirailu la tana madu hanggangu la tubana la Yeriku. Da ratu 
ba hapajia-ha da maduku-ya na Pàti Pa-ràndingu ndolaku pangalangu-
madanya la padua luku lundu natàka ndàba la hapapa na tau Ihirailu. 

Yuhua 4 

Ba pahadangu hakambulu dàmbu watu pangàdangu 

1Ba la hapapa ndàba-yaka na banjaru, napanii i MIRI lai Yuhua, 
2“Pindiwa tau hakambulu madua, haàtu welingu la nimbihu kabihu. 
3Wuanja pareta ka dapiti watu welingu la padua Luku Yorundangu, nu pàku 
la ngia pa-ndolaku-da ba hapajia-ha da ratu. Paràha-nja ka dangàndi-ha da 
watu la ngia patodu-mi taï la rudungu,” wàna. 
4Ka paau-nanjaka paraïna i Yuhua nu da tau hakambulu madua da papindi, 

5hi napanii, “Iluawa la padua Luku Yorundangu, la hanggana na Pàti Pa-
ràndingu-na i Miri na Alami. Nimbihu-mi lupangu kai piti hau watu welingu 
lai nu – na danguda hakambulu dàmbu nunjuya na danguda da kabihu la 
banjaru Ihirailu. 
6Napa nuda da watu da-panamu-nya na banjaru Ihirailu nu na pambàda 
wundana i MIRI. Jàka da-paàrangu da anami la lodu malamiri, nggàraya na 
ihina ndumami nyimi nuda da watu jàka wàda, 
7màtawa kai pekanja ba na-manggàtahu na wai Luku Yorundangu la rehi 
pala ngàndiya la luku na Pàti Pa-njanjingu-na i Miri. Nuda da watu da-
panamu mànunya napa na banjaru Ihirailu nu na mambàda njadi lai yiahu,” 
wàna. 
8Ka pahàra-danyaka na hupu liina i Yuhua paraï da tau hakambulu madua. 
Dàngu pa-namatu-nya na papeka-na i MIRI lai Yuhua, dapiti hakambulu 
dàmbu watu welingu la padua Yorundangu – na danguda nunjuya na 
danguda da kabihu la banjaru Ihirailu – hi dangàndi-ha la pangia kalibaru 
uma terada. 
9La padua-na na Yorundangu-mbu na-panunggulungu hakambulu dàmbu 
watu i Yuhua, nu pàku la ngia pa-ndolaku-da da ratu ba hapajia-ha da 
maduku-ya na Pàti Pa-ràndingu. (Nuda da watu ni-manjapa lai nu lundu 
nàhu.) 
10Ba hapajia-ha nuda da ratu, pa-daingu ndolaku-mada la padua-na na 
Yorundangu, lundu da-pahàra ndàbanya paraï da nuda da tau na hupu liina 
i MIRI lai nyuda la ngaruna i Yuhua. Yiana na-patangangu-ma la lii kaloka 
pawua-na i Muha lai Yuhua. Lu pala parenggangu-danyaka da tau Ihirailu. 
11Ba datàka ndàbaka la hapapa, da ratu ba hapajia-ha da maduku-ya na Pàti 
Pa-ràndingu dalaku mangilu-nja nyuda. 
12Nunjuya na hupu liina i Muha, mbàda pala mangilu-danyaka na luku da 
mini mbeni hanggangu welingu la kabihu Rumbingu, Nggàtu dàngu na beri 
mandua-na na kabihu Manahi. 

13Nggubulu-da 40.000-ya na tau mini ma-kawanangu madàka ba dàngu 
hawaritu-da la pa-kabungu. Dapala la ma-ndidaru lihina la Yeriku ba la 
hanggana i MIRI-ha. 
14La lodu nu nawunda-ha nuda da matumbu i MIRI na ma-pawiti-nya na 
banjaru Ihirailu la patembi-ya i Yuhua ba haàtu tau bokulu-ya. La ngala 
lurina datembi-ya nyuna hama tuna natembi-danya i Muha. 
15Halaka nu, i MIRI na-paràha-nya i Yuhua 
16ka nawua-nja pareta ba hapajia-ha da ratu da maduku-ya na Pàti Pa-
ràndingu ka dadita-ha welingu la Yorundangu. 
17Ka pahàra-nanyaka paraïna i Yuhua na hupu liina i MIRI lai nyuna. 
18Ba datàka-kika la hingi luku nu da ratu ba hapajia-ha, pakiri belingu-
nanyaka pa-lulungu na wai luku hama jiaya welingu hi nambinu lembaru 
hama tuna la mangilu-na. 
19Na banjaru Ihirailu natàka la hapapa Luku Yorundangu la tànggalu 
hakambulu wulangu kawunga-na. Tunaka nu da-pahadangu uma tera la 
Ngginggalu la pahunga loduna na Yeriku. 
20Lai nu na-panunggulu ninja da hakambulu dàmbu watu i Yuhua da papiti 
weli dalungu la Yorundangu. 
21Hi napanii-nya na banjaru Ihirailu i Yuhua, “Jàka da-paàrangu da anami la 
lodu malamiri rukuda yiada da watu jàka nggàraya na ihina, 
22màtawa kai pekanja nu na matumbu na ngera lida la mamàdu ba dapalaya 
na Luku Yorundangu da tau Ihirailu. 
23Pekanja da anami ba na-pamàdu-nggainya na wai Luku Yorundangu 
paraïna i MIRI, lundu itàka ndàba nyimi la hapapa, hama tuna ba na-pamàdu 
nggamanya nyuma na Tehiku Tibuhala, 
24màta mbuu ndàba na tau la pinu tana ka napinya nggi tuna bokulu-na na 
mbihana i MIRI. Nu ba tuna nu tembi-minyaka napa i MIRI na Alami lundu 
nu - nu,” wàna. 

Yuhua 5 

1Mbuu ndàbada da hanganji Amori la patama loduna na Luku Yorundangu, 
dàngu mbuu ndàbada da hanganji Kanaàngu la hingi Tehiku Padua darongu-
ya ba na pamàdu-ya na Luku Yorundangu paraïna i MIRI nu ba talànga pala-
danya tau Ihirailu nuna na luku. Ka dira mangàdatu-ha rukuna na tau 
Ihirailu. 

Ba kàri la Ngginggalu 

2Tunaka nu napanii i MIRI lai Yuhua, “Pandoiwa kahidi watu, ka wunda lii 
la pakàri-ya na banjaru Ihirailu,” wàna. 
3Ka pahàra-nanyaka i Yuhua na papanii-nanya i MIRI la hupu liina, hi nakàri-
ha da tau Ihirailu la hau pangia na pa-patamungu Tandula ngia Pakàri. 
4-6Ba daluhu-ha da tau Ihirailu welingu la Mehiru, pambàda kàri ndàba-haka 
da tau minida. Na nyuna ba da-lindingu patu kambulu ndaungu mandaina 
la maràda wara, ndedi ninguma haàtu anada mini pakàri. Tàka da tau mini 
da mambàda toma matua-da patama la tanatara, nu ba jiaya naluhu-da 
welingu la Mehiru, mbàda meti ndàba-daka la hupu njàpuna na rehi patu 
kambulu ndaungu, rukuna ba nda danunju-ya na hupu liina i MIRI. Dàngu 
pa-namatu-nya na harangu-na i MIRI, nda na-pahia-anja nyuda paita-ya nu 
na tana mbokaru ma-kamboka na panjanji-nanja da boku la mangilu-da. 
7Tuna nuduka hi ndedi pakàri-ha da anada mbuu ndàbada. Jiaha da ndalaru 
bidi ana yiada-duka da pakàri-na i Yuhua. 
8Ba hàla ndàbaka pakàri-ha, ndàdiku-danyaka la kalibaru uma tera lundu 
dahàmu da manua-da. 
9Napanii i MIRI lai Yuhua, “La lodu nàhu mbàda pamuna-nggunyaka na pa-
kalana wàmi ba atakai la Mehiru,” wàna. Tuna nuduka hi patamu-nya 
Ngginggalu na pangia lai nu lundu nàhu. 
10Nu ba talànga ngiangu-da la uma tera la Ngginggalu la ma-ndidaru lihina 
la Yeriku, mbabu-danyaka na Paha na banjaru Ihirailu la tànggalu 
hakambulu patu wulangu nu. 

11La lodu haromu-na, hina wàngu-duka dangaa-nya na ihina na tana 
Kanaàngu, nu: roti nda patai wolungu dàngu uhu nggàndumu pa-
handarangu. 
12La lodu nu nda dahili ngangu-mbupa màna da tau Ihirailu nadu ba nda 
pahili pa-purungu-apa welingu la awangu. Dàngu piti welingu la rehi nu ihi 
tana Kanaàngu-ka pangaada. 

I Yuhua dàngu na haàtu tau mini maningu hapanda-na 

13La hau rehi ba la lihina la Yeriku-ya nyuna i Yuhua hi jia ita biana-nya na 
haàtu ma-ndolaku la hanggana dàngu hapanda pa-binjiru. Lua-nanyaka i 
Yuhua palihi-nya nuna na tau hi na-paàrangu, “Nyumu yia angu-manggau, 
jàka ndia hi muhukau?” wànanya. 
14“Nda angu-anda, nda muhu-mbuka,” wàna ba nahema nuna na tau. “Mini 
la ngora tanatara-na i MIRI-ka duku ba ningga yiahu,” wàna. Ba narongu-
yaka nuna ailulu panggubu-nanyaka i Yuhua hi na-marubuku-nya nuna na 
tau. Napanii i Yuhua, “Nyungga duku ata-mamunggu Umbu. Nggàraka bàdi 
pawunda-nggunggau Umbu?” wàna. 
15Nahema na mini la ngora tanatara-na i MIRI, “Àlinja da halapa-mu; na tana 
ngia pa-ndolaku-mu nana tana iliya,” wàna. Ka àli-nanjaka da halapa-na i 
Yuhua. 

Yuhua 6 

Na mberana la Yeriku 

1Da pindu bokulu la paraingu Yeriku pambàda dai pa-hàmungu-mahaka 
dàngu da-kapingatu-maka da ràpitu-da ka àmbu peku tamada da tau Ihirailu. 
Nda haàtu-a pa-pahiangu la patama jàka ndia la paluhu welingu la paraingu. 
2Napanii i MIRI lai Yuhua, “Nàhu kuwua-nggaunya na Yeriku dàngu na 
hanganji-na dàngu mbuu ndàbana da tanatara da makabo - borangu. 
3Lupangu-ma nyumu dàngu tanatara-mu ipajuru winggiru-nya na paraingu, 
handàkangu hau lodu la nomu mbua lodu mandaina. 

4Lupangu-ma tau mapihu ratu ma-maràngga ngàndi taropitu da-mangilu-nya 
na Pàti Pa-ràndingu. La lodu na papihu wàna, lupangu-ma ipapihu 
wundangu pa-winggiru-nya na paraingu, nyumu dàngu da tanatara-mu ba 
talànga pini-daha da taropitu paraï da ratu. 
5Hàlaka nu lupangu-ma dapini pamalai-ha da taropitu-da da ratu. Bai rongu-
kiyaka nu na pini pa-malaingu, lupangu-ma napayaa-aungu mbuu ndàbana 
na tanatara ka nawàngu pa-katururu, ka ta-nyungguru-nanyaka napa na 
kangeli paraingu. Hàla lupangu-ma mbuu ndàbami ka ailulu tama-minya na 
paraingu,” wàna. 
6Ka paau-nanjaka da ratu ba hapajia-ha paraïna i Yuhua, hi napanii, “Pitiya 
na Pàti Pa-ràndingu; lupangu-ma dalaku mangilu-nya tau mapihu welingu 
lai nyimi ba dàngu ngàndida taropitu,” wàna. 
7Hàla paràha-nanjaka palaku pa-jurungu da tanatara-na i Yuhua la pa-
winggiru-nya na paraingu, ba nawàngu pa-mangilu-nja juru manggangu la 
ngora ba da-mangilu-nya na Pàti Pa-ràndingu-na i Miri. 
8-9Hama tuna na hupu liina i Yuhua, laku-nanyaka na juru manggangu la 
ngora da-mangilu-nja da ratu mapini taropitu, dandutu-ha ratu maduku-ya 
na Pàti Pa-ràndingu, la malamiri hi nawàngu pa-kanjupungu na juru 
manggangu la kiku. Nu ba talànga lakuda, papini pangalangu-maha da 
taropitu. 
10Nggubulu-na na pamba tanatara pambàda wuangu-yaka pareta ka àmbu 
dapayaa-aungu jàka ndedi na-wuangu lii pairungu i Yuhua. 
11Tuna nuduka ba na-paràha-nja da tanatara-na i Yuhua pangàndi-ya na Pàti 
Pa-ràndingu pa-winggiru-nya handàkangu na paraingu, hàlaka nu beli-
danyaka la kalibaru uma tera, hi datodu lai nu. 
12-13La haromu-na, la mbaru hada rudungu, hadangu-nanyaka i Yuhua tàka 
la pandua wundangu wàna da ratu ba hapajia-ha dàngu da tanatara da-
pajurungu pa-winggiru-nya na paraingu la juru hama tuna na-pandutu-da la 
lodu kangeu-na: la mangilu na juru manggangu la ngora, hàlaka nu da pihu 

ratu mapini taropitu, dandutu-ha ratu maduku-ya na Pàti Pa-ràndingu, tàka 
la kanjupu-na na juru manggangu la kiku. Nu ba talànga tuda nu papini 
pangalangu-maha da taropitu. 
14Nu la lodu padàmbu wàna da-handàkangu pa-winggiru-nya na paraingu, 
hàla beli-danyaka la kalibaru uma tera. Tuna numa na pawunda-da nimbihu 
lodu ba nomu mbua lodu mandaina. 
15La lodu papihu wàna dahada mbarungu ba hina nahunga na lodu, hi da-
winggiru-nya na paraingu Yeriku hama tuna na pambàda wàngu, na nyuna 
mbulungu nu la lodu papihu wàna-a ba da-papihu wundangu pa-winggiru-
nya na paraingu. 
16La papihu wundangu wàna, ba dapini-kihaka da taropitu-da da ratu, 
wuangu-nanyaka lii pairungu i Yuhua la nggubulu pamba tanatara ka 
dapayaa-aungu. Napanii i Yuhua, “Mbàda wua-nanggai-nyaka yiana na 
paraingu i MIRI! 
17Nggubulu-na na paraingu dàngu mbuu ndàba na ihina lupangu-ma pamànji 
ailulu-ya ka beri hunggu maraku lai MIRI-ya. Mbulungu i Rahàpu-a, nu na 
kawini pahunda dàngu da kalembi-na da pa-pahiangu paluri, nadu ba mbàda 
ndula-nahaka da ma-kapilitu welingu lai nyuta. 
18Welingu la ngga - nggàra bia, ba lupangu-ma pa-pamànji-ha, àmbu jia 
ningudu papiti-mi. Jàkai pitiha napa nanggàna-ya hanggàmaru na kalibaru 
uma tera Ihirailu. 
19Mbuu ndàbada da banda àmahu bara, àmahu rara, wudu, dàngu bàhi 
lupangu-ma pa-kawàri pa-hinggilu-ha ndumana i MIRI, dàngu hi pahàmu-ha 
la ngia pa-pahàmu banda manguna i MIRI,” wàna. 
20Ka pini-dahaka da taropitu-da da ratu ba hapajia-ha. Tàka ba darongu-
kiyaka nu na lingu taropitu paraï da tau Ihirailu, kabàtingu-danyaka 
papayaa-aungu, ka tanyungguru-nanyaka na kangeli paraingu Yeriku. Ka 
ailulu hei-danyaka nggubulu-na na pamba tanatara Ihirailu, hi datama la 
paraingu hi dawàhi-ya. 

21Mbuu ndàbada da maninja la kuru paraingu ma-kaweda bidi tau, mini 
kawini, pa-pameti-ha wàngu hapanda. Mbuu ndàbada da banda hapi, 
mbimbi dàngu kalandai pa-pameti-mbuha. 
22Napanii-nja da tau madua ma-kapilitu i Yuhua, “Iluawa la umana nu na 
kawini pahunda, dàngu karia-nyawa la hambeli dàngu da kalembi-na hama 
tuna na pambàda njanji-minya nyuna,” wàna. 
23Ka lua-danyaka nu da tau madua ma-kapilitu hi da-karia-nja la hambeli i 
Rahàpu dàngu da ama-inana, da ana minina, da anguna kawini, dàngu da 
kalembi-na hawiangu. Nggubulu-da da kalembi-na i Rahàpu dàngu da atana 
pangàndi-ha la hambeli la pangia ma-nggàpulu la lihi kalibaru uma tera tau 
Ihirailu. 
24Tunaka nu hulu pambuta-danyaka nggubulu-na na paraingu dàngu mbuu 
ndàbada da ihina paraï tanatara Ihirailu, hinggilu-da da banda àmahu rara, 
àmahu bara, wudu dàngu ma-welingu la bàhi. Da banda nuda dapiti-ha hi 
dangàndi-ha la ngia pa-pahàmu banda manguna i MIRI. 
25Na nyuna i Rahàpu na kawini pahunda dàngu nggubulu-da da kalembi-na 
namàta-nja paluri paraïna i Yuhua, nadu ba mbàda ndula-nahaka da tau 
madua ma-kapilitu papalewa-na i Yuhua la Yeriku. (Lundu lodu nàhu ni-
manjapa da ana umbuku-na i Rahàpu la Ihirailu.) 
26La rehi nu wuangu-nanyaka larangu i Yuhua, “Nggamu biaya na ma-
katingarungu la pa-pahada belinya yiana na paraingu Yeriku napa nanggàna-
ya ràtungu-na i MIRI. Nggamu na-matunya latana, napa na-yàmihu-ya na 
kawunga anana; dàngu nggamu ma-pakàna-nja da pindu bokulu-na, napa na-
yàmihu-ya na ana kamuri-na,” wàna. 
27I MIRI na-angunya i Yuhua, dàngu na-kawulangu na tamuna i Yuhua la 
nggubulu-na na tana lai nu. 

Yuhua 7 

Ba nawunda manjala i Àkuhàngu 

1Mbàda wua-nanyaka pareta na banjaru Ihirailu i MIRI, ba nda peku-ana 
papiti ngga - nggàra welingu la mbuu ndàbada da maninja la Yeriku, nu da 
pa-pamànji-ma bàdi. Na nyuna nda panunju-aya nuna na pareta. Na haàtu 
tau mini ma-tamungu Àkuhàngu na panggaya na pareta, hi dira mbeniya i 
MIRI la banjaru Ihirailu. (Na tamuna na amana i Àkuhàngu Kàrami-ya tàka 
na bokuna Hambandi-ya na tamuna welingu la kaloka kalibaru Heràhu la 
kabihu Yahunda.) 
2La rehi nu na-palewa tau i Yuhua da manda pirada welingu la Yeriku palua 
la Aï, nu na hau paraingu la pahunga loduna na Mbetilu, lihina la Mbetu-
Awingu. Nuda da tau pa-wuangu wai ngeraha palua pa-kanuturu-ya na 
ngabana lai nu. Ba da-pahàra-nyaka nu na wai ngerada, 
3beli-danyaka pa-patàka-nya i Yuhua. Hi dapanii, “Nda nggàra ila wàngua la 
palua ndàba nyuta pahada-nya na Aï. Paràhangu bia tau ràkangu ana 2.000 
jàka ndia 3.000-kai. Àmbu paràha ndàba-dunya lai nu na pamba tanatara 
palua pa-pakabungu, nadu ba nakudu-a na paraingu nuna,” wàda. 
4Ba tuna tau 3.000-aya na malua pahada-nya nuna na paraingu. Na nyuna 
da-kandulingu-ma-a ba nàhaku-ha. 
5Da tau Aï dayaulu-ha nyuda piti welingu la pindu bokulu paraingu Aï lundu 
la ngabana na ngia papala, hi da-pameti-ha ràkangu tau tailu kambulu 
manomu-ha welingu lai nyuda la karaha tandula. Ka hala eti-danyaka da tau 
Ihirailu ba da mangàdatu. 
6Paraï pa-handuka dira matiki daba - bàriku-ha da pakida nyuda i Yuhua 
dàngu da liku uru Ihirailu ba hapajia-ha, piti weli mbarungu lundu rudungu 
da-maràbaku la hangga Pàti Pa-ràndingu-na i MIRI ba dawàngu patunja 
kumburu tana da katiku-da tanda hawina-da. 
7Napanii i Yuhua lai MIRI, “Ou Ala MIRI-nggu! Nggàra-yaka na pa-karia 
wàmu-nggama nyuma lundu yiahu la hapapa Luku Yorundangu? Ka wuaha 
la tau Amori wàmu-nggama? Ka mameti? Narihi hàmu-kipa làti ka ma-
ndàdiku bia la hapapa Yorundangu! 

8Ou MIRI! Mbàda nàhaku-nahaka muhu hi da-kandulingu da tau Ihirailu. 
Nggikina wànggu-aka bàdi nàhu? 
9Napa darongu da tau Kanaàngu dàngu mbuu ndàbada da tau lai yiahu na 
rukuna nuna. Napa da-nggupulu-kama hi da-pameti ndàba-kama! Tàka 
nggàra-yaka na pawunda-mu napa, ka hindi wànya na patembi wànggau?” 
wàna. 
10Nahema-ya i Yuhua i MIRI, “Hadangu-wa! Nda ningua linguna bau 
maràbaku tumu nu la tana! 
11Mbàda wunda-daka manjala da tau Ihirailu. Mbàda wua-nggunjaka làti 
pareta ka danunju-ya na pa-njanjingu-ma nyuda dàngu Nyungga, tàka nyuda 
dapangga biaya nuna! Ningu papiti-da welingu la banda-malanja, lupangu-
ma pamànji-ha ba wànggu làti. Da-mangangaha hi da-kawini-nja la angu 
banda-malanja-da nyuda ka àmbu ningu mapinya. 
12Yiana-mayaka na ma-pawitingu hi nda peku pa-dàdungu-da ba dahangga-
nya na muhu. Da nàhaku-ha muhu hi da-kandulingu nyuda, nadu nyuda wiki 
pambàda ratangu-haka hukungu-da ka pamànji-ha. Nda kuhili didi karaha-
akaipa, jàka ndedima pamànji-ha da banda-malanja da manda uku la papiti-
ha. 
13Nàhu hadangu hi, Yuhua! Hawari-ya na banjaru Ihirailu ka dawai rehingu 
pahangga-ngga Nyungga. Wua-njawa pareta ka dawai rehingu padua 
haromu, nadu ba tuna yia napa na papanii-nggu Nyungga Ala Ihirailu lai 
nyuda: ‘Ha dimi tau Ihirailu! Da banda-malanja kai pamànji-ha ba 
wànggunggai làti ba kuwua-nggai pareta, ninja hawiangu lai nyimi. Jàka 
ndedi-mapa iwàrunja da banda-malanja nuda, nda jia peku pa-dàdungu-ami 
napa pa-ndubaku-ya na muhu!’ ka wànggunja wànggu. 
14Jia ba tuna, Yuhua, màtawa kau paniinja, ba pa-pareha màra hau kabihu - 
hau kabihu-ha nyuda haromu la mbaru. Jàka ku-patuji-ya na hau kabihu 
mbuu ndàbada da kalibaru la kabihu nuna lupangu-ma da-hurungu màra hau 
kaliba - hau kalibaru. Tàka jàka ku-patuji-ya na hau kalibaru, mbuu ndàbada 
da kuru uma la kalibaru nuna lupangu-ma da-hurungu màra hau kuru uma - 

hau kuru uma. Tunaka nu jàka ku-patuji-ya na hau kuru uma, nimbihu-na 
na tau la kuru uma nuna lupangu-ma na-hurungu màra haàtu - haàtungu. 
15Hàlaka nu, na tau pa-patuji ba deningu-ma na-pahàmu-na banda-malanja 
pa-larangu, lupangu-ma tunu pambuta-ya pa-kariangu kuru umana dàngu 
mbuu ndàbada da pamangu-naka; nadu ba nyuna-duka na mapangga lii pa-
njanjingu dàngu na mawunda-ya na-akatu bokulu la honga banjaru Ihirailu,” 
wàna. 
16La haromu-na, la mbaru hada rudungu, na-pahangga màra hau kabihu - 
hau kabihu-nya na banjaru Ihirailu paraïna i Yuhua, tàka jiaya na kabihu 
Yahunda na panggàna. 
17Hàla na-pahangga màra hau kaliba - hau kalibaru-nya na kabihu Yahunda 
i Yuhua, tàka jiaya na kalibaru Heràhu na panggàna. Tunaka nu na pahangga 
màra hau kuru uma - hau kuru umanya na kalibaru Heràhu i Yuhua, tàka 
jiaya na kuru umana i Hàmbandi na panggàna. 
18Hàlaka nu, na-pahangga màra haàtu - haàtu-nya na kuru umana i 
Hàmbandi i Yuhua; tàka jiaya i Àkuhàngu anana i Kàrami, umbuku-na i 
Hàmbandi na panggàna. 
19Napanii i Yuhua lai Àkuhàngu, “Dou na ananggu, pekawa dàngu panii 
patànjingu-wa lai yiahu la hanggana i MIRI na Ala Ihirailu, jàka nggàraya na 
pambàda wundamu. Panii-yawa lai nyungga, àmbu pahiningu-du,” 
wànanya. 
20“Deningu-mana,” wàna i Àkuhàngu. “Mbàda wunda-ngguka manjala lai 
MIRI na Ala Ihirailu. Yianaya na pambàda wundanggu: 
21La honga banda-malanja pawàhi-nda kuita-ya na hawàla kalembi malai 
Mbambilunia na madira manandangu; ku-itangu-mbu àmahu bara ràkangu 
dàmbu kiluda, dàngu hapungu kabuli àmahu rara marihi welingu la paradua 
kilu na mbotuna. Dira mataru-nggunja nuda da banda-malanja la pamangu-
nja, tuna nuduka hi kupiti-ha dàngu hi kuwini-nja la tana la uma teranggu; 
la kiri dehi-maha da àmahu bara,” wàna. 

22Ri - ringa-naka i Yuhua pa-paràhangu tau la umana i Àkuhàngu. Ma-
langatàka-maya, nu da banda-malanja pa-larangu ninja lai nu pa-kawiningu 
la tanaha, tàka da àmahu bara la kiri dehi-maha. 
23Dapiti-ha nyuda da banda-malanja hi dangàndi-ha lai Yuhua dàngu la 
mbuu ndàbada da tau Ihirailu. Hàla, hi dawotu-ha nu da banda-malanja la 
hanggana i MIRI. 
24Tunaka nu yàpa-danyaka i Àkuhàngu paraï da i Yuhua dàngu nggubulu-na 
na banjaru Ihirailu hi dangàndi-ya la Lolangu Handuka dàngu mbuu ndàbada 
da anana, da banda hapina, da kalandai-na, dàngu da mbimbina, na uma 
terana, dàngu mbuu ndàbada da pamangu-naka pa-karia-nja da àmahu bara, 
na kalembi malai dàngu na àmahu rara da pa-manganga-na. 
25Hàla, hi napanii i Yuhua lai Àkuhàngu, “Ka nggikina dumu hiu patàka-
ndanya na handuka? Nàhu patàka-nanggau-nyaka nyumu na handuka i 
MIRI!” wànanya. Ka nàhaku-danyaka watu i Àkuhàngu lundu nameti, paraï 
da mbuu ndàbada da tau Ihirailu. Mbuu ndàbada da manguna da patuna, 
dàngu da pa-manganga-na patunu pambuta-ha. 
26Hàlaka nu, da-pabundu pada - daamanya watu na pangia nuna da mani-
manjapa lundu nàhu. Tuna nuduka Lolangu Handuka hi wàda-manyapa na 
pangia nuna. Ka wadaru-nanyaka na mbenina i MIRI. 

Yuhua 8 

Ba wàhiya dàngu ba pakabu-ya na paraingu Aï 

1I MIRI napanii-nya i Yuhua, “Pauhi ndàbanya na tanatara-mu kau lua karia-
nya la Aï. Àmbu na-bàrangu na etimu dàngu àmbu mangàdatu-du! Napa ku-
pawiti-nggaunya na talu la hanganji Aï; napa uwàhiha da rayatu-na, na 
paraingu-na, dàngu na tanana. 
2Lupangu-ma upalua-nya lima na Aï dàngu na hanganji-na hama tuna 
yianana bau palua-nya lima na Yeriku dàngu na hanganji-na. Na nyuna la 
rehina nàhu pekuna kai pitiha patuu ndumami da banda-malanja-na dàngu 

da banda lurina. Hawa - waritu-wa la pahada harabànda-nya nuna na 
paraingu welingu la liuna,” wàna. 
3Ka hawa - waritu-nanyaka i Yuhua palua la Aï karia-nja nggubulu-da da 
tanatara-na. Napindi tau 30.000 mini mbeni hanggangu mahàmu halawàla, 
hi na-palewa-ha la rudungu, 
4ba dàngu wua-nanja yiana na pareta, “Kawiningu-wa mbara lua la liuna na 
paraingu, na nyuna àmbu lalu marau pàkumi; hanii mànu-mami bàdi la 
hawaritu la pa-kaluluku. 
5Napa nyungga dàngu da taunggu ka ma-ndàharu-nya na paraingu. Ba 
daluhu-ka da tau Aï pahangga-nggama nyuma, napa ma-punjilungu nyuma 
hi mapalai hama tuna na pawunda-nda yianana. 
6Napa nyuda dayaulu pangala-nggama nyuma lundu maraunya na paraingu. 
Napa dakaka-ya ba wala-manya wikima hama tuna na pawunda-nda 
yianana. 
7Nu ba tuna la rehina nu duka bàdi bai luhu nyimi welingu la ngia pa-
kawiningu-mi, kai wàhiya nuna na paraingu. Napa i MIRI na Alami nawua-
manggainya duna. 
8Ba hàlaka pawàhi-ya lupangu-ma huluya nuna na paraingu hama tuna na 
papanii-na i MIRI la hupu liina. Nuya na wai ngerami,” wàna. 
9Ka palewa-nahaka paraïna i Yuhua, hi dalaku pa-kawiningu la patama 
loduna na Aï, la henaku-na na Aï dàngu na Mbetilu. Tàka nyuna i Yuhua 
todu-nanya la kalibaru uma tera banjaru Ihirailu. 
10La mbaru hada rudungu hadangu-nanyaka i Yuhua hi nawua-nya pareta 
pa-pauhi na pamba tanatara-na. Tunaka nu nyuna dàngu da liku uru banjaru 
Ihirailu da-karia-nya la Aï na pamba tanatara. 
11Nuna na pamba tanatara dàngu nyuna i Yuhua dalaku hanggangu la pindu 
bokulu mbulungu-na na paraingu Aï, hi da-pahadangu uma tera la mbara 

diana, la maningu hau lolangu-na la henaku-da nyuda dàngu nuna na 
paraingu. 
12Ràkangu tau 5.000-ya danguna na pa-paràha-na pa-kawiningu la patama 
loduna nuna na paraingu, la henaku-na na Aï dàngu na Mbetilu. 
13Ba tuna na pa-wandalungu-da da pamba pa-kabungu tuna nu ba na-
wandalu-ha: na maü mbulungu la dia paraingu-ya dàngu na pamba 
hawiangu la patama loduna, tàka nyuna i Yuhua nalaku la lolangu la 
rudungu nu. 
14Ba naita-kihaka da tauna i Yuhua na hanganji Aï, ri - ringa-naka ba na-
kaingatungu. Luhu-danyaka hanggangu la Lolangu Yorundangu nyuna 
dàngu mbuu ndàbada da tauna la pa-kaluluku-nja da tau Ihirailu la pangia-
da yianana. Nda napi-anya ba tiangu-kika na rapa kaluluku-nya welingu la 
liu. 
15Da pahada ma-kandulingu i Yuhua dàngu da tauna; dapalai hanggangu la 
ngabana na maràda katukuru. 
16Mbuu ndàbada da mini la paraingu Aï pa-paràhangu-haka paluhu ka 
yauluha i Yuhua dàngu pamba tanatara-na. Tàka ba hama huka yaulu-danya 
i Yuhua, hama huka marauda welingu la paraingu-da. 
17Nimbihu-na na tau la Aï daluhu pa-yauluha da tau Ihirailu, hi ailulu màta 
bia-danya pa-tanelaku na paraingu, dàngu nda ningu madaiya. 
18Tunaka nu napanii i MIRI lai Yuhua, “Jijiku-nya na nimbumu kau pangaku-
nya hanggangu la Aï; wua-nggunggau-nyaka nàhu nuna na paraingu,” wàna. 
Ka pahàra-nanyaka i Yuhua na papanii-nanya i MIRI la hupu liina. 
19Ba na-pangakungu-kika limana i Yuhua, ri - ringa-daka pa-ndolaku na 
pamba tanatara da ma-kawiningu hi dalua panjungu-nya nuna na paraingu, 
hi dawàhi-ya. Ailulu hulu-madanya nuna na paraingu. 
20-22Dambaili la kajia da tau Aï, kaita-danyaka na kutu epi ma-hambumbatu 
toma la awangu. Daita-mbuya paraï da i Yuhua dàngu pamba tanatara-na, 
ka pi-danyaka ba mbàda wàhi-danyaka na paraingu paraï nu na hau pamba 

tanatara. Ba tuna, punjilungu-danyaka i Yuhua dàngu pambana la pa-
kaluluku-nja dàngu la pa-pameti-ha da tau Aï. Nàmu-mbunjaka da tau 
Ihirailu welingu la paraingu pa-kaluluku, hi nggupulu-ha da tau Aï hi lupa 
nda ningu àndada la pawala wikida. Nda haàtu-a welingu lai nyuda ma-
tambòtuhu, mbutada dameti ndàba ba na-pameti-ha tau Ihirailu, 
23hinggilu-na na hanganji Aï. Dayàpa-ya hi dangàndi-ya la hanggana i 
Yuhua. 
24Ba dahàla-ka da pamba Ihirailu pa-pameti ndàbaha da tanatara muhu da 
mayaulu-ha nyuda la maràda katukuru, beli-danyaka la Aï, hi da pameti 
ndàbaha da tau lai nu. 
25-26Pa-daingu-mana-nyapa i Yuhua pa-pangakungu nimbuna hanggangu la 
Aï, nda ana pawawa-mananya na nimbu lundu pameti ndàbaha da tau la Aï. 
La lodu nuna dameti mbuta nggubulu-da da-mangia-nya na Aï – 12.000-ha 
danguda mini kawini. 
27Da banda dàngu da malanja da pawàhi la paraingu nuna, dapiti-ha patuu 
manguda nyuda da tau Ihirailu, hama tuna na papanii-na i MIRI lai Yuhua. 
28I Yuhua nahulu-ya na Aï, hi namàta-nya ka tanyungguru watuya, lundu 
nàhu. 
29Na hanganji Aï na-tiwalu-nya la kapuka ai, hi namàta-nya lundu malingu 
lai nu. Tàka ba natama-ka na lodu, paràhangu-nanyaka tau i Yuhua papiti-
ya na metina hi tòkunya la ànda tama hanggangu la pindu bokulu paraingu. 
Tunaka nu hi da-pabundu pada - daanya watu na pangia nuna. Nuda da watu 
ni-manjapa lai nu lundu nàhu. 

Ba dihaha da Ukuna i MIRI la Palindi Embàlu 

30Tunaka nu pahadangu-nanyaka hau ngia pawotu maraku ndumana i MIRI 
na Ala Ihirailu, la Palindi Embàlu i Yuhua. 
31Na-pandoi-ya nuna na ngia pawotu maraku nunjuya na lii kaloka nduma 
banjaru Ihirailu, na maninya la Mbukuna i Muha atana i MIRI, “Hau ngia 
pawotu maraku pa-pahadangu welingu la watu pandedi ràma ndoku wàngu 

bàhi,” ba wàna. La pinu ngia pawotu maraku nuna dawotu-ha da maraku-da 
lai MIRI da tau Ihirailu, da kameti maraku patunu, dàngumbu da kameti 
maraku papeku. 
32Ba dàngu ita-danya tau Ihirailu, na-tulihu-ha lai nu i Yuhua la wa - watuna 
na ngia pawotu maraku da ukuna i MIRI da maninja la Mbukuna i Muha. 
33Da tau Ihirailu dàngu da liku uru da ngora tanatara da hakimu dàngumbu 
da tau tàka da ma-ndàdiku la hongada, da-ndolaku mara hapapa-ya na Pàti 
Pa-ràndingu-na i MIRI hangganja da ratu Lewi ba hapajia-ha da maduku-ya 
na Pàti Pa-ràndingu. Da beri mandua-da da-hanggangu la Palindi 
Nggerihimu tàka dahili beri mandua-dai da-hanggangu la Palindi Embàlu. 
Mbàda wua-mana-njaka pareta paraïna i Muha, na atana i MIRI ka dawunda-
ya nuna jàka jia-yaka na rehi rapa ngala-danya na kanyuru panjanji-nanja i 
MIRI. 
34Tunaka nu diha pawàndi-nanjaka nggubulu-da da uku i Yuhua jia 
pawingungu-maha hama tuna da pa-tulihu daa la Mbuku Uku papohu-nja da 
kanyuru dàngu da ràtungu. 
35Nimbihu-da da hupu liina i Muha, nadiha ndàba-manja paraïna i Yuhua la 
nggubulu-na na banjaru Ihirailu na ma-pauhi lai nu, papohu-nja da kawini, 
da anakeda, dàngu da tau tàka da ma-ndàdiku la hongada nyuda. 

Yuhua 9 

Ba da-panyonga-ya tau Nggimbiungu i Yuhua 

1Mbàda rongu-dahaka da ruku taluna na Ihirailu paraï mbuu ndàbada da 
hanganji la patama loduna na Luku Yorundangu – la ma-palindingu, la ma-
pahuru melingu, dàngu la ma-ndidaru nàhu la hingi Tehiku Padua lundu hu 
dia la mamarau la Palindi Limbanongu; nu da hanganji Heti, da hanganji 
Amori, Kanaàngu, Perihu, Hewi dàngu Yembuhu. 
2Mbuu ndàbada yiada da hanganji da-pahamangu hi da-pambulungu 
pahada-nya i Yuhua dàngu na banjaru Ihirailu. 

3Na nyuna da tau Nggimbiungu la banjaru Hewi mbàda rongu-danyaka na 
pawunda-na i Yuhua la Yeriku dàngu la Aï. 
4Nyuda nu dabota-ya ka wàngu pamàhi-nya i Yuhua, ba dawàngu pa-
pabuku-nja da kalandai-da: karungu mambàda miri, dàngu kanai angguru 
mambàda mbora ma-welingu la manulangu. Da roti bàlangu pangàndi-da, 
roti mambàda màdu-haka dàngu daparau ahuka. 
5Tunaka nu hau-danyaka paki makarii dàngu datungu halapa mamaku - 
kumalu da pambàda kada - dapu. 
6Dawàngu patuda nu ba dalua la kalibaru uma tera la Ngginggalu hi dapanii 
lai Yuhua dàngu da tau Ihirailu, “Welima la tana mamarau dàngu mbuhangu-
manya patura lii pa-njanjingu dàngu nyimi Umbu - umbu,” wàda. 
7Na nyuna dapanii da tau Ihirailu, “Nggàra tuba-naka hi matura lii pa-
njanjingu dàngu nyimi? Talànga wanguna yiahu biakai ihu indàdiku ningu 
la ma-mareni!” wàda. 
8Dapanii nyuda, “Pa-naingu-mamanya duma la pa-pahàra-nya nggàra biaya 
na parinju-mu Umbu,” wàda. “Ka nggamukai nyimi? Nggi weli ningumi?” 
wàna ba na-paàra-nja i Yuhua. 
9Dahema nyuda, “Welima la tana mamarau halawàla-ma dumu Umbu, nadu 
ba mbàda rongu-manyaka na rukuna i MIRI Ala na palumumi nyimi Umbu - 
umbu. Mbàda rongu ndàba-mahaka da pawunda-na la Mehiru, 
10dàngu jàka nggiki-nanja da tau madua hanganji Amori la pahunga loduna 
na Yorundangu i Hihungu na hanganji Hehimbungu dàngu i Onggu na 
hanganji Mbahàngu na ma-ngiangu la Àhitaròtu. 
11Da paraha-nggama da liku uruma dàngu nggubulu-na na mangia-nya na 
tanama pa-paloku bàlangu dàngu pa-kapàlaku la pamai tomakai nyimi Umbu 
- umbu, dàngu la papeka-ya ba ma-mbuhangu panyàku lai nyimi. Jia ba tuna, 
ma-kamahi-nggai kai mila-nggama eti, kai tura pa-njanjingu dàngu nyuma 
Umbu - umbu. 

12Kamangu kai tàngaru-ha, ni da roti bàlangu-ma. Ba ma-hadangu nàmu, 
dambana-mapa ni da roti. Tàka nàhu tàngaru-ha ni! Mbàda màdu-daka 
dàngu daparau ahuka. 
13Dàngu yiada da kanai angguru, mabidi-mahapa ba ma-paihi-nja; tàka nàhu 
kamangu pa-tàngaru-ha ni! Mbàda kahi - hira-daka. Da paki dàngu da 
halapa-ma mbàda mbora-daka paraï pamarau na kapàlaku-ma nàmu,” wàda. 
14Ka kei-dahaka tau Ihirailu nu da pangangu hawutu welingu la tau 
Nggimbiungu na nyuna nda da-paàra-nya jàka nggikina wàna i MIRI na 
rukuna nuna. 
15Ka tura-nanyaka lii pa-njanjingu pa-pambuhangu dàngu da tau 
Nggimbiungu i Yuhua dàngu na-panjanjingu la panda pameti-ha nyuda. Hi 
da-harangu-mbu da liku uru banjaru Ihirailu la pa-padeni-nya nu na pa-
njanjingu. 
16-17Tailu mbua lodu ba hàlaka patura-ya nu na pa-njanjingu, mbàda toma-
daka da tau Ihirailu la paraingu Nggimbiungu, Kepira, Mbaerutu dàngu 
Kiriyàtu-Yiaarimu nu la ngaba tanada da tau nuda. Ka hina-duka hi pinya ba 
nda namarau-a na pangia-da welingu la Ngginggalu. 
18Na nyuna nda peku-ada da tau Ihirailu pa-pameti-ha nyuda, nadu ba 
mbàda harangu-daka lai nyuda da liku uru Ihirailu wànya na tamuna i MIRI 
na Ala Ihirailu. Nggubulu-na na banjaru Ihirailu da-hoputu-nja da liku uruda 
rukuna yiana. 
19Na nyuna dahema da liku uru, “Màlawa nyuna! Mbàda harangu-maka 
nyuma lai nyuda wànya na tamuna i MIRI na Ala Ihirailu. Nàhu àmbu jia 
tuudunda manda hàmu hanggangu lai nyuda. 
20Àmbu ta-pameti-duha, nadu ba mbàda pa-njanjingu-ndaka; jàka tapangga-
ya na pa-njanjingu napa nahuku-nda nyuta i Ala. 
21Ba tuna, pahia bianja paluri, màta ka tatuha matanggu bera ai dàngu 
matanggu duku wai ndumanda nyuta,” wàda. Tuna nuduka na patuuda da 
liku uru. 



601 

 

 
Na Huratu Matua 

© 1995, Indonesian Bible Society. 
 

 
 

 

 

 

22Hàla, paau-danjaka da tau Nggimbiungu la hanggana i Yuhua. Napanii i 
Yuhua, “Ka nggikina dimi hi ipanyonga kama dàngu hi ipanii ba kanjupu 
marauya na tanami, tàka hi yiahu pàku-aya? 
23Rukuna bai wundaya nuna, nahuku-nggai nyimi i Ala. Napa na banjaru-mi 
na-padaingu pa-ata matanggu bera ai dàngu matanggu duku wai ndumana 
na Uma Alanggu,” wànanja. 
24Dahema nyuda, “Umbu, hi kiri wunda-maha nuda rukuna ba mbàda rongu-
dumaka i MIRI na Ala palumu-mi, mbàda paràha-nanyaka i Muha, na atana 
la pawua-nggaunya nyumu nggubulu-na yiana na tana dàngu la pa-pameti 
ndàbaha da tau da mangia-nya la rehi piti-munya yiana na tana. Ka dira 
mangàdatu wàngu duma-nyaka lai nyimi; ma-mangàdatu pa-pameti kama, 
nuna-duyaka na ma-pawitingu hi mawunda ndàbaha yiada. 
25Nàhu ni nggama la limamu nyumuma Umbu. Palua nggamawa lima pa-
namatu-nya na mahàmu bau kakaya, Umbu,” wàda. 
26Yianaya na pawunda-na i Yuhua: Na-kahiri-ha nuda da tau dàngu nda na-
pamàja-anja da tau Ihirailu ka da-pameti-ha nyuda. 
27Na nyuna la perana nuna natuha ata nyuda – matanggu bera ai dàngu 
matanggu duku wai ndumada da tau Ihirailu dàngu ndumana na ngia pa-
maraku manguna i MIRI. Lundu nàhumbu pahàra-mada-nyapa na paràma 
nuna la ngia pa-lumungu pa-patuki-na i MIRI. 

Yuhua 10 

Ba panyàku-ha da tau Amori 

1I Andoni-Hendiku, na hanganji Yeruhali, narongu-ya ba mbàda wàhi-
nanyaka dàngu ba mbàda pakabu ailulu-nanyaka na paraingu Aï i Yuhua 
dàngu na-pameti-ya na hanganji-na hama tuna na pambàda wundana 
hanggangu la Yeriku dàngu na hanganji-na. Narongu-mbuya ba mbàda tura-
daka lii pa-njanjingu pa-paariyangu da tau Nggimbiungu dàngu da tau 
Ihirailu dàngu hi da-ndàdiku la hongada nyuda. 

2Da mangianya na Yeruhali kanjupu mangàdatu-ha nadu na Nggimbiungu 
ba hama bokulu-mana dàngu da paraingu maningu hanganji-da; jiapa narihi 
bokulu-mbuipa welingu la Aï, tàka da taumbuna mini mbeni hanggangu 
mamàhi la pa-kabungu-maha. 
3Tuna nuduka hi na-palewa tau i Andoni-Hendiku lai Hanganji Hohamu la 
Hemburungu, lai Hanganji Piriamu la Yàramutu, lai Hanganji Yapia la 
Lakihu, dàngu lai Hanganji Ndembiru la Enggulungu, la pangàndi-ya yiana 
na paboru-da la bànggi, 
4“Mai àruki pandula-ka la pahada-nya na Nggimbiungu, ba mbàda tura-daka 
lii pa-njanjingu pa-paariyangu da tauna dàngu i Yuhua dàngu da tau 
Ihirailu,” wàna. 
5Ka kahaungu-danyaka da hanganji Amori tau malima, nu da hanganji 
Yeruhali, Hemburungu, Yàramutu, Lakihu dàngu Enggulungu, hi da-
nggupulu-ya wàngu nggubulu tanatara-da na Nggimbiungu dàngu hi da-
kaluluku-nya. 
6Ka pangàndingu-danyaka langu da tau Nggimbiungu lai Yuhua la kalibaru 
uma tera la Ngginggalu, “Ndula àruki-kama pa-pahàla-kama Umbu! Àmbu 
màta-nggama. Lu mai pandula-kama, nadu da tanatara-da mbuu ndàbada da 
hanganji Amori la ngaba ma-palindingu mbàda kahaungu-daka pa-ndubaku-
kama!” wàda. 
7Ka hadangu-danyaka welingu la Ngginggalu palua pa-pabera i Yuhua dàngu 
nggubulu tanatara-na, papohu-nja da pamba tanatara-na da mahàmu 
halawàla. 
8Tàka i MIRI napanii-nya i Yuhua, “Àmbu mangàdatu-dunja nyuda. Mbàda 
wua-nggunggau-nyaka nyumu na talu, tuna nuduka hi nda ana haàtu-mbu 
ma-torungu welingu lai nyuda pa-ndubaku-kau nyumu,” wànanya. 
9Da-kanjupu-ya na rudungu i Yuhua dàngu pamba tanatara-na ba hanàhu-da 
welingu la Ngginggalu hanggangu la Nggimbiungu, hi dahada harabànda-
nja da tau Amori. 

10I MIRI na-pamangàdatu-ha da tau Amori, hi nda dapingu tubada ba daita-
ha da tanatara Ihirailu. Dangu tau Amori pa-pameti la Nggimbiungu, tàka da 
maluri-ipa payaulu-ha la pa-kamburungu la karaha palindi Mbetu-Horungu 
lundu hu luru la mamarau la Aheka dàngu Makenda. 
11Ba talànga kamburungu-da la karaha palindi da tau Amori ba dapalai-nja 
da tanatara Ihirailu, na-panabu-nja ura watu mboka mabo - bokulu welingu 
la awangu i MIRI, nàhu la ànda lundu tàka la Aheka. Da mameti panggàna 
ura watu mboka darihi pada - dangu-mapa welingu la pa-pameti-da da tau 
Ihirailu. 
12La lodu nu ba nawua-nya talu na tau Ihirailu i MIRI hanggangu la tau 
Amori, napanii dànya i MIRI nyuna i Yuhua. Dàngu la hangga tau Ihirailu, 
napanii Yuhua, “Ha mata lodu! Ndudiwa la ditana na Nggimbiungu. Tàka 
nyumu dumu wulangu! Àmbu tanggihiru-du welingu la ditana na Lolangu 
Ayalungu,” wàna. 
13Ka ndudi-nanyaka na mata lodu tàka na wulangu nda na-tanggihiru-a 
lundu dahàla pa-pakàku muhuda da tau Ihirailu. Yiana na matumbu pa-
tulihu-ya la Mbuku Yaharu. Hau lodu titapu-na ba nda natama na mata lodu, 
tàka ndudi bia-nanya la padua awangu, dira mandaiya hi na mangu patama. 
14Ndedi ninguma duna handàkangu dàngu nda hili ningu-mbupa napa lodu 
mahama-nya na lodu nuna ba nanunju-ya paraïna i MIRI na pambuha tau 
pinu tana. I MIRI na-pabera angunya na Ihirailu! 
15Ba hàlaka-nu pa-pakabungu, beli-nanyaka i Yuhua dàngu tanatara-na la 
kalibaru uma tera la Ngginggalu. 

Ba nayàpa-ha da hanganji Amori tau malima i Yuhua 

16Na nyuna da tambòtuhu nu da hanganji Amori tau malima hi da-kawiningu 
la hau liangu la Makenda. 
17Ka ninguka tau maita-ha, hi dapanii-nya i Yuhua na ngia pa-kawiningu-da. 
18“Kilunya watu mabo - bokulu-ma nu la ngaru liangu, dàngu tunya madai 
lai nu,” wàna i Yuhua, 

19“na nyuna àmbi ndàdiku-du lai nu. Yaulu pangala-nja dàngu kaluluku-
manja welingu la liu; àmbi pahia dunja patama la paraingu-da! Mbàda wua-
mana-nggaika talu paraïna i MIRI na Alami,” wàna. 
20I Yuhua dàngu da tau Ihirailu da-pameti-ha da tau Amori, na nyuna 
ningumai nyuna nu la honga muhu ma-ngalangu patama la paraingu-da 
pahimbu ngia pa-hinggilu-da, hi nda pa-pameti-ha. 
21Tunaka nu beli-danyaka lai Yuhua la kalibaru uma tera la Makenda 
nggubulu-da da tanatara-na i Yuhua dàngu nda nggàra ehida. Nda haàtu-a 
la tana nuna matoru mbeni papanii ngga - nggàra pa-ndubaku wànja da tau 
Ihirailu. 
22Hàlaka nu napanii i Yuhua, “Bunggahu-yawa nàhu nu na ngaru liangu 
dàngu ngàndiha nàmu da hanganji tau malima,” wàna. 
23Ka bunggahu-danyaka na liangu hi dundilu-ha la hambeli da hanganji 
Yeruhali, Hemburungu, Yàramutu, Lakihu dàngu Enggulungu, 
24hi ngàndiha lai Yuhua. Hàla, hi napaau-ndàbanja pa-pauhi da tau Ihirailu 
i Yuhua. Tunaka nu nawua-nja pareta i Yuhua da ngora tanatara ba hapajia-
ha da mambàda lua karia-nya pa-pakabungu, ka damai padili-ha da pola 
nggoruda nuda da hanganji. Ka mai-danyaka da ngora tanatara padili-ha da 
pola nggoruda nuda da hanganji. 
25Hàlaka nu, napanii-nja da ngora tanatara ba hapajia-ha paraïna i Yuhua. 
“Àmbi mangàdatu-du dàngu àmbu da-nggidiku da etimi. Màtawa kai tara 
ura mbeni mangu, ba tuna yia-maka na-palua-nanja lima i MIRI mbuu 
ndàbada da muhumi,” wàna. 
26Hàla pameti-nanjaka nuda da hanganji i Yuhua hi na-tiwalu-nja la lima 
mbungu andungu. Pa-màtangu-ha da metida lai nu lundu malingu. 
27Ba natama-ka na lodu, la hupu liina i Yuhua pa-papurungu-ha da metida 
hi patàda-nja hu daa la liangu nunama, na ngia pa-kawiningu-da la mangilu 
nuda da hanganji. Hàlaka nu, watu mabo - bokulu-ma patuda-nya nu na 
ngaru liangu. Ni-manjapa lundu nàhu nuda da watu. 



605 

 

 
Na Huratu Matua 

© 1995, Indonesian Bible Society. 
 

 
 

 

 

 

Darihi dangu-mapa da pahili wàhina i Yuhua la ngabana la Amori 

28La lodu nuna nahada-nya na Makenda i Yuhua hi na-pakàku-ya nuna 
paraingu pa-pohungu hanganji-na. Na-pameti ndàba-maha da tau la 
paraingu nuna; nda haàtu-ma pamàta-na paluri. Na-palua-nya lima na 
hanganji Makenda i Yuhua hama tuna ba na-palua-nya lima na hanganji 
Yeriku. 
29Hàlaka nu, hanàhu pangalangu-mada i Yuhua dàngu pamba tanatara-na 
welingu la Makenda hanggangu la Lipuna hi dahada-nya na Lipuna. 
30Ba hangganya na paraingu yiana dàngu hanganji-na, nawua-nja talu da tau 
Ihirailu i MIRI. Nda haàtu-ma pamàta-na paluri; mbuu ndàbada da maninja 
la paraingu pa-pameti-ha. Na-palua-nya lima nuna na hanganji paraïna i 
Yuhua hama tuna ba na-palua-nya lima na hanganji Yeriku. 
31Tunaka nu ndàharungu-danyaka i Yuhua dàngu pamba tanatara-na 
welingu la Lipuna hanggangu la Lakihu. Da-nggupulu-ya nuna na paraingu 
hi danjungu-nya. 
32La padàmbu wàna na lodu pa-hànjalungu, nawua-nja talu da tau Ihirailu i 
MIRI hangganya na Lakihu. Na pawunda-da la Lipuna dawunda-mbuya la 
Lakihu; nda haàtu-ma pamàta-da paluri pa-pameti ndàba-maha. 
33I Horàmu na hanganji Nggehiru namai pandula-ya na Lakihu na nyuna na-
pakàku-ya dàngu pamba tanatara-na, paraïna i Yuhua; nda haàtu-ma ma-
kanjepi, dameti ndàbama. 
34Na pandàkingu-na dahili ndàharungu i Yuhua dàngu pamba tanatara-na 
welingu la Lakihu hanggangu la Enggulungu hi da-nggupulu-ya dàngu da-
kaluluku-nya nuna na paraingu. 
35La lodu nuna ba dawàhi-ya na Enggulungu, hi da-pameti ndàbaha da tau 
lai nu hama tuna na pawunda-da la Lakihu. 
36Welingu la Enggulungu da-kandekalu la palindi i Yuhua dàngu pamba 
tanatara-na hi dalua la Hemburungu hi da-kaluluku-nya nuna na paraingu 

37hi dawàhi-ya nuna na paraingu. Na hanganji-na dàngu nimbihu-da da tau 
da maninja la paraingu nuna dàngu la paraingu hawiangu-ka la winggiru-na 
lai nu, pa-pameti ndàba-maha. Na-pakabu ailulu-maya nuna na paraingu i 
Yuhua hama tuna na pawunda-na la Enggulungu. Nda haàtu-ma pamàta-na 
paluri lai nu. 
38Hàlaka nu, beli-danyaka i Yuhua dàngu pamba tanatara-na hi dalua 
pahada-nya na Ndembiru. 
39Nuna na paraingu dàngu na hanganji-na dàngu mbuu ndàbada da paraingu 
hawiangu la winggiru-na nawàhi-ha i Yuhua. Na-pameti ndàba-maha da tau 
lai nu. Na-palua-nya lima na Ndembiru dàngu hanganji-na paraïna i Yuhua, 
hama tuna ba na-palua-nja lima na Hemburungu dàngu na Lipuna pa-
pohungu hanganji-da. 
40Nggubulu-na na tana lai nu na-panyàku-ya paraïna i Yuhua. Na-pakàku-ha 
da hanganji la ngabada da ma-palindingu, la karaha - karaha ma-patundungu 
la pahunga lodu, la ma-pahuru melingu la patama lodu, dàngumbu la maràda 
- maràda mbara luru. Nda haàtu-ma pamàta-na paluri; na-pameti ndàba-
maha. Nuna-duya na hupu liina i MIRI, na Ala Ihirailu. 
41Na pakàku-ha paraïna i Yuhua na ngabana la Kandihu-Mbarania la mbara 
luru lundu la Nggaha la lihi ngabana la hingi tehiku, papohu-nya nggubulu-
na na ngabana la Nggohingu, pangalangu lundu tàka hu dia la Nggimbiungu. 
42La handàkangu jua-a pa-pakabungu mbàda pakàku ndàba-nahaka yiada da 
hanganji i Yuhua dàngu da ngaba tana pa-kawaha-da nyuda, nadu ba i MIRI, 
na Ala Ihirailu, na ma-pakabungu ndumana na Ihirailu. 
43Hàlaka nu beli-danyaka i Yuhua dàngu pamba tanatara-na la kalibaru uma 
tera la Ngginggalu. 

Yuhua 11 

I Yuhua na-pakàku-ya i Yambingu dàngu angu pakuhingu-na 

1Mbàda rongu-naka i Hanganji Yambingu la Hahuru rukuda da taluna na tau 
Ihirailu. Tuna nuduka hi na-palewa tau lai Hanganji Yombàpu la paraingu 
Mandungu, la hanganji - hanganji paraingu Himurungu dàngu Àkahàpu, 
2la hanganji-da da paraingu la ma-palindingu mbara dia, la Lolangu 
Yorundangu la luruna la Nggalilia, la ngabana la ma-pahuru melingu, dàngu 
la ngabana la hingi tehiku lihina la Ndòru. 
3I Hanganji Yambingu na-palewa-mbunja tau da tau Kanaàngu la patama 
lodu dàngu la pahunga loduna na Yorundangu, dàngu da tau Amori, Heti, 
Perihu dàngu da tau Yembuhu la ngabana na ma-palindingu, dàngu da tau 
Hewi la ma-pahuru melingu la wawa Palindi Herumungu la ngabana la 
Mihipa. 
4Ka mai-danyaka nuda da hanganji dàngu nggubulu-da da tanatara-da, ba 
kanjupu danguha hi hama tuna wara la hingi tehiku-ha. Da njara dàngu da 
kareta pabera-da dira dangu-mbuha. 
5Mbuu ndàbada nuda da hanganji da-pambulungu, hi handàka maida pamaü 
la ana luku Merumu ka njungunya na Ihirailu. 
6Napanii i MIRI lai Yuhua, “Àmbu mangàdatu-dunja nyuda. La rehi tungu 
nàhu haromu, mbàda pameti ndàba-ngguhaka nyuda lumuna na Ihirailu. 
Lupangu-ma upatalàpu-ha da njarada, dàngu lupangu-ma utunuha da kareta 
pabera-da,” wàna. 
7Ka kaluluku-danjaka da muhu i Yuhua dàngu da tanatara-na mbuu ndàbada, 
ba dawàngu pa-harabànda-nja la ana Luku Merumu. 
8Tàka i MIRI na-pawiti-nya na Ihirailu la patalu-ha nyuda. Da-kaluluku-nja 
paraï da tau Ihirailu hi dayaulu-ha lundu tuna marauna la Mihireputu-Maimu 
dàngu hu dia la Hindungu, dàngu hi lundu la Lolangu Mihipa-ya na marauna 
la pahunga lodu. Pangala tilangu-mananya na pa-kabungu hi lundu nda ana 
haàtu-ma muhu ma-kanjepi – dameti ndàbama. 



608 

 

 
Na Huratu Matua 

© 1995, Indonesian Bible Society. 
 

 
 

 

 

 

9I Yuhua na-pahàra-nya lai nyuda na pambàda paniina i MIRI la hupu liina: 
na-patalàpu-ha i Yuhua da njarada dàngu natunu-ha da kareta pabera-da. 
10-11Hàlaka nu beli-nanyaka i Yuhua hi nawàhi-ya na Hahuru ba jiaya na ma-
kapingatu halawàla làti la rehi nu la hongada mbuu ndàbada da pa-hanganji-
ka lai nu. Dahulu-ya na paraingu, tàka na hanganji dàngu nggubulu-na na 
tau lai nu da-pameti-ha; nda ana haàtu-ma pamàta-da paluri. 
12Mbuu ndàbada nuda da paraingu nawàhi-ha paraïna i Yuhua. Nayàpa-ha 
da hanganji-da hi pameti-ha nunjuya na hupu liina i Muha, na atana i MIRI. 
13Na nyuna da paraingu da patura la majangga nda haua pahulu-da da tau 
Ihirailu, hinggilu-na na Hahuru na pahulu wikina i Yuhua. 
14Mbuu ndàbada da mangia-nja nuda da paraingu pa-pameti-ha; nda ana 
haàtu-ma pa-màtangu paluri. Na nyuna mbuu ndàbada da malanja da ma-
pawilingu dàngu da bandada dapiti-ha tau Ihirailu hi datuha manguda. 
15Na papanii-na i MIRI la hupu liina lai Muha, na atana, jia-maya na papanii-
na i Muha lai Yuhua, tàka i Yuhua na pahàra ndàbanja nuda; nda ana hauma 
panda pahàra-na. 

Da ngaba tana pawàhi-na i Yuhua 

16Nawàhi ndàbaha da paraingu i Yuhua – la ngaba ma-palindingu la ngaba 
ma-pahuru melingu la wawa palindi, la mbara dia hamangui la mbara luru; 
dàngu nggubulu-na na ngabana la Nggohingu-mbu dàngu na ngabana na 
maràda katukuru la luruna la Nggohingu, dàngu na Lolangu Yorundangu. 
17-18Na lerangu-na nu na ngaba tana, piti welingu la Tandula Kamuluku 
mbara luru la lihina na Endumu, na marauna lundu hu diaya la Mbaàlu-
Nggàtu la Lolangu Limbanongu la luruna na Palindi Herumungu. Dira 
mandaiya i Yuhua ba na-pabera dànja da hanganji la ngabana lai nu, na 
nyuna la hupu njàpuna nayàpa-ha hi na-pameti ndàbaha nyuda paraïna i 
Yuhua. 
19Welingu la mbuu ndàbada da paraingu la nggubulu ngabana lai nu nda ana 
hauma paraingu matura lii pa-njanjingu pa-paariyangu dàngu na Ihirailu 

hinggilu-na na Nggimbiungu na paraingu banjaru Hewi. Mbuu ndàbada da 
paraingu hawiangu pa-pakàku-ha la pakabungu. 
20I MIRI na-pawiti-nja nyuda la pa-tongguru eti pa-pabera dànja da tau 
Ihirailu, ka pamànji-ha dàngu ka pameti ndàbaha dàngu nda pa-aïngu. 
Nunjuya na hupu liina i MIRI lai Muha. 
21La rehina numbu nalua pa-pamànji-ya na banjaru Enàku i Yuhua, nu na 
banjaru mahama milimungga-ya, da ma-ngiangu la ngaba ma-palindingu – 
nu la Hemburungu, Ndembiru, Anàpu dàngu la nggubulu ngaba ma-
palindingu la Yahunda dàngu Ihirailu. Na-pameti ndàbaha nyuda i Yuhua, 
dàngu na-patàlaru-ha da paraingu-da. 
22Nda ana haàtu-ma welingu nu la banjaru Enàku ma-kanjepi la ngabana na 
Ihirailu; na nyuna la Nggaha, Nggàta dàngu Àndutu, ningupa ma-kanjepi. 
23Nggubulu-na nuna na tana nawàhi-ya i Yuhua hama tuna na hupu liina i 
MIRI lai Muha, hàla hi nawua-ya nu na tana la banjaru Ihirailu ka damangu-
nya. Napabe - berinya nuna na tana, dàngu nimbihu-na na kabihu banjaru 
danga - ngalangu-ma hangia ndumada. Ka pànjangu-nanyaka pa-pabera na 
banjaru Ihirailu, hi dira mambiru-ya na tanada. 

Yuhua 12 

Da hanganji pa-pakàku-na i Muha 

1Na ngabana la Yorundangu la pahunga lodu, piti welingu la Lolangu Luku 
Àrunongu kandekalu la Lolangu Yorundangu lundu tuna marauna la Palindi 
Herumungu la mbara dia, mbàda wàhi-danyaka dàngu mbàda mandapu-
danyaka tau Ihirailu. Tau madua-ha da hanganji pa-pakàku-da. 
2Na haàtu Hihungu-ya na tamuna, hanganji Amori ma-mandapu la 
Hehimbungu-ya. Na ngaba kawaha-na nu na hanganji nahanggau-nya na beri 
mandua-na na Nggiliatu: nu piti welingu la Arowiru (la hingi Lolangu 
Àrunongu), dàngu na paraingu la padua-na nuna na lolangu lundu la Luku 
Yambuku-ya na marauna la padira ngaba tana Amungu; 



610 

 

 
Na Huratu Matua 

© 1995, Indonesian Bible Society. 
 

 
 

 

 

 

3dàngu nahanggau-mbunya na ngaba Lolangu Yorundangu la pahunga 
loduna, piti welingu la Tàma Nggalilia hanggangu hu luru lundu la Mbetu-
Yehimutu (la pahunga loduna na Tehiku Meti), pangalangu la ma-pahuru 
melingu la wawa Palindi Pinggàhu. 
4Na hanganji haàtui na pa-pakàku-da da tau Ihirailu jiaya i Hanganji Onggu 
la tana Mbahàngu, na ma-mandapu la Àhitaròtu dàngu la Endirei. Jiaya 
nyuna na haàtu na kamuti banjaru Repayimu. 
5Na ngaba kawaha-na nahanggau-nya na Palindi Herumungu, Hàlaka, 
nggubulu-na na Mbahàngu lundu la ngabana la Nggehuru dàngu Maaka-ya 
na marauna; dàngu nahanggau-mbunya na beri mandua-na na Nggiliatu, na 
marauna lundu la ngaba kawaha-na i Hanganji Hihungu-ya la paraingu 
Hehimbungu. 
6Nudaha da hanganji tau madua da pa-pakàku-da i Muha dàngu banjaru 
Ihirailu. Tàka na tanada nuda da hanganji nawua-ya la kabihu Rumbingu, 
Nggàtu dàngu na beri mandua-na na kabihu Manahi paraïna i Muha, na 
atana i MIRI, ka tana mangu-danya. 

Da hanganji pa-pakàku-na i Yuhua 

7Da hanganji pa-pakàku-da i Yuhua dàngu banjaru Ihirailu jiaha mbuu 
ndàbada da hanganji la patama loduna na Luku Yorundangu, piti welingu la 
Mbaàlu-Nggàtu la Lolangu Limbanongu pangalangu lundu la Palindi 
Kamuluku mbara luru lihina la Endumu. Na ngabana lai nu napabe - berinya 
i Yuhua la kabihu - kabihu banjaru Ihirailu ka tana mangu-danya. 
8Na ngabana yiana nahanggau-nya na ngaba ma-palindingu, na ngaba ma-
pa-karahangu la patama lodu, na Lolangu Yorundangu dàngu da karaha 
tandula-na, da ma-pa-karahangu la pahunga lodu, dàngu na ngaba maràda 
telangu la mbara luru. Da ngabada lai nu jiaha da pangia wungangu-da da 
banjaru Heti, Amori, Kanaàngu, Perihu, Hewi dàngu Yembuhu. 
9-24Da hanganji pa-pakàku mbuu ndàbada tailu kambulu haàtu-da; jiaha da 
hanganji-da da paraingu patiki pa-ndàkingu: Yeriku, Aï (lihina la Mbetilu), 
Yeruhali, Hemburungu, Yàramutu, Lakihu, Enggulungu, Nggehiru, 

Ndembiru, Nggendiru, Hòruma, Aràtu, Lipuna, Andulàmu, Makenda, 
Mbetilu, Tapua, Hepiru, Apiku, Laharungu, Mandungu, Hahuru, Himurungu-
Merungu, Àkahàpu, Taanàku, Manggindu, Kendihu, Yòkuniamu (la 
Kàramilu), Ndòru (la hingi tehiku), Nggoyimu (la Nggalilia) dàngu Tiràhu. 

Yuhua 13 

Da ngaba tana da pawàhi pa-malamiringu 

1Nàhu kaweda halawàla-mana-nyaka i Yuhua. Napanii i MIRI lai Yuhua, 
“Kaweda-munyaka, Yuhua! Na nyuna dadangu-mapa da ngaba tana da 
pawàhi bàdi: 
2nggubulu-na na ngabana na Pilitingu dàngu na Nggehuru, 
3dàngu nggubulu-na na ngabana na Awi hanggangu hu luru. (Na ngabana 
welingu la Luku Hikuru la padira Mehiru lundu la padira Ekurungu la mbara 
dia, nggubulu-da nu ngaba banjaru Kanaàngu-mahapa; tàka da hanganji 
Pilitingu da-ngiangu la Nggaha, Àndutu, Àhakelungu, Nggàta dàngu 
Ekurungu). 
4Dàngu lupangu pawàhi-mayapa nggubulu-na na ngabana na Kanaàngu 
dàngu na Miara (na mangu banjaru Hindungu), lundu la Apiku la padira 
ngaba tana Amori; 
5na pangalangu-na na ngaba tana banjaru Nggembàlu dàngu nggubulu-na na 
ngabana la Limbanongu hanggangu la pahunga lodu, piti welingu la Mbaàlu-
Nggàtu la luruna na Palindi Herumungu, pangalangu lundu la ànda ma-
hanggangu la Hamàtu. 
6Jia ndàba mbuya nggubulu-na na ngaba tanada da tau Hindungu, da ma-
ngiangu la ngabana na ma-palindingu la henaku-da da palindi la 
Limbanongu dàngu na paraingu Mihireputu-Maimu,” wàna. “Mbuu ndàbada 
nuda da banjaru kuwàngga-ha napa, la rehi bera-daha nyuda paraï banjaru 
Ihirailu,” wàna. Napanii pangalangu i MIRI lai Yuhua, “Lupangu upabe - 
berinya bàdi nuna na tana la banjaru Ihirailu ka tana mangu-danya, hama 
tuna na pambàda panii-nggunggau la hupu liinggu. 

7Ba tuna, pabe - beri-nyawa nàhu na tana la hiwa mbua kabihu hawiangu la 
banjaru Ihirailu papohu-nya na beri mandua-na na kabihu Manahi, ka tana 
mangu-danya nuna.” 

Ba paberi-nya na tana la pahunga loduna na Luku Yorundangu 

8Da kabihu banjaru Rumbingu dàngu Nggàtu dàngu na beri mandua-na na 
kabihu banjaru Manahi mbàda ngalangu-daka tana ndumada welingu lai 
Muha na atana i MIRI; nu na tana la pahunga loduna na Luku Yorundangu. 
9Na tana ngabada nyuda nahanggau-nya na Arowiru (la hingi Lolangu Luku 
Àrunongu), dàngu na paraingu la padua-na nuna na lolangu, jia ndàba-
mbuya nggubulu-na na ngabana la ma-ndidaru dita welingu la Mandemba 
hanggangu la Ndimbungu 
10na pangalangu-na na-paràpangu lundu la padira tana ngaba Amungu, 
papohu-nja mbuu ndàbada da paraingu da pa-kawaha wungana i Hihungu 
na hanganji Amori, na ma-mandapu la Hehimbungu. 
11Na ngabana la Nggiliatu, na ngaba la winggiru-na na Nggehuru dàngu 
Maaka, dàngu nggubulu-na na Palindi Herumungu, dàngu nggubulu-na na 
ngabana la Mbahàngu lundu la Hàlaka. 
12Na ngaba tanada nyuda na-hanggau-mbunya na ngaba tana pa-kawaha-na 
i Hanganji Onggu, na tau Repayimu panjàpu wàda ma-katangu pareta la 
Àhitaròtu dàngu la Endirei. Mbàda pakàku-nahaka i Muha da banjaru nuda 
dàngu nawàngga-ha paluhu welingu la ngaba tanada. 
13Na nyuna da ma-ngiangu la Nggehuru dàngu Maaka nda dawàngga paluhu-
aha paraï tau Ihirailu; ndàdiku-mada-nyapa la Ihirailu. 
14Na kabihu Lewi nda da-ngalangu-a tana ndumada welingu lai Muha. 
Mbàda panii-naka i MIRI lai Muha, na nduma kabihu Lewi ba jiaha da ma-
welingu la kameti maraku patunu la ngia pa-maraku ndumana i MIRI Ala 
Ihirailu. 

Na ngaba tana pa-panduma-nya na kabihu Rumbingu 

15Hawiangu welingu la tana panjanji-na i MIRI la banjaru Ihirailu mbàda 
wua-nanjaka da kalibaru la kabihu Rumbingu paraïna i Muha, ka tana 
manguda nyudaha. 
16Na ngaba tanada nyuda na-hanggau-nya la Arowiru (la hupu Lolangu 
Àrunongu) dàngu na paraingu la padua-na nuna na lolangu lundu la 
nggubulu-na na ma-ndidaru dita la winggiru-na na Mandemba; 
17na Hehimbungu-mbu dàngu mbuu ndàbada da paraingu la ma-ndidaru dita 
nuna: nu na Ndimbungu, Mbamutu-Mbaàlu, Mbetu-Mbaàlu-Miungu, 
18Yahàhu, Kendimutu, Mapàatu 
19Kiriyataïmu, Hipuma, Heritu-Hahahàru nu la pinu tunduna la lolangu. 
20Mbetu-Piuru, da karaha-na na Palindi Pinggàhu, dàngu na Mbetu-
Yehimutu. 
21Na pangalangu-na jia ndàba-mbuha mbuu ndàbada da paraingu la ma-
ndidaru dita, dàngu nggubulu-na na ngaba kawaha-na i Hihungu, na 
hanganji banjaru Amori, na ma-mandapu la Hehimbungu, yia la mangilu-na. 
Mbàda pakàku-nahaka paraïna i Muha, nyuna dàngu da ma-pareta la 
Mindiangu-mbu, nu: i Ewi, i Rekimu, i Njuru, i Huru dàngu i Remba. Mbuu 
ndàbada nuda da ma-pareta mbàda pareta-danyaka nuna na tana la wawana 
i Hanganji Hihungu. 
22La hongada da tau pa-pameti-da da tau Ihirailu, nimbunya i Mbiliamu 
anana i Mbeuru, na mini manyura. 
23Na Luku Yorundangu jiaya na padira patama loduna na ngaba tana kabihu 
Rumbingu. Nudaha da paraingu dàngu da ndeha da pawua-nja da kalibaru 
la kabihu Rumbingu, ka tana manguda nyudaha. 

Na ngaba tana pa-panduma-nya na kabihu Nggàtu 

24Hawiangu welingu la tana panjanji-na i MIRI la banjaru Ihirailu, mbàda 
wua-nanjaka da kalibaru la kabihu Nggàtu paraïna i Muha, ka damangu-nya. 

25Na ngaba tanada nyuda na-hanggau-nya na Yaehiru dàngu mbuu ndàbada 
da paraingu la Nggiliatu dàngu na beri mandua-na na ngaba tanana na 
banjaru Amungu lundu la Arowiru-ya na marauna la pahunga loduna na 
Ramba; 
26na ngabana la Hehimbungu lundu la Ramàtu-Mipàhu dàngu Mbetonimu, 
dàngu na ngabana la Mahanaïmu lundu la padira Londimbàru, mbuu 
ndàbada nuda jia ndàba-maha la ngaba tana nduma kabihu Nggàtu. 
27La Lolangu Yorundangu, na ngaba tana kabihu Nggàtu na-hanggau-nya na 
Mbetu-Haràmu, Mbetu-Nimura, Hukutu dàngu na Hapungu nu na ngaba tana 
tuda marihi pa-kawaha-na i Hanganji Hihungu la Hehimbungu. Na padira 
patama loduna na ngaba tana Nggàtu jiaya na Luku Yorundangu lundu la 
tana Nggalilia-ya marauna hu dia. 
28Nudaha da paraingu dàngu da ndeha da pawua-nja da kalibaru la kabihu 
Nggàtu ka tana manguda nyudaha. 

Na ngaba tana la pahunga loduna na Luku Yorundangu pa-panduma-nya na 
kabihu Manahi 

29Hawiangu welingu la tana panjanji-na i MIRI la banjaru Ihirailu mbàda 
wua-nanjaka da kalibaru la beri mandua-na na kabihu Manahi paraïna i 
Muha, ka damangu-nya. 
30Da padira tana ngabada nyuda na toma la Mahanaïmu, papohu-nya 
nggubulu-na na Mbahàngu – nu na nggubulu ngaba kawaha-na i Onggu na 
hanganji Mbahàngu, dàngumbu da nomu kambulu kotaku-na i Yairu la 
Mbahàngu. 
31Na pangalangu-na papohu-nya na beri mandua-na na ngabana la Nggiliatu, 
pa-karia-nya na Àhitaròtu dàngu na Endirei, nu da madàmbu-da da parai 
puhu pareta ngaba kawaha-na i Hanganji Onggu la Mbahàngu. Mbuu 
ndàbana na ngabana lai nu pawua-njaha da beri mandua-da da kalibaru ana 
umbuku-na i Makiru, na anana i Manahi. 
32Tuna nu na pawàna i Muha ba na-paberi-nya na tana la pahunga loduna 
na Yeriku, la hapapa Luku Yorundangu, nu ba ninya la ma-ndidaru Muapu. 

33Na nyuna na kabihu Lewi nda ana hakudu-ma tana pangala-da welingu lai 
Muha. Mbàda panii-nanjaka nyuda i Muha, na nduma pawua-nja nyuda jiaha 
da ma-welingu la maraku da pawotu lai MIRI na Ala Ihirailu. 

Yuhua 14 

Ba paberi-nya na ngaba tana la patama loduna na Luku Yorundangu 

1Yiana na patiki pandàkingu jiaya na kaloka-na ba pabe - berinya la banjaru 
Ihirailu na tana Kanaàngu la patama loduna na Luku Yorundangu. Da 
mapabe - berinya nuna na tana la banjaru Ihirailu jiaha i Ratu Eliahàru, i 
Yuhua anana i Nungu, dàngu da ngora kalibaru la kabihu - kabihu banjaru 
Ihirailu. 
2Hama tuna na pambàda paniina i MIRI la hupu liina lai Muha, da ngabana 
na Luku Yorundangu la patama loduna, pa-pandumangu-ha da hiwa paradua 
mbua kabihu banjaru Ihirailu, ba pabe - berinya na ngabana lai nu lupangu 
wàngu patunya undima bàdi. 
3-4Hawiangu da madàmbu paradua mbua kabihu-da mbàda wua-nanjaka 
tana la pahunga loduna na Luku Yorundangu i Muha. (Tulihu-yaka bàdi lai 
yia ba na-pabiwangu la dàmbu kabihu da ana umbuku-na i Yuhupu: na 
kabihu Manahi dàngu na kabihu Epuraïmu.) Jàka jia-yaka na kabihu Lewi, 
nda ningua tana pawua-nanja nyuda i Muha. Mbulungu pa-wuangu 
paraingu-aha nyuda ka da-ngiangu ningu, dàngu padangu-da nduma banda 
hapi dàngu mbimbida. 
5Tuna nuduka ba napabe - berinya nuna na tana na banjaru Ihirailu nunjuya 
na pambàda paniina i MIRI la hupu liina lai Muha. 

Na Hemburungu pa-wuangu lai Kalipu-ya 

6La hau lodu, damai tomaya i Yuhua la Ngginggalu paraï da tau welingu la 
kabihu Yahunda. Na haàtu la hongada nyuda jiaya i Kalipu anana i Yapuni 
welingu la kalibaru Kenàhu. Napanii i Kalipu, “Oi Yuhua! Hiu pi-madunya 
nyumu na papanii-na la Kandihu-Mbarania i MIRI lai Muha, na papalewa-na 
i Ala, na rukumu nyumu dàngu nyungga. 

7Na ndaungu luringgu patu kambulu-naka, ba na-palewa-ka welingu la 
Kandihu-Mbarania i Muha, na atana i MIRI, ba ma-kapilitu-ka la pa-
kanuturu-ya yiana na tana. Dàngu ba mbàda beli ngàndi-ngguhaka lai nyuna 
da lii pa-patàkangu ma-patutungu. 
8Na nyuna ba tuna, da tau malua karia-ngga nyungga, da pa-mangàdatu-ya 
na banjaru Ihirailu. Tàka nyungga duku pa-daingu tuturu-manggunya i MIRI 
na Alanggu. 
9Rukuna nuna-duka hi nanjanji-ya paraïna i Muha na tana na panjada-nggu 
ba jiangu-ma napa pawua-njaha da ananggu dàngu nyungga, ka mamangu-
nya lundu nu - nu. 
10Tàka nàhu mbàda patu kambulu lima mbua ndaunaka mandaina, piti 
welingu ba napanii-ya nuna i MIRI lai Muha. Nuna nu jiaya ba na-lindingu 
la maràda wara na banjaru Ihirailu. Dàngu hama tuna na pambàda njanjina 
i MIRI, mbàda mangga-mana nggaka duku i MIRI, hi pa-daingu luri 
bianggupa lundu nàhu. Itaya ni na ihinggu. Walu kambulu lima-naka nàhu 
na ndaungu luringgu, 
11na nyuna ku-àtalu-mapa duku hama tuna ba jiaya na palewa-nangga i 
Muha. Natoma-mapa duku na àtalu-nggu la pa-pabera, dàngu jàka nggàra-
yakai na pawunda. 
12Jia ba tuna, wua-ngganyawa nàhu na ngabana na ma-palindingu na 
panjanji-nangga duku i MIRI ba mabeli dàngu da karia-nggu ba jiaya na 
patàkangu-ma lii. La rehi nu rongu wiki-mamunya ba ningu banjaru mahama 
milimungga-ha lai nu, na banjaru Enàku ba wàda. La paraingu mabo - bokulu 
dàngu maningu kangelingu-maha da-ngiangu ningu. Ba tuna, talànga 
wanguna nadidi karaha-maka duku napa i MIRI hi lupa peku wàngga paluhu-
ngguha nyuda napa, hama tuna na papanii-na i MIRI,” wàna. 
13Ka peka-nanyaka mahàmu i Kalipu anana i Yapuni paraïna i Yuhua, hi 
nawua-nyaya na paraingu Hemburungu ka tana mangu-nanya. 

14Lundu nàhu mangu-mada-nyapa, ba kangeha-da nyuda maya duda nuna 
na paraingu da ana umbuku-na i Kalipu anana i Yapuni, na tau Kenàhu, nadu 
ba na-karadaku mànu i Kalipu lai MIRI, na Ala Ihirailu. 
15La mangilu-na, paraingu Àramba wàda-nyapa duna na Hemburungu (i 
Àramba jiaya na marihi halawàla pa-bokulu tauna la banjaru Enàku). Ka 
mambiru hàmu-nanyaka nuna na tana ba nda na nggumangu-apa pa-pabera. 

Yuhua 15 

Da ngaba tana pa-panduma-nya na Yahunda 

1Da kalibaru la kabihu Yahunda da-ngalangu tana ndumada da matuna nu 
da padira-na: La mbara luru na-tayilingu nuna na ngabana lai nu lundu la 
hupu dehi mbara luruna na ngabana na maràda telangu Njingu la padira 
Endumu; 
2piti welingu la hupu luruna na Tehiku Meti, 
3na-namatu pangalangu hu luru la karaha palindi la Àkurambimu lundu la 
Njingu. Na pangalangu-na na namatu ningu la luru Kandihu-Mbarania, hi 
nalii ningu la Hehirungu, na kandekalu la Andaru, hi namangu pa-wikitu 
hanggangu la Kàraka. 
4Piti welingu lai nu nahili pangalangu la Àhumungu hi namangu pa-pipitu-
ya na ana luku la padira Mehiru, tunaka nu hi lundu la Tehiku Padua-ya na 
hupu njàpuna. Nuya na lola padira mbara luruna na ngaba tana ndumana na 
kabihu Yahunda. Tàka nuna na lola padira, jia-mbuya na lola padira mbara 
luruna na tana Ihirailu nggubulu-na. 
5Na padira pahunga loduna jiaya na Tehiku Meti, na-pangalangu hu dia 
lundu la mananga Luku Yorundangu. Na padira mbara diana napiti welingu 
la mananga-na na Luku Yorundangu, 
6nakandekalu la Mbetu-Honggula, hi na-pangalangu la padira Lolangu 
Yorundangu. Welingu lai nu na padira mbara dia nahili kandekalu 
pangalangu hu dia lundu la Watu Mbohàngu (Mbohàngu anana i Rumbingu-
ya), 

7tunaka nu na-pangalangu la Lolangu Handuka lundu la Ndembiru, hi nahili 
wikitungu hu dia hanggangu la Ngginggalu la hau pangia la papada da 
karaha palindi la Andumimu la luruna nuna na lolangu. Welingu lai nu nahili 
pangalangu la mata wai Eni-Hemihu, mangupa la Eni-Ronggilu-ya, 
8tunaka nu hi na na-kandekalu li ningu la Lolangu Hinumu hanggangu la 
luru tandula, na pangia-na na Yeruhali na paraida da tau Yembuhu. Na lola 
padira welingu lai nu na-hanggangu la pinuna nuna na tandula la patama 
loduna na Lolangu Hinumu, la hupu diana na Lolangu Repayimu, 
9tunaka nu na-pangalangu la mata wai Mei-Nipitua, lundu la parai - paraingu 
la lihina na Palindi Epurungu. Na lola padira-na na ngabana nu na tana na-
wikitu welingu lai nu hanggangu la Mbaala (nu na Kiriyàtu-Yiaarimu), 
10hi na-winggiru-nya na patama loduna na Mbaala hanggangu la ma-
palindingu la Endumu, hi na-pangalangu la diana na Palindi Yearimu (nu na 
Palindi Kahalungu), hi nahili kamburungu la Mbetu-Hemihu, tunaka nu hi 
na-pangalangu la Timuna. 
11Welingu la Timuna na-pangalangu na lola padira hanggangu la diana na 
Palindi Ekurungu, hi na-wikitu hanggangu la Hikurongu, hanàhu-na la 
Palindi Mbaala, na-pangalangu la Yàpuneyilu, hi la Tehiku Padua-ya na hupu 
njàpuna, 
12nuya na lola padira la patama loduna na ngabana na tana Yahunda. La 
ngabana lai nuduka da-ngiangu ningu da tau la kalibaru - kalibaru kabihu 
Yahunda. 

Ba nawàhi-ya na Hemburungu dàngu na Ndembiru i Kalipu 
(Hak. 1:11-15) 

13Pa-namatu-nya na hupu liina i MIRI lai Yuhua, hawiangu welingu la ngaba 
tana Yahunda pa-wuangu lai Kalipu-ya anana i Yapuni welingu la kabihu 
Yahunda. Jiaya na Hemburungu na pawua-nya nyuna, nu na paraingu 
manguna i Àramba, amana i Enàku. 

14Da ana umbuku-na i Enàku jiaha da tau Hehai, Ahimàngu dàngu Tàlumai. 
Mbàda wàngga paluhu ndàba-nahaka nyuda paraïna i Kalipu welingu la 
Hemburungu. 
15Welingu lai nu nalua pahada-nja da tau ma-ngiangu la Ndembiru. (La 
mangilu-na, Kiriyatu-Hepiru, wàda-nyapa duna nuna na paraingu.) 
16Napanii i Kalipu, “Na mini na ma-ngalangu pawàhi-ya na Kiriyatu-Hepiru, 
napa kuwua-nyaya i Àkaha, na ananggu, ka papaha-nanya,” wàna. 
17Tàka i Otunialu ana anguna paluhu i Kalipu na ma-tamungu Kenàhu 
nawàhi-ya nuna na paraingu; tàka i Kalipu hi nawua-ya i Àkaha anana ka 
natuya papaha-na i Otunialu. 
18La lodu pauma-da i Otunialu na-ruwatu-ya i Àkaha ka nakarai ha kadipu 
tana la amana. Ka puru-nanyaka i Àkaha welingu la kalandai-na hi na-paàra-
nya paraïna amana, jàka nggara pambuha-na. 
19Nahema i Àkaha, “Na tana na pawua-mungga ama la ngaba mamàdu-ya na 
pangia-na. Jia ba tuna karai-nggunya ana nda pira mata wai,” wàna. Ka wua-
nanyaka paraïna i Kalipu mata wai mangia dia dàngu wai mangia luru. 

Da paraingu Yahunda 

20Da patiki pandàkingu yiada jiaha da tana pawua-nja da kalibaru kabihu 
Yahunda, ka damangu-nja. 
21-32Da paraingu da mamarau halawàla da manguna na Yahunda, la mbara 
luru, nu la padira Endumu, dua kambulu hiwa mbua paraingu-da mbuu 
ndàbada, papohu-nja da ndeha la winggiru-da. Nuda da paraingu jiaha: na 
Kàpuheyilu, Endiru, Yangguru, Kina, Ndimuna, Andanda, Kendihu, Hahuru, 
Yitunangu, Hipu, Telimu, Mbialutu, Hahuru-Handata, Kariutu-Hehurungu 
(nu na Hahuru), Amàmu, Hema, Molanda, Hahàru-Ngganda, Hehimungu, 
Mbetu-Pelitu, Hahàru-Hualu, Mbiruhemba, Mbaala, Iyimu, Ehimu, Elitolàtu, 
Kehilu, Hòruma, Hikulàku, Màtumana, Hànahana, Lembaütu, Hilihimu, 
Aïngu dàngu na Rimungu. 

33-36Da paraingu, papohu-nja da ndeha la winggiru-da, la wawada da tandula 
hakambulu patu mbua paraingu-da mbuu ndàbada nu: na Ehitaülu, Hora, 
Àhana, Hanua, Eni-Ngganimu, Tapua, Enàmu, Yàramutu, Andulàmu, Hoku, 
Aheka, Haaraïmu, Anditaïmu, Nggandera dàngu na Ngganderutaïmu. 
37-41Jia ndàba mbuha da hakambulu nomu mbua paraingu da patiki 
pandàkingu yiada papohu-nja da ndeha la winggiru-da: na Henàngu, 
Handaha, Mikindàlu-Nggàtu, Ndiliangu, Mihipa, Yòkuteyilu, Lakihu, 
Mbòhukàtu, Enggulungu, Kambungu, Lamàhu, Ketilihu, Ngganderutu, 
Mbetu-Ndanggungu, Naama dàngu na Makenda. 
42-44Jia-mbuha da hiwa mbua paraingu da patiki pandàkingu papohu-nja da 
ndeha la winggiru-da: na Lipuna, Etiru, Ahàngu, Yiputa, Àhana, Nehipu, 
Kahila, Àkahipu dàngu na Mareha. 
45Hinggilu-da nuda, jia ndàba-mbuha dàngu na Ekurungu papohu-nja da 
paraingu kudu dàngu da ndehana, 
46papohu-nja mbuu ndàbada da paraingu dàngu da ndeha la lihina na 
Àndutu, welingu la Ekurungu lundu la Tehiku Padua. 
47Tuumbuna na Àndutu dàngu na Nggaha papohu-nja da parai kudu dàngu 
da ndehana da ma-taneparu lundu la lihi ana luku la padira Mehiru dàngu 
na hingi Tehiku Padua. 
48-51La ngaba ma-palindingu, hakambulu hauda da paraingu papohu-nja da 
kotaku la winggiru-da: na Hamiru, Yatiru, Hoku, Ndana, Kiriyàtu-Hana (nu 
na Ndembiru), Anàpu, Etimua, Animu, Nggohingu, Holungu dàngu na 
Nggilu. 
52-54Jia-mbuha da hiwa mbua paraingu patiki pandàkingu yiada, papohu-nja 
da ndeha la winggiru-da: na Arapu, Nduma Ehàngu, Yanumu, Mbetu-
Tapuha, Apeka, Humuta, Kiriyàtu-Àramba (nu na Hemburungu) dàngu na 
Hiuru. 



621 

 

 
Na Huratu Matua 

© 1995, Indonesian Bible Society. 
 

 
 

 

 

 

55-57Hamangui da hakambulu paraingu da patiki pandàkingu yiada papohu-
nja da ndeha la winggiru-da: na Maüngu, Kàramilu, Hipu, Yuta, Yihireyilu, 
Yòkundiamu, Hanua, Kaïngu, Nggimbia dàngu na Timuna. 
58-59Dàngu da nomu mbua paraingu da patiki pandàkingu yiada-mbu, 
papohu-nja da ndeha la winggiru-da: na Hàlahulu, Mbetu-Huru, Nggenduru, 
Maaràtu, Mbetu-Anutu dàngu na Elitekungu. 
60Dàngu da dàmbu paraingu patiki pandàkingu yiada-mbu papohu-nja da 
ndeha la winggiru-da: na paraingu Kiriyàtu-Mbaàlu (nu na Kiriyàtu-
Yiaarimu) dàngu na paraingu Ramba. 
61-62La ngabana na maràda telangu, jiaha yiada da nomu mbua paraingu 
patiki pandàkingu papohu-nja da ndeha la winggiru-da: na Mbetu-Aramba, 
Mindingu, Hekaka, Nipuhàngu, Parai Mehi dàngu na Eni-Nggendi. 
63Na paraingu Yeruhali mangu Yahunda-mbuya, na nyuna nda da-ngalangu-
a da tau Yahunda pawàngga paluhu-ha da tau Yembuhu da ma-ngiangu lai 
nu. Lundu nàhu da tau Yembuhu angu ngiangu-madapa la paraingu nuna 
dàngu da tau Yahunda. 

Yuhua 16 

Na ngaba tana pa-panduma-nya na Epuraïmu dàngu na Manahi patama lodu 

1Da lola padira-na na tana pa-panduma-nja da ana umbuku-na i Yuhupu, 
napiti welingu la Luku Yorundangu lihina la Yeriku, la pahunga loduda da 
mata wai Yeriku lundu la maràda wara. Welingu la Yeriku, na-kandekalu nu 
na lolana lundu la Mbetilu la ngaba ma-palindingu. 
2Welingu la Mbetilu, na-hanggangu la Luhu nu na lolana, hanàhu-na la 
Ataròtu, nu na ngia pa-ngiangu-da da tau Àraki. 
3Welingu lai nu na-hanggangu la patama lodu na lolana hi hanàhu-na la 
ngaba tanana na banjaru Yàpulitu, lundu la Mbetu-Horungu-Mbara Luru, na-
pangalangu la Nggehiru, hi la Tehiku Padua-ya na hupu njàpuna. 

4Nunaya na ngaba tana pawua-nya na kabihu banjaru Manahi dàngu na 
Epuraïmu da ana umbuku-na i Yuhupu ka tana mangu-danya. 

Epuraïmu 

5Yiada da patiki pa-ndàkingu jiaha da lolana na tana pawua-nja da kalibaru 
la kabihu banjaru Epuraïmu. Na lola padira tanada nyuda la pahunga lodu, 
napiti welingu la Ataròtu-Andaru lundu la Mbetu-Horungu-Mbara Dia, 
6hi na-pangalangu hanggangu la Tehiku Padua. Na Mikimetàtu la dia-nanya. 
La pahunga loduna, nu na lola padira na-wikitu hanggangu la Taanàtu-Hilu, 
hi namangu pa-làpahu-nya la pahunga loduna ba hanàhu-na la Yanua. 
7Welingu lai nu na-kamburungu nu na lolana hanggangu la Ataròtu dàngu 
Naharàtu, hi na-pangalangu pa-pipitu la Yeriku hi la Luku Yorundangu-ya 
na hupu njàpuna. 
8La patama lodu, nu na lola padira Epuraïmu napiti welingu la Tapua lundu 
la ana Luku Kana, hi la Tehiku Padua-ya na hupu njàpuna. Nunaya na tana 
na-pawua-nja da kalibaru la kabihu Epuraïmu, ka damangu-nya, 
9jia ndàba-mbuha ba nda pirada da parai kudu dàngu da ndeha da maninja 
la ngaba tana Manahi. 
10Na nyuna nda na-wàngga paluhu-aha da tau Kanaàngu welingu la Nggehiru 
paraïna Epuraïmu. Tuna nuduka lundu nàhu da tau Kanaàngu angu ngiangu-
madapa la Nggehiru dàngu da tau Epuraïmu, na nyuna pa-ruwatu-ha nyuda 
la paràma nduma tau Epuraïmu ba hama tuna ataha. 

Yuhua 17 

Na kabihu Manahi patama loduna na Luku Yorundangu 

1Hawiangu na ngaba tana la patama loduna na Luku Yorundangu, pawua-
njaha da kalibaru hawiangu la ana umbuku-na i Manahi, na kawunga anana 
i Yuhupu. I Makiru anana i Nggiliatu, jiaya na kawunga anana i Manahi. Ba 
haàtu mini kaborangu-ya, tuna nuduka hi wua ninyaha nyuna da ngabana la 
Nggiliatu dàngu la Mbahàngu nu la pahunga loduna na Yorundangu. 

2Na ngaba patama loduna na Luku Yorundangu pawua-njaha da kalibaru 
hawiangu la ana umbuku-na i Manahi, nu da kalibaru: Ambiyehiru, Heliku, 
Àharialu, Hekimu, Hepiru, dàngu Haminda; mbuu ndàbada nuda ana 
umbuku-da da miniha welingu lai Manahi anana i Yuhupu. Jiaha nyudaka 
da ngora kalibaru. 
3I Helapehàtu anana i Hepiru umbuku-na i Nggiliatu-ya (i Nggiliatu anana i 
Makiru umbuku-na i Manahi), nda ningua anana mini, mbulungu anana 
kawini-ma-a, nu: i Màhala, i Nua, i Hòkula, i Miluka, i Tiràhu. 
4Nyuda yiada dalua lai Ratu Eliahàru dàngu i Yuhua anana i Nungu dàngu 
da liku uru ba hapajia-ha hi dapanii, “Mbàda panii-naka i MIRI lai Muha ba 
lupangu-mbu ma-ngalangu ndàba tana nyuma hama tuna da ana minima,” 
wàda. Rukuna nuna-duka, hi wua ndàba mbunja tana anguda da ana minida, 
nu da anana kawini i Helapehàtu, nunjuya na hupu liina i MIRI. 
5-6Ba tuna nda mbulungu da ana umbuku mini biana i Manahi da ma-
ngalangu tana ndumada, tàka da ana umbuku kawini-mbuna. Nuna duyaka 
na ma-pawitingu jàka nggikina hi kiri wuanya hakambulu ngia i Manahi, 
hinggilu-da na tana Nggiliatu dàngu na Mbahàngu la pahunga loduna na 
Luku Yorundangu. Na tana Nggiliatu pa-wuangu-ya la ana umbuku-na i 
Manahi hawiangu. 
7Na lola padira-na na ngaba tana Manahi napiti welingu la Ahiaru hanàhu-
na la Mikimetàtu la pahunga loduna-na na Hikimu. Welingu lai nu na-
kamburungu hu luru na lolana, lundu la ngaba tana banjaru Eni-Tapua-ya. 
8Na ngabana la Tapua mangu kabihu Manahi-ya, tàka na paraingu Tapua, la 
padira, mangu ana umbuku-na i Epuraïmu-ya duna. 
9Na pangalangu-na nu na lola padira ngaba tana Manahi na kamburungu 
lundu la ana Luku Kana. Da paraingu la luruna nu na ana luku mangu 
Epuraïmu-ha, jiapa-kai ka la ngaba tana Manahi-ha. Na lola padira ngaba 
tana Manahi na-pangalangu pa-namatu-ya na ànda la diana nu na ana luku, 
hi la Tehiku Padua-ya na-kanjupungu ningu. 

10Tuna nuduka hi mbara luruya na Epuraïmu, dàngu hi mbara diaya na 
Manahi, tàka na Tehiku Padua jiaya na padira-da la patama lodu. La patama 
lodu pa-haritungu hu dia na ngaba tana Manahi, na-padirangu dàngu na 
ngaba tana Ahiaru tàka la pahunga lodu pa-haritungu hu dia, na-padirangu 
dàngu na ngaba tana Ihakàru. 
11Nu la ngaba tana Ihakàru dàngu Ahiaru ninja da tana mangu Manahi, nu: 
na Mbetu-Hiangu, dàngu Yimbiliamu papohu-nja da ndeha la winggiru-na. 
Hamangui: na Ndòru (na paraingu la hingi tehiku), na Eni-Ndòru, Taanàku, 
Manggindu dàngu da ndeha la winggiru-na. 
12Na nyuna nda na-ngalangu-a na kalibaru Manahi pawàngga paluhu-ha da 
mangia-nja nuda da paraingu; tuna nuduka hi pa-daingu ngiangu-da da tau 
Kanaàngu lai nu. 
13Hamangui la lodu malamiri jiapa ka mbàda bonjangu-nakai na kapingatu-
da da tau Ihirailu, nda dawàngga ndàba-aha paluhu da tau Kanaàngu; na 
nyuna da-ruwatu-ha nuda da tau paràma la ndumada nyuda. 

Na kabihu Epuraïmu dàngu na Manahi patama lodu dakarai bonjangu tana 

14Dapanii da ana umbuku-na Yuhupu lai Yuhua, “Ka nggikina hi hangia ana 
na tana pawua-nggama nyuma, tàka làti dira dangu kama nyuma, rukuna ba 
na-pakanyuru-kama i MIRI?” wàda. 
15Nahema i Yuhua, “Ba lalu dangumi nyimi, hi lupa lalu nggipuna na 
ngabana na ma-palindingu la Epuraïmu ndumami nyimi, iluawa la ngaba 
tanada da tau Perihu dàngu Repayimu. Parahu-wa pangia mabidi la o - 
omangu-da nyuda,” wàna. 
16Dahema da ana umbuku-na i Yuhupu, “Na ngabana nu la ma-palindingu, 
nda natoma-a na lerangu-na ndumama nyuma, tàka na banjaru Kanaàngu da 
mangia-nja da ma-ndidaru la ndàdiku mbara waa, ningu kareta - kareta 
pabera-da ma-welingu la bàhi, – nyuda nu da ma-ngiangu la Mbetu-Hiangu 
dàngu da ndeha la winggiru-na, hamangui da ma-ngiangu la Yihireyilu,” 
wàda. 

17Ka panii-nanjaka da kabihu Epuraïmu dàngu Manahi patama lodu i Yuhua, 
“Deningu-na, ba dira dangu-makai nyimi, dàngu ikapingatu-mbu, dàngu 
ràka-mana ka narihi welingu la hangia bàdi na ndumami nyimi. 
18Pitiwa la ngabana na ma-palindingu, ka jiapa-kai ba omangu-iyapa, peku 
parahu-maminya ka mangumi nyimiya mbutana. Tàka jàka jia-haka da tau 
Kanaàngu, peku wàngga-mamiha, jiapa ka darihi kapingatu-kai dàngu ba 
ningu kareta pabera-da ma-welingu la bàhi,” wàna. 

Yuhua 18 

Ba paberi-nya na rihina na tana panjanji-na i MIRI 

1Ba na-panyàku-yaka paraïna banjaru Ihirailu na tana panjanji-nanja i MIRI, 
pauhi-nanyaka la Hilu nggubulu-na na banjaru Ihirailu, hi da-pahada-nya na 
Uma Tera Ngia Paninya i MIRI. 
2Pihu-dapa da kabihu banjaru Ihirailu da mandedi ngalangu tana ndumada. 
3Ba tuna, napanii-nya na banjaru Ihirailu i Yuhua, “Lundu pirangu-mapa 
bàdi bai patiangu, tàka hi imangu palua pa-mandapu-nya na tana pawua-
nanggai i MIRI, na Alada da boku la mangilu-mi? 
4Pindiwa tau matailu welingu la nimbihu kabihu. Napa ku-palewa-ha nyuda 
panjada-nya nggubulu-na yiana na tana, ka da-hukutu-ha da padira-da da 
ngaba tana pambuha-da la pamangu-nja. Hàlaka nu, ka damangu pabeli lai 
nyungga. 
5Napa pabiwa kapihu ngiangu-ya nuna na tana. Napa na Yahunda na-
padaingu la ngaba-mana duna la mbara luru, tàka i Yuhupu la ngaba-mana 
duna la mbara dia. 
6Nggambaru-maha da lola padira-da nuda da tana da mapihu ngiada kai 
mangu pawua-nggaha nyungga. Napa nyungga kuwàngu patunya undi ka pi 
wànya na pa-panduma-nanggai nyimi paraïna i Ala. 
7Didiya na kabihu banjaru Lewia napa na manda ngalangu tana ndumada 
angumi nyimi, nadu na ndumada nyuda jiaya la panjandi ratu duda la 
palumu-nya i MIRI. Tàka jàka jiaha da kabihu banjaru Nggàtu, Rumbingu 

dàngu Manahi pahunga lodu, mbàda ngalangu-madaka duda ndumada la 
pahunga loduna na Yorundangu. Mbàda wua-nanjaka nuna na tana paraïna 
i Muha, na atana i MIRI,” wàna. 
8Ka wua-nanjaka nyuda lii kaloka i Yuhua hama tuna yiana na patiki pa-
ndàkingu, “Luawa kai njadanya nggubulu-na yiana na tana dàngu 
nggàmbaru-ya da padira-na; hàlaka nu kai mangu pamai beli lai nyungga. 
Napa nyungga kutungu undi yiahu la Hilu keha ka pi wànya jàka nggàraya 
na pa-panduma-nanggai nyimi paraïna i MIRI,” wàna. Ba dangala-nyaka 
nuna na lii kaloka welingu lai Yuhua, lua-danyaka panjada-nya nuna na tana. 
9Danjada-nya nggubulu-na nuna na tana, hi da-tulihu-ha da padira-da nuda 
da tana da mapihu ngiada dàngu da-tulihu-mbuha da paraingu da maninja 
lai nu. Tunaka nu beli-danyaka lai Yuhua la Hilu. 
10Ka tungu-nanyaka undi i Yuhua keha ka pi wànya jàka nggàraya na pa-
panduma-nanja nyuda i MIRI. Hàlaka nu maràngga wua-nanjaka tana 
ndumada da nimbihu kabihu, da mandedi ngalangu tana paraïna i Yuhua. 

Na ngaba tana pa-panduma-nya na kabihu Mbanyamingu 

11Na kawunga pa-beringu jiaya na tana ndumada da biliku kabihu 
Mbanyamingu. Na ndumada nyuda jiaya na maninya la henaku tana kabihu 
Yahunda dàngu tana kabihu ana umbuku-na i Yuhupu. 
12Na padira mbara diana na tanada nyuda, napiti welingu la Luku 
Yorundangu, hi namangu pa-kandekalu la ma-pakarahangu la diana na 
Yeriku, tunaka nu hi na-hanggangu la patama lodu ba nawàngu palii ningu 
la ngaba ma-palindingu hi lundu la maràda telangu Mbetu-Awingu-ya na 
marauna. 
13Nahili pangalangu nu na lola padira hanggangu la ma-pakarahangu la 
luruna na Luhu (Mbetilu ba wàdanya), hi namangu pa-kamburungu la 
Ataròtu-Andaru, la palindi mbara luruna na Mbetu-Horungu Mbara Luru. 
14Welingu la patama loduna nuna na palindi, na-wikitungu hu luru nu na 
lola padira-na na tana hanàhu-na la Kiriyàtu-Mbaàlu (nu na Kiriyàtu-

Yiaarimu). Na Kiriyàtu-Mbaàlu mangu kabihu banjaru Yahunda-ya. Nunaya 
na lola padira-na la patama lodu nuna na tana. 
15Da lola padira mbara luru napiti welingu la hupuna na Kiriyàtu-Yiaarimu 
na pangalangu la mata wai - mata wai Mei-Nipitua, 
16tunaka nu na-kamburungu la ma-pahuru melingu la wawa palindi la 
papana na Lolangu Hinumu, la hupu mbara diana na Lolangu Repayimu. 
Hàlaka nu hanàhu-na hu luru nu na lola padira ba nawàngu pali ningu la 
Lolangu Hinumu, la mbara luruda da karaha palindi la tana Yembuhu, 
hanàhu-na la Eni-Ronggilu, 
17hàla, hi na-wikitungu hanàhu-na hu dia la Eni-Hemihu, hi na-pangalangu 
la Nggalilutu la papana na pa-kandekalu Andumimu. Hàlaka nu hi na 
kamburungu la Watu Mbohàngu nu na lola padira (i Mbohàngu anana i 
Rumbingu-ya), 
18hi namangu palii ningu la diada da karaha palindi ma-papapangu dàngu 
na Lolangu Yorundangu, tunaka nu na hili kamburungu nu la lolangu, 
19ba nawàngu palii niha da karaha diana na palindi Mbetu-Honggula, hi la 
hupu diana na Tehiku Metiya na kanjupungu ningu, la mananga-na na Luku 
Yorundangu. Nunaya da padira mbara luru. 
20Na Luku Yorundangu jiaya na padira-na la pahunga lodu. Tuna nu da 
padira-na na tana pawua-nja da biliku la kabihu Mbanyamingu ka damangu-
nya. 
21-24Da paraingu da pamangu-da nu da biliku la kabihu Mbanyamingu, 
hakambulu dàmbuda da paraingu papohu-nja da ndeha la winggiru-da jiaha 
yiada: na Yeriku, Mbetu-Honggula, Emiku-Kehihu, Mbetu-Aramba, 
Hemaraïmu, Mbetilu, Haawimu, Para, Òpura, Keparu-Haamunai, Òpuni, 
dàngu na Nggemba. 
25-28Jia-mbuha da hakambulu patu mbua paraingu da patiki pandàkingu 
yiada papohu-nja da ndeha la winggiru-da: na Nggimbiungu, Rama, 
Mbaerutu, Mihipa, Kepira, Moha, Rekimu, Yiripeyilu, Tarala, Njela, Elipu, 

Yembuhu (nu na Yeruhali), Nggimbia dàngu Kiriyàtu-Yiaarimu. Nudaha da 
tana pawua-nja da biliku la kabihu Mbanyamingu ka damangu-nya. 

Yuhua 19 

Na ngaba tana pa-panduma-nya na kabihu Hamiungu 

1Na pa-beringu pa-panduangu wàna jiaya na tana ndumada da biliku la 
kabihu banjaru Hamiungu. Na lola tanada nyuda na hanjoruku lundu la lola 
tana manguna na kabihu Yahunda. 
2-6Pawuangu-ha nyuda hakambulu tailu mbua paraingu da patiki pandàkingu 
yiada papohu-nja da ndeha la winggiru-da: na Mbiruhemba, Heimba, 
Molanda, Hahàru-Hualu, Mbala, Ehimu, Elitolàtu, Mbetulu, Hòruma, 
Hikulàku, Mbetu-Hamàrukambutu, Hahàru-Huha, Mbetu-Lambautu, dàngu 
Haruhingu. 
7Hamangui da patu mbua paraingu da patiki pa-ndàkingu yiada dàngu da 
ndeha la winggiru-da: na Aïngu, Rimungu, Etiru dàngu na Ahàngu. 
8Papohu-nja mbuu ndàbada da ndehambu la winggiru-da nuda da paraingu 
lundu la Mbaalàtu-Mbeyiru-ya na marauna (nu na Rama) la tana mbara luru. 
Nunaya na tana na pawua-nja da biliku la kabihu Hamiungu ka damangu-
nya. 
9Na tana nduma Yahunda kanjupu lerangu-ya, ba tuna hawiangu nuna na 
tana pa-wuangu la kabihu Hamiungu-ya. 

Na ngaba tana pa-panduma-nya na kabihu Hembulungu 

10Na pa-beringu pa-pandailungu wàna jiaya na tana ndumada da biliku la 
kabihu Hembulungu. Na padira tana pawua-nja nyuda natàka la Haritu. 
11Welingu la Haritu, nalola padira la patama lodu hanàhu-na la Marala hi 
namangu pa-hipitu-ya na Ndambehitu dàngu na ana luku la pahunga loduna 
na Yòkuniamu. 

12Na lola padira la pahunga lodu napiti welingu la Haritu hanàhu-na la 
padira Kihilotu-Tamburu, pangalangu la Ndòburàtu, hi mangu pa-kandekalu 
la Yapia. 
13Welingu lai nu na-pangalangu la pahunga lodu la Nggàta-Hepiru dàngu Eti-
Kahingu nu na lola padira, hi namangu pa-wikitu hanggangu la Nia 
hanàhungu la Rimungu. 
14La mbara dia na-wikitu hanggangu la Hanatungu nu na lola padira tana hi 
lundu la Lolangu Yiputa-Eluya na kanjupungu ningu. 
15La ngaba tana kabihu Hembulungu jia-mbuha: na Katàtu, Nahalàlu, 
Himurungu, Yindala dàngu na Mbetulehimu. Na ngaba tanada nyuda na-
hanggaungu hakambulu dàmbu paraingu dàngu da ndeha la winggiru-na. 
16Nuda da paraingu dàngu da ndehada ninja la ngaba tana pawua-nja da 
biliku la kabihu Hembulungu ka tana mangu-danya. 

Na ngaba tana pa-panduma-nya na kabihu Ihakàru 

17Na pa-beringu papatu wàna jiaya na tana ndumada da biliku la kabihu 
Ihakàru. 
18La ngaba tanada nyuda jia ndàbaha da: Yihireyilu, Kehulutu, Hunimu, 
19Haparaïmu, Hiungu, Anaharàtu, 
20Rambitu, Kihiungu, Embihu. 
21Remitu, Eni-Ngganimu, Eni-Handa dàngu Mbetu-Pahihu. 
22Na padira tanada nyuda na-hipitu-ha da: Tamburu, Hahanjima, Mbetu-
Hemihu, hi la Luku Yorundangu-ya na kanjupungu ningu. Nu na ngaba 
tanada nyuda na-hanggaungu hakambulu nomu paraingu dàngu da ndeha la 
winggiru-da. 
23Jia ndàbaha nuda da paraingu dàngu da ndehada la ngaba tana pawua-nja 
da biliku la kabihu Ihakàru ka tana manguda nyudaha. 

Na ngaba tana pa-panduma-nya na kabihu Ahiaru 

24Na pa-beringu palima wàna jiaya na tana ndumada da biliku la kabihu 
Ahiaru. 
25Na ngaba tanada nyuda na-hanggau-nja da: Helikàtu, Hali, Mbetingu, 
Àkahàpu, 
26Alameliku, Amàtu, dàngu Mihàlu. Na padira tanada nyuda la patama lodu 
na hipitu-ya na Palindi Kàramilu dàngu na Luku Lipinàtu. 
27Welingu lai nu na-wikitu hanàhu-na la pahunga lodu la Mbetu-
Ndanggungu na lola padira-da nyuda, hi namangu pa-hipitu-ya na padira 
Hembulungu dàngu na Lolangu Yiputa-Elu hanggangu hu dia la Mbetu-
Emiku dàngu Nehialu. Hàla hi nahili pangalangu hu dia nu na lola padira 
hanàhu-na la Kambulu, 
28Emburungu, Rehupu, Hamungu, dàngu Kana, lundu la Hindungu-ya na 
marauna. 
29Welingu lai nu na-wikitu hanggangu la Rama nu na lola padira hi na-
pangalangu la paraingu Tiruhu, nu na paraingu maningu tindingu-na; tunaka 
nu nahili wikitu hanggangu la Hoha nu na lola padira hi la Tehiku Padua-ya 
na kanjupungu ningu. Daa la kuru padira jia ndàbaha da: Mahalàpu, 
Àkahipu, 
30Uma, Apiku dàngu Rehupu. Nggubulu-na na ngaba tanada na-hanggaungu 
dua kambulu dàmbu paraingu dàngu da ndeha la winggiru-da. 
31Nudaha da paraingu dàngu da ndeha la winggiru-da la ngaba tana pawua-
nja da biliku la kalibaru kabihu Ahiaru ka tana manguda nyudaha. 

Na ngaba tana pa-panduma-nya na kabihu Nàputali 

32Na pa-beringu panomu wàna jiaya na tana ndumada da biliku la kalibaru 
Nàputali. 
33Na padira tanada nyuda napiti welingu la Helipu, lundu tàkanja da pingi 
ai eku la Njaananimu, hi na-pangalangu la Andami-Nekipu, hi la Yàpuneyilu-
ya lundu la Lakumu, tunaka nu hi na-kanjupungu la Luku Yorundangu. 

34Welingu lai nu na-wikitu hanggangu la patama lodu la Àhunotu-Tamburu 
na lola padira-na nu na tana, tàka welingu lai nu hanàhu-na la Hukuku. Na 
ngaba tana yiana na-padirangu dàngu na ngabana la Hembulungu la mbara 
luru, dàngu na Ahiaru la patama lodu, tàka na padira-na la pahunga lodu 
jiaya na Luku Yorundangu. 
35Da paraingu maningu tindingu-da jiaha yiada: na Njindimu, Heru, Hamàtu, 
Rakàtu, Kineritu, 
36Andama, Rama, Hahuru, 
37Kendihu, Endirei, Eni-Hahuru, 
38Yirungu, Mikundàlu-Elu, Horimu, Mbetu-Anàtu, dàngu na Mbetu-Hemihu. 
Nggubulu-na na ngaba tanada nyuda na-hanggaungu hakambulu hiwa mbua 
paraingu dàngu da ndeha la winggiru-da. 
39Da paraingu dàngu nuda da ndehada ninja la ngaba tana pawua-nja da 
biliku la kabihu Nàputali ka tana mangu-danya. 

Na ngaba tana pa-panduma-nya na kabihu Ndàngu 

40Na pa-beringu papihu wàna jiaya na tana ndumada da biliku la kabihu 
banjaru Ndàngu. 
41Na ngaba tanada nyuda yiana nahanggau-nja da: Hora, Ehitaülu, Iru-
Hemihu, 
42Halambingu, Ayalungu, Yitula, 
43Elungu, Timuna, Ekurungu, 
44Eliteki, Nggimbitungu, Mbaalàtu, 
45Yehutu, Mbenimberaku, Nggàta-Rimungu, 
46Mei-Yàrukungu, Rakunu, dàngu na ngaba tana la winggiru-na na Yopimbu. 
47Da tau la kabihu Ndàngu, na-alingu-ka hawiangu na ngaba tanada nyuda, 
ba tuna lua-danyaka la Lehimu hi dahada-nya nuna na paraingu. Hi dawàhi-
ya, da-pameti-ha da mangia-nya, tàka hi da-mandapu-nya nuna na paraingu. 

Ka ngiangu-danyaka lai nu hi da-pahilu-nya tamuna nu na paraingu Lehimu, 
parai Ndàngu wàdanya, pa-namatu-nya na tamuna na boku la mangilu-da. 
48Da paraingu dàngu da ndehada ninja la ngaba tana pawua-nja da biliku la 
kabihu Ndàngu ka manguda nyudaha. 

Na pa-beringu panjàpu wàna 

49Ba nahàla-ka na banjaru Ihirailu papabe - berinya nuna na tana, dawua-
nya hangia-na na tana i Yuhua anana i Nungu ka namangu-nya. 
50Hama tuna na-pambàda paniina i MIRI la hupu liina, dawua-nyaya na 
paraingu pakarai-na, nu na Timunàtu-Hera la ma-palindingu la Epuraïmu. 
Natura beliya nuna na paraingu i Yuhua hi na-ndàdiku lai nu. 
51Tuna nuduka ba dapabe - beringu tana la tana nuna i Ratu Eliahàru, i 
Yuhua anana i Nungu dàngu ba hapajia-ha da liku uru biliku la kabihu - 
kabihu banjaru Ihirailu ba dawàngu patunya undi la pakarai-ya na lotangu-
na i MIRI. Nuna nu dawunda niya la Hilu la pindu Uma Terana i MIRI. Njàpu 
wàngu-nanyaka nuna na ngera paberi-nya nuna na tana. 

Yuhua 20 

Da paraingu ngia pamara 

1Tunaka nu paràha-nanyaka i Yuhua i MIRI 
2ka tuna yia napanii-nanja da tau Ihirailu, “Mbàda panii-nggunyaka i Muha 
la hupu liinggu ka napanii-nggainya rukuda da paraingu ngia pamara, nu da 
paraingu ngia papalai ninguna na tau ka na-handera, hi kahiri-ya. Nàhu 
pindiwa paraingu tungu nu. 
3Na tau na ma-pameti tau dàngu nda wuku-nanya, peku palaina la paraingu 
nuna ka namara welingu la tau ma-patikingu patuu kiringu lai nyuna. 
4Pekuna nyuna papalai la hau paraingu la hongada nuda da paraingu, hàla, 
ka nalua la pangia ma-timbangu la pindu bokulu-na nuna na paraingu, 
tunaka nu ka na-pakaloka-nja da liku uru lai nu ba hapajia-ha, jàka nggàraya 
na mambàda tumbu. Ka pahia-danyaka nyuna napa patama-nya nuna na 

paraingu paraï da nuda da liku uru, dàngu dawua-nya pa-ngiangu ngia pa-
ndàdiku ka peku ndàdiku ninguna lai nu. 
5Jàka nayaulu patàka-nya lai nu paraïna nu na tau ma-patikingu patuu 
kiringu, àmbu dawua-duya paraï da mangu paraingu nu la tau na ma-
patikingu patuu kiringu. Lupangu daopa-manya bàdi nyuna, nadu ba nda 
wuku-ana duna pa-pameti tau dàngu nda ruku karau-nanya etimbu na tau 
nuna. 
6Peku ndàdiku-na nyuna la paraingu nuna lundu hàla pa-patanda-nya 
ngerana la hangga madangu, dàngu lundu nameti na Ratu Bokulu la rehi nu. 
Hàlaka nu, hina-duka hi peku belina la kotaku wikina nuna na tau na ngia 
paweli-na ba napalai, wàmunja,” wàna. 
7La ngaba patama loduna na Luku Yorundangu na banjaru Ihirailu daheka-
nja da paraingu patiki pa-ndàkingu, ka paraingu ngia pamara-ha: na Kendihu 
la ma-palindingu Nàputali la Nggalilia, na Hikimu la ma-palindingu 
Epuraïmu; dàngu na Hemburungu la ma-palindingu Yahunda. 
8La ngaba tana pahunga loduna na Luku Yorundangu la pada dita na maràda 
wara la pahunga loduna na Yeriku, daheka-nja ka paraingu ngia pamara-ha, 
da paraingu patiki pa-ndàkingu: na paraingu Mbehiru la ngaba tana 
Rumbingu, na paraingu Ramutu la Nggiliatu la ngaba tana Nggàtu, dàngu na 
paraingu Nggolàngu la Mbahàngu, la ngaba tana Manahi. 
9Nudaha mbuu ndàbada da paraingu ngia pamara da pa-hekangu nduma 
nggubulu-na na banjaru Ihirailu dàngu nduma nimbihu-na na tau 
hangàdangu ma-ndàdiku la pahiku-da nyuda. Nimbihu-na na tau ma-pameti 
tau dàngu nda wukuna, pekuna ka kahiri-ya la paraingu nuda welingu la 
yaulu-nanya tau ma-patikingu patuu kiringu lai nyuna; nda peku-ana la pa-
pameti-ya jàka ndedi pa-patanda-nya ngerana la hangga madangu. 

Yuhua 21 

Da paraingu-na na kabihu Lewi 

1-2La hau na lodu ba hapajia-ha da ama bokulu la biliku kabihu Lewi dalua 
la Hilu la tana Kanaàngu, la hanggana i Ratu Eliahàru, i Yuhua anana i 
Nungu, dàngu da ama bokulu la biliku kabihu banjaru Ihirailu nggubulu-da. 
Dapanii nyuda, “Mbàda wuangu-naka hupu liina i MIRI la ngaruna i Muha, 
ka wua-nggama parai - paraingu ngia pa-ngiangu-ma nyuma tau Lewi dàngu 
da tana ma-pa-maràdangu la winggiru-da nuda da paraingu ndumada da 
bandama,” wàda. 
3Pa-namatungu la hupu liina i MIRI, piti-dahaka paraï da tau Ihirailu welingu 
la tana mangu wikida nyuda, da paraingu pa-hekangu dàngu da tana pa-
maràdangu-da, hi dawua-nja da tau Lewi. 
4Da mawu - wungangu pangala-nja da paraingu-da jiaha la kaloka kalibaru 
Kehàtu. Da biliku ana umbuku-na i Harungu, dawua-nja hakambulu tailu 
mbua paraingu welingu la kabihu Yahunda, Hamiungu dàngu 
Mbanyamingu. 
5Da biliku hawiangu la kalibaru Kehàtu dawua-nja hakambulu mbua 
paraingu welingu la kabihu Epuraïmu, kabihu Ndàngu dàngu kabihu Manahi 
patama loduna na Luku Yorundangu. 
6Na kaloka kalibaru Nggerihongu da-ngalangu hakambulu tailu mbua 
paraingu welingu la kabihu Ihakàru, Ahiaru, Nàputali dàngu Manahi 
pahunga loduna na Luku Yorundangu. 
7Da biliku la kalibaru Marari da-ngalangu hakambulu dàmbu paraingu 
welingu la kabihu Rumbingu, Nggàtu dàngu Hembulungu. 
8Tuna nuduka ba dapabe - berinja la tau Lewi paraï da tau Ihirailu ba 
dawàngu patunja undi nuda da paraingu dàngu da tana pa-maràdangu-da 
hama tuna na pambàda paniina i MIRI la hupu liina la ngaruna i Muha. 

Da paraingu pa-panduma-nya na kalibaru Kehàtu 

9-19Welingu la kaloka kalibaru Kehàtu la kabihu Lewi, jiaha da ratu ana 
umbuku-na i Harungu da mawu - wungangu pangala-nja da paraingu-da; pa-
wuangu hakambulu tailu mbua paraingu-ha dàngu da tana pa-maràdangu-

da. Hiwa mbuada da paraingu pangala-da welingu la kabihu Yahunda dàngu 
Hamiungu, nu: na Lipuna, Yatiru, Etimua, Holungu, Ndembiru, Aïngu, Yuta, 
Mbetu-Hemihu dàngu na Àramba, na pa-patamungu pa-namatu-nya na tamu 
amana i Enàku. Nuna na paraingu na ma-tamungu Hemburungu la rehi nàhu, 
hau paraingu ngia pamara-ya la ma-palindingu la Yahunda. Da woka dàngu 
da ndehana na paraingu yiana pambàda wuangu-haka lai Kalipu anana i 
Yapuni ka tana mangu-nanja. Patu mbuada da paraingu pangala-da welingu 
la kabihu Mbanyamingu nu: na Nggimbiungu, Nggemba, Anatutu dàngu na 
Àlumungu. 
20-26Da biliku hawiangu welingu la kalibaru Kehàtu pa-wuangu hakambulu 
mbua paraingu-ha dàngu da tana pa-maràdangu-da. Patu mbuada da 
paraingu pangala-da welingu la kabihu Epuraïmu, nu: na Mbetu-Horungu, 
Kipuhaïmu, Nggehiru dàngu na Hikimu, na hau paraingu ngia pamara la ma-
palindingu la Epuraïmu. Patu mbuada da paraingu pangala-da welingu la 
kabihu Ndàngu nu: na Eliteki, Nggimbitungu, Ayalungu dàngu Nggàta-
Rimungu. Dàmbuda da paraingu pangala-da welingu la kabihu Manahi 
patama lodu, nu: na Taanàku dàngu na Nggàta-Rimungu. 

Da paraingu pa-panduma-nja da kalibaru Nggerihongu dàngu Marari 

27-33Na hili hau kalibaru la kabihu Lewi jiaya na kalibaru Nggerihongu. Nu 
na kalibaru Nggerihongu pa-wuangu hakambulu tailu mbua paraingu-ha 
dàngu da tana pa-maràdangu-da. Dàmbuda da paraingu pangala-da welingu 
la kabihu Manahi pahunga lodu, nu: na Mbaihitera, dàngu na Nggolàngu, na 
hau paraingu ngia pamara la Mbahàngu. Patu mbuada da paraingu pangala-
da welingu la kabihu Ihakàru, nu: na Kihiungu, Ndòburàtu, Yàramutu dàngu 
na Eni-Ngganimu. Patu mbuada da paraingu pangala-da welingu la kabihu 
Ahiaru, nu: na Mihàlu, Àpundongu, Helikàtu dàngu na Rehupu. Tailu 
mbuada da paraingu pangala-da welingu la kabihu Nàputali, nu: na Hamàtu-
Ndoru, na Kàratàngu dàngu na Kendihu na hau paraingu ngia pamara la 
Nggalilia. 

34-40Da kalibaru marihi la kabihu Lewi nu welingu la kaloka kalibaru Marari 
pa-wuangu hakambulu dàmbu paraingu-ha dàngu da tana pa-maràdangu-da. 
Patu mbuada da paraingu pangala-da welingu la kabihu Hembulungu, nu: 
na Yòkuniamu, Kàrata, Ndimuna, dàngu na Nahalàlu. Patu mbuada da 
paraingu pangala-da welingu la kabihu Rumbingu nu: na Mbehiru, na 
Yahàhu, na Kendimutu dàngu na Mapàatu. Patu mbuada da paraingu 
pangala-da welingu la kabihu Nggàtu, nu: na Mahanaïmu, na Hehimbungu, 
na Yaehiru dàngu na Ramutu, na hau paraingu ngia pamara la Nggiliatu. 
41-42Ba tuna welingu la tana da pamangu-da nggubulu-na na tau Ihirailu patu 
kambulu waluda nggubulu-da da paraingu pawua-nja da tau Lewi. Nimbihu-
da nuda da paraingu ni - ninguma tana pa-maràdangu-da la winggiru-da. 

Na banjaru Ihirailu da mangunya na tana Kanaàngu 

43Tuna nuduka i MIRI ba nawua-nya na banjaru Ihirailu nggubulu-na na tana 
na pambàda njanjina wàngu harangu-na la boku la mangilu-da. Ba wàhi-
yaka nu na tana, ngiangu-nanyaka na banjaru Ihirailu lai nu. 
44Pa-namatu-nya na panjanji-na i MIRI la boku la mangilu-da, namangga-
manya duna i MIRI nggubulu-na nuna na tana hi na-mambiru. Welingu la 
mbuu ndàbada da muhuda nda ningua ma-ngalangu pa-ndubaku-ha nyuda, 
nadu ba nawua-nja talu da tau Ihirailu paraïna i MIRI hanggangu la mbuu 
ndàbada da muhuda. 
45I MIRI na-patutu-manja nimbihu-da da-panjanji-nanya na banjaru Ihirailu; 
nda ana hauma panda patutu-na. 

Yuhua 22 

Ba paràha-nja pabeli la ngaba tanada da kabihu la pahunga lodu 

1Tunaka nu paau-nanjaka pa-pauhi paraïna i Yuhua da tau la kabihu 
Rumbingu, Nggàtu dàngu Manahi hawiangu la pahunga loduna na Luku 
Yorundangu, 

2hi napanii-nja nyuda, “Mbuu ndàbada da pawunda ba wànanggai nyimi i 
Muha, na atana i MIRI, mbàda wunda-mihaka. Dàngumbu mbàda nunju 
ndàba-mihaka da hupu liinggu nyungga. 
3Lundu nàhu ndedi ihandàkangu-ma papuli mehanja la pambeni hanggangu 
da angu dedimi da angumi pa-banjaru Ihirailu. Dàngu mbàda weli eti 
langatàka-mamika pa-karadaku-nja da hupu liina i MIRI Alami. 
4Ba tuna, pa-namatu-nya na njanjina, mbàda wua-nanjaka mambiru da angu 
dedi angu banjaru-mi paraïna i MIRI Alami. Ba tuna, ibeliwa nàhu la ngaba 
tana wikimi dimi la pahunga loduna na Luku Yorundangu na pawua-nanggai 
nyimi àmangu i Muha. 
5Dàngu namu-maya! Màtawa kai nunjuha da uku, ikaradaku-manja ba 
wànanggai nyimi i Muha; nu: Mbuha-nyawa i MIRI Alamu, kiku-nyawa na 
pawuku-na karadaku-njawa da hupu liina, tuturu-wa lai Nyuna dàngu weli 
eti weli puhu-miwa pa-rajaku lai Nyuna,” ba wàna. 
6-9Hàlaka nu peka-nanjaka mahàmu paraïna i Yuhua hi napuli-nja pabeli la 
ngaba tanada ba dàngu tuna yia na-kamahi-nanja, “Nàhu wulu-minyaka 
dàngu dadangu da banda da malanja pangàndi-mi bai beli: banda luri, 
àmahu bara, amahu rara, wudu, bàhi dàngu paki. Pabe - beri-mbunjai duda 
da angu kabihu-mi hawiangu, banda dàngu malanja pariba-mi,” wànanja. Ka 
dunjaku-danjaka da tau Ihirailu hawiangu paraï da kabihu Rumbingu, 
Nggàtu, dàngu Manahi pahunga lodu, hi da-hadangu welingu la Hilu la 
Kanaàngu hi dalaku la tana wikida la ngabana la Nggiliatu. Dangia-nya nuna 
na tana la hupu liina i MIRI la ngaru-na i Muha. (Na beri mandua-na na 
kabihu Manahi mbàda ngala-danyaka welingu lai Muha na tana la hapapa 
Luku Yorundangu, tàka na hili beri mandua haunai nu na kabihu Manahi 
dangala-nya welingu lai Yuhua na tana la patama loduna na Luku 
Yorundangu anguda da kabihu hawiangu.) 

Na ngia pawotu maraku la lihi Luku Yorundangu 

10Ba datàka-ka la Nggalilutu da kabihu Rumbingu, Nggàtu dàngu Manahi 
pahunga lodu – nu la patama lodu-mana-nyapa na Luku Yorundangu – 

pahadangu-danyaka hau ngia pawotu maraku ma-bokulu dàngu ma-
manandangu la lihi luku. 
11-12Da tau Ihirailu hawiangu darongu-ya na panii angu banjaru-da, “Da tau 
la kabihu Rumbingu, Nggàtu dàngu Manahi la pahunga loduna na Luku 
Yorundangu mbàda pahadangu-daka hau ngia pawotu maraku la Nggalilutu 
la lihi Luku Yorundangu la ngaba tananda nyuta!” wàda. Ka pauhi ndàba-
danyaka la Hilu ka lua pa-pabera-dànja da kabihu Ihirailu la ngaba pahunga 
loduna na Luku Yorundangu. 
13Tàka hi da-palewa-ya i Pineha anana i Ratu Eliahàru paraïna banjaru 
Ihirailu, palua la kabihu Rumbingu, Nggàtu, dàngu Manahi la ngabana la 
Nggiliatu, la pahunga loduna na Luku Yorundangu. 
14Karia-na i Pineha dalua-mbu da hakambulu tau ma-pangora la banjaru 
Ihirailu, – maràngga haàtu welingu la nimbihu-da da kabihu la patama 
loduna na Luku Yorundangu nimbihu-da liku uru biliku-maha la kalibaru-
da. 
15Ka tàka-danyaka la pangia-da da kabihu Rumbingu, Nggàtu dàngu Manahi 
la ngabana la Nggiliatu. 
16Hàla la hupu liina nggubulu-na na banjaru-na i MIRI dapanii-nja da tau la 
kabihu Rumbingu, Nggàtu dàngu na Manahi, “Ka nggikina dimi nyimi hi 
iwundaya yiana na ma-akatu hangganya i Ala Ihirailu? Bai pahada-nya yiana 
na ngia pawotu maraku nduma wikimi, ndubaku-minya i MIRI! Ndai nunju-
ahapa da hupu liina! 
17Ka mbàda nda namu-ami-nyapa na njalanda la Piuru? La rehi nu nahuku 
wànda hidu panggàbalungu, ka jiapa-kai ka banjaru wiki-nanda! Jiapa lundu 
nàhumbu taita-mayapa na injana. Ndedi-mapa nu natoma? 
18Tàka nàhu hili taliuru-minyai i MIRI? Jàkai ndubaku-ya la lodu nàhu i 
MIRI, napa nambeni ndàbanya la lodu haromu na banjaru Ihirailu. 
19Màla, jàka hada na-iraku nu na tanami ka tuya ngia pa-lumungu lai MIRI, 
lelingu biawa yiahu la ngaba tanana i MIRI, la ngia paninya na Uma Terana 

i MIRI. Karai biawa hawiangu ngaba tanama nyuma, na nyuna àmbi 
ndubaku-ya i MIRI jàka ndia la pa-ndubaku-kama nyuma bai hili pahadangu 
hili hau ngia pawotu maraku, nadu ba mbàda ningu-duka ngia pawotu 
maraku manguna i MIRI na Alanda. 
20Namuya nu i Àkuhàngu anana i Heràhu, ba nda nabihu panunju-ya na hupu 
liina i MIRI rukuda da banda malanja pa-pamànji làti. Tàka nggàra-yaka na 
injana? Pa-hukungu-ya nggubulu-na na Ihirailu! Didi-aya làti i Àkuhàngu na 
manjala, tàka nda didi meha-aya na mameti!” wàda. 
21Da tau la kabihu Rumbingu, Nggàtu dàngu Manahi pahunga lodu dahema-
ha, 
22“Na Mahupu Mambiha jiaya i MIRI! Na Mahupu Mambiha jiaya i MIRI! 
Napii-manya jàka nggikina hi mawunda ndàbaha yiada, dàngu ma-
mbuhangu-mai, kai piimbunya nyimi! Ngera hama tuna ka ndubaku wànya 
i MIRI jàka wàma hi mawunda-ya nuna, jàka ndia rukuna ba nda mawai-
ayapa Nyuna, pameti bia-kama nàhu memangu-ma! 
23Jàka deningu-na ba wuku-manya la pa-ndubaku-ya i MIRI, nu ba ma-
pahadangu ngia pawotu maraku nduma wikima ka wotu wàngu kameti 
maraku patunu jàka ndia ka wotu wàngu maraku uhu nggàndumu jàka ndia 
ka wotu wàngu maraku papeku màtawa ka i MIRI wikima duna na mahuku-
nggama nyuma. 
24Ai, ndia-a, angu dedi! Nda nuna-aya duna na pawuku-ma! Hi ma-pahada-
nya nuna na ngia pawotu maraku, panaï-manya la lodu malamiri, napa hi 
tuna yia bia na paniida da ana umbuku-mi nyimi hanggangu la ana umbuku-
ma nyuma, ‘Nda ana nggàra-a dimi pa-nuangu-mi dàngu i MIRI, na Ala 
Ihirailu! 
25Tàngaru, i MIRI natuya yiana na Luku Yorundangu la henaku-nda nyuta 
jia-mayaka ka kahika-kama nyuma welingu lai nyimi tau Rumbingu dàngu 
Nggàtu. Nda ana nggàrama pa-nuangu-mi dimi nyimi dàngu i MIRI,’ hi wàda 
bianja napa wàma. Tàka nggàra-yaka na manjadi? Napa da ana umbuku-mi 

nyimi da-pawiti-nja da ana umbuku-ma nyuma ka da-jiakangu palumu-nya i 
MIRI. 
26Ba tuna, hi ma-pahadangu ngia pawotu maraku, nda nduma kameti 
maraku patunu-a jàka ndia nda ndumada da hunggu maraku-ma nyuma-a, 
27tàka màta ka hau tandaya nu lai nyuta hapapa - hapapa, dàngu la ana 
umbuku-nda la lodu malamiri, ba ma-langatàka-maya duma nalumu-manya 
i MIRI la Uma Tera Ngia Paninya Nyuna, ba mawàngu pangàndi kameti 
maraku patunu, hunggu maraku dàngu hunggu maraku papeku. Nu ba tuna 
nu, nda jia panii adapa napa da ana umbuku-mi nyimi, ba nda ana nggàra-a 
pa-nuangu-da lai MIRI da ana umbuku-ma nyuma. 
28Ba tuna, yiana-ya duma na pawuku-ma: Ngera hama tuna jàka tuna nu na 
paniida da ana umbuku-mi nyimi, peku-daka duda papanii tuna yia da ana 
umbuku-ma nyuma, ‘Tàngaru-ya nina na ngia pawotu maraku! Da boku la 
mangilu-ma nyuma da-pahadangu hau ngia pawotu maraku mahama-nya na 
ngia pawotu maraku manguna i MIRI ngalangu pawàda. Nda nduma kameti 
maraku patunu-aya jàka ndia nda nduma hunggu maraku-aya, tàka màta ka 
tandaya lai nyuta hapapa - hapapa,’ wàma duma. 
29Wai biaya nu na paniima, ba nda jia ndubaku-amanya duma i MIRI jàka 
ndia nda jia jiakangu-ama duma pa-rajaku lai Nyuna wàngu pahadangu-ma 
hili hau ngia pawotu maraku nduma kameti maraku, jàka ndia maraku uhu 
nggàndumu, jàka ndia hunggu maraku, bundu ninya padua na ngia pawotu 
maraku manguna i MIRI na Alanda la hangga Uma Tera Ngia Paninya i 
MIRI,” wàda. 
30Mbuu ndàbana na pa-kalokangu-da da tau la kabihu Rumbingu, Nggàtu 
dàngu Manahi pahunga lodu, da katàmbalu-nya paraï da i Ratu Pineha dàngu 
da ma-hakambulu-da da ngora banjaru Ihirailu welingu la patama loduna na 
Luku Yorundangu. Ka jia hàmu-yaka la etida nu na lii kaloka. 
31Ka panii-nanjaka da tau la kabihu Rumbingu, Nggàtu dàngu Manahi 
pahunga lodu paraïna i Pineha anana i Ratu Eliahàru, “Nàhu pii-duma-nyaka 

ba na-angunda nyuta i MIRI, ba ndai ndubaku-duya Nyuna. Nu pamara-dimi-
nyaka na banjaru Ihirailu welingu la hukungu-na i MIRI,” wàna. 
32Hàlaka nu, beli-danyaka i Pineha dàngu ba hàpajia-ha nu da ma-pangora 
Ihirailu. Damàta-nja da tau Rumbingu dàngu Nggàtu la Nggiliatu, hi dabeli 
la Kanaàngu, hi dapatàka-nya nuna la banjaru Ihirailu na ngerana nuna. 
33Ka jia hàmu-yaka la etina na banjaru Ihirailu na ngerana nuna, hi dawo - 
wotunya i Ala. Dàngu nda dapanii wa-anyapa na pawuku-da la pahada-nja 
da tau Rumbingu dàngu Nggàtu, dàngu la pa-patàlaru-ya na tanada. 
34La njàpuna, panii-danyaka da kabihu Rumbingu dàngu Nggàtu, “Hakahii-
yaka lai nyuta mbuu ndàbanda yiana na ngia pawotu maraku ba Alaya i 
MIRI,” wàda. Ka patamu-danyaka “Hakahii” nuna na ngia pawotu maraku. 

Yuhua 23 

Na pamuangu-na i Yuhua 

1Ngala mandaina ba nawua-nya luri mambiru na banjaru Ihirailu i MIRI; nda 
dahili kunggalu wa-anjapa pangàdungu paraïda muhuda. La rehi nu, kaweda 
halawàla-nanyaka i Yuhua. 
2Ka paau-nanyaka nggubulu-na na banjaru Ihirailu, dàngumbu ba hapajia-
ha da liku uru, ba hapajia-ha da hakimu, dàngu ba hapajia-ha da ngora 
tanatara, hi napanii, “Nàhu kaweda-nggunyaka. 
3Mbàda ita wiki-mami-nyaka mbuu ndàbada da pawunda-na i MIRI na Alami 
la mbuu ndàbada da banjaru lai yiahu lumumi nyimi. Na mambeni 
hanggangu hurumi nyimi jia wikiya i MIRI na Alami. 
4Na tanada da banjaru da ma-kanjepi-ipa, hamangui na tanada da banjaru 
pambàda pakàku-nggu, nu na tana ma-tayilingu piti welingu la pahunga 
loduna na Luku Yorundangu pangala tilangu la patama lodu lundu la Tehiku 
Padua, mbuu ndàbana nuna mbàda panduma-nggunggai-nyaka ka mangumi 
nyimiya. 
5Napa na-pawiti-nya paraïna i MIRI na Alami ka dakàku nuda da banjaru 
dàngu ka dapalai welingu la hanggami nyimi jàkai lua pabera-ha nyuda. 

Napa imangunya na tanada nyuda, hama tuna na pambàda njanji-nanggai 
paraïna i MIRI na Alami. 
6Jia ba tuna, màtawa kai eti waa pahàmu-nya la pa-karadaku-nja dàngu la 
pa-pahàra-nja mbuu ndàbada da pa-tulihu la Mbuku Ukuna i Muha. Àmbu 
jia haudu papangga-mi la uku nuda. 
7Nu ba timi nu nda jia pa-kaürungu-ami dàngu da banjaru da ma-kanjepi-ipa 
la hongami nyimi. Dàngu àmbu jia tiki-mihaka da tamu marapu-da nyuda 
jàka ndia àmbu harangu la tamuda nuda. Dàngumbu ndai lumu-anjapa jàka 
ndia ndai marubuku-anjapa nuda da marapu. 
8Màtawa ka pa-daingu tuturu-mi lai MIRI hama tuna ba mbàda tuturu-mi 
lundu nàhu lai Nyuna. 
9Mbàda wàngga-nahaka i MIRI da banjaru bokulu ma-kapingatu lumumi 
nyimi; nda ana haàtu-a welingu lai nyuda ma-torungu pa-ndubaku kai nyimi. 
10Nimbihu-na na tau lai nyimi na-ngalangu pa-pakàku tau riu rata, nadu ba 
i MIRI na Alami na ma-pabera hurumi nyimi, hama tuna na pambàda 
njanjina. 
11Jia ba tuna, eti waa-manya la pambuha-nya i MIRI na Alami. 
12Jàka ndai tuturu-pa, tàka hi pa-kaürungu dàngu da banjaru da ma-kanjepi-
ipa la hongami nyimi, dàngu hi ipakuru uma dànja, 
13namu-maya, jianguma ba nda nawàngga-ahapa napa, nuda da banjaru 
lumumi nyimi paraïna i MIRI na Alami. Na nyuna la kabeli nggarana, pa-
hanggàmaru wànguha napa nyuda lai nyimi, nadu ba beri hiruha jàka ndia 
oka kahili-ha nyuda ndumami nyimi. Napa nyuda da-pawiti-nya na mayila 
dira matiki lai nyimi; nadu ba beri ràmbahu-ha napa la padua kajia-mi jàka 
ndia beri rii madàka-ya daa la wua matami. Napa nyimi ipa-nutakungu la 
pa-mayila lundu nda ana haàtu-a napa lai nyimi ma-kanjepi la tana hàmu 
yiana na pawua-nanggai nyimi paraïna i MIRI na Alami. 
14Nàhu jia-yaka na rehi metinggu. Ipii hàmu-manya nyimi mbuu ndàbami 
haàtu - haàtu ba mbàda wua-nanggai-haka paraïna i MIRI mbuu ndàbada da 

mahàmu da panjanji-na. Mbàda pahàra-nanjaka nimbihu-da da panjanji-na; 
nda ana haua panda pahàra-na. 
15Na nyuna hama tuna ba na-padeni-nja nimbihu-da da panjanji-na Nyuna 
lai nyimi, tuna numbu ba jiangu-ma napa na-pahàra-nja nimbihu-da da 
pangàdungu-na lai nyimi. 
16Jàkai panggaya na lii pa-njanjingu na pambàda turana i MIRI lai nyimi la 
pa-karadaku-nya, tàka hi lua-minyai pa-lumungu dàngu pa-marubuku-nja da 
marapu, napa nahàngga i MIRI hi nahuku-nggai nyimi. Tàka ndedi nggi tuna 
mandaina molungu ndàba-minyaka welingu la tana hàmu yiana na pawua-
nanggai nyimi i MIRI,” wàna. 

Yuhua 24 

Ba napanii dànya na banjaru Ihirailu la Hikimu i Yuhua 

1Mbuu ndàbana na kabihu banjaru Ihirailu napaau-nja pa-pauhi la Hikimu 
paraïna i Yuhua, hi na-paràha-nja pa-hurungu la hangga ba hapajia-ha da 
ma-pangora, da liku uru, da hakimu dàngu ba hapajia-ha da ngora tanatara. 
Ka mai-danyaka la hanggana i Ala. 
2Tunaka nu panii-naka i Yuhua lai nyuda mbuu ndàbada, “Patingi-nya jàka 
nggàraya na papanii-nanggai nyimi i MIRI, na Ala Ihirailu, ‘La handàka-na 
la hapapa Luku Epuràtu-ha da-ngiangu ningu da boku la mangilu-mi, dàngu 
da-hamayangu marapu. Na haàtu la hongada nyuda jiaya i Tera, amada i 
Ambarahàmu dàngu i Nahuru. 
3Tunaka nu hi kupiti-ya i Ambarahàmu, na boku la mangilu-mi, welingu la 
tana la hapapa Epuràtu, hi ku-paràha-nya panjada-nya nggubulu-na na tana 
Kanaàngu. Kuwua padaanya ana umbuku-na. La kawunga-na jiaya i Ihàku 
na pawua-nggunya, 
4hàlaka hi kuwua-nya tau madua anana i Ihàku, nu i Yakupu dàngu i Ehaü. 
I Ehaü kuwua-nya na ma-palindingu la Endumu ka tana mangu-nanya. Tàka 
i Yakupu, na boku la mangilu-mi, na-lelingu la Mehiru karia-da da anana. 

5La rehi malamiri ku-palewa-ha i Muha dàngu i Harungu, hi ku-patàka-nya 
harui rara na Mehiru, tàka hi ku-paluhu-kai nyimi welingu lai nu. 
6Kuluhu ngàndiha da boku la mangilu-mi welingu la Mehiru hàla hi dayaulu 
wànja kareta - kareta pabera dàngu tanatara li la njara paraï da tau Mehiru. 
Tàka ba datàka-ka la Tehiku Tibuhala da boku la mangilu-mi, 
7dawara-ngga Nyungga pakarai pa-ndulangu. Ka pa-kapàta-nggunyaka la 
henaku-da nyuda dàngu da tau Mehiru, dàngu hi ku-patàka-nja wai tehiku 
pa-lumburu-nja da tau Mehiru hi lundu da-mumuhu ndàba. Na kababa-na 
jàka nggàraya na pawunda-nggunya na Mehiru, mbàda pi ndàba-mami-
nyaka. Tunaka nu dira mandaikai bai ngiangu la maràda wara. 
8La hambeli-na nu ku-karia-nggai la tana tau Amori da ma-ngiangu la 
pahunga loduna na Luku Yorundangu. Nyuda nu dahada-nggai nyimi, tàka 
Nyungga duku ku-pawiti-nggai nyimi la patalu-ha nyuda. Iwàhi-ya na tanada 
nyuda, tàka hi ku-patàlaru-ha. 
9Hàla, hi na-ndubaku-kai paraïna hanganji Muapu, nu i Mbalàku anana i 
Hipuru. Na-palewa tau lai Mbiliamu anana i Mbeuru la pakaraï-ya ka naràtu-
nggai nyimi. 
10Na nyuna Nyungga duku nda kununju-aya na pawuku-na i Mbiliamu, tàka 
hi na-pakanyuru-nggai nyimi. Tuna nu na pawànggu ba ku-pamara-kai 
welingu lai Mbalàku. 
11Tunaka nu pala-minyaka na Luku Yorundangu, hi itàka la Yeriku. Dahada-
nggai tau Yeriku, hamangui da tau Amori, tau Perihu, Kanaàngu, Heti, 
Nggiringgahi, Hewi dàngu Yembuhu. Tàka Nyungga duku kuwua-nggai talu 
hanggangu lai nyuda. 
12Bai ndàharungu-ka dimi nyimi pahada-nja nyuda, ku-pawiti-nja hi 
dambingu dàngu hi dira mangàdatu-ha nyuda, hi lupa dapalai nu da hanganji 
Amori tau madua welingu la hanggami nyimi. Nda ruku hapanda-ami dàngu 
nda ruku pana-mbumi na patalu wàmi nyimi. 

13Na tana pambàda wua-nggunggai nda nyimia mapoka-ya. Dàngu da 
paraingu pambàda wua-nggunggai nda nyimimbu matura-ha. Tàka nàhu 
nyimika ma-ngiangu lai nu, dàngu nyimi-mbuka mapàda-nja da wua 
angguru hamangui da wua haitungu-da, tàka nda nyimiai làti ma-pamula-
ha,’ wàna,” wànanja. 
14“Jia ba tuna, nàhu,” hili wàna i Yuhua, “màtawa kai tembiya i MIRI. Rajaku 
weli etingu-wa lai Nyuna dàngu wàngu tuturu-mi. Payila-njawa da marapu 
palumu-da da boku la mangilu-mi la handàka-na la Mahupatamia dàngu la 
Mehiru. Rajaku-nyawa i MIRI-a bàdi. 
15Ngera hama tuna jàka ndai bihu pa-rajaku lai MIRI, wua memangu-ma 
botangu la lodu nàhu, jàka nggamuya na ngia pa-rajaku-mi: jàka la marapu 
- marapu palumu-da da boku la mangilu-mi la handàka-na la Mahupatamia, 
jàka ndia da marapu tau Amori da-pangia-mi tanada nàhu. Na nyuna nyuma 
duma – nyungga dàngu ihi umanggu – mbulungu lai MIRI-a duma na ngia 
pa-rajaku-ma,” wàna. 
16Ka hema-nanyaka na banjaru Ihirailu, “Nda jia dunjaku-amanya duma 
napa i MIRI la pa-rajaku ninja da marapu hawiangu! 
17Jiaya i MIRI na Ala-mandaka na ma-pahàla-ha da boku la mangilu-nda 
dàngu nyutambu welingu la ngia pa-ata la Mehiru. Mbàda ita manda-haka 
da pa-hangàtarungu pawunda-na i MIRI. Naopa mànu-manda i MIRI la mbuu 
ndàbana na ànda ngarangia-nda ba tali ningu la tana tau hangàdangu. 
18Dàngu ba tatama-nyaka na tana yiana, nawàngga paluhu ndàbaha i MIRI 
da tau Amori da ma-ngiangu lai yiahu. Jia ba tuna, ma-mbuhangu-ma duma 
pa-rajaku lai MIRI, ba jiaya Nyunadu na Alanda nyuta!” wàda. 
19-20Hi napanii i Yuhua, “Talànga wanguna hi ndai duluku bia napa pa-rajaku 
lai MIRI, ba Ala ma-matua-ya duna Nyuna, Mahupu Mbulungu-ya. Nda 
nangàdu-a ka ningu ma-hihiku-ya. Jàkai dunjaku-nya Nyuna tàka hi mi-
rajaku ningu la marapu hawiangu nda jia jàma-ananja da njalami. Tàka na 

kabeli njàngana napa na-ndubaku-kai hi nahuku-nggai. Napa na-pamolu-
nggai jiapa-kai ka nahàmu-nggai làti amangu,” wàna. 
21Ka hema-danyaka da tau Ihirailu, “Ai ndia-a duma! Nda jia rajaku-ama 
duma la marapu - marapu hawiangu. Lai MIRI-a duma ma-rajaku ningu!” 
wàda. 
22Hi napanii i Yuhua, “Naa, nyimi wiki-maka hakahii-na ba mbàda bota-
minyaka la pa-rajaku lai MIRI-a,” wàna. “Deningu-mana,” wàda ba dahema, 
“nyuma wiki-maka duma hakahii-na,” wàda. 
23“Jàka tuna nu, payila-njawa da marapu-da da banjaru hawiangu da 
maninja lai nyimi,” wàna i Yuhua, “dàngu pa-njanjingu-wa, bai tuturu napa 
lai MIRI, na Ala Ihirailu,” wàna. 
24Hi dapanii nu da tau lai Yuhua, “Mbulungu lai MIRI-a duma na Alanda na 
ngia pa-rajaku-ma napa. Napa ma-karadaku-manja da hupu liina,” wàda. 
25Ka tura-danyaka pa-njanjingu la lodu nu la Hikimu i Yuhua dàngu na 
banjaru Ihirailu; dàngu nawua-njaha lai nu da uku dàngu da kalaratu ka 
lupangu-ma danunju-ha. 
26Mbuu ndàbada nuda da uku dàngu da kalaratu, na-tulihu-ha la Mbuku 
Ukuna i Ala paraïna i Yuhua. Tunaka nu napiti hau watu bokulu, hi na-
pandolaku-ya la lumbu ai bokulu la hau pangia pa-panduma-nya i MIRI. 
27Hàlaka nu panii ndàba-nanjaka nuda da tau i Yuhua, “Yiana na watu jiaya 
na hakahii-nda. Mbuu ndàbada da patiki-na i MIRI lai nyuta, pambàda tiki-
haka la hanggana yiana na watu. Jia ba tuna, hakahii-yaka napa yiana na 
watu lai nyimi, la pa-panamu-nggai, ka àmbi ndubaku-ya na Alami,” 
wànanja. 
28La hupu njàpuna paràha-nanjaka pabeli nuda da tau i Yuhua; hi dabeli 
ndàba la ta - tanada. 

Ba dameti i Yuhua dàngu i Eliahàru 

29Tunaka nu meti-nanyaka na atana i MIRI i Yuhua anana i Nungu la 
hangahu hakambulu-na na ndaungu lurina. 

30Pa-taningu-ya la tana manguna la Timunàtu-Hera la ma-palindingu la 
Epuraïmu la diana na Palindi Nggaàhu. 
31La ngala lurina i Yuhua, na-rajaku lai MIRI na banjaru Ihirailu. Dàngu la 
taliu meti-mbuna pa-daingu rajaku-mada lai MIRI ba talànga ni-injapa da 
liku uru la hongada, nu da maita-ha mbuu ndàbada da pawunda-na i MIRI 
nduma tau Ihirailu. 
32Na metina i Yuhupu, na pangàndi-da da banjaru Ihirailu welingu la Mehiru, 
datani-nya la Hikimu, la tana na ma-wilingu hangahu àmahu bara ba nakeiya 
i Yakupu welingu la a - anana i Hemuru, amana i Hikimu. Na tana nuna pa-
pakangehangu-ya la ana umbuku-na i Yuhupu. 
33Tunaka nu meti-mbuna-nyaka i Eliahàru anana i Harungu, hi taninya la 
Nggimbia, nu na paraingu la ma-palindingu la Epuraïmu. Pambàda wuangu 
lai Pineha anana i Eliahàru-yaka nuna na paraingu. 

Da Hakimu 

Da Hakimu 1 

Na kabihu Yahunda dàngu kabihu Hamiungu ba dayàpa-ya i Andoni-Mbehiku 

1Ba nahàla-ka pameti i Yuhua, na banjaru Ihirailu na-paàrangu lai MIRI, 
“MIRI, ngga kabihu-yaka bàdi welingu lai nyuma na ma-kawunga hadangu 
pabera-ya na tau Kanaàngu?” wàdanya. 
2Nahema i MIRI, “Na kabihu Yahunda. Nyuda mbàda wuanggu-njaka kuaha 
la patalu-ya nuna na tana,” wàna. 
3Hàlaka, na kabihu Yahunda hi napanii-nja da kabihu Hamiungu, “Màla mai 
kai karaha-kama la pabera-ya na tau Kanaàngu, ka tawàhi-ya na tana ngaba 
na pa-patungguna-nggama i MIRI nyuma. Napa nyumai duma ka ma-karaha-
kai la pawàhi-ya na tana ngaba na pa-patungguna-nggami i MIRI nyimi,” 
wàdanja. Tàka na kabihu Hamiungu 
4dàngu na kabihu Yahunda da-pambapangu palaku pa-pabera. Tàka i MIRI 
nawua-manjaka patalu wàngu la tau Kanaàngu dàngu tau Perihu. Tau 
10.000-ya na muhuda na mameti la Mbehiku. 
5Da jàngapu-ya i Andoni-Mbehiku, na hanganji la tana nuna, hi da-nàhaku-
ya. 
6Napalai, hi dayaulu-ya, dayàpa-ya, hàla hi da-katiri-ha da wua lima baina 
dàngu da wua wihi baina. 
7Napanii i Andoni-Mbehiku, “Àmangu nyungga tau pihu kambulu-ha da 
hanganji da pa-katiri-nggu wua lima bai dàngu wua wihi baida, hàla hi 
kupuli-nja panganja da kamumu-nggu da ma-kanabu welingu la menjanggu. 
Nàhu i Ala tunangga numaka hama tuna ba tunggunja nu nyuda,” wàna. 
Yiana i Andoni-Mbehiku la malamiri ngàndi-danyaka la Yeruhali, lai nuka 
nameti ningu. 

Na kabihu Yahunda ba natalu-ya la Yeruhali dàngu la Hemburungu 

8Da tau Yahunda da-hadangu pabera-ya la Yeruhali, hàla dawàhi-ya hi 
datunu-ya nuna na paraingu dàngu hi da-pameti-ya na tau mangia-nya. 

9Hàlaka nu hili laku-danyaka pabera-ya na tau Kanaàngu na ma-ngiangu la 
ngaba ma-palindingu, dàngu la karaha - karaha palindi; dàngumbu na ma-
ngiangu la tana màdu la mbara luru, 
10dàngu la paraingu Hemburungu, na paraingu la Kiriyàtu-Àramba ba 
wàdanya àmangu. Lai nu da tau Yahunda datalu-ha da kabihu Hehai, 
Ahimàngu dàngu Tàlumai. 

I Otunialu ba natalu-ya la paraingu Ndembiru 
(Yuh. 15:13-19) 

11Welingu la Hemburungu, da tau Yahunda hi dalaku pa-kangaburu-ya na 
paraingu Ndembiru, la rehi nu la Kiriyàtu-Hepiru wàdanya. 
12Ninya na haàtu na mini Yahunda, Kalipu-ya na tamuna napanii, “Nggamu 
na mawàhi-ya la Kiriyàtu-Hepiru, nyuna na-kanoma biaya na ananggu 
kawini i Àkaha,” wàna. 
13I Otunialu, anana i Kenàhu erina i Kalipu, nyunaka na mawàhi-ya nuna na 
paraingu. Jia-duyaka i Kalipu hi nawua-nya i Àkaha hi napaha-ya paraïna i 
Otunialu. 
14La lodu nikada, i Otunialu na-dàhiku-ya i Àkaha la pakarai hau tana woka 
la amana. Ka puru-nanyaka i Àkaha welingu la kalandai-na, hi na-paàra-nya 
paraïna i Kalipu jàka nggàra pa-karuhi-na. 
15Nahema i Àkaha, “Ka ku-ngalangu tana maningu pi - pira mata-waingu 
wànggu, nadu na tana pawua-mungga ba la tana manda ningu waingu-ya,” 
wàna. Tuna nuduka i Kalipu hi nawua-nya tana ma-pamata waingu la diana 
la luruna. 

Na taluda da kabihu Yahunda dàngu da kabihu Mbanyamingu 

16Da wàla wuana na ama yerana i Muha, nu da tau Keni, datundu-nja da tau 
Yahunda paluhu welingu la Yeriku, na paraingu kòruma, dàngu hi dalaku la 
ngaba tana màdu la mbara luruna na Aràtu la tana Yahunda. Lai nu nyuda 
da pa-engangu la honga banjaru Amaliku. 
17Tunaka nu pa-kariangu-danyaka dàngu kabihu Hamiungu na kabihu 
Yahunda la palua pabera-ya dàngu hi datalu-ya na tau Kanaàngu da ma-

ngiangu la paraingu Hepàtu. Daràtu-nya na paraingu nuna, hàla hi da-
pamolu-nya, dàngu da-pahilu-nya na tamuna Hòruma, wàdanya. 
18-19I MIRI na-ndulaha da tau Yahunda, hi lupa damàka pawàhi-ya la ngaba 
tana ma-palindingu. Na nyuna nda damàka pawàhi-ya la Nggaha, 
Àhakelungu dàngumbu la Ekurungu hamanai na ngaba - ngaba maweli 
winggiru-nya, nadu da ba - banjaru da maninja la hingi tehiku ningu kareta 
bàhida; jia-duyaka ba tuna nu hi nda damàka da tau Yahunda pawàngga-ha. 
20Hama tuna na pareta pambàda wuana i Muha, na Hemburungu pa-wuangu-
ya i Kalipu, nadu àmangu ba nyunadu i Kalipu na mawàngga-ha ba tailu 
kaloka-ha da wàlana i Enàku welingu la paraingu nuna. 
21Da kabihu Mbanyamingu nda damàka pawàngga-ha paluhu da tau 
Yembuhu welingu la paraingu Yeruhali. Jia-duyaka da tau Yembuhu hi jiapa 
biaha-pa lai nu ba dangia duangu dàngu da tau Mbanyamingu. 

Da kabihu wàlana i Yuhupu ba datalu-ya la Mbetilu 

22-23Da kabihu Epuraïmu dàngu Manahi, da wàlana i Yuhupu, dalua pabera-
ya na paraingu Mbetilu, la rehi nuna Luhu wàdanya. Tàka i MIRI nandula-
maha nyuda. Nu ba talànga nàhunja da tau da ma-butingu da pa-paràha-da, 
palua la paraingu nuna, 
24da-hàmburu-ya na haàtu na tau mini na ma-talànga luhuna welingu la 
paraingu. Hi dapanii dànya, “Jàka mu-paita-nggama nggikina wàma hi peku 
tamama la paraingu yiana, màhamu-maya napa na pawunda-manggau,” 
wàdanya. 
25Ka paita-nanjaka na ànda tama la paraingu. Ka tama-danyaka da tau 
Epuraïmu dàngu Manahi daa la paraingu, hi da-pameti mbutaha nggubulu-
da da tau mangia-nya nuna paraingu, hinggilu-na na tau na ma-paita-nja 
ànda dàngu kuru umana. 
26La malamiri na tau nuna na-lelingu la parai tau Heti, hi na pa-hadangu hau 
paraingu, Luhu wànanya na tamuna. Na paraingu nuna jiapa-mayapa ba tuna 
nu na tamuna. 

Da banjaru da panda wànggana na banjaru Ihirailu 

27Na kabihu Manahi nda nawàngga-ya na tau na mangia-nya la paraingu 
Mbetu-Hiangu, Taanàku, Ndòru, Yimbiliamu dàngu Manggindu lupa da kota 
- kotaku la lihida. Jia-duyaka da tau Kanaàngu hi hanii bia-dapa lai nu. 
28Jia-mayai nyuna ba da-parukangu-ka pa-kapingatu da tau Ihirailu, dahàni-
ha da tau Kanaàngu ka daràma lai nyuda, tàka jia-mayai ba nda dawàngga 
ailulu-ha nuda da tau Kanaàngu welingu lai nu. 
29La paraingu Nggehiru, na kabihu Epuraïmu nda dawàngga-aha paluhu da 
tau Kanaàngu da mangia-nya nuna na paraingu. Jia-duyaka da tau Kanaàngu 
hi enga hani biada lai nu anguda nyuda. 
30Da tau da mangia-nya la paraingu Kiturongu dàngu Nahalulu, nda 
dawàngga-mbuhai paluhu paraï kabihu Hembulungu. Jia-duya da tau 
Kanaàngu hi ni bia-njapa ba da-engangu lai nu, ba daangu dàngu nyuda; na 
nyuna ba tuna da tau Kanaàngu dahàni-ha paràma lai nyuda. 
31Da tau da mangia-nya la paraingu Aku, Hindungu, Àhalàpu, Àkahipu, 
Helimba, Apiku dàngu Rehupu, nda dawàngga-mbuha paluhu paraï kabihu 
Ahiaru. 
32Jia-duyaka ba tuna nu da tau Kanaàngu da mangia memanya na tana nuna 
pa-daingu engangu bia-dapa lai nu dàngu nyuda da tau Ahiaru. 
33Da tau da ma-ngiangu la paraingu Mbetu-Hemihu, dàngu Mbetu-Anàtu-
mbu nda dawàngga-aha paluhu paraï kabihu Nàputali. Da tau Kanaàngu da 
mangia memanya na tana nuna pa-daingu engangu bia-dapa lai nu dàngu 
nyuda da tau Nàputali, na nyuna dahàni-ha paràma la tau Nàputali. 
34-35Da banjaru Amori ni bia-njapa la Ayalungu, la Hàlambimu dàngu la 
Palindi Herihu, nadu da kabihu Ndàngu ba da-dàhiku duhaka paraïda nyuda 
hu dita la ma-palindingu, nda da-pahia-nja papuru la maràda linjaku. Na 
nyuna nyuda da banjaru Amori da-panyàku-ha paraï kabihu Epuraïmu dàngu 
Manahi, hi dahàni-ha paràma ndumada nyuda nuda da tau dàmbu kabihu. 

36La mbara diana la Hela, na padira tana tau Amori na-làpahu-nyapa na Pa-
kandekalu la Àkurambimu. 

Da Hakimu 2 

Na Papalewa-na i MIRI la Mbòkimu 

1Na Papalewa-na i MIRI welingu la Ngginggalu nalua la Mbòkimu hi napanii-
nja da tau Ihirailu, “Mbàda paluhu-nggunggaika nyimi welingu la Mehiru, 
dàngu hi ku-karia-nggai la tana na pambàda ràndi-nggunja da boku la 
mangilu-mi. Dàngu mbàda panii-mbungguka, ‘Na ràndi na pambàda 
ràndinggu Nyungga dàngu nyimi nda kubota-aya. 
2Jia-duya àmbi tura hau pa-ràndingu nyimi dàngu na tau na mangia-nya 
yiana na tana. Da ngia pawotu maraku-da lupangu-ma kai nyànggaru-ha,’ 
wànggunggai. Tàka nyimi ndai wà-anya jàka nggàraya na pa-paretanggu-
nggai. Jiapa hi panjànga-kimi-nyaipa! 
3Jia nàhu, kai pa-tingingu! Nda kuwàngga-ayapa paluhu na tau la tana yiana 
jàka mi-pabera dànja nyuda. Jia-haka nyuda da muhumi, dàngu napa nyimi 
hiru-danggaika, hi lupa mi-tundungu palumu-nja da marapu-da,” wàna. 
4Ba nahàla-ka nuna na papalewa pa-palundu ndàbanya nuna na pulungu, 
nggubulu ndàbana na banjaru Ihirailu hii-nanyaka. 
5Nuna-duyaka na pakiri-na na pa-ngiangu nuna la Mbòkimu hi wàdanya. 
Hàlaka, lai nu nyuda da tau Ihirailu hi dawotu-nya kameti maraku i MIRI. 

Na metina i Yuhua 

6Ba napuli-njaka palaku da tau Ihirailu i Yuhua ka laku-danyaka duda pa-
mandapu-nya na tana pa-pandumangu-ha nimbihu-da. 
7La ngala luri-napa i Yuhua, na tau Ihirailu na-manundu-madupa lai MIRI. 
Ba hina-apa nahàla pameti i Yuhua, da-manundu-mapa lai MIRI ba jiaya na 
kapipi-nahapa paraï da tau da mambàda ita wàngu mata wikida mbuu 
ndàbada da pa-hangàtarungu da pa-patumbu-na i MIRI lumuna na tau 
Ihirailu. 

8I Yuhua anana i Nungu – atana i MIRI – nameti ba 110 ndaunaka na lurina. 
9Pa-taningu-ya la tana mangu wikina, nu la Timunàtu-Hera, la tana ma-
palindingu la Epuraïmu la mbara diana na Tandula Nggaàhu. 
10La malamiri meti hàla-danyaka da tau rànja ndalaru-na. Tàka na ndalaru 
na ma-pamalamiringu nda datanda-ayapa i MIRI, nadu ba nda da-hanggau-
anyapa na pa-patumbu-na i MIRI lumuna na banjaru Ihirailu. 

Na banjaru Ihirailu nda nalumu-anyapa i MIRI 

11-14Tunaka nu na tau Ihirailu tu-nanyaka-manjala lai MIRI. Nda dahili lumu-
anyapa i MIRI, Ala boku la mangilu-da, nu na Ala na mambàda iru ngàndiha 
paluhu welingu la Mehiru. Pakiringu-danyaka nyuda pa-lumungu Mbaàlu 
dàngu Ahitoritu lupa da marapu hawiangu da palumu-da da banjaru da 
maweli winggiru-nja. Ka hàngga-duna-njaka paraïna i MIRI, hi napuli-
maanja la tau ma-panggupulu la pa-nyairaku-ha dàngu la paramba-nja. Nda 
da-duluku-a nyuda la pahangga-nja da muhuda da maweli winggiru-nja. 
15Handàka lua - handàka luada pa-kangaburungu, i MIRI-ma duna na 
mapapa-nja, hama tuna ba mbàda wàna hahanja. Jia-duyaka hi dahunggu-
ya na ma-kalutu bokulu. 
16Nahilu wunda - hilu wundaya i MIRI ba nawua-nja liku uru ma-patara la 
pa-pahàla-ha nyuda welingu la kapuli ma-rambangu. 
17Tàka nyuda nda da-wàrihu-aha nuda da liku uru. Dalumu ninja da kamàla 
ala, hi nda da-manundu lai MIRI. Nda datundu-anja da hurida da boku la 
mangilu-da da ma-manundu mànu la pareta - pareta-na i MIRI. 
18Jàka nawua-nja haàtu liku uru i MIRI da banjaru Ihirailu, Nyuna i MIRI 
nandula-maya duna nuna na liku uru. Dàngu ba talànga luri-napa nuna na 
liku uru, i MIRI na-pahàla mànu-maha duda la muhu - muhuda. Nyuna 
namila-nja eti jàka narongu-ha ba da-pangiba ruku pa-mayila-danja dàngu 
ruku panyàku-danja. 
19Tàka jàka nameti-ka duna nuna na liku uru, hili manaü iraku-ma-anai na 
hurina na banjaru nuna welingu la ndalaru ma-mangilu. Pa-atangu-danyaka 

wikida la kamàla ala ba dalumu-nja nuda da kamàla ala. Beli-ma-adanya la 
huri memada na ma-akatu dàngu nda da-mbuhangu-a pa-panjilu-nya na 
hurida. 
20Jia-duyaka nu i MIRI hi nahàngga halawàla-nya na banjaru Ihirailu, hi 
napanii, “Mbàda pareta-manggu-njaka da boku la mangilu-da na banjaru 
yiana ka dayàpa pamàndu-nya na pa-ràndingu-nggu Nyungga dàngu nyuda. 
Ba tuna na banjaru yiana nabota-ma-aya na karàndi-na na pa-ràndingu, ba 
dapangga-ya na pareta-nggu. 
21Nàhu nda kuhili bihu-apa pawàngga-ya jiapa nda nggàra banjaru-ya na 
mani-nyapa la tana yiana ba jiaya na metina i Yuhua. 
22Napa Nyungga kupaki-ha nuda da banjaru la pakama-nya na banjaru 
Ihirailu, ka peku pi wànggunya jàka tuba pa-tundungu-duna na banjaru 
Ihirailu la pareta - pareta-nggu hama tuna da boku la mangilu-da, hi ndia, 
wànggu,” wàna. 
23Nuna-duyaka na pakiri-na i MIRI hi nda nawua-nya patalu wàngu i Yuhua 
la ba - banjaru nuda. Tàka na nyuna pahia pàku ananja pa-engangu la tana 
nuna paraïna i MIRI hi nda narengga la pawàngga-ha. 

Da Hakimu 3 

Da banjaru da ma-paengangu pa-ngiangu la tana Kanaàngu 

1Ka kama wànja da tau Ihirailu mandedi handàkangu pahunggu pabera la 
Kanaàngu, i MIRI na-pahia-nja ba mapira-ha da banjaru la pangia pa-
engangu la tana nuna. 
2Hi tuna nu i MIRI màta ka pandàma wànja da ana Ihirailu handàni - handàni 
la pa-pabera, ri - rihi nyuda da mandedi handàkangu pa-kikungu la pa-
pabera. 
3Da banjaru da mani-njapa la tana nuna jiaha: da banjaru da ma-ngiangu la 
lima mbua parai Pilitingu, mbuu ndàbada da banjaru Kanaàngu, na banjaru 
Hindungu dàngu na banjaru Hewi da ma-ngiangu la palindi Limbanongu, 

piti welingu la Palindi Mbaàlu-Herumungu lupa tàka la ànda na ma-
hanggangu la Hamàtu. 
4Hi ninja lai nu nyuda màta ka jiaha da pakama wànya na banjaru Ihirailu. 
Ba tunanja nu màta ka pi wànja da banjaru Ihirailu jàka tuba manundu-da 
la pareta - pareta da pambàda wuana i MIRI da boku la mangilu-da la 
ngaruna i Muha. 
5Nuna-duya na pakiri-na hi da-padaingu pa-engangu la tana nuna da tau 
Kanaàngu, Heti, Amori, Perihu, Hewi dàngu Yembuhu anguda na banjaru 
Ihirailu. 
6Na banjaru Ihirailu nalalei na-mangoma pa-korungu dàngu da banjaru 
nuda, dàngu da-tundungu-mbu palumu-nja da marapu-da nyuda. 

I Otunialu 

7Na banjaru Ihirailu nanjala-ka lai MIRI, Alada. Da-maromba-nya Nyuna, hi 
lupa dalumu-nja da marapu Mbaàlu dàngu Ahera. 
8Ka hàngga-duna-nyaka i MIRI na banjaru Ihirailu, dàngu hi na-pahia-nja la 
pa-pakàku-ha paraïna hanganji Kuhàngu-Rihataïmu welingu la 
Mahupatamia. Walu mbua ndaungu mandaina na hanganji nuna ba na-
kuaha-ha nyuda. 
9Tunaka nu na banjaru Ihirailu hi na-warangu ba nakarai pa-ndulangu lai 
MIRI, ka wua-nanjaka i Otunialu nyuna i MIRI la pa-pahàla-ha nyuda. (I 
Otunialu anana i Kenàhu-ya, na erina i Kalipu.) 
10Na Ngahuna i MIRI na-tunggulu-ya i Otunialu, hi lupa nyuna na maliku-
urunya na banjaru Ihirailu. Nalaku pa-pabera, tàka i MIRI hi nawua-nya 
patalu wàngu la hanganji Mahupatamia. 
11Ka mànjaku-nanyaka na tana patu kambulu ndaungu mandaina. Tunaka 
nu ka meti-nanyaka i Otunialu. 

I Ehutu 

12Na banjaru Ihirailu hilu njala-mananyai lai MIRI, ka lupa wua-duna-nyaka 
paraïna i MIRI i Enggulungu, hanganji Muapu la parihi kapàru wàngu 
welingu la tau Ihirailu. 
13Na hanganji Enggulungu da-pakuhingu dàngu banjaru Amungu dàngu 
Amaliku, hi datalu-ya na tau Ihirailu, dawàhi-ya la Yeriku, na paraingu 
kòruma. 
14Hakambulu walu mbua ndauna na banjaru Ihirailu, ba na-panyàku-ha 
paraïna i Enggulungu. 
15Tàka ba nawara-ka na banjaru Ihirailu ba nakarai pa-ndulangu lai MIRI, ka 
wua-nanjaka i Ehutu la pa-pahàla-ha nyuda. I Ehutu tau kalaiya; nyuna 
anana i Nggera-ya welingu la kabihu Mbanyamingu, dàngu nyuna-maka na 
makàli lua patuu hilu katiku la hanganji Enggulungu, da pawotu-na na 
banjaru Ihirailu. 
16La hau lodu i Ehutu na-pandoi hapungu hapanda madàka mbeli mbapa tika 
pa-paradua matiru-na na madita-na. Na-pakàna-nya nuna na hapanda la 
bànggina la kawana-na daa la kuru kalembi-na, 
17ka lua-nanyaka pawotu-ha da hilu katiku-na na banjaru Ihirailu la Hanganji 
Enggulungu. Na hanganji nuna panjànji nda ukuya. 
18Ba napakei-njaka nuda da hilu katiku, paràha-nanjaka da tau da maduku-
ha nuda da àmahu rara pabeli. 
19-20Tàka nyuna wiki i Ehutu pànjangu-nanyaka ba tàkaka la watu pa-huratu 
la lihina la Ngginggalu, hàla beli-nanyaka lai Enggulungu. La rehi nu nyuna 
i Enggulungu ninya la kurungu ma-maringu la handàdiku dita la umana. Hi 
napanii i Ehutu lai Enggulungu, “Miri pa-ngarangu! Ningu lii pa-winingu pa-
patàka-nggunggau,” wànanya. Napaya na hanganji, “Nedingu pàku,” 
wànanya; hàla hi nawua-nja pareta da atana paluhu ka puli mehanya nyuna-
a dàngu i Ehutu. Tunaka nu nyuna i Ehutu hi nalua lihinya na hanganji ba 
mandapu-na padua, hi napanii, “Ningu lii welingu lai Ala pa-patàka-
nggunggau!” wàna. Narongu-yaka nuna hi na-hadangu na hanganji. 

21-22Ndedi mbàdiku-na i Ehutu, wàngu lima kalaina butuhu madua-nanyaka 
na hapanda-na la bànggi kawana-na, hàla hi natanju pa-tanjiku-nya la 
kambuna na hanganji. Handàka tambuhuku-ma-ana na dàkana na hapanda 
natama-mbu na uluna nalota hàlaya na aparu kambuna na hanganji, pa-
ràpangu la kajia-na. Nyuna i Ehutu namàta-ma-anya nuna na hapanda lai nu, 
23hàla luhu-nanyaka hi nabita-nya dàngu hi nakuhi-ya na pindu kurungu 
nuna, 
24tunaka nu laku-nanyaka. Ba damaika da ata maràmba ita-danjaka da pindu 
ba pakuhi-ha, na pa-pangàda-da ninya duna daa na hanganji dàngu talànga 
luana pa-hambeli wàda bia. 
25Ba ràka patia mandaingu-madaka tàka na hanganji ndedi-mapa na 
bunggahu-ya na pindu, mbingu-danyaka, hàla piti-danyaka kuhi hi da-
bunggahu-ya na pindu. Ka nggàraipa ita-danyaka na hanganji ba tawàlahu-
na padua-ka la tana. 
26Nu ba talànga patia-tiangu-da, nyuna duna i Ehutu mbàda palai-naka la 
Haira, ba nali ningu la watu pa-huratu. 
27Ba natàka-ka la ma-palindingu la Epuraïmu, manyamalu hapui-madua-
nanyaka na taleli, ba napaau-nya na tau Ihirailu la pa-pabera. Ka mai-
danyaka hi na-karia-nja papuru welingu la ma-palindingu. 
28“Kikungga nyungga!” wànanja, “I MIRI na-pakàku-haka da tau Muapu, 
muhumi, ndumami nyimi,” wàna. La pa-irungu-na i Ehutu, puru-madua-
danyaka da tau Ihirailu welingu la ma-palindingu. Da-hihiku-ya na ngia 
papala-da da tau Muapu la Luku Yorundangu. Nda ningu ndoku haàtu 
muhuda pa-pahia-da papala dàngu ma-lundungu. 
29Nu la pa-kangaburungu-da ràkangu 10.000-ha da tanatara Muapu mahàmu 
halawàla da pa-pameti-da; nda hili ningu haàtu ma-tamàhiku. 
30La lodu nuna kàku-nanyaka na tau Muapu welingu la tau Ihirailu. Ka 
mambiru-nanyaka nuna na tana walu kambulu ndaungu mandaina. 

I Hàmunggàru 

31Na liku-uru na ma-pandàkingu, jiaya i Hàmunggàru anana i Anàtu. 
Nyunambu na ma-patarangu dàngu la pa-pahàla-ya na tau Ihirailu. Ba 
nawàngu bia tokungu paweli wàngu hapi, ba na-pameti-ya na tau 600 tau 
Pilitingu. 

Da Hakimu 4 

I Ndembora dàngu i Mbaràku 

1La hambeli metina i Ehutu, hilu njala-mananyai na banjaru Ihirailu lai MIRI. 
2Ka puli-najaka paraïna i MIRI ba na-pakàku-ha paraïna i Yambingu, 
hanganji Kanaàngu na ma-mandapu la paraingu Hahuru. Na liku uruna la 
pa-pabera jiaya i Hihera na ma-ngiangu la Harohitu-Hanggoyimu. 
3I Yambingu ningu 900-da da kareta bàhi pa-pabera wàna. Dua kambulu 
ndaungu mandaina ba na-panyàku-ya na tau Ihirailu ba nawànja mbàringu-
na. Tunaka nu ka wara-duda-nyaka lai MIRI. 
4La rehi nuna na ma-kapipi-ya na tau Ihirailu jiaya na haàtu wunangu 
kawini, Ndembora-ya na tamuna, papaha-na i Lapindutu. 
5Nyuna i Ndembora na pakàli wàna na-mandapu mànu la lumbu pingi 
kòruma, la manggawa Rama dàngu Mbetilu, la ngaba ma-palindingu la 
Epuraïmu. Lai nuduka na tau Ihirailu ba namai ningu pa-katana-ya na 
panaungu-na. 
6La hauna lodu na-paràhangu tau papaau-nya i Mbaràku, anana i 
Ambinuamu, welingu la paraingu Kendihu la tana ngaba Nàputali. Hàla 
napanii-nya i Mbaràku, “Yiana-ya na pareta-na i MIRI, Ala Ihirailu lai 
nyumu, ‘Pa-uhingu-wa tau 10.000 tau mini welingu la kabihu Nàputali dàngu 
Hembulungu, kau karia-nja nyuda la Palindi Tamburu. 
7Napa ku-pawiti-nya i Hihera, na liku uru pabera-na i Yambingu, ka nahada-
nggai nyimi la Luku Kihungu, ba na-wànggai tanatara dàngu kareta pabera 
la pabera-kai nyimi. Na nyuna Nyungga duku mawua-nggai pamàna wàngu 
nu la pa-kangaburungu,’ wànanggau,” wànanya. 

8Napaya i Mbaràku lai Ndembora, “Jàka mulua-madu nyumu, kulua duna. 
Tàka jàka ndau lua nyumu, nyungga nda kulua-mai duku,” wàna. 
9Nahema i Ndembora, “Hàmu, napa ku-kikungu! Na nyuna namuya, napa 
nda nyumu-apa ma-kangeha-nya na wotungu. Nadu i MIRI ba na-palua-nya 
la tau kawini-ka duna na ma-taluya i Hihera,” hi wàna. Ka hadangu laku-
danyaka i Ndembora dàngu i Mbaràku la Kendihu. 
10I Mbaràku na-dundilu-ya na kabihu Hembulungu dàngu Nàputali la 
Kendihu. Da matundu-nja i Mbaràku dàngu i Ndembora la rehi nuna tau 
10.000-ya. 
11La rehi nuna i Hembiru tau Keni, na-kawàri-ka wikina welingu la angu 
banjaru-na. (Na banjaru Keni jiaha da wàla wuana i Hombàpu, yerana i 
Muha.) Nyuna i Hembiru mbàda laku-naka pawulu maüna la pangia 
madangu ai tarambàtingu la Haanaimu, nda nggi tuna marauna welingu la 
Kendihu. 
12Ba narongu-kiyaka i Hihera ba hambàda-naka i Mbaràku la Palindi 
Tamburu, 
13pauhi-madua-nanjaka da hiwa ngahu kareta bàhi pabera-na dàngu mbuu 
hàlada da pamba tanatara-na na-karia-nja welingu la Harohitu-Hanggoyimu 
hi dalaku la Luku Kihungu. 
14Hàla panii-nanyaka i Ndembora lai Mbaràku, “Màla, ndàharungu-wa! I 
MIRI na mairu ngàndikau. La lodu nàhu Nyuna wua-nanggauka patalu 
wàngu lai Hihera,” wàna. Ka puru-nanyaka i Mbaràku welingu la Palindi 
Tamburu ba na-karia-nja da tauna da ma-hakambulu ratada, 
15tunaka nu kangaburu-madua-nanyaka i Hihera. Tàka i MIRI hi na-kubaru 
hàlaya na pamba tanatara-na i Hihera hamanai da kareta pabera-na, hi lupa 
napuru i Hihera welingu la kareta-na, hi nawàngu papalai la wihi. 
16I Mbaràku nutaku-mananja payaulu-ha da kareta pabera dàngu da pamba 
muhuda lupa datàka la Harohitu-Hanggoyimu, mbuu ndàbada da pamba 



660 

 

 
Na Huratu Matua 

© 1995, Indonesian Bible Society. 
 

 
 

 

 

 

tanatara-na i Hihera, na-pameti mbuta-maha; nda ningu haàtu pabili-na 
paluri. 
17Ba talànga tunaka nu palai-nanyaka i Hihera la maü terana i Yaïlu, papaha-
na i Hembiru, tau Keni. Nadu na Hanganji Yambingu welingu la Hahuru da-
paariyangu dàngu da hapa-kalembi-na i Hembiru. 
18Ba natàka-ka i Hihera, nanggepi-ya paraïna i Yaïlu dàngu hi napanii-nya, 
“Mai Miri, tamakau daa la maü teranggu; àmbu mangàdatu-du,” wànanya. 
Ka tama-nanyaka i Hihera daa la maü tera, hàla i Yaïlu hi na-palumburu-nya 
hinggi ka na-kawiningu ba wàna. 
19I Hihera nakarai lai Yaïlu, “Wua àrunda wai hawutu ka ku-unungu; lalu 
madauka”, wàna. Tàka i Yaïlu hi na-bunggahu-ya na taneku manulangu-na, 
ngia pa-pahàmu-na wai huhu, hàla hi nawua-nya i Hihera hi na-unungu, 
tunaka nu hi nahili palumburu-nya hinggi. 
20Hàla i Hihera hi napanii-nya i Yaïlu, “Ndolaku àru la pindu maü. Jàka 
ningu tau matàka ma-paàrangu, ningu tau yiahu jàka wàna, nda ningua 
wàmunya,” wànanya. 
21Nyuna i Hihera ba lalu mànggilu-na ka tàtiku-nanyaka hi na-minjalu. I 
Yaïlu napiti-ya na hapungu na pàha dàngu na hapungu na kandutuku nduma 
maü tera, hàla hi nangeri lihi kangunguhu-nya i Hihera. Tunaka nu hi na-
lajiku-nya na kandutuku la kamiti-na na-pòluhungu la tana. Tuna nu i Yaïlu 
ba na-pameti-ya i Hihera. 
22Nu ka tàka-nanyaka i Mbaràku ba na-kanuka-ya i Hihera, i Yaïlu nanggepi-
ya i Mbaràku hi napanii-nya, “Mai, napa ka ku-paita-nggaunya na tau na 
pahimbu-mu,” wàna. I Mbaràku natama karia-nya i Yaïlu, ka ita-nanyaka i 
Hihera ba mbàda metina-ka, tanggunggulu-na-padua-ka la tana, na 
kandutuku maü tera jiapa-yaka ba na-tanjungu la kamiti-na. 
23La lodu nuna i MIRI nawua-nya patalu wàngu na tau Ihirailu lai Yambingu, 
hanganji Kanaàngu. 

24Na hanganji nuna roduku pangala-mananya paraï tau Ihirailu lupa la 
malamiri hanggàmaru-nanyaka. 

Da Hakimu 5 

Na lududa i Ndembora dàngu i Mbaràku 

1La lodu nuna ludu-danyaka i Ndembora dàngu i Mbaràku anana i 
Ambinuamu: 
2Wotunya i MIRI, nadu da ma-kaborangu Ihirailu ba dakita etida pa-
patarangu, tàka na rayatu nawàngu etina palua pa-pabera. 
3Rongu ha hanganji dàngu ha ana maràmba, nyungga duku ludu-nggunya 
ndumana na Ala Ihirailu, nu i MIRI. 
4Bau hadangu welingu la Heyiru dou MIRI, dàngu bau dunjaku-nya la ngaba 
tana Endumu, naridu na tana, da londa awangu da-hanganga, da karumangu 
hi na-papuru-nya na urangu. 
5Da-kanggauhaku da palindi la hangga na ma-kuaha la Hinai, la hanggana i 
MIRI, Ala Ihirailu. 
6La rehina i Hàmunggàru anana i Anàtu, dàngu la rehina i Yaïlu-mbu, nda 
ningu pajuru tau danggangu la paraingu, nda ningu ma-njadangu la ànda 
bokulu. 
7Da paraingu la Ihirailu nda da-pataungu da-malinggitu, mahàna hi lupa 
utàka nyumu Ndembora, bau tàka hama tuna na ina pa-mbuhangu. 
8Ba na-lumungu-ka marapu na Ihirailu, tumbu-nanyaka na pabera la paraida; 
la honga patu kambulu rata mini mbeni hanggangu nda haàtu-a ma-yayapu 
madàka. 
9La liku uru kaborangu Ihirailu da mawàngu etida pa-ndàharungu, ku-
patàka-nja na pawili-nggunja na manda najaru. Wotunya i MIRI! 
10Ha nyimi ma-kaliti kalandai bara, nyimi ma-mandapu la topu pa-kambuli, 
dàngu nyimi mbuu ndàbami mali la wihi, bobaru pakada-nyawa yiana na 
ruku talu. 

11Parongu maludu pa-mbabungu la hu - humuru, dapeka hili weli - hili 
weliya na taluna i MIRI, na taluna na Ihirailu banjaru-na i MIRI. Ka 
pajurungu-duda-nyaka nyuda la pindu paraingu. 
12Hadangu-wa dumu Ndembora, hadangu-wa dumu Mbaràku, weli-njawa da 
tanawangu! 
13Da mini la ngora da ma-kanjepi da-hurungu la liku-uruda, damai dàngu 
hawanjiru-da la pa-patara ndumana Nyuna. 
14Welingu la Epuraïmu da-kamburungu la lolangu, dandàki-ha da pamba 
Mbanyamingu la hanggada. Nàmu-manjai duda da liku uru welingu la 
Makiru, hadangu-madanyai duda da ma-kaborangu Hembulungu. 
15Da ma-pangora la Ihakàru damai karia-nya i Ndembora, langatàka nàmu-
manya i Ihakàru, dàngu na-tundungu-mbu i Mbaràku; dakiku-nya nyuna pa-
kamburu-nya na lolangu. Tàka da tau Rumbingu nda nggikina wàda-a ba nda 
dakahau etingu-a nyuda. 
16Nggikina hi enga hanida la honga mbimbi? Ka marongu ma-pawangu ma-
paaungu banda wàda? Deningu-mana ba nda nggikina wàna-a na kabihu 
Rumbingu ba nda dakahau etingu-a nyuda. 
17-18Da Hembulungu dàngu Nàputali da-ruhungu patungu tara la rarana, na 
kabihu Ndàngu kaliti-nanya kapalu duna, na kabihu Nggàtu hanina la 
pahunga lodu Yorundangu, na Ahiaru ngudu-nanya duna nda dabihu pa-
hinggilu, welingu la pangia-da la halinggi wara. 
19La Taanàku lihi luku la Manggindu da-pabera da hanganji, da hanganji 
Kanaàngu da-patarangu tàka nda ningu àmahu bara taribu pangàndi-da. 
20Da kandunu la awangu da-tundungu-mbu pa-patara palawa-nya i Hihera 
welingu la ngia papaï-da la kuru awangu. 
21Na Luku Kihungu na-obungu pakauta-ha da muhu, ndàharungu, ndàharu-
wa wàngu kaborangu-mu ha hamangu-nggu! 



663 

 

 
Na Huratu Matua 

© 1995, Indonesian Bible Society. 
 

 
 

 

 

 

22Dawàngu pa-tapanangu ba da-kangguruku da kambiha njara, ba da-
kandàraku-nja tau ma-kaliti-ha. 
23“Ràtunya la Meruhu dàngu da mangia-nya,” wàna na Papalewa-na i MIRI, 
ba nda damai pa-pandulangu ba ma-kaborangu-ha ka pa-tarangu ndumana i 
MIRI. 
24Wangu-naka duna Yaïlu, papaha-na i Hembiru tau Keni, welingu la mbuu 
ndàbana na ma-ngiangu la maü tera, nyuna marihi pa-kanyurungu. 
25Ba nakarai wai i Hihera, tàka nyuna nawua-nya wai huhu, na-payema-nya 
wai huhu la kanaingu ma-paràkangu la nduma maràmba. 
26Wàngu kandutuku dàngu pàha la limana, i Yaïlu na-nàhaku-ya i Hihera hi 
nalàjaru na katiku-na. 
27Ba nambàpa la lihi wihina i Yaïlu nda ningu-apa lurina, na-tanulahu la tana 
ba jia-yaka na njàpuna. 
28La manggawa punduku katonga na-butingu na inana i Hihera hi napanii, 
“Ka nggikina hi nda nalu tàka na kareta-na, ka nggikina hi nda parongu-ha 
da kangguruku njarana?” wàna. 
29Nahema na marihi pa-manggàna welingu la ata malumu-nya, na pahunggu-
na la eti wikina, 
30“Paberi-danjapa da malanja pa-ribangu, haàtu madua ana karia tungguna 
na haàtu tanatara, i Hihera duna tera kalembi mbana wili, na maràmba 
kawini tera halenda pa-pahikungu,” wàna. 
31Màla àru ka nameti na muhumu hama tuna i Hihera, ou MIRI! tàka da 
ariyaa-mu ka dandudu meha hama tuna lodu la awangu. Tunaka nu 
mambiru-nanyaka na tana patu kambulu ndaungu mandaina. 

Da Hakimu 6 

I Nggindiungu 

1Tàka hili tu-mananyai manjala na tau Ihirailu lai MIRI, hi lupa napuli-nja 
pa-panyàku-ha banjaru Mindiangu, pihu mbua ndaungu mandaina. 

2Na tau Ihirailu lalu mbana mangàdatu-nanya na tau Mindiangu, hi lupa 
dalaku pa-kapàndi nàhu la kubu liangu jàka ndia la pangia ma-hinggilu la 
palindi - palindi. 
3Hinggilu-nai handàka tondu - handàka tondungu-na na tau Ihirailu, mai-
madua-nanyaka na tau Mindiangu ba dahada karia-nja da tau Amaliku dàngu 
na tau - tau hawiangu-ka welingu la maràda telangu la pa-làndahu-nya na 
tau Ihirailu. 
4Nyuda da-pamaü terangu ningu la ngaba tana tau Ihirailu, hi lupa da-paruha 
hàlaha da patondu-da lai nu lupa tàka la ngaba ma-winggiru-nya la Nggaha 
la mbara luru. Dàngumbu da mbimbi, hapi dàngu kalandai tau Ihirailu 
dapalai ngàndiha. Nda ningu-maki ana ngga - nggàra pabili-da, hi lupa nda 
nggàra ndokuma maningu pangana na tau Ihirailu. 
5Da tau nuda damai panunda - nundangu dàngu banda dàngu maü terada 
màlai ba nda ngeri danguda. Nyuda dàngu da otada lalu mbana danguda hi 
nda papingu padiha-ha. Nyuda maida pa-paruha-ya na tanama, 
6na banjaru Ihirailu nda ana nggikina wàda ndokuma hanggangu lai nyuda. 
7La malamiri pa-dudurungu-nanyaka na banjaru Ihirailu ba nakarai pa-
ndulangu lai MIRI la palawa-nya na tau Mindiangu. 
8I MIRI na-palewa-ya na haàtu wunangu lai nyuda. Na Wunangu napanii, 
“Tuna yia na puluna i MIRI, Ala Ihirailu, ‘Nyimi ku-pahàla-kaika welingu la 
paata la Mehiru. 
9Nyimi ku-pamàna-nggaika welingu la tau Mehiru dàngu welingu la tau - tau 
la tana yiana na mabera-kai. Nyuda kuwàngga-haka welingu la tana yiana 
ba jiaya na bera-minja, hàla hi kuwua-nggai tana nyimi. 
10Mbàda panii-nggunggaika, ba Nyungga MIRI Alami, dàngu nda uku nyimi 
la palumu-nja da marapu-na na banjaru Amori, na mangu tanangu na ngia 
pa-ngiangu-mi nàhu. Tàka nyimi ndai patundu-anya na pareta-nggu’, wàna,” 
hi wàna. 

11La hau na lodu na papalewa-na i MIRI namai la paraingu Òpura, hi na-
mandapu la lumbu ai tarambàtingu, manguna i Yoàhu, kalibaru Ambiyehiru. 
Na anana na ma-tamungu Nggindiungu, talànga pàmbalungu-na uhu 
nggàndumu la ngia papohu angguru. Nu ba tuna nu paloku winingu-nanya 
ka àmbu naita-ya tau Mindiangu. 
12Na papalewa-na i MIRI na-pawuwangu wikina lai nyuna, hi napanii, “Ha 
bidi mini kaborangu! I MIRI na-angunggau!” wànanya. 
13Nahema i Nggindiungu, “Malangu-mu miri! Jàka tuba angu-maduna-
nggama i MIRI, nggikina yiana mbuu ndàbana hi na-handauni-kama? 
Nggihaka da tanda pa-hangàtaru-ngu da pa-patumbu-na i MIRI àmangu, na 
palara lii wàda da boku la mangilu-ma rukuna i MIRI ba na-paluhu-ha 
welingu la Mehiru? Nàhu duma na-dunjaku-nggamaka i MIRI, hi napuli-
nggama ba na-panyàku-kama paraï tau Mindiangu,” wàna. 
14Tunaka nu i MIRI hi nawua-nya na pareta yiana i Nggindiungu, “Màtawa 
kau wànya mbuu ndàbana na àtalu-mu, lakuwa kau pahàla-ya na banjaru 
Ihirailu welingu la lima tau Mindiangu. Nyungga ma-paràha-nggau,” 
wànanya. 
15Nahema i Nggindiungu, “Ka ni hi nyungga, MIRI? Nggiki peku-naka 
nyungga la pa-pahàla-ya na banjaru Ihirailu welingu la kuaha tau 
Mindiangu. La kabihu Manahi na biliku-nggu duku jia-ma-ayaka na marihi 
malinjangu. Tàka la biliku-nggu duku hili nyungga-ma-ai marihi nda 
palingu,” wàna. 
16“Jiangu bau màka,” wàna i MIRI, “nadu ba Nyunggadu mandula-kau. Da 
tau Mindiangu napa namuda-ma-a bau pamija mauha, beri hama tuna tau 
haàtu-ma-aya na pahangga-mu,” wàna. 
17Nahema i Nggindiungu, “Jàka tuba langatàka-madu ba nambuha-ngga i 
MIRI, màla kau wuangga hau tanda ba ma-tubangu-maya ba i MIRI wikima 
na mawua-ngga pareta nyungga. 

18Ku-kamahi-nggau màla àru MIRI kau nedingu pàku lai yiahu màta ka ku-
paloku pàkunggau pangangu kau ngangu MIRI,” wàna. “Hàmu,” wàna i 
MIRI, “Napa ku-nedingu-madu ka lupa mubeli,” hi wàna. 
19Kabeli-nanyaka i Nggindiungu hi na-paloku-ya na heu kamàmbi kanguraku 
dàngu hakambulu kilu kanguta hi na-pandoi roti panda tungu tai wolu. Hàla, 
hi natuya na tolungu la karànjangu, tàka na wai rii la wurungu-nanya, hi 
nangàndi ndàbaha hi na-bànjalu-ha la hangga papalewa-na i MIRI na ma-
nedingu lua la lumbu ai tarambàtingu. 
20Hi napanii na Papalewa-na i MIRI, “Bànjalu-ha da roti dàngu da tolungu ni 
la pinu watu kau mangu paburi-ya na wai rii tolungu la pinuda,” wànanya. 
Ka pa-namatungu-nanyaka Nggindiungu la pareta pa-wuangu-ya. 
21Hàlaka nu na-pajolangu limana na papalewa-na i MIRI hi na-jonggaru 
wànya hupu ai la limana nuda da tolungu dàngu da roti. Ka roka-nanyaka 
na watu hi da-lundungu paraï pa-mutungu da roti dàngu da tolungu. Tunaka 
nu munangu-nanyaka na papalewa-na i MIRI. 
22Ka pi-duna-nyaka i Nggindiungu ba jia wiki-maya na papalewa-na i MIRI 
nu na mamai lai nyuna. Wàngu mangàdatu-na napanii Nggindiungu, 
“Hanggàmaru-nggunyaka duku ou MIRI Mahupu jangga! Nadu ba mbàda 
paita mata-maka dàngu na papalewa-mu!” wàna. 
23Tàka i MIRI hi napanii-nya, “Hànangu-ka. Àmbu mangàdatu! Nyumu nda 
jia meti-amu,” wànanya. 
24Hàla i Nggindiungu hi na-pahadangu ngia pawotu maraku lai nu, “MIRI 
Matawai Mànangu,” wànanya tamuna. Nuna na ngia pawotu maraku ni-
manyapa la Òpura, la paraingu tau Ambiyehiru. 
25La rudungu nuna puru peka-nanyaka i MIRI lai Nggindiungu, “Pitiwa hapi 
minina na amamu mahàmu halawàla mapihu mbua ndauna na lurina. 
Nyànggaru-ya na ngia pawotu maraku pa-pahada-na na amamu ndumana na 
Mbaàlu, hàla kau panjoru-ya na andu katoda maü marana na marapu kawini 
Ahera na maninya la papa ngia pawotu maraku nuna. 

26Pahadangu-wa la pinu tanyungguru-na hau ngia pawotu maraku pambàda 
kaka pa-hàmungu. Tunaka nu nuna na hapi mini, lupangu-ma kau tunu 
mangu heunya ka kameti maraku-ya ndumana i MIRI. Tunaka nu kau ai pa-
mutungu wànya na andu katoda maü marana na marapu kawini i Ahera na 
pambàda panjoru-mu,” wànanya. 
27Ka pindi-nanjaka da tau hakambulu da atana i Nggindiungu hi dalua pa-
pahàra-nya na pareta-na i MIRI lai nyuna. Tàka ba lalu mangàdatu-nanya na 
hapa-kalembi-na hamanai na hapa-angu ndehana, nda natoru mbeni palaku-
nya nuna la lodu. Jia-duyaka hi na-palaku-ya nuna la rudungu. 
28Ba na-hadangu-ka la mbaru na tau la paraingu, ita-danyaka na ngia pawotu 
maraku la Mbaàlu dàngu na andu katoda maü marana na marapu kawini 
Ahera ba mbàda njoru-daka. Daita-mbuya lai nu la pangia-da ba mbàda 
ninguika hau ngia pawotu maraku dàngu ba ningu-mbuka patunu lai nu heu 
hapi mini patuu kameti maraku. 
29Ka paàrangu-danyaka dàngu anguda, “Nggamuka ihi na matuna nu?” 
wàda. Ba da ma-nginjiru-yaka pi-danyaka ba i Nggindiungu anana i Yoàhu-
ka na maruku-nya. 
30Hàla hi dapanii lai Yoàhu, “Na anamu na-nyànggaru-yaka na ngia pawotu 
maraku lai Mbaàlu dàngu na-panjoru-mbuyaka na andu katoda maü marana 
na marapu kawini Ahera la papana na ngia pawotu maraku. Jia-duyaka luhu 
ngàndiya na anamu yiahu. Nameti-ma bàdi nyuna,” wàdanya. 
31Tàka i Yoàhu hi nahema-ha mbuu ndàbada da mapapa-nya, “La ngabana i 
Mbaàlu-kaika nu nyimi? Ka ma-kahiri-ya nyuna wàmika nu? Nggamuya na 
ma-ndolaku la ngabana nyuna, jia-yaka na pa-pameti la lodu nàhu! Jàka ala-
maduya i Mbaàlu, puli bianya duna ka na-kahiri wikina, nadu ba ngia 
pawotu maraku-na manguna nyuna-duya na pa-nyànggaru,” hi wàna. 
32Rukuna ba napanii i Yoàhu, “Puli bia-nyaka duna i Mbaàlu ka napapa 
wikinya i Nggindiungu, nadu ba na-nyànggaru-yaka nyuna na ngia pawotu 

maraku manguna,” wàna, piti welingu nuduka “Yerumbaàlu” hi wànanya 
tau i Nggindiungu. 
33La rehi nuna mbuu ndàbada da tau Mindiangu, tau Amaliku dàngu na 
kabihu - kabihu hawiangu la maràda telangu la pahunga loduna na 
Yorundangu, pauhi hàla-danyaka. Dapala-ya na Luku Yorundangu, hi da-
pamaü terangu la Lolangu Yihireyilu. 
34Tàka i Nggindiungu tunggulu-nanyaka Ngahuna i MIRI, hi napini taleli ba 
napaau-nya na tau biliku Ambiyehiru la pamai pa-kapuli dànya nyuna. 
35Na-paràhangu-mbu papalewa la kabihu Ahiaru, Hembulungu, Nàputali 
dàngu kabihu Manahi na maninya la pahunga lodu hama-manai na maninya 
la patama loduna na Luku Yorundangu, pakarai-ha ka da-kapuli-ya nyuna. 
Ka nàmu hàla-madua-njaka nyuda mbuu ndàbada pandula-ya i Nggindiungu. 
36Hàla hi napanii i Nggindiungu lai Ala, “MIRI, hupu liimu nyumu-mayaka 
ba nyunggaka pa-patanggu-mu la pa-pahàla-ya na banjaru Ihirailu. 
37Jàka tu langatàka-duna, la kàli ngia paurutu-ma uhu nggàndumu welingu 
la wilina, mbàda bànjalu-nggunyaka na wulu mbimbi pa-nggutingu. Haromu 
jàka jia-aha da wulu mbimbi-a da mambaha la mburungu, tàka na tana hi 
ndia-i, tanda-dunaka ba nyungga napa pa-patanggu-mu la pa-pahàla-ya na 
banjaru Ihirailu,” wàna. 
38Ka jia-madua-yaka na ma-patutungu: Ba na-hadangu-ka la mbaru i 
Nggindiungu dàngu ba napohu-haka da wulu mbimbi, hau kabana na wai 
hamburungu na pangala-na. 
39Hàla hi napanii lai Ala, “MIRI, àmbu jia hàngga dumungga, jàka ku-
handàkangu-ki pahili panii. Puli àrungga ka ku-kama-kinja handàkangu da 
wulu mbimbi pa-nggutingu. Tàka la handàka-na nàhu màta ka da wulu 
mbimbi-a da ma-padaingu pamàdu, tàka na tana ka nambaha,” wàna. 
40La rudungu nuna patutu-nanyaka i Ala na pakarai-na i Nggindiungu, jia-
duyaka hadangu la mbaru dàngu màdu biada da wulu mbimbi, tàka na tana 
mbaha-nanyaka paraï mburungu. 

Da Hakimu 7 

I Nggindiungu ba na-pakàku-ya na tau Mindiangu 

1La hau na lodu i Nggindiungu dàngu mbuu ndàbada da tau pa-karia-na 
dahada mba - mbarungu. Ka laku-danyaka hi da-pamaü terangu la lihi 
matawai Harutu. Na ngia pa-pamaü terangu-da da tau Mindiangu la mbara 
diaha welingu lai nyuda, la lolangu lihina na Tandula Mori. 
2I MIRI napanii-nya i Nggindiungu, “Lalu mbana danguna na tau pa-karia-
mu. Nda kuwua-anja patalu wàngu la tau Mindiangu, napa da-pangàda-
dunya ba ruku màka wiki-mada hi datalu, ka nda dawotu-anggapa Nyungga. 
3Jia ba tuna pakada-nja da karia-mu, ‘Nggamuya na ma-mangàdatu, màta ka 
napare - renggangu pa-dunjaku-nya yiana na Palindi Nggiliatu ka nabeli la 
umana,’ wàmunya,” wàna. Ningu tau 22.000-ya na mabeli, hi ana tau 10.000-
kia-yaka na ma-ndàdiku. 
4Hàla i MIRI hili panii-nanyaka i Nggindiungu, “Na tau karia-mu lalu dangu-
manapa. Karia-njawa la luku. Lai nu napa ka ku-hambangi-nggau karia-mu. 
Jàka kupanii-nggau, ‘Na tau yiana màta kau karia-nya,’ jàka wànggunggau, 
màta nyuna ka nalua. Tàka, ‘Na tau yiana àmbu nalua karia-nggau,’ jàka 
wànggunggau, nyuna àmbu nalua-du,” wàna. 
5Ka karia-nanjaka i Nggindiungu nuda da tau la luku, hàla panii-nanyaka i 
MIRI lai Nggindiungu, “Na tau na majàli wai hama tuna ahu, màta kau 
kawàri-ya welingu la tau na mawàngu pa-patika la pa-unungu,” wànanya. 
6Ningu tau 300-ya na mawàngu pajàli wai welingu la limana, mbuu ndàbada 
hawiangu dawàngu pa-patika ba da-unungu. 
7Tunaka nu i MIRI hi napanii-nya i Nggindiungu, “Wànja nada da tau tailu 
ngahu da ma-pajàli ahungu wai, jiaka-maa napa ba ku-pahàla-kai dàngu ba 
kuwua-nggai patalu wàngu la tau Mindiangu. Paràha-njawa nada hawiangu 
ka dabeli,” wànanya. 
8Jia-duyaka i Nggindiungu hi na-paràha hàlanja da tau Ihirailu hawiangu 
pabeli, hinggilu-da nuda da tau tailu ngahu. Mbuu ndàbada da bàlangu 

dàngu da tarapitu-da da tau da mabeli, hi napiti-ha i Nggindiungu. Da tau 
Mindiangu ninja la lolangu la wawa ngia pa-pamaü terangu-da da tau 
Ihirailu. 
9La rudungu nuna i MIRI napanii-nya i Nggindiungu, “Hàdangu-wa, 
Nggindiungu! Luawa kai nàhaku-ya na ngia pa-pamaü terangu-na na tau 
Mindiangu. Napa kuwua-nggau patalu wàmunja nyuda. 
10Tàka jàka umangàdatu, wàndaya i Pura atamu kai pa-kariangu la ngia pa-
pamaü terangu-na na muhu. 
11Napa nyumu murongu-ha jàka nggàraya na papanii-da da muhu, ba ruku 
tuna nu napa mutoru mbeni wànguka pa-nàhaku-ha,” wànanya. Ka lua-
danyaka i Nggindiungu dàngu i Pura la padira ngia pa-pamaü terangu-da da 
muhu. 
12Da tau Mindiangu, Amaliku dàngu da tau hawiangu welingu la maràda 
telangu, da-tanyalangu la nggi - nggini la lolangu nuna. Ba itaha hama tuna 
na pa-karunggingu-da da kabala. Da otada lalu mbana danguda hama tuna 
na wara la hingi tehiku. 
13Ba natàka-ka i Nggindiungu lai nu, rongu-nanyaka na haàtu na tau ba 
talànga peka-nanya na manggadipangu-na la anguna. Na tau nuna napanii, 
“Ku-manggadipangu nyungga ba ninya na hau roti na manggu - nggunggulu 
hi natama la ngia pa-pamaü terangu-nda, hàla hi na-janggilu-ya na hau na 
maü tera hi lupa nanjoru, hi hama ndidaru tanaya,” wàna. 
14Nahema na anguna, “Ai ha, nuna jia-yaka na hapanda-na i Nggindiungu 
anana i Yoàhu, tau Ihirailu! Na ihina nuna i Ala mbàda wua-nanyaka patalu 
wàngu hangganya na tau Mindiangu hamanai nggubulu ndàbana na 
kanguhuru pabera-nda nyuta!” wàna. 
15Ba narongu-yaka na manggadipangu-na na tau nuna dàngu na ihina nyuna 
i Nggindiungu, ka patika maràbaku-nanyaka lai Ala. Tunaka nu beli-nanyaka 
la ngia pa-pamaü terangu-na na tau Ihirailu hi napanii, “Hawanjiru-wa! I 

MIRI nawua-nggainyaka na patalu wàngu la kanguhuru pabera-na na tau 
Mindiangu!” wàna. 
16Hàla kawàri-nanjaka i Nggindiungu da tau tailu ngahu pa-karia-na, na-
katailu jurunja. Haàtu - haàtu na-pakata-nja hapungu taropitu dàngu hau 
kadihi patungu epi hulu. 
17I Nggindiungu napanii-nja, “Jàka kutàka-ka la padira ngia pa-pamaü 
terangu-da da tau Mindiangu panau pahàmu-mangga nyungga, dàngu kai 
wàmanya na pawànggu nyungga. 
18Jàka jia-yaka na rehina nyungga dàngu na juru karia-nggu ba mapini-ha 
da taropitu, màta kai pini-mbuha nyimi da taropitu-mi. Hàla kai wara la 
winggiru-na nuna na ngia pa-pamaü terangu-da, ‘Lumuna i MIRI dàngu 
lumuna i Nggindiungu!’ ka wàmi,” wànanja. 
19Ba mareni mandalora-yaka, i Nggindiungu dàngu da tauna, tàka-danyaka 
la padira ngia pa-pamaü terangu-na na muhu. La rehi nuna da tau da ma-
manggangu ngia pa-pamaü terangu, bidi hàla-ma-ada pa-pahilungu pa-
manggangu. Hàla i Nggindiungu dàngu da juruna pini-danjaka da taropitu-
da dàngu bera-danjaka da kadihi epi huluda. 
20Da dua juru banjaru tuda numai duda. Hàla hi handàka jakaru-danja da 
epi huluda la lima kalaida dàngu hi dapini-ha da taropitu-da la lima kawana-
da. Ka wara-danyaka, “Hapanda ndumana i MIRI dàngu ndumana i 
Nggindiungu!” wàda. 
21Nyuda mbuu ndàbada jiapa-maha na ndolaku pa-daingu-da haàtu - haàtu 
la pangia-na ba daweli winggiru-nya na ngia pa-pamaü terangu. Mbuu 
ndàbana na kanguhuru pabera-na na muhu wala-danyaka wikida papalai ba 
la - ladada. 
22Ba talànga palingu-da taropitu i Nggindiungu dàngu da karia-na, i MIRI na-
pawiti-nya na muhu hi lupa da-pabelingu dàngga anguda ba da-
palàndahungu hapanda. Palai-danyaka hanggangu la Harera lupa datoma la 
Mbetu Hita dàngu la paraingu Ambilu-Mahola la lihina la Tambàtu. 

23Hi dapaau-mbunya na kabihu Nàputali, na kabihu Ahiaru dàngu na kabihu 
Manahi, na maninya la pahunga lodu dàngu la patama lodu Luku 
Yorundangu. Ka yaulu-danjaka da tanatara Mindiangu. 
24Hamanai nggubulu-na la ngaba ma-palindingu Epuraïmu, palewa-mananya 
tau i Nggindiungu pa-pangàndi-nja langu, “Puru hàla ka tabera-ya na tau 
Mindiangu. Patoru-manya na Luku Yorundangu dàngu mbuu ndàbada da ana 
luku lupa tàka la Mbetu-Mbara. Àmbi pahia-dunya na tau Mindiangu papala 
ningu lai nu,” wànanja. Ka koda-danjaka da tau Epuraïmu, hi wari hàlaya la 
pa-patoru-nya na Luku Yorundangu lupa mbuu ndàbada da ana luku lundu 
tomaya la Mbetu-Mbara. 
25Tau madua-ha da ma-pangora la tau Mindiangu da payàpa-da nyunda, 
jiaha i Oripu dàngu i Heyipu. I Oripu da-pameti-ya la Watu Oripu tàka i 
Heyipu da-pameti-ya la ngia papohu angguru Heyipu. Da tau Epuraïmu pa-
nutakungu-madanya payaulu-ha da tau Mindiangu, hàla hi dangàndi-ha da 
katiku-da i Oripu dàngu i Heyipu lai Nggindiungu la hapapa Yorundangu la 
pahunga loduna. 

Da Hakimu 8 

Na kàkuda da tau Mindiangu 

1Da tau Epuraïmu dapanii-nya i Nggindiungu, “Nggikina nyuma hi ndau 
wànda-kama bau hadangu palua pabera-ya na tau Mindiangu? Ka nggikina 
nyumu hi tumu-nggama nu nyuma?” Wàdanya ba dapulu-nya i Nggindiungu. 
2Tàka nahema i Nggindiungu, “Nu na paruku-nggu nyungga nda ana pira-
ana jàka pamenja-nya na paruku-mi nyimi. Jiapa ka ana hawutu-na na 
paruku-mi, tàka nuna na ma-hawutu-na na-pawilingu ningupa welingu la 
mbuu ndàbana na paruku-na na angu kalibaru-nggu nyungga. 
3Nyimika mangala-nya na kuaha welingu lai Ala, hi lupa mimàka papameti-
ha i Oripu dàngu Heyipu da tau madua da ma-pangora la tau Mindiangu! 
Jàka pamenja-nya nuna, nggàra-ayaka na rukunggu nyungga?” wànanja. Ba 
napanii tunaka nu i Nggindiungu, nda dahili mbeni-apa. 

4La rehi nuna i Nggindiungu dàngu da tau tailu ngahu tau karia-na tàka-
danyaka la hapapa Luku Yorundangu. Kanjupu manggilu-ha tàka yaulu 
pangala-mada-nyapa na muhu. 
5Tunaka nu tàka-danyaka la Hukutu. Lai nu i Nggindiungu napanii-nya na 
tau na mangia-nya na paraingu, “Wua àrunja hawutu pangangu da karia-
nggu. Lalu mbana mànggilu-mada tàka hi yaulu-mama-njapa i Njemba dàngu 
i Hàlamuna, da hanganji Mindiangu,” wàna. 
6Tàka da ma-pangora la Hukutu dahema, “Ai ha, ndedi-mbupa miyàpa-ha i 
Njemba dàngu i Hàlamuna, mbàda karaimi nyimi pangangu. Nggàra lingu-
naka ba wuanja pangangu da karia-mu?” wàdanya. 
7Napaya i Nggindiungu, “Hamudu! Kau napa jàka nawua-nggaka i MIRI 
patalu wàngu lai Njemba dàngu Hàlamuna, napa ku-ajaru wànggai rii paketu 
dàngu tara manu welingu la maràda bulu wara!” wànanja. 
8Tunaka nu i Nggindiungu hi na-pangala-nya na lakuna lupa datàka la 
Panuilu. Lai nu jia-mayai ba nakarai-nja pangangu da karia-na. Tàka na 
hemana na tau la Panuilu hama-mana na hemana na tau la Hukutu. 
9Jia-duyaka nu i Nggindiungu hi napanii-nja, “Napa kubeli-ma mangu 
mànangu. Napa la rehina nuna ka ku-panjoru-ya na lewatu-na na paraingu 
yiana!” hi wànanja. 
10Ba talànga tuna nu nyuda i Njemba dàngu i Hàlamuna dàngu mbuu 
ndàbana na pambana ninja padua la Kàrakòru. Welingu la nggubulu 
pambana na tau la maràda bulu wara, ningu tau 15.000-kia-yaka na marihi; 
tau 120.000-yaka na tanatara-na na mambàda hanggubalu. 
11I Nggindiungu na-pipitu-ya na padira maràda bulu wara la pahunga lodu 
Nomba dàngu Yòkumbeha, hàla hi na-kangaburu harabànda-ya na muhu. 
12I Njemba dàngu i Hàlamuna, da hanganji Mindiangu ba dadua dapalai, 
tàka i Nggindiungu na-nutaku payaulu-ha hi nayàpa-ha, hi lupa nggubulu 
ndàbana na kanguhuru pabera-da nda dapingu tubada. 

13Tunaka nu ba dabeli welingu la pa-kangaburungu, i Nggindiungu nali 
ningu la pa-kandekalu la Herihu. 
14Lai nu nayàpa-ya na haàtu na bidi mini welingu la Hukutu, hi da-paàra-
nya da tamuda da ma-pangora la Hukutu. Ka tulihu-nanyaka nuna na tau da 
tamuda ndumana i Nggindiungu – mbuu ndàbada tau pihu kambulu mapihu-
ha. 
15Hàlaka nu lua-nanyaka i Nggindiungu la ma-pangora la paraingu nuna hi 
napanii-nja, “Iluka, yiada-haka i Njemba dàngu i Hàlamuna. I namu-duyapa 
ba ndai bihu pa-pandulangu, ba ndedi kuyàpa-ha yiada, wàngguka? Tàka 
nyimi ndai bihu pawua-nja pangangu da tau karia-nggu; làti la rehi nuna 
mànggilu-madanya,” wànanja. 
16Hàlaka nu i Nggindiungu piti-nanyaka rii paketu dàngu tara manu welingu 
la maràda bulu wara, hàla hi na-ràmbahu-ha da ma-pangora la paraingu 
Hukutu. 
17La Panuilu-mbu panjoru-nanyaka na lewatu paraingu dàngu hi na-pameti 
hàlaha da tau mini la paraingu nuna. 
18Hàlaka patuna nu i Nggindiungu na-paàranja i Njemba dàngu i Hàlamuna, 
“Nggikida da tau pa-pameti-mi yia nana la Tamburu?” wànanja. Dahema i 
Njemba dàngu i Hàlamuna, “Nyuda mbuu ndàbada daeru-makau nyumu, da-
pahada ana maràmbangu,” wàdanya. 
19“Nuda angunggu paluhu-maha, anana na ina-manggunja,” wàna i 
Nggindiungu. “Làti jàka ndai pameti-ha nyuda, kumeti-ki nda jia pameti-
anggunggai làti nyimi,” hi wànanja. 
20Hàla i Nggindiungu napanii-nya i Yetiru kawunga anana, “Màla, pameti-
hawa!” wànanya. Tàka i Yetiru lalu bidi mini-napa. Jia hi na-mangàdatu, hi 
nda natoru mbeni pa-butuhu-ya na hapanda-na la pa-pameti-ha. 
21Napaha i Njemba dàngu i Hàlamuna, “Màla, nyumu jàka mini-dukau, 
wàngu lima wiki biamu bàdi bau pameti-kama,” wàdanya. Ka pameti-

nanjaka paraïna i Nggindiungu, hi napiti hàlaha da ngaüda da maninja la 
nggoru otada. 
22Tunaka nu hi napanii na banjaru Ihirailu lai Nggindiungu, “Nyumuka ma-
pahàla-kama welingu la kuaha tau Mindiangu. Jia-duya màtawa nu ka 
nyumu biawa liku-uruma, nyumu dàngu da wàla wuamu,” wàdanya. 
23Nahema i Nggindiungu, “Ndia-a! Nda nyungga-a duku liku urumi, da 
ananggu ndiambu. I MIRI jia-aya na liku-urumi,” wànanja. 
24Tàka tunaka nu hili panii-nanyaka i Nggindiungu, “Ninya hangia-ana duku 
na pakarai-nggu, da pula da papiti màngimi welingu la muhu kai wua hàla-
nggaha nyungga,” wàna. (Na tau Mindiangu nakàli tungu pula àmahu rara; 
hama-mana na ta - tauka na ma-ngiangu la maràda bulu wara.) 
25“Hàmu,” hi wàda, “dàngu hàmu eti-mama nu ba mawua-nggauha,” 
wàdanya. Hàla hi da-pawàlahu hawàla hinggi, tunaka nu haàtu - haàtu 
namai hi na-bànjalu-ha lai nu da pula da papiti màngida welingu la muhu. 
26Mbuu ndàbada da pula àmahu rara da pawua-danya i Nggindiungu la rehi 
nuna na mbotuda tika padua kambulu kiluda, ndedi datama da ngaü, da 
kuramoki, da hinggi mbaü atu mitingu da pa-pakida da maràmba Mindiangu, 
dàngu da nggelu nggoru da maninja la nggoru otada. 
27Welingu la àmahu nuda, i Nggindiungu na-pandoi hau kahala hada 
marapu, hi natu niya la ndehana la Òpura. Mbuu ndàbana na tau Ihirailu 
lua-nanyaka lai nu la pa-maraku-nya nu na kahala hada marapu, hi lupa nda 
dahili eti wa-anyapa i MIRI. Na rukuna nuna hama tuna hiru-yaka lai 
Nggindiungu dàngu kuru umana. 
28Da tau Mindiangu nda dahili katiku kapàku-apa, ba pakàku-mana-njaka 
tau Ihirailu. Ka mambiru-nanyaka na tana patu kambulu ndaungu, ba talànga 
lurina i Nggindiungu. 

Na metina i Nggindiungu 

29Ba hàlaka nu pa-pakabungu beli-nanyaka duna i Nggindiungu la kuru 
kotaku kanjangaru-na, hi na-paengangu lai nu. 

30Nyuna ningu tau pihu kambulu-ha da anana mini nadu ba dadangu da 
papaha-na. 
31Nimbunya na haàtu na papaha kala wihina la Hikimu; welingu la kala 
wihina yiana na-ngalangu haàtu anakeda mini, Ambimeliku, wàna ba na-
patamu-nya. 
32Ba làpahu kaweda nàkapu-manaka hina-duka i Nggindiungu anana i Yoàhu 
hi nameti. Datani-nya la retina i Yoàhu amana. Na reti nuna ninya la Òpura, 
na paraingu kalibaru Ambiyehiru. 
33La hambeli metina i Nggindiungu, na tau Ihirailu nda nahili tuturu-apa lai 
Ala. Dalumu-nja da marapu Mbaàlu, dàngu hi datuya i Mbaàlu-Mberitu 
marapu-da nyuda. 
34Nda dahili lumungu-apa lai Ala, MIRI-da, na mambàda pahàla-ha welingu 
la kuaha muhu - muhuda da maweli winggiru-nja. 
35Nyuda nda da-papapa-mbuya na hàmuna i Nggindiungu la nua kalembi-
na, rukuda mbuu ndàbada da paraï rukuna hanggangu la tau Ihirailu. 

Da Hakimu 9 

Na rukuna i Ambimeliku 

1La hau na lodu i Ambimeliku anana i Nggindiungu, nalua la paraingu 
Hikimu na pangia-da da kalembi inana. Lai nu hi napanii-nja nyuda. 
2“Kamangu pa-paàra hàlanya na tau na mangia-nya la Hikimu, nggiya na 
marihi hàmu: Da-pareta-kai da tau pihu kambulu anana i Nggindiungu, jàka 
ndia ka na-pareta-kai tau haàtu-a? Panamu-mbunja, nyungga yia ba nua wai 
ria-dangga,” wàna. 
3Ka lua-danyaka da kalembi inana i Ambimeliku la tau Hikimu hi da-patàka-
nya na paniina i Ambimeliku lai nyuda. Hàla da tau da mangia-nya la Hikimu 
bota-danyaka la pakiku-nya i Ambimeliku, nadu tundunya na pa-kanandi-da 
ba nua wai ria-danya. 

4Tunaka nu wua-danyaka pihu kambulu àmahu bara, da papiti welingu la 
uma ngia pa-maraku-nya i Mbaàlu-Mberitu. Wànja da àmahu nuda hewa-
nanjaka da kapuli tau akatu da maangu-nya nyuna, 
5hàla hi dalaku la kotaku-na na amana la Òpura. Lai nu, na-pameti-ha da 
pihu kambulu anguna paluhu la pinu hau watu. Tàka i Yotàmu, na ana 
kamuri-na i Nggindiungu, nda pa-pameti karia-anja rukuna ba na-kawiningu. 
6Ka pauhi-nanyaka mbuu ndàbana na tau mangia-nya la Hikimu dàngu la 
Mbetu-Milu, hàla hi dalaku la lumbu ai tarambàtingu la Hikimu. Lai nu 
katua-danyaka i Ambimeliku la pa-hanganji. 
7Ba narongu-ka i Yotàmu na rukuna nuna, laku-nanyaka hi na-ndolaku dita 
la pinu Palindi Nggerihimu, hi nawara la tubada da tau nuda, “Ronguka ha 
tau Hikimu, ka peku rongu-mbunanggai nyimi i Ala,” wàna. 
8“Tuna wàda handàka, da-pauhi da pingi ai dangu, ka tapindi hanganji-nda 
wàda. Ka panii-danyaka nyuda la pingi ai haitungu, ‘Nyumuka na hanganji-
ma,’ wàdanya. 
9Nahema na ai haitungu, ‘Ai ha nda kubihu duku. Nadu jàka ku-hanganji-
nggaika nyimi, ku-pànjangu-duka bàdi pa-wuangu ihi mina haitungu na 
pawàngu ba maraku-nja da marapu dàngu tau,’ wàna. 
10Hàla panii-danyaka da pingi ai la ai kanjilu, ‘Nyumu bia kau hanganji-
nggama,’ wàdanya. 
11Nahema na ai kanjilu, ‘Nda kubihu-a duku, nadu jàka ku-hanganji-nggai 
nyimi, ka ku-pànjangu-duka bàdi patu wua kanjilu malàngga,’ wàna. 
12Hàlaka nu, panii-danyaka da pingi ai la pingi angguru, ‘Na, nyumuka ma-
hanganji-nggama,’ wàdanya. 
13Tàka nahema na pingi angguru, ‘Nggiki-naka bàdi hi jia pànjangu bianggu 
patu wuanggu ma-paminjalu eti marapu dàngu tau, paraï pa-hanganji-nggai 
nyimi,’ wàna. 

14Ruku tunaka nu panii-danyaka la pingi rii madàka, ‘Nyumu biawa kau 
hanganji-nggama,’ wàdanya. 
15Nahema na rii madàka, ‘Jàka langatàka-maminya la patuka nyungga 
hanganji-mi, pa-maingu biawa kai pamaüngu la lumbunggu. Tàka jàka ndai 
bihu, napa welingu la kahanga-nggu da madàka naluhu na epi na matunu 
pambuta-ha da pingi linu la Limbanongu,’ ” wàna. 
16“Na,” wàna i Yotàmu ba na-pangala-nya, “Màla bai katua-yaka i 
Ambimeliku la pa-hanganji, wàngu tànji eti-mamiku nu ba timi nu? Mbàda 
wunda-minyaka na ma-paràkangu hanggangu lai Nggindiungu na amanggu, 
dàngu hanggangu la kuru umana? Mbàda tu-minyaka himbalu-na na paraï 
ruku hàmuna na amanggu, 
17na matika pa-patarangu rukumi nyimi? Ngàdaya, nyuna ba màtu nda 
nawaiya na luri wikina ba nalumu dànggai nyimi la pa-pahàla-kai welingu 
la kuaha tau Mindiangu. 
18Tàka la lodu nàhu kabeli puha mihaka da kuru umana na amanggu. Da 
anana bai pameti hàlaha – tau pihu kambulu-ha bai handàka pameti-ha la 
hau watu. I Ambimeliku anana na ama-madu-nggunya welingu la atana 
kawini. Tàka nyimi mi-katua-yaka la pa-hanganji la Hikimu, jia-maaya ba 
nua wai ria-nanggai nyimi. 
19Na, na pahada ngàndimi la lodu nàhu hanggangu la amanggu dàngu kuru 
umana, jàka matànji dàngu jàka maweli eti-maya, màlawa nu kai hanggela 
hawola dànya i Ambimeliku, dàngu màtawa nyuna ka na-hanggela hawola 
dànggai nyimi. 
20Tàka jàka nda tuna nu bidua, màla àruki ka na-kandulangu na epi welingu 
lai Ambimeliku na matunu hàlaya na tau na mangia-nya la Hikimu dàngu la 
Mbetu-Milu. Dàngu màla àruki welingu la tau mangia-nya la Hikimu dàngu 
la Mbetu-Milu ka na-kandulangu na epi na matunu hàlaya i Ambimeliku,” 
wàna. 

21Hàlaka nu wala-nanyaka wikina papalai, hàla laku ndàdiku-nanyaka la 
Mbeyiru, nadu ba na-mangàdatu-nya i Ambimeliku, anguna paluhu. 
22Tailu mbua ndauna mandaina i Ambimeliku ba na-pareta-ya la Ihirailu. 
23Hàla patumbu-nanyaka i MIRI na pa-pamuhungu wàda i Ambimeliku 
dàngu da tau mangia-nya la Hikimu, ka lawa-duda-nyaka nyuna. 
24Na rukuna nuna hi natumbu màtawa ka himbalu wànya na akatu-na i 
Ambimeliku dàngu da tau Hikimu da marunda-ya la pa-pameti-ha da anana 
i Nggindiungu, ba tau pihu kambulu-ha. 
25Da tau Hikimu datu tau ma-pandapungu la pinu palindi - palindi la payàpa-
ya i Ambimeliku. Tàka nggamu biaya na tau na mali lai nu daramba-nya 
paraï da tau ma-pandapungu. Na rukuna nuna da-patàka-nya i Ambimeliku. 
26La rehi nuna tàka-nanyaka i Nggaàlu anana i Embitu, pa-maingu-danyaka 
dàngu da angu dedi-naka pa-ndàdiku la Hikimu; tàka da tau Hikimu 
damonu-manya nyuna. 
27Dalua papàpu angguru la wo - woka angguru, hi da-pandoi wai angguru 
pa-unungu, hi da-patumbu remi. Nyuda dangangu ngunungu la ngia palumu-
danya na marapu-da ba dàngu ra - ràtu-danya i Ambimeliku. 
28Tàka i Nggaàlu, “Ka nggamuta nyuta yia hi lupa ta-karuduku bia lai 
Ambimeliku?” wàna. “Nggamuya duna làti nyuna? Ka nda anana i 
Nggindiungu-aya nyuna ba dàngu anguda i Hembulu na wakilu-na ba naata-
nja paraïna Hemuru amana i Hikimu na boku la mangilu-nda nyuta,” wàna. 
29Làti jàka nyungga ma-kapipi-ya yia na tau la Hikimu, jia la njàpu-kiaka na 
lurina i Ambimeliku! Napa ka wànggunya, “Màla undàharungu! Wariha da 
tanatara-mu kau mai ka ta-paràkapu la pabera!” wànggunya, wàna. 
30I Hembulu, na ma-kuaha la paraingu Hikimu, hàngga-nanyaka ba narongu-
ya na papanii-na i Nggaàlu. 

31Palewa-nanyaka tau lai Ambimeliku la Aruma, pa-patàka-nya yiana na 
panii, “I Nggaàlu anana i Embitu dàngu hapa-anguda paluhu da ma-
pamaingu la Hikimu, darunda-ya na tau la Hikimu la palawa-nggau nyumu. 
32Jia ba tuna, màtawa nyumu dàngu da taumu kai lua pa-kapàndi la ma-
pawokangu nu la rudungu. 
33Haromu la mbaru jàka nahunga-ka na lodu, kau ràkapu harabànda-ya na 
paraingu. Tàka jàka naluhu-ka i Nggaàlu dàngu tauna palawa-nggau, rehi-
madua-naka bau kaporuku-nya,” wàna. 
34Ka laku-madua-nanyaka i Ambimeliku dàngu da karia-naka nu la rudungu. 
Da kapatu pambangu ba dapai - ihangu, hàla hi dalaku pa-kapàndi la 
winggiru paraingu Hikimu. 
35Ba daita-kiyaka paraï da i Ambimeliku dàngu tau karia-na ba naluhu pa-
ndolaku i Nggaàlu la ngaru pindu paraingu, luhu hàla-danyaka welingu la 
ngia pa-kapàndi-da. 
36I Nggaàlu naita-ha, hi napanii-nya i Hembulu, “Tàngaru! Ningu tau mapuru 
yiahu welingu la pinu - pinu palindi!” wàna. “Ha, nuda nda tauaha” wàna 
ba nahema i Hembulu, “nuda ninu-aha duda la palindi,” wàna. 
37Hàla nahili panii i Nggaàlu, “Deningu-mana! Ningu tau mapuru welingu la 
karaha palindi, tàka hilu hapamba-nai na ma-hanggangu nàmu welingu la 
tubana na pingi ai tarambàtingu na mahàri,” wàna. 
38Ka panii-nanyaka i Hembulu lai Nggaàlu, “Ka na, nggiyaka na ngarumu na 
pawanga-mu. Làti la wungana, nggàra tuba-naka ba ta-marubuku-nya i 
Ambimeliku, ba wàmu. Yiada jia-duhaka da tau pa-paaka-mu. Màla 
ndàharungu nu kau ràkapu-ha!” wànanya. 
39Hàla i Nggaàlu hi naluhu ngàndiya na tau Hikimu, hi dalawa-nya i 
Ambimeliku. 
40Tàka hi na-ràkapu-ya paraïna i Ambimeliku, hi lupa nawala wikina papalai. 
Dadangu da mameti lundu la pindu bokulu paraingu. 

41La njàpuna beli-nanyaka duna i Ambimeliku la Aruma; tàka i Hembulu hi 
nawàngga-ha i Nggaàlu dàngu hapa-anguda paluhu welingu la Hikimu. Nda 
peku-anapa nyuda pa-ndàdiku lai nu. 
42Hadangu harii pakiringu-nanyaka na tau Hikimu pa-dunjaku-nya na 
paraingu ka lua la woka, tàka na rukuna nuna hi patàka-nya i Ambimeliku. 
43Jia-duyaka i Ambimeliku hi na-pauhi-nya na tauna, hi na-kawàri katailu 
pambanja, hi dalaku pa-kapàndi nàhu la ma-pawokangu. Ba naita-yaka na 
ihi paraingu ba na-hanggangu la woka, luhu madua-nanyaka welingu la ngia 
pa-kapàndi-na hi na-pameti-ha. 
44Ba talànga ri - ringa-naka i Ambimeliku dàngu na pambana pa-ndàharungu 
pa-kangaburu-ya na pindu paraingu, da dua pamba anguda dayaulu-ha 
dàngu da-pameti-ha da tau da mambàda palai la woka. 
45I Ambimeliku na-kanjupu-ya na lodu ba na-kangaburu pangala-nya na 
paraingu hi lupa na-mandapu-nya na paraingu, na ihi paraingu na-pameti-
ya, hàla hi na-nyànggaru-ya, tuna ka nu hi na-wewaru-nya mehi. 
46Ba darongu-ka da tau da maninja la tindingu Hikimu na rukuna nuna, laku-
danyaka pa-kawiningu la kubu liangu uma marapu Elu-Mberitu. 
47Nu ka patàka-danyaka tau i Ambimeliku na rukuda da tau la tindingu 
Hikimu ba pauhi-danyaka lai nu. 
48Jia-duyaka i Ambimeliku dàngu da tauna hi dalua la palindi Hàlamongu. 
Lai nu napunggu wàngu kataka kahanga - kahanga ai, hàla hi naduku-ha la 
kunduna. Hi na-paràha-nja da anguna patundu-nya hama tuna nyuna ba tuna 
nu. 
49Ka haka-punggu - haka-punggu-daka kahanga ai da tauna, hi dakiku-nya i 
Ambimeliku. Mbuu ndàbada da kahanga ai hi da-pabundu-nja la ngaru 
liangu uma marapu, hàla hi datunu-ya, dàngu ninja-padua daa da tau 
Hikimu. Jia-duyaka hi dameti mbuta da tau mangia-nya la Hikimu, ràkangu 
tau harata-ya mini kawini. 

50Hàlaka nu laku-nanyaka i Ambimeliku la Tembihu. Na-nggupulu-ya nuna 
na paraingu hi na-mandapu-nya. 
51Daa la padua paraingu ninya na hau lewatu ma-kapingatu. Mbuu ndàbana 
na tau na mangia-nya na paraingu nuna palai-danyaka lai nu, datama daa la 
kuru lewatu hàla hi dakuhi-ya dàngu hi dahei hu dita. 
52Tunaka nu tàka-nanyaka i Ambimeliku lai nu la pa-ràkapu-ya nuna na 
lewatu. Ba natàka-ka la pindu lewatu, dàngu ka tunuya ba wàna, 
53na haàtu na kawini napuha-nya hau watu panggihu wàngu la katiku-na hi 
lupa naràta na kaba katiku-na. 
54Ka paau parengga-nanyaka i Ambimeliku na haàtu na bidi mini na 
matanggu dukuha da ma-dàkana, hi napanii-nya, “Butuhu-ya na hapanda-
mu kau pameti-ka, nda ku-mbuhangu ka napulu-ngga tau, ba tau kawini-ma-
a ma-pameti-ka,” wàna. Ka hunju-nanyaka paraïna nuna na bidi mini hi 
nameti. 
55Ba naita-yaka paraï da tau Ihirailu ba meti-nanyaka i Ambimeliku, ka beli 
hàla-danyaka. 
56Tuna nu na pawàna i Ala ba natunya himbalu-na na akatu pa-pandoi-na 
hanggangu la amana, ba jiaya na pameti-nanja da anguna paluhu ba tau pihu 
kambulu-ha. 
57Dàngumbu i MIRI nahuku-nya na tau la Hikimu ruku akatu-da. Tubangu-
ma hama tuna ba wàna i Yotàmu anana i Nggindiungu, na rukuda nyuda ba 
jiaya na ràtu-nanja. 

Da Hakimu 10 

Na rukuna i Tola 

1Ba nameti-ka i Ambimeliku, nyunaka i Tola anana i Pua, maliku uru la pa-
pahàla-ya na tau Ihirailu. Nyuna umbuku-na i Ndondu-ya welingu la kabihu 
Ihakàru. Na ngia pa-ngiangu-na la Hamiru-ya la ngaba ma-palindingu 
Epuraïmu. 

2Dua kambulu tailu mbua ndauna ba na-kapipi-ya na banjaru Ihirailu, tunaka 
nu meti-nanyaka hi taninya la Hamiru. 

Na rukuna i Yairu 

3La hambeli-na i Tola, na Ihirailu na-kapipi-ya paraïna i Yairu, dua kambulu 
dàmbu ndaungu. I Yairu paweli-na la Nggiliatu. 
4Da anana mini tau tailu kambulu-ha. Nyuda ningu manguda tailu kambulu 
kalandai kaliti-da dàngu tailu kambulu ndeha la ngabana la Nggiliatu. Da 
ndeha nuda ndeha i Yairu wàda-manjapa. 
5I Yairu-mbu meti-nanyaka, hi taninya la Kamungu. 

Na rukuna i Yeputa 

6Na banjaru Ihirailu hili njala-mananyai lai MIRI. Nyuda nda da-wàrihu-
ayapa i MIRI dàngu pànjangu-ma-ada-nyaka palumu-nya. Nyuda lumu-
danjaka da marapu Mbaàlu dàngu Àhitoritu, hamanai da marapu banjaru 
Hiria, Hindungu, Muapu, Amungu dàngu Pilitingu. 
7Jia-duyaka i MIRI hi nahàngga-nya na banjaru Ihirailu, hi na-pahia-nya na 
banjaru Pilitingu dàngu banjaru Amungu la pa-kuaha-ha nyuda. 
8Hakambulu walu mbua ndaungu nuda da tau dua banjaru ba da-kapidihu 
hàlaya na tau Ihirailu, na maninya la Nggiliatu, nu na ngaba tau Amori la 
pahunga lodu Luku Yorundangu. Mbàringu nda ukuha nyuda hanggangu la 
tau Ihirailu. 
9Da tau Amungu dapala-ma-aya na Luku Yorundangu ba dalua pabera-ya na 
kabihu Yahunda, Mbanyamingu dàngu Epuraïmu hi kanjupu mayila-ya na 
banjaru Ihirailu. 
10Hàlaka ka wara-duna-nyaka na banjaru Ihirailu lai MIRI, “MIRI, njala-
mama-nyaka lai Nyumu, nadu ba nda ma-wàrihu-kau Nyumu, ou Alama, 
tàka ba laku-manyai palumu-nja da marapu Mbaàlu,” wàda. 
11-12Nahema i MIRI, “Àmangu nyimi na-panyàku-kai banjaru Mehiru, Amori, 
Amungu, Pilitingu, Hindungu, Amaliku dàngu Maüngu. La rehi nuna mi-

warangu bai karai pa-ndulangu lai Nyungga, ma ndia? Na, màla nda ku-
pamara-akai welingu la kuaha-da nyuda? 
13Jiapa ka tuna nu, jia-mayaipa bai taluru-ngga, hàla hi milaku palumu-nja 
da marapu. Nàhu nda kubihu-apa duku pa-pahàla-kai. 
14Laku bia la marapu - marapu da papindi-mi. Wara bianja nyuda! Màta ka 
nyuda da mandula-kai ba talànga ninggai la handuka,” wànanja. 
15Tàka napaha da banjaru Ihirailu lai MIRI, “Njala-mama-nyaka MIRI, wàngu 
bia papimu MIRI, mili àru kau ndula-kama la lodu nàhu,” wàda. 
16Tunaka nu wàru hàla-danjaka da kahala hada marapu-da, hàla hi da-
maraku-nya i Ala. Ka mila eti-nanyaka i Ala ba na-itaha nyuda la dalu 
handuka-da. 
17La rehi nuna da tanatara Amungu talànga hawanjiru pàkuda la pa-pabera. 
Nyuda pamaü terangu-danya la Nggiliatu. Da banjaru Ihirailu mbàda pauhi-
daka dàngu pamaü terangu-danyaka la Nggiliatu. 
18Lai nu na rayatu dàngu da ma-kapipi kabihu Ihirailu maràngga paàrangu-
danyaka la dàngga anguda jàka ningu la hongada nyuda matoru mbeni pa-
kawanangu madaka-na palawa-nya na banjaru Amungu, napa nyunaka na 
patuu liku uru la nggubulu ihina la Nggiliatu, wàda. 

Da Hakimu 11 

1I Yeputa haàtu panjuri ma-papingi ma-kaborangu-ya, na ma-ngiangu la 
Nggiliatu. Na amana Nggiliatu-ya na tamuna tàka na inana haàtu kawini 
pahunda-ya. 
2Nu na amana ningumbu anana mini welingu la papaha langatàka-na. Ba da-
matua-ka nuda da anakeda, wàngga-danyaka i Yeputa welingu la uma. 
Dapanii-nya, “Nyumu ndau ngalangu-a kangeha ngga - nggàra welingu la 
amama, nadu nyumu ba ana kawini haàtu-kau,” wàdanya. 

3Jia-duyaka i Yeputa hi napalai welingu la anguna paluhu, hàla hi nalaku 
pa-ndàdiku la Tòpu. Lai nu ba hau kapuli-da da tau akatu da-paori dànya 
nyuna, hàla laku-danyaka pa-rambangu. 
4Mandai - ndaika la rehi malamiri na tau Ihirailu ràkapu-nanyaka paraï tau 
Amungu. 
5Ba rapa tunaka nu na matumbu, da ma-pangora la Ihirailu da maninja la 
Nggiliatu, lua-danyaka pa-pamanda-nya i Yeputa la pa-dunjaku-nya la Tòpu. 
6Dapanii-nya, “Maiwa kau iru ngàndi-kama la palawa-nya na tau Amungu,” 
wàdanya. 
7Tàka nahema i Yeputa, “Ka ni hi karaü mbana eti-ma-dimingga? Mbàda 
wàngga-minggaka welingu la uma amanggu. Nggiki-naika nàhu ba talànga 
hunggu-mika handuka hili maiminyai lai nyungga?” wàna. 
8Dahema nyuda, “Hi mamai nadu ba mbuhangu-manya kau lua karia-
nggama nàhu la pabera-ya na banjaru Amungu, dàngu ka nyumu maliku-
urunya mbuu ndàbana na ihina la Nggiliatu,” wàdanya. 
9Nahema i Yeputa, “Jàka wànda-mingga nyungga pabeli la Nggiliatu la 
pabera-ya na banjaru Amungu, dàngu ka nawua-nda patalu wàngu i MIRI, 
napa nyungga-duka ma-kuaha-kai,” wàna. 
10Dahema nyuda, “Ma-patunju-ya! I MIRI na-hakahii,” wàda. 
11Ka hadangu-nanyaka i Yeputa hi da-kariangu hàla da ma-pangora la 
Nggiliatu. Tunaka nu na ihina la Nggiliatu dawotu-ya i Yeputa la pa-kuaha 
dàngu la paliku uru. Dàngu la hanggana i MIRI la Mihipa napanii-ha da pa-
karuhi-na i Yeputa la tau ma-ngiangu la Nggiliatu. 
12Tunaka nu i Yeputa na-palewa-nya tau na hanganji Amungu papanii-nya, 
“Nggàraya na panjala-ma tàka hi mimai pa-kangaburu-ya na tanama?” 
wànanya. 
13Nahema na maràmba Amungu la tau papalewa, “Ba jiaya na pa-maingu-na 
na banjaru Ihirailu welingu la Mehiru, dawàhi-ya nyuda na tanama, piti 

welingu la Luku Àrunongu lupa toma la Luku Yambuku dàngu Luku 
Yorundangu. Nàhu màtawa kai pabeli dàngu hàmunya,” wàda. 
14Hàla i Yeputa nahili palewa-nya tau na hanganji Amungu, 
15la pa-patàka-nya na hemana, “Na banjaru Ihirailu nda nawàhi-aya na tana 
tau Muapu dàngu na tana tau Amungu. 
16Ba jiaya na dunjaku-nanya na tana Mehiru na tau Ihirailu, da-hanggangu 
la Njobu wai Akamba ba daliya na maràda bulu wara, hàla hi datàka la 
Kandihu. 
17Tunaka nu nyuda da-palewa tau la hanganji Endumu la pakarai paramihi 
la pali ningu la tanana. Ba tuna nda na-pahia-anja. Tunaka nu hi dakarai ma-
hamangu la hanganji Muapu, tàka jia-mayai ba nda na-pahiangu pali ningu 
la tana ngabana. Jia-duyaka na banjaru Ihirailu hi na-engangu la Kandihu. 
18Tunaka nu pangala-danyaka na lakuda ba dali la maràda bulu wara, tàka 
nda dali ningua la ngaba Endumu dàngu Muapu, tàka dali ningu la ngarangia 
pa-winjungu hi lupa datàka la pahunga loduna la Muapu, la hapapa Luku 
Àrunongu. Lai nu da-pamaü terangu ningu, tàka nda dapala-aya na luku 
nuna, nadu lai nu ba ngaba Muapu-yapa. 
19Hàlaka nu na banjaru Ihirailu da-palewa tau lai Hihungu, hanganji Amori 
la Hehimbungu, la pakarai paramihi pali ningu la ngaba tau Amori, nadu 
nyuda ba laku-danya la tana ngaba-madai duda. 
20Tàka i Hihungu nda na-pahia-anja nyuda ba nda na-pajia-aya la eti ba 
wàngu pali langatàka-ma-adanya. Ba tuna wari hàla-ma-ananya na 
kanguhuru pabera-na, hàla hi da-pànjangu la Yahàhu, tunaka nu hi da-
kangaburu-ya na tau Ihirailu. 
21Tàka i MIRI, Ala Ihirailu; nawua-nya na banjaru Ihirailu patalu wàngu lai 
Hihungu dàngu kanguhuru pabera-na. Tuna nuduka na banjaru Ihirailu hi 
nangala hàlanya na tana tau Amori na ma-ngiangu la tana lai nu. 
22Nuna na ngaba tau Amori da-mandapu-nya piti welingu la Àrunongu la 
mbara luru, lupa la mbara diana na Luku Yambuku, dàngu piti welingu la 

maràda bulu wara la pahunga lodu, lupa la Luku Yorundangu la patama 
lodu. 
23Jiaya i MIRI, na Ala Ihirailu-ma duna na mawàngga-ya paluhu na tau 
Amori nduma pahàmu wàna na banjaru-na i MIRI. 
24Tàka nàhu ka kupiti beliya wàmuka? Na tana pawua-nanggau i Kamuhu, 
na marapu-mu, pekuna bau màngi pangala-nya. Tàka jàka nggàraya na 
pawua-nanggama i MIRI, na Alama, jiangu-maka duma ba ma-pamàndu-nya. 
25Bau rekiya murihi hàmupa nyumu welingu lai Mbalàku anana i Hipuru, 
hanganji Muapu? I Mbalàku nda na-handàkangu-a duna papapa-nggama jàka 
ndia la pabera-kama. 
26Tailu ngahu ndaunaka mandaina na Ihirailu ba na-mandapu-nya la 
Hehimbungu dàngu la Arowiru dàngu da ndeha la winggiru-na dàngu mbuu 
ndàbada da paraingu la hingi Luku Àrunongu. Ka nggikina duna ba mandai 
tuna nu hi ndau patikingu la papiti beliya? 
27Ndia-a, nyuma nda manjala-a lai nyumu. Nyumuka manjala, nadu bau 
hadangu pa-kangaburu-kama. I MIRI-ka na hakimu na marata-ya la lodu 
nàhu na palakara yiana la honga banjaru Ihirailu dàngu banjaru Amungu,” 
wàna. 
28Ba tuna na hanganji Amungu nda na-wàrihu-aya na lii pa-patàka-na i 
Yeputa. 
29Tunaka nu na Ngahuna i MIRI na-tunggulu-ya i Yeputa. Ka lua-nanyaka i 
Yeputa pa-tadalu-ya la ngaba Nggiliatu dàngu Manahi, hàla hi nabeli la 
Mihipa la Nggiliatu. Welingu lai nu pangala-nanyaka na lakuna la ngaba 
banjaru Amungu. 
30I Yeputa na-paràkingu lai MIRI, “Jàkau pahia-ngga nyungga la patalu-ya 
na tau Amungu, 

31dàngu jàka kubeli dàngu nda nggàra ehinggu, nggamu biaya na ma-
kawunga luhu welingu la umanggu pa-hàmburu-ka, napa ku-maraku 
wànggaunya ka kameti maraku patunu-ya lai Nyumu MIRI,” wàna. 
32Hàla i Yeputa pala-nanyaka na Luku Yorundangu la pabera-ya na tau 
Amungu, tàka i MIRI nawua-manya patalu wàngu. 
33I Yeputa na-nyairaku panda hàmunya piti welingu la Arowiru lupa la ngaba 
ma-winggiru-nya la Minitu – nggubulu-da dua kambulu paraingu-ya – dàngu 
hi lupa natoma la Ambilu Karamimu. Dira danguya na tau Amungu mameti, 
ka lupa kàku-danyaka la hangga tau Ihirailu. 

Na ana karia anana i Yeputa 

34Ba nabeli-ka i Yeputa la Mihipa, na ana karia anana, namai pa-hàmburu-
ya ba nawàngu renjana dàngu tundungu-na lamba ha-kapapa. Nyuna nu ana 
kamehangu-ma-ananya. 
35Ba naita-kiyaka paraïna i Yeputa, lalu mbana hawina-ya hi naba - bàriku-
ya na kalembi-na, hi napanii, “Dou na ananggu! Làjaru-duna-nyaka na 
etinggu. Nggikina hi nyumu-ma-aika ma-pahawina-ya na etinggu? Mbàda 
harangu-ngguka nyungga lai MIRI, dàngu nda peku-anapa la payila beliya!” 
wàna. 
36Nahema nuna na ana karia lai Yeputa, “Ba mbàda harangu-muka ama lai 
MIRI, tàka i MIRI hi na-hamata-madu-kauka la pa-himbalu-ya na akatu-na 
na tau Amungu, na papamu. Jia ba tuna jàka nggàraya na pambàda njanjimu, 
pahàra-manyaka bàdi ama,” wàna. 
37“Jia-aya,” wàna nuna na ana karia ba na-panua-nya, “hangia-ana duku na 
pakarai-nggu: Wua àrungga rehi dàmbu wulangu ka ku-wenangu pàku la 
ma-palindingu ma-kariangu dàngu da angunggu. Lai nu ka ku hii paduduru-
pàkunya na paana karia wànggu, nadu nyungga napa kumeti ba dàngu ana 
karia-ka,” wàna. 

38Na amana na-pamàja-nya, hàla hi napuli-nya palaku. Nuna na ana karia 
dàngu da angu lànggina laku-danyaka la ma-palindingu la pa-hawina ningu 
lai nu, nadu napa ba meti dàngu ndedi mangoma-na dàngu nda ningu anana. 
39Pa-làngangu-ka dàmbu wulangu, beli-nanyaka la amana, hàla na amana hi 
na-pahàra-nya hama tuna na pambàda njanji-nanya i MIRI. Ka meti-nanyaka 
na anana ba dàngu ana karia bia-yapa. Nuna-duya na pakiri-na la honga tau 
Ihirailu hi kiri wànguda 
40da bidi kawini la nimbihu ndaungu patu mbua lodu mandaina ba dalua pa-
hawina la pa-pangàda-nya na anana i Yeputa la Nggiliatu. 

Da Hakimu 12 

I Yeputa dàngu na kabihu Epuraïmu 

1La rehi nuna na kabihu Epuraïmu hawa - wanjiru-nanyaka la pa-pa-
kangaburungu, hàla laku-danyaka hi dapala-ya na Luku Yorundangu da-
hanggangu la Hapungu. Dapanii-nya i Yeputa, “Nggikina nyumu bau lua 
pabera-ya na banjaru Amungu hi ndau wànda-kama nyuma? Nàhu tunu-
manggauka dàngu ihi umamu!” wàdanya. 
2Napaya i Yeputa, “Na tau Amungu dàngu nyuma tau Nggiliatu ningu pa-
pahili halawàla-ma. Mbàda paau-manggunggai-ka nyimi la pamai pandula-
ka pa-pahàla welingu la tau Amungu, tàka ndai mai-a nyimi. 
3Jia-duya, ba kupi hàmu-nyaka na nda maimi nyimi la pandula-ka, ka kita-
duna-nyaka na etinggu palua pabera-ya na tau Amungu, ka jiapa kumeti 
wànya-kadu. Hàla i MIRI nawua-ngga patalu wàngu hangganja nyuda. Ka 
nu, nggikina hi mimai pa-ràkapu-ka?” wànanja. 
4Tunaka nu i Yeputa na-pauhi hàlanya na tau la Nggiliatu, hàla hi dabera-ya 
dàngu hi datalu-ya na tau Epuraïmu. (Da tau Nggiliatu da ma-ngiangu la 
Epuraïmu dàngu Manahi dapulu-nja paraï tau Epuraïmu, da-kawàri-ka 
wikida welingu la Epuraïmu na kabihu-da, wàdanja.) 
5Da tau Nggiliatu da ma-talànga pabera, da-mandapu-nja da papala - papala 
la Luku Yorundangu, ka peku hànda-danja da tau Epuraïmu da mapalai, 

wàda. Jàka ningu haàtu tau Epuraïmu, na ma-mbuhangu papalai, jàka na-
paramihi la papala, da tau Nggiliatu da paàra-nya, “Nggàra taukau, tau 
Epuraïmu-kau?” wàdanya. “Ndia-a,” jàka wàna ba nahema 
6ka paràha-danyaka patiki-ya na panii “Hiambolitu”. Napa nyuna natiki-ya 
“Himbolitu” nadu nda na-jàngapu-aya la patiki pawingu-nya na panii 
papeka-danya. Ba tunaka nu ka yàpa-danyaka hi pameti-ya la hau ngia 
papala lai nu. Tau 42.000-ya na tau Epuraïmu na pa-pameti la rehi nu. 
7Nomu mbua ndaungu mandaina i Yeputa ba na-kapipi-ya na tau Ihirailu. 
Tunaka nu meti-nanyaka hàla hi taninya la kotaku wikina nu la paraingu 
Mihipa la Nggiliatu. 

I Epuhàngu, i Elungu dàngu i Àpundongu 

8Ba taliu-naka i Yeputa, na banjaru Ihirailu na-kapipi-ya paraïna i Epuhàngu 
welingu la Mbetulehimu. 
9Yiana i Epuhàngu ningu tailu kambulu-da da anana mini dàngu tailu 
kambulu-da da anana kawini. Da anana kawini na-pamangoma-ha la tau hau 
kabihu, hàla napiti tau tailu kambulu bidi kawini welingu la kabihu 
hawiangu ndumada da anana mini. Pihu mbua ndaungu i Epuhàngu ba na-
kapipi-ya na banjaru Ihirailu, 
10tunaka nu ka meti-nanyaka hi taninya la Mbetulehimu. 
11Ba taliu-naka i Epuhàngu, na banjaru Ihirailu na-kapipi-ya paraïna i Elungu 
welingu la kabihu Hembulungu, hakambulu ndaungu mandaina. 
12Tunaka nu meti-nanyaka hi taninya la Ayalungu la ngaba Hembulungu. 
13Ba taliu-naka i Elungu, na banjaru Ihirailu na-kapipi-ya paraïna i 
Àpundongu anana i Hilàlu welingu la Piratungu. 
14Da anana mini tau patu kambulu-ha, tàka da umbuku-na da mini ningu tau 
tailu kambulu-ha. Nyuda haàtu-haàtu kawàra ninguma heu kalandai kaliti-
da. Walu mbua ndaungu mandaina i Àpundongu ba na-kapipi-ya na banjaru 
Ihirailu. 

15Tunaka nu meti-nanyaka hi taninya la Piratungu la ngaba Epuraïmu la 
ngaba ma-palindingu tau Amaliku. 

Da Hakimu 13 

Na dedina i Himuhungu 

1Na tau Ihirailu hili njala-nanyai lai MIRI; hàla i MIRI hi namàta-nya na tau 
Pilitingu la pa-kuaha-ha nyuda patu kambulu ndaungu. 
2La rehi nu ninya na haàtu na tau mini la paraingu Hora. Na tamuna 
Manuahu-ya, welingu la kabihu Ndàngu. Na papaha-na nda ningu anana. 
3Tàka la hau lodu na papalewa-na i MIRI namai lai nyuna napanii-nya, 
“Lundu nàhu nda peku ngalangu-amu anamu, na nyuna nda nahili mandai-
apa pa-anakedangu-munyaka nyumu. Hàla napa nyumu ungalangu haàtu 
anakeda mini. 
4Jia ba tuna, mangga pa-hamungu wikimu. Àmbu unungu-du wai angguru 
jàka ndia pa-unungu ma-maüku, jàka ndia pangangu manda hida, 
5nadu piti welingu ba la kambu-yapa pambàda kawuku-mayaka ka tau 
paràkingu-ya Nyunaka napa na ma-patara la pa-pahàla-ya na banjaru 
Ihirailu welingu la kuaha tau Pilitingu,” wànanya. 
6Hàlaka nu na papaha-na i Manuahu, lua-nanyaka la leina hi napanii-nya, 
“Ha Umbu, ninya kawai na tau pa-paràha-na i Ala na mamai lai nyungga; na 
hadana hama tuna papalewa-na i Alaya hi lupa ku-mangàdatu. Nda ku-
paàra-anya jàka nggi welina, dàngu nyuna nda napanii-mbuya na tamuna lai 
nyungga. 
7Tàka na papanii-na lai nyungga, napa nyungga ku-paanakedangu hi ku-
ngalangu haàtu anakeda mini. Napanii-mbungga ka àmbu ku-unungu wai 
angguru jàka ndia pa-unungu ma-maüku, jàka ndia pangangu manda hida, 
nadu na anakeda nuna màta ka wotuya lai Ala ka tau paràkingu-ya la ngala 
lurina, wàna-mbungga,” wàna. 

8Narongu-yaka nu hamayangu-nanyaka i Manuahu lai MIRI, “MIRI, màla àru 
kau palewa-kiya na taumu lai nyuma màta ka na-palara-kinggama jàka 
nggikina wàmanya nuna na anakeda jàka nadedi-ka,” wàna. 
9I Ala na-patingi-manya na pa-kalura-na i Manuahu. Ka hili mai-nanyaka na 
papalewa-na i MIRI, nu ba talànga mandapu-na la woka. La rehi nu nda 
nianya na leina lai nu, 
10ba tuna ka palai-nanyaka papanii-nya nyuna na rukuna nuna, “Ha Umbu, 
tàngaru-ya, na tau na mamai yia nana lai nyungga, hili ninyaka,” wànanya. 
11I Manuahu manyamalu kiku-nanyaka na papaha-na. Hi nalua lihinya nuna 
na tau hi na-paàranya, “Nyumuka miri mangàndi-nya lii na papaha-nggu?” 
wànanya. “Tuba-duna,” hi wàna ba nahema-ya. 
12Hàla paàrangu-nanyaka i Manuahu, “Jàka na-padeningu-ka napa na 
papanii-mu miri nggàra-yaka na paula-na nuna na anakeda? Nggiki-naka 
napa na lurina?” wàna. 
13-14Nahema na papalewa-na i MIRI, “Na papaha-mu àmbu na-unungu 
angguru jàka ndia pa-unungu ma-maüku, àmbu nangangu-mbu pangangu 
ma-welingu la pingi angguru, jàka ndia pangangu manda uku. Lupangu-ma 
nanunju-ha mbuu ndàbada da papanii-nggunya, dàngu namangga-manya ka 
àmbu ningudu panda nunjuna,” wàna. 
15Hàla i Manuahu hi napanii-nya, “Màla miri kau nedingu hawutu. Ka ma-
paloku pàkuya na ana kamàmbi ndumamu,” wànanya. 
16-17Tàka napaya na papalewa nai MIRI, “Jiapa ka ku-nedingu-kadu lai yiahu, 
nda jia nga-anggunya napa na pa-paloku-mu. Tàka paloku-maya bàdi jàka 
wàmu, paloku biaya duna ka kameti maraku patunu-ya dàngu kau maraku 
wànya lai MIRI,” wànanya. Tàka i Manuahu ndedi-mapa napinya nuna na 
mapanii dànya ba papalewa-na i MIRI-ya. Jia-duyaka hi napanii, “Jàka tuna 
nu, màla àru làti miri kau pekaya na tamumu pekuna napa jàka na-
patutungu-ka na papanii-mu ka ma-maraku-nggau,” wàna. 

18Na papalewa nai MIRI hi na-paàrangu, “Nggikina hiu mbuhangu papinya 
na tamunggu? Na tamunggu tamu pa-hangàtarungu-ya,” hi wàna. 
19Ka piti-nanyaka i Manuahu na heu na kamboka kamàmbi dàngu uhu 
nggàndumu hawutu, hàla hi na-banjalu-ha la pinu watu dàngu hi na-maraku 
wànya i MIRI, nu i MIRI na ma-patumbu hangia - hangia pa-hangàtarungu. 
20-21Ba talànga roka-naka na epi hu dita welingu la ngia pawotu maraku i 
Manuahu dàngu papaha-na daita-ya na papalewa-na i MIRI ba nahei hu dita 
la roka epi hanggangu la awangu. Hina-duka i Manuahu hi napinya ba 
papalewa-na i MIRI-ya, ka patika marubuku-duda-nyaka i Manuahu dàngu 
papaha-na. Nda dahili ita ndoku-mayapa nuna na papalewa. 
22Hàla panii-nanyaka i Manuahu la papaha-na, “Meti-dunda-nyaka napa, ba 
mbàda ita-ndanyaka i Ala,” wàna. 
23Nahema na papaha-na, “Ka ku-pameti-ha jàka wànama duna i MIRI, nda 
nanggepi-aya na kameti maraku pa-maraku-wàndanya; dàngumbu nda na-
paita-andanya mbuu ndàbana yiana lai nyuta jàka ndia nda napeka-andanya 
na hangia - hangia na pambàda peka-nanda nyuta,” wàna. 
24Pi - pirana na wulangu la malamiri na papaha-na i Manuahu habola-
nanyaka na haàtu na anakeda mini, hàla hi natunya tamuna, i Himuhungu, 
wànanya. Na anakeda nuna matua-nanyaka dàngu na-pakanyuru-nya 
paraïna i MIRI; 
25dàngu ba talànga ninya la ngia pa-pamaü terangu kabihu Ndàngu, na 
maninya la manggawa Hora dàngu Ehitaülu, na Ngahuna i MIRI pa-kiringu-
nanyaka pawua-nya àtalu kapàru. 

Da Hakimu 14 

I Himuhungu dàngu na bidi kawini la Timuna 

1La hau na lodu i Himuhungu nalua la Timuna, hi naita-ya na haàtu na bidi 
kawini Pilitingu lai nu. 

2Ka beli-nanyaka, hi napanii-nja da ina amana, “Nyungga lalu mbuha-
nggunya na haàtu na bidi kawini la Timuna. Màla àru nyimi ina ama kai lua 
pakarai-ngganya,” wànanja. 
3Tàka da ina amana dapanii-nya, “Nggikina hi luamai bàdi la Pilitingu papiti 
ningu papaha, ba nda datama-a nyuda la banjaru-na i MIRI? Ka nda ninguma 
nu la kaloka-nda nyuta jàka ndia la honga nggubulu banjaru-nda nyuta bidi 
kawini ràka papiti-mu?” wàdanya. Nahema i Himuhungu la amana, “Tàka 
jiaya na bidi kawini Pilitingu nunama-a duku na pambuha-nggu. Ku-
monungu-ma duku ama kau karai àrungganya,” wàna. 
4Da ina amana i Himuhungu nda dapi-anya ba i MIRI-ma duna na majuju-ya 
i Himuhungu la patuna nu. Nadu, i MIRI ba himbu-nanya ngia papeku-na la 
pabera-ya na tau Pilitingu. La rehi nuna na tau Pilitingu kuaha-nanya na tau 
Ihirailu. 
5Ka lua-nanyaka i Himuhungu la Timuna da-kariangu dàngu ina amana. Ba 
talànga lidanya na hau woka angguru, hàmburu-nanyaka i Himuhungu na 
heu kamboka hinga. Na hinga nuna na-kangaüku, 
6hi jia hawundalu biana i Himuhungu pa-kapàru paraï ruku mbihana i MIRI. 
Ka hira - hira-madua-nanyaka na hinga wàngu limana, na banda nuna beri 
hama tuna kamàmbi-maaya. Na ngerana nuna nda napeka-anja da ina 
amana. 
7Tunaka nu nyuna i Himuhungu lua-nanyaka pa-tadalu-ya nuna na bidi 
kawini, hi na-pabanjaru dànya, nyuna i Himuhungu nambuha-manya. 
8Hàlaka ba pi - pira mandaina, hili lua-nanyaka i Himuhungu la pa-kanoma-
ya nuna na bidi kawini. Nàhu la ànda hiliru-nanyaka pa-tàngaru-ya na meti 
hinga na pambàda pameti-na. Ba natàka-ka lai nu ita-nanjaka ba lalu dangu 
ailulu-ha da bai manggaluangu daa la kuru meti hinga, ningu-mbuka 
manggaluangu-na. 
9Ka reku-nanyaka na manggaluangu la limana, hi na-pangala-nya na lakuna 
ba dàngu nganguna manggaluangu. Tunaka nu lua-nanyaka la ina amana hi 

nawua-nja hawiangu manggaluangu, hi dangangu. Ba tuna nyuna i 
Himuhungu nda napanii-anja nuna na manggaluangu ba papiti-na la meti 
hingaya. 
10Ba nalua-ka na amana i Himuhungu la umana nuna na bidi kawini, nyuna 
i Himuhungu patumbu-nanyaka remi lai nu, nadu ba tuna numaka na hurida 
da bidi tau. 
11Ba daita-yaka nyuna paraï da tau Pilitingu, pindi-danyaka bidi mini tau 
tailu kambulu mambabu dànya nyuna. 
12Hàla i Himuhungu hi napanii-nja nyuda, “Nyungga ninya na dekangu-
nggu. Jàkai ipinya nyimi, napa kuwua-nggai haàtu - haàtu hawàla tera 
linangu ma-tamainangu dàngu hamawa paki manandangu. Kuwua-nggai 
rehi pihu mbua lodu, ba talànga mbabu lii lalei mangoma nàhu kai hemaya. 
13Tàka jàka ndai pinya na hemana, nyimi haàtu - haàtu mi-wuangga bàdi 
hawàla tera linangu tamainangu dàngu hamawa paki manandangu,” 
wànanja. Hàla da tau Pilitingu hi dapanii, “Màla nyuna! Nàhu peka-yawa na 
dekangu-mu,” wàdanya. 
14Ka panii-nanyaka i Himuhungu, “Welingu la mangangu, naluhu na 
pangangu; welingu la ma-kapàru, naluhu na malàngga,” wàna. Palàngangu 
tailu mbua lodu nda da-ngalangu-ma pahema-ya nuna na dekangu. 
15Jia-duyaka la lodu papatu wàna hi dapanii-nya na papaha-na i Himuhungu, 
“Pamanda-nya bàdi na leimu ka napanii-nggamanya na pahema wàmanya 
na dekangu-na. Jàka ndia, napa matunu-kau dàngu ihi umana na amamu. 
Talànga wanguna hi mudunda-nggama ka pambuta-ha da bandada wàmu-
nggama!” wàdanya. 
16Jia-duyaka na papaha-na i Himuhungu hi nalua dàngu hiina lai 
Himuhungu, hàla hi napanii, “Kupi-nggauka nyumu ba ndau mbuhangga 
nyungga. Nggikina bau pekanja dekangu da angunggu, tàka ndau pekanggai 
nyungga jàka nggàraya na ihina? Langatàka nyumu karaü-mungga eti 
nyungga!” wànanya. Napaya i Himuhungu, “Napa pàku! Jiapa da ina 

amanggu duku nda kupanii-mbunja, nggikina nyumu hi kupanii-manggaui 
bàdi?” wànanya. 
17La dalu pihu mbua lodu paremi na papaha-na i Himuhungu hii mànu-
mananya. Ka jia-duyaka ba lalu kalijiru tunaka nu, la lodu papihu wàna, i 
Himuhungu hi napanii-nya na hemana na dekangu-na. Hàla na papaha-na i 
Himuhungu hi napanii-nja na hemana na dekangu la tau Pilitingu nuda. 
18Hàla nu la lodu papihu wàna ba ndedi natama na lodu, panii-madua-
danyaka da tau la paraingu nuna lai Himuhungu, “Nggàraya na marihi 
làngga welingu la manggaluangu? Nggàraya na marihi kapàru welingu la 
hinga?” wàdanya. Nahema-ha paraïna i Himuhungu, “Jàka nda jia na 
papaha-nggu, ndai màka-a pahema-ya na dekangu-nggu,” hi wànanja. 
19Hi jia kapàru biana i Himuhungu paraï ruku kuaha-na i MIRI, hi nalua la 
Àhakelungu. Lai nu na-pameti-ha da tau tailu kambulu tau mini da mapaki 
manandangu hi napiti-ha da pakida, hàla hi nawua-nja da tau tailu kambulu 
da mahema-ya na dekangu-na. Hàlaka nu beli-nanyaka la umana ba dàngu 
hala etina. 
20Hàla ka wua-danyaka na papaha-na i Himuhungu la haàtu na tau na 
mandàki-ya i Himuhungu ba nanika. 

Da Hakimu 15 

1Pi - pira-naka la rehi malamiri, la rehi muti uhu nggàndumu lua-nanyaka i 
Himuhungu pa-tadalu-ya na papaha-na, nangàndi heuna na ana kamàmbi 
ndumana na papaha-na. Ka panii-nanyaka i Himuhungu la ama yerana, “Ka 
kulua la kurungu-na na papaha-nggu wànggu,” hi wàna. Tàka na ama yerana 
nda na-pahia-nya. 
2Napanii-nya i Himuhungu, “Ba ku-pareki-nya nyumu ndau wàngu pambuha 
ndoku-nyapa, jia-duyaka hi kuwua-ya la angumu. Tàka pekuna kau pitiya na 
erina. Narihi manandangu-pa,” wànanya. 

3Ka panii-nanyaka i Himuhungu, “La handàka-na nàhu nda kunjala-a 
nyungga la tau Pilitingu, jàka ku-patàka-nja ngga - nggàra,” wàna. 
4Ka laku-nanyaka payàpa tailu ngahu ahu rumba. Da kiku dua ngiu - dua 
ngiu ahu rumba na pandetu-nja. La kawuku pandetungu-da, nahondu-nja 
hau hulu. 
5Tunaka nu pakehi-nanjaka da hulu hi na-pahàla-ha da ahu rumba la woka - 
woka tau Pilitingu. Ka mutungu hàla-danyaka da uhu nggàndumu pambàda 
muti lai nu. Jiapa da pandedi muti dàngu da woka - woka angguru damutu 
pa-kariangu-mbu. 
6Ka lua-danyaka da tau Pilitingu pa-kanuturu-ya jàka nggamu maruku-nya 
nuna. Hi napanii-nja tau ba i Himuhungu maruku-nya, nadu na ama yerana 
la Timuna mbàda wua-nanyaka na papaha-na i Himuhungu la haàtu na 
anguna i Himuhungu. Rukuna nuna duka hi kiri tunu-danya nu na tau kawini 
dàngu ihi uma amana paraï da tau Pilitingu hi lundu danjàpu. 
7Ka panii-nanyaka i Himuhungu la tau Pilitingu nuda, “Ai, tuna nuka na 
pawàmi bai tungu hilu ai? Ku-harangu ba nda jia ndii wànggu-a jàka ndedi 
ku-palimba-nggainya yiana lai nyimi,” wàna. 
8Tunaka nu hi na-kaporuku-nja wàngu mbana etina hi dadangu da pa-
pameti-na la hongada nyuda. Hàlaka nu laku-nanyaka pa-ngiangu la liangu 
la hau tandula watu la Etàmu. 

I Himuhungu na pakàku tau Pilitingu 

9Ka mai-danyaka da tau Pilitingu la Yahunda hi da pamaü terangu lai nu, hi 
damangu pa-ràkapu-ya na paraingu Lehi. 
10Ka paàrangu-danyaka da tau Yahunda, “Ka nggikina nyimi hi ndàharu-
nggama la paràkapu-kama?” wàdanja. Dahema nyuda, “Maimanya payàpa-
ya i Himuhungu ka ma-palua-nya lima hama tuna ba na-palua-nggama lima 
nyuma,” hi wàda. 
11Ba darongu-yaka nuna lua-danyaka da tau tailu rata tau Yahunda la liangu 
la palindi watu Etàmu. Lai nu dapanii-nya i Himuhungu, “Ka ndau pi-anya 

dumu Himuhungu ba tau Pilitingu ma-kuaha-ta nyuta? Nggàra-yaka nàhu na 
pawunda-mu lai nyuma?” wàdanya. Nahema i Himuhungu, “Nyungga duku 
palimba-anggunya na pawunda-da lai nyungga,” hi wàna. 
12Dapanii nyuda, “Nyuma duma maimanya pahondu-kau nyumu ka pakata-
nggau la tau Pilitingu,” wàdanya. Napanii i Himuhungu, “Pa-njanjingu pàku 
bàdi ba nda jia pameti amingga napa,” wànanja. 
13“Hàmudu,” wàda nyuda, “wàngu pahondu-amanggau duma dàngu ka 
pakata-nggau la tau Pilitingu. Nda jia pameti amanggau,” wàdanya. Hàla, hi 
dahondu wànya dua walangu kalorungu mabidi, hi dalaku ngàndiya welingu 
la liangu nuna. 
14Ba datàka ngàndi-yaka i Himuhungu la Lehi, ka palai toma-danyaka paraï 
tau Pilitingu hi da-kayaka-nya. Hi jia kapàru biana paraï mbihana i MIRI. Da 
kalorungu pahondu wànja da limana na-ràmbitu bota-ma-aha hama tuna 
kalorungu ma-mutungu la epi. 
15Tunaka nu hunggu-nanyaka na hapungu na rii ngingi kalandai nabidi 
maapa. Napiti-ya nuna, hàla hi napalu wànja da tau harata lundu dameti. 
16Ka ludu-nanyaka i Himuhungu, “Kuwàngu rii ngingi kalandai, ku-nàhaku-
ya na tau harata, kuwàngu rii ngingi kalandai, ku-pabundu-nja da metida,” 
wàna. 
17Tunaka nu, kawuka-nanyaka na rii ngingi. Jia-duyaka na pa-ngiangu lai nu 
la Ramàtu-Lehi hi kiri wàdanya na tamuna. 
18Tunaka nu, madau nda ukuya i Himuhungu, hi nawara lai MIRI, “Dou 
MIRI, bidi-ma-ana bau wua-ngganya yiana na talu manda najaru. Nàhu màta 
biaka ka kumeti la madau, hi lupa napa dayàpa-ka da tau Pilitingu yiada da 
manda tandakau Nyumu?” wàna. 
19Ka bunggahu-nanyaka i Ala na makubu la palindi watu la lihina nu la Lehi, 
hàla luhu-nanyaka na wai welingu lai nu. Ka unungu-nanyaka i Himuhungu, 
tunaka nu pàda-nanyaka na ihina ba na-hayandalu beli. Jia-duyaka na 

matawai nuna la Matawai Hakuru, hi wàdanya. Na matawai nuna ni bia-
nyapa la Lehi. 
20Dua kambulu ndauna i Himuhungu ba na-kapipi-ya na banjaru Ihirailu, la 
rehi kuaha-nanja tau Pilitingu. 

Da Hakimu 16 

I Himuhungu la Nggaha 

1La hau na lodu i Himuhungu nalua la Nggaha. Lai nu hàmburu-nanyaka na 
haàtu na kawini pahunda, hàla hi nalua pa-katuda angunya nuna na kawini. 
2Ka rongu-danyaka da tau mangia-nya la Nggaha ba ninya nyuna i 
Himuhungu lai nu. Jia-duyaka, hi da-nggupulu-ya na pangia-na hi danapa-
ya lundu harii-na la pindu bokulu paraingu. Na nyuna nda nggàra ula-ada 
nu la rudungu, nadu ba dareki-ya, “Napa duna jàka nahunga-ka na lodu, 
hina-duka hi ta-pameti-ya,” wàda. 
3Tàka i Himuhungu nda na-katuda pangalangu-a lundu mbaru lai nu. La 
mandalora hadangu-nanyaka hi nalua la pindu bokulu paraingu. Na-butuhu-
ya na pindu mbuu ndàbana dàngu da kambaniru-na hamanai da kahorungu-
na na-handàka-ma-anja. Tunaka nu na wulaku-ya hi nawotu-ya la kunduna, 
hi nahei ngàndiya la pinu tandula la papana la Hemburungu. 

I Himuhungu dàngu i Ndelila 

4Hàlaka nu i Himuhungu mbuha-nanyaka na haàtu kawini la Lolangu 
Horiku. Nuna na kawini Ndelila-ya na tamuna. 
5Ka maidanyaka da tau malima da ma-kuaha la Pilitingu la kawini nuna hi 
dapanii-nya, “Pamanda-nya i Himuhungu ka na-pekanggau nyumu jàka 
nggàra pàkuya na winina hi tu-ina na kapàru-na, dàngu jàka nggikina na 
hurina ka na-àlingu na pa-kapàru wàna. Ba tunaka nu peku-naka ba mamai 
la pahondu-ya ka talu wànya. Napa nyuma haàtu - haàtu mawua-nggau 
nyumu 1.100 àmahu bara,” wàdanya. 

6Ka panii-nanyaka i Ndelila lai Himuhungu, “Nggikina nyumu hi tu-ina na 
kapàru-mu Himuhungu? Nggàraka bàdi pahondu wàngukau ka na-àlingu na 
pa-kapàru wàmu? Kamangu na kau paniiya na winina!” wànanya. 
7Nahema i Himuhungu, “Nyungga duku jàka hondu wàngga pihu walangu 
liku pàndi pana da mandedi màdu hàmu, malijangu-nggunyaka hama tu-ma-
anaka na tau hawiangu,” wàna. 
8-9Hàla da ma-kuaha la Pilitingu wua-danyaka i Ndelila pihu wàlangu liku 
pàndi pana mabidi da mandedi màdu hàmu. Tunaka nu, ba talànga patiangu-
da da tau Pilitingu la kurungu hau, i Ndelila nahondu-ya i Himuhungu ba 
nawànja nuda da liku hi na-warangu, “Himuhungu! Ninjaka da tau 
Pilitingu!” wàna. Ka bota-madua-nanjaka i Himuhungu da liku pàndi. Nuda 
da liku dambota hama tuna lulu kamba panggàna epi. Na wini kapàru-na 
ndedi-mapa na-habukaru. 
10Hàla i Ndelila hi napanii lai Himuhungu, “Ai ha, tau kambaliku-kau! 
Nyumu paànga-ma-amungga. Màla na, paniingga jàka nggikina ka peku 
hondukau,” wànanya. 
11Nahema i Himuhungu, “Nyungga duku jàka hondu wàngga kaloru bidi 
pandedi wàngu, malijangu-ma-anggunya hama tuma-ana na tau hawiangu,” 
wàna. 
12Ba talànga patiangu-da la hau kurungu da tau Pilitingu i Ndelila napiti pi - 
pira walangu kaloru bidi, hi nahondu-ya i Himuhungu. Hàlaka hi na-
warangu, “Himuhungu! Da tau Pilitingu ninjaka!” wànanya. Tàka i 
Himuhungu na-ràmbitu-ma-aha da kalorungu hama tuna na tau na mabota 
lulu kamba. 
13Hàlaka hi napanii i Ndelila lai Himuhungu, “Ai ha, nyumu hili julu-ma-
amungga. Kambàliku-pàkumu. Màla na paniiki, nggàrama bàdi hi peku 
hondukau!” wànanya. Nahema i Himuhungu, “Nyungga duku na lungginggu 
ba pihu kalipa-na jàka jilunya la lulu kamba tinungu, hàla ka pakanya la ai 

pa-tinungu wàngu, mangonangu-nggunyaka hama tu-ma-anaka na tau 
hawiangu,” wànanya. 
14Nyuna i Ndelila pa-mahuru-nanyaka i Himuhungu, hàla hi najilu-nja ba 
pihu kalipa-na na lunggina la lulu kamba tinungu. Hàlaka hi napaka-nya la 
ai pa-tinungu wàngu, hàla hi nawara-nya, “Himuhungu! Da tau Pilitingu 
ninjaka!” wànanya. Ka hadangu-nanyaka i Himuhungu hi na-pandàngi-ya na 
lunggina hi lupa na-pahàlangu welingu la pa-tinungu wàngu. 
15Tunaka nu panii-nanyaka i Ndelila lai nyuna, “Ai ha, kumbuha-nggau 
wàmu àngangga, tàka na etimu nàhu biaya welingu lai nyungga! Mbàda 
pandilu wundangu-muka bau panyonga-ka, lundu nàhumbu ndau peka-
ngganya jàka nggikina hi tu-ina na kapàru-mu,” wànanya. 
16Hau lodu - hau lodu nua naingu-mana i Ndelila ba na-kareji-nya dàngu ba 
na-dàhiku-ya, ka lupa mayau-nanyaka i Himuhungu parongu-ya. 
17La njàpuna i Himuhungu peka-duna-nyaka na pa-winingu la etina, “Na 
lungginggu ndedi na-handàkangu panggàna-ya kahidi kikiru. Nyungga 
pambàda wotu-kaka lai Ala hi namangu mehangga. Welingu ba hina kudedi-
maka duku ba tau Paràkingu-na i Alaka. Jàka kikiru-kaka yilangu-madua-
nanyaka na pa-kapàru wànggu, ma-ngonangu-nggunyaka hamama-anaka na 
tau hawiangu,” wàna. 
18Ba nareki-ya i Ndelila bunggahu-duna-nyaka na wini etina i Himuhungu, 
wànaka. Ka pangàndi-duna-njaka langu da ma-kuaha la Pilitingu, “Hili 
maikiwa nu handàkangu. I Himuhungu na-bunggahu hàla-yaka na wini etina 
lai nyungga,” wànanja. Ka mai-madua-danyaka dàngu dangàndi-manya 
àmahu ndumana i Ndelila. 
19Hàlaka nu i Ndelila naowa-ya i Himuhungu hi lupa na-mahuru la babana, 
hàla paaungu-nanyaka tau dàngu hi na-paràha-nya pa-kikiru-ya na lunggina 
ba pihu kalipa-na. Tunaka nu ka pa-kiringu-nanyaka i Ndelila pa-kumilu-ya 
i Himuhungu, nadu ba na-munangu-ka duna na pa-kapàru wàna. 

20Hàla wara-nanyaka nuna na tau kawini, “Himuhungu! Da tau Pilitingu 
yàpa-danggauka!” wànanya. Ka hadangu-nanyaka i Himuhungu ba nakaka-
ya ba peku pa-hàlangu-na hama tuna la rehi na ma-làpahu. Nda napi-anya 
ba mbàda dunjaku-nanyaka paraïna i MIRI. 
21Ka yàpa-nanyaka tau Pilitingu hi daruki-ha da wua matana. Hàla hi 
dangàndi-ya la Nggaha dàngu dahondu wànya dua walangu nggili wudu hi 
dapuhi-ya la uma kapàtangu. Lai nu da-paràha-nya panggihu. 
22Tàka la ngala mandai tuna nu hili tumbu beli-nanyaka na lunggina. 

Na metina i Himuhungu 

23Tunaka nu la hau lodu pauhi-danyaka da ma-kuaha la Pilitingu, ba mbabu 
bokulu-danya pawotu padangu maraku lai Ndanggungu, na marapu-da. Ka 
ludu-danyaka, “Na marapu-nda nawua-ndaka talu hanggangu lai 
Himuhungu na muhunda,” wàda. 
24-25Ba talànga hanggela hawola-da dapanii, “Karia-nya nàmu i Himuhungu 
ka tariki wàngu,” wàda. Ka karia-danyaka i Himuhungu welingu la uma 
kapàtangu hi datuya pariki wàda nyuda. Da-paràha-nya pa-ndolaku la 
manggawa dua mbungu kambaniru lundungu. Ba daita-yaka i Himuhungu, 
wotu-danyaka i Ndanggungu dàngu lududa, “Na marapu-nda mbàda wua-
nandaka talu la muhunda na ma-paruha-ya na tananda dàngu na ma-pameti 
kanjupu dangu tau da angunda nyuta!” wàda. 
26Ka panii-naka i Himuhungu la anakeda na malonda-ya, “Pahàla-nja da 
limanggu ka peku ràma-ngguha da kambaniru lundungu, ka ku-haria 
wànggu,” wàna. 
27Na wàngu pakàha kihungu la tau nuna na uma. Da tau malima ma-kuaha 
la Pilitingu nimanja lai nu. Tàka la ndàdiku ditana nuna na uma ràkangu 
3000-ya na tau. Mbuu ndàbada nyuda imingu-dànya dàngu paaka-danya i 
Himuhungu. 
28Ka kamahingu-nanyaka la rehi nu i Himuhungu lai MIRI, “Dou MIRI 
Mahupu jangga, namu àruka, màla àru kau pa-kapàru-ka nàhu jua-a, dou 

Ala, ka peku handàkangu-kinggu patungu hilu la tau Pilitingu da mambàda 
rukiha da wua matanggu,” wàna. 
29Tunaka nu i Himuhungu na-anggunja da kambaniru ba dua bunguda la 
padua dehi da mandema-ya na uma, hàla hi na-handera la hapungu 
kambaniru na lima kawana-na dàngu la kambaniru hapungu na lima kalaina. 
30Ka wara-nanyaka i Himuhungu, “Màta biawa ka kumeti karia-nja da tau 
Pilitingu yiada,” wàna. Hàla katinga rarangu-nanyaka ba na-jukaru-nja da 
kambaniru, ka njoru-nanyaka na uma hi na-pinjalu-nja da lima ma-kuaha 
Pilitingu dàngu mbuu ndàbana na tau na maninya daa la uma. Nameti-mbu 
i Himuhungu. Tàka la rehi metina narihi dangupa na tau pa-pameti-na 
welingu la rehi lurina. 
31Hàlaka nu mai-danyaka lai nu da angu dedina dàngu mbuu ndàbada da 
kalembi-na papiti-ya na metina. Dangàndi beliya na metina hi datani-nya la 
retina i Manuahu na amana. Nuna na reti ninya la manggawa Hora dàngu 
Ehitaülu. Dua kambulu ndaungu mandaina ba liku uruya i Himuhungu la 
Ihirailu. 

Da Hakimu 17 

Da kahala hada da palumu-na i Mika 

1Ninya na haàtu tau mini na ma-tamungu Mika. La ngaba mapalindingu la 
Epuraïmu-ya na-ndàdiku ningu. 
2La hau lodu napanii la inana, “Ina, ba da-mbulangu da 1.100 àmahu baramu, 
kurongu-kau bau ràtunya na ma-manganga. Yiada-ha ina, da àmahu-mu! 
Nyunggama ma-manganga-ha,” wàna. Nahema na inana, “Màla àruki ka na-
pakanyuru-kau i MIRI, dou na ananggu!” wànanya. 
3I Mika na-pabeli-nja nuda da àmahu la inana, hàla hi napanii na inana, “Ka 
peku hinggilu-mu dou na ananggu welingu la ràtungu na pambàda tikinggu, 
wotu-ngguhaka ka tanda maraku-ha lai MIRI yiada da àmahu bara ka pandoi 
wànja kahala hada welingu la ai patapu wànja yiada da àmahu bara. Jia-
duya hi ku-pabeli-nja da àmahu lai nyumu,” wàna. 

4Ba na-pabeli-njaka da àmahu i Mika la inana, piti-nanyaka paraïna na inana 
dua ngahu kawita welingu la àmahu nuda, hi nawua-ha la mini tuku àmahu 
bara. Hàla hi na-paràha-nya pa-pandoi hau kahala hada ai patapu wàngu 
àmahu bara. Tunaka nu hi tuya la umana i Mika nu na kahala hada. 
5Nyuna duna i Mika mbàda ningu-maka hau ngia pawotu-na maraku. Na 
pandoi-maka ba nda pirada da kahala hada marapu dàngu na-pandoi-maka 
hawàla eputu hàla hi na-katua-ya na haàtu na anana mini la paratu. 
6La rehi nuna na banjaru Ihirailu ndedi ningu hanganji-na, jia hi àtalu eti 
biana na tau paluri. 
7La rehi nunambu ninya na haàtu na bidi mini welingu la kabihu Lewi. 
Àmangu na-ndàdiku la Mbetulehimu la ngàba Yahunda. 
8Tàka nàhu dunjaku-nanyaka la Mbetulehimu dàngu nàhu lakuna pahimbu 
ngia pa-ngiangu hauna. Nu ba nalaku tàka-nanyaka la umana i Mika la ma-
palindingu la ngaba Epuraïmu. 
9I Mika na-paàra-nya, “Nyumu nggi taukau?” wànanya. Nahema na tau nuna, 
“Nyungga tau Lewika welingu la Mbetulehimu la tana Yahunda. Hi kulaku 
yia lakunggu pahimbu pangia-nggu,” wàna. 
10Nanapa-ya i Mika, “Ndadiku biaka yiahu duna, màta kau tanggu panau-
nggàma dàngu kau ratu-nggama. Napa nyungga kuwua-nggau hakambulu 
àmahu bara nimbihu ndaungu dàngumbu paki dàngu pangangu,” wànanya. 
11-12Nuna na bidi mini Lewi na-patunju-ya, hi na-katua-ya paraïna i Mika ka 
ratu-nanya. Ndàdiku-nanyaka la umana i Mika, na-anggaraa-ya hama tuna 
na ana wikina i Mika-maya. 
13Jia-duyaka i Mika hi napanii, “Nàhu pi-nggunyaka ba na-hamata hàmuka 
i MIRI, nadu lai nyungga ba ninguka tau Lewi manjadi ratu ndumanggu 
nyungga,” wàna. 

Da Hakimu 18 

I Mika dàngu na kabihu Ndàngu 

1La rehi nuna la Ihirailu nda ningu hanganji. Na kabihu Ndàngu hi - himbu-
mana-nyapa pangia la patuya tana ngabada, nadu ba ndedi-mapa da-
ngalangu tana hama tuna da kabihu hawiangu. 
2Jia-duyaka hi dapindi tau malima mini papingi welingu la mbuu ndàba 
kalibaru la kabihu-da nyuda da ma-ndàdiku la Hora dàngu la Ehitaülu, hàla 
hi da-patanggu-nja nuda da tau malima la pa-kanuturu-ya nuna na tana. Ka 
laku-danyaka nuda da tau hi datàka la ma-palindingu la ngaba Epuraïmu. 
Lai nu hi datodu la umana i Mika. 
3Ba datama-nyaka nuna na uma darongu-ya kareuku-na na bidi mini Lewi, 
dàngu da tandaya na laku kareuku-na. Jia-duyaka hi dalua tomaya hi da-
paàra-nya, “Ka nggikina hi ninggau yiahu? Nggàra ulamu? Nggamu ma-
karia-nggau?” wàdanya. 
4Nahema na bidi mini, “Hi ningga yiahu mulana i Mika. Nyuna-maka na 
mawotu-ka panjadi ratuna nyuna, dàngu hi nawua-ngga wundanggu,” wàna. 
5Hàla nyuda hi dapanii-nya, “Jàka tuna nu màla àru kau paàra-nya i Ala na 
palaku wàma nàhu na-palingu hi ndia?” wàdanya. 
6Nahema na ratu, “Àmbi ndua ndandidu. I MIRI naora-nya na palaku wàmi 
yiana,” wànanja. 
7Hàlaka nu laku-danyaka nuda da tau malima da-hanggangu la Layihu. Lai 
nu da-hamata-ya na tau mangia-nya. Daita-ya na huri lurida da tau la Layihu 
na-pahama na huri lurina na banjaru Hindungu. Jiapa ka la ma-indiku-ha 
dàngu ka damarau welingu la banjaru Hindungu, tàka daluri ngudu dàngu 
da-mànjaku, nda ningu muhuda, da-mbokaru, dàngumbu nda nggàra 
manjaka-nja. 
8Ba dabeli-ka nuda da tau malima la angu kabihu-da la Hora dàngu la 
Ehitaülu, màla palara-nya na palaku wàmi, hi wàdanja. 
9-10Ka panii-danyaka, “Màla ka ta-kaporuku-nya la Layihu. Mbàda lua-maka 
lai nàhu, dàngu maita-ya ba nahàmu na tanana, na-lerangu dàngu na 
mbokaru, nda nggàra-a manda ningu. Àmbu pa-engangu-du yiahu dàngu nda 

nggàra ulanda. Manyamalu lai nàhu ka wàhiya nuna na tana. Jàka mitàka 
lai nu napa, mitoma-manya duna na tau na mangia-nya lai nu ba nda na-
mbutingu ndokua ba ningu napa ma-kaporuku-nya,” wàda. 
11Jia-duyaka nu, hadangu-danyaka welingu la Hora dàngu Ehitaülu da tau 
nomu ngahu kabihu Ndàngu. Mbinu madàka-mada, 
12dalaku hanggangu la patama loduna na Kiriyàtu-Yiaarimu la ngaba 
Yahunda, hàla hi da-pamaü terangu lai nu. Nuna-duya na pakiri-na na pa-
ngiangu nuna la Kotaku Maü tera Ndàngu hi wàda-manyapa. 
13Welingu lai nu laku pangalangu-danyaka la ngaba ma-palindingu 
Epuraïmu lundu tàka la umana i Mika. 
14Da tau malima ma-hamata da pa-paràha-da yia nana dapanii-nja da 
anguda, “Ipinya nyimi la hau na uma lai yiahu ba ningu kahala hada patapu 
wàngu àmahu bara? Ningu-maipa kahala hada hawiangu dàngu Eputu. 
Kamangu pa-kanandi dànda jàka nggikina wàndaka bàdi,” wàda. 
15Ka lua-danyaka la umana i Mika, na ngia pa-ndàdiku-na na bidi mini Lewi, 
hi da-paàra-nya jàka ndiadu nggàra ehina. 
16Nu ba tuna nu, da tau nomu ngahu panjuri kabihu Ndàngu, da mambinu 
ma-dàkada, ndolaku-danya la ngaru pindu bokulu. 
17Nuda da tau malima ma-hamata, pangalangu-madanya patama la uma, hi 
dapiti-ya na kahala hada ai na patapu wàngu àmahu bara dàngu da kahala 
hada hawiangu lupa na eputu. La rehi nuna na bidi mini Lewi talànga 
ndolaku dànanja da panjuri nomu ngahu la ngaru pindu bokulu. 
18Ba datama-ka nuda da tau malima la umana i Mika dàngu ba dapiti-ya na 
eputu dàngu da kahala hada marapu, ka paàrangu-nanyaka na bidi mini 
Lewi, “Nggàraya hiana na pawunda-mi?” wànanja. 
19Napaya nyuda, “Kandii! Àmbu paàrangu-du. Kiku bia-nggama nyuma, 
napa nyumu kau njadi ratu dàngu kau tanggu panau-nggama nyuma. 

Welingu bau ratu la hau kuru uma-a, rihingu hàmu kau ratu ningu la hau 
kabihu!” wàdanya. 
20Nuna na bidi mini Lewi nahàmu ba nareki-ya na papanii-da. Jia hi napiti-
ya na eputu dàngu da kahala hada marapu hi nakiku-nja nyuda. 
21Tunaka nu pangala-danyaka na lakuda nuna na ma-pajurungu, ba da-
pamangilu-ha da anada, da bandada dàngu da malanja-da. 
22Ba làpahu marau-daka, i Mika wànda-nanjaka da angu kaliungu-da ka da-
pakariangu payaulu-ha da tau la kabihu Ndàngu. Ba dalihi-njaka, 
23warangu-danyaka i Mika dàngu da karia-na. Da-nggilaku da tau Ndàngu hi 
da-paàranya i Mika, “Nggàraya? Ka ni hi tu-inaka na dangumi bai mai?” 
wàdanya. 
24Nahema i Mika, “Bai palai ngàndi-duha da kahala hada mangunggu dàngu 
na ratuda hi lupa nda nggàra ndoku-mapa duku lai nyungga, tàka nyimi, 
‘Nggàraya,’ ” hili wàmi. 
25Napaha da tau Ndàngu, “Rihingu hàmu kau ràpitu-ya na ngarumu. Jàka 
ndia, napa dambeni-du yiada da tau, hi da-kaporuku-nggau dàngu hi lupa 
da-pameti-kau nyumu dàngu na kuru umamu,” wàdanya. 
26Hàlaka nu da tau Ndàngu laku pangalangu-danyaka. I Mika ba naita-haka 
ba darihi kapingatu-pa nyuda, ka beli ànga bia-nanyaka. 
27-28Ba dahàla-ka da tau Ndàngu papalai ngàndiya na ratu dàngu da malanja 
pa-habarangu wàngu manguna i Mika, laku-danyaka pa-kaporuku-nya la 
Layihu, na paraingu ngia pangudu ngia pa-mànjaku-da da tau mangia-nya. 
(Na paraingu nuna daaya la hau lolangu dàngu na paraingu Mbetu-Rehupu.) 
Nuda da tau Ndàngu da-pameti hàla-maha da tau mangia-nya la Layihu, hàla 
hi datunu-ya na paraingu. Nda ningu ndoku tau mandula-ha da tau Layihu, 
nadu na paraingu nuna ba lalu indiku-na dàngu namarau welingu la 
Hindungu. Hàlaka nu da tau Ndàngu hili pahada beli-danyaka na paraingu, 
tunaka nu ngiangu-danyaka lai nu. 

29Na tamuna na paraingu da-panjilu-nya, la Ndàngu wàdanya, tundunya na 
tamu boku la mangilu-da i Ndàngu, anana i Yakupu. 
30Na kahala hada marapu da-pandolaku-ya la paraingu nuna hàla hi dawotu-
ya i Yunatàngu, anana i Nggerihomu, umbuku-na i Muha, na ratuda. Da 
wàlana yiana i Nggerihomu, jia mànu-mahaka da ratu la kabihu Ndàngu, 
lupa tomaya na rapa paleli-nja ba wàrunja da banjaru Ihirailu la tana hau 
paraingu. 
31Na kahala hada marapu pa-pandoi-na i Mika daingu ni-manyapa la Layihu, 
la ngala ba ninya na Maü terana i MIRI la Hilu. 

Da Hakimu 19 

Na haàtu na tau Lewi dàngu kala wihina 

1Ba ndedi ningu hanganji-na la Ihirailu, ninya na haàtu na tau Lewi na ma-
ngiangu la tana ringu la ngaba ma-palindingu la Epuraïmu. Napiti haàtu bidi 
kawini la Mbetulehimu tana Yahunda hi natuya kala wihina. 
2Tàka la malamiri na kawini nuna nambeni-nya nyuna, hi nabeli la uma 
amana la Mbetulehimu. Hàlaka ba patu mbua wula-naka nuna na tau kawini 
ba na-ndàdiku lai nu, 
3lua-nanyaka na tau Lewi na-karia-nya haàtu-na na atana dàngu hi nangàndi 
dua ngiuda da kalandai. Ba tàkaka lai nu, karia-nanyaka la amana paraïna 
nuna na kawini. Ba naita-yaka nyuna paraïna amana nuna na kawini ka 
kataku hàmu eti-nanyaka, 
4hàla na-dàhiku-ya ka àmbu nabeli. Jia hi na-ndàdiku lai nu tailu mbua lodu, 
hi dangangu ngunungu dàngu hi datodu lai nu dàngu na kala wihina. 
5La lodu papatu wàna, hada mba - mbarungu-danyaka hi da-kanoma palaku. 
Tàka na amana na tau kawini napanii dànya nuna na tau Lewi, “Ngangu 
pàku na kai halangatu, kai mangu palaku,” wànanya. 
6-7Ka mandapu-nanyaka na tau Lewi hi dangangu ngunungu dàngu nu na 
amana na tau kawini. Tàka ba na-hadangu-ka ka kulaku ba wànaka, ka 
pamanda-nanyaka paraïna amana na kawini ka àmbu nalaku, “dàngu todu 

pàku yiahu,” wànanya. Ka hili ndàdiku-nanyaka hau rudungui lai nu na tau 
Lewi. 
8La lodu palima wàna, la mba - mbaru, ka lakuwa ba wànaka, napaya na 
amana nuna na tau kawini, “Màla ngangu pàku nu, taï duna kai lakuka,” 
wàna. Ka nga pa-matarungu-danyaka dàngu damange - ngenahu lundu 
mereni tama-nanyaka na lodu. 
9Tunaka nu na tau Lewi dàngu kala wihina lupa na atana ka malaku-wa ba 
wànaka, napanii na amana, “Ha ai, ka ni ba rudungu-amana-ka. Tiangu-ki 
kapàtangu-nanyaka. Rihingu hàmu kai todu pàku, ka tamba - mbawaki. 
Haromu la mba - mbaru kai lakuka duna, kai beli la umami,” wànanja. 
10-11Tàka nuna na tau Lewi nda nahili bihu-apa patodu lai nu. Laku-danyaka 
dàngu kala wihina, pa-kariangu hàla dàngu na atana, dàngu da kalandai-na 
ba dua ngiuda, da pambàda tungu hela. Ba mareni rudungu-ama-naka, tàka-
danyaka la Yembuhu (nu na Yeruhali). Hàla na atana hi napanii-nya na 
mirina, “Umbu, nahàmu ka ta-pànjangu pàku ka tatodu bia la paraingu tau 
Yembuhu lai yiahu,” wàna. 
12-13Nahema na mirina, “Ndia-a! Nda ta-pànjangu-a la ngia pa-ngiangu tau 
nda tau Ihirailu. Maiwa ka ta-pangala-nya na àndanda hawutu-ki dàngu napa 
ka tatodu la Nggimbia jàka ndia la Rama,” hi wàna. 
14Jia-duyaka hi dalaku pangalangu, hi nda da-pànjangu la Yembuhu. Tama-
mana-nyaka na lodu ba datàka la Nggimbia la ngaba kabihu Mbanyamingu. 
15Da li patodu lai nu, hi datama la paraingu da lua pa-mandapu la mambila. 
Tàka nda ana haàtu-a mawànda-ha patodu ningu la uma. 
16Ba talànga mandapu-daka la mambila paraingu, tàka-nanyaka na haàtu na 
ma-kaweda na mabeli welingu paràma la woka. Làti nyuna tau ma-
pawelingu la ma-palindingu Epuraïmu-ya, tàka nàhu ndàdiku-nanya la 
Nggimbia. (Hawiangu da ma-ngiangu la Nggimbia tau kabihu 
Mbanyamingu-ha.) 

17Nuna na ma-kaweda ba naita-yaka na tau Lewi la mambila, paàra-nanyaka, 
“Ka nggi welimi angu dedi dàngu nggi luami?” wàna. 
18Nahema na tau Lewi, “Nyuma bidi welima la Mbetulehimu la tana Yahunda 
dàngu laku beli-manyaka la uma la tana ringu la ma-palindingu Epuraïmu. 
Nyungga, welinggu lai nu. Nda ana haàtu-ma welingu la mangu paraingu 
ma-mbuhangu pa-pahia-nggama umada la patodu. 
19Nyuma duma nda nggàra maihi wàngu-a làti ngga - nggàra, datoma-ma 
duma da bàlangu-ma. Ninguma rembi dàngu pangada da kalandai-ma; 
ninguma roti dàngu wai angguru ndumanggu nyungga dàngu yiana na 
papaha-nggu dàngu na atanggu,” wàna. 
20Nanapa-ya nuna na ma-kaweda, “Àmbi handuka wàdunya, napa nyungga 
mandula kai. Àmbi todudu la mambila lai yiahu,” wànanja. 
21Tunaka nu hi na-karia-nja da tau nuda la umana, hàla natunja uhuda da 
kalandai-da. Dàngu ba dahàla-ka pabaha wihida da ariyaa-na, ngangu-
danyaka. 
22Ba talànga mba - mbawa-daka nu, hi jia nggupulu bia-danya nu na uma 
paraï da tau kabularu la paraingu nuna. Ndo - ndòru-danya na pindu hi 
dapanii dànya na ma-kaweda mangu umangu, “Ha pulinya nana na tau mini 
na pa-karia-mu la umamu. Màta ka mawàngu etima,” wàda. 
23Na ma-kaweda naluhu hi napanii dànja, “Ai ha, màtangu àru angu dedi! 
Ku-kamahi-nggai àmbi tudunya ma-akatu dàngu na manda ràkangu tungu 
nu, nadu nyuna ba ariyaa-nggunya. 
24Napa kuwua bia-nggainya na kala wihina dàngu na ana karia-nggu 
nyungga. Pekuna nyuda ka lundu hoda-minja. Mili kai màtangu pa-akatu 
wànya na ariyaa-nggu!” wàna. 
25Tàka nu da tau kabularu patidungu-madanya; jia-duyaka na tau Lewi hi 
na-jukaru-nya na kala wihina lai nyuda la hambeli. Ka rumbaku-madua-
danyaka nu na tau kawini, nda dapànja ndokunya lundu waihangu-na. 

26Ba na-pabarahu-ka beli-nanyaka nuna na tau kawini, ba tuna la ngaru 
pindu umana na ma-kaweda, ngia patodu-na na leina, meti widi-nanyaka. Ba 
nahunga-ka na lodu ni bia-nyapa lai nu. 
27Nu la mbaru, ba na-hadangu-ka na leina hi na-bunggahu-ya na pindu ka 
laku ba wàna, ita-nanyaka na kala wihina ba na-tanulahu la hangga uma 
dàngu yàpa-nanya na pindu. 
28“Hadangu,” hi wànanya, “màlawa ka talaku,” wànanya. Tàka na kawini 
nuna nda nahema-apa ba mbàda metina-ka. Jia hi nadanda-nya hi nawotu-
ya la kalandai, tunaka nu hadangu-nanyaka hi nabeli la umana. 
29Tàkaka la uma, tama-nanyaka hi napiti kahidi hàla hi nakadi - dipuya na 
metina na kala wihina lundu hakambulu dua kadipu-na. Tunaka nu 
pangàndi-nanjaka da hakambulu dàmbu kabihu banjaru Ihirailu, ha-kadipu 
hau kabihu - hau kabihu. 
30Mbuu ndàbana na maita-ya nuna, panii-nanyaka, “Ndedi ta-handàkangu 
pa-itangu ma-hamangu tungu nu piti weli àmangu, kandai luhuna na banjaru 
Ihirailu welingu la Mehiru lundu nàhu. Àmbu ta-kandii-dunyapa bàdi yiana. 
Batangu-maka bàdi, ka ta-himbalu-ya,” wàda hàla. 

Da Hakimu 20 

Na tau Ihirailu na-pabera dua wikina 

1Ka mai-nanyaka na nggubulu banjaru Ihirailu welingu la Ndàngu la mbara 
dia lupa la Mbiruhemba la mbara luru, dàngu welingu la Nggiliatu la 
pahunga lodu, ba da-patutu-nya nuna na dundangu. Pauhi-danyaka hi da-
mbulungu hàla la Mihipa la hanggana i MIRI. 
2Nggubulu ndàbana tau 400.000-ya na tanatara na mali la wihi. Da ma-kapipi 
la hau kabihu - hau kabihu Ihirailu màtu ndàbada lai nu. 
3-4Ba talànga tuna nu da tau Mbanyamingu mbàda rongu-madaka, mbuu 
ndàbana na tau Ihirailu hawiangu ba pauhi-nanya la Mihipa. Ka paàrangu-
nanyaka na tau Ihirailu la tau Lewi na pa-pameti kala wihina, “Màla palara-
nggamanya na pakiri tumbuna na ma-akatu!” wàdanya. Nahema nuna na tau 

Lewi, “Nyungga dàngu na kala wihinggu limanya patodu la Nggimbia la 
ngaba Mbanyamingu. 
5Tunaka nu da tau Nggimbia mai-danyaka nu la rudungu pahimbu-ka 
nyungga. Da-nggupulu-ya na uma ngia patodu-nggu, ka pameti-ya 
wàdangga, la malamiri rumbaku-danyaka na kala wihinggu hi lupa nameti. 
6Ka piti-nggunyaka na metina hi kukadi - dipuya, hàla hi ku-pangàndi-nya la 
hakambulu dàmbu kabihu banjaru-nda, ha-kadipu la hau kabihu - hau 
kabihu. Hi tunggu nu nadu da tau Nggimbia ba datu-duyaka na hau ma-
akatu dàngu na pa-makia wàngu la honga banjaru Ihirailu. 
7Na, nyimi mbuu ndàbami maninggai lai yiahu tau Ihirailu-kai. Jia ku-
kamahi-nggai kai timba ndàbanya,” hi wàna. 
8Ka handàka ndolaku-madua-daka da tau da ma-pauhi lai nu hi dapanii, 
“Nyuta mbuu ndàbanda àmbu jia ningudu haàtu mabeli la maü terana jàka 
ndia la umana. 
9Yiana-yaka napa na pawàngu: Tawàngu paundi biaya ka pinja da tau da 
manduma-nya la pa-kaporuku-nya la Nggimbia. 
10Haàtu la hakambulu welingu la mbuu ndàbana na mini Ihirailu lupangu-
ma da-paloku-nja pangangu ndumada da malua pa-kangaburungu. 
Hawiangu napa jia-yaka na malaku pa-kaporuku-nya la Nggimbia ka 
hukunja rukuna na akatu na pambàda patumbu-da la honga tau Ihirailu,” 
wàda. 
11Tuna nu ba na-pambulungu na banjaru Ihirailu la pa-kaporuku-nya la 
Nggimbia. 
12Hàlaka patuna nu na banjaru Ihirailu na-palewa tau la nggubulu ngaba 
Mbanyamingu la pa-patàka-nya na lii yiana, “Nggàra akatu-ya nu na pa-
pandoi-mi? 
13Pulinja da tau kabularu la Nggimbia ka ma-pameti-ha, nu ba tuna nu ka 
peku pamolu-manya na ma-akatu welingu la padua Ihirailu,” wàda. Tàka da 

tau Mbanyamingu nda da-wàrihu-aya na lii welingu la banjaru Ihirailu 
hawiangu. 
14Tàka welingu la mbuu ndàbada da paraingu la ngaba Mbanyamingu 
damaiha da tau Mbanyamingu la Nggimbia la pabera-ya na tau Ihirailu 
hawiangu. 
15-16La lodu nuna welingu la parai - paraingu-da da-pauhingu tau 26.000 
panjuri. Dàngu hinggilu-da nuda na tau na mangia-nya la Nggimbia meha 
mbàda pa-uhingu-daka tau pihu ngahu tau papindi jua, mbuu ndàbada tau 
kalai juaha da mamàhi pa-patuku wàngu watu kapitu. Jàka dawàngu kapitu 
nda da ana handàkangu-ma panjala. 
17La ngaba tau Ihirailu hawiangu, mbàda pa-uhingu-daka tau 400.000 
panjuri pambàda pa-rajaku. 

Na pa-kangaburungu lawanya na tau Mbanyamingu 

18Da tanatara banjaru Ihirailu dalua la ngia pa-lumungu la Mbetilu, hàla hi 
da-paàranya i Ala, “Ou Miri, nggi kabihu-yaka welingu lai nyuma na ma-
kawunga hadangu palua pa-kaporuku-nya na tau Mbanyamingu?” wàda. 
Nahema i MIRI, “Na kabihu Yahunda,” wàna. 
19Haromu la mbaru hadangu-danyaka nyuda palaku hi da-pamaü terangu la 
lihina la paraingu Nggimbia. 
20Da-wandalu-ha da juru pabera-da pahangga-nya nuna na paraingu, hàla hi 
da-kaporuku-nya. 
21Ka luhu-nanyaka na kanguhuru pabera-na na Mbanyamingu pa-
kaporukungu hi lupa tau 22.000-ya na tanatara Ihirailu na pa-pameti-da la 
lodu nuna. 
22-23Rukuna nuna na kàkuda, lua-nanyaka na banjaru Ihirailu la ngia pa-
lumungu, hi dahii lai nu la hanggana i MIRI lundu rudungu-na. Hi da-paàra-
nya i MIRI, “Miri mahili lua-maka bàdi pabera-ha da angu dedima da tau 
Mbanyamingu?” wàda. Nahema i MIRI, “Wua, milua-wa,” wànanja. Jia-

duyaka ba tuna nu na kanguhuru pabera Ihirailu hi dahili karinggatu beli, hi 
da-wandalu beliya na pambada nyuda hama tuna la kawunga-na. 
24Nu pa-nduangu wàngu-danyaka palua pa-kaporuku-nya na kanguhuru 
pabera-na na tau Mbanyamingu. 
25Dàngu nu pa-nduangu wàngu-mananyai duna na tau Mbanyamingu paluhu 
pa-pabera. La handàka-na yiana da-pameti-ha da tau 18.000 panjuri pambàda 
pa-rajaku la kanguhuru pabera Ihirailu. 
26Ka hili lua-danyaka da banjaru Ihirailu la Mbetilu, la pahii lai MIRI. Lai nu 
puaha-danyaka lundu rudungu-na dàngu hi dangàndi-nya kameti maraku 
papeku dàngu kameti maraku patunu i MIRI. 
27-28La rehina nu na Pàti Pa-ràndingu-na i Ala ninya la Mbetilu, i Pineha 
anana i Eliahàru, umbuku-na i Harungu, na ma-katangu pa-paloku ratu. Ka 
paàrangu-nanyaka na banjaru Ihirailu lai MIRI, “MIRI, malua-maipa bàdi 
pahili kaporuku-nja da angu dedima da tau Mbanyamingu, jàka ndia hi 
lupangu-maka bàdi ma-jiaka-nya yiana na pa-kangaburungu?” wàda. 
Nahema i MIRI, “Kangaburu-ha nyuna! Haromu hinaka napa hi kuwua-nggai 
patalu wàngu,” wànanja. 
29Darongu-yaka nuna na hemana i MIRI, laku-danyaka da tau Ihirailu patuha 
da tanatara-da la ma-pakambelingu la winggiru paraingu Nggimbia. 
30Hàla nu la lodu patailu wàna hi da-kangaburu-ya na kanguhuru pabera 
Mbanyamingu ba da-wandalu hangganya na paraingu Nggimbia, hama tuna 
na pawàda la lodu - lodu ma-làpahu. 
31Da tau Mbanyamingu luhu-madanyai duda pa-kangaburu, ba hiliku-ha 
paluhu welingu la paraingu. Hama tuna handàka - handàka, pa-kiringu-
danyaka pa-pameti-ya na tau Ihirailu la mambila la hambeli paraingu, la 
ànda ma-hanggangu la Mbetilu dàngu la ànda ma-hanggangu la Nggimbia. 
Tau tailu kambulu-ya na tau Ihirailu na pa-pameti-da. 
32Jia-duyaka ba tuna nu hi dareki-ya paraï da tau Mbanyamingu ba mbàda 
hili pakàku-danyaka na tau Ihirailu hama tuna la mangilu-na. Tàka da 

tanatara Ihirailu mbàda una haha-mada-nyaka duda la pa-kandulingu, ka 
peku hiliku-ya na tanatara Mbanyamingu ka daluhu la ànda bokulu ka 
damarau-nya na paraingu. 
33Ba na-kandulingu-ka na pamba karohu-na na Ihirailu, dàngu ba dahili 
wandalu-ya ka na-pajurungu-da la Mbaàlu-Tamàru, da tau pa-bànjalu-da la 
winggiru paraingu Nggimbia, manyamalu luhu-danyaka welingu la ngia pa-
kapàndi-da la hambeli paraingu. 
34Nyuda nu tau papindi-ha welingu la nggubulu Ihirailu, nggubulu-da tau 
10.000-ha. Ka pa-kangaburu hàlawàla-madua-danyaka ba da-kaporuku-
nyaka la Nggimbia paraï da ma-10.000-da. Da tau Mbanyamingu nda 
dambuti ndokunya ba nda namandai-apa na kàkuda. 
35I MIRI nawua-njaka patalu wàngu da tau Ihirailu la tau Mbanyamingu, hi 
lupa la lodu nuna da tau Ihirailu da-pameti tau 25.100 tanatara 
Mbanyamingu. 
36Hina-duka da tau Mbanyamingu hi dapinya ba kàku-danyaka. 

Na kahili patalu wàna na tau Ihirailu 

Na pamba karohu-na na tau Ihirailu da-harawuku-ma papalai kahilingu la 
tau Mbanyamingu, nadu ba ni-dunjaka da pamonu-da da anguda da ma-
kapàndi la winggiru paraingu Nggimbia. 
37Nuda da tau da ma-kapàndi dahada pare - renggangu hi datama pa-
kangaburu-ya la Nggimbia; da-tanyalangu la nggi - nggi daa la paraingu hi 
da-pameti hàlaya na tau lai nu. 
38Tàka mbàda pahama haha-mada-nyaka, jàka ninguka kutu epi timbi ma-
kahuluku la padua paraingu, 
39na pamba karohu na ma-kandulingu lupangu-ma na-punjilu pambelingu ka 
da kaporuku-nya na muhu. La rehi nuna da tau Mbanyamingu mbàda 
pameti-daka tau tailu kambulu tanatara Ihirailu dàngu dareki-ya ba hili 
pakàku-danyaka na tau Ihirailu hama tuna la mangilu-na. 

40Tàka hi jia kahuluku biana na kutu epi hu dita welingu la padua paraingu 
Nggimbia. Ka katàtaku-nanyaka na tau Mbanyamingu ba da-nggilaku-ka 
dàngu ba daita-yaka na paraingu ba mutungu hàla-nanyaka. 
41Tàka la rehina nunamai da pamba karohu-na na Ihirailu ba natu kabelingu 
la pa-kangaburu, hi lupa nda dapingu tubada da tanatara Mbanyamingu ba 
dapi-nyaka ba lupangu-maka dakàku. 
42Ba tuna, palai-danyaka welingu la tau Ihirailu hi da-hanggangu la maràda 
telangu, ba tuna nda peku mara-adapa. Ba nggupulu-madua-danjaka paraï 
da pamba karohu-na na Ihirailu dàngu da pamba da ma-pamaingu welingu 
la paraingu. Manda najaru ailulu-ya na pakàku wàda da tau Mbanyamingu. 
43Da tau Ihirailu da-nggupulu-ha dàngu hi da-nutaku pangala-nja lupa da-
patàka-nja la hau pangia la pahunga loduna la Nggimbia. Nàhu ba dàngu 
keha-danja, da-pameti-ha da 
4418.000 panjuri pambàda pa-rajaku welingu la kanguhuru pabera-na na tau 
Mbanyamingu. 
45Da tanatara Mbanyamingu hawiangu pa-mbelingu-danyaka hi da-palai li 
la maràda hanggangu la palindi - palindi watu la Rimungu. Tau 5.000-ya na 
anguda nyuda da pa-pameti la ànda. Dayaulu pangala-nja hawiangu lundu 
toma la Nggindiumu. Welingu la tau nuda tau 2.000-ya na pa-pameti. 
46Ba tuna, da tanatara Mbanyamingu da pa-pameti la lodu nuna ningu tau 
25.000-ya mbuu ndàbada panjuri ma-papingi ma-kaborangu-ha. 
47Tàka welingu la hongada nyuda da mapalai li la maràda hanggangu la 
palindi - palindi watu la Rimungu, ningu tau nomu ngahuya na mamara. Da-
ndàdiku la Rimungu nyuda patu mbua wulangu mandaina. 
48Tunaka nu beli-danyaka da tau Ihirailu, hàla hi da-kaporuku-nja dàngu hi 
da-pameti-ha mbuu ndàbada da ma-kanjepi la tau Mbanyamingu – mini, 
kawini, anakeda dàngu da bandambu. Mbuu ndàbada da paraingu la ngaba 
lai nu dahulu hàlaha. 

Da Hakimu 21 

Da bidi kawini da pa-payemangu ka natu papaha-na na tau Mbanyamingu 

1Ba jiaya na pauhi-na na tau Ihirailu la Mihipa, da-paràndingu-ka lai MIRI 
ba nda haàtu-a welingu lai nyuda ma-pahiangu anana kawini ka natu 
papaha-na na tau Mbanyamingu. 
2Nàhu lua-danyaka la Mbetilu hi da-mandapu handuka eti lundu rudungu-
na la hanggana i MIRI. Dahii dàngu hi dawara, 
3“Ou MIRI, Ala Ihirailu, nggikina yiana mbuu ndàbana hi natumbu? Na 
kabihu Mbanyamingu, na kabihu angu banjaru-ma, mbuta-ama-naka,” wàda. 
4Hadangu harii, la mba - mbaru hada rudungu, na banjaru Ihirailu pandoi-
danyaka ngia pawotu maraku lai nu, hàla hi da-maraku-nya i MIRI kameti 
maraku patunu dàngu kameti maraku papeku. 
5Tunaka nu ma-nginjiru-danyaka la honga kabihu - kabihu Ihirailu, napa hi 
ningu yia nana na manda lua pa-pauhi la hanggana i MIRI la Mihipa. (La rehi 
nuna ba mbàda harangu-dudaka jàka nggamuya na manda tutuya na 
dundangu la Mihipa, lupangu-ma huku pameti-ya, ba mbàda wàda-duka.) 
6Da tau Ihirailu damila-nja eti da angu dedida da tau Mbanyamingu, hi 
dapanii, “La lodu nàhu na-maromba-ka na hau kabihu la Ihirailu,” wàda. 
7“Nggikina wàndaka bàdi ka peku ningu papaha-da da tau Mbanyamingu da 
mani-kinjapa, nadu ba mbàda harangu-ndaka lai MIRI, napa ba nda ta-pahia-
nja da ananda kawini la patuha papaha-da da tau Mbanyamingu!” wàda. 
8Ka kanuturu-danyaka hi ningu bia hau kalibaru welingu la kabihu Ihirailu 
na manda lua pa-pauhi la Mihipa. Ka hunggu-danyaka da tau Yambihu la 
Nggiliatu, ba nda haàtu-a malua la Mihipa. 
9Nadu ba da-tàngaru-haka da huratu pa-màtungu, nda haàtu-a tau welingu 
la Yambihu maningu tamuna daa la huratu. 

10Jiaya ba tunaka nu, da tau da ma-pauhi la Mbetilu hi da-paràhangu tau 
12.000, tau marihi kaborangu la hongada nyuda, la pa-pameti màra haàtu-ya 
na tau la Yambihu, mini kawini anakeda. 
11Dawua-nja pareta la pa-pameti ndàbaya na tau mini, dàngumbu na kawini 
na manda ana karia. 
12La honga tauka na maninya la Yambihu, dahunggu kawini tau patu ngahu 
da maana karia. Ka ngàndi-danjaka nuda da bidi kawini la kotaku maü tera 
la Hilu, na maninya la tana Kanaàngu. 
13Tunaka nu nggubulu-da da banjaru Ihirailu palewa-danyaka tau la tau 
Mbanyamingu da maninja la palindi - palindi watu la Rimungu, ka pamanda-
nja la pa-papeku beli. 
14Jia-duyaka ba tuna nu da tau Mbanyamingu hi da-kabeli; hàlaka nu na 
banjaru Ihirailu hi dawua-nja ha da ana karia welingu la Yambihu da panda 
pameti. Tàka na danguda nuda da ana karia nda da-jàmungu-a da tau 
Mbanyamingu. 
15Na banjaru Ihirailu damila-nja eti da tau Mbanyamingu, nadu i MIRI ba 
na-paràta-yaka na pa-mbulungu-da da kabihu Ihirailu. 
16-18Jia-duyaka da ma-pangora - pangora da ma-pauhi la Mbetilu dapanii, 
“La kabihu Mbanyamingu nda ningu ndokupa kawini. Nu ba tuna, màlawa 
nyuna; nda peku-anapa nyuta ka ta-pahia-nja da ananda kawini ka da-
mangoma lai nyuda, nadu ba mbàda hara-ndanyaka nimbihu-na na tau lai 
nyuta na ma-pahiangu ana karia-na pa-mangoma la tau Mbanyamingu! Jia 
ba tuna nggikina wànda-njaka nyuda nu da mani-kinjapa ka peku ningumbu 
papaha-da? Napa na-maromba-du na hau kabihu welingu la hakambulu 
dàmbu kabihu la Ihirailu. Tahimbu-ka bàdi ànda ka peku ningu wàla wuana 
na kabihu Mbanyamingu, dàngu ka pa-daingu mangu-danya na tanada,” 
wàda. 
19“Tuna yia na hau ànda luhu,” wàda “jia-duyaka la rehi remi ndaungu 
ndumana i MIRI la Hilu,” wàda. (La luruna yiana la Hilu ninya na paraingu 

Mbetilu, la patama loduna ninya na anda bokulu welingu la Mbetilu 
hanggangu la Hikimu, tàka la mbara diana ninya na paraingu Lembona.) 
20Ka panii-danjaka da tau Mbanyamingu da mani-injapa paraï da ngora 
pauhi la Mbetilu, “Milua-wa pa-kapàndi la woka - woka angguru la Hilu, 
21dàngu kai pandapungu lai nu. Napa jàka daluhu-ka parenja da bidi kawini 
Hilu nu la remi ndaungu ndumana i MIRI, lupangu-ma kai luhu nyimi 
welingu la woka - woka angguru. Hàla lupangu-ma nyimi nimbihu-mi kai 
yàpa haàtu bidi kawini la hongada nyuda kai palai ngàndiya la ngaba 
Mbanyamingu kai tu papaha-mi. 
22Napa da amada jàka ndia da ana minida jàka damai pa-karuhi-ha, pekuna 
nyimi papanii, ‘Ma-kamahinggai, pahia bianja lai nyuma. Nda paramba-ma 
la pa-kabungu-aha. Dàngu ba nda nyimia mawua-ha lai nyuma nda pangga-
aminya na pa-ràndingu, ba tuna ndai njala-a,’ ” wàminja. 
23Ka pa-namatungu-danyaka da tau Mbanyamingu la kareuku pa-paningu-
ha. Da-patunggu màra haàtungu ba dapalai ngàndi bidi kawini marenja la 
Hilu. Tunaka nu beli-danyaka la tana ngaba wikida dàngu hi da-pahada 
belinja da parai - paraingu-da, hi da-paengangu lai nu. 
24Tàka da tau Ihirailu hawiangu beli-mada-nyaika duda la tana manguda la 
ngaba wikida haàtu - haàtu, tundunya na kalibaru-da dàngu na kabihu-da. 
25La rehi nuna ndedi ningu hanganji la Ihirailu. Nimbihu-na na tau wàngu-
nanya papi eti biana. 

Rutu 

Rutu 1 

I Elimeliku dàngu ihi umana da lelingu la Muapu 

1-2La handàka-na ba ndedi ningu maràmba-na na banjaru Ihirailu natungu na 
rimbangu la tana Kanaàngu. La rehi nu ninya haàtu-na na mini ma-tamungu 
Elimeliku. Nyuna welina la kalibaru Epurata, dàngu na ma-ndàdiku la 
Mbetulehimu la ngaba Yahunda. Rukuna ba rimbangu-ya nalaku-ya la 
Muapu dàngu na papaha-na, na-matamungu Naomi, dàngu da madua da 
anana mini: i Màhalongu dàngu i Kiliyongu. Hàla hi da-ndàdiku lai nu. Na 
nyuna ba lai nu ihapa, 
3meti-nanyaka i Elimeliku. Ka didi-kiyaka i Naomi dàngu da madua da 
anana. 
4Pa-kadua-da da kanoma bidi kawini Muapu, da ma-tamungu i Orupa dàngu 
i Rutu. Palàngangu hakambulu ndaungu, 
5metimbu-danyaka pa-kadua-da da anana i Naomi, hi lupangu nda ningu-
apa leina i Naomi hamangui da anana da madua. 

Ba dabeli la Mbetulehimu i Naomi dàngu i Rutu 

6Ndedi nggi tuna mandaina rongu-nanyaka i Naomi ba mbàda pa-kanyuru 
wàna-nyaka ihi woka manjadi hàmu na banjaru Ihirailu paraïna i MIRI. Tuna 
nu duka hi nawuku-ya pa-hadangu welingu la Muapu i Naomi dàngu da rii 
anana pa-kadua-da. 
7Dahada pa-kariangu palaku la Yahunda. Na nyuna la padua ngara ngia. 
8Panii-nanjaka da rii anana pa-kadua-da i Naomi, “Beliwa dimi la uma inami. 
Màla àruki i MIRI, ka nahàmu-nggai nyimi hama tuna nyimi bai hàmungga 
nyungga dàngu lai nyuda da mambàda meti. 
9Dàngu màla àruki ka naora-nya paraïna i MIRI ka peku ngalangu-mi leimi 
nimbihu-mi dàngu kai hili pakuru umangu beli,” wànanja. Ba napanii tunaka 
nu, kamàhaku-nahaka paraïna i Naomi hi na-puduku-ha. Na nyuna ka hii 
kaladaku danyaka i Orupa dàngu i Rutu, 

10hi dapanii-nya i Naomi, “Ndiaa, Ina! Kiku manggau nyumu Ina pabeli la 
banjaru-mu,” wàdanya. 
11“Àmbi tu dimi nu dou da ananggu duku,” wàna ba na hema i Naomi, 
“lupangu ibelima bàdi, Nggàra linguna bai kikungga nyungga? Ka peku 
paana-nggupa anakeda mini kai tuu leimi? 
12Lupangu ibeli bàdi nadu ba làpahu-mana-nyaka na-kaweda-nggu la pahili 
mangoma. Dàngu ngera hama tuna jàka peku-napa duku làti, ka ku-
mangoma la rudungu nàhuma dàngu ku-ngalangu anakeda mini, 
13kai mbuhangu-du nu pa-patia-nja matua-da? Nggiki hama nda peku 
mangoma-mi nyimi la tau hawiangu rukuna nuna? Màtangu dou da ananggu 
duku, àmbi timi nu! Namila na etinggu ba ku-pangàda-nggai ngerami rukuna 
na hukungu welingu lai MIRI na manggàna-ka nyungga,” wànanja. 
14Ka hili hii kaladaku-danyaka i Rutu dàngu i Orupa, hàlaka nu ka puduku-
nanyaka na ina yenuna nyuna i Orupa pa-kamahi-nya la palaku mambiru, hi 
nabeli-ya. Na nyuna nda nabihu-a i Rutu pa-pahewa danya na ina yenuna. 
15Ba tuna panii-nanyaka i Naomi lai Rutu, tàngaru, “Beli-nanyaka duna na 
angumu rina la banjaru-na dàngu la marapu-na. Màla kiku-nyawa la pabeli,” 
wànanya. 
16Na nyuna nahema i Rutu, “Ina, àmbu ruwatu duka pabeli dàngu la pa-
dunjaku-nggau nyumu. Kiku-manggunggau duku Ina. La nggikau ulaku 
ningu, lai numbukai duku kulaku ningu. La nggikau, ndàdiku ningu, lai nu 
mbukai duku ku ndàdiku ningu. Na banjaru-mu banjaru-manggunya, dàngu 
na Alamu na palumu-mu, lumu-mbunggunyai duku. 
17La nggikau meti ningu, lai numbukai duku kumeti ningu dàngu ka tani 
ningga, wànggu. Màla àruki ka nahuku pambotu-ngga i MIRI jàka kuwuku-
ya la pa-pahewa dànggau nyumu Ina, hinggilu-na na meti na ma-pahewa-
nda,” wàna. 
18Ba naita-yaka paraïna i Naomi ba patidungu mananya pa-kikungu i Rutu, 
nda hili nggàra-apa papanii-na. 

19Ka laku pa-ngalangu-danyaka lundu datàka la Mbetulehimu. Tàkangu ba 
wàda-kika lai nu, kanggupuku-nanyaka nggubulu-na na paraingu. “Jia 
langatàka-ya ihu nina, i Naomi?” wàda ndàba da kawini lai nu. 
20“Naomi àmbi wàmi-dunggapa,” wàna, “Mara, wàmi biangga, ba namàta 
dunggaka paluri la mapuri mapaita paraïna i Ala Mahupu mbiha. 
21Ba ku-hadangu weli yiahungu na patoma ndàbapa duku, tàka nàhu na-
karia-belingga i MIRI wàngu lima jua. Ba tuna, Naomi àmbi wàmi-dunggapa, 
nadu ba huku wàna-nggaka mayila dangu i MIRI Mahupu mbiha,” wàna. 
22Tuna nu duka na-kaloka-na nggiki hamana ba nabeli welingu la Muapu i 
Naomi dàngu i Rutu, na rii anana, na tau Muapu. Ba datàka la Mbetulehimu 
hina-ma-apa na-pakiringu na rehi muti uhu nggàndumu. 

Rutu 2 

Na ràmana i Rutu la wokana i Mbowàhu 

1Ninya haàtuna na kalembi-na i Naomi, welingu la kabihu leina, i Elimeliku. 
Na tau nuna na wulu dàngu pa-mahumbarungu-ya. Mbowàhu-ya na tamuna. 
2La hau na lodu napanii i Rutu lai Naomi, “Ina, pulingga làti ka kulua la 
woka pa-kanembu uhu nggàndumu papuha tau maràma. Kupii-hàmu-
manyaka duku ba ningu tau ma-pahia-ngga pawunda matungu nu,” wàna. 
“Hàmu du dou na ananggu duku!” wàna ba nahema i Naomi, “lua bia duna!” 
wànanya. 
3Ka laku-nanyaka i Rutu pa-kanembu uhu nggàndumu papuha tau maràma 
la woka. Talànga jia pakuyai na wokana-na i Mbowàhu nangia palua-na. 
4Ndedi nggi tuna mandaina tàka-nanyaka i Mbowàhu welingu la 
Mbetulehimu. “Màla àruki ka nandutu-kai MIRI,” wàna ba napulu danya da 
maràma-ka. Da hema da maràma, “Màla àruki i MIRI ka na-pakanyuru-nggau 
nyumu, umbu,” wàdanya. 
5Ka paàra-nanyaka na manduru-na i Mbowàhu, “Nggamuya nina na kawini?” 
wàna. 

6Nahema na manduru, “Kawini Muapuya mabeli karia-nya i Naomi welingu 
la Muapu, wàna. 
7Mbàda karai-naka lai nyungga ka pahia-nya pandàki-ha da maràma pa-
kanembu uhu nggàndumu ma-kawàraku. Weli mbarungu-maka ba na-
pakiringu paràma, tàka nàhu hinama-a na-pànjangu, pa-ana hangahu-ki la 
maü,” wàna. 
8-9Ka panii-naka i Mbowàhu lai Rutu, “Màla urongu hena. Àmbu luadu pa-
kanembu uhu nggàndumu la tau hawiangu. Kanembu ningu bia lai yiahu 
angunja da kawini maràma lai nyungga. Hamata-maha jàka nggiha damuti 
ningu nyuda, ndàki maha nyuda dàngu àmbu maraudu. Jàkau madua piti 
bia wai welingu la mbàlu - mbàlu pambàda paihi-da da tau mini maràma. 
Mbàda pareta-manggu-haka ka àmbu dangguma-nggau,” wànanya. 
10Ba narongu-yaka nuna, marubuku-nanyaka i Rutu la hanggana i Mbowàhu, 
hi napanii, “Ama, nda ràka-anggu duku pangala-nya na kanjupu hàmu-
mungga nyungga. Nyungga duku tau hangàdangu-aka dàngu nda pangia-ana 
làti nainga-mungga Ama!” wàna. 
11Nahema i Mbowàhu, “Mbàda rongu-nggunyaka mbuu ndàbana na 
pawunda-mu hanggangu la ina yenumu piti welingu ba nameti na mini 
leimu. Kupi-manyaka ba mbàda dunjakungu-muka ina amamu dàngu tana 
ngia padedi-mu la pamai pa-ndàdiku yiahu dàngu tau pandedi tandamu la 
mangilu-na. 
12Màla àruki i MIRI ka na-palimba-nya mbuu ndàbana na hàmumu. Màla 
àruki kau ngalangu paràka pawua-nanggau i MIRI, na Ala Ihirailu, rukuna 
ba mbàda maimuka pa-handera lai Nyuna,” wànanya. 
13Nahema i Rutu, “Kanjupu hàmukau Ama hanggangu lai nyungga, ka jiapa 
nda kuhama-njakai da maràma lai nyumu, ama. Na-kamàhaku-mungga Ama, 
na-halembiru wàmanya na etinggu,” wàna. 
14La rehi ngangu la tidu lodu, napanii-nya i Rutu i Mbowàhu, “Mai tangangu 
roti. Yiana na pangaa wàngu,” wànanya. Ka mandapu-nanyaka i Rutu 

pangangu dàngu da maràma. Na wua-mbunya uhu nggàndumu pa-
handarangu paraïna i Mbowàhu ka ngangu lundu mbihu-nanyaka i Rutu. Ba 
hàla pangangu ningu-mbuipa marihi. 
15-16Tunaka nu hili lua-nanyaka pa-kanembu uhu nggàndumu i Rutu. Ba 
taliu-naka panii-nanjaka da maràma i Mbowàhu, “Jàka na kanembu uhu 
nggàndumu la pambàda paingu, màta bianya. Àmbi tunya pa-makia wàna 
dàngu àmbi mbeni-dunya. Nahàmu-kipa kai harawuku, pa-butuhu hakudu - 
hakudu welingu la pambàda paingu, kai panabu-nya ka na-kanembu-ha,” 
wànanja. 
17Ba tuna pa-dàingu-nanyaka pa-kanembu uhu nggàndumu la woka i Rutu 
lundu rudungu-na. Ba nahàla-ka papa - pàmbalu-nja da pola uhu 
nggàndumu, ka da-àlingu da karohu-da welingu la polada, lohangu-nanyaka 
ba ràkangu hakambulu kilu uhu nggàndumu pa-kangutu-na. 
18Tunaka nu beli-nanyaka la paraingu dàngu da pangala-na ba na-kanembu 
hi na-paita-nya na ina yenuna nggi tuna danguda da pa-kanembu-na. Dàngu 
nawua-mbunya na ina yenuna da pangangu da pambàda kawàri-nanya ba 
nangangu ba nda nahàla-ha. 
19Ka panii-nanyaka i Naomi lai nyuna, “Nggini ungala ndàbanja jiada? Ngga 
woka-nanya na ngia paràmamu la lodu nàhu? Màla àruki i Ala ka na-
pakanyuru-nya nuna na tau na-mahàmu-nggau eti!” wànanya. Ka panii-
nanyaka i Naomi paraïna i Rutu ba wokana na haàtu mini ma-tamungu 
Mbowàhu-ya na ngia pa-kanembu-na uhu nggàndumu. 
20“Dou na ananggu, na tau nuna hi kalembi wiki-ndanya ni,” wàna i Naomi. 
“Nyuna màka na mangaba-nda nyuta,” wàna. Màla àruki i MIRI ka na-
pakanyuru-ya nyuna. Naingu-mana duna i MIRI ba na-pahàra-nya na 
panjanji-na, ka la tau na maluri-ipa, hamanai lai nyuda da mambàda 
metikai,” wàna. 

21Tunaka nu nahili panii i Rutu, “Ina, napanii-mbu na tau nuna ba lupangu-
ma nyungga ku-kanembu pa-ngalangu uhu nggàndumu dàngu da tau 
maràma lai nyuna lundu hàla pamuti-ha da ihi wokana,” wàna. 
22“Dou na ananggu duku,” wàna ba nahema-ya i Rutu i Naomi, “deningu-
mana ba narihi-hàmu-mapa bau ràma dànja da kawini la wokana i 
Mbowàhu. Nadu jàkau lua la woka tau hawiangu, peku ngguma-nanggau tau 
lai nu!” wànanya. 
23Tuna nuduka hi pa-daingu pakiri-na i Rutu la kawini maràma la wokana i 
Mbowàhu. Na-kanembu uhu nggàndumu lai nu lundu hàla pamuti ndàbaha 
da uhu nggàndumu – ka la kawunga muti hamanai la pamuti malamiri. 
Dàngu nu la rehi nuna la ina yenu-mananya na-ndàdiku ningu i Rutu. 

Rutu 3 

Ba na-ngalangu leina i Rutu 

1Ndedi nggi tuna mandaina, panii-nanyaka lai Rutu i Naomi, “Lupangu-ma 
ku-pamukarungu kau hili mangoma dàngu kau pa-ohangu. 
2Hi angu ràma-dumunja da kawini la wokana i Mbowàhu, wàngguka? Ka ni 
hi kalembi-ndanya ni i Mbowàhu. Ba tuna pa-tingingu! La malingu nàhu lua-
nanyaka nyuna paràma pa-pàmbalungu uhu nggàndumu la wokana. 
3Muihu-wa nàhu, tunguwa mina mbii kati dàngu hau-hawa da pakimu da 
mahàmu halawàla. Hàlaka nu kau lua la ngia paràma-na i Mbowàhu ba na-
pàmbalungu uhu nggàndumu. Ndàdiku lai nu lundu hàla pangangu pa-
ngunungu, na nyuna àmbu jia pi-dunanya ba ninggau lai nu. 
4Hamata-maya jàka nggiya na-katuda ningu. Jàka na-katuda-ka, luawa lai 
nu dàngu tiwaya na hinggi lumburu-na, kau katuda la lihi wihina. Napa na 
panii-nggaunya jàka nggàraya bàdi na pawunda-mu,” wànanya. 
5“Tu biana duna Ina,” wàna ba nahema i Rutu, “napa kuwunda ndàbaya na 
papanii-mu,” wàna. 

6Ka laku-nanyaka i Rutu la ngia pa-pàmbalungu-da uhu nggàndumu da tau. 
Lainu nawunda ndàbaha da papanii-nanya na ina yenuna. 
7Ba nahàla-ka pangangu pa-ngunungu i Mbowàhu, nali hàmuya na etina hi 
na-hawola. Hàla ka lua-nanyaka pa-katuda la lihi kanguku uhu nggàndumu. 
Mai kangunguhu-nanyaka i Rutu patiwa-ya na hinggi ma-lumburuna-na i 
Mbowàhu hi na-katuda la lihi wihina. 
8Hi jia pawàla biana la paduaka rudungu i Mbowàhu. Ka ku-pambelingu ba 
wàna. Ka katàtaku-nanyaka la rehi nu ba naita-ya na haàtu kawini ma-
katuda la lihi wihina. 
9“Nggamukau?” wàna ba na-paàra-nya. “Nyungga Rutu, dumu Ama,” wàna 
ba na hema i Rutu. “Nyumu Ama, jiakau kalembi nditaku-ma nyuma 
mangaba-nya na luringgu. Ba tuna piti-kaka bàdi, Ama kau tuka papaha-
mu,” wànanya. 
10“Màla aruki i MIRI ka na-pakanyuru-nggau nyumu dou ananggu,” wàna i 
Mbowàhu. “Pamenja-nya na pambàda wundamu la ina yenumu, tàka na 
pawunda-mu nàhu paloha-nanya na mbuhangu-mu na marihi-pa pa-bokulu. 
Peku biana dumu làti pahimbu ningu bidi tau la honga tau mawulu jàka ndia 
la tau mamila-kai kau tuu leimu, tàka na nyuna ndau wunda-aya nuna. 
11Jia ba tuna ndii wàmuka, Rutu. Mbuu ndàbada da papanii-mu kuwunda 
maha duku napa, ba mbàda pi ndàba-mana-nyaka tau la paraingu ba haàtu 
kawini hàmukau nyumu. 
12Deningu-mana ba nyunggama mangera-nya pa-hamata-ya na lurimu, ba 
kalembi nditaku dumungga. Na nyuna ningu-mbupa haàtu mangera-manya 
pa-hamata-ya na lurimu nyumu. Tàka narihi kalembi nditaku-nggaupa duna 
nyuna welingu lai nyungga. 
13La rudungu nàhu undàdiku bia yiahu, napa haromu la mbaru ku-kanuturu-
ya jàka na-mbuhangu pa-pahàra-nya nu na ngerana lai nyumu jàka ndia. 
Jàka na-mbuhangu hàmu duka, tàka jàka ndia, parongu-na i Ala maluri ku-

panjanjingu ba ku-pahàra-manya duku napa nuna na ngeranggu lai nyumu. 
Ba tuna, katuda pangalangu-wa yiahu lundu mbaru,” wànanya. 
14Ka katuda-nanyaka i Rutu lai nu la lihi wihina i Mbowàhu. Na nyuna 
nahada mba - mbaru hada rudungu i Rutu ka àmbu naita-ya tau. Ba nda na-
mbuhangu-a i Mbowàhu ka napinya tau na maina i Rutu lai nu. 
15Ka panii-nanyaka i Mbowàhu lai Rutu, “Àlinya na halenda-mu kau wàlahu-
ya lai yia,” wànanya. Ka àli-nanyaka na halenda-na i Rutu hi na-wàlahu-ya. 
Tunaka nu buri-nanyaka ràkangu dua kambulu kilu uhu nggàndumu na 
halenda i Mbowàhu, hina-pambapa dànya pawotuya la kunduna i Rutu. 
Tunaka nu beli-nanyaka la paraingu i Mbowàhu, 
16Ba natàka-ka la uma paàrangu-nanyaka na ina yenuna, “Màla nggiki-naka 
nu, ananggu?” wàna. Ka panii-nanyaka mbuu ndàba na pawunda-nanya 
paraïna i Mbowàhu. 
17“Dàngu nyuna-maka mawua ndàba-nggaha yiada da uhu nggàndumu, nadu 
ka àmbu ubeli lima jua la ina yenumu, wànangga,” hi hili wàna i Rutu. 
18Hi napanii i Naomi, “Pa-tiangu bia hi ananggu, lundu uitaya jàka nggikina 
napa na hupu njàpuna yiana. Nda jia ngudu-ana i Mbowàhu jàka ndedima 
na-palundu-nya la lodu nàhu na rukuna yiana,” wàna. 

Rutu 4 

Na pakuru umada i Mbowàhu dàngu i Rutu 

1Ka lua-nanyaka la ngia pa-pahamburu la pindu bokulu paraingu i Mbowàhu. 
Ba na-mandapu-ka lai nu, nàhu-nyaka na haàtu mini marihi pa-kalembi 
nditakungu dàngu i Elimeliku ba wàna i Mbowàhu. Hi napaau-nya paraïna i 
Mbowàhu, “Mai, ta-mandapu yiahu, angu paluhu!” wànanya. Ka mai-
nanyaka hi na-mandapu nu na tau. 
2Tunaka nu hi nawànda hakambulu liku uru la panggolu pa-mandapu daa 
mbunya. Ba na-mandapu-ka, 

3ka panii-nanyaka nu na kalembi-na i Mbowàhu, Mbàda beli-naka i Naomi 
welingu la Muapu. Nàhu dangganya na tana wànaka, na manguna i Elimeliku 
na kalembi-nda nyuta. 
4Ba kukaka-ya jianguma bau pinya na rukuna nuna. Jàka umbuhangu 
pakeiya, paniiwa la hanggada yiada da tau ma-mandapu lai yiahu. Jàka ndia, 
upanii pa-tànjingu bia, ba didi dua-ata nyuta maningu ngabangu la tana 
nuna, nyumu mangia ngaba, hi mangupa nyungga, wànanya. Na hema nuna 
na tau, “Tu biana duna napa kukeiya,” wàna. 
5Na napaya i Mbowàhu, “Hàmu jàka tuna nu. Na nyuna jàkau mbuhangu 
pakeiya nuna na tana welingu lai Naomi, lupangu piti-mbuya bàdi i Rutu na 
kawini Muapu, na papaha pameti wàruna na anana i Naomi. Nadu ba 
lupangu-ma namangu pangala-nya bàdi nuna na tana paraï wàla wuana nu 
na mambàda meti,” wànanya. 
6Nahema nuna na tau. “Jàka tuna nu, ka nda ku-duluku-apa duku nyungga. 
Nàhu puli-nggunyaka na nangaba-nggu ba mangia ngabaka la pakeiya nuna 
na tana. Nda ningua linguna ba kukeiya, nadu jàka nyungga makeiya, nda 
jia mangu-ananya wàla wuanggu, nuna na tana. Narihi hàmu nyumu bia bàdi 
makeiya,” wàna. 
7Na pakàli wàngu la rehi nu, jàka ningu tau ma-danggangu, jàka ndia 
manjepa ngga - nggàra manguna, ka peku pa-karàngi-ya nuna, na ma-
danggangu naàli-nja da halapa-na la wihina hi nawua-ha la makei. Tuna 
nuduka na pawàngu la tau Ihirailu ba pa-karàngi-ya na ruku kei danggangu 
tana. 
8Tuna nuduka, “Nyumu bia bàdi makeiya,” ba wàna-nyaka i Mbowàhu 
paraïna, nuna na tau, hi naàli-nja da halapa-na la wihina hi nawua-ha lai 
Mbowàhu. 
9Ka panii-nanyaka i Mbowàhu da liku uru la panggolu dàngu mbuu ndàbada 
da tau hawiangu da maninja lai nu, “Hakahii-kaika nyimi mbuu ndàbami la 

lodu nàhu ba mbàda kei-ngguhaka welingu lai Naomi mbuu ndàba da 
manguda i Elimeliku dàngu da anana, nu i Kiliyongu dàngu i Màhalongu. 
10Dàngu la perada nuda kupiti-mbuya patuya papaha-nggu i Rutu, na kawini 
Muapu, na papaha pameti wàruna i Màhalongu. Ba tuna nu nuna na tana pa-
daingu-nanyaka pamangu-nya napa paraï da ihi kuru umana na mambàda 
meti. Dàngu da wàla wuana pa-daingu nii-manja la honga kalembi-na dàngu 
la paraingu-na. Namuya angu dedi la lodu nàhu ba hakahii-kai nyimi mbuu 
ndàbami,” wànanja. 
11Dapanii da liku uru dàngu da tau hawiangu, “Deningu-mana ba hakahii-
kama nyuma. Màla àruki i MIRI ka na-panjadi-ya na papaha-mu hama tuda 
i Rahilu dàngu i Lia da ma-paana padangu ndumana i Yakupu. Màla àruki 
kau mbokaru la hongada da tau welingu la kalibaru Epurata dàngu kau 
kawulangu la Mbetulehimu. 
12Màla àruki da anamu da pawua-nanggau i MIRI la bidi kawini yiana ka da-
palua-ya na ihi kuru umamu hama tuda da ihi kuru umana i Perihu anada i 
Yahunda dàngu i Tamàru,” wàdanya. 

I Mbowàhu dàngu wàla wuana 

13Ka piti-nanyaka i Rutu hi natuya papaha-na paraïna i Mbowàhu. Na-
pakanyuru-nya i Rutu paraïna i MIRI hi na-paanakedangu hi na-habola-nya 
na haàtu anakeda mini. 
14Ba jia ndàbaha da kawini, dapanii-nya i Naomi, “Pa-wotungu-ya i MIRI! Ba 
mbàda wua-nanggauka la lodu nàhu haàtu umbuku anakeda mini pa-
kabubulu-kau nyumu. Màla àruki ka na-kawulangu nuna na anakeda la 
Ihirailu. 
15Na rii anamu kanjupu mbuha-nanggau nyumu. Mbàda wua-nangauka 
marihi welingu la pawua-da da tau mapihu anakeda mini. Tàka nàhu mbàda 
wua-nanggauka haàtu umbuku mini mawua-nggau ànjaru mabidi la paluri, 
dàngu ma-kabubulu-kau la rehi kaweda-mu,” wàdanya. 

16Napiti-ya nuna na anakeda paraïna i Naomi hi na-kabubulu-ya wàngu dira 
mbuha-nanya. 
17Ba jia ndàbaha da kawini da ma-ndàdiku lai nu la lihida, da patamu-nya 
nuna na anakeda Ombitu. La nimbihu tau dapeka-ya, “Ninguka anana mini 
i Naomi,” wàda. Jiaya i Ombitu yiana-maka na amana i Ihai napa la lodu 
malamiri, tàka i Ihai jiaya na amana i Ndautu. 
18-22Dàngu yiana-ya na ruku dedina i Ndautu pa-kiringu welingu lai Perihu, 
tuna nu: i Perihu, i Hehirungu, i Ràmu, i Aminandàpu, i Nahahungu, i 
Hàlamungu, i Mbowàhu, i Ombitu, i Ihai, i Ndautu. 

1 Hamuilu 

1 Hamuilu 1 

I Elikana dàngu kuru umana la Hilu 

1Ninya na haàtu na mini, Elikana-ya na tamuna, welingu la kabihu 
Epuraïmu. Nyuna na-ngiangu la paraingu Rama, la ngaba ma-palindingu la 
Epuraïmu. I Elikana anana i Yarohàmu dàngu umbuku-na Elihu-ya. Nyuna 
tau la biliku Tohuya, kahanga-na na kalibaru Hupu. 
2Tau madua-ha da papaha-na i Elikana, i Hana dàngu i Penina. I Penina 
ningu anana, tàka i Hana ndia. 
3Nimbihu ndaungu ba na lua la Hilu i Elikana welingu la Rama la pa-
hamayangu dàngu la pawotu kameti maraku patunu lai MIRI Mahupu-
mbiha. Da ratuna i MIRI la Hilu jiaha i Hòpuni dàngu i Pineha, da anana i 
Eli. 
4Handàka - handàka i Elikana jàka nawotu kameti maraku, na-kawàra 
hangia-nja i Penina dàngu da anana nimbihu-da ba nawua-nja tolungu 
kameti maraku. 
5Tàka i Hana nawua-nya hangia-aka duna, nadu i MIRI ba nda nawua-nya 
ana nyuna. Jiapa-kai ba tuna i Elikana lalu mbana mbuha-nanya i Hana. 
6I Hana naingu-mana ba na-pahidu etiya dàngu ba na-paaka-nya paraïna i 
Penina, na rii ruana, ba nda nawua-nya ana paraïna i MIRI. 
7Nimbihu ndaungu ba tuna nu mànu, jàka dalua-ka la Umana i Miri, nuangu-
mana i Penina ba na-pahidu etiya i Hana. Nakàli hii i Hana, dàngu nda 
nabihu pangangu rukuna ba paaka-nya. 
8Tàka handàka - handàka i Elikana na leina, na-paàra-nya, “Nggikina hi 
muhii Hana? Nggikina hi ndau bihu pangangu dàngu hiu hawina? Ka nda 
kurihi pa-wilingu nu nyungga lai nyumu welingu la tau hakambulu anakeda 
mini?” wànanya. 

I Hana dàngu i Eli 

9-10La hau na lodu ba dahàla-ka pangangu la Umana i Miri la Hilu, hadangu-
nanyaka i Hana welingu la menja ngia pangangu-da. La rehina nu, nimanyai 
duna i Eli la Umana i Miri, mandapu-na-padua la kanjàka-na la lihi pindu. 
Dàngu hawina nda ukuya hamayangu-nanyaka i Hana lai MIRI ba ngi - 
ngibana pahii. 
11Tunaka nu peka-nanyaka lii pa-njanjingu i Hana, “Dou MIRI Mahupu-
mbiha, hamata àruka yia atamu! Ilu àruya na mayila-nggu. Namu àruka 
atamu dàngu àmbu maromba-dungga! MIRI, jàka muwua-ngga haàtu 
anakeda mini nyungga yia atamu, ku-panjanjingu-ma duku la pa-huharu-nya 
lai Nyumu la ngala lurina. Ku-panjanjingu-mbu ba nda jia kikiru-aya na 
lunggina,” wàna. 
12Dira mandaiya ba na-hamayangu i Hana, tàka i Eli panau-mananya na 
ngaruna nuna na tau kawini. 
13I Hana hamayangu-nanya la eti, hi jiaya na tàda ngaru-ana ba midu - 
miduna, nda parongu-ya na papanii-na. Jia-duyaka làbu maüku-nanya hi kiri 
wàna la eti i Eli. 
14Ka panii dàna-nyaka paraïna i Eli, “Ka ni hi maüku-munyai lai yiahu? 
Àmbu unungu-dupa angguru!” wànanya. 
15Nahema i Hana, “Nda maüku-anggunya dumu ama, nda ku-unungu 
ndokuma duku wai angguru! Habaka eti-nggunya duku dàngu hamayangu-
nggunya, ba ku-wàlahu-nya i MIRI na pa-handuka-nggu mbuu ndàbana. 
16Àmbu reki-duka nyungga yia ba kawini kiu kaüka. Hi hamayangu tunggu 
nu jia ba lalu hawina-nggu,” hi wàna. 
17Nanapa-ya i Eli, “Jàka tuna nu kabeli dàngu hàmungu-wa. Màla àru na Ala 
Ihirailu ka na-patutu-nya na pakarai-mu,” wànanya. 
18Nahema i Hana, “Mili tuu àru-kina ba wàmungga ama,” wànanya. Tunaka 
nu beli-nanyaka hi nangangu, nda nahili hawina-apa. 

Na dedina i Hamuilu dàngu ba huharu-nya lai MIRI 

19Hadangu harii i Elikana dàngu kuru umana hada mba - mbarungu-danyaka, 
dàngu ba dahàla-ka pa-hamayangu lai MIRI, beli-danyaka la Rama. Ka 
paangu-danyaka i Elikana dàngu i Hana, na papaha-na, ka patutu-nanyaka i 
MIRI na hamayangu-na i Hana. 
20Ka woru ihi-nanyaka nuna na kawini, hi na-habola-nya na haàtu na 
anakeda mini. Na-patamu-nya Hamuilu, “ba pakarai-nggu lai MIRI-ya,” 
wàna. 
21Hilu toma-nanyaka na rehina i Elikana dàngu kuru umana palua la Hilu la 
pawotu-nya kameti maraku ndaungu i MIRI. Hinggilu-nai nu mbàda pa-
njanjingu-naka i Elikana la pawotu pa-tudangu kameti maraku. 
22Tàka la handàka-na yiana, nda na-tundungu-a i Hana. Napanii-nya na 
leina, “Jàka najàma-ka, napa kulua patuya i Hamuilu la Umana i Miri, dàngu 
napa ka na-paengangu lai nu la ngala lurina-naka,” wàna. 
23Nahema i Elikana, “Nahàmu-du, wunda bianya jàka nggàraya na mahàmu 
bau rekiya; ndàdiku-ka la uma ka lupa tomaya na rehi jàmana na ananda. 
Màla àruki i MIRI ka na-palangatàka-nya na panjanji-mu,” wànanya. Jia-
duyaka, hi na-ndàdiku la uma i Hana lupa tomaya na rehi jàmana na anana. 
24Ba najàma-ka i Hamuilu lua-nanyaka patuya la Umana i Miri la Hilu 
paraïna inana. Nu la rehi nuna lalu anakeda-manapa. I Hana nangàndi-mbu 
heuna na hapi mini rombangu na mambàda tailu mbua ndauna, kanguta uhu 
nggàndumu hakambulu kilu, dàngu hauna na taneku manulangu mambinu 
angguru-na. 
25Darupu-ya nuna na hapi, hàla hi dalua patuya i Hamuilu lai Eli. 
26I Hana napanii dànya i Eli, “Malangu-mu ama! Munamu-kapa nu ama? 
Nyungga-duka yia na kawini na paita-mu handàkangu ma-ndolaku lai yiahu, 
ba talànga hamayangu-nggu lai MIRI. 
27Na anakeda yiana jia-duyaka na pa-karainggu lai MIRI. I MIRI natutu-yaka 
na hamayangu-nggu, 

28jia ba tuna nuduka huharu-nggunyaka yiana na anakeda ka manguna i 
MIRI-ya la ngala luri-naka,” hi wàna. Hàlaka lumungu-danyaka lai MIRI. 

1 Hamuilu 2 

Na hamayangu-na i Hana 

1Ka hamayangu-nanyaka i Hana, “I MIRI na-pahawola-ya na etinggu; na 
pawunda-na na-panggaüru-ya na hamangu-nggu. Hamemu-nggunyaka ba 
kuyiki-ya na papanggu, nadu ba ndula langatàka-mana-nggaka i MIRI. 
2Nda ningua ma-matua hamana i MIRI! Didi-aya Nyuna na ma-pakahiri. 
3Pànja-nyawa na panii abungu kakòlulu-mu! Jiaka-nyawa na kareku 
ngànjangu-mu! Nadu i MIRI ba Ala Mahupu-pinguya; na mahuku ndàbanya 
na pawunda tau. 
4Mbata-nanyaka na tandai pana ma-kaborangu, ba tuna parukangu-nanyaka 
pa-kapàru na ma-mangonangu. 
5Na tau na mambihu la kawunga-na làti ba da-bundungu da pangangu, nàhu 
tau tanggu ràma-ayaka ka kuana ngalangu pangangu ba wàna. Na tau na ma-
rimbangu àmangu làti, nàhu nahoda-yaka ba nda nanjaka-nya pangangu. Na 
kawini papaha na mambuta làti hamemu-nanyaka, tau mapihu-haka da ana 
pa-paana-na. Tàka na ina na madangu anana pa-dunjakungu-ya, hi màtanya 
pa-kariku. 
6I MIRI na ma-pameti, Nyunamai na ma-paluri. La parai tau mameti na-
papuru-nya na tau, tàka Nyunamai na mawotu beliya welingu lai nu. 
7Ningu tau pa-pawiti-na ka namila, tàka ningumai pa-pawiti-na ka nawulu. 
Ningu tau pa-pawawa-na, tàka ningumai pa-pajangga-na. 
8Welingu la handuka na-wulaku-ya na tau nda ningu bandangu, welingu la 
mayila na-pahàla-ya na tau na maànga. Nyuda napa angu maràmba dangu-
haka, dàngu hi panduma-nja pa-katangu mambotu. Na latana na tana 
manguna i MIRI-ya, la pinuna hi na-pahada-nya na pinu tana. 

9Na tau manundu na-mànjaku mànu daa la lumbu pa-maüngu-na i MIRI. 
Tàka na ma-akatu napa namija mau la kapàta wuru yila. Na màka wiki nda 
patika-a pamonu-nya, na kapàru tau nda patalu wàngu-aya. 
10Da muhuna i MIRI napa daluju làjaru, da-mangàdatu; ba na-kanduruku 
welingu la awangu Nyuna. I MIRI napa na-patanda-nya ngera na pinu tana 
nggubulu-na, tàka hi nawua-nya kuaha bunjuku na hanganji na papindi-na,” 
wàna. 
11Ka beli-nanyaka i Elikana dàngu kuru umana la Rama, tàka i Hamuilu, na 
anada, ndàdiku-nanyaka la Hilu la palumu-nya i MIRI, ba na-tanara-ya 
paraïna i Ratu Eli. 

Da anana i Eli 

12Da anana i Eli lalu kabularu-ha. Nyuda nda da-wàrihu-aya i MIRI 
13ba ratuha àtalu eti biada hangganya na banjaru Ihirailu. Jàka era ningu tau 
mawotu kameti maraku, nàmu-madua-nyaka na karaha ratu na mangàndi 
ranggatu wàla katailungu. Ba talànga manahu kàmangu-ha da tolungu, 
14ta - tanju wàngu-danyaka ranggatu la wurungu ngia pa-manahu-ha da 
tolungu, hàla nggàra biaya na tolungu pa-padita-da tanggu ratu-haka. Mbuu 
ndàbana na tau Ihirailu na mamai la Hilu pawotu kameti maraku jia ndàba-
maya na pawàda. 
15Talànga handàka-na namai na karaha ratu ba ndedi pa-pahinggilu-ya na 
aparu-na la patunu-ya hi napanii-nya na tau na mawotu maraku, “Wua-
ndaha da tolu mata nduma ratu ka handara-nja; nda dambuhangua tolu pa-
manahu,” wàda. 
16Jàka nahema na tau nuna, “Nahàmu-pa ka tatundu-nya na kalaratu, ka 
tunu pàkuya na aparu-na, hàlaka kau pitika pambuha-mu,” jàka wàna, 
napaya na karaha ratu, “Ndia-a, nàhu memangu-ma kau wuangu, jàka ndia 
napa kupiti rambangu,” wàna. 
17Nuna-duyaka na njala bokulu-da da anana i Eli la mbara matana i MIRI, 
nadu ba da-pahalela-ya na kameti maraku ndumana i MIRI. 

I Hamuilu la Hilu 

18Ba talànga tunaka nu, i Hamuilu ba anakeda bia-yapa naingu-mana duna 
ba nalumu-nya i MIRI. Nyuna napaki kalembi pa-patuda-nya welingu la tera 
linangu, hama tuna na kalembi lumungu-da da ratu. 
19Nimbihu ndaungu na inana nautu-nya kalembi pa-hàlangu kudu, hàla hi 
nangàndi-nya i Hamuilu, jàka namai kariangu na leina pawotu kameti 
maraku ndaungu. 
20I Eli na-pakanyuru-nja i Elikana dàngu papaha-na, hi napanii-nya i Elikana, 
“Màla àru i MIRI ka nahili wua-kinggai ana dàngu yiana na papaha-mu, ka 
ningu hiluna na anami na pambàda huharu-mi lai MIRI,” wànanja. Hàlaka 
nu beli-danyaka la Rama. 
21I MIRI na-pakanyuru-ya i Hana, hi na-paanangu tau madua haàtu mini 
dàngu tau madua kawini. I Hamuilu-mbu parukangu-nanyaka pa-matua, ba 
dàngu lumu-nanya i Ala. 

I Eli dàngu da anana 

22I Eli kaweda nàkapu-mana-nyaka. Nuangu biana na ronguna na mapanii-
ha na hurida da anana hanggangu la tau Ihirailu. I Eli napi-mbunja da anana 
ba da-katuda dànja da kawini da ma-paloku la pindu Maü tera Ngia Paninya 
i MIRI. 
23Jia-duyaka hi napanii-nja da anana, “Kurongu-maka nyungga panii pa-
patàka-na na banjaru nggubulu-na rukuna na hurimi na ma-akatu. Nggikina 
nyimi hi timi nu? wànanja. 
24Àmbi hili timi nu, dou da ananggu. Ma-iraku langatàka-ya na papanii-na 
na banjaru na rukumi nyimi! 
25Jàka tauya na manjala la anguna patau, pekuna i Ala ba na-kahiri-ya; tàka 
na tau jàka nanjala lai MIRI, hilu nggamu-ipa na matula-nya?” wànanja. 
Tàka nyuda nda da-wàrihu-aya na panaungu-na i Eli, na amada, nadu ba 
mbàda botangu-manaka i MIRI la pa-pameti-ha nyuda. 

26Tàka hauya duna i Hamuilu, na anakeda nuna parukangu-nanyaka pa-
matua dàngu parukangu-nanyaka pambuha-nya paraïna i MIRI hamanai 
taumbu. 

Na nyuraya na rukuna na kuru umana i Eli 

27La hau na lodu tàka-nanyaka na haàtu na wunangu lai Eli hi na-patàka-nya 
na lii langu welingu lai MIRI, “Ba jiaya na ata-nanya hanganji Mehiru na 
boku la mangilu-mu i Harungu dàngu kuru umana, ku-pawuwangu-maka 
wikinggu Nyungga lai nyuna i Harungu. 
28Welingu la kabihu - kabihu Ihirailu kupindi-yaka na kuru umana nyuna la 
paratu, la pa-lumungu la ngia pawotu maraku, patunu dupa dàngu papaki 
kalembi eputu jàka napanii dàngga Nyungga. Lai nyuda dàngu wàla wuada 
kuwua-njaka ngabada la papiti hawiangu welingu la kameti maraku pawotu 
na patunu la ngia pawotu maraku. 
29Kanii, nggikina nyumu hiu malumbangu bau itaha da kameti maraku 
pawotu-na na banjaru-nggu lai Nyungga nunjuya na pareta-nggu? Nggikina 
nyumu Eli, hiu rihi tembi-hapa da anamu welingu la patembi-ka Nyungga, 
dàngu hiu puli bianja ba da-pakambombu wikida wànja da marihi hàmu 
welingu la nimbihu kameti maraku-na na banjaru-nggu lai Nyungga? 
30Nyungga, MIRI Ala Ihirailu, àmangu mbàda pa-ràndingu-ngguka, na kuru 
umamu dàngu na biliku-mu napa ba nyimika malumu-ngga la paratu lundu 
nu - nu. Tàka nàhu nyuna nda kuhilu ora-anyapa nuna! Nadu nggamuya na 
matembi-ka, napa kutembi-mayai duna, tàka na ma-pakalana-ka napa ku-
pakalana-manyai duna. 
31Ronguwa, napa nàmunya na rehina ba ku-pameti hàlaha da bidi tau la kuru 
umamu dàngu la biliku-mu, hi lupa nda haàtu welingu la kuru umamu 
matoma la paluri malai. 
32Napa nyumu mu-hawina dàngu mu-kapihi bau itaha da kanyuru pawua-
nggunya na tau hawiangu-ka la Ihirailu, tàka la kuru uma wikimu napa 
nameti bidi tau ndàba. 

33Na nyuna, na haàtu welingu la wàla wuamu, napa kupuli-nya paluri dàngu 
ka nalumu-ngga la paratu. Ba tuna napa nyuna napoki dàngu hi naluri 
habaka eti. Mbuu ndàbada da wàla wuamu hawiangu pa-pameti-ha napa. 
34Na manjadi mbuti ba tuba pa-deningu-na nuna mbuu ndàbana na papanii-
nggu, napa da madua da anamu, i Hòpuni dàngu i Pineha dameti kahau 
lodungu. 
35Tunaka nu napa hi kupindi ratu ma-manundu lai Nyungga dàngu na 
mawunda-ya jàka nggàraya na pa-pareta-nggunya. Napa kuwua-nya wàla 
wuana nyuna na ma-paloku mànuya na paratu wàna la hangga hanganji - 
hanganji papindi-nggu. 
36Nimbihu wàla wuamu na maluri-ipa, napa dalua la ratu nuna la pakaraï 
àmahu dàngu pangangu. Napa nyuna na-kamahingu: Pahia àrungga duku ka 
ku-pambapa dànja da ratu, ka pekunai duku ba ku-ngalangu pangangu mili 
handàka hoba-a,” hi wàna. 

1 Hamuilu 3 

Ba na-pawuwangu wikina i MIRI lai Hamuilu 

1Nu la rehina nu, i Hamuilu anakeda bia-yapa ba nalumu-nya i MIRI, ba na-
tanara-ya paraïna i Eli. La rehina nu ana talànga-ma-ana hi ningu lii langu 
dàngu harii mata welingu lai MIRI. 
2La hau na rudungu, i Eli na mambàda kaweda nàkapu dàngu na matika 
papoki, talànga katuda-na la kurungu-na, 
3tàka i Hamuilu katuda-nanya la lihi Pàti Pa-ràndingu-na i MIRI, daa la Maü 
tera Matua. Ba ndedipa na-pabarahu dàngu da palita roka bia-danyapa, 
4i MIRI na-paaunya i Hamuilu, hi nahema i Hamuilu, “O ama!” hi wàna. 
5Tunaka nu palai-nanyaka ba nalua tomaya i Eli hi napanii, “Nggàraya ama? 
Nggikina hiu paaungga?” wànanya. Tàka nahema i Eli, “Nda kupaau-anggau 
hi ananggu, katuda beliwa,” wànanya. Ka lua-nanyaka i Hamuilu pa-katuda 
beli. 

6-7Tunaka nu i MIRI nahili paaunya i Hamuilu, tàka nyuna nda napi-anya ba 
i MIRI na mapaau-nya, ba ndedi na-handàkangu-du i MIRI papanii dànya 
nyuna. Jia-duyaka hi na-hadangu, hi nalua tomaya i Eli hi na-paàra-nya, 
“Nggàraya ama? Nggikina hiu paaungu?” wànanya. Nahema i Eli, “Nda 
kupaau-anggau hi ananggu; katuda beliwa,” hi wànanya. 
8Na pa-pandilungu wàna i MIRI napaau-nya i Hamuilu, ka hadangu-nanyaka 
hi nalua tomaya i Eli hi napanii, “Nggàraya ama? Nggikina hiu paaungu?” 
wànanya. Nu hina-duka i Eli hi napàda-nya ba i MIRI na mapaau-nya nuna 
na anakeda. 
9Jia-duyaka hi napanii-nya i Hamuilu, “Katuda beliwa, jàka nahili 
paaunggau, màta kau panii, ‘Paniiwa MIRI, patingingu-manggunya duku 
atamu,’ ka wàmu,” wànanya. Ka lua-nanyaka i Hamuilu la ngia pa-katuda-
na. 
10Tunaka nu ka mai-nanyaka i MIRI, hi na-ndolaku lai nu, hàla hi nahili 
paaungu, “Hamuilu, Hamuilu!” wànanya. Hi nahema i Hamuilu, “Paniiwa 
dou MIRI, patingingu-manggunya duku atamu!” wànanya. 
11Ka panii-nanyaka i MIRI lai nyuna, “Napa Nyungga kutuya na hangia 
manda najaru la tau Ihirailu, hi lupa nimbihu-na na tau na marongu-ya napa 
nambingu wànya. 
12La lodu nuna pa-langatàka-nggunyaka Nyungga napa na pambàda 
pangàdu-nggunya na kuru umana i Eli weli la pakiri-na lundu na njàpuna. 
13Mbàda panii-manggu-nyaka nyuna, napa na kuru umana ba pa-hukungu-
ya lundu nu - nu, nadu rukuna da anana ba da-pakalana-ka Nyungga. Napi-
manja i Eli da njalada da anana, tàka nyuna nda nahàngga-anja. 
14Jia-duyaka nu hi kuhara-nya na kuru umana i Eli, da njalada nyuda lalu 
bokulu-da, nda napeku-a la pa-podahu wànja kameti maraku jàka ndia 
pawotu hangia - hangia-kai lupa lundu nu - nu,” wànanya. 

15Hàlaka nu katuda beli-nanyaka i Hamuilu, tàka la mbaru hadangu-
nanyaka, hi na-bunggahu-ha da pindu Umana i Miri. Na-mangàdatu papanii-
ya nuna na harii mata lai Eli, 
16tàka i Eli hi napaau-nya, “Hamuilu, ananggu,” wànanya. Nahema i 
Hamuilu, “Ou ama,” hi wàna. 
17Ka paàrangu-nanyaka i Eli, “Màla nggàra-yaka na papeka-nanggau i MIRI? 
Wàlahu hàla biaya lai nyungga. Jàka ningu paana pahini-mu, jiangu-ma napa 
ba nahuku-nggau i Ala,” wànanya. 
18Ka peka hàla-nanyaka i Hamuilu lai Eli. Nda hili ningu hau pa-pahini-na. 
Tunaka nu ka panii-nanyaka i Eli, “Ka ba MIRI-maya duna, Nyuna biaka duna 
ka nawànya jàka nggàraya na mahàmu ba wàna,” wànaka. 
19Ka matua - tua-nanyaka i Hamuilu. I MIRI hangera-nanya-padua dàngu 
mbuu ndàbada da papanii-na i Hamuilu na pahàra langatàka-manja. 
20-21Jia-duyaka na pakiri-na mbuu ndàbana na banjaru Ihirailu welingu la 
tana nuna nggubulu-na da-pajia-ya ba wunanguna i MIRI-ya i Hamuilu. 
Nimbihu biana jàka napanii i Hamuilu, na-patingingu-ma mbuu ndàbana na 
banjaru Ihirailu. Naingu-manapa i MIRI na-paitangu-na wikina la Hilu, la 
ngia pa-kawunga pa-itangu-na wikina lai Hamuilu, dàngu ba napanii dànya. 

1 Hamuilu 4 

Na Pàti Pa-ràndingu nawàhi-ya tau Pilitingu 

1La rehina nuna na tau Pilitingu wari hàla-nanyaka na pamba tanatara-na la 
pa-kangaburu-ya na Ihirailu; jia-duyaka na pamba tanatara Ihirailu hi na-
ndàharungu la ngia pa-pabera; nyuda da maü la Embinu Haehiru, tàka da 
tanatara Pilitingu damaü la Apiku. 
2Da tanatara Pilitingu hadangu-danyaka patungu; tàka ba na-mbàringu-ka 
na pa-kangaburu-da kàku-danyaka da tanatara Ihirailu, dàngu ràkangu tau 
4.000-ya na mameti la ngia pa-kangaburungu. 
3Ba dabeli-ka da rihida da tanatara da makàku la ngia pamaü, panii-danyaka 
ba hapajia-ha da liku uru Ihirailu, “Nggikina ihu i MIRI hi napuli bianda 

pakàku la tau Pilitingu la lodu nàhu? Màla ka talua papiti-ya na Pàti Pa-
ràndingu-na i MIRI la Hilu ka tangàndi-ya lai yiahu, ka peku ndulananda i 
MIRI dàngu ka na-pamara-ta welingu la papanda,” wàda. 
4Ka palewa-danyaka tau la Hilu la papiti-ya na Pàti Pa-ràndingu-na i MIRI 
ba beri jiaya na kanjàka-na i MIRI Mahupu-mbihaya. Da anana i Eli ba dadua, 
i Hòpuni dàngu i Pineha, dalaku karia-nya na Pàti Pa-ràndingu. 
5Ba natàka-ka na Pàti Pa-ràndingu la ngia pamaü, kayaka-nanyaka na tau 
Ihirailu, dira pa-hàdirungu-ha hi lupa na-tandidu na tana. 
6Na tau Pilitingu narongu-mbuya nuna na kayaka hi dapanii, “Nggikida ihu 
da tau Imbarani hi dakaya - yaka?” wàda. Tàka ba dapi-nyaka ba natàka-ka 
na Pàti Pa-ràndingu la ngia pamaü-na na tau Imbarani, 
7mangàdatu-danyaka, hi dapanii, “Ningu marapu matàka la ngia pamaü-da 
nyuda! Uradu-ndanyaka! Ndedi ta-handàkangu paera-nya na ma-hamangu 
tungu nu! 
8Ura langatàka-yaka! Nggamu-aka ma-pamara-ta welingu la marapu - 
marapu ma-kapàru tungu nu? Ka nda jiaha da marapu nudamai da mambàda 
pameti-ha da tau Mehiru la maràda wara àmangu? 
9Patoru-nya nyuna na etimu ha tau Pilitingu! Pa-kangaburu nyuna jàka mini-
dukai, jàka ndia, napa naata-nggaika tau Imbarani, hama tuna àmangu bai 
atanja nyuda. Jia ba tuna pa-kangaburu nyuna bai wàngu pambeni 
borangu!” wàda. 
10Tunaka nu pabera-danyaka da tau Pilitingu ba dawàngu pa-mbàringu, hi 
datalu-ya na tanatara Ihirailu. Na tau Ihirailu palai-nanyaka la maüna haàtu 
- haàtu. Manda najaru-ya na pakàku wàda; tau 30.000-ya na tanatara Ihirailu 
na ma-yàmihu. 
11Na Pàti Pa-ràndingu-na i Ala nawàhi-yaka muhu Ihirailu, dàngu da anana 
i Eli ba dadua, dameti-ka. 

Na metina i Eli 

12Na haàtu na tau Mbanyamingu napalai la Hilu welingu la ngia pa-
kangaburungu hi natàka memangu-ma la lodu nu. Na tanda handuka-na, 
naba - bàriku-ha da pakina dàngu natunya tana na katiku-na. 
13I Eli na mambana bàrangu-ya na etina la pa-kanandi-nya na marana na Pàti 
Pa-ràndingu-na i MIRI, mandapu-na-padua la kanjàka la hingi ànda, dàngu 
bitina. Ba na-bobaru-yaka na ruku kàkuna na tau Ihirailu paraïna nuna na 
tau, nggubulu-na na ma-ngiangu la paraingu kaladaku-nanyaka ba na-
padudurungu na tau. 
14Ba narongu-ka i Eli ma-padudurungu, paàrangu-nanyaka: “Nggàra 
kariwatu-ya nu?” wàna. Talànga tunaka nu nuna na tau kawai palai-nanyaka 
lai Eli, ba natàka-ka, wàlahu-nanyaka nuna na lii manda hàmu. 
15Nyuna i Eli mbàda hiwa kambulu walu-naka na ndaungu lurina dàngu 
natika papoki-amaka. 
16Na tau nuna napanii-nya i Eli, “Nyungga la lodu nàhu palai-nggunya 
welingu la ngia pa-kangaburungu dàngu hinama-a nu kutàka,” wàna. I Eli 
na-paàra-nya, “Ka màla nu na lii, ananggu?” wànanya. 
17Nahema na mangàndi lii, “Napalai-ka na tau Ihirailu welingu la tau 
Pilitingu. Bokulu ailulu na pakàku wàngu na pa-hambeta-nda. Dangu tau 
mameti, da ana-mbumu ba dadua, i Hòpuni dàngu i Pineha, dameti-mbuka. 
Tàka na Pàti Pa-ràndingu-na i Ala nawàhi-yaka muhu!” wàna. 
18Ba napanii-yaka paraïna tau nuna na rukuna na Pàti Pa-ràndingu, kanabu 
tawàlahu-madua-nanyaka i Eli welingu la kanjàka-na la tuba pindu bokulu. 
Padàkangu kaweda-mana-nyaka màlai na panjànji-na, ba na-kanabu-ka nu 
nambata na nggoruna, ka meti-nanyaka. Nyuna patu kambulu ndau-naka ba 
na-kapipi-ya na tau Ihirailu. 

Na metina na papaha pameti wàruna i Pineha 

19La rehina nu, na rii anana i Eli, na papaha-na i Pineha, pakambu mbotu-
mana-nyaka mareni habola-naka. Ba narongu-kiyaka ba mbàda wàhi-
nanyaka muhu na Pàti Pa-ràndingu-na i Ala, dàngu ba nameti-ka na ama 

yenuna hamanai na leina, hi jia pàdangu biana pa-katiu habola, ndedi nggi 
tuna mandaina ka habola madua-nanyaka. 
20Ba mareni meti-ama-naka, da kawini da ma-patika-ya dapanii-nya, 
“Patoru-nya! Na anamu anakeda miniya!” wàdanya. Ba tuna nda nahema-
ahapa dàngu nda na-tàngaru-mbuhapa. 
21-22Na anakeda nuna natunya tamuna Ikambutu wànanya, hi napanii, “Na 
tanda ba ninya i Ala Ma-mangarangu na-mbulangu-ka welingu la Ihirailu,” 
wàna, na pawuku-na jiaya na Pàti Pa-ràndingu-duka ba pawàhi-yaka dàngu 
na ama yenuna hamanai na leina ba meti-danyaka. Jia-duyaka hi napanii, 
“Na tandana ba ninya i Ala Ma-mangarangu na-mbulangu-ka welingu la 
Ihirailu, nadu na Pàti Pa-ràndingu-na i Ala ba pawàhi-yaka,” wàna. 

1 Hamuilu 5 

Na Pàti Pa-ràndingu la honga tau Pilitingu 

1Ba nawàhi-yaka tau Pilitingu na Pàti Pa-ràndingu-na i Ala, ngàndi-danyaka 
welingu la Embinu Haehiru la paraingu-da la Àndutu. 
2Lai nu tama ngàndi-danyaka na pàti la uma marapu-da na Ndanggungu, 
dàngu hi da-bànjalu-ya la karaha kahala hadana nuna na marapu. 
3Ba na-hadangu-ka la mba - mbaru na tau mangia-nya la Àndutu, mai-
danyaka la uma marapu, daita-ya na kahala hadana na Ndanggungu, nanjoru 
pa-nggubulungu-ka la tana, la hangga Pàti Pa-ràndingu-na i MIRI! Dadanda-
nya nuna na kahala hada hi datu beliya la pangia-na. 
4Tàka hadangu harii la mba - mbaru, daita-ya na kahala hada ba mbàda hilu 
njoru-naika la hangga Pàti Pa-ràndingu. La rehina nu na katiku-na dàngu da 
limana ba dua mbunguda da-tambukalu-ka dàngu hi lua bia-haka la lata 
pindu; jiaya na kayumbu juaki-anaka na mamàtu. (5Jia-duyaka na pakiri-na, 
lundu nàhu da ratu marapu Ndanggungu, dàngu mbuu ndàbana na ma-
maraku-nya la Àndutu dawàngu pa-pànggatu-ya na lata pindu umana na 
Ndanggungu, nda daliti-aya.) 

6Tunaka nu i MIRI nahuku-nya na tau mangia-nya la Àndutu dàngu la ngaba 
winggiru-na ba dawàngu papongu hàla nàhu da ihida 
7Ba daita-yaka na matuna nu la ihida, panii-danyaka, “Na Ala Ihirailu 
nahuku-ndaka nyuta dàngu na marapu-nda na Ndanggungu, àmbu tamàta-
dunyapa pahilu pangia mandaingu lai yiahu,” wàda. 
8Jia-duyaka hi dadunda-nja da malima maràmba Pilitingu la pa-pauhi, hàla 
hi da-paàrangu, “Na Pàti Pa-ràndingu-na i Ala Ihirailu Nggiki-ndanyaka 
bàdi?” wàda. Dahema da maràmba, “Paleli-nyawa la paraingu Nggàta,” 
wàda. Jia-duyaka, hi da-paleli-nya na Pàti Pa-ràndingu la paraingu Nggàta, 
na hili hau paraingu Pilitingu. 
9Tàka ba natàka-ka na Pàti lai nu, i MIRI hilu huku-mananyai nuna na 
paraingu, nu ka tumbu-nanyaka na pa-kanyaüru wàngu na manda najaru. Na 
mangia-nya na paraingu nuna, ka bidi tauya ka ma-kaweda-yakai nahuku 
wànja hidu pongu nàhu na matumbu la ihida. 
10Hàla nuna na Pàti Pa-ràndingu hi dalaku ngàndiya la Ekurungu, na hili hau 
paraingu Pilitingu. Ba natàka-ka na Pàti lai nu, kabàtingu-ma-adanya da 
mangia-nya na paraingu, “Na Pàti Pa-ràndingu-na i Ala Ihirailu hi ngàndiya 
yiahu ka pameti-kama nyumaka?” wàda. 
11Jia-duyaka hi dapaau ndàbanja da maràmba Pilitingu la pa-pauhi, hàla 
panii-danyaka, “Pabeli-nya na Pàti Pa-ràndingu-na i Ala Ihirailu la pangia 
memana, ka àmbu na-pameti-ta nyuta dàngu kuru umanda,” wàda. La 
nggubulu-na na paraingu tumbu-nanyaka na pariu raüngu, nadu i Ala ba 
huku pambotu-duna-nyaka na tau na mangia-nya. 
12Na tauka na manda meti, na tuniya hidu pongu jia-duyaka na mangia-nya 
na paraingu hi da-warangu la marapu ba dakarai pa-ndulangu. 

1 Hamuilu 6 

Ba pabeli-nya na Pàti Pa-ràndingu 

1Ba mbàda pihu mbua wula-naka la Pilitingu na Pàti Pa-ràndingu-na i MIRI, 

2da tau Pilitingu da paaunja da ratu dàngu da tau manyura, hi da-paàra-nja, 
“Na Pàti Pa-ràndingu-na i Ala nggiki-ndanyaka bàdi? Jàka ta-pabeli-nya la 
pangia-na, nggikina wànaka bàdi na hurina?” wàdanja. 
3Dahema nyuda, “Na Pàti Pa-ràndingu-na i Ala Ihirailu àmbi jia pabeli tu 
bia-minya nu, tàka màta kai pa-karia-nya maraku pa-palohu wàminja da 
njalami. Ba timi nu napa nyimi na-pamàlaru-kai, dàngu napa nyimi mipinya 
jàka nggikina hi na-panua - nuangu la pahuku-nggai paraïna Ala Ihirailu,” 
wàda. 
4“Ka nggàraka bàdi pa-palohu wàngu pa-wuangu-ya,” hi wàda ba da-
paàrangu da tau. Dahema da ratu, “Lima pongu àmahu rara dàngu lima kalaü 
àmahu rara, pa-jàngapu-nja na danguda da maràmba Pilitingu. Màla nda 
tunanggai pongu dàngu kalaü na ma-handauni-kai nyimi mbuu ndàbami ka 
rayatu-ya ka maràmba-ya-kai? 
5Jia ba tuna, màtawa kai pandoi pahama-nja da pongu dàngu da kalaü da 
mabohu mbana eti la tanami. Ba wàngu patimi nu, wua-minya hunggu 
maraku-duka na Ala Ihirailu. Talànga wanguna napa na-pànjangu-ma duna 
pahuku-nggai nyimi, dàngu da marapu-mi hamanai na tanami. 
6Nggàra lingu-naka bai pa-malihu-ha da katiku-mi hama tuna na hanganji 
dàngu na tau Mehiru àmangu. Àmbi maromba-dunya jàka nggikina ba na-
pajulu wànja, hi lupa da-manjaria dàngu hi da-pahia-nja da tau Ihirailu pa-
dunjaku-nya la Mehiru. 
7Jia-duya nu pa-yemangu-wa hau kareta bidi dàngu dua ngiu hapi ma-
pahuhu, da pandedi handàkangu ndoku pawàngu la payila kareta. Pakàna-
nja nu da hapi la kareta, dàngu welinja da anada ka dabeli la okada. 
8Tunaka nu pitiya na Pàti Pa-ràndingu-na i MIRI, wotuya dita la kareta, 
dàngu ka bànjalu-ya la karaha-na na kàpu kanaida da banda àmahu rara da 
pa-maraku wàminya, na pa-palohu wàminja da njalami. Màta-njaka na 
kareta dàngu da hapi ka dalaku wikida. 



746 

 

 
Na Huratu Matua 

© 1995, Indonesian Bible Society. 
 

 
 

 

 

 

9Panau-maya na lakuda; jàka dangàndi hangganya la tana wikina na Pàti Pa-
ràndingu, nu la paraingu Mbetu-Hemihu, nuna tanda-dunaka ba na Ala tau 
Ihirailu-maka na mambàda patàka-nya na ura pàda ma-mbàringu lai nyuta. 
Tàka nuna na kareta jàka nda na-hanggangu bia lai nàhu, napa pinda-nyaka 
nuna na handuka ba nda ma-pawelingu lai Ala Ihirailu-aya, tàka ma-talànga 
tàka-aya duna,” wàdaka. 
10Na-patundungu na tau; dapiti-ha da hapi ba dua ngiuda ba talànga pahuhu-
da, hàla hi da-pakàna-nja la kareta, tàka da anada hi dapàtu-ha la oka. 
11Hàla nuna na Pàti Pa-ràndingu hi dawotu-ya la kareta, dàngumbu na kàpu 
kanaida da kalaü àmahu rara dàngu da pongu àmahu rara. 
12Nuda da hapi laku pangalangu-ma-adanya hanggangu la Mbetu-Hemihu, 
da banda nuda da-kamua dàngu laku pangalangu-da; nda da-hiliru la kalai 
jàka ndia la kawana welingu la ànda bokulu. Da maràmba Pilitingu tau 
malima ndutu pangala-madanja lundu tàka la padira Mbetu-Hemihu. 
13La rehi nu na mangia-nya la Mbetu-Hemihu talànga mutina uhu 
nggàndumu la lolangu. Ba daita-yaka na Pàti Pa-ràndingu, nggaüru-danyaka 
ba dalua pa-tàbuku-ya. 
14Na kareta na-ndàdiku la lihi hau watu bokulu la wokana i Yuhua, tau ma-
ngiangu la Mbetu-Hemihu. Na tau mangia-nya la paraingu nuna dabera - 
beraha da ai kareta, hàla hi darupu-ha nuda da hapi dua ngiu ka tunya 
kameti maraku patunu i MIRI. 
15Tunaka nu da tau Lewi hi da-papuru-nya na Pàti Pa-ràndingu-na i MIRI 
dàngu na kàpu kanaida da banda àmahu rara, hàla hi da-bànjalu-ya la pinu 
watu bokulu. Hàlaka nu na mangia-nya la Mbetu-Hemihu hi dangàndi 
kameti maraku patunu dàngu kameti maraku hawiangu lai MIRI. 
16Ba daita hàla-yaka nuna paraï da maràmba Pilitingu tau malima, beli-
danyaka la Ekurungu la lodu nunama. 
17-18Ba wàngu patuna nuka na tau Pilitingu mbàda pangàndi-danyaka i MIRI 
maraku pa-palohu wàngu njala ndumana na tauka na mangia-nja da 

paraingu lima mbua da pa-pareta-da da maràmba Pilitingu tau malima. Da 
paraingu nuda jia-duhaka: la Àndutu, Nggaha, Àhakelungu, Nggàta dàngu 
Ekurungu. La hongada ningu maningu tindingu, ningu mandia. Hau parai - 
hau paraingu na-pangàndingu hau pongu àmahu rara dàngu heu kalaü 
àmahu rara. Na mbuti rukuna nuna na matumbu jia-duyaka na watu bokulu 
na ngia pa-bànjalu-danya na Pàti Pa-ràndingu-na i MIRI. Lundu nàhu na 
watu nuna ni-manyapa la wokana i Yuhua, tau Mbetu-Hemihu. 
19Tàka rukuna ba dangadu da tau Mbetu-Hemihu daa la Pàti Pa-ràndingu-na 
i MIRI, pihu kambulu-ya na tau pa-pameti-na i MIRI. Ka hawina-nanyaka na 
rayatu rukuna ba na-patàka-nja ringu langu manda najaru paraïna i MIRI. 

Na Pàti Pa-ràndingu la Kiriyàtu-Yiaarimu 

20Ka panii-nanyaka na ma-ngiangu la Mbetu-Hemihu, “Nggamu-aka matara 
la hanggana i MIRI, na Ala Matua? Nggiaka bàdi talua patu niya na Pàti ka 
namarau welingu lai nyuta?” wàdaka. 
21Hàla hi da-palewa-nya tau na tau mangia-nya la Kiriyàtu-Yiaarimu na 
mangàndi lii langu matuna yia, “Na tau Pilitingu na-pabeli-nyaka na Pàti Pa-
ràndingu-na i MIRI. Maiwa nu nyimi papiti-ya kai ngàndiya la pangia-mi,” 
wàda. 

1 Hamuilu 7 

1Na tau ma-ngiangu la Kiriyàtu-Yiaarimu dalua papiti-ya na Pàti Pa-
ràndingu-na i MIRI hi dangàndi-ya la umana na tau na ma-tamungu 
Ambinandapu, na uma nuna ditaya la pinu tandula. Tunaka nu hi da-katua-
ya i Eliahàru, anana i Ambinandapu, la padaiya nuna na Pàti Pa-ràndingu. 

I Hamuilu ba na-pareta-ya na Ihirailu 

2Mandai-madu na Pàti Pa-ràndingu-na i MIRI ba ninya la Kiriyàtu-Yiaarimu, 
ràkangu dua kambulu ndauna. Ba mandai tuna nu nggubulu-na na banjaru 
Ihirailu na-warangu lai MIRI ba nakarai pa-ndulangu. 
3Ka panii-nanyaka i Hamuilu la banjaru Ihirailu, “Ka mabeli lai MIRI jàka 
wàmi dàngu kai lumu weli etinya, miwàru-nja bàdi mbuu ndàbada da 

marapu hangàdangu dàngu da kahala hada Ahitoritu. Huharu ailulungu 
wikimi lai MIRI kai lumunya Nyuna-a, napa nyimi na-pahàla-kai welingu la 
tau Pilitingu,” wànanja. 
4Jia-duyaka da tau Ihirailu hi dawàru-nja da kahala hada marapu Mbaàlu 
dàngu Ahitoritu, hàla hi dalumu-nya i MIRI-a. 
5Hàlaka nu panii-nanyaka i Hamuilu, “Pauhi hàlanya na banjaru Ihirailu la 
Mihipa, napa nyungga ka ku-hamayangu lai MIRI ndumami nyimi,” 
wànanja. 
6Ka pauhi-danyaka mbuu ndàbada la Mihipa. Dataku wai hi daburi-ya ka pa-
maraku wàdanya i MIRI-ya, hàlaka nu puaha-danyaka hau lodu pa-
tumbukungu. Na paniida, “Njala-mama-nyaka lai MIRI,” wàda. (La Mihipa 
pakiringu-nanyaka i Hamuilu patimba-nya palakara-na na tau Ihirailu na 
maningu pahilitu-da.) 
7Ba narongu-ka na tau Pilitingu ba pauhi-nanya na tau Ihirailu la Mihipa, 
hadangu-madua-danyaka da maràmba tau malima lai nàhu ba da-kariangu 
tanatara-da la pa-kangaburu-ya na tau Ihirailu. Ba darongu-yaka nuna da tau 
Ihirailu, mangàdatu-danyaka. 
8Dapanii dànya i Hamuilu, “Àmbu pànjangu-du pa-hamayangu lai MIRI 
Alanda, ka na-pamara-ta welingu la tau Pilitingu,” wàdanya. 
9Jia-duyaka i Hamuilu hi narupu heu ana kamboka mbimbi, hi nawotu-ya ka 
kameti maraku patunu-ya lai MIRI. Hàlaka nu hamayangu-nanyaka ka 
nandula-ya na tau Ihirailu paraïna i MIRI, tàka hi kataku-ya na hamayangu-
na. 
10Ba talànga wotu-nanya na kameti maraku patunu i Hamuilu, pakiringu-
nanyaka patungu na tau Pilitingu; tàka hi jia pàkuyai duna i MIRI ba na-
kangguruku-nja nyuda welingu la awangu. Ka riu raü-danyaka hi dapalai 
hora. 
11Ka luhu-nanyaka na tanatara Ihirailu welingu la Mihipa hi dakeha-nya na 
tau Pilitingu lupa mareni tàka la Mbetu-Kàru, hi da pa-làjaru-ha lai nu. 

12Hàlaka nu i Hamuilu hi na-pandumuru-ya na hau na watu la padira Mihipa 
dàngu Hengu. Napanii, “I MIRI nandula palundu-manda,” wàna – hàla hi 
natunya tamuna nuna na watu “Watu Pa-ndulangu,” wànanya. 
13Nuya ba pakàku-ya na tau Pilitingu. I MIRI nda nahili pahia-anjapa da tau 
Pilitingu la patama-nya na tana ngaba Ihirailu, ba talànga luri-napa i 
Hamuilu. 
14Mbuu ndàbada da paraingu Ihirailu da pambàda panyàku-da da tau 
Pilitingu, piti welingu la Ekurungu lupa la Nggàta, pabeli hàla-njaka la 
Ihirailu. Jia-duya na Ihirailu nangala beli hàla-njaka da tana ngabana. Na tau 
Ihirailu dàngu tau Amori-mbu daluri dàngu hàmu-daka. 
15I Hamuilu na-pareta-ya na Ihirailu lundu njàpu lurina. 
16Nimbihu ndaungu ba na-hàlatu winggiru-nya la Mbetilu, la Ngginggalu, 
dàngu la Mihipa. Lai nu la hau pangia - hau pangiangu na-palànyapu-ya na 
palakara-na na tau na ma-pahilitu. 
17Naingu-mana jàka nahàla-ka nu beli-mananya la umana la Rama. Lai nuya 
nyuna ba nanjadi hakimu la tau Ihirailu dàngu ba na-pahadangu ngia pawotu 
maraku ndumana i MIRI. 

1 Hamuilu 8 

Ba nakarai hanganji na banjaru Ihirailu 

1Ba nalua-yaka pa-kaweda i Hamuilu, wotu-nanjaka da anana la panjadi 
hakimu la Ihirailu. 
2Na kawunga anana i Yoilu-ya na tamuna, dàngu na padua wàna i Ambia-ya 
na tamuna. Nyuda danjadi hakimu la Mbiruhemba. 
3Tàka nyuda nda dakiku-anya na hurina na amada, ba tuna kehangu-danya 
kangeha wiki-maada. Nyuda dakei li hambeli dàngu dahuku-nya na rayatu 
la manda pa-deningu. 
4Kirina nuna-duka mbuu ndàbada da liku uru la Ihirailu hi da-pauhi, hàla hi 
da-hurungu lai Hamuilu la Rama, 

5hi dapanii dànya, “Rongu-kama ama, nyumu kaweda-munyaka tàka da 
anamu nda dakiku-nya na hurimu nyumu. Jia-duya nahàmu-pa nu ama kau 
wotu-nggama haàtu hanganji, ka ningui duma hanganji-ma hama tuna da 
banjaru hawiangu,” wàdanya. 
6Tàka i Hamuilu nda nahàmu wànya na etina ba da-jakaru-nya nuna. Hàla 
hi na-hamayangu lai MIRI, 
7tàka i MIRI hi napanii, “Pa-jàngapu bianya na pakarai-na na banjaru lai 
nyumu. Nadu ba nda jiakau nyumua pajukaru-da, tàka Nyungga duku. 
Nyuda nda dahili mbuha-anggapa Nyungga ba hanganji-dangga. 
8Piti welingu ba ku-karia-nja paluhu welingu la Mehiru, da-taliuru-
manggaka hi dalumu-nja da marapu, jàka nggikina wàdanggau nyumu nàhu, 
mbàda tudangga numaka Nyungga. 
9Jia ba tuna pa-jàngapu bianya na pakarai-da; na nyuna panamu haha 
langata - tàka-manja, dàngu kau palara-nja tiangu jàka nggi - nggiki-nanja 
paraïna hanganji,” wàna. 
10Mbuu ndàbana na puluna i MIRI na-palundu hàla-manya paraïna i Hamuilu 
lai nyuda da makarai hanganji lai nyuna, napanii-nja: 
11“Yiana-yaka napa jàka nggi - nggiki-nanggai na hanganji-mi,” wàna. Nuya 
i Hamuilu ba na-palara-nja. “Napa nyuna na-pambana-ha da anami patama 
tanatara; hawiangu mapamba la njara dàngu hawiangu natuha mapamba la 
wihi. 
12Hawiangu nawotu-ha pa-parawira tau 1.000, dàngu hawiangu tau lima 
kambulu. Nuna na hanganji napa na-pambana-ha da anami la pa-kabànda-
nya wokana, la pa-pauhi-nya ihi wokana, la pa-pandoi-nya madàka-na dàngu 
pakakahu la kareta pabera-na. 
13Da anami kawini napa na-paràha-nja pa-pandoi-nya nyuna mina mbii kati 
dàngu la paràma matanggu manahu-nya pangangu dàngu matanggu pandoi-
nya roti. 

14Napa napiti-ha da wokami, da woka angguru-mi, dàngu da woka haitungu-
mi da marihi hàmu halawàla hi nawua-nja da panggawi-na nyuna. 
15Da wokami dàngu da woka angguru-mi napa na panggànanja hilu katiku-
da, na pa-hakambulu wàda da ihina, hàla hi nawua-nja da parawira-na dàngu 
da panggawi-na nyuna. 
16Napa napiti-ha da atami, da banda mi, da marihi hàmu halawàla dàngu da 
kalandai-mi hi nawànja la paràma-na. 
17Da pa-hakambulu wàda welingu la kabàba mbimbi kamàmbi-mi napa 
napiti-ha ndumana nyuna. Dàngu jiapa nyimi wiki napa natukai atana. 
18Jàka natoma-ka na rehi nuna, napa nyimi pangodungu-minyaka paraï 
rukuna na hanganji na papindi-mi, tàka i MIRI nda nabihu parongu-ya na 
pangodungumi,” wànanja. 
19Tàka na banjaru nuna nda dabihu-a pa-wàrihu-ya na papanii-na i Hamuilu, 
tàka hi dapanii, “Màlawa nyuna! Jiapa nda nggikina rinjungu-mama-nyaka 
paningu hanganjingu. 
20Nyuma rinjungu-mama-nyaka la pahama-nya na banjaru hawiangu, na 
hanganji-ma na-pareta-du-kama bàdi dàngu ka na-kapipi-kama la pabera,” 
wàda. 
21Hàla ba narongu hàla-yaka paraïna i Hamuilu mbuu ndàbana na papanii-
da nyuda, hi na-palundu hàlanya lai MIRI. 
22Nahema i MIRI, “Kiku bianya na pambuha-da nyuda dàngu wotunja haàtu 
hanganji ndumada nyuda,” wàna. Tunaka nu i Hamuilu paràha-nanyaka na 
tau Ihirailu pabeli la umada haàtu - haàtu. 

1 Hamuilu 9 

I Haulu na-tàbuku-ya i Hamuilu 

1Ninya na haàtu na tau wulu na pa-mahumbarungu welingu la kabihu 
Mbanyamingu, na tamuna Kihiya. Nyuna angu biliku Mbekuhoràtu-ya, na 
kahanga-na na uma Apia. Na amana Ambialu-ya tàka na bokuna Heruru-ya. 



752 

 

 
Na Huratu Matua 

© 1995, Indonesian Bible Society. 
 

 
 

 

 

 

2I Kihi ningu anana mini, Haulu-ya na tamuna, nyuna bidi mini hakapu 
kapànduku-ya. La nggubulu Ihirailu nda hili ningu haàtu marihi-nya nyuna 
la pa-hakapu. Najangga na tauna, pamenja-nya na janggana dàngu na tau 
Ihirailu-ka natoma hupu kundu-ana. 
3La hau na lodu ba nda pira ngiuda da kalandai-na i Kihi da ma-maromba. 
Jia ba tuna i Kihi napanii-nya i Haulu, “Kariangu haàtu papalewa, kai laku 
pahimbu-ha nuda da kalandai,” wànanya. 
4Ka laku-nanyaka i Haulu dàngu na papalewa-na ba danjada-nya la ngaba 
ma-palindingu la Epuraïmu dàngu la tana Haliha, tàka nda dahunggu-aha. 
Tunaka nu laku pangalangu-danyaka la tana Hahalimu, tàka nuda da 
kalandai nda nimbunja lai nu. Dahimbu-mbuha la ngaba Mbanyamingu, tàka 
kahewa-ana. 
5Ba datàka-ka la tana Hupu, i Haulu napanii-nya na papalewa-na, “Màla 
biawa ka tabeli, napa i ama nabiti karia-ndapa nyuta welingu nuda da 
kalandai,” wànanya. 
6Nahema na papalewa, “Napa pàku! La paraingu yiana ninya na haàtu na 
tauna i Ala. Nyuna nda uku tembi hàla-nanya tau, nadu jàka nggàra wàna 
nyuna ba na-padeningu langatàka mànuma. Màla ka talua lai nyuna, napa hi 
napi-anja jàka nggiha nuda da kalandai,” wàna. 
7Napaya i Haulu, “Ka ni jàka talua tomaya nyuna, nggàraka bàdi pawua-
ndanya? Da bàla pangàndi-anda njàpu-danyaka, dàngu nyuta nda nggàra 
maningu-nda ka tawua-nya nuna na tauna i Ala, màla ndia?” wàna. 
8Nahema na papalewa, “Talànga ni pàkunya lai nyungga ba hauna na àmahu 
bara. Nuna napa ka kuwua-nya na tauna i Ala, ka peku orangu-na papeka-
nda jàka nggiha nuda da kalandai,” wàna. 
9-11“Hàmudu!” wànaka i Haulu. “Màla-ndawa ka talua,” hi wàna. Ka laku-
danyaka la paraingu, la pangia-na na tauna i Ala. Ba da-katekalu-ka la 
palindi na ma-hanggangu nu la paraingu, hàmburu-danjaka ba mapira-ha da 
bidi kawini da malua pataku wai la humuru. Hi da-paàra-nja nuda da bidi 

kawini, “Màla na ma-manyura ninya la paraingu?” wàda. (La rehi nu na 
haàtu wunangu, ma-manyura, wàdanya, jia jàka ningu ma-mbuhangu pa-
paàrangu ngga - nggàra lai Ala, “Màla ka talua la ma-manyura,” wàda.) 
12-13“Wua, ninya,” wàda da bidi kawini, “bidi nàhu-maanya ba nalaku 
mangilu-nggai nyimi. Jàka mi-parenggangu, talànga wanguna mitoma-nya. 
Bidi maina la paraingu, nadu la lodu nàhu dita la ngia pawotu maraku la 
pinu tandula ngàndi-danya kameti maraku ndumana na rayatu. Da tau pa-
dundangu ndedi jia ngangu-ada jàka ndedi natàka nyuna, nadu ba na-
pakanyuru-dunyapa bàdi na kameti. Jàka milua nàhu, mitoma-manyapa ba 
ndedi natàka la pinu tandula la pangangu,” wàdanja. 
14Ka laku-danyaka i Haulu dàngu papalewa-na la paraingu, dàngu ka 
matama-wa la pindu bokulu ba wàda, pa-tàbuku-danyaka dàngu i Hamuilu, 
ba talànga lakuna la ngia pa-lumungu la pinu tandula. 
15Hama tuna kangeu Nyuna i MIRI mbàda puru peka-nanyaka i Hamuilu tuna 
yia, 
16“Haromu la mbaru la rehi tuna ni, napa ku-paràha-nya na haàtu na tau 
welingu la kabihu Mbanyamingu pa-tàbuku-kau. Kau katua-ya bau wànya lii 
paminangu la panjadi hanganji-na na banjaru-nggu na Ihirailu. Nyuna napa 
na ma-pamara-ya na banjaru-nggu welingu la tau Pilitingu. Kuita-mayaka na 
ura dedina na banjaru-nggu dàngu kurongu-mayaka na kaladaku-na ba 
nakarai pa-ndulangu,” wànanya. 
17Nu i Hamuilu ba naita-yaka i Haulu, i MIRI napanii-nya i Hamuilu, “Jia-
duyaka yiana na tau ba wànggunggau. Nyunaka napa na ma-pareta-ya na 
banjaru-nggu,” wànanya. 
18Ba talànga tunaka nu i Haulu hi nalihi-nya i Hamuilu la lihi pindu bokulu, 
hi na-paàra-nya, “Malangu-mu ama, nggiya ihu na umana na ma-manyura?” 
wàna. 
19Nahema i Hamuilu, “Nyungga-maka yia ma-manyura ba wàmu. Lakuwa 
kai mangilu-ngga la ngia pa-lumungu la tandula, nadu la lodu nàhu nyimi 

napa ba nga pa-mataru dàmingga. Haromu la mbaru napa ka kuhema hàlaha 
da pa-paàra-mi, hàlaka nu kai mangu pabeli. 
20Jàka jiaha da kalandai da ma-maromba la tailu moduna, àmbi kadiku-
dunja, nadu ba mbàda hunggu-danjaka. Hinggilu-nai, napa na marihi pa-
wilingu la nggubulu Ihirailu pa-wuangu-kau nyumu dàngu kuru umana na 
amamu,” wànanya. 
21Nahema i Haulu, “Nyungga yia welinggu la kabihu Mbanyamingu, na 
kabihu na marihi kudu la Ihirailu, dàngu na kuru umanggu jia-mayaka na 
marihi nda palingu la kabihu nuna. Ka nggikina ama hi panii tumungga nu?” 
hi wàna. 
22Tunaka nu i Hamuilu hi nawànda-ya i Haulu dàngu papalewa-na patama 
daa la kuru bokulu, hi na-pamandapu-ha la mangia ngaba la hangga tau pa-
dundangu, nggubulu-da ràkangu tau tailu kambulu-ha. 
23Tunaka nu i Hamuilu hi napanii-nya na tau na matanggu manahu, 
“Ngàndiya na tolungu kawai na pa-pahàmu ba wànggunggau,” wànanya. 
24Nu ka lua-nanyaka na matanggu manahu papiti-ya na tolu papindi welingu 
la tolu winju, hi na-bànjalu-ya la hanggana i Haulu. Napaya i 
Hamuilu, “Yiana na tanggu pa-pahinggilu-nggunggau nyumu, kau nga pa-
mataru dànja yiada da ariyaa hawiangu. Màla ngangu-ndawa,” wànanya. Ka 
ngangu-nanyaka i Haulu. Jia la lodu nuna-maka i Haulu ba nanga pa-mataru 
dànya i Hamuilu. 
25Hàlaka nu puru-danyaka welingu la ngia pa-lumungu, hi datama la 
paraingu. I Haulu dawua-nya ngia pa-katuda la kurungu mangia dita la uma, 
26ka katuda-nanyaka. 

Ba na-katua-ya i Haulu panjadi hanganji paraïna i Hamuilu 

Ba na-pabarahu-ka, i Hamuilu napaau-nya i Haulu ba ninya dita la kuru dita, 
“Hadangu-wa, ka kulua pa-kareni-nggau,” wànanya. Na-hadangu i Haulu hi 
dalaku kariangu dàngu i Hamuilu. 

27Ba datàka-ka la halinggi paraingu, panii-nanyaka i Hamuilu lai Haulu, 
“Paràha-nya na papalewa-mu ka na-mangilu-nda,” wànanya. Ka mangilu-
nanyaka na papalewa; hi napanii i Hamuilu, “Ta-pànjangu hawutu yiahu, 
napa ba patàka-nggunggau lii welingu lai Ala lai nyumu,” wànanya. 

1 Hamuilu 10 

1Tunaka nu i Hamuilu hi napiti-ya na kadihi na maningu lonahu haitungu, 
hàla na lonahu nu hi naburi-ya la pinu katiku-na i Haulu, dàngu hi na-
puduku-ya i Haulu napanii-nya, “I MIRI katua-nanggauka panjadi hanganji 
la Ihirailu banjaru-na. Nyumuka napa ma-pareta-ya dàngu ma-kahiri-ya 
welingu la muhu-daka. Yiana-yaka na tandana lai nyumu. I MIRI ba mbàda 
pindi-nanggauka nyumu la panjadi hanganji la banjaru-na: 
2Tiangu jàka utaliuru-nggaka la lodu nàhu, napa nyumu mu-hàmburu-ha da 
tau madua tau mini la lihi retina i Rahilu la Hiluha la ngaba Mbanyamingu. 
Napa nyuda dapanii-nggau: Da kalandai da pahimbu-mu pahunggu-haka. 
Nàhu na amamu nda na-kadiku-anjapa rukuda da kalandai, tàka jia mànu-
maakau nyumu pa-paàra-na nggikina wàndaka ka hungguya nyuna 
wànanggau, wàda,” wàna. 
3Nahili panii i Hamuilu, “Welingu lai nu nyumu mulaku pangalangu lundu 
tàka la pingi ai la ngia pa-lumungu la Tamburu. Lai nu nyumu napa mu-
tàbuku-ha da tau mini madua haàtu da ma-talànga hanggangu la Mbetilu la 
pangàndi kameti maraku lai Ala. Na haàtu weli-nanja da ana kamàmbi tailu 
ngiu, na haàtu nangàndi tailu mbuada da roti, tàka na haàtui ngàndi-nanya 
taneku manulangu maningu angguru-na. 
4Nyuda napa da-pamàla hiana-nggau dàngu napa da-wuanggau dàmbu roti, 
màta kau kei-maha. 
5Hàlaka nu màta kau laku la tandula-na i Ala la Nggimbia, la ngia pa-
pamaüngu-na na tau Pilitingu. La pindu tama la paraingu, napa nyumu mu-
pahili dàngu da hajuru wunangu da ma-kamburungu welingu la tandula ngia 

pa-maraku. Nyuda renja-danya, kayaka-danya, jungga lamba-danya, lamba 
ha-kapapa-danya dàngu hapini-danya taleli. 
6La rehi nuna nyumu hi jia harua biana-nggau Ngahuna i Miri dàngu napa 
nyumu hi mukikunja la parenja, la pa-kayaka dànja nyuda, hàla ka ngalangu-
munyaka huri bidi hi lupa hau ailulu-yaka na wikimu. 
7Jàka dapatutunguka nuda mbuu ndàbada, wa bia-nyawa nggàraya na 
mahàmu bau rekiya, nadu i Ala ba ndutu-mananggau. 
8Hàlaka nu màta kau laku la Ngginggalu dàngu kau patiangu lai nu pihu 
mbua lodu. Napa kutàka la pangàndi kameti maraku patunu dàngu kameti 
pa-papeku wàngu, dàngu la papanii-nggau nyumu jàka nggàraka bàdi paula-
mu,” wànanya. 
9Ndedi mbàdiku-na ba na-taliuru-nyaka i Hamuilu, ka ngalangu-madua-
nanyaka huri bidi i Haulu welingu lai Ala. Dàngu mbuu ndàbana na-
papatàka-na i Hamuilu lai nyuna, jia ndàba-madua-yaka na matumbu la lodu 
nunama. 
10Ba natàka-ka i Haulu dàngu papalewana la Nggimbia, ka hàmburu-madua-
danjaka da wunangu ba hajuru-da. La rehina nuna harua-madua-nanyaka 
Ngahuna i Ala, hi na-kikungu parenja dàngu pa-kaladaku dànja da wunangu. 
11Da tau da matanda-ya la wungana ba daita-yaka ba tuna nu na hurina, ka 
paàrangu-danyaka dàngga anguda, “Nggàraka madedi-ya ni na anana i Kihi? 
Ka wunangu-mayaika duna ni i Haulu?” wàda. 
12Hàla na haàtu na ma-engangu lai nu, na-paàrangu, “Nggikida nàhu da 
wunangu hawiangu – bai pareki-nya nyimi nggamuha da amada nyuda 
wàmi?” wàna. Jiadu-yaka na pakiri-na hi nalara lii wàngu, “Ka wunangu-
mbuyai duna i Haulu?” hi wàna wàngu. 
13Ba nahàla-ka parenja dàngu pa-kayaka i Haulu, laku-nanyaka la ngia 
pawotu maraku dita la pinu tandula. 
14Ba naita-yaka i Haulu dàngu papalewa-na paraïna tuyana, hi na-paàra-nja, 
“Nggi welimi nyimi?” wànanja, nahema i Haulu, “Himbu-manja da kalandai 



757 

 

 
Na Huratu Matua 

© 1995, Indonesian Bible Society. 
 

 
 

 

 

 

da ma-mbulangu, tàka ba nda maita-hapa, hi malua tomaya i Hamuilu,” hi 
wàna. 
15“Ka nggàra wànanggau nu nyumu?” hi wàna ba na-paàrangu na tuyana. 
16Nahema i Haulu, “Napeka-nggama, nuda da banda pahunggu-haka wàna,” 
hi wàna. Na nyuna i Haulu nda napanii-anya na tuyana, ba na-katua-yaka 
nyuna la panjadi hanganji paraïna i Hamuilu. 

Ba pindiya i Haulu panjadi hanganji 

17Nyuna i Hamuilu paau-nanyaka na rayatu Ihirailu ka pauhi la Mihipa, 
18tàka hi napanii-nja, “Yiana-ya na puluna i MIRI, Ala Ihirailu, ‘Nyungga ku-
karia-nggai paluhu welingu la Mehiru dàngu hi ku-pahàla-kai welingu la 
kuaha tau Mehiru, hamanai welingu la mbuu ndàbana na banjaru hawiangu 
na ma-panyàku-kai nyimi. 
19Nyungga ku-butuhu-kaika welingu la mbuu ndàbana na mayila-mi dàngu 
na ura dedimi, tàka nàhu nyimi tuhaku-minggaka, Alami, nadu nyimi ba 
karai-minyaka lai Nyungga ka kutunggai haàtu hanganji-mi. Tàka nàhu, 
hàmukai duna, pauhi-wa la hangganggu Nyungga, MIRI-mi, tundunya na 
kabihu-mi dàngu na biliku-mi,’ wàna,” hi wànanja. 
20Hàla i Hamuilu hi na-paràha-nja mbuu ndàbada da kabihu pa-hurungu la 
hangga, ka na kabihu Mbanyamingu-ka na panggàna pindi. 
21Ba na-paràha-nyaka pa-hurungu na bili - biliku la kabihu Mbanyamingu, 
na biliku Màtiri na panggàna pindi. Na hupu njàpuna hurungu-nanyaka na 
mini - minika la biliku Màtiri, ka i Haulu anana i Kihika na panggàna pindi. 
Ka himbu-danyaka i Haulu, tàka nda nianya. 
22Jia-duyaka na tau hi da-paàra-nya i MIRI, “Dou MIRI, ninya nu na tau nuna 
lai yiahu?” wàda. Nahema i MIRI, “I Haulu kapàndi-nanya la hambeli ngia 
patu malanja,” hi wàna. 
23Ka manyamalu lua-danyaka papiti-ya welingu lai nu, hi da-karia-nya la 
honga rayatu. Ka ndolaku-nanyaka i Haulu la hongada nyuda, ka nyuna-
maka duna na majangga meha; na tau hawiangu la hupu kundu-ananya. 

24Tunaka nu panii-nanyaka i Hamuilu la rayatu, “Yiana-yaka na tau papindi-
na i MIRI, nda ningu menjana lai nyuta mbuu ndàbanda,” hi wàna. Mbuu 
ndàbana na banjaru hi na-kayaka, “Nuya nu na hanganji-nda!” wàda hàla. 
25Tunaka nu nyuna i Hamuilu hi na-palara-nya la banjaru na wai ngerana 
dàngu na pa-tangguna na hanganji, hi na-tulihu-ya la mbuku na pa-pahàmu 
daa la pangia matua. Hàlaka nu i Hamuilu hi na-paràha hàlanya na banjaru 
pabeli la umana haàtu - haàtu. 
26I Haulu-mbu beli-nanyaka la umana la Nggimbia, ba dalaku karia-nya hau 
dangu mini hakapu kaborangu dàngu na tau na pajuju etina paraïna i MIRI. 
27Tàka ninja da tau akatu da mapanii, “Nggiki peku-naka na tau yiana napa 
hi ningu linguna lai nyuta?” wàda. Da-pakalana-ya i Haulu dàngu nda 
ninguma duda pa-nujuru-danya. Nyuna duna hama tuna manda pi bianya ba 
tudanya nu. 

1 Hamuilu 11 

I Haulu ba natalu-ya na tau Amungu 

1Tunaka nu i Nahàhu, hanganji Amungu, na-pauhingu tanatara-na, hàla hi 
dalua pa-nggupulu-ya na paraingu Yambihu la ngaba Nggiliatu. Na tau 
mangia-nya la Yambihu da-pajola-nya kareuku tungu yia i Nahàhu, “Tura 
bàdi pa-ràndingu dàngu nyuma, napa manyàku-ma duma lai nyumu,” 
wàdanya. 
2Nahema i Nahàhu, “Ka ku-mbuhangu patura lii pa-ràndingu, tuna yia badi 
na pawàngu, ‘Nu ka kuhiku-ha da mata kawana-mi haàtu - haàtu, tanda 
paaka-nya na Ihirailu nggubulu-na!’ ” wànanja. 
3Tunaka nu ka hema-danyaka da liku uru la paraingu Yambihu, “Jàka tuna 
nu makarai-kau kau wuaki-nggama manggawangu pihu mbua lodu, ka ma-
palewa pàku tau la nggubulu tana Ihirailu. Napa jàka wàngu panda ninguma 
mabihu pandula-kama, jia-yaka duna hi ma-pajàmangu wikima lai nyumu,” 
wàdanya. 

4Tunaka nu ka tàka-danyaka da tau papalewa la Nggimbia, la pangia-na i 
Haulu. Ba darongu-yaka na lii nuna, hii ndàba-nanyaka na rayatu paraï 
pambota monungu. 
5La rehina nuna bidi tàka-maana i Haulu welingu la wokana ba nangàndi-ha 
da hapina. Ka paàrangu-duna-nyaka, “Nggàraya nu? Nggikina hi nahii ndàba 
na tau?” hi wàna. Ka peka-danyaka na lii na pa-patàka-da da tau papalewa 
welingu la Yambihu. 
6Ba narongu-yaka nuna i Haulu, ka harua-madua-nanyaka paraïna Ngahuna 
i Miri. 
7Paraï pambana etina, piti-madua-nanjaka da hapina ba dua ngiuda, narupu-
ha hi nalola - lolaha ba hau daa lolada. Tunaka nu nuda da palola - lola hi 
na-pangàndi-nja la nggubulu tana Ihirailu ba na-pakaria-nya lii pareta, 
“Nggamu na manda hadangu pa-karia-nja i Haulu dàngu i Hamuilu palua pa-
pabera, da hapida napa tuda nu ba lola - lolaha!” wàna. Na banjaru Ihirailu 
na-mangàdatu, napa hi nggikina wàna biaka i MIRI ba wàda, mbuu ndàbana 
na tau, nda ningu pa-pahinggilu, hawaritu hàla-mananya la palaku kariangu 
pa-pabera. 
8Ba pauhi-nja dàngu ba diha-haka la Mbehiku: Ningu tau 300.000-ya na tau 
Ihirailu dàngu tau 30.000-ya na tau Yahunda. 
9Hàlaka nu hi panii tudanja yia da tau papalewa welingu la Yambihu, 
“Paniinya na tau na mangia-nya la Yambihu, haromu la mbaru ba ndedi na-
tidungu na lodu, napa ninguka mandula-ha, wàmi,” wàdanja. Na tau la 
Yambihu ba danggepi-yaka na lii na matàka-nja, hàmu-danyaka da etida. 
10Hi dapanii-nya i Nahàhu, “Haromu pajàmangu-manyaka wikima, dàngu 
kau wàngu bia dumu papimu,” wàdanya. 
11Haromu, la mba - mbaru, i Haulu nabiwa katailu pambanja da tauna. Ba 
na-pabarahu-ka njungu-madua-danyaka la padua ngia pa-pamaüngu-na na 
tau Amungu dàngu hi da-kangaburu-ha. Ndedi na-tidungu-mbu na lodu, i 
Haulu mbàda talu-ma-ananya na muhu. Na tau Amungu na maluhu welingu 

la ngepi, paiha ngganggangu-nanyaka hi lupa nda ningu tau madua mapalai 
pa-kariangu. 
12Tunaka nu paàrangu-nanyaka na banjaru Ihirailu lai Hamuilu, “Nggihaka 
nàhu da tau da mambàda toru mbeni papanii, ba nda ràka jia-aya i Haulu na 
hanganji-nda, ba wàda. Puli-nggamanja nyuma ka ma-pameti-ha,” wàda. 
13Tàka nanapa-ya i Haulu, “La lodu nàhu àmbu ningudu haàtu pa-pameti, 
nadu la lodu nàhu i MIRI ba mbàda pamara-nanyaka na Ihirailu,” wàna. 
14Hàla i Hamuilu hi napaniinja, “Màla ndàba-ndawa ka talaku la Ngginggalu 
ka pa-karàngi-ya ba hanganji-ndanya i Haulu,” wàna. 
15Tunaka nu ka laku hàla-danyaka la Ngginggalu, dàngu lai nu la ngia pa-
lumungu hi pa-karàngi-ya ba hanganji-ya i Haulu. Wotu-danyaka kameti 
maraku pa-papeku wàngu, tàka i Haulu dàngu nggubulu-na na banjaru 
Ihirailu mbabu-danyaka na lii nuna. 

1 Hamuilu 12 

Na hupu lii kamahingu-na i Hamuilu 

1Hàla panii-nanyaka i Hamuilu la nggubulu banjaru Ihirailu, “Nyungga ku-
patutu hàla-nyaka mbuu ndàbana na pakarai-mi dàngu kuwotu-nggaika 
haàtu ma-hanganji-nggai nyimi. 
2Piti welingu nàhu nyunaka duna na ma-kapipi-kai nyimi. Tàngaru-ka, 
nyungga yia kaweda-nggunyaka dàngu uangu-manggu-nyaka. Mandai-
mangguka ba ku-kapipi-kai nyimi – piti welingu pabidi mininggu lundu 
nàhu. Ita wiki diminja da ananggu ba matua-danyaka. 
3Nàhu ni ndolaku-nggunyaka la hanggami! Jàka ningu kai manjala pambàda 
wundanggu, kàla biaka la hanggana i MIRI dàngu la hanggana na hanganji 
na papindi-na. Màla ku-handàkangu-ka nu papiti hapina jàka ndia kalandai-
na na tau hawiangu? Màla ku-handàkangu-ka nu pa-palapingu jàka ndia pa-
kapidihu jàka ndia pakei li hambeli? Paniiwa nu, ka pekuna jàka nggàraya 
na papiti-nggu ka ku-pabeli-nya,” hi wàna. 



761 

 

 
Na Huratu Matua 

© 1995, Indonesian Bible Society. 
 

 
 

 

 

 

4Dahema da tau, “Ndia-a, ndau handàkanguma dumu ama pa-palapingu jàka 
ndia pa-kapidihu-kama; ndau handàkangu-ma dumu ama papiti ngga - 
nggàra jiapa ka ngga manguna-kadu,” wàna. 
5Hàla ka panii-nanyaka i Hamuilu, “La lodu nàhu i MIRI dàngu na hanganji 
papindi-na nyudaka da ma-hakahii ba lohangu-nanyaka ba nda ana ningua 
duku njalanggu,” wàna. “Jiaya, tubangu-ma, i MIRI hakahii-ndanya,” hi 
wàda ba dahema. 
6Hàla i Hamuilu hili panii-nanyaka, “I MIRI-maka na mapindi-ha i Muha 
dàngu i Harungu, da ma-karia-nja da boku la mangilumi paluhu welingu la 
Mehiru. 
7Nàhu àmbi laku kàdi. Ba panjala-nggunggai nàhu nyungga la hanggana i 
MIRI. Namuha mbuu ndàbada da mila etina i MIRI da pambàda paita-
nanggai nyimi dàngu da boku la mangilu-mi. 
8Ba jiaya na tàkana i Yakupu dàngu kuru umana la Mehiru, tàka da tau 
Mehiru da-kapidihu-ha nyuda, da boku la mangilu-mi karai-duda-nyaka pa-
ndulangu lai MIRI, tàka i MIRI hi na-paràha-nja i Muha dàngu i Harungu. Da 
tau madua nuda-duka da ma-karia-nja paluhu welingu la Mehiru da boku la 
mangilu-mi dàngu hi dandula-ha pa-padaingu la tana yiana. 
9Tàka la malamiri hi mbula-ma-adanya i MIRI, Alada, jia-duyaka hi napuli-
maanja pa-kangaburu-ha dàngu patalu-ha paraïna i Hihera, na ngora 
tanatara la Hahuru, dàngu paraï tau Pilitingu lupa na hanganji Muapu. 
10Tunaka nu hamayangu-danyaka lai MIRI hi dapeka-ha da njalada dapanii, 
‘Njala-mama-nyaka ba ma-taluru-nggau Nyumu, dou MIRI dàngu ba 
malumu-nja da kahala hada marapu Mbaàlu dàngu Ahitoritu. Tàka nàhu 
pamara àru-kama welingu la muhuma, napa ma-paatangu-ma duma wikima 
lai Nyumu!’ wàda. 
11Tunaka nu i MIRI hi na-palewa-ya i Nggidiungu, hàla i Mbaràku, hili hàla 
i Yeputa, tàka la malamiri nyungga-duka. Nyuma ma-nimbihu wikima la pa-
pahàla-kai welingu la muhumi; hi peku luri mànjaku-mi. 

12Jiapa-kai ba tuna bai ita-yaka ka kangaburu-ha ba wàna-nggaika i Nahàhu 
hanganji Amungu, jukaru-minyaka i MIRI na hanganji-mi, tàka hi mipanii 
lai nyungga: ‘Ma-rinjungu nyuma ka na-pareta-kama paraï haàtu hanganji,’ 
wàmi. 
13Nàhu, tàngaru, yiana-yaka, na hanganji papindi-mi. Pa-karai-mami-nyaka, 
tàka i MIRI hi nawua-nggainya. 
14Oha-amika jàka mitembi-ya i MIRI, dàngu jàka mi-paatangu wikimi lai 
Nyuna, dàngu kai patingi-nya, kai karadaku-nya na pareta-na, ri - rihi jàka 
pa-daingu tuturu-mi nyimi dàngu na hanganji-mi lai MIRI Alami. 
15Tàka na-aka nyuna jàka ndai patingi-pàku-nyaka i MIRI, tàka hi lawa bia-
minya na pareta-na, jiangu-maka duna nyimi dàngu na hanganji-mi napa ba 
nalawa-nggai i MIRI. 
16Nàhu patingingu-ki! Panau-maya na pa-hangàtarungu manda najaru na 
pawunda-na napa i MIRI la paita matami. 
17Napa kuwara-nya i MIRI, jiapa ka wanduya nàhu, napa i MIRI na-papuru-
nya na kanduruku dàngu na urangu ba jiaya na pahema wànanya na 
hamayangu-nggu. La rehi nu pàda-dimi-nyaka ba na-bokulu na njalami 
hanggangu lai MIRI rukuna bai karai haàtu hanganji,” wànanja. 
18Ka hamayangu-nanyaka i Hamuilu, nu la lodu nunama i MIRI ba na-
papuru-nya na kanduruku dàngu na urangu. Nggubulu-na nuna na banjaru 
da-mangàdatu wànya i MIRI dàngu i Hamuilu. 
19Hàla ka panii-danyaka i Hamuilu, “Ndula àru-kama ama, hamaya àru-
nggama huruma lai MIRI, Alamu, ka àmbu mameti. Nàhu mapàda-manyaka, 
hinggiluda da njala memama, hili njala-manyai nàhu ba makarai haàtu 
hanganji,” wàda. 
20Nahema i Hamuilu, “Àmbi mangàdatu, jiapa kai tuya-kadu nuna na ma-
akatu, àmbi pa-mbelingu-du welingu lai MIRI, tàka màta kai pa-daingu bai 
weli etingu pa-paatangu wikimi lai Nyuna. 

21Àmbi kiku-dunja da marapu da manda-màka pandula-kai dàngu pa-pahàla-
kai nyimi, làti duna ba nda nianja nyuda nu da marapu. 
22I MIRI duna mbàda harangu-manaka, napa Nyuna nda na-dunjaku-
anggaipa, nadu ba mbàda bota-mana-nyaka la patukai nyimi banjaru wikina. 
23Jàka jiaka nyungga, mili àmbu kutuu manjala hanggangu lai MIRI la panda 
hamaya-nggai ndumami. Tàka na nyuna pa-nuangu-manggunya duku napa 
pa-papeka-nggai hangia - hangia mahàmu dàngu ma-deningu. 
24Tembi-yawa i MIRI dàngu pa-atangu-ma wikimi lai Nyuna bai manundu 
weli etimi. Namu-maha da pa-patumbu - patumbu-na i MIRI da ma-bokulu 
ndumami nyimi. 
25Tàka jàka mi-padaingu bia patuu manjala, napa nyimi dàngu na hanganji-
mi molungu-minyaka,” wànanja. 

1 Hamuilu 13 

Na pabera lawanya na tau Pilitingu 

1La hau na lodu, ba hanganji-yaka i Haulu, 
2napindi 3.000 tau Ihirailu; welingu lai nyuda nu tau 2.000-ya na ma-ndàdiku 
dànya nyuna la Mikumàhu dàngu la ngaba ma-palindingu la Mbetilu, tàka 
na 1.000 dalaku karia-nya i Yunatàngu na anana la Nggimbia la ngaba kabihu 
Mbanyamingu. Na rayatu na marihi napuli-nja pabeli la umada haàtu - 
haàtu. 
3Tunaka nu i Yunatàngu na-pameti-ya na ngora pabera Pilitingu la Nggemba, 
tàka na banjaru Pilitingu narongu-mayaka na rukuna nuna. Hàla i Haulu hi 
na-paràhangu papini-ha da taleli la nggubulu-na nuna na tana la papaau-nya 
na tau Imbarani ka da-hadangu la pa-pabera. 
4Nu la nggubulu banjaru Ihirailu pa-bobaru-ya ba mbàda pameti-nanyaka 
nuna na ngora pabera Pilitingu paraïna i Haulu dàngu na tau Pilitingu lalu 
karaü-nanya eti na tau Ihirailu. Jia-duyaka na tau hi na-patundungu ba 
paaunya la pa-pambulu dànya i Haulu la Ngginggalu. 

5Nu la rehi nu na tau Pilitingu mbàda pauhi-manaka la pa-kangaburu-ya na 
tau Ihirailu; nyuda ningu 30.000-da da kareta pabera-da, 6.000-ya na tau la 
njara, dàngu na tanatara-na hama wara la hingi tehiku-ya. Nyuda da-
pamaüngu la Mikumàhu la pahunga loduna na Mbetu-Awingu. 
6Tunaka nu nyuda pa-kahàruku-madua-danyaka na pa-kangaburu-da ba 
dawàngu kita etida la tau Ihirailu, hi lupa ngiangu-nanyaka la ma-
panggàpingu na tau Ihirailu. Nadangu na tau Ihirailu na ma-kapàndi la kubu 
liangu dàngu la kubu palindi jàka ndia la manggawa - manggawa kaba watu, 
jàka ndia la humuru dàngu la kubu tana, 
7ningumbu mapala la hapapa Luku Yorundangu hi datama la ngaba Nggàtu 
dàngu Nggiliatu. I Haulu la Ngginggalu biaya-pa, na rayatu na matundu-nya 
ta - tàta-daka pa-mangàdatu. 
8I Haulu na-patia-nya i Hamuilu mbàda pihu mbua lodu-naka; pa-jàngapu-
nya na paràndi-na i Hamuilu lai nyuna, tàka i Hamuilu ndedi natàka ndoku 
la Ngginggalu, tàka i Haulu ngeri dunjaku-nanyaka tauna. 
9Jia-duyaka hi napanii-nja, “Ngàndiha nàmu da kameti maraku patunu 
dàngu da kameti maraku pa-papeku wàngu,” wànaka. Hàla ka nyuna wiki 
madua-ka mawotu-ha nu da kameti maraku patunu. 
10Tàka ba hina-maapa nahàla pa-palaku-ya, tàka-madua-nanyaka i Hamuilu. 
I Haulu nalua pa-tàbuku-ya la pa-kamàhaku-nya, 
11tàka i Hamuilu hi na-paàrangu, “Nggàra-yaka nu Tamu Umbu na 
papalokumu?” wànanya. Nahema i Haulu, “Kuita-ya na rayatu ngeri 
dunjaku-nanggaka, tàka nyumu ama ndau tàka wàdunyai na rehi patumu. 
Hinggilu-nai nu na tau Pilitingu pauhi-nanyaka la Mikumàhu. 
12Hàla na pa-kanandi-nggu napa hi jia nàmu bia-nyaka na tau Pilitingu 
pamai pa-kangaburu-ka lai yiahu la Ngginggalu wànggu, dàngu ndedi ku-
kamahi-nya na mila etina i MIRI. Jia-duyaka hi kubota-ya la pawotu-ha da 
kameti maraku,” wàna. 

13Narongu-yaka nuna i Hamuilu hi napanii-nya i Haulu, “Ma-kambànga 
ailulu-yaka nuna Tamu Umbu na pahada ngàndimu. Làti pàku kau patundu-
nya na pareta-na i MIRI Ala, jiangu-maka duna ba napadai-nggau nyumu i 
MIRI dàngu wàla wuamu la pa-hanganji la Ihirailu lundu nu - nu. 
14Tàka nàhu nyuna Tamu Umbu na pareta-mu nda na-màndungu-apa. Nadu 
nyumu Tamu Umbu ba ndau patundu-nya na pareta-na i MIRI, ka pindi-
nanyaka duna tau hawiangu na paora-na hi nawotu-ya la pa-hanganji-nya na 
banjaru-na,” hi wànanya. 
15Tunaka nu i Hamuilu dunjaku-nanyaka la Ngginggalu hi nalaku pa-
ngalangu la Nggimbia la ngaba Mbanyamingu. Nu la rehi nu i Haulu pa-
nggànapu-nanja da pamba tanatara-na, ràkangu tau 600-ya. 
16Tuna nuka i Haulu dàngu i Yunatàngu anana, dàngu da mahada karia-nya 
ba dawulu maüda la Nggemba la ngaba Mbanyamingu; tàka na tau Pilitingu 
nawulu maüna la Mikumàhu. 
17La rehina nuna ninja ba tailu mbua pa-jurungu-ya na tau rambangu na 
maluhu welingu la maü tau Pilitingu da malaku pa-rambangu; na hau pa-
jurungu nalaku hanggangu la Òpura la ngaba Huwàlu, 
18na hau pa-jurungu na padua wàna na-hanggangu la Mbetu-Horungu, tàka 
nahilu hau pa-jurungui na-hanggangu la padira tana tubana na Lolangu 
Hamboingu dàngu na maràda telangu. 
19La nggubulu Ihirailu nda ningu tukangu bàhi, nadu na tau Pilitingu ba 
nahiri-nya na tau Imbarani pa-pandoi hapanda dàngu nimbu. 
20Jia-duyaka na tau Ihirailu nalua-maduka bàdi la tau Pilitingu jàka da-
mbuhangu padeli-ha da mata lukuda, da pariku-da, da kataka-da dàngu da 
ketuda; 
21na wundana na madeli kataka dàngu da ma-pahàmu paànju wàngu 
hapi hau àmahu kudu, dàngu nadeli mata luku jàka ndia pariku dàmbu 
àmahu kudu. 

22Tuna nuduka nu la lodu pa-kangaburu la Mikumàhu, nda haàtu-a la tau 
Ihirailu maningu hapandangu dàngu nimbungu, hinggilu-da i Haulu dàngu i 
Yunatangu anana. 
23Da tau Pilitingu datunya hau ngia padai, na ngia pa-kahiri-ya na manggawa 
palindi la Mikumàhu. 

1 Hamuilu 14 

I Yunatàngu ba ma-kaborangu-ya 

1La hau rehi i Yunatàngu napanii-nya na bidi mini na matanggu ngàndiha da 
madàka-na, “Màlawa, ka talua nu papa la ngia padai tau Pilitingu!” wànanya. 
Tàka nda na-paramihi-a la amana. 
2La rehi nuna i Haulu talànga ninya la lumbu ai ndalima la Mikurungu; nda 
nggi tuana marauna welingu la Nggimbia. Na rayatu na ma-karia-nya 
ràkangu tau 600-ya. 
3(Na ratu na mangàndi eputu jiaya i Ahiya, anana i Ahitupu, anguna paluhu 
i Ikambatu, anana i Pineha, tàka i Pineha anana i Eli, na ratuna i MIRI la 
Hilu.) Nda napi-mbunya rayatu ba mbàda laku-naka i Yunatangu welingu lai 
nu. 
4Nu ka toma la ngia padai, tau Pilitingu, i Yunatàngu nali bàdi la hau 
manggawa palindi na njonga kaba watu dàka ba dàmbuda, da ma-tamungu 
Mbohihu dàngu Heni. 
5Na kaba watu la mbara dia na-hanggangu la Mikumàhu, tàka la mbara luru 
na-hanggangu la Nggemba. 
6Ka panii-nanyaka na bidi mini i Yunatàngu, “Màla ka talua la ngia padai tau 
Pilitingu, da tau hangàdangu. Raï-ai duna hi nandula biata i MIRI. Nadu ba 
namàka-maduna i MIRI pa-wuangu talu, ka wàngu tau madangu-kai jàka 
ndia ka nawàngu tau hawutu-kai,” wànanya. 
7Nahema na bidi mini, “Nggàra ula jàka wàmu nu hi umbu, ku-patundungu-
ma duku,” hi wàna. 

8“Hàmudu,” hi wàna i Yunatàngu. “La rehi palawa ba wànda, napa ka ta-
pawuwangu wikinda la tau Pilitingu. 
9Jàka da-paràha-nda pa-ndàdiku dàngu panapa-ha ba damai lai nyuta, màta 
ka haninda-ka lai nu dàngu àmbu tapala-du. 
10Tàka jàka da-paràha-nda palua lai nyuda, napa ka talua lai nu, nuna tanda-
duyaka ba mbàda puli-nanjaka i MIRI lai nyuta,” wànanya. 
11Nu ba da-pawuwangu-ka wikida nyuda la tau Pilitingu la ngia padai, panii-
danyaka da tau Pilitingu, “Tàngaru-ha nida da tau Imbarani da maluhu 
welingu la kubu liangu ngia pa-kapàndi-da!” wàda. 
12Tunaka nu hi dawara-nja i Yunatàngu dàngu atana, “Kandekalu-wa nàmu 
ka ma-paita-nggai ngga - nggàra lai nyimi!” wàdanja. Ka panii-nanyaka i 
Yunatàngu la bidi mini, “Tundungga, nadu i MIRI ba puli-nanjaka nyuda la 
Ihirailu,” wàna. 
13Ba dàngu kikungu-na nu na bidi mini kahuluru-nanyaka i Yunatàngu hu 
dita. Wudaku ba wànaka i Yunatàngu hanggu - nggubalu madua-danyaka da 
tau Pilitingu ba na-nàhaku-ha paraïna nyuna, tàka nàmu luangu la kajia-na 
na pameti-ha paraïna bidi mini. 
14Nu la kawunga kangaburu-na, i Yunatàngu dàngu nuna na bidi mini 
ràkangu tau dua kambulu-ha da pa-pameti-da; nu na ngabana lai nu 
pawàngu-maya na lerangu-na, talànga wanguna ràkangu hau beri patu 
hekutaru-ya. 
15Na rukuna nuna na matumbu kanggupuku-nanyaka na tau Pilitingu na 
maninya la maü dàngu la maràda. Nggubulu-na na tau Pilitingu la ngia padai 
- ngia padai dàngu na kapuli - kapuli ma-rambangu mangàdatu-danyaka; 
màlai ba naridu-mbu na tana hi lupa na-pariu raüngu nda ukuya. 

Na kàkuna na tau Pilitingu 

16Nu la rehi nu na tanatara-na i Haulu da ma-manggangu la Nggimbia la 
ngaba Mbanyamingu, daita-ha da tau Pilitingu ba dapalai pahimbu 
hàmburungu, ba dawàngu pambingu halawàla. 

17Ka panii-nanyaka i Haulu la tau la wawana, “Dihaha da tanatara dàngu kai 
tàngaru-ya jàka nggamuya na manda ninya,” wànanja. Hi da-pahàra-nya 
nuna na pareta, ka pi-danyaka i Yunatàngu dàngu na bidi mini na mangàndi-
nya madàka-na ba nda ninja. 
18“Ngàndiya nàmu na eputu,” hi wànanya na ratu Ahia nyuna i Haulu. (La 
lodu nuna i Ahia nangàndi-ya nuna na eputu la tau Ihirailu.) 
19Ba talànga panii dàna-nyaka na ratu nyuna i Haulu, na ma-kanggupuku la 
maü tau Pilitingu manaü bonjangu-naka, jia-duyaka i Haulu hi napanii-nya 
na ratu, “Nda ningu-apa pekuna la pakarai panaungu-na i MIRI!” wànaka. 
20Hàla handàkangu laku-madua-nanyaka i Haulu dàngu da tauna la ngia pa-
kangaburungu. Lai nu ita-danjaka da ma-kanyaüru la honga tau Pilitingu ba 
manaü parukangu-naka, ba da-pabelingu dàngga anguda pa-panàhaku dàngu 
pa-pameti wikida. 
21Da tau Imbarani da ma-ngiangu la ngaba tau Pilitingu, dàngu ba da-
kikungu-maka tanatara Pilitingu, pambelingu-danyaka hi da-pambulungu lai 
i Haulu dàngu i Yunatàngu. 
22Dàngumbu da tau Ihirailu da ma-kapàndi la tandula - tandula Epuraïmu, 
da marongu ba palai-danyaka da tau Pilitingu, pa-mbulungu-madua-danyaka 
hi da-kangaburu-ya na tau Pilitingu. 
23Nyuda da-pakangaburu la ànda lundu da-làpahu-nya la Mbetu-Awingu. I 
MIRI na-pamara-ya na Ihirailu la lodu nuna. 

Na matumbu - matumbu la hambeli pa-kangaburungu 

24La lodu nuna da tau Ihirailu da wàngu pa-maluputu paraï pa-rimbangu, 
nadu i Haulu ba mbàda harangu-naka, “Pa-ràtungu-ya na tau na mangangu 
ngga - nggàra la lodu nàhu, jàka ndedi-madu tatungu wunda kiringu la 
muhunda,” wàna. Jia-duyaka nda ningu-mapa duna mangangu la hau lodu 
nuna. 
25Tunaka nu tàka ndàba-danyaka la hau omangu, dangu ailulu 
manggaluangu pahunggu-da lai nu, 

26tàka nda haàtu ndoku mangangu hawutu nu da manggaluangu, nadu ba 
da-mangàdatu panggàna-ha ràtungu papeka-na i Haulu. 
27Tàka i Yunatàngu nda napi-anya duna na amana ba na-pangàdu wànya 
ràtungu na rayatu, jia-duyaka hi na-pajola-nya na tokungu pangàndi-na, hi 
na-kajuku-nya la hibu manggaluangu, hàla napiti-ya na manggaluangu hi 
nanganya. Ndedi mbàdiku-na pàdangu-nanyaka wikina ba na-hayandalu beli 
dàngu ba halangatu wàngu-nanyaka. 
28Tunaka nu ninya na haàtu na tanatara na mapanii dànya, “Nyuma mbuu 
ndàbama maluputu hàla-manyaka paraï pa-manjiu. Nadu na maràmba 
amamu na-pangàdu wànggama harangu, ‘Pa-ràtungu-ya na tau na mangangu 
la lodu nàhu,’ ba wàna,” wànanya. 
29Nahema i Yunatàngu, “Lalu mbana làpahu-naka nyuna i ama ba tunanya 
nu na banjaru-nda! Tàngaru-ka ni nyungga nàhu na-rihingu hàmu-maka na 
ihinggu ba ku-pàdanya, ba kuhàla-ka pangangu hawutu manggaluangu. 
30Làti pàku na rayatu la lodu nàhu ka pahia-nya pangangu da pangangu 
pawàhi-da welingu la muhu na makàku, talànga wanguna nadangu-mapa làti 
na tau Pilitingu na pa-pameti-nda!” wàna. 
31La lodu nuna na tau Ihirailu natalu-ya na tau Pilitingu, ba da-pakangaburu-
ka la ànda piti welingu la Mikumàhu lupa tàka la Ayalungu. Tàka hàlaka nu 
onja dira matiki-haka, 
32hi lupa dapara - rambangu la papiti malanja pa-ribangu da pangala-da 
welingu la muhu; dapiti mbimbi dàngu hapi hi darupu-ha lai numa, pa-
ngalangu ngangu-ma-adanya tolungu maningu riangu. 
33Hàla panii-danyaka i Haulu, “Tamu Umbu, natuka manjala na rayatu la 
hanggana i MIRI, nadu ba danganguka tolungu ningu riangu,” wàdanya. 
“Nyimi tau kei lamaku-kai!” wàna i Haulu ba na-kabàtingu. “Kilunya na hau 
na watu bokulu lai yiahu,” wàna. 
34Tunaka nu hili panii-nanjai da tau da mangàndi kareuku kawai, “Paihangu-
wa nyimi la honga rayatu dàngu kai paràha-nja ka dangàndi-ha da hapi 

dàngu da mbimbida lai yiahu, ka rupuha lai yiahu la pinu watu, dàngu ka 
nganja lai yiahu-mai, ba wàngu patuna nu ka àmbu dahili ngangu-dupa tolu 
ningu riangu, dàngu ka àmbu dahili njala-dupa hanggangu lai MIRI,” wàna. 
La rudungu nunama nggubulu-na na rayatu dangàndi-ha da banda paramba-
da, hi da-rupuha lai nu. 
35Hàla i Haulu hi na-pahada-nya ngia pawotu maraku ndumana i MIRI; nuna-
yaka na kawunga ngia pawotu maraku pa-pahada-na i Haulu. 
36Tunaka nu panii-nanyaka na tauna, “Màlawa ka talua pa-kangaburu-ya na 
tau Pilitingu la rudungu nàhuma ka rambanja lundu haromu la mbaru dàngu 
ka ta-pameti mbutaha nyuda,” wàna. Dahema nyuda, “Hamudu Tamu Umbu, 
wunda-maya jàka nggàraya na mahàmu ba wàmu,” hi wàda. Napaya na ratu, 
“Màla pàku ka ta-paàra mangilu-nya na panaungu-na i Ala,” hi wàna. 
37Ka paàrangu-nanyaka i Haulu lai Ala, “Pekuna nu ka ku-kangaburu-ya na 
tau Pilitingu? Màla mu-puli-dunja la lima Ihirailu?” wàna. Tàka la lodu nuna 
I Ala nda nahema-a. 
38Jia-duyaka hi napanii i Haulu la hapajia-ha da liku uru rayatu, “Mai ndàba 
lai yiahu dàngu kai kanuka-ya jàka nggàra njala-yaka na patuu la lodu nàhu. 
39Ku-paràndingu parongu-na i MIRI na maluri, na mambàda wuanya patalu 
wàngu na Ihirailu, na tau na manjala ba huku pameti-maya bàdi, jiapa ka 
nda jiaya i Yunatàngu ananggu,” wàna. Tàka nda haàtu-mbu matoru mbeni 
pahema-ya. 
40Hàla panii-nanyaka i Haulu la nggubulu rayatu Ihirailu, “Indolaku ndàba 
la tubana yiahu,” wànanja. Dahema nyuda, “Wunda biaya nu hi Tamu Umbu 
jàka nggàraya na mahàmu ba wàmu,” hi wàda. 
41Tunaka nu hamayangu-nanyaka i Haulu, “Dou MIRI, Ala Ihirailu, ka 
nggikina la lodu nàhu hi ndau hemaka Nyungga? MIRI, hema àru-kawa la 
watu matua yiada. Jàka lai nyunggaya jàka ndia jàka lai Yunatàngu-ya na 
njala yiana, hema wà àrungga watu Urimu, tàka na nyuna jàka ninya la 
banjaru-mu Ihirailu-ya na njala yiana hema wàngu àru watu 

Tumimu,” wàna. Tàka na hemana i MIRI na panggàna-nja i Yunatàngu dàngu 
i Haulu; nu ba tuna nu paloha-nanya ba nda nanjala na rayatu. 
42Hàla hi napanii i Haulu, “Dou MIRI, patutu-nggama nu nyungga dàngu i 
Yunatàngu,” wàna. Ka i Yunatàngu-ka na palangu na manjala. 
43Napaya i Haulu, “Nggàra-yaka na pambàda wundamu?” hi wànanya. 
Nahema i Yunatàngu, “Nyungga kunganguka hawutu manggaluangu, ba 
kupiti wànya na hupu tokungu-nggu; wai rehingu-manggunya la pameti,” hi 
wàna. 
44Napaya i Haulu, “Mili àru i Ala ka nahuku-ngga jàka nda pahuku-nggau 
nyumu la pameti, Yunatàngu!” hi wàna. 
45Tàka napaya na madangu lai Haulu, “Huku pameti-mayaka bàdi i 
Yunatàngu? Làti nyuna pàkudu na mangàndi patalu bokulu wàngu? Ndia-a! 
Nyuma maparàndingu parongu-na i MIRI na maluri, àmbu jia ningudu 
hawàla ruu lunggina ma-àlingu welingu la katiku-na i Yunatàngu. Nadu ba 
pa-ndulangu-na i MIRI-maka hi na-ngalangu patalu wàngu la lodu nàhu,” 
wàda. Nudu-yaka ba na-pamara-ya rayatu i Yunatàngu welingu la pameti. 
46Hàlaka nu beli-nanyaka duna na tau Pilitingu la tana ngaba wikida, nadu i 
Haulu ba nda nahili keha-anjapa. 

Na pareta-na dàngu na kuru umana i Haulu 

47Ba hanganji Ihirailu-yaka i Haulu, na-pabera la nggi - nggini, ba nalawa 
hàlanya na muhu Ihirailu, nu na tau Muapu, na tau Amungu, dàngu na tau 
Endumu, da hanganji tana Homba, dàngu na tau Pilitingu. La nggi bia na-
pabera ningu, naingu-mana natalu mànuna. 
48Ba na-pakangaburu nyuna bai mini pa-ngarangu kaborangu-ya, na pakàku-
ya na tau Amaliku, hi na-pahàla-ya na Ihirailu welingu la kuaha-na na ma-
rambangu. 
49Da anana mini i Haulu jiaha i Yunatàngu, i Yihiwu dàngu i Malikihua. Na 
anana kawini na ma-maaya i Meràpu, tàka na padua wàda i Mikàlu. 

50Na papaha-na Ahinuamu-ya na tamuna, anana i Ahimaàhu; da ngora 
pabera-na jiaha i Àpuneru, anana i Neru na anguna paluhu ama i Haulu. 
51I Kihu amana i Haulu, dàngu i Neru amana i Àpuneru, anana i Ambialu-ha. 
52La ngala lurina i Haulu naingu-mana na pabera wàngu mbàringu-na ba 
nalawa-nya na tau Pilitingu. Jiadu-yaka nu, jàka era ningu paita-na i Haulu 
tau kapàru jàka ndia kaborangu, manyamalu piti-ma-ananya hi natuya angu 
tanatara-na. 

1 Hamuilu 15 

Na pabera lawanya na tau Amaliku 

1La hau na lodu i Hamuilu napanii-nya i Haulu, “I MIRI na ma-palewa-ka pa-
katua-kau nyumu Tamu Umbu kau hanganji la Ihirailu banjaru-na. Jia-
duyaka nu Tamu Umbu màta kau patingi-nya na lii pareta-na i MIRI Mahupu-
mbiha. 
2Nyuna i MIRI ka hukunya na tau Amaliku wàna, nadu da boku la mangilu-
da àmangu dalawa-nya na tau Ihirailu ba na-pamaingu na tau Ihirailu 
welingu la Mehiru. 
3Jia-duyaka, luawa kau kangaburu-ya na tau Amaliku dàngu kau pamija 
mauha mbuu ndàbada da manguda. Àmbu hili bilidu ngga - nggàra, pameti 
mbutaya na tau mini, kawini, anakeda dàngu anarara; lupa hapi, mbimbi, 
ota dàngu kalandai,” wàna. 
4Hàla i Haulu hi na-hawaritu-ya na tanatara-na dàngu hi nadiha-ya la 
Telaïmu, ningu tau 200.000-ya na panjuri welingu Ihirailu dàngu 10.000-ya 
welingu la Yahunda. 
5Hàlaka nu laku kariangu-danyaka i Haulu dàngu da tauna la paraingu 
Amaliku, hi da-pandapu-nya na muhu la lukuna na luku mihi. 
6Na-pangàndi-mbunja langu ba na-panamu-hahanja da tau Keni, “Lakuwa 
dàngu dunjaku-nja da tau Amaliku, ka àmbu ku-pamolu pakaria-dunggai 
dàngu nyuda, nadu àmangu da boku la mangilu-mi ba da-orangu la pa-
paariyaa dànya na tau Ihirailu, ba jiaya na pa-maingu-na na tau Ihirailu 

welingu la Mehiru,” wànanja. Ka laku-danyaka duda da tau Keni welingu lai 
nu. 
7Hàlaka nu ka pa-kangaburu-danyaka i Haulu dàngu tau Amaliku, hi na-
pakàku tundu àndanja la ànda welingu la Hawila lundu tàka la Hiuru la 
pahunga loduna na Mehiru. 
8-9Nggubulu-na na rayatu dàngu na tanatara Amaliku na-pameti-ha paraïna 
i Haulu. Tàka i Anggàku, hanganji tau Amaliku payàpa-ya dàngu hi na-pahia 
bianya paluri paraïna i Haulu dàngu tanatara-na, hamanai da mbimbi dàngu 
da hapi da marihi hàmu, lupa da ana hapi dàngu da ana mbimbi da ma-
kambombu hàmu, dàngu mbuu ndàbada da malanja da ma-pawilingu; 
mbulungu manda ningu lingungu dàngu manda pa-wilingu da pa-pamolu-
da. 

Nda na-pajia-ayapa i MIRI ba hanganji-ya i Haulu 

10Ka panii-nanyaka i MIRI lai Hamuilu: 
11“Ku-pahala eraya ba kuwotu-yaka i Haulu pa-hanganji, nadu ba na-taluru-
nggaka, dàngu ba nda na-palaku-ya na lii pareta-nggu,” wàna. Na-hawina 
wànya i Hamuilu, nu la rudungu lundu hariina ba na-pangodungu-padua lai 
MIRI. 
12Hadangu harii, la mba - mbaru hadangu-nanyaka i Hamuilu ka ku-
pahàmburu dànya i Haulu wàna. Ningu ma-patàka-nya lii, ba hambàda-yaka 
i Haulu la Kàramilu la pa-pahadangu watu pangàdangu nduma wikina nyuna 
lai nu, hi namangu pa-pangalangu la Ngginggalu. 
13Ba napahàmburu dànyaka i Haulu paraïna Hamuilu, napanii i Haulu lai 
nyuna, “Mili àru i MIRI ka na-pakanyuru-kau ama! Mbàda pahàra-nggunyaka 
na lii pareta-na i MIRI,” wàna. 
14Tàka i Hamuilu hi na-paàrangu, “Jàka tuna nu nggikina hi kurongu kamua 
hapi dàngu kabia mbimbi?” hi wàna. 

15Nahema i Haulu, “Nuda banda pa-ribangu la tau Amaliku-ha. Da mbimbi 
dàngu da hapi da marihi hàmu dapiti-ha rayatu ka wotunya kameti maraku 
i MIRI na Alamu nyumu. Tàka hawiangu ma-pameti mbuta-haka,” wàna. 
16Narongu-yaka nuna hi napanii i Hamuilu, “Patiangu pàku, napa ka kupanii-
nggaunya na papanii-na i Ala lai nyungga kamodu,” wànanya. “Panii-yaka 
duna,” hi wàna i Haulu. 
17Panii-nanyaka i Hamuilu, “Màla Tamu Umbu, ka nda mbàda liku uru-akau 
la kabihu - kabihu Ihirailu, jiapa-kai làti bau reki wikimu nda ràkana? Mbàda 
pindi-nanggauka nyumu i MIRI kau hanganji la Ihirailu, 
18hinggilu-nai nu i MIRI na-paràha-nggau pa-pamolu-nya na tau Amaliku na 
ma-akatu. Nyumu Tamu Umbu na-paràha-nggau i MIRI pa-pabera lawanja 
nyuda ka pambuta hàlaha wànanggau. 
19Ka nggikina nyumu Tamu Umbu hi ndau tundunya na lii pareta-na i MIRI? 
Ka nggikina nyimi Tamu Umbu hi mi-paremingu pàku papiti malanja pa-
ribangu, tàka ba tumu nu hiu tuya i MIRI la hala eti?” wànanya. 
20Nahema i Haulu, “Kutundu-manyaka duku nyungga na lii pareta-na i MIRI, 
jia-mayaka hi kulaku pa-pabera tundunya na-paràha-nangga. Hi ku-tanawa-
nya i Anggàku na hanganji Amaliku tàka na tau Amaliku mbuu ndàbana hi 
ku-pameti mbutaya. 
21Tàka yiada da tau karia-nggu nda da-pameti-hàla-aha da banda; nyuda 
dapindi-ha da hapi dàngu da mbimbi da marihi hàmu welingu nuda da 
pariba-da ka wotuha kameti maraku lai MIRI Alamu la Ngginggalu, wàda 
dumu ama,” wàna. 
22Tàka nanapa-ya i Hamuilu, “Nggiya na parihi mbuhana i MIRI, na karadaku 
jàka ndia na kameti maraku? Na karadaku lai MIRI narihi hàmu-mapa 
welingu la pawotu kameti maraku. Na manundu nahàmu-pa welingu la 
aparu mbimbi. 
23Nadu na patidungu la hanggana i MIRI hama akatu-mana na tau na ma-
palaku alimu, dàngu na ma-katadaku eti, hama akatu-mana na ma-lumungu 

marapu. Nyumu Tamu Umbu, rukuna bau lawanya na lii pareta-na i MIRI, 
nda na-pajia-akaupa nyumu ba hanganji-kau,” wànanya. 
24Narongu-yaka nuna, pa-bowangu-nanyaka i Haulu lai Hamuilu, “Tuba 
njala-mangguka. Kupangga-yaka na lii pareta-na i MIRI, dàngu ba kulànja-
nya na paniimu nyumu ama. Ruku mangàdatu-nggunja da tau la wawanggu 
lupa pajia-dunggu-nyaka na pakarai-da. 
25Tàka nàhu nyuna ama, ku-kamahi-nggau, jàma àrunja da njalanggu dàngu 
kau beli karia àrungga la Ngginggalu, ka peku lumu-nggunya i MIRI,” wàna. 
26Tàka nahema i Hamuilu, “Ndia-a duku, nda kubeli karia-anggau nyumu 
Tamu Umbu. Mbàda pangga-munyaka na lii pareta-na i MIRI, Tamu Umbu, 
nda na-pajia-a-kaupa nàhu i MIRI ba hanganji Ihirailu-kau,” wànanya. 
27Ka pa-mbelingu-nanyaka i Hamuilu ka kulaku ba wàna, tàka i Haulu hi 
napàtu-ya ba nayàpa-ya na kalembi pa-hàlangu-na, hi lupa na-kahira na 
kalembi. 
28Ka panii-nanyaka i Hamuilu lai nyuna, “La lodu nàhu i MIRI nahira-yaka 
na pa-hanganji Ihirailu welingu lai nyumu Tamu Umbu, dàngu hi nawua-ya 
la haàtu na marihi hàmu welingu lai nyumu. 
29Na Ma-mangarangu na Ala Ihirailu nda na-kambàliku-a dàngu nda na-
panjilu-anya na pa-ndolaku-na, nadu Nyuna ba nda angunda patau-aya,” 
wàna. 
30Nahema i Haulu, “Njala-manggu-nyaka. Tàka ndula àruka ama, beli karia 
àrungga ka pekuna duku ba kulumu-nya i MIRI Alamu ama. Ba tumungga 
nu ama tembi-dumu-nggaka la hanggada da liku uru la banjaru-nggu 
hamanai la hangga nggubulu-na na banjaru Ihirailu,” wàna. 
31Ka beli-nanyaka i Hamuilu ba da-pakariangu dàngu i Haulu la Ngginggalu, 
nu hi nangàndi maraku i Haulu lai MIRI. 
32Tunaka nu i Hamuilu hi na wuangu pareta, “Ngàndiya nàmu na hanganji 
Anggàku,” wàna. Ka mai-nanyaka i Anggàku lai nyuna, dàngu mbinuna-

padua-ka na monungu-na, ba na-rekiya, “Làpahu-nanyaka duku na pameti 
wàngu,” wàna. 
33Hàla panii-nanyaka i Hamuilu, “Hama tuna na hapanda-mu bau wànya hi 
dadangu da ina da ma-mbulangu anada, tu-mbunaka napa na inamu ba na-
mbulangu na anana,” wàna. Hàlaka pawàna, i Hamuilu làtaku-madua-
nanyaka i Anggàku la hangga ngia pawotu maraku la Ngginggalu. 
34Hàlaka nu beli-nanyaka i Hamuilu la Rama, tàka na hanganji Haulu beli-
nanyaka la umana la Nggimbia. 
35Lundu njàpuna na lurina, i Hamuilu nda nahili pa-hàmburu da-anyapa i 
Haulu. Ba tuna i Hamuilu na-hawina wànya rukuna i MIRI hala era-kika ba 
wàna ba nawotu-ya i Haulu pa-hanganji la Ihirailu. 

1 Hamuilu 16 

I Ndautu ba katua wànya lii pa-minangu la pa-hanganji 

1Pi - pirana na rehi malamiri i MIRI napanii-nya i Hamuilu, “Pirangu-mapa 
nyumu bau hawina-nya na rukuna i Haulu? Ka mbàda nda pa-pajia-ayapa 
nyuna la pa-hanganji Ihirailu? Nàhu pitiwa lonahu haitungu, dàngu kau laku 
la Mbetulehimu, la haàtu tau na ma-tamungu Ihai, nadu na haàtu welingu la 
anana, ba kupindi-yaka la pa-hanganji,” wànanya. 
2Tàka na-paàrangu i Hamuilu, “Nggikina wàngguka ba ku-lakunya? Na 
rukuna nuna jàka narongu-yaka i Haulu, jiangu-maka duna ba na-pameti-
ka!” hi wàna. Nahema i MIRI, “Ngàndi heu kamboka hapi, dàngu kau 
pekanya na rayatu, ba lua-munya pawotu-nya kameti maraku i MIRI lai nu. 
3Hàla kau dundanya i Ihai la lii maraku nuna. Napa tiangu ka kupanii-
nggauka jàka nggàra-yaka bàdi na paula-mu. Na tau pa-patuji-nggunggau, 
màta kau katua-ya la pa-hanganji,” wànanya. 
4I Hamuilu na-palaku-ya hama tuna ba wànanya paraïna i MIRI. Ba natàka-
ka la Mbetulehimu, ba hapajia-ha da liku uru paraingu damai pa-hàmburu-
ya dàngu katàtaku-da, hi da-paàra-nya, “Màla na pamai wàmu nu ama 
pamàna wàngu-duya?” wàdanya. 

5Nahema i Hamuilu, “Wua, tubangu-ma. Mainggunya pawotu-nya kameti 
maraku i MIRI. Màlawa kai hawari wikimi kai màtu ba paloku-ya na lii wotu 
kameti maraku yiana,” wànanja. I Ihai dàngu da ana-mbuna na-paràha-nja 
pa-hawari wikida haàtu - haàtu, nawànda-ha pamàtu la lii nuna. 
6Ba da-pauhi ndàbaka, tàka i Hamuilu naita-ya i Eliapu anana i Ihai, na 
pakanandina, “Jia-yaka yiana yia na papindi-na i MIRI,” wànaka. 
7Tàka i MIRI hi napanii-nya i Hamuilu, “Nyumu àmbu ilu biaya ba nahàmu 
matana dàngu ba najangga tauna; nda jia-aya nyuna na-paora-nggu. 
Nyungga ba ku-pabilangu nda tuu-ana na pa-bilangu-na na tau. Na tau nailu 
hada, Nyungga duku kuilu eti,” wàna. 
8Tunaka nu i Ihai na-paaunya i Aminandapu, anana, hàla na-paràha-nya pa-
hurungu la hanggana i Hamuilu. Tàka napaya i Hamuilu, “Nda jia-aya nyuna 
na papindi-na i MIRI,” hi wàna. 
9Nahili paràha-nya i Hama paraïna i Ihai, tàka napanii i Hamuilu, “Nda jia-
mbuya nyuna na papindi-na i MIRI,” wàna. 
10Tuna nuka i Ihai ba na-paràha màra haàtu-nja da anana ba dapihu pa-
hurungu la hanggana i Hamuilu, tàka napanii i Hamuilu lai nyuna, “Nyuda 
nda napindi-aha i MIRI,” wàna. 
11Ka paàra-nanyaka i Hamuilu, “Jia-aha yiada da anamu mbuu ndàbada da 
mini?” wànanya. Nahema i Ihai, “Ninyapa na haàtu na ma-kamuri, tàka 
nyuna talànga pawangu-na mbimbi,” hi wàna. Nanapa-ya i Hamuilu, 
“Paràha-nya tau palua papaau-nya, nadu nyuta ba ndedi tangangu-a jàka 
ndedi-madu natàka nyuna,” hi wàna. 
12Ka paràhangu-nanyaka tau i Ihai palua pa-paau-nya nuna na anakeda. Ba 
ita-yaka, bai bidi mini paràka miningu-ya dàngu na-hayandalu, na-
manandangu da matana. Ka panii-nanyaka i MIRI lai Hamuilu, “Jia-yaka 
nyuna, katua-yawa!” hi wànanya. 
13Manyamalu piti-nanyaka i Hamuilu na lonahu haitungu, hi na-katua-ya i 
Ndautu la lii pa-minangu la hanggada da ayana. La rehi memana nunama i 



778 

 

 
Na Huratu Matua 

© 1995, Indonesian Bible Society. 
 

 
 

 

 

 

Ndautu ba na-harua-ya Ngahuna i MIRI. Piti welingu la lodu nuna lupa na-
pangalangu, na Ngahuna i MIRI hanii-mana pandutu-ya. Tunaka nu beli-
nanyaka duna i Hamuilu la Rama. 

I Ndautu la umana i Haulu 

14I Haulu na-dunjaku-nyaka paraï Ngahuna i MIRI, tàka nàhu pa-mayila-
nanyaka paraï wàndi akatu, pa-paràha-na i MIRI. 
15Jia ba tuna da atana i Haulu hi dapanii-nya, “Mapinya ba i MIRI-maka na 
ma-paràhangu wàndi akatu la pa-mayila-kau nyumu Tamu Umbu. 
16Jiaya jàka wàmu, patanggu-ma nyumaya duma la pahimbu-nggau haàtu 
tau mapingu pajungga. Jàka era pa-mayila-nanggauka na wàndi akatu, napa 
na tau nuna najungga-nya na junggana, napa mandangu beli-madua-
munyaka,” wàdanya. 
17Hàla wua-nanjaka pareta paraïna i Haulu, “Luawa nu pahimbu mapingu 
pa-pajulu wàngu malingu, kai karia-nya yiahu,” hi wàna. 
18Ba rongu-yaka nuna, na haàtu na atana hi napanii, “I Ihai na ma-ngiangu 
la paraingu Mbetulehimu, ningu haàtu anana mini na mapingu pa-pajulu 
wàngu malingu. Nyuna mini kaborangu-ya dàngu panjuri hàmuya, tàka i 
MIRI ndula mànu-mananya,” wàna. 
19Ka palewa-nanyaka tau i Haulu lai Ihai na mangàndi lii, “Paràha-nya i 
Ndautu na anamu na ma-pawangu mbimbi ka na-hurungu lai nyungga,” 
wànanya. 
20Tunaka nu i Ihai hi na-paloku-nya heu kalandai hi nawotu-nya heuna na 
ana kamàmbi, roti dàngu taneku manulangu mambinu angguru. Mbuu 
ndàbada nuda nawua-nya i Ndautu ka nahuru wotungu lai Haulu. 
21Tuna nuduka i Ndautu ba namai lai Haulu, hi natanggu paloku-nya ngga - 
nggàra. Nambuha hàmu-manya nyuna paraïna i Haulu, hi natuya matanggu 
ngàndinya madàka-na. 

22Tunaka nu i Haulu hi na-pangàndi-nya langu i Ihai: “Nyungga kumbuha-
nya i Ndautu. Puli àrunya ka nangia pa-engangu lai yiahu, ka nalumu-ngga,” 
wàna. 
23Piti welingu nu, handàka - handàka jàka natàka-nyaka wàndi akatu i 
Haulu, piti-nanyaka na junggana i Ndautu hi najungga-nya. Hàla i Haulu 
kandàdahu-nanyaka tàka hi na-mandangu beli, ba na-dunjaku-nyaka paraï 
wàndi akatu. 

1 Hamuilu 17 

I Nggoliatu ba na-jeriku-ya na tau Ihirailu 

1La handàka na tau Pilitingu na-pauhi-nja da tanatara-na pa-ndàharungu la 
pa-pabera. Da-wandalu-ha da pambada la paraingu Hoku, la ngaba tana 
Yahunda dàngu hi dawulu maüda la manggawa Hoku dàngu Aheka, lihina 
la Epihu-Ndamimu. 
2I Haulu dàngu tau Ihirailu pauhi-madanyai duda hi da-pamaüngu la Lolangu 
Ela; nyuda hawa - waritu-madanya la pa-hanobaku-ya na tunguna na tau 
Pilitingu. 
3Tuna nuduka na pamba tau Pilitingu ndolaku-nanya la hau palindi tàka na 
pamba tau Ihirailu la palindi hauya tàka la manggawa-da ninya na hau na 
lolangu. 
4Ninya na haàtu na mini pa-njukulungu na ma-tamungu, Nggoliatu, welina 
la paraingu Nggàta, naluhu welingu la maü tau Pilitingu la pa-jeriku-ya na 
tau Ihirailu. Na janggana ràkangu tailu metiru-na, 
5nyuna natuu tubuku wudu dàngu kalembi pabera wudu ràkangu lima 
kambulu pihu kiluna. 
6Da wihina nakopa wànja kamburu wihi wudu dàngu la kunduna naduku-ya 
na nimbu wuduna. 

7Na ulu nimbuna hama ai poluya, tàka na ihi nimbuna ràkangu pihu kiluna 
na mbotuna. Na haàtu na panjuri nalaku mangilu la hanggana na matanggu 
ngàndiya na temingu-na. 
8Nandudi i Nggoliatu hi nawara-nya na tanatara Ihirailu: “Nggàra ula pàku-
mika nu hiana? Pabera wàmi? Nyungga tau Pilitingu-ka, ha atana i Haulu! 
Pindi nu haàtu la hongami matoru mbeni papuru nàmu pa-parari dàngga 
nyungga. 
9Nu la pabera pa-mehangu tungu nu jàka na-pametika nyungga, nyuma ma-
pajàmangu wikima kai ata-nggama, tàka jàka nyungga matalu ma-pameti-ya 
nyuna, nyimi atama-nggaika. 
10Nàhuma nu, ku-hanobaku-ya na tanatara Ihirailu; pindi nu haàtu la pa-
parari dàngga nyungga!” wàna. 
11Ba narongu-ka i Haulu dàngu da taunaka na ma-pajeriku tungu nu, 
katàtaku-danyaka dàngu mangàdatu nda ukuha. 

I Ndautu la ngia pa-pamaüngu-na i Haulu 

12I Ndautu anana i Ihaiya tau Epurata, welingu la Mbetulehimu la Yahunda. 
I Ihai ningu tau mawalu-ha da anana mini, dàngu la rehi pareta-na i Haulu, 
i Ihai mbàda kaweda-manaka. 
13Da anana i Ihai da tau madua haàtu da ma-maaya, mbàda laku-daka pa-
pabera kikunya i Haulu. Na ma-maaya dehi Eliapu-ya na tamuna, na padua 
wàda i Aminandapu dàngu na padua haàtu wàda i Hama. 
14I Ndautu ana kamuri-ya. La rehi lakuda da ayana da madua haàtu la pa-
pabera tundunya i Haulu, 
15i Ndautu nakàli laku wàrunya i Haulu, nabeli la Mbetulehimu la papawa-
nja da mbimbina na amana. 
16Patu kambulu lodu-naka mandaina, nimbihu mbaru dàngu malingu, i 
Nggoliatu ba nalua tomaya na pamba tau Ihirailu ba na-jeriku-ha. 

17La hau lodu i Ihai napanii-nya i Ndautu, “Piti hakambulu kilu uhu 
nggàndumu pa-handarangu dàngu yia da hakambulu roti, kau ngàndinja da 
ayamu la ngia pamaü tanatara. 
18Dàngu ngàndi-mbuha yiada da hakambulu kenju kau wuanya na kimunda 
pambada. Paàra-nya jàka nggàra ehida da ayamu, dàngu kau ngàndi-mangga 
tanda ba mbàda pa-hàmburu dàmu-njaka ba nda nggàra ehida. 
19Nyuda ninja la Lolangu Ela anguda i Hanganji Haulu, tàka mbuu ndàbada 
da tau Ihirailu talànga pa-kangaburu-da dàngu tau Pilitingu,” wànanya. 
20Hadangu harii, la mba - mbaru, hadangu-nanyaka i Ndautu hi na-
kamomatu. Da mbimbina na-pakata-nja la ma-pawangu haàtu, tunaka nu hi 
napiti-ha da ngàndina, ka laku-nanyaka tundunya na lii pareta-na na amana. 
Ba natàka la ngia pa-pamaüngu, jia pàkuya na rehi hadangu-na na tau 
Ihirailu palaku la ngia pa-pararingu-da dàngu paya-aungu-da ba da-kayaka 
pabera. 
21Da tanatara Pilitingu dàngu da tanatara Ihirailu kawàra pa-hanggangu-
danyaka, dàngu maràngga hawaritu-danyaka la pa-kangaburu. 
22Hàla i Ndautu hi na-pakata-nja da pangàndi-na la tau madai madàka, hi 
napalai la ngia pa-pararingu la pa-pahàmburu dànja da ayana. 
23Tàka ba talànga panii dàna-njaka nyuda, nàmu-nyaka i Nggoliatu la 
hangga, hi na-jeriku-ha da tau Ihirailu, hama tuna na-pakàli wànaka. I 
Ndautu narongu-mbuya na kareuku-na ba na-pajeriku tuna nu. 
24Ndedi mbàdiku-na da tau Ihirailu ba daita-yaka i Nggoliatu, palai-madua-
danyaka paraï pa-mangàdatu. 
25“Tàngaru-ya!” wàda dangga anguda. “Ronguya na paniina ba na-pajeriku! 
I Haulu na hanganji-nda mbàda puha-manaka la ngaruna, nggamu biaya na 
ma-pameti-ya i Nggoliatu, nyuna napa pa-wuangu-ya wunda bokulu. 
Dàngumbu na tau nuna napa na-papohu-nya dàngu na anana kawini. Dàngu 
napa na kuru uma amana pa-pamara-ya welingu la hilu katiku,” wàna. 

26Hàla panii-nanyaka i Ndautu, “Matoru mbeni-duya na tau Pilitingu 
hangàdangu nina la pa-jeriku-ya na tanatara-na i Ala maluri!” wàna. Tunaka 
nu hi na-paàra-nya na haàtu na panjuri, “Nggàraka wundana na tau na ma-
pameti-ya nina na tau Pilitingu, ka na-podahu-ya na pamakia wàngu la 
Ihirailu?” hi wàna. 
27Hi dapanii-nya paraï rayatu na pambàda ràndina na hanganji. 
28I Eliapu na aya dehina i Ndautu narongu-ya i Ndautu ba na-pabanjaru 
dànja da panjuri. Hi nambeni-nya i Ndautu, “Nggàraya na pamaimu yiahu? 
Nggamu-yaka na pa-paràha-mu papawa-nja da mbimbimu ba ana pira 
ngiuda la maràda telangu? Kupi-manya, hiu pa-kakangu pamini mbeni; hiu 
mai yiahu jia-maaya ka ku-itangu ma-pararingu, wàmu wàngguka?” wàna. 
29Nahema i Ndautu, “Nggàraya na njalanggu? Nyungga duku ba pa-àrangu-
anggunya!” hi wàna. 
30Ka laku-nanyaka, hi nahili paàrangu la panjuri - panjuri hawiangu na 
hamana kawai, tàka na hema na parongu-na jia-mayai hama tuna kawai. 
31Tàka ba mapira-ha da tau da marongu-ya i Ndautu, patàka-danyaka lai 
Haulu, ka paau-nanyaka pa-hurungu i Ndautu. 
32Hi napanii i Ndautu lai Haulu, “Tamu Umbu, nggàra hi ta-mangàdatu-nya 
nuna na tau Pilitingu! Nyungga nu lawanya wànggu-maka,” hi wàna. 
33“Jàmangu,” hi wàna i Haulu. “Nggiki peku-naka nyumu bau parari dànya 
nyuna? Nyumu lalu bidi minimu, tàka nyuna tau mambàda ndàmangu-yaka 
la pa-pabera piti welingu pabidi minina,” wànanya. 
34Tàka nanapa-ya i Ndautu, “Tamu Umbu, nyungga ku-ndàmangu-maka 
papawa-nja da mbimbina na amanggu. Jàka era ningu hinga jàka ndia 
mbaruangu mamai pa-nyàkapu-ha da mbimbi, 
35da banda bohu tungu nu ku-nutaku-maaha hi kupalu-ha, hi ku-pamara-ya 
nuna na mbimbi. Tàka nuna na hinga jàka ndia mbaruangu jàka da-rawaku-
ka, ku-njàkilu-maaha da kahuki-da, hi kupalu pameti-ha. 

36Nyungga ku-pameti-maka hinga hamanai mbaruangu, tàka nuna na tau 
Pilitingu hangàdangu napa hama-mada nuda da banda, nadu ba natoru 
mbeni bia pa-paaka-nya na tanatara-na i Ala maluri. 
37I MIRI mbàda pamara-nanggaka welingu la hinga dàngu mbaruangu, 
Nyuna napa na-pamara-maka duku welingu la tau Pilitingu nuna,” hi wàna. 
Napaya i Haulu lai nyuna, “Hàmudu, mili àru i MIRI ka nandula-kau,” 
wànanya. 
38I Haulu nawua-nya i Ndautu da paki pabera-na, hawàla-na na kalembi bàhi 
tàka hi na-panggàna-nya i Ndautu. Hàla i Haulu natunya na tubuku wuduna 
la katiku-na i Ndautu. 
39Hàlaka patuna nu i Ndautu hi naboru-nya na hapanda-na i Haulu la 
kalembi bàhi, hàla hi na-kamangu papangga, tàka nda pekuna, nadu i 
Ndautu ba nda na-ndàmangu pawotu paki pabera. “Nda peku pangga-anggu 
dàngu da paki yiada,” hi wànanya i Haulu. “Nda ku-ndàmangu papaki ma-
hamangu,” hi wàna. Hàla ka pukalu hàla-madua-nanjaka nuda da paki 
pabera. 
40Tunaka nu hi napiti-ya na toku pawangu-na, dàngu hi napindi lima mbuada 
da watu kabunggulu la luku, hàla hi napuhi-ha daa la hakuna. Tàka na kapitu 
ninya-padua-ka la limana, hi nalaku pa-tàbuku-ya i Nggoliatu. 

I Ndautu natalu-ya i Nggoliatu 

41Ndedi pira mbàdiku-na ba tunaka nu, i Nggoliatu ba na-mangilu-nya haàtu 
mangàndi-nya temingu-na, laku lihi-nanyaka i Ndautu. 
42Tàka ba naita-yaka i Ndautu ba na-kanàndaru-ya, riki hangengi-nanyaka 
ba na-paakangu, nadu i Ndautu ba lalu bidi minina malai na-paràka miningu-
na. 
43Napaya i Nggoliatu lai Ndautu, “Nggàra ihi wànyaka na tokungu? Bau 
kakaka ahuka nyungga yia?” wàna. Ka ràtu-nanyaka i Ndautu parongu-da da 
marapu-na. 

44Hàlaka nu jeriku-nanyaka i Ndautu, “Màla undàharungu! napa na taumu 
ka kutuya uhu ma-hawurungu dàngu banda ka danganya,” wàna. 
45Tàka nahema i Ndautu, “Nyumu bau mai palawa-ngga nyungga muwàngu 
hapanda, nimbu dàngu nimbu haronjaku, tàka nyungga duku ba kumai 
palawa-nggau nyumu wàngu-nggunya na tamuna i MIRI Mahupu-mbiha, Ala 
tanatara Ihirailu na pa-paakamu. 
46La lodu nàhu-maaka i MIRI ba na-pulinggau lai nyungga; nyumu napa 
kupàpa-kau dàngu hi ku-katiku-ya na katiku-mu. Na taumu dàngu na tauda 
da panjuri Pilitingu napa kutuha uhu ma-hawurungu dàngu banda hi 
dangangu. Nu napa na ihi nggubulu awangu hi napi-nggama nyuma tau 
Ihirailu ba ningu Ala pa-maraku-ma 
47dàngu mbuu ndàbana na tau lai yiahu hi na-itangu, i MIRI ba nda nggàra 
naihi wàngua hapanda dàngu nimbu la pa-pamara-ya na banjaru-na. Nyuna 
na matunya àndana na pabera yiana dàngu Nyuna na mapuli-nggai nyimi la 
limama nyuma,” wànanya. 
48Ka ngeri ndàharungu-nanyaka i Nggoliatu pa-dàhiku-ya i Ndautu, ka 
manyamalu-madua-nanyaka i Ndautu ba na-parenggangu hanggangu la 
pamba tau Pilitingu la pa-hanobaku-ya nyuna. 
49I Ndautu narauya na hakuna, hi napiti hau watu, hi na-kapitu-ya i 
Nggoliatu. Nuna na watu napiti pàkuya na kaba matana i Nggoliatu, na-
bàbaru-maya na kaba katiku-na, ka njoru panggubulungu-madua-nanyaka la 
tana. 
50-51Ka talanjiru-nanyaka i Ndautu lai Nggoliatu, hàla hi na-ndolaku lihinya; 
napiti-ya na hapanda-na i Nggoliatu hi na-butuhu-ya welingu la tikuna, hi 
na-katiku-ya na katiku-na nuna na tau Pilitingu. Tuna nuduka i Ndautu ba 
natalu-ya dàngu ba na-pameti-ya i Nggoliatu, ba nawànya kapitu dàngu 
watua! Ba daita-yaka tau Pilitingu ba nameti-ka na mini mbeni hanggangu-
da, ka palai-madua-danyaka. 

52Da tau Ihirailu dàngu Yahunda kayaka-danyaka, hi dayaulu-ha da tau 
Pilitingu lundu tàka la Nggàta dàngu la pindu bokulu Ekurungu. Da tau 
Pilitingu da ma-manua dapale - lembangu nàhu la ngarangia lundu tàka la 
Haaraïmu. 
53Hàlaka nu beli-danyaka da tau Ihirailu welingu la payaulu-ha da tau 
Pilitingu, hàla ramba-danjaka da ihi maüda da tau Pilitingu. 
54I Ndautu napiti-ya na katiku-na i Nggoliatu, hi nangàndi-ya la Yeruhali, 
tàka da ma-dàkana i Nggoliatu na-pahàmu-ha la uma tera wikina. 

Ba karia-nya i Ndautu ka natanda-ya paraïna i Haulu 

55I Haulu ba naita-ya i Ndautu ba nalaku palawa-nya i Nggoliatu, paàrangu-
nanyaka lai Àpuneru, na ngora tanatara-na, “Ha Àpuneru, nggamu ana-
danya nyuna?” wàna. Nahema i Àpuneru, “Nda kupi-anya, Tamu Umbu,” hi 
wàna. 
56Hàla hi na-wuangu pareta i Haulu, “Luawa kau paàra-nya na rukuna nuna,” 
wànanya. 
57Jia ba nabeli-ka i Ndautu la ngia papamaüngu ba nahàla pa-pameti-ya i 
Nggoliatu, karia-nanyaka i Ndautu paraïna i Àpuneru pa-hurungu lai Haulu. 
I Ndautu yutu-mana-nyapa na katiku-na i Nggoliatu. 
58Ka paàra-nanyaka i Ndautu paraïna i Haulu, “Ha bidi mini! Nggamu ana-
danggau nyumu?” wànanya. Nahema i Ndautu, “Nyungga anana i Ihai-ka la 
Mbetulehimu,” hi wànanya. 

1 Hamuilu 18 

1-2Ba dahàla-ka pa-pabanjarungu i Haulu dàngu i Ndautu, wotu-nanyaka i 
Ndautu la panjadi panggawi-na nyuna dàngu piti welingu la lodu nuna nda 
na-pahia-anyapa i Ndautu pabeli la uma ina amana. I Yunatàngu, na anana 
mini i Haulu, narongu-mayaka na pa-banjarungu-da. Nyuna naeti wàmanyai 
i Ndautu, dàngu nambuha-manya hama tuna ba na mbuhangu wikina. 

3Jia-duyaka nu i Yunatàngu hi na-harangu la pa-kandua-nya i Ndautu lundu 
nu - nu. 
4I Yunatàngu na-pukalu-ya na kalembi bokulu-na hi nawua-nya i Ndautu, 
dàngumbu da paki pabera-na hamanai na hapanda-na, dàngu na tandai 
panana lupa na boruna. 
5I Ndautu na-palaku hàmu-maha mbuu ndàbada da pa-patanggu-nanya 
paraïna i Haulu. Jia-duyaka hi nawotu-ya la pa-parawira la tanatara-na, 
dàngu i Ndautu dambuha-manya paraïda panjuri dàngu ba hapajia-ha da pa-
palewa-na i Haulu. 

I Haulu na-kapihi-nya i Ndautu 

6Ba nabeli-ka i Ndautu ba nahàla pa-panjoru-ya i Nggoliatu tau Pilitingu, ba 
hapajia-ha da panjuri da-pajurungu patama la paraingu, da kawini la parai - 
paraingu la Ihirailu daluhu pa-hàmburu-ya na hanganji Haulu. Wunda-
danyaka ludu pahangu, ba darenja ngàndi lamba ha-kapapa dàngu jungga. 
7Ba dàngu renjada ba hapajia-ha da kawini wunda-danyaka pahangu, “I 
Haulu na-pameti diha rata, tàka i Ndautu na-pameti diha riu,” wàda. 
8Narongu-ya nuna i Haulu lalu mbana mbeniya. Na pa-kanandi-na, “I Ndautu 
dawotu-nya na-pameti diha riu, tàka nyungga ku-pameti diha rata-a, wàna. 
Tiangu-ki nyunaka duna na patuda hanganji!” wàna. 
9Piti welingu la lodu nuna i Haulu kapihi-nanyaka i Ndautu. 
10Hadangu harii i Haulu ninya daa la uma talànga katangu-na nimbu hi jia 
huruku bia-nanya wàndi akatu pa-paràha-na i Ala, ka mbàrangu-nanyaka ba 
hama ma-katoba-ya. La rehi nu i Ndautu talànga junggana hama tuna na 
pakàli wàna. 
11“Ku-kanditiku-nya na nimbu yiana lai Ndautu ka na-paràpangu la 
dindingu!” wàna pa-kanandi-na i Haulu, hàla ka làndahu-madua-nanyaka 
nimbu i Ndautu na-pandua wundangu, tàka na-ngalangu pa-hinggilu-nja 
paraïna i Ndautu. 

12I Haulu napàda-nyaka ba namangga-nya i Ndautu paraïna i MIRI, tàka 
nyuna wiki ba dunjaku-nanyaka paraïna i MIRI. Ruku tuna nu hi na-
mangàdatu-nya i Ndautu. 
13Ka paleli-nanyaka i Ndautu welingu la kaliungu uma hanganji hi nawotu-
ya la pa-kimunda la harata panjuri. Tunaka nu ka iru ngàndi-nanyaka na 
pambana handàka pabera - handàka pabera. 
14Nyuna na-ngalangu mànu pa-palaku-ya na wai ngera-naka, nadu ba ndula-
nanya-padua paraïna i MIRI. 
15Ba naita-yaka i Haulu nyuna i Ndautu ba na-madàpangu mànu, ka 
bonjangu-madua-nanyaka na mangàdatu-nanya. 
16Tàka mbuu ndàbana na Ihirailu dàngu na Yahunda danamu-maya i Ndautu, 
nadu nyuna ba liku-uru madangu lingu-nanya. 

I Ndautu ba na-kanoma-ya na anana kawini i Haulu 

17I Haulu nauna-manyaka ka peku pameti-nanya tau Pilitingu i Ndautu la 
ngia pa-pararingu, ka àmbu nyuna wiki pàku na ma-pameti-ya. Jia la hau 
lodu i Haulu napanii-nya i Ndautu, “I Meràpu na ananggu kawini na ma-
maaya napa ku-papohu-nggai, mili nyuna kau pa-itangu kaborangu-mu la 
pabera ndumana i MIRI,” wàna. 
18Nahema i Ndautu, “Ka nggamuka nyungga yia, dàngu nggàra-maka 
palingu-na na kuru uma amanggu la Ihirailu, hi jia layia ana bia-nanggaka 
hanganji?” wàna. 
19Tàka ba jia-yaka na rehina la pa-papohu-nja i Meràpu dàngu i Ndautu hi 
papohu bia-nanya la haàtu lai Andarialu, welingu la Mahola. 
20I Mikàlu na anana i Haulu na haàtu nambuha-nya i Ndautu. Ba narongu-
yaka nuna i Haulu, na-orangu-mai duna. 
21Na pa-kanandi-na, “Nahàmu ka ku-pamàja-nya i Mikàlu lai Ndautu, ka 
peku handànga-na i Ndautu hi peku pameti-nanya tau Pilitingu,” wàna. Nu 
ka pa-nduangu wàngu-nanyaka i Haulu ba napanii-nya i Ndautu, “Nàhu 
nyumu peku-naka ba ku-layia ananggau,” ba wànanya. 

22Ka paràha-nanjaka da panggawi-na la papanii kangunguhu-nya i Ndautu, 
“Na hanganji nambuha-nggau, jia-mayai da panggawi-na; ba tuna rehi-naka 
nàhu nyumu bau hanggaunya na anana na hanganji,” wàdanya. 
23Tàka ba da-patàka-nyaka na lii kamahingu nuna lai Ndautu, nahema-ha, 
“Namuda bia wàmi ihu nyimi la panjadi layia ana hanganji? Nyungga duku 
tau mila-aka dàngu nda nggàra lingu-mbunggu!” wànanja. 
24Ba hapajia-ha da panggawi da-patàka-nya nuna na hemana i Ndautu lai 
Haulu, 
25hàla i Haulu nahili paràha-nja da tauna, la papanii-nya i Ndautu, “Na pa-
karuhi-na na hanganji beri àmahu wili jia-aha da hangahu manula kàrina na 
tau Pilitingu, tanda tungu hilu la muhuna na hanganji,” wàdanya. (Yiana pa-
pakaka-na i Haulu-ya la pa-pameti-ya i Ndautu ruku tau Pilitingu.) 
26-27Ba hapajia-ha da panggawi-na i Haulu da-patàka-nya lii i Ndautu, tàka i 
Ndautu jiaya wàna. Jia-duyaka ba ndedi jiaya na rehi pa-kawuku, hadangu-
nanyaka dàngu tau la wawana, hi dalaku la ngaba tau Pilitingu. Tau 200-ha 
da pa-pameti-da, hi dapiti-ha da manula kàrida, nuda wua-danyaka i Haulu 
nda ningu ma-haleli hau. Hàlaka nu ka papohu-nanjaka i Mikàlu dàngu i 
Ndautu. 
28Tuna nuduka i Haulu hi napàda-nya ba mangga-mananya i Ndautu paraïna 
i MIRI dàngu hi nambuha-manya paraïna i Mikàlu anana. 
29Ka manaü mangàdatu-madua-nanyaka i Ndautu dàngu hi na-paumbi-nya 
lundu metina. 
30Handàka - handàka jàka ningu tanatara Pilitingu mamai pa-kangaburu, 
narihi-mapa duna i Ndautu pa-pambuta-ha welingu la parawira hawiangu 
lai Haulu. Ka manaü wuwa-madua-naka i Ndautu. 

1 Hamuilu 19 

I Ndautu ba nake - kehanya paraïna i Haulu 

1I Haulu napanii-nya i Yunatàngu anana, dàngu mbuu ndàbada da panggawi-
na màta ka pameti-ya i Ndautu wànggu wàna. Tàka i Yunatàngu lalu mbana 
namu-nanya i Ndautu, 
2jia-duyaka hi napanii-nya i Ndautu, “Na amanggu patikingu-nanya pa-
pameti-kau; jia kau pa-nanjarungu! Haromu la mbaru kau lua pa-kapàndi la 
ma-kawiningu, ka hanimu-ka lai nu. 
3Napa kuluhu la maràda kariangu na amanggu dàngu ka ma-ndolaku la lihi 
ngia pa-kapàndi-mu. Hàla napa nyungga ku-pabanjaru dànya i ama rukuna 
na pawuku-na ba jiakau nyumu, napa na ihina na pa-banjaru-ma ka ku-paihi-
nggauka nyumu,” wànanya. 
4Hàla i Yunatàngu hi napanii pahàmu-nya na amana rukuna i Ndautu, “Ama, 
àmbu kabai-dunya na atamu i Ndautu. Nadu ba nda natuu-a duna ngga - 
nggàra manjala hanggangu lai nyumu, jiapa nadangu-kipa na hàmuna 
hanggangu lai nyumu. 
5Nyuna màtu nda nawaiya na lurina ba jiaya na pameti-nanya i Nggoliatu, 
dàngu i MIRI nawua-nyaka pamàna bokulu wàngu na Ihirailu rukuna nyuna. 
Nyumu wiki ita mata-mamu-nyaka ba natumbu nuna, dàngu nyumu wiki 
mu-nggaüru wà-madunya la rehi nuna. Tàka nggiki-naika nàhu hi mu-
pamayila-ya na tau manda njala, dàngu hiu pa-tikingu pa-pameti-ya i Ndautu 
dàngu nda ningu latana?” wànanya. 
6Nyuna i Haulu da-kandàraku la etina da paniina i Yunatàngu, ka harangu-
duna-nyaka wànya na tamuna i MIRI, ba nda jia pameti-ana-nyapa napa i 
Ndautu. 
7Hàlaka nu i Yunatàngu hi napaau-nya i Ndautu, hi napanii hàlanya na pa-
pabanjaru-da kawai. Tunaka nu karia-nanyaka i Ndautu lai Haulu; nyuna i 
Ndautu ràma beli-nanyaka lai Haulu hama tuna la wungana. 
8Tunaka nu hili tumbu-nanyai na pabera dàngu na tau Pilitingu. I Ndautu 
nalua pa-kangaburu-ha, hi natalu ailulu-ha, hi lupa dapalai. 

9La hau na lodu i Haulu talànga mandapu-na la umana dàngu nimanya na 
nimbu la limana, tàka hi jia tàka bia-nanya wàndi akatu pa-paràha-na i MIRI. 
La rehi nuna i Ndautu talànga jungga-nanya na junggana. 
10Nu i Haulu hada ngàndingu-nanyaka pakanditikunya na nimbuna lai 
Ndautu na maninya la lihi dindingu. Tàka i Ndautu na-hinggilu, hi lupa na-
kanditiku ningu la dindingu na nimbu. Ka palai-nanyaka i Ndautu ba na-
pamara wikina. 
11La rudungu nunama i Haulu ba na-paràha-nya tau mapira la umana i 
Ndautu la pabuti-nya, ka pameti-ya nu la mbaru wàna. Tàka i Mikàlu 
papaha-na hi napanii-nya i Ndautu, “Jàka ndau palai la rudungu nàhu, 
haromu la mbaru pameti-mada-nggauka duda,” wànanya. 
12Hàla i Mikàlu hi na-papuru-nya i Ndautu ba napali-nya la katonga, ka palai-
nanyaka duna i Ndautu hi lupa namara. 
13Hàlaka nu i Mikàlu hi napiti-ya na kahala hada marapu kuru umana, hi na-
bànjalu-ya la ngia pa-katuda-na i Ndautu. Tunaka nu la tuba katiku-na hi 
natuya na nulangu ruu ihi kamàmbi, tàka hi na-palumburu-nya hinggi nuna 
na kahala tau. 
14Ba ninjaka ba hapajia-ha da papalewa-na i Haulu la payàpa-ya i Ndautu, 
ka panii-nanyaka i Mikàlu, “Hidu-nanya i Ndautu,” wàna. 
15Tàka i Haulu hilu paràha-mananjai da papalewa-na la paita wiki wànya 
mata i Ndautu na mahidu. Na lii pareta-na, “Karia-manya nàmu, jiapa ka 
dàngu ngia pa-katuda-na, ka ku-pameti-ya,” wàna. 
16Ka tama-danyaka da papalewa daa la kuru pangia-da, ka ita-danyaka na 
kahala hada na pa-bànjalu la ngia pa-katuda dàngu nulangu ruu ihi kamàmbi 
la tuba katiku-na. 
17Ka kareuku-nanyaka i Haulu lai Mikàlu, “Mutoma biaya eti la pa-panyonga 
tumungga nu! Nyumu mundula-ya na muhunggu hi lupa napalai!” wànanya. 
Nahema i Mikàlu, “Ka ba na-pangàdu-dungga la pa-pameti-ka jàka nda 
kundula-ya la papalai,” hi wàna. 

18Ba na-ngalangu-ka pamara i Ndautu, laku-nanyaka la umana i Hamuilu la 
Rama, hàla paihi hàla-nanyaka i Hamuilu da pawunda-na i Haulu lai nyuna. 
Tunaka nu i Ndautu dàngu i Hamuilu pa-kariangu-danyaka palaku la Nayutu 
nu hi da-ndàdiku lai nu. 
19Tàka ninguka ma-patàka-nya i Haulu, ba ninya i Ndautu la Nayutu lihina 
la Rama. 
20Jia-duyaka hi na-palewa tau mapira i Haulu la payàpa-ya i Ndautu. Tàka 
na patoma-da jia biaha ba hajuru-da da wunangu ba talànga re - renjada 
dàngu ba dàngu wa - warangu-da ba da-parànjangu, ba nairu ngàndiha 
paraïna i Hamuilu. Hàla ba hapajia-ha da papalewa-na i Haulu harua-
mananjai paraï Ngahuna i Ala, hi lupa dare - renja dàngu dawa - waramai 
duda nyuda. 
21Ba natàka-ka na rukuna nuna lai Haulu, hilu paràha-mananjai da papalewa 
hawiangu, tàka nyuda pakiringu-madanyai duda pare - renja dàngu pawa - 
warangu. Pandilu wundangu wàngu hilu paràha-nanjai da papalewa-na 
nyuna i Haulu, tàka jia-mayai na malinja nyuda. 
22Jia-duyaka i Haulu hi nalaku la Rama. Natàka-ka la humuru bokulu la 
Heku, na-paàrangu, jàka nggiha i Hamuilu dàngu i Ndautu, tàka hi dapanii-
nya tau lai nu, ba ninja la Nayutu. 
23Jia hi na-pangalangu lai nàhu, tàka nyunambu harua-mananyai duna 
Ngahuna i Ala, hi lupa nare - renja dàngu nawa - warangu nàhu la ànda 
hanggangu la Nayutu. 
24Ba natàka-ka lai nu, kalàba-nahaka da pakina, hi nare - renja dàngu hi 
nawa - warangu la hanggana i Hamuilu, hàla tawàlahu-nanyaka la tana 
dàngu kalulu-na ba hau lodu hau rudu titapu-na. (Jia-duyaka na pingi 
mulana na lara lii, “Ka wunangu-mbuyaika duna i Haulu?” hi wàda wàngu.) 

1 Hamuilu 20 

I Yunatàngu ba nakahiri-ya i Ndautu 

1Ka palai-nanyaka i Ndautu welingu la Nayutu lihina la Rama hi nalaku 
tomaya i Yunatàngu, hi na-paàra-nya, “Nggàra njalanggu? Nggàra akatu-ya 
na paruku-nggu dàngu nggàra njalanggu la amamu, pameti-ya hi jia wàna 
biangga?” wànanya. 
2Nahema i Yunatàngu, “Àmbu panii tumu nu! Parongu-na i MIRI nda pa-
pameti-akau nyumu. Na amanggu napanii mànu-mangga duku mbuu 
ndàbana na pawuku-na ka ma-mbàtingu-ya ka ndiakai. Ba tuna, nda jia kàpi-
ananya na pawuku-na lai nyungga. Jia-duyaka, hi nda ma-deningu-ya nu na 
papanii-mu!” wànanya. 
3Nahema i Ndautu, “Na amamu napi hàmu-manya nyumu bau namuka. Jia-
duya nda naànga-mapa duna papeka-nggau nyumu na rukuna nuna, ka àmbu 
na-hawina ba wànanggau. Jiapa nda nggikina, parongu-na i MIRI na maluri, 
langatàka na luringgu beri tilu manu la kapuka kadu-kiaya-ka!” hi wàna. 
4Ka panii-nanyaka i Yunatàngu, “Nggàra biaya na pakarai-mu napa ku-
patutu-manya duku,” hi wàna. 
5Nanapa-ya i Ndautu, “Tuna nu, haromu Mbabu Bidi Wulangu-ya, làti 
nimangga bàdi la panga dua dànya na maràmba. Tàka jiaya jàka wàmu, napa 
nyungga kulaku ka ku-kapàndi la maràda lundu dua modungu la rudungu. 
6Jàka na-paàrangu na amamu, nggikina hi nda ningga, kau panii àrunya, ba 
mbàda paramihi-ngguka nyungga lai nyumu la palua pa-renggangu la 
Mbetulehimu, nadu lai nu ba ningu lii kameti maraku ndaungu nduma mbuu 
ndàbada da kuru umanggu, wàna wàmunya. 
7Jàka napanii na hanganji: ‘Hamu,’ jàka wàna, mara-dunggu-nyaka, tàka 
jàka nambeni, pi-maamu-nyaka nyuna ba mbàda bota-nanyaka la pa-
pahanggàmaru-ka nyungga. 
8Ku-kamahi-nggau kau pa-ndulangu, nadu ngaha ba mbàda jorutu-ndaka pa-
ràndingu la hanggana i MIRI. Ba tuna jàka kunjala, pameti biaka, mili àru ka 
àmbu pulingga la amamu,” wànanya. 

9Nahema i Yunatàngu, “Àmbu kadiku-dunya! Napa jàka kupi pa-langatàka-
nya ba kita eti-mananya na amanggu la pa-hanggàmaru-kau nyumu, jiangu-
ma duku ba kupeka-nggau nyumu,” wànanya. 
10Tunaka nu hi na-paàrangu i Ndautu, “Ka nggamuka bàdi na ma-paniingga 
nyungga, jàka era hema hanggàritu-nanggau nyumu na amamu?” wànanya. 
11“Màlawa ka talaku la maràda,” hi wàna i Yunatàngu. Ka laku pa-kariangu-
danyaka la maràda. 
12Hàla i Yunatàngu hi napanii-nya i Ndautu, “Mili àru i MIRI, Ala Ihirailu ka 
na-hakahii-nda nyuta! Haromu la mbaru jàka ndia dua modungu, ràkangu 
hama tuna nàhu narehi napa ka ku-kamangu pa-palàda-nya na etina na 
amanggu. Jàka nambewa hàmu hanggangu lai nyumu, napa ka ku-pangàndi-
nggauka langu. 
13Jàka nawuku-maya la pa-hanggàmaru-kau nyumu, jiangu-ma duku ba ku-
pekanggau ka peku pamara-mu wikimu. Mili àru i MIRI ka na-pameti-ka jàka 
nda ku-patutu-nya nuna ba wànggu. Nyunaka i MIRI ka nandula-kau nyumu 
hama tuna ba mbàda ndula-nanya nyuna! 
14Dàngu jàka kuluri-kidupa, namuya na pa-ràndingu-nda la hanggana i MIRI 
dàngu ka jiapa-ma na tuturu-mungga; na nyuna jàka nda ninggapa, 
15màla àru kau pa-itangu tuturu-mu la wàla wuanggu lundu nu - nu. Dàngu 
jàka era pamolu hàla-nanya i MIRI na muhumu-ka, 
16mili àru na pa-ràndingu-nda nyumu dàngu nyungga ka àmbu nambota. 
Jàka nalua-yaka pambota, i MIRI-ka duna na mahuku-nggau,” wànanya. 
17Tàka la pa-panduangu wàna nahili paràha-nya i Ndautu paraïna i 
Yunatàngu ka nahili pa-ràndingu la pambuha-nya nyuna, nadu nyuna ba 
nambuha-nya i Ndautu hama tuna ba na-mbuhangu wikina. 
18Tunaka nu panii-nanyaka i Yunatàngu lai Ndautu, “Haromu Mbabu Bidi 
Wulangu-ya. Napa dapi-manggauka duna nyumu ba nda ninggau, nadu ba 
kanjàka jua bia-yaka na kanjàka-mu la menja ngia pangangu; 

19hilu màlai dua modungu! Jia ba tuna, luawa kau kapàndi la pangia-mu la 
wungana, dàngu kau patiangu la hambeli pabundu watu lai nu. 
20Dua modungu napa ku-pahàla-nja da ana pana tailu mbungu la tubada da 
watu nuda, ba hama tuna ningu pa-katutu-nggu. 
21Hàla napa ku-paràha-nya na anakeda karia-nggu paputu-ha nuda da ana 
pana, jàka kupanii-nya, ‘Aï mbara yiahu-kikau la ma-mareni kau pitiya na 
ana pana; piti-yawa,’ napa jàka wànggunya, tandaya nyumu ba nda nggàra 
ehimu dàngu peku luhumu. Ku-harangu parongu-na i MIRI na maluri, ba nda 
ana nggàra manjurangu-a manggàna-kau. 
22Tàka jàka kupanii-nya na anakeda papalewa-nggu: ‘Aï, namarau-mapa na 
pana nu lua,’ jàka wànggunya, nuna tanda-naka ba i MIRI-ka na ma-paràha-
nggau palaku, ba tuna mulaku-wa. 
23Nyunaka i MIRI ka namangga-nda, ka peku kawana mànu-ndanya na pa-
ràndingu-nda nyuta tau madua,” wànanya. 
24Ka kapàndi-nanyaka i Ndautu la maràda. Nu la Mbabu Bidi Wulangu, na 
Hanganji Haulu mai-nanyaka pa-pamangu. 
25Hama tuna na pakàli wàna, nyuna na-mandapu la lihi dindingu, i 
Yunatàngu na-mandapu la tuba hanggana, i Àpuneru la karaha-na i Haulu, 
tàka na kanjàka-na i Ndautu, kanjàka jua bia-yaka. 
26Tàka i Haulu nda napali-anya ngaru na rukuna nuna la lodu nuna, la 
kanandingu-na, “Talànga wanguna ningu manggàna-ya ngga - nggàra, hi nda 
na-yahangu tundunya na huri anggama,” wàna. 
27Hilu hau lodu, nu na lodu padua wàna na Bidi Wulangu, na kanjàka-na i 
Ndautu jia-mayapa ba kanjàka juaya, ka paàrangu-nanyaka i Haulu lai 
Yunatàngu, “Nggikina kangeu dàngu nàhu i Ndautu hi nda namai la 
pamangu?” wàna. 
28Nahema i Yunatàngu, “Mbàda paramihi-manaka nyuna lai nyungga palua 
la Mbetulehimu. 

29‘Puli àrungga ka kulua, ba remi-danya na mbabu kameti maraku la 
Mbetulehimu, namai bàdi nyuna wàdangga da ayanggu. Jia ba tuna, jia jàka 
wàmu, màta ka kulua pa-pahàmburu dànja da kalembi-nggu,’ wàna. Nunaya 
na pakiri-na hi nda ninya la pamangu yiana, ama,” wàna. 
30Narongu-yaka nuna i Haulu, hàngga nda uku-nanya i Yunatàngu, hi 
napanii-nya, “Ana njuraku-kau nyumu! Nàhu pi-nggunyaka nyumu bau ha-
kapapa ningu lai Ndautu, dàngu bau pa-makia wikimu hamanai na inamu! 
31Ndau pàda-anya dumu jàka ni - ninya-kapa i Ndautu, nyumu nda peku-
amu la pa-hanganji la tana yiana? Nàhu paràhangu-wa tau palua pahimbu-
ya ka karia-nya yiahu, nadu nyuna ba nameti-ma bàdi!” wàna. 
32Nahema i Yunatàngu, “Ka ni hi nameti-mai bàdi? Nggàra njalana?” wàna. 
33Narongu-yaka nuna i Haulu, làndahu-madua-nanyaka nimbu i Yunatàngu, 
pameti-ya ba wàna. Ka pi hàmu-madua-nanyaka i Yunatàngu ba etingu 
langatàka-mana-nyaka la pa-pameti-ya i Ndautu. 
34Ka wàngu pahada karaü etingu-madua-nanyaka i Yunatàngu ba na-
dunjaku-nya na menja pamangu dàngu nda nggàrama pangana nu la lodu 
padua wàna na Mbabu Bidi Wulangu. Kanjupu ringu languya na etina ba na-
patanda-nya ngerana i Ndautu ba na-pamakia tunanya nu paraïna amana. 
35Hadangu-ka harii laku-nanyaka i Yunatàngu la maràda pa-pahàmburu 
dànya i Ndautu hama tuna na pambàda maràngga pakaka-da. Na-kariangu 
haàtu anakeda mini, papalewa-na, 
36hàla hi napanii-nya, “Màla, lua kau putuha da ana pana da papana-nggu,” 
wànanya. Ba talànga palai-naka nuna na anakeda i Yunatàngu pana pa-
làpahu-nanyaka hau ana pana. 
37Ba natàka-ka nuna na anakeda la ngia pa-kanabu-na na ana pana, i 
Yunatàngu nawara-nya nuna na anakeda, “Aï, namarau-mapa na na ana pana 
lai nàhu-makikau! 

38Parenggangu-ki, àmbu hondaru!” wànanya. Nuna na anakeda naputu-ya 
na pana hi nabeli ngàndinya na mirina. 
39Nyuna nda napi-anya mbarana na kareuku-na i Yunatàngu, mbulungu i 
Yunatàngu dàngu i Ndautu-a duda da mapinya. 
40Tunaka nu i Yunatàngu wua-nahaka da papana wàna na anakeda hi na-
paràha-nya pabeli la paraingu. 
41Ba nalaku-ka na anakeda, luhu-nanyaka i Ndautu welingu la hambeli 
pabundu watu, hi na-maràbaku pandilu wundangu. Nyuna i Ndautu hamanai 
i Yunatàngu, maràngga pahii dàngu-danyaka ba da-papuduku. Na hawina-
na i Ndautu narihi-mapa welingu lai Yunatàngu. 
42Tunaka nu panii-nanyaka i Yunatàngu lai Ndautu, “Mili àru i Ala ka 
nandula-kau. I MIRI jiaya na handera-nda, nyuta dàngu da wàlanda ba nua 
naingu-na na kawana-ndanya na paràndi-nda la hanggana i Ala,” wàna. 
Hàlaka nu laku-nanyaka duna i Ndautu, tàka i Yunatàngu beli-nanyaka la 
paraingu. 

1 Hamuilu 21 

I Ndautu napalai welingu lai Haulu 

1Ka laku-nanyaka i Ndautu la ratu Ahimeliku la Nòpu. Nawàngu pa-katàtaku 
i Ahimeliku ba naluhu tomaya i Ndautu dàngu hi na-paàra-nya, “Nggikina 
hiu mai didi-akau yiahu?” wànanya. 
2Nahema i Ndautu, “Nyungga ningu pa-patanggu-nangga na hanganji, dàngu 
nahiri-ngga la papanii-ya la haàtu na rukuna na pa-patanggu-nangga. Jia-
duyaka da tau la wawanggu hi ku-paràha-nja pa-patiangu la hau pa-ngiangu. 
3Malangu-mu ama, ningu pa-paàra-nggu hawutu, nggàra pangangu nu 
maningu lai nyumu ama? Wua àrungga lima mbua roti jàka ndia nggàra bia 
maningu nu lai yiahu,” wàna. 

4Napaya na ratu, “Lai nyungga roti àtalu roti nda ningu, jiaha da roti 
mangejingu-a da maninja, pekuna bau pitiha, mili nyuna da tau la wawamu 
kaàmbu bidi hàlada pa-angungu tau kawini,” wàna. 
5Nahema i Ndautu, “Jia-maduya, nda dawunda-aya na matuna nu. Naingu-
mana jàka wunda-manya na patanggu-ma, da tau la wawanggu da-
manggangu-ma ka da-yahangu tundunya na huri anggama, jiapa-a nuna ba 
patanggu mànu-manya, ka ri - rihi-maka duna jàka patanggu pa-kahaungu-
ya hama tuna nàhu!” wànanya. 
6Hàla na ratu wua-nanyaka i Ndautu da roti mangejingu, nadu ba jiaha nuda-
a da maninja lai nyuna da roti pa-mangejingu lai Ala da pambàda dendi 
welingu la ngia pawotu maraku ka pahilu wànja roti bidi. 

(7Talànga ni pàkunyai duna i Ndowiku tau Endumu, na kapala pawangu 
bandana i Haulu lai nu la lodu nuna palundu-nanya na wai ngerana la huri 
anggama.) 
8Tunaka nu paàrangu-nanyaka i Ndautu lai Ahimeliku: “Màla ningu nyumu 
ama nimbu jàka ndia hapanda ràka papaki-nggu? Na pareta-na na hanganji 
lalu harabànda-na, hi kuhada pare - renggangu hi nda peku-mbunggu papiti 
hapanda jàka ndia madàka hangia,” wànanya. 
9Hàla nahema i Ahimeliku, “Nyungga ku-pahàmu-ya na hapanda-na i 
Nggoliatu, na tau Pilitingu na pa-pameti-mu la Lolangu Ela; nuna na hapanda 
ninya la hambeli eputu, daaya la kamburu tera. Jàka umbuhangu piti biaya 
duna, nadu ba jiaya nuna-a na madàka na maninya lai yiahu,” wàna. Napaya 
i Ndautu, “Na hapanda nuna jia-mayaka na hapanda na marihi hàmu la 
nggubulu tana, wua-ngganya nuna nyungga!” hi wàna. 
10La lodu nunama i Ndautu ba napalai welingu lai Haulu, hàla tàka-nanyaka 
lai Akihu, maràmba la paraingu Nggàta. 
11I Akihu napeka-nya paraï da ba hapajia-ha da panggawi-na, “Ka nda jia-
aya ni i Ndautu, na maràmba la paraina? Dàngu nda jiaya ni ndumana nyuna 

ba dàngu renjada ba da-pahangu da kawini, ‘I Haulu na-pameti diha rata 
muhu, tàka i Ndautu na-pameti diha kambulu rata?’ ba wàda,” hi wàdanya. 
12Da kareuku nuda dapaliu laünya na kanandingu-na i Ndautu, na-
mangàdatu wànyaka la hanggana i Maràmba Akihu. 
13Jia-duyaka nu, la hangga madangu nyuna i Ndautu hi na-harawuku pa-
katoba wikina. Ba da-kamangu papàtu-ya, nyuna hama tuna tau nda hàmu 
katiku-ya, ba nakànja - kànjaya na pindu paraingu dàngu ba na-pahia-nya 
pa-lulungu na wai iluna la ruu njerina. 
14Ka panii-nanyaka i Akihu la panggawi-na ba hapajia-ha, “Ka ndai ita-aya 
ni ba tau katobaya? Nggikina hi mi-karia-nya yiahu? 
15Nanjaka-pa na tau nda hàmu katiku wàmi la kaliungu-nggu, hi lupa ikaria-
nya nana na tau katoba la umanggu yiana?” wànanja. 

1 Hamuilu 22 

Na pameti-ha da ratu ba hapajia-ha 

1Tunaka nu i Ndautu dunjaku-nanyaka na paraingu Nggàta tàka hi na-
kawiningu la liangu lihi paraingu Andulàmu. Ba darongu-ka da ayana dàngu 
hapa-kalembi-da ba ninya lai nu, mai toma-danyaka. 
2Dàngumbu na tau - tauka na pa-kapidihu, na maningu wutangu dàngu na 
maningu pa-paumbingu, mbuu ndàbada da-kapulingu lai Ndautu, dàngu 
nyunaka i Ndautu na liku-uruda. Mbuu ndàbada da ma-tundungu lai Ndautu, 
ràkangu tau 400-ya. 
3Welingu lai nu la liangu laku-danyaka i Ndautu la Mihipa la Muapu, hi 
napanii-nya na hanganji Muapu, “Màla umbu pahia àrunja da inanggu da 
amanggu ka da-ndàdiku àru lai nyumu, ka lupa kupinya na pawuku-na i Ala 
hanggangu lai nyungga,” wànanya. 
4Tunaka nu karia-nanjaka da inana da amana la hanganji Muapu, hi da-
engangu lai nu ba nàhuya duna i Ndautu ba na-kapàndi la liangu. 

5La hau na lodu na haàtu na wunangu, na ma-tamungu Nggàtu namai lai 
Ndautu hi napanii-nya, “Àmbu ndàdiku-du la liangu yiana, laku 
parenggangu-wa la tana Yahunda,” wànanya. Hàla laku-nanyaka i Ndautu hi 
natama la omangu Keritu. 
6La hau na lodu i Haulu talànga mandapu-na la lumbu ai tamarihiku la pinu 
palindi la Nggimbia; dàngu yàpa-nanya-padua na nimbuna, tàka mbuu 
ndàbada da parawira-na ndolaku weli winggiru-madanya. Ba narongu-ka ba 
papingu-yaka na pangiana i Ndautu dàngu da tau la wawana, 
7panii-nanjaka da parawira-na ba hapajia-ha, “Ronguwa, ha tau 
Mbanyamingu! Màla nu i Ndautu nawua-nggaika napa tana wokami dàngu 
woka angguru-mi? Jia wotu ndàba-nanggaika napa panjadi parawira la 
tanatara-na? 
8Jia-yaka nu mangu kiringu hi mi-pahamangu la palawa-ngga nyungga 
dàngu hi nda ningu ndoku haàtu mapanii-ngga, hi lupa na ana wiki-anggu 
ba napala papambu lai nyuna i Ndautu? Nda ninguma haàtu welingu lai 
nyimi ma-pangàda-ngga ngeranggu nyungga jàka ndia mapanii-ngga rukuna 
i Ndautu, na tau la karaha-nggu, la rehina nàhu ba patiangu-kia-nanyaka 
pekuna la pa-pameti-ka nyungga, dàngu jiapa na ana wikinggu i Yunatàngu 
nyunaipa na ma-pambana-ya!” wàna. 
9I Ndowiku na kapala pawangu bandana i Haulu, nimbunya lai nu la 
parawira-na i Haulu ba hapajia-ha, ka panii-nanyaka i Ndowiku, “Kuita-ya 
nyungga i Ndautu ba namai lai Ahimeliku anana i Ahitupu la Nòpu. 
10I Ahimeliku nakarai-ya na panaunguna i MIRI, jàka nggikina wànaka bàdi 
na pawunda-na i Ndautu. Hinggilu-nai nuna nawua-mbunya bàlangu i 
Ndautu màlai ba na-pakata-nya na hapanda-na i Nggoliatu tau Pilitingu,” 
wàna. 
11Hàla na hanganji na-palewa tau papaau-nya na ratu Ahimeliku dàngu 
hapa-kalembi-da da ma-katangu ratu la Nòpu; ka hurungu-danyaka lai 
nyuna. 

12Napaya i Haulu lai Ahimeliku, “Ronguwa, ha anana i Ahitupu!” wàna. 
Nahema, “Ou Tamu Umbu,” hi wàna. 
13Na-paàrangu i Haulu, “Nggikina hi mi-pahamangu dàngu i Ndautu la pa-
lawangga nyungga? Nggikina hi muwua-nya bàla roti dàngu hiu pa-katanya 
hapanda màlai bau tanggu karainya panaungu lai Ala? Ba tuna nàhu lawa-
nanggaka dàngu patiangu-kia-nanyaka pekuna la pa-pameti-ka,” wàna. 
14Hàla nahema i Ahimeliku, “Ka nda nyuna-a i Ndautu na parawira marihi 
tuturu? Nyuna layia ana wiki-munya dàngu nyuna kapala mini manggangu 
wikimu nyumu, dàngu na patembi mbanada paraï mbuu ndàbada da tau la 
kuru uma hanganji. 
15Tubana ba ku-paàra-nya panaungu-na i Ala ndumana nyuna, tàka ba nda 
hinaki la rehi nuna ba tunggu nu. Jàka jiaya na pa-hamangu la palawa-nggau 
nyumu, àmbu paduku-dungganya nyungga jàka ndia la haàtu welingu la 
kuru umanggu. Nda ngga - nggàrama duku papinggu na rukuna na lii nuna!” 
wàna. 
16Tàka nahema na hanganji, “Ahimeliku! Nyumu dàngu hapa-kalembi-mi, 
mimeti-ma bàdi,” wàna. 
17Ka wua-nanjaka pareta da mini manggangu ba hapajia-ha da ma-ndolaku 
la lihina, “Màla, ipameti-hawa nu da ratuna i MIRI! Nyuda ba dawai angunya 
i Ndautu. Dapi-manya i Ndautu ba palai-nanya tàka nda dapeka-angga 
nyungga,” wàna. Tàka ba hapajia-ha da mini manggangu nda dabihu-a pa-
pameti-ha da ratuna i MIRI. 
18Jia-duyaka i Haulu hi napanii-nya i Ndowiku, “Màla parenggangu! Nyumu 
bia kau pameti-ha nyuda!” wànanya. Ka ndàharungu-nanyaka i Ndowiku hi 
na-pameti-ha da ratu. La lodu nuna da mameti tau walu kambulu malima-ha 
da ratu da ràka mapaki kalembi eputu. 
19I Haulu na-wuangu-mbu pareta la pa-pameti mbutaha da mangia-nya la 
Nòpu, na paraingu ratu, mini, kawini, anakeda dàngu anarara, dàngumbu 
hapi, njara dàngu mbimbi, mbuu ndàbada nda hili ningu pa-paluri. 

20Didi-aya i Àpuyataru, na haàtu welingu la anana i Ahimeliku na-ngalangu 
pamara. Nyuna hi napalai tomaya i Ndautu, 
21hàla hi na-paihi-nya ba mbàda pameti-nahaka ba hapajia-ha da ratuna i 
MIRI paraïna i Haulu. 
22Ka panii-naka lai nyuna i Ndautu, “Ba kuita-ya i Ndowiku ba ninya lai nu 
la lodu nuna, pi pa-ihiku-manggu-nyaka nyuna napa ba na-pakàla lai Haulu. 
Ba tuna nyungga-maka duku matanggu hemaya na ruku meti hàlada da nua 
kalembi-mu. 
23Ndàdiku-ka la lihinggu, àmbu mangàdatu-du. I Haulu pameti-ya nyuna 
wànanggau, hama-manai pameti-ya nyuna ba wànangga nyungga. Ba tuna 
napa mara-munyaka la pangia-nggu,” wànanya. 

1 Hamuilu 23 

I Ndautu ba na-pamara-ya na paraingu Kahila 

1La hau lodu ningu ma-patàka-nya panii i Ndautu, da tau Pilitingu da-
kangaburu-ya na paraingu Kahila dàngu hi daramba-nja da uhu nggàndumu 
da pabidi mutida. 
2Ka paàra-nanyaka i MIRI, “Kulua-ka bàdi pa-kangaburu-ya na tau 
Pilitingu?” wàna. “Wua,” hi wàna i MIRI, “luawa nyuna kau kangaburu-ha 
dàngu kau pamara-ya na tau mangia-nya la Kahila,” wànanya. 
3Tàka da tau la wawana dapanii-nya, “Jiapa lai yiahu yia, la Yahunda, 
mangàdatu nda uku-duta, ka jia-ama-yaka jàka talua pa-kangaburu-ha da 
tanatara Pilitingu la Kahila,” wàdanja. 
4Ka jia-duyaka i Ndautu hi nahili karaiya handàkangu na panaungu-na i 
MIRI, tàka nahema i MIRI, “Àmbu kadiku-dunya, kangaburu-ya nyuna na 
paraingu Kahila, nadu da tanatara Pilitingu napa kupuli-nja la limamu,” 
wànanya. 
5Ka hadangu-nanyaka i Ndautu dàngu da tau la wawana palua la Kahila, hàla 
hi da-kangaburu-ya na Kahila, dadangu da tau Pilitingu pa-pameti-da, dàngu 

hi daramba-nja da bandada. Tuna nuduka i Ndautu ba na-pahàla-ya na tau 
na mangia-nya nuna na paraingu. 
6I Àpuyataru anana i Ahimeliku ba jiaya na palaina ba nalaku tomaya i 
Ndautu, dàngu na-karia-manya i Ndautu la Kahila, nangàndi-ma eputu. 
7Ba ninguka mapanii-nya i Haulu ba ninya la Kahila i Ndautu, na pa-
pangàda-na i Haulu, “Puli-duna-nya-a i Ala i Ndautu lai nyungga. Handànga-
nanyaka nadu ba natama la paraingu ningu tindingu dàngu pindu bokulu,” 
wàna. 
8Ka pauhi-nanjaka da tanatara-na i Haulu hi nalaku la Kahila la pa-nggupulu-
ya i Ndautu dàngu mbuu ndàbada da tau la wawana. 
9Tàka i Ndautu mbàda pi-nanyaka i Haulu ba na-akatu na pawuku-na 
hanggangu lai nyuna. Jia-duyaka hi napanii-nya na Ratu Àpuyataru, 
“Ngàndiya nàmu na eputu,” hi wànanya. 
10Ka hamayangu-nanyaka i Ndautu, “Dou MIRI, Ala Ihirailu, kurongu-ya ba 
nàmunya i Haulu la Kahila dàngu la pa-pakabu-ya na paraingu, kiringgu 
nyungga, atamu. 
11-12Tuba-manaka nu na lii parongu-nggu? MIRI, Ala Ihirailu, màla àru MIRI 
kau puru pekangga,” wàna. Nahema i MIRI, “Wua, nàmunya i Haulu,” hi 
wàna. Hàla nahili paàrangu i Ndautu, “Màla na tau na mangia-nya yiana na 
paraingu Kahila, dapuli-ngga nyungga dàngu da tau la wawanggu lai 
Haulu?” wàna. Nahema i MIRI, “Wua,” hi wàna. 
13Hàla i Ndautu hamanai da tau la wawana ba ràkangu tau 600-ha, da-
manyamalu pa-dunjaku-nya na paraingu Kahila tàka hi da-njadangu la hau 
pa-ngiangu lupa la hau pa-ngiangu. Ba narongu-ka i Haulu ba nalaku-ka i 
Ndautu welingu la Kahila ba wàdanya, màta-nanyaka na pawuku-na la 
pakangaburuya. 

I Ndautu la ngaba ma-palindingu 

14Hàlaka nu i Ndautu ngiangu-nanyaka la liangu - liangu la ma-palindingu 
la maràda telangu la Hipu. Nua naingu-mana ba nakehanya nyuna paraïna i 
Haulu, tàka i MIRI nda napuli-anya la limana nuna na hanganji. 
15Jiapa-kai ba tuna na-mangàdatu-mapa i Ndautu, nadu ba pameti-maya 
bàdi wàna i Haulu. La hau rehi ninya i Ndautu la Horihu, la maràda telangu 
Hipu. 
16I Yunatàngu nalua toma-maya i Ndautu lai nu, la pa-pamàndu-nya na 
pawaina nyuna ba katindi-nanya padua paraïna i Ala. 
17Na paniina i Yunatàngu lai nyuna, “Àmbu mangàdatu-du, nda jia hanggau-
ananggau lima amanggu. Nyuna i ama napi hàmu-manyaka ba nyumuka 
napa hanganji Ihirailu tàka nyungga ba la wawamu nyumuka,” wànanya. 
18Tunaka nu nyuda i Ndautu dàngu i Yunatàngu jàritu-danyaka na pa-
ràndingu-da la pa-pakanduangu la hanggana i MIRI. Hàlaka nu beli-nanyaka 
i Yunatàngu la umana, tàka i Ndautu pa-engangu-nanyaka la Horihu. 
19Tunaka nu ba tau mapira-ha da tau la Hipu da-hurungu lai i Haulu la 
Nggimbia, hi dapeka-nya, “I Ndautu kapàndi-nanya la ngaba tanama nyuma 
la kubu liangu lihina la Horihu, la pinu tandula Hakila mbara luru maràda 
telangu Yahunda. 
20Mapi-manya umbu, nyumu ba pa-tikingu-munya la payàpa-ya nyuna, jia 
ba tuna mai bia la ngaba tanama nyuma. Patanggu-manya ba jiangu-ma 
dumu bau ràkapu-ya,” wàdanya. 
21Nahema i Haulu, “Màla àru nyimi ka na-pakanyuru-kai i MIRI, nadu bai 
tungga mahàmu nyungga! 
22Lakuwa nu kai manginjiru-kiya; kanuka palanga-tàka-manya jàka nggiya 
nyuna i Ndautu na ngia paninya dàngu jàka nggamu na mambàda itaya lai 
nu. Ba kurongu nyuna lalu màhiya. 
23Ba tuna kanuka-maya dàngu kai manginjiru-ha da liangu - liangu da 
pambàda ngiana handàkangu ba na-kapàndi, dàngu kai beli yiahu la pa-

paihi-ngga nyungga. Hàlaka napa ka kulaku karia-nggai nyimi, dàngu jàka 
ni-manyapa la ngaba lai nu, jiangu-ma duku kuhimbu-ya, jiapa ka kuwira 
nyakaya-kadu la nggubulu Yahunda!” wàna. 
24Ka laku-danyaka da tau nuda hi dabeli la Hipu, ba da-mangilu-nya i Haulu. 
La rehi nuna i Ndautu dàngu da tau la wawana ninja la maràda telangu la 
Maüngu, la lolangu malinggitu la ngaba mbara luruna na maràda telangu 
Yahunda. 
25I Haulu dàngu tanatara-na maidanya pahimbu-ya i Ndautu, na nyuna ningu 
tau ma-patàka-nya i Ndautu na rukuna nuna, hi nalaku la palindi watu la 
maràda telangu la Maüngu dàngu hi da-paengangu lai nu. Ba napi-nyaka 
nuna i Haulu, manyamalu-nanyaka payaulu-ya i Ndautu. 
26I Haulu dàngu tanatara-na dalaku-nya na karaha palindi mbara yiahu, tàka 
i Ndautu dàngu tau la wawana dalaku-nya na karaha mbara lua. I Ndautu 
napare - renggangu pa-pahili wikina welingu lai Haulu, ba mbàda pakiringu-
manaka pa-nggupulu-ha ka yàpaha ba wàna. 
27Tàka hi jia tàka biana na haàtu na tau papalewa na ma-hurungu lai Haulu 
papanii-nya, “Tamu Umbu beli parenggangu-ki! Da tau Pilitingu da-
kangaburu-yaka na tananda!” wànanya. 
28Ka manjabili-nanyaka i Haulu la pakeha-nya i Ndautu, tàka hi nabeli la pa-
pabera lawanya na tau Pilitingu. Jia-duyaka na pa-ngiangu nuna Palindi 
Pahewangu, hi wàdanya. 

1 Hamuilu 24 

I Ndautu nda nabihu pa-pameti-ya i Hanganji Haulu 

1Welingu lai nu laku-nanyaka la ngaba tana Eni-Nggedi, hi na-kapàndi la 
kubu - kubu liangu. 
2Ba hinaka nabeli i Haulu welingu la pa-pabera lawanya na tau Pilitingu, 
ninguka lii matàka-nya, ba ninya i Ndautu la maràda telangu lihina la Eni-
Nggedi. 

3Ka manyamalu pindi-madua-nanyaka i Haulu tau 3.000 panjuri papindi jua 
marihi hàmu la nggubulu Ihirailu, hàla laku-nanyaka pahimbu-ya i Ndautu 
dàngu tau la wawana la tuba pahunga loduna na Palindi Watu Kamàmbi 
Omangu. 
4Ka tàka-nanyaka i Haulu la lihi pangia-da ba pi - pirada da oka mbimbi la 
hingi ànda. Lai nu nimanyai na hau na liangu, ka tama-nanyaka i Haulu la 
pa-pakambelingu. Jia pàkuyai duna i Ndautu dàngu da tau la wawana ba da-
kapàndi ningu lai nu la kubu liangu, na nyuna mbara hu daa-mahapa. 
5Ka panii-danyaka da tau la wawana i Ndautu, “Nu wangu-naka làti ama! Ka 
nda mbàda peka-nanggau i MIRI, ‘Na muhumu napa kupuli-nggaunya, 
muwàngu bia papimu lai nyuna!’ hi wànanggau,” wàdanya. Tunaka nu 
melingu-nanyaka i Ndautu la pangia-na i Haulu tàka hi na-kàtahu 
kangunduhu-ya hawutu na hupu kalembi bokulu-na i Haulu. 
6Tàka hàlaka nu, na-pàdangu wikina i Ndautu ba njala-nanyaka rukuna ba 
nawunda-ya na matuna nu. 
7Hi napanii-nja da tau la wawana, “Mili àru i MIRI ka namangga-ngga ka 
àmbu kutuu ma-akatu hanggangu la hanganji-nggu na pambàda pindina i 
MIRI. Ka àmbu jia paharui-dunggunya hakudu, nadu nyuna ba hanganji 
papindi-na i MIRI-ya!” wàna. 
8Tunanja nu i Ndautu ba na-palànyapu-ha da eti tau la wawana, ba nda na-
pahia-nja la pa-nàhaku-ya i Haulu. Ka hadangu-nanyaka i Haulu hi na-
dunjaku-nya na liangu, hi na-pangala-nya na àndana. 
9Luhu-mbuna-nyaka duna i Ndautu welingu la kubu liangu hi na-warangu 
welingu la kajia-na i Haulu, “Ou Tamu Umbu!” wàna. 
10Ka nggilaku-nanyaka i Haulu la kajia-na, tàka i Ndautu hi na-maràbaku ba 
natembi-ya, hàla hi napanii, “Nggikina nyumu Tamu Umbu hiu patingi ninya 
na pulu tau, na mapanii ba himbu-nggunggau pa-hanggàmaru wàmu nyumu, 
Tamu Umbu? 

11Nàhu hunggu wiki-mamu-nyaka Tamu Umbu daa la kubu liangu kawai, i 
MIRI ba puli-mana-nggauka làti lai nyungga. Ningu-maka làti angunggu 
haàtu ma-titiru-ka la pa-pameti-kau nyumu, tàka nyungga duku ku-pandia-
ya. Kuhema-ya ba nda kubihu-a duku pa-pahurui-ya na hanganjinggu na 
papindi-na i MIRI. 
12Tàngaru, ou na amanggu duku! Tàngaru-ya na ha-kadipu hupu kalembi-
mu yiana la limanggu Tamu Umbu! Làti peku-manaka duku Tamu Umbu ba 
ku-pameti-kau, tàka nyungga duku kàtahu-nggunya hawutu-a hupu kalembi 
bokulu-mu. Jia ba tuna, wuwa-nanyaka nu ba nda nimanya duku na akatu 
etinggu jàka ndia la pa-katadaku hanggangu lai nyumu. Mukeha mànungga 
nyungga Tamu Umbu la pa-pameti-ka, jiapa ka nda ningu njalanggu ana 
hawutu hanggangu lai nyumu. 
13Nyunaka i MIRI ka natunda botangu nyuta tau madua, jàka nggamu 
manjala! Màla àru i MIRI ka natunya himbalu-na na pawunda-mu Tamu 
Umbu hanggangu lai nyungga, jiapa ka nda ana hawutu duku la pa-paharui-
kau nyumu. 
14Nyumu Tamu Umbu bau pi-madunya na lara lii ndai: ‘Na ma-akatu 
mbulungu tau akatu-a mawunda-ya,’ ba wàna. Jia ba tuna nyungga duku nda 
jia papa-anggunggau napa. 
15Panauka nyungga yia na pa-pameti ba wàna na hanganji Ihirailu! Tàngaru-
ka yia tau pakeha ma - mànungu! Nyungga ba hama ahu meti pàkuka dàngu 
ba hama wutu pàkuka. 
16I MIRI napa na manjadi hakimu la padua-nda nyuta, nyumu Tamu Umbu 
dàngu nyungga. Màla àru i MIRI ka na-manginjiru-ya na rukuna yiana, dàngu 
ka na-kahiri-ka dàngu ka na-pamara-ka welingu la hanganji,” wàna. 
17Ba na-panjàpu-yaka i Ndautu na kareuku-na, panii-nanyaka i Haulu, 
“Jiakau nyumu na Ndautu, ananggu?” wàna. Hàla hii-nanyaka. 
18Ka panii-nanyaka lai Ndautu, “Nyumu ma-mànangu, nyungga manjala. 

19Na akatu-nggu hanggangu lai nyumu, mu-himbalu wànya mahàmu. La 
lodu nàhu nyumu, pajiliku-munyaka na pawuku-mu na mahàmu hanggangu 
lai nyungga, nadu ba ndau pameti biaka, jiapa ka mbàda pahàla-nanggaka i 
MIRI lai nyumu. 
20Era-ana bàdi hi ningu haàtu tau na matoma-nya na muhuna tàka hi namàta 
bianya paluri! Jia ba tuna, mili àru i MIRI ka na-pakanyuru-kau ruku hàmuna 
na paraï rukumu hanggangu lai nyungga la lodu nàhu! 
21Nàhu nyungga pi pa-ihiku-nggunyaka ba nyumuka napa hanganji la 
Ihirailu dàngu na pa-hanganji Ihirailu na-kapingatu la wawa pareta-mu 
nyumu. 
22Nàhu pa-ràndingu-wa lai nyungga la parongu-na i MIRI, nyumu ba ndau 
pameti-ha da wàla wuanggu, dàngumbu napa ba ndau podahu-ya na tamu 
kuru umanggu!” wàna. 
23Ka harangu-nanyaka i Ndautu la pa-patutu-nya nuna napa. Tunaka nu beli-
nanyaka i Haulu la umana, tàka i Ndautu dàngu da tau la wawana beli-
danyaka la ngia pa-kapàndi-da. 

1 Hamuilu 25 

Na metina i Hamuilu 

1Ndedi nggi tuna mandaina meti-nanyaka i Hamuilu. Nggubulu ndàbana na 
tau Ihirailu pauhi-nanyaka ka pa-màtungu la lii hawina nuna. Tunaka nu 
tani-danyaka la umana la Rama. 

I Ndautu dàngu i Ambinggaïlu 

Hàlaka nu laku-nanyaka i Ndautu la maràda telangu la Paràngu. 
2-3La paraingu Maüngu ninya na haàtu na tau mini, nyuna wàla wuana i 
Kalipu-ya, na tamuna Nambàlu-ya. Nyuna ningu tana na ngia pa-pahàla 
banda la lihi paraingu Kàramilu. Nyuna wulu nda ukuya, ningu mbimbina 
3.000 dàngu kamàmbi 1.000. I Ambinggaïlu papaha-na, namàhi dàngu na-
manandangu; tàka i Nambàlu na hanggàritu hurina dàngu nda nahàmu na 

huri lurina. La hau na lodu i Nambàlu lakuna pa-nggutingu wulu mbimbi la 
Kàramilu. 
4Ba narongu-yaka nuna paraïna i Ndautu na maninya la maràda telangu, 
5na-paràhangu tau hakambulu bidi mini palua la Kàramilu, 
6patoma-ya i Nambàlu la pa-patàka-nya na tambina i Ndautu. Na paràha-nja 
papanii tuna yia, “Napeku hàmuwa dumu lai nyumu dàngu kuru umamu 
hamanai da mangumu-ka. 
7Kurongu-kau nyumu ba nggutingu-munya wulu mbimbimu. Kau pinya ba 
hapajia-ha da mini pawangu-mu da maninja la ngaba tanama nyuma, nda 
makàli kuhiku-maha duma, dàngu nda kàli ningumbu ma-mbulangu-da ngga 
- nggàra kandai ninja la Kàramilu. 
8Paàra bianja nyuda, jiangu-ma duda tubana ba wàda na rukuna nuna. Jia 
ba tuna ku-monungu da ananggu kau nggepi pahàmu-nja hiana la umamu, 
nadu ba maimanya nàhu la lodu bokulu. Wuanja yiada da atamu hamanai 
nyungga, Ndautu, angu hàmumu, nggàra bia paràka pawua-mu,” wàmi, 
wànanja. 
9Ba datàka-ka la Kàramilu, da tau papalewa-na i Ndautu, hi da-patàka-nya 
na liina i Ndautu lai Nambàlu, hàla patiangu-danyaka. 
10Tàka nahema i Nambàlu, “I Ndautu? Nggamuya nu? Nggamuya nu na 
anana i Ihai? Ndedi ku-handàkangu nyungga parongu-ya na rukuna nyuna! 
La malamiri-na la rehi nàhu dangu tau ata mapalai welingu la mirina la tana 
yiana! 
11Nggiki hama peku-naka ba kupiti-ha da roti dàngu da wai pa-unungu-nggu 
hamanai da tolungu papayemanggunja da tau ma-nggutingu lai nyungga, 
tàka hàla hi kuwua-nja da tau panda pi hàmunggu jàka nggi ngia paweli-
da!” wàna. 
12Da tau papalewa-na i Ndautu beli-danyaka duda lai Ndautu, hi da-palundu 
hàlanya da panii - paniina i Nambàlu. 

13“Borunja da hapanda-mi la banggimi haàtu - haàtu!” wàna-madua-ka ba 
na-wuangu lii pareta-na i Ndautu. Manyamalu nunju-madua-danyaka na lii 
pareta-na i Ndautu paraï da tau la wawana. Nyunai duna i Ndautu boru-
mananya na hapanda-na la bànggina; ka hadangu-madua-danyaka ràkangu 
tau 400-ya, tàka na ma-ndàdiku padaiha da malanja-da tau 200-ya. 
14Ba talànga tunaka nu ninguka haàtu tau la umana i Nambàlu mapanii-nya 
i Ambinggaïlu, papaha-na i Nambàlu: “Murongu-ka ràmbu? I Ndautu na-
paràhangu ba tau mapira-ha da papalewa-na la maràda telangu la pa-patàka-
nya na tambina la mirima, tàka nyuna natola pa-iraku-maaha. 
15Làti duna lalu mbana hàmuha lai nyuma, nda da-handàkangu-ma pa-
kuhiku-kama, dàngu ndedi handàkangu-ma paningu ma-mbulangu ngga - 
nggàra kandai angu ngiangu-ma la maràda telangu. 
16Rudungu lodu da-kahiri-kama kandai pawangu-ma mbimbi kamàmbi la 
lihida nyuda. 
17Jia ba tuna, padiha-nyawa na rukuna nuna, dàngu kau kàtahu-ya jàka 
nggikina wàmuka nu nyumu ràmbu. Nadu ba jiangu-maka duda nàmunja la 
patungu hiluda hanggangu la mirima dàngu mbuu ndàbana na kuru umana. 
Na mirima lalu tongguru katiku-ya hi nda peku wànda-ndanya la pa-
pabanjarungu!” wàdanya. 
18Hàla manyamalu-madua-nanyaka i Ambinggaïlu hi napiti dua ngahu roti, 
dàngu dàmbu kanai manulangu pa-paihi pinu wai angguru, lima ngiu 
mbimbi pa-handarangu, hakambulu pihu kilu kanguta uhu nggàndumu pa-
handarangu, hangahu ranggu wua angguru màdu dàngu dua ngahu kanguta 
kapilitu. Mbuu ndàbada na-pakàlatu-nja la kalandai - kalandai-na. 
19Hàla panii-nanjaka da papalewa-na, “Laku mangilu nyimi, napa ku-
ndàkikai-ka,” wànanja. Tàka nda napeka-anya ngga - nggàra na leina. 
20I Ambinggaïlu na-kaliti-ya na kalandai-na, tàka ba natàka-ka la ma-
pabikungu la karaha palindi, pa-tàbuku-danyaka dàngu i Ndautu dàngu tau 
la wawana ba talànga kamburungu hanggangu-da la tubana nyuna. 

21La rehinu talànga kanandingu pàkuna i Ndautu, “Kahewa-maana nyungga 
ba ku-tanara-ha da mangu tau la maràda telangu! Wàngu panda ningu ndoku 
hawutu ma-mbulangu da manguna, tàka nàhu na hàmunggu na-himbalu 
wànya ma-akatu bia! 
22Mili àru i Ala ka na-pameti-ka, jàka nda ku-pameti mbutaha da mini da 
maninja lai nu ba ndedi nahunga na lodu!” wàna. 
23I Ambinggaïlu ba naita-yaka i Ndautu, puru parenggangu-nanyaka welingu 
la kalandaina hi na-maràbaku la wihina i Ndautu, 
24hi napanii dànya, “Miringgu, màla àru kau patingi-ngga! Màta bia na njala 
nuna ka kutanggu mehanya nyungga! 
25Àmbu pangàda-dunya miri jàka jiaya i Nambàlu na manda palingu! Nyuna 
tau ndubaya, hama tu-mana na linguna na tamuna jàka haleli-ya. Nyungga 
nda kuita-aha duku da tau papalewa-mu. 
26I Ala nahiri-nggauka la patungu hilu la muhu - muhu-muka. Tàka nàhu 
miringgu, parongu-na i MIRI na maluri, nyungga ku-harangu, màla àru na 
urana mbuu ndàbana na muhu-muka dàngu nggamu biaya na ma-patikingu 
pa-hanggàmaru-kau miri, ka nahama-nya na urana i Nambàlu. 
27Nggepi àruha yiada da pawotu pangàndi-nggu ndumamu nyumu miri 
dàngu da tau la wawamu. 
28Jàma àrunya na pahawa-nggu nyungga atamu. I MIRI jiangu-maka duna 
ba natukau hanganji nyumu miri lupa da wàla wuamu la Ihirailu, nadu 
nyumu ba pabera-munya ndumana i MIRI; dàngu napa nyumu miri ndau tuu-
a manjala la lodu luri-muka. 
29Jàka era ningu haàtu tau ma-kangaburu-kau dàngu na ma-kamangu pa-
pameti-kau, jiangu-maka duna i MIRI Ala ba na-katindi-kau hama tuna na 
banda ba namangga-nya paraïna mamangu-nya. Tàka da muhumu miri, napa 
na-ndainga pamarau - rauha paraïna i MIRI, ba natuku wànja kapitu. 

30I MIRI napa na-palundu hàlanya na paràndi-nanggau nyumu miri, dàngu 
nda namandai-apa miri ba natukau hanganji la Ihirailu. 
31La rehina nuna-duka miri napa bau namuya nyumu ba nda jia pameti-amu 
tau dàngu nda ningu lata dàngu ba ndau rata wikiya la pa-hakimu, hi lupa 
ndau handuka eti dàngu hi ndau halaera-nya. Tàka jàka na-pakanyuru-kauka 
paraïna i MIRI, àmbu mbula-dungga nyungga yia atamu, miri,” wànanya. 
32Ka panii-nanyaka i Ndautu lai nyuna, “Pa-wotungu-ya i MIRI, Ala Ihirailu, 
na ma-palewa-kau la pa-hàmburu-ka la lodu nàhu! 
33Pa-wotungu-ya na manggàna-mu dàngu pa-wotungu-kau nyumu wiki, 
nadu bau hàndaka la palaku-nya na pameti tau dàngu la pawàngu wiki pa-
hakimu. 
34I MIRI-ka na mahànda-ka patuu ma-akatu lai nyumu. Parongu-na i MIRI, 
Ala Ihirailu na maluri, làti jàka ndau luma rengga pa-hàmburu-ka, jiangu-
maka duda mbuu ndàbada da tau la wawana i Nambàlu, ba mbàda mbuta-
daka pameti ba nahunga na lodu!” hi wànanya. 
35Hàlaka nu i Ndautu hi nakeiha jàka nggàraha da pangàndi-na i 
Ambinggaïlu ndumana nyuna, ka panii-nanyaka lai nyuna, “Beliwa la 
umamu dàngu àmbu na-kadiku-du na etimu. Na pakarai-mu ku-patutu-
nyaka,” wànanya. 
36Ba nabeli-ka i Ambinggaïlu lai Nambàlu, ita-nanyaka ba ningu remi bokulu 
la umana, hama tuna na remi maràmba. Ka ba maükunanya dàngu ba 
hawola-nanya i Nambàlu, ka nda na-paihi-manyapa duna paraïna papaha-na 
lundu hadangu harii. 
37La mbaruna, ba nda nahili maüku-pa i Nambàlu, peka-nanyaka paraïna 
papaha-na rukuda mbuu ndàbada nuda da manda hàmu làti. Nu ka nggàna-
nanyaka hidu habàna, ba nakamàndalu-maduaka daa na puhuna, hi na-
kaliparu mbuu ndàbana na ihina. 
38Ràkangu hakambulu loduna ma-làpahu hili tunanyai hidu habàna i 
Nambàlu welingu lai MIRI, ka lupa meti wàngu-nanyaka. 

39Ba narongu-ka i Ndautu ba mbàda meti-naka i Nambàlu, panii-nanyaka, 
“Pawotunguya i MIRI! Ba Nyunaka na matunya himbalu-na na paakangu-na 
i Nambàlu hanggangu lai nyungga, dàngu hi nahiri-ngga nyungga atana la 
patuya na ma-akatu. I MIRI-maka duna na mambàda hukunya i Nambàlu 
paraï ruku akatu-na,” hi wàna. Tunaka nu i Ndautu palewa-nanyaka 
wunangu lai Ambinggaïlu la pakarai-ya ka napaha-ya nyuna. 
40Ka tàka-danyaka da papalewa-na i Ndautu la kawini nuna la Kàramilu, hi 
dapanii-nya, “Nyuma papalewana i Ndautu-kama la pa-patàka-nggau lii lai 
nyumu ràmbu, nyuna ba orangu-nanya papiti-kau tu papaha-na,” wàdanya. 
41Ka hadangu-nanyaka i Ambinggaïlu hi na-patika dàngu hi napanii, 
“Nyungga yia atana i Ndautu-maka, nyungga duku wai rehingu-manggunya 
la pabaha-ha da wihida ba hapajia-ha da atana,” hi wàna. 
42Tunaka nu kamo - momatu parenggangu-nanyaka. Na-kaliti la kalandai-na 
hi tau malima-ha da atana kawini da ma-karia-nya; ka laku-nanyaka ba na-
tundunja da tau pa-palewa-na i Ndautu; ka tu-nanyaka papaha-na paraïna i 
Ndautu. 
43Ba ndedipa nuna, nyuna i Ndautu mbàda kanoma-nanyaka i Ahinuamu 
welingu la Yihireyilu, tàka nàhu i Ambinggaïlu tu-mbuna-nyaka papaha-na. 
44Ba talànga tunaka nu, i Haulu mbàda pa-mangoma-nanyaka i Mikàlu, 
anana kawini lai Pàluti anana i Layihu la paraingu Nggalimu. 

1 Hamuilu 26 

I Ndautu ba na-pandia-ya la pa-pameti-ya i Haulu 

1La hau na lodu da tau Hipu damai lai Haulu la Nggimbia, dapanii-nya ba 
kapàndi-nanya i Ndautu la Palindi Hakila, la halinggi maràda telangu 
Yahunda. 
2Ka manyamalu hadangu-madua-nanyaka i Haulu hi nalaku karia-nja da tau 
3.000, da panjuri marihi hàmu la Ihirailu, da-hanggangu la maràda telangu 
Hipu pahimbu-ya i Ndautu. 

3I Haulu na-pamaüngu la hingi ànda la lihi Palindi Hakila. I Ndautu na 
maninya la maràda telangu, narongu-maka ba namatu-nanya nyuna paraïna 
i Haulu lundu la maràda telangu. 
4Ka paràhangu-nanyaka tau matanggu kuki, nu ka pi hàmu-nanyaka ba 
ninyaka i Haulu lai nu. 
5Ka manyamalu-madua-nanyaka i Ndautu palua la ngia pamaü-na i Haulu 
lai nu ita-nanyaka na ngia pa-katuda-na i Haulu lihi-mada na pangia-na i 
Àpuneru anana i Neru. Na maüna i Haulu daa-maya la padua dehi, tàka da 
tanatara-na da-pamaü winggiru-nya. 
6Tunaka nu i Ndautu na-paàra-nya i Ahimeliku tau Heti, dàngu i Ambihai 
anguna paluhu i Yuàpu (na inada jiaya i Haruya), “Nggamu matoru mbeni 
patama karia-ngga la maüna i Haulu?” wànanja. Nahema i Ambihai, 
“Nyungga!” hi wàna. 
7La rudungu nuna i Ndautu dàngu i Ambihai tama kangunduhu-danyaka la 
ngia pa-pamaüngu, hi daita-ya i Haulu ba katuda-na-padua-ka daa la padua 
dehi ngia pa-pamaüngu, na nimbuna tinjangu-na-padua la tana la lihi katiku-
na. I Àpuneru dàngu da pambana katuda winggiru-madanya i Haulu. 
8Ka panii-nanyaka i Ambihai lai Ndautu, “I Ala napuli-nyaka na muhumu lai 
nyumu la rudungu nàhu. Pahia-ngga ka ku-kanditiku-nya na nimbu wikina 
la ihina paràpangu la tana ku-handàka-anya ba ku-pameti-ya, nggàra hi 
pandua-nya!” wàna. 
9Tàka nahema i Ndautu, “Àmbu nggi - nggiki-dumunya! I MIRI jiangu-ma 
duna ba nahuku-nya na tau na matunya ma-akatu na hanganji na papindi-
na. 
10Parongu-na i MIRI na maluri, kupi-manya ba i MIRI wikima duna napa na 
ma-pameti-ya i Haulu, jàka jia-yaka na rehina, jàka ndia na-hanggàmaru la 
ngia pa-kangaburungu. 
11Mili àru i MIRI ka na-pabeta-ngga la pa-pameti-ya na hanganji na papindi-
na! Piti biaya na nimbuna dàngu na kadihi-na, ka talaku!” hi wàna. 



814 

 

 
Na Huratu Matua 

© 1995, Indonesian Bible Society. 
 

 
 

 

 

 

12Ka piti-nanyaka paraïna i Ndautu na nimbu dàngu na kadihi-na i Haulu 
welingu la tuba katiku-na i Haulu, hi dalaku. Nda ana haàtu-a maita-ya nuna, 
jàka ndia mapinya na mambàda dedi, jàka ndiambui na ma-pawàla, nadu ba 
i MIRI-maka na maowa-ha mbuu ndàbada hi da-katuda minjalu tuda nu. 
13Ka pala-nanyaka i Ndautu la karaha lolangu la hapapa hi lupa natàka la 
pinu palindi, ka marau-nanyaka welingu la ngia pa-pamaüngu-na i Haulu. 
14Tunaka nu warangu-nanyaka i Ndautu lai Àpuneru dàngu tanatara-na i 
Haulu, “Ha Àpuneru! Murongu-duya na lii-nggu?” wànanya. Ka wara-
mananyai duna i Àpuneru, “Ha ngga pàkukau dumu mala - ladamu hiana?” 
wàna. 
15Nahema i Ndautu, “Ha Àpuneru, ka nda jiakau nyumu naa ma-kanjupu 
hawiru la Ihirailu? Nggikina nyumu hi ndau mangga bianya na mirimu, i 
Tamu Umbu hanganji? Bidi-maana ni ba ningu tau matama la maümu la pa-
pameti-ya làti na mirimu. 
16Ndau duluku-a nyumu pa-palaku-ya na wai ngeramu, Àpuneru! Parongu-
na i MIRI na maluri, nyimi mbuu ndàbami tau maràka pameti-maakai, nadu 
ba ndai mangganya na mirimi, na hanganji papindi-na i MIRI. Kamangu pa-
tàngaru hiana! Nggiyaka na nimbuna na hanganji? Nggiyaka na kadihi na 
maninya la tuba katiku-na kawai?” wàna. 
17I Haulu natanda-ya na talia nggoruna i Ndautu, hi na-paàrangu, “Ha 
Ndautu, jiakau nyumu naa, ananggu?” hi wàna. Nahema i Ndautu, “Ou miri,” 
hi wàna. 
18Ka hili paàrangu-nanyaka, “Nggikina miri hiu nutakungu pakeha-ngga? 
Nggàraya na njalanggu? 
19Miri, patingi-nya na paniinggu. Jàka i MIRI na ma-paràha-nggau miri la 
papapa-ngga nyungga, heua kameti maraku wadaru-mananya na hànggana 
hanggangu lai nyungga. Tàka jàka era tau ma-paràha-nggau nyumu miri, 
mili àru i MIRI ka naràtu-nja! Nadu na ruku pawunda-da nyuda, pawàngga-

kaka nyungga welingu la tana manguna i MIRI dàngu hi lupa kulaku-maaka 
bàdi la hau tana, la ngia palumu-nja da marapu hangàdangu. 
20Àmbu màta-dungga pameti la tana tau, marau welingu lai MIRI. Nggàra 
lingu-naka na hanganji Ihirailu ba namai la pa-pameti-ya na heu ana wutu 
hama tuna nyungga yia? Nggàra lingu-naka ba nakeha-ngga nyungga ba 
hama tuna na tau na ma-kehangu manu tata?” wàna. 
21Ka hema-nanyaka i Haulu, “Njala-manggu-nyaka. Beliwa Ndautu, dou na 
ananggu duku! Nda kuhilu tuu-anggaupa ma-akatu, nadu nyumu bau pa-
mbàlaru-ngga eti la paluri ni kamodu. Manduba langatàka-ya na huri 
luringgu. Kamburangu langata - tàka-manggu-nyaka!” wàna. 
22Tàka nahema i Ndautu, “Yiana-yaka na nimbumu miri, paràhangu hiana 
haàtu panjuri ka namai papiti-ya. 
23I MIRI napa napakanyuru-maya duna na tau na ma-tuturu dàngu na 
matànji. Nadu jiapa ka na-pulinggau-kadu nyumu i MIRI la lodu nàhu lai 
nyungga, ba tuna nda kubihu-a duku patuu ma-akatu hanggangu lai nyumu 
miri, hanganji papindi-na i MIRI. 
24Jia ba tuna, hama tuna ba kuaï-ya na lurimu nyumu miri la lodu nàhu, ka 
tuu àru-nangga nu i MIRI ba namangga-ngga dàngu ba na-pahàla-ka welingu 
la mbuu ndàbana na ma-akatu!” hi wàna. 
25Ka panii-nanyaka i Haulu lai Ndautu, “I MIRI na-pakanyuru-kau, dou na 
ananggu duku! Nyumu napa nalingu hàla na paraï rukumu!” wànanya. Ka 
pangala-nanyaka na àndana i Ndautu, tàka i Haulu-mbu beli-nanyaka la 
umana. 

1 Hamuilu 27 

I Ndautu ba na-ngiangu la honga tau Pilitingu 

1I Ndautu na-pangàda-nya la etina, “Jiapa nda nggikina napa la hau lodu 
jiangu-maka duku ba na-pameti-ka i Haulu. Jia ba tuna, nda ningu-apa 
nyungga hili hau àndanggu, hinggilu-na jàka kupalai la tana Pilitingu. Jàka 

tuna nu i Haulu nda nahimbu-akapa la Ihirailu, tàka nyungga 
maranggunyaka,” wàna. 
2Ka lu laku-nanyaka i Ndautu dàngu ba tau nomu ngahuha da tau la wawana 
ba dalua lai Akihu anana i Muaha, maràmba la paraingu Nggàta. 
3Ka engangu-nanyaka la Nggàta dàngu da tau la wawana, maràngga 
kariangu-mada kuru umada. I Ndautu na-karia-nja da papaha-na ba dadua, 
nu i Ahinuamu na kawini Yihireyilu, dàngu i Ambinggaïlu, na pameti wàruna 
i Nambàlu, na kawini Kàramilu. 
4Ba narongu-ka i Haulu ba napalai-ka la Nggàta i Ndautu, nda nahili panua-
anyapa la payàpa-ya. 
5Hàla i Ndautu hi natunya kareuku i Akihu, “Umbu jàka unamu-maduka wua 
biangga làti hau paraingu kudu la mahudi ka ku-ngiangu ningu, ka àmbu 
ma-paariyaa ningu pàku lai nyumu yiahu la parai puhu pareta,” wànanya. 
6Ka wua-nanyaka i Ndautu na paraingu Hikulàku paraïna i Akihu, tuna 
nuduka hi manguda da hanganji Yahunda-ya na Hikulàku lundu nàhu. 
7I Ndautu na-ndàdiku la tana Pilitingu hau ndaungu patu mbua wulana. 
8Ba namandai tuna nu i Ndautu dàngu da tau la wawana dakàli lua pa-
kangaburu-ya na tau Nggehuru, na tau Nggirihu dàngu tau Amaliku; da 
banjaru nuda mandai ngiangu-madaka duda la ngabana lai nu. Nyuna na-
kangaburu-ya na tana lai nu hama marau-na la Huru, dàngu na pangalangu-
mbu la Mehiru. 
9Nyuna na-pameti mbutaha da tau mini da tau kawini, dàngu naramba-nja 
da mbimbi, hapi, kalandai, ota, lupa da paki-mbuda. Tunaka nu beli-nanyaka 
hi nalua pa-hurungu lai Akihu. 
10Jàka na-paàrangu i Akihu lai nyuna, “Nggi-makai-ka nu milaku ningu pa-
kangaburungu la rehi nàhu?” jàka wànanya. Nanapa-ya i Ndautu, hu wawa-
maka la luru Yahunda jàka ndia la ngaba tau Yerameyilu jàka ndia la ngaba 
ngia pa-ngiangu-da da tau Keni. 

11Nu la ngaba ngia pa-kangaburu-da nda ningu haàtu pabili-da maluri, ka 
àmbu ningu ndoku haàtu malua papeka la Nggàta, jàka nggàra ula pàkuna i 
Ndautu dàngu da tau la wawana. Tuna nu na pahada ngàndina i Ndautu 
kandai ngiangu-na la tana Pilitingu. 
12Ba tuna i Akihu nawai-maya napanii-na i Ndautu, tàka na-pakanandi-na la 
etina, “Lalu mbana karaü-danya eti paraï angu banjaru wikina ka lupa nda 
na-màtangu-apa ba ata lupa-nggunya hi lundu njàpu lurina,” wàna. 

1 Hamuilu 28 

1Pi - pirana na rehi malamiri na tau Pilitingu pauhi-nanyaka na tanatara-na 
la pa-kangaburu-ya na Ihirailu, tàka i Akihu hi napanii-nya i Ndautu, “Mupi-
manyaka duna nyumu dàngu da tau la wawamu ba mitama-duka bàdi la 
pabera la ngabanggu nyungga,” wànanya. 
2Nahema i Ndautu, “Jia-duya, napa Tamu Umbu kau tàngaru-ka jàka nggàra 
ulanggu nyungga atamu ndumamu nyumu,” wàna. Hàla i Akihu hi napanii, 
“Hàmu! Nyungga kuwotu-kau panjadi matanggu mangga mànungga 
nyungga,” wànanya. 

I Haulu ba na-paàrangu ma-habola la tau mapingu pa-parungu wàndi 

3I Hamuilu nameti-ka dàngu hi nahiinya tau la nggubulu Ihirailu dàngu hi 
datani-nya la Rama, na paraingu wikina. Pi - pirana na rehi na ma-làpahu 
mbàda wàngga hàla-nanjaka welingu la Ihirailu mbuu ndàbana na tau 
manyura dàngu tau ma-katangu muru da makàli paruungu wàndi. 
4Nu ba na-pauhi-ka na tanatara Pilitingu dàngu ba dawulu maüda la lihi 
paraingu Hunimu, i Haulu pauhi-mananyai duna na tau Ihirailu, tàka hi da-
pamaüngu la Palindi Nggilimbua. 
5Ba naita-haka i Haulu da tanatara Pilitingu, mangàdatu nda ukuya. 
6Ka karai-nanyaka panaungu lai MIRI, tàka i MIRI nda nahema-ya, ka la 
manggadipangu-kai, hamanai ba nawàngu Urimu dàngu Tumimu jàka 
ndiakai ba nawàngu la ngaru wunangu ba hapajia-ha. 



818 

 

 
Na Huratu Matua 

© 1995, Indonesian Bible Society. 
 

 
 

 

 

 

7Jia-duyaka hi napanii i Haulu la matanggu daiya nyuna ba hapajia-ha, 
“Himbunda haàtu kawini manyura ma-paruungu wàndi, napa kulua lai 
nyuna pakarai panaungu,” wàna. Dahema nyuda, “La Eni-Ndòru ningu tau 
manyura tungu nu,” hi wàdanya. 
8Hàla ka panjàda-nanyaka wikina i Haulu ka àmbu natanda-ya tau. Dàngu 
tau madua-ha da mini da ma-karia-nya, laku-danyaka; ka tàka-nanyaka la 
umana na tau manyura nu la rudungu. Hi napanii i Haulu, “Paau àrunya na 
wàndina na tau na papeku-nggu tamuna tiangu, dàngu kau karaiya ka 
nanyura-ya jàka nggàraya napa na matumbu,” wànanya. 
9Nahema na tau kawini, “Ha umbu bau pi-madunya, na Hanganji Haulu ba 
nawàngga hàla-haka welingu la Ihirailu mbuu ndàbada da tau manyura 
dàngu da mapingu muru da ma-paruungu wàndi. Nggikina hi mukama-ngga 
la pa-hanggàmaru-ka hi lupa pameti-ka?” hi wàna. 
10Ka harangu-nanyaka i Haulu, “Parongu-na i MIRI na maluri, ku-paràndingu 
nyumu ba nda pahuku-anggau, paraï ruku wunda-munya nuna,” hi wànanya. 
11Na-paàrangu na tau kawini, “Nggamu wàndi-naka bàdi na paparuu-
nggunggau, umbu?” wàna. Nahema i Haulu, “Na wàndina i Hamuilu,” wàna. 
12Na kawini nuna ba naita-yaka i Hamuilu, kaladaku-nanyaka hi napanii lai 
Haulu, “Ka ni miri hiu panyonga-ka? Ba nyumu-maduka na Hanganji Haulu!” 
hi wànanya. 
13Nahema na hanganji, “Àmbu mangàdatu! Panii biaya jàka nggàraya na 
paita-mu!” wànanya. Nahema na kawini, “Kuita-ya na wàndi na ma-mumuku 
welingu la tana,” hi wàna. 
14Na-paàrangu i Haulu, “Nggikina na hadana?” wàna. Napaya na kawini, 
“Haàtu-na na tau mini na ma-kaweda. Na-mumuku ba dàngu hauna kalembi 
bokulu,” wànanya. Ka pi-nanyaka i Haulu ba jiaya i Hamuilu, ka patika-
nanyaka ba na-maraku-nya. 
15Hàlaka nu ka panii-nanyaka i Hamuilu lai Haulu: “Nggikina hi mu-
nggumangga? Nggikina hi mupaau belingga?” wàna. Nahema i Haulu, “Lalu 

mbana mbingu-ngguka ba na-pakangaburu na tau Pilitingu, tàka i Ala na-
dunjaku-nggaka. Nyungga nda nahili hema-akapa, ka mali la ngara 
wunangu-kai, ka la manggadipangu-kai ndiambu. Jia-duyaka hi ku-kamahi-
nggau nyumu ama, ka napeka-ngga jàka nggikina wànggu-aka bàdi, ka 
wànggunya wànggu-nggau,” wàna. 
16Nanapa-ya i Hamuilu, “Nggàra lingu-naipa bau paaungga nyungga, ba 
dunjaku-madua-nanggauka, dàngu bau muhu-mbudu-nyaka Nyuna? 
17I MIRI mbàda wunda-nanyaka duna hama tuna ba mbàda wànanggau la 
ngarunggu nyungga. I MIRI mbàda piti-nanyaka na pa-hanganji wàngu la 
Ihirailu welingu lai nyumu tàka hi na-pakata-nya lai Ndautu. 
18Mbàda lawa-munyaka nyumu na pareta-na i MIRI, ba ndau pamolu-nya na 
tau Amaliku dàngu mbuu ndàbada da bandada. Jia-duyaka nàhu hi 
tunanggau nu i MIRI. 
19Nyumu dàngu na tau Ihirailu-ka napa napuli-nggai la tau Pilitingu. Haromu 
nyumu dàngu da anamu pauhi dàmi-nggaka nyungga; màlamai nggubulu 
ndàbana na tanatara Ihirailu-mbu napa napuli-nya paraïna i MIRI la tau 
Pilitingu,” wànanya. 
20La mbàdiku-na nunama, i Haulu ba na-hanggubalu hi na-tawàlahu la tana 
hama tuna panggàna kabàla-ya, nadu ba lalu katàtaku halawàla-na ba 
narongu-ya na paniina i Hamuilu. Màlambui ba na-malijangu hàla na ihina, 
paraï ba nda nangangu ndoku ngga - nggàra hau lodu hau rudungu. 
21Nyuna na kawini manyura nalua lihinya i Haulu hi napanii dànya, 
“Miringgu, nyungga kumburi-maka ba kuwunda-ya hama tuna na-pakarai-
mu. 
22Jia ba tuna, muora-nya bàdi hama tuna na pakarai-nggui duku nyungga, 
mungangu bàdi hawutu pangangu pa-paloku-nggunggau, ka peku halangatu-
mu napa bau pangala-nya na àndamu,” wànanya. 

23Na-pandia-ya paraïna i Haulu, ba nda nabihu pangangu. Tàka ba dahàni-
yaka paraï da panggawi-na, pajia-nanyaka. Ka hadangu-nanyaka welingu la 
tana hi na uhuku la kaheli. 
24Manyamalu-nanyaka na tau kawini narupu-ya na heu na ana hapi mbokana 
tàka hi napiti kanguta hi na-haüru-nya, hàla hi na-pandoi roti panda tungu 
muru. 
25Hàlaka nu paloku-nanyaka pangangu ndumana i Haulu dàngu da tau karia-
na, ka ngangu-danyaka. Tunaka nu laku-danyaka la rudungu numa. 

1 Hamuilu 29 

I Ndautu ba da-paràha-nya pabeli paraï tau Pilitingu 

1Da tau Pilitingu da-pauhi-nya mbuu ndàbana na tanatara-na la Apiku, tàka 
da tau Ihirailu da-pamaüngu la lihi mata wai la Lolangu Yihireyilu. 
2Da maràmba Pilitingu da malima-da da-ndàharu ngàndiha da pajurunguda 
ba hapamba - hapamba-da, ninja da ma-hangahu-da, ninja da ma-harata-da; 
i Ndautu dàngu tau la wawana, da-pajurungu la kajia ba da-pakariangu na 
maràmba Akihu. 
3Ba daita-haka paraï da ngora pabera tau Pilitingu paàrangu-danyaka, “Nida 
da tau Imbarani nggikina hi ninja lai ni?” wàda. Nahema i Akihu, “Jiaya i 
Ndautu, na panggawi-na i Haulu làti la Ihirailu. Mandai-maki-naka ba ninya 
lai nyungga. Kandai tàkana lai nyungga, ndedi ningu pahunggu-nggu pa-
hanjàliru-na,” wàna. 
4Tàka ba hapajia-ha da ngora pabera Pilitingu dambeni-nya i Akihu, hi 
dapanii-nya, “Paràha-nya na tau nuna ka nabeli la paraingu pambàda wua-
munya. Nda peku-ana ba na-pabera dànda nyuta, nda tapi - pinya napa hi 
nakei lamaku ba talànga pa-kangaburungu. Ka nda rehi mahàmu-ya 
ndumana nyuna wàmi ka nambuha belinya paraïna hanganji-na ba nawàngu 
pa-pameti-ha da tanatara-nda nyuta? 

5Hi jiaya i Ndautu ni wàngguka? Jiaya nyuna-maka napalaa-da da kawini ba 
darenja wàngu lududa, ‘I Haulu na-pameti-ka muhu diha rata, tàka i Ndautu 
na-pameti-ka diha kambulu rata,’ ba wàda,” wàda. 
6Ka paau-nanyaka i Ndautu paraïna i Akihu hi napanii dànya, “Kuwai-makau 
nyumu, parongu-na i MIRI na maluri, bau tuturu lai nyungga. Nahàmu na 
etinggu bau karaha-ka la pa-kangaburungu yiana. Nadu ba kandai tàkamu 
lai nyungga, ndedima kuhunggu-nggau njalamu. Tàka yiada da maràmba 
hawiangu nda dambuha-nggau nyumu. 
7Jia ba tuna beli dàngu hàmungu-wa dàngu àmbu nggàradu ulamu na 
mawuda-ya na ma-karaü la etida nyuda,” wànanya. 
8Nahema i Ndautu, “Nggàra njala-yaka na pambàda wundanggu, Tamu 
Umbu? Hama tuna ba wàmu, ndau hunggu-angga nyumu njalanggu ngga - 
nggàra, piti welingu ba kawunga pakiringu-nggu la pa-lumungu lai nyumu 
lundu nàhu, nggikina hi nda pa-pahia-ngga nyungga la pa-pabera dànggau 
nyumu palawa-nya na muhumu?” wàna. 
9Nahema i Akihu, “Bau pi-madungga nyumu tau tuturu-ya ba wànggu-nggau, 
ba hama tuna papalewa Alakau. Tàka ba hapajia-ha da ngora pabera mbàda 
bota-danyaka, ba nda pekuna nyumu la pa-tundungu pa-pabera dànggama 
nyuma. 
10Jiaya nu hi Ndautu, haromu nyimi mbuu ndàbami mambàda dunjaku-nya 
i Haulu, ma-pamaingu lai nyungga, mihada mbarungu-maka bàdi kai laku 
parenggangu ba nahunga na lodu,” hi wàna. 
11Jia-duyaka nu hadangu harii la mba - mbaru, hadangu-nanyaka i Ndautu 
dàngu tau la wawana hi dabeli la tana Pilitingu, da tanatara Pilitingu laku-
danyaka la Yihireyilu. 

1 Hamuilu 30 

Pabera lawanya na tau Amaliku 

1-5Palàngangu-ka dàmbu lodu, i Ndautu dàngu tau la wawana, beli-danyaka 
la paraingu Hikulàku. Ba datàka-ka lai nu, toma-danyaka ba mbàda maidaka 



822 

 

 
Na Huratu Matua 

© 1995, Indonesian Bible Society. 
 

 
 

 

 

 

da tau Amaliku pa-kangaburu la mbara luruna na tana Yahunda dàngu da-
kangaburu-mbuyaka la Hikulàku. Nda ningua haàtu tau pa-pameti-da. Tàka 
datunu pambuta-yaka na paraingu, dàngu hi da-pangala-nya na àndada ba 
da-karia-nja da kawini, da anakeda dàngu da tau hawiangu da ma-ngiangu 
lai nu. Da-tanawa-mbunja da kuru umana i Ndautu dàngu da kuru umada da 
tau la wawana, jiambu-duhaka da papaha-na i Ndautu ba dadua, i Ahinuamu 
dàngu i Ambinggaïlu. I Ndautu dàngu da tau la wawana lalu handuka-ha, hi 
lupa dahii pa-nuangu lundu dirada. 
6Da tau la wawana i Ndautu lalu mbana handuka-da, nadu ba jia mbulangu 
bia-daka da anada da papaha-da. Hi lupa da-patikingu-mbuka la patuku 
wànya watu i Ndautu. Jia ba tuna hunggu-mana-nyaka ma-kalutu bokulu i 
Ndautu, ba tuna na etina pamàndu-nanya-padua paraïna i MIRI Alana. 
7Hàla i Ndautu hi napanii-nya i Àpuyataru anana i Ahimeliku, “Ngàndiya 
nàmu na eputu!” wànanya. Ka ngàndi-nanyaka na eputu i Àpuyataru lai 
nyuna. 
8Tunaka nu paàrangu-nanyaka i Ndautu lai MIRI, “Ku-yaulu-haka bàdi da 
tau ma-pakangaburu? Pekuna nu ba tomanja nyuda?” wàna. Nahema i MIRI, 
“Wua, yaulu-ha nyuna, napa mutoma-manja duda hiu pahàla beliha da ma-
tanawangu ba hapajia-ha,” wàna. 
9-10Ka hadangu-nanyaka i Ndautu hi da-kariangu hàla da tau nomu ngahu la 
wawana. Ba datàka-ka la Luku Mbehuru, laku pangalangu-nanyaka i Ndautu 
dàngu da kariana da tau patu ngahu, tàka da madua ngahuda ndàdiku-
danyaka lai nu, ba lalu mbana mànggilu-daka dàngu nda damàka-mbupa 
papala-ya na Luku Mbehuru. 
11Nu la àndada da tau la wawana i Ndautu datoma-nya na haàtu na anakeda 
mini Mehiru la maràda, ka karia-danyaka lai Ndautu. Hi dawua-nya 
pangangu pa-ngunungu, 
12dàngu dawua-mbunya kanguta wua kapilitu, dàngu hi dua rangguda da 
angguru màdu. Ba nangangu-ka nu, hayandalu beli-nanyaka; hàla pi-

danyaka ba mbàda tailu mbua lodu-naka la panda ngangu la panda 
ngunungu! 
13Hàlaka i Ndautu hi na-paàra-nya, “Nggamuya na mirimu dàngu nggi 
welimu?” wànanya. Nahema na anakeda, “Nyungga tau Mehiru-ka, atana na 
haàtu na tau Amaliku. Nyungga na-dunjaku-mangga na miringgu la tailu 
modu-manaka, ba hidu-nggunya. 
14Nyuma mbàda kangaburu-manyaka la ngaba tau Kareti la mbara luru 
Yahunda dàngu la ngaba biliku Kalipu, dàngu matunu hàla-yaka na paraingu 
Hikulàku,” wàna. 
15Hàla i Ndautu hi na-paàra-nya, “Màla ubihu nu kau karia-ngga la pangia-
da da juru ma-pakangaburu?” wànanya. Nahema na anakeda, “Kubihu, mili 
kau pa-ràndingu la tamuna i Ala, ba ndau pameti-ka jàka ndia ba ndau 
pabeli-ngga la miringgu,” wàna. 
16Ka karia-nanjaka la pangia-da da juru ma-pakangaburu. La rehi nuna da 
juru ma-pakangaburu hau iha - hau ihada la nggubulu pa-ngiangu lai nu, 
ngangu-danya ngunungu-danya nadu ba mbabu pa-remingu-danya, ba 
dadangu-duka da malanja paramba-da, pangàndi welingu la tana Pilitingu 
dàngu Yahunda. 
17Ba na-pabarahu-ka hadangu harii, kangaburu-nanjaka paraïna i Ndautu, nu 
ba da-paràkapu, pa-ngalangu-madanya lundu rudungu-na. Hinggilu-da da 
bidi mini da mapalai ba tau patu ngahuha da ma-kaliti ota, nda hili ningu 
haàtu muhu ma-tamàhiku. 
18I Ndautu na-ngalangu pa-pahàla ndàbaha da paramba-da da tau Amaliku, 
hi jiaha da papaha-na ba dadua; 
19nda ningu ana hawutu ma-maromba. Mbuu ndàbada da anakeda mini 
dàngu kawini hamanai mbuu ndàbada da malanja paramba-da da pambàda 
pitida da tau Amaliku, napiti beli hàla-maha paraïna i Ndautu. 
20La perada nuda i Ndautu nawàhi-mbuha mbuu ndàbada da mbimbi dàngu 
da banda hawiangu. Da banda nuda daweli-nja paraï da tau la wawana i 

Ndautu la mangilu, da pa-manggawa-nja welingu la malanja pa-rambangu 
hawiangu, na paniida, “Yiada yia ndumana i Ndautu-ha!” wàda. 
21Hàlaka nu beli-nanyaka i Ndautu la pangia-da da tau dua ngahu da malalu 
mànggilu-da la pakiku-nya nyuna, dàngu da pamàta-da la hingi Luku 
Mbehuru. Nyuda da-tàbuku-ya i Ndautu dàngu tau la wawana, tàka i Ndautu 
hi nalihi-nja ba napulu danja. 
22Tàka la hongada da tau la wawana i Ndautu da malaku karia pangala-nya 
ningu ma-akatu dàngu ma-manganga etina. Dapanii, “Da tau da manda 
kikungu, nda ningua hàkuda nyuda la pa-ngalangu ngga - nggàra welingu la 
malanja pa-rambangu. Nyuda jiaha da anada da papaha-ada da papiti-da, ka 
dalaku,” wàda. 
23Tàka nahema i Ndautu, “Angu dedinggu, àmbi timi nudu, ngerada jàka 
nggàraha da pawua-nanda i MIRI! Ka nda Nyuna na ma-katindi-ta tàka hi 
nawua-nda patalu wàngu la pajuru tau rambangu? 
24Jia ba tuna àmbu ningudu haàtu maora-nya na kareuku pa-jakaru-da! 
Mbuu ndàbana na-kawàra ngalangu bàdi ndumana ma-pahama dangu: na 
tau na ma-ndàdiku padai malanja màta ka na-pahama dàngu na pangala-na 
na tau na ma-ndàharungu pa-pabera,” wàna. 
25La malamiri na rukuna nuna jia-madua-yaka na patuna kalaratu i Ndautu, 
na pawàna na tau Ihirailu lundu nàhu. 
26Ba nabeli-ka i Ndautu la Hikulàku, pangàndi-nanjaka hawiangu da malanja 
la liku uruda da paraingu Yahunda ba hapajia-ha da mawai angunya, “Yiada 
pawotu lai nyimiha welingu la malanja pa-rambangu la lima muhuna i 
MIRI,” wànanja. 
27-31Da paraingu nuda jia-duhaka da paraingu: Mbetilu dàngu Rama la mbara 
luru Yahunda, Yatiru, Arowiru, Hipumutu, Etimua, Rakalu, dàngumbu da 
paraingu tau Yerameyilu, da paraingu tau Keni, Hòruma, Mbòru-Ahàngu, 
Ataku dàngu Hemburungu. Mbuu ndàbada da paraingu ngia pa-njadangu-na 
i Ndautu dàngu tau la wawana, na-pangàndi-nja pawotu-da. 

1 Hamuilu 31 

Na metina i Haulu dàngu da anana 
(1 L Nd. 10:1-12) 

1Ba talànga tunaka nu da tau Pilitingu pa-kangaburu-danyaka dàngu tau 
Ihirailu la ma-palindingu la Nggilimbua. Dadangu da tau Ihirailu mameti lai 
nu, tàka hawiangu dapalai, jia-mbuha i Haulu dàngu da anana dapalai. 
2Ba tuna dandutu-maha paraï tau Pilitingu, tàka da anana i Haulu da tau 
madua haàtu pa-pameti-haka, nu i Yunatàngu, i Ambinandapu dàngu i 
Màlikihua. 
3Ma-mbàringu ailulu-ya na pa-kangaburu la weli winggiru-na i Haulu, dàngu 
nanggàna-mbuyaka nyuna panada da muhu hi lupa na-manua mandàkangu. 
4Ka panii-nanyaka i Haulu na bidi mini na mangàndi-nya madàka-na, 
“Butuhu-ya na hapanda-mu kau hunjuka, ka àmbu pekuna ba da-hayidi 
wàngga la pa-pameti-ka paraï da tau da manda tandaya i MIRI,” wàna. Tàka 
na bidi mini nuna nda natoru mbeni pahunju-ya, nadu ba lalu tembi-nanya. 
Jia-duyaka i Haulu hi na-butuhu-maaya na hapanda wikina hi na-panggubu-
nya na hupu dàka hapanda-na. 
5Ba naita-yaka metina i Haulu paraïna bidi mini, panggubu-mana-nyaika 
duna la hupu dàka hapanda-na hi lupa nameti la karaha-na i Haulu. 
6Tuna nuduka i Haulu angu da anana da madua haàtu, dàngu mbuu ndàbada 
da tau la wawana, lupa na bidi mini ba dameti parànja kahau lodungu. 
7Ba darongu-ka da tau Ihirailu da ma-ngiangu la hapapa Lolangu Yihireyilu 
dàngu la pahunga lodu Luku Yorundangu ba mbàda palai-daka da tanatara 
Ihirailu, dàngu ba mbàda meti-daka i Haulu dàngu da anana, ka palai wàru-
danjaka da paraingu-da. La malamiri ka mandapu-danjaka paraï tau Pilitingu 
nuda da paraingu. 
8Hadangu harii ba damaika da tau Pilitingu pa-mangengga-nja da mameti, 
hunggu-danjaka i Haulu dàngu da anana da madua haàtu ba mbàda meti-
daka la palindi Nggilimbua. 

9Da-katiku-ya na katiku-na i Haulu tàka hi daàli-nja da kalembi pabera-na, 
ka palewa-danyaka tau da tau Pilitingu la nggubulu tana Pilitingu pa-
pangàndi-nja langu hàmu la rayatu dàngu la marapu-da. 
10Tunaka nu na kalembi pabera-na i Haulu hi da-pahàmu-ya la uma marapu 
kawini-da na Ahitoritu, tàka na kayumbu-na hi dapaku-ya la kangeli 
paraingu Mbetu-Hiangu. 
11Tàka ba darongu-ka da tau mangia-nya na Yambihu la Nggiliatu ba 
tudanya nu tau Pilitingu i Haulu, 
12ka hadangu-danyaka da tau da marihi kaborangu welingu lai nu hi dalaku 
maru - rudungu la Mbetu-Hiangu. Da-papuru-nya na metina i Haulu dàngu 
da metida da anana welingu la kangeli paraingu, hi dangàndi-ha la Yambihu, 
hi datunu-ha. 
13Mbuu ndàbada da rinada da-pauhi-nja hi datani-nja la lumbu ai 
tamarihuka la paraingu nuna, hàla hi da-puaha pihu mbua lodu mandai-na. 

2 Hamuilu 

2 Hamuilu 1 

Na ronguna lii metina i Haulu i Ndautu 

1Ba nameti-ka i Haulu, i Ndautu nabeli-ka welingu la pa-kangaburu, ba 
natalu-ya na tau Amaliku, na-ndàdiku-pa dàmbu lodu la Hikulàku. 
2Hadangu-ka harii tàka-nanyaka na haàtu na bidi mini welingu la ngia pa-
pamaüngu-na i Haulu. Ba tanda hawina-nanya nahira walaha da pakina 
dàngu hi natunya tana na pinu katiku-na. Na-hurungu lai Ndautu hi na-
maràbaku la hanggana. 
3Na-paàrangu i Ndautu, “Nggi welimu nyumu?” wànanya. Nahema, 
“Nyungga palai-nggunya welingu la ngia pa-pamaüngu tau Ihirailu,” wàna. 
4Na-paàrangu i Ndautu, “Màla paniiya jàka nggàraya na matumbu!” 
wànanya. Nahema na bidi mini, “Da tanatara-ma dapalai-ma welingu la ngia 
pa-kangaburungu, hi nadangu na mameti, jiambu-duhaka i Haulu dàngu i 
Yunatàngu,” wàna. 
5“Nggikina hi mupinja?” hi wàna i Ndautu ba na-paàra-nya. 
6Nahema, “Talànga ni pàkunggai duku la Palindi Nggilimbua, hàla kuita-ya 
i Haulu ba na-haria-ya na nimbuna, tàka da kareta dàngu da tanatara muhu 
la njara, mareni-mada-nyaka la pa-nggupulu-ya. 
7Tunaka nu nggilaku-nanyaka la kajia, hi naita-ka nyungga, ka paau-
nanggaka, hi kuhema-ya, ‘Ou Tamu umbu,’ hi wànggu. 
8Na-paàra-ngga jàka nggamuka, tàka hi kupanii-nya, nyungga yia ba tau 
Amaliku-ka. 
9Hàla panii dàna-nggaka, ‘Nàmu-kikau, kau pameti-ka! Lalu mandàkangu-na 
na manua-nggu, dàngu meti-ama-ngguka,’ wànangga. 
10Ka ndàharungu-dunggu-nyaka lai nyuna, hi ku-pameti-ya, nadu ba pi-
manggu-nyaka jàka nanjoru ba nda namàka-apa pa-ndolaku ba jiangu-ma 
nameti. Hàla piti-nggunyaka na tubuku àmahu rara la katiku-na dàngu na 

kara àmahu la punguna, hi kumai ngàndiya nàmu lai nyumu Tamu umbu,” 
wàna. 
11Narongu-yaka nuna i Ndautu bàriku-madua-nanjaka da pakina paraï pa-
hawina, hamanai mbuu ndàbada da tau la wawana wàngu tuda numai duda. 
12Dapadudurungu, da-mahàna dàngu darotu wikida lundu malingu-na 
lumuda i Haulu dàngu i Yunatàngu, dàngu lumuna na rayatu Ihirailu, na 
banjaru-na i MIRI, nadu ba nadangu langatàka ma-yàmihu nu la pa-
kangaburungu. 
13Tunaka nu i Ndautu hi na-paàra-nya nuna na bidi mini na mangàndi lii, 
“Nggiya na ngia paweli-mu nyumu?” wànanya. Nahema, “Nyungga yia tau 
Amaliku-ka, tàka haàtu tau tama-aka duku la tanamu nyumu Tamu umbu,” 
wàna. 
14Napaya i Ndautu, “Mutoru mbeni pàku nyumu pa-pameti biaya na hanganji 
papindi-na i MIRI!” hi wànanya. 
15Hàla paau-nanyaka na haàtu na tau la wawana hi nawua-nya pareta, 
“Pameti-ya nana!” hi wànanya. Nuna na tau hi nahunju-ya na bidi mini 
Amaliku lundu nameti. 
16Na paniina i Ndautu la bidi mini Amaliku, “Nyumu wikima dumu marata-
ya na hukungu meti nduma wikimu rukuna na papeka-mu ba mbàda pameti-
munyaka na hanganji papindi-na i MIRI!” wànanya. 

Nahii paduduru-nanja i Haulu dàngu i Yunatàngu paraïna i Ndautu 

17Hàlaka nu i Ndautu wunda-nanyaka ludu hali ba na-paduduru-nja i Haulu 
dàngu i Yunatàngu, 
18tàka hi na-wuangu pareta la pa-papeka-nya na ludu yiana la kabihu 
Yahunda. (Na ludu yiana pa-tulihu-ya daa la Mbukuna i Yaharu.) 
19“Ha Ihirailu, la tandula - tandula-mu nu lai nu damunju-ka da ma-
kaborangu, ba hapajia-ha da ana tana nanggara, damunju-ka ba hama tuna 
wàlana na banjaru-ha. 

20Mili àru da tau la Nggàta ka àmbu darongu-ya na lii nuna. Mili àru la 
kanjilitu Àhakelungu àmbu natàka-nja lii nuna. Ka àmbu jia kakàlaku 
wànguda da kawini Pilitingu ka àmbu jia pahangu wànguda da bidi kawini 
hangàdangu. 
21Ha dimi tandula la Nggilimbua patingi-nya na waranggu: Àmbu jia 
pambaha-duna-nggaipa mburungu dàngu urangu! Màtawa ka da-marokutu 
dàngu ka dambila da woka dàngu da maràda-mu. Nadu ba lai nudu da-
yàmihu ningu da temingu mini mbeni. Tàka napatai rara-mbuka na temingu-
na i Haulu, ba nda pa-pamina-anyapa. 
22Na panana i Yunatàngu jia hàmuya hi pameti wànguya. Na hapanda-na i 
Haulu nda nahili paaï na-pameti-ya na muhu na-pamolu-nya na papana. 
23I Haulu dàngu i Yunatàngu, kanjupu kayàwaku-ha ba tau panamu-maha 
pa-mbuhangu-ha; da-palaku kariangu mànu la lurida la metida; darihi 
hawàritu-pa welingu la tariku, darihi kapàru-pa welingu la kamboka hinga. 
24Ha kawini Ihirailu, paduduru-nyawa i Haulu, na hanganji! Na ma-
pamananda wànggai hundarangga rara mambotu wilina, na mawotu-nggai 
ngaü àmahu rara dàngu watu manandangu. 
25Damunju-ka da ngara ma-kaborangu ba hapajia-ha, danjoru la ngia pa-
kangaburungu dita la pinuda da tandula malinggitu i Yunatàngu na-
tanggilungu nda na-nggàduku. 
26Ou Yunatàngu, na angu dedinggu duku, namila mumuhu na etinggu, nadu 
ba kanjupu pawilingu-kau lai nyungga. Na mbuha-mungga nyungga kanjupu 
mangarangu-ya, naliru lànganya na mbuhangu-na na kawini. 
27Da-yàmihu-ka da mini mbeni Ihirailu ba hapajia-ha. Kahewa pàku-adaka 
da temi timbi da nimbu tarada!” wàna. 

2 Hamuilu 2 

Ba wotuya i Ndautu la pa-hanganji Yahunda 

1Hàlaka nu paàrangu-nanyaka i Ndautu lai MIRI, “Màla MIRI pekuna wàmu 
nu ka kulaku pa-kuaha-ya na hau na paraingu la Yahunda?” wàna. “Wua,” 

hi wàna i MIRI. “Nggi paraingu-yaka nu?” hi wàna i Ndautu. “La 
Hemburungu,” hi wàna i MIRI. 
2Ka laku-nanyaka i Ndautu la Hemburungu da-kariangu dàngu da papaha-na 
ba dadua: i Ahinuamu welingu la Yihireyilu, dàngu i Ambinggaïlu, kawini 
Kàramilu na pameti wàruna i Nambàlu. 
3Tumanai da tau la wawana dàngu kuru umada haàtu - haàtu dakiku hàlanya 
i Ndautu, hàla pa-engangu-danyaka la Hemburungu dàngu la winggiru-na. 
4Tunaka nu da tau Yahunda mai hàla-danyaka la Hemburungu, hi da-katua-
ya i Ndautu la pa-hanganji la Yahunda. Ba narongu-ka i Ndautu da tau 
Yambihu la Nggiliatu ba dahàla-ka patani-nya i Haulu, 
5palewa-nanjaka tau pa-patàka-nja panii, “Mili àru i MIRI ka na-pakanyuru-
nggai, nadu nyimi bai pa-itangu-ka tuturu-mi la hanganji-mi bai paloku-ya 
na metina la patani-nya. 
6Jia ba tuna, mili àruki i MIRI ka na-paita-nggai mila etina dàngu tuturu-na 
lai nyimi. Nyunggambu napa kupali-manggai duku mahàmu ruku ba timi nu. 
7Pa-màndungu etimi dàngu pa-luangu-wa limami ba mini mbeni hanggangu-
kai! Deningu-mana ba mbàda meti-naka i Haulu na hanganji-mi, tàka na 
nyuna mbàda katua-danggaka paraï tau Yahunda la pa-hanganji-nja nyuda,” 
wànanja. 

Ba pa-hanganji-ya i Ihimbohitu la Ihirailu 

8Na ngora pabera tanatara-na i Haulu, nu i Àpuneru anana i Neru, napalai 
karia-nya i Ihimbohitu, anana i Haulu la Mahanaïmu la hapapa Luku 
Yorundangu. 
9Lai nu i Àpuneru nawotu-ya i Ihimbohitu la pa-hanganji la ngaba Nggiliatu, 
Ahiyuri, Yihireyilu, Epuraïmu dàngu Mbanyamingu, màlamai la nggubulu 
Ihirailu. 
10I Ihimbohitu mbàda patu kambulu ndaunaka na lurina ba tuya hanganji la 
Ihirailu, dàmbu ndauna ba na-pareta. Tàka na kabihu Yahunda daingu 
tuturu-mada lai Ndautu, 

11tàka i Ndautu na-pareta-ya la Yahunda, pihu ha-kawita mbua ndauna la 
Hemburungu. 

Na pabera-na na Ihirailu dàngu na Yahunda 

12La hau na lodu i Àpuneru nalua welingu la Mahanaïmu la paraingu 
Nggimbiungu, da-karia-nya tau la wawana i Ihimbohitu. 
13I Yuàpu, (na inana Haruya-ya na tamuna) dàngu da tau la wawana i 
Ndautu, lua-madanyai duda lai nu. Ka pa-hanggangu-danyaka nu da dua 
juruda ma-papapangu la tàma la Nggimbiungu. I Àpuneru dàngu karia-na 
mandapu-danya mbara yiahu, i Yuàpu dàngu karia-na mbara papaha. 
14Ka panii-nanyaka i Àpuneru lai Yuàpu, “Màla ka ta-pahuhuku-nja da tau la 
wawanda ka da-pararingu!” wàna. “Hàmudu” wàna i Yuàpu. 
15Ka hurungu-danyaka da tau hakambulu madua welingu la kabihu 
Mbanyamingu huruna i Ihimbohitu, dàngu tau hakambulu madua welingu 
la tau la wawana i Ndautu. 
16Ka kawàra pa-hambitu-danyaka lunggi papada, hàla hi da-kawàra pahunju 
weli kambungu, ka maràngga meti-danyaka. Jia-duyaka na pa-ngiangu nuna 
la Nggimbiungu la “Woka Hapanda,” hi wàdanya. 
17Hàlaka tumbu-nanyaka na pa-kangaburungu-da na mambàringu, i Àpuneru 
dàngu da tanatara Ihirailu da-pakàku-ha paraï da tau la wawana i Ndautu. 
18Ni hàla-manja lai nu ba tau madua haàtu-ha da anana i Haruya, nu i Yuàpu, 
i Ambihai dàngu i Ahailu. I Ahailu na palaina hama palai bai hawurungu-ya, 
19ka nutaku-nanyaka pakeha-nya i Àpuneru. 
20I Àpuneru na-nggilaku la kajia hi na-paàra-nya, “Jiakau na Ahailu?” 
wànanya. “Wua,” wàna ba nahema. 
21“Àmbu yaulu-duka!” wàna i Àpuneru. “Kamangu làti kau yàpa ningu bia 
haàtu panjuri kau pitiha da madàka-na!” wànanya. Tàka i Ahailu yaulu 
pangala-mananya. 

22Nahilu panii i Àpuneru handàkangu lai Ahailu, “Àmbu yauluka! Napa ku-
pameti lera-dunggau. Hàla nggikina wàngguka ba kuita mataya i Yuàpu na 
ayamu?” wànanya. 
23Tàka ba pa-daingu nda bihu-mana pa-pànjangu i Ahailu, ka tungu 
handalurungu-nanyaka i Àpuneru, hi nanggàna weli kambuya i Ahailu hi 
lupa nalumbu làpahu na nimbu la kajia-na. Ka nggubalu wàna-ma-duaka i 
Ahailu, nameti memangu-ma lai nu. Mbuu ndàbana na tau na matàka lai nu 
la ngia pa-tanulahu-na, na-ndaudaku hàla lai nu. 
24Tàka i Yuàpu dàngu i Ambihai pangalangu-madanya payaulu-ya i Àpuneru. 
Ba natama-ka na lodu, tàka-danyaka la Tandula Ama, la pahunga loduna la 
Nggia, la tuba maràda telangu Nggimbiungu. 
25Lai nu da tau la kabihu Mbanyamingu pa-pohungu beli-danyaka dàngu i 
Àpuneru, hàla da-wandalu-ha da pambada la pinu hau tandula. 
26Welingu lai nu wara-nanyaka i Àpuneru lai Yuàpu, “Màla nu ta-
pakangaburu pangalangu-maka bàdi? Ndau pàda-anya dumu na pabera 
yiana ba ngàndi-nanya mapuri mapaita? Nyuma yia angu dedimi-nggama, 
angu tana parainda, angu luku mananga-nda. Pirangu-mapa nu bau 
patiangu, hiu mangu pawua-nja pareta da tau la wawamu ka da-pànjangu 
payaulu-kama?” wànanya. 
27Nahema i Yuàpu, “Parongu-na i MIRI na maluri, làti jàka nda nyumu ma-
mangilu ngarumu, jiangu-ma duna làti da tau la wawanggu ba dayaulu 
pangala-nggai lundu haromu la mbaru,” wàna. 
28Hàla i Yuàpu hapii-nanyaka na taropitu ba jiaya na tanda ndumada da tau 
la wawana ka da-pànjangu payaulu-ha da tau Ihirailu, ka pànjangu-danyaka 
pa-kangaburungu. 
29I Àpuneru dàngu da tau la wawana maru - rudungu-da ba dali ningu la 
Lolangu Yorundangu, hàla hi dapala-ya na Luku Yorundangu, tàka ba dalaku 
pangalangu-ka la lodu haromu-na tàka-danyaka la Mahanaïmu. 

30Ba na-pànjangu-ka nu i Yuàpu pa-nutaku-ya i Àpuneru, pauhi hàla-nanjaka 
da tau la wawana. Pi-nanjaka ba tau hakambulu mahiwa-ha da ma-
maromba, hinggilu-na i Ahailu. 
31Da tau la wawana i Yuàpu mbàda tau 360-haka da tau la pambana i 
Àpuneru welingu la kabihu Mbanyamingu da pa-pameti-da. 
32Hàlaka nu i Yuàpu dàngu da tau la wawana hi dadanda-nya na metina i 
Ahailu hi datani-nya la reti hapa-kalembi-da la Mbetulehimu. Ka laku maru 
- rudungu-danyaka hi lupa datàka la Hemburungu la mbaru hada rudungu. 

2 Hamuilu 3 

1Na pa-kangaburungu-da da mandula-ya na kuru umana i Haulu dàngu da 
mandula-ya na kuru umana i Ndautu, pangalangu-mananya. La ngabana i 
Ndautu ngeri kapingatu-mana-nyaka, tàka la papana ngeri malijangu-
nanyaka. 

Da anana i Ndautu 

2Da anana i Ndautu da madedi la Hemburungu, jiaha yiada da ma-
pandàkingu dedida: I Àmunungu. Na inana jiaya i Ahinuamu welingu la 
Yihireyilu. 
3I Kiliapu. Na inana jiaya i Ambinggaïlu, na papaha pameti wàruna i 
Nambàlu la Kàramilu. I Àpuhalomu. Na inana jiaya i Maaka, na ana hanganji 
Tàlumai la Nggehuru. 
4I Andunia. Na inana jiaya i Hanggitu. I Hapaha. Na inana jiaya i Ambitàlu. 
5I Yituramu. Na inana jiaya i Enggula. Nu pa-kanomu-da da mini madedi la 
Hemburungu-ha. 

I Àpuneru ba da-pambulungu dàngu i Ndautu 

6Ba talànga pangalangu-na na pabera-da da mandula-ya i Ndautu dàngu da 
mandula-ya na kuru umana i Haulu, i Àpuneru na-pamukarungu ka peku 
parukangu-na nyuna pa-pangaru la honga ba hapajia-ha da mandula-ya i 
Haulu. 

7La hau na lodu i Ihimbohitu, anana i Haulu, napulu-nya i Àpuneru ba na-
katuda angunya na kalawihi-na i Haulu, nu i Ripàhu anana i Aya. 
8Ka mbeni nda ukuya i Àpuneru hi napanii, “Bau pangàda-ngga nyungga yia 
Tamu umbu kaleka-nggunyaka i Haulu hi ku-hapeparu la Yahunda? Welingu 
la wunga-manaka duku ba ku-tuturu lai Haulu, amamu, dàngu hapa-
kalembi-na lupa la angu-naka. Nyungga kundula-ya na amamu hi lupa nda 
natalu-ya paraïna i Ndautu. Jiapa ba tuana nyumu pa-makia bia-mungga 
ruku tau kawini pàkua! 
9-10Rihingu hàmu ka ku-karaha-ya i Ndautu, tàka hi mbàda ràndi-mananyai 
lai nyuna paraïna i MIRI la papiti-ya na pa-hanganji welingu lai Haulu dàngu 
welingu la wàla wuana, hàlaka nu hi wotuya Ndautu la pa-hanganji-nya na 
Ihirailu nggubulu-na dàngu na Yahunda. Màla àruki i Ala ka na-pameti-ka 
jàka nda ku-pahàra-nya na paràndi-na i Ala lai Ndautu!” wàna. 
11I Ihimbohitu nda ana hauma pahema wàna, nadu ba na-mangàdatu-nya i 
Àpuneru. 
12Ka palewa-nanyaka tau i Àpuneru mangàndi lii lai Ndautu, na maninya la 
Hemburungu la rehi nu, “Nggamuya napa na ma-kuaha-ya yiana na tana? 
Màlawa ka na-paràndi dàngga nyungga, napa nyungga ku-karaha-kau Tamu 
umbu hi na-hapeparu hàla na Ihirailu nggubulu-na lai nyumu!” wàna. 
13Nahema i Ndautu, “Hàmu! Patàka-nya na lii yiana lai Àpuneru, nyungga 
ku-orangu pa-paràndi dà-nggau nyumu, tàka hauna na pa-karuhi: I Mikàlu, 
anana i Haulu mu-karia-nya bàdi jàka mu-hurungu lai nyungga,” wànanya. 
14Hàlaka nu i Ndautu na-palewa-mbunya tau i Ihimbohitu, mangàndi lii, 
“Màla upabeli-ngganya bàdi i Mikàlu, papaha-nggu, lai nyungga. Nyuna 
mbàda wua-nggunyaka wilina hangahu manula kàrina na tau Pilitingu, 
wàmunya,” wàna. 
15Ka palewa-nanyaka tau i Ihimbohitu palua papiti-ya i Mikàlu welingu la 
leina, nu i Pàlatialu anana i Lai. 

16Tàka i Pàlatialu natundu pangala-manya i Mikàlu dàngu hiina. Ba datàka-
ka la paraingu Mbahurimu, i Àpuneru napanii-nya nyuna, “Jiaka-wa nu, beli 
biawa!” wànanya. Ka beli-nanyaka i Pàlatialu. 
17Hàlaka nu i Àpuneru hi nabata dànja ba hapajia-ha da mapangora Ihirailu 
ba napanii, “Mbàda mandai-manaka bai wukuya ka hanganji-minya i 
Ndautu. 
18Na, nàhu jia-yaka na rehi manggawangu ndumami nyimi. Ipangàda-nya, i 
MIRI mbàda ràndi-mana-nyaka i Ndautu, ba nyunaka i Ndautu na maràka 
ma-pamara-ya na banjaru Ihirailu welingu la tau Pilitingu dàngu welingu la 
mbuu ndàbana na muhu-naka hawiangu,” wàna. 
19I Àpuneru nabata dà-mbunja da tau Mbanyamingu, tunaka nu laku-
nanyaka la Hemburungu la pa-paihi-nya i Ndautu jàka nggàraya na pambàda 
pajia-na na tau Mbanyamingu dàngu na tau Ihirailu. 
20Ba jia-yaka na hurungu-na lai Ndautu la Hemburungu i Àpuneru dàngu da 
tau la wawana da tau dua kambulu, i Ndautu na-paloku-nja remi ndumada 
nyuda. 
21Hàla pa-belingu-nanyaka langu i Àpuneru, “Puli-nggawa ka kubeli pakoda-
nya mbuu ndàbana na Ihirailu ka peku pa-mbulungu hàlana lai nyumu. 
Nyuda danggepi-makau duda napa ba hanganji-danggau nyumu, ba tunaka 
nu napa pareta hàla-dumu-nyaka na tana nggubulu-na, hama tuna na 
pawuku-mu,” wànanya. Ka pahia-nanyaka palaku i Àpuneru paraïna i 
Ndautu dàngu narima haha-manya nalaku hàmuna. 

I Àpuneru ba pameti-ya 

22Ba nabeli-ka duna i Àpuneru, i Yuàpu dàngu hawiangu da tau la wawana i 
Ndautu, beli-danyaka welingu la pa-kangaburungu dàngu ba dangàndi 
padangu malanja parambangu. 
23Ningu mapanii-nya i Yuàpu, ba na-hurungu-ka i Àpuneru lai Hanganji 
Ndautu dàngu ba napuli-nyaka pabeli dàngu hàmungu. 

24Ka hurungu-nanyaka i Yuàpu la hanganji hi napanii dànya, “Nggàra ula-
muka nu Tamu umbu? I Àpuneru namaika lai nyumu ba wàda. Ka ni hi 
mupuli bianya pabeli tuna nu? 
25Bau pi-madunya wàngguka ba namai tuna nu i Àpuneru kahili-nanggau 
duna, ka kupi wànya na hurina dàngu jàka nggàra u-ulana hi wànanggau 
duna” wàna. 
26Ba nabeli-ka welingu la hanggana i Ndautu, i Yuàpu na-palewa tau papaau 
belinya i Àpuneru. Dandutu-ya lupa tàka la lihi humuru Hira, hàla hi da-
karia belinya. Nuna mbuu ndàbana ba tuda nu nda napi-anya duna paraïna 
i Ndautu. 
27Manyamalu ba natàka-ka i Àpuneru la Hemburungu, wànda-nanyaka 
paraïna i Yuàpu la halinggi, la lihi ngaru pindu, beri hama tuna ningu pa-
kàpingu papanii-nanya. Ka hunju-nanyaka na kambuna i Àpuneru hi lupa 
nameti. Tuna nuduka nu i Àpuneru ba na-pameti-ya paraïna i Yuàpu ba 
natunya hiluna na metina i Ahailu, erina. 
28Ba narongu-ka i Ndautu na rukuna nuna, panii-nanyaka, “I MIRI napi-
mangga dàngu na rayatu-nggu ba nda mawàngu panjala ndokuma duma ba 
pameti-ya i Àpuneru. 
29Màtaka duna i Yuàpu dàngu kuru umana ka na-hambeta-ya na hukungu 
rukuna nuna na pawunda-na. Màtawa la kuru umana i Yuàpu dàngu wàla 
wuana ka ningu mànu tau ma-hambeta hidu manula pa-mayitangu, jàka ndia 
mini ma-kahala bai, jàka ndia mameti la pa-kangaburungu, jàka ndia manda 
toma pangana!” wàna. 
30Tuda nu i Yuàpu dàngu i Ambihai, erina, ba da datungu hilu paumbingu-
da lai Àpuneru, kiringu nyuna ba na-pameti-ya i Ahailu, erida, ba jiaya na 
pa-kangaburungu la Nggimbiungu. 

Ba taninya i Àpuneru 

31Tunaka nu i Ndautu hi nawua-nja pareta i Yuàpu dàngu da tau la wawana 
ka da-bàriku-ha da pakida, dàngu ka dapaki pa-hawina wàngu, hàla ka 

dahiinya i Àpuneru. Nu la lii taningu, i Hanganji Ndautu wikima na mandàki-
ya na pàti meti. 
32I Àpuneru datani-nya la Hemburungu, tàka na hanganji dàngu mbuu 
ndàbana na rayatu da-kamaliku hàla ba dahii la hangga reti. 
33Hàlaka nu i Ndautu hi na-paduduru-nya i Àpuneru, 
34“Tuna nu maka bàdi i Àpuneru ba na-pameti tau ma-ndubangu: dàngu nda 
pahondu-ha da limana, dàngu nda patangga-ha da wihina? Na metina nyuna 
meti pahunju-ya paraï ruku tau akatu tau mbana eti,” wàna. Hàla mbulu 
ndàbana na rayatu da-bonjangu pa-kaladaku ba dahiinya i Yuàpu. 
35Nakahau lodungu na rayatu ba na-kamangu pa-pamanda-nya i Ndautu ka 
nangangu hawutu, tàka na-harangu-maa, “Mili àru i Ala ka na-pameti-ka, 
jàka jia ngangu bianggu dàngu ndedi tamana na lodu!” wàna. 
36Narongu-yaka na rukuna nuna na-hadànjalu wànya na etina na rayatu. 
Tuna numa, nggàra bia paula-na i Hanganji Ndautu, na-nggaüru wànya na 
etina na rayatu. 
37La lodu nuna mbulu ndàbana na rayatu-na i Ndautu dàngu nggubulu-na na 
banjaru Ihirailu pi-danyaka, ba nda pambuha-na na hanganji-ya ba pameti-
ya i Àpuneru. 
38Na hanganji napanii dànja ba hapajia-ha da ma-karia-nya: “Mipinya nyimi 
wàngguka, la lodu nàhu ba yàmihu-nanyaka na haàtu na liku uru bokulu la 
Ihirailu? 
39Jiapa ka hanganji papindi-na i Alaka nyungga, kupàda-nya na lamanga-
nggu la rehi nàhu. Da anana i Haruya lalu mbana etiha. Nda ku-ngalangu-
ma papaulu-ha nyuda. Mili àru i MIRI ka nahuku-nja da tau akatu tungu nu, 
pa-jàngapu-nya na paraï paruku-da!” wàna. 

2 Hamuilu 4 

I Ihimbohitu ba ningu ma-pameti-ya 

1-4Da wàla wuana i Haulu hawiangu, jiaya i Mepimbohitu, anana i 
Yunatàngu. Nyuna na-kanjiku welingu ba lima mbua ndau-anapa ba jiaya 
nameti-da i Haulu dàngu i Yunatàngu. Nadu ba darongu-yaka na lii metida 
welingu la paraingu Yihireyilu na matanggu lungguya i Mepimbohitu na 
lunggu palai ngàndiya; tàka ba lalu karinggatu-na nuna na kawini, ka 
yàmihu-nanyaka na anakeda, hi lupa na-kanjiku wànya. Ba narongu-ka i 
Ihimbohitu, anana i Haulu, ba na-pameti-yaka tau i Àpuneru, tamaï-nanyaka 
na ringgitu-na, hamanai na tau Ihirailu nggubulu-na daridu wànyaka da 
etida. Lai Ihimbohitu ninja da parawira-na da madua, da kapala pamba 
matungu mangilu, na haàtu Mbaana-ya na tamuna tàka na haàtui Rekàpu-
ya. Nyuda anana i Rimungu-ha, welingu la Mbaerutu la kabihu 
Mbanyamingu. (Na Mbaerutu na tama la ngaba Mbanyamingu. Da tau 
mangia memanya dapalai-ka la Nggitaïmu hi da-paengangu lai nu piti 
welingu la rehi nu.) 
5Nuda da parawira madua, i Rekàpu i Mbaana hadangu-danyaka hi dalaku 
la umana i Ihimbohitu dàngu ba datàka lai nu tidu lodu-mayaka, nyuna i 
Ihimbohitu talànga katuda loduna. 
6Na kawini na madai uma tàtiku-nanya ba talànga kahiri-na uhu nggàndumu, 
ka katuda-nanyaka. Jia-duyaka i Rekàpu dàngu i Mbaana hi peku biana ba 
datama kawiningu. 
7Ka tama pangalangu-danyaka la kuru ngia pa-katuda-na i Ihimbohitu ba 
talànga katuda minjalu-na, hàla hi dahunju-maaya hi lupa nameti. Da-
katiku-ya na katiku-na hi dalaku ngàndiya. Rudungu memana nunama ba 
lundu harii-na ba dalaku li ningu la Lolangu Yorundangu. 
8Tunaka nu tàka wotu-danyaka na katiku-na i Ihimbohitu lai Ndautu la 
Hemburungu, hi dapanii, “Yiana-yaka na katiku-na i Ihimbohitu, anana i 
Haulu muhumu Tamu umbu, na ma-patikingu pa-pameti-kau làti Tamu 
umbu. La lodu nàhu i MIRI tungu-nanyaka hilu la paruku-na i Haulu dàngu 
wàla wuana,” wàdanya. 

9Tàka nahema i Ndautu, “I MIRI na maluri, na mambàda pamara-ka welingu 
la pa-manjurangu wànguka, napi-manya napa yiana na papanii-nggu ba ma-
tubangu-ya. 
10Ba ningga la Hikulàku ningu tau mamai papanii-ngga ruku metina i Haulu, 
ba nareki-ya ngàndi-nanya lii mahàmu. Tàka nyungga hi kuyàpa-ya hi ku-
pameti-ya. Nuna-yaka na wundana na pawua-nggunya himbalu-na na lii na 
patàka ngàndi-nangga. 
11Ka narihi-aipa duna pambotu na hukungu na pa-panabu-nggunya na tau 
akatu na mambàda pameti-ya na tau na manda ningu njalangu ba talànga 
katuda-na la uma wikina! Nàhu karuhi-nggunyaka na himbalu-na lai nyimi 
na ruku pameti-mi tau, dàngu ka pamolu hàlanggai nyimi welingu la pinu 
tana yiana!” wàna. 
12Hàlaka nu i Ndautu hi nawua-nja pareta da tau la wawana, la pa-pameti-
ha i Rekàpu dàngu i Mbaana. Ba hàlaka pa-pameti-ha, hi kadipu-ha da 
limada da wihida dàngu hi tiwalu-nja la lihi tàma la Hemburungu. Tàka na 
katiku-na i Ihimbohitu napiti-ya dàngu hi taninya lai nu la paraingu la retina 
i Àpuneru. 

2 Hamuilu 5 

I Ndautu ba nanjadi hanganji la Ihirailu dàngu la Yahunda 
(1 L Nd. 11:1-9, 14:1-7) 

1Hàlaka patuna nu tàka-danyaka da liku uru la kabihu - kabihu Ihirailu lai 
Ndautu la Hemburungu, hi dapanii dànya, “Nyuma yia nua wai ria-manda 
Tamu umbu. 
2Piti weli àmangu, jiapa ba nyuna-mapa i Haulu na ma-pareta-kama, ba nyu 
- nyumu-madu Tamu umbu mairu ngàndiya na tanatara Ihirailu la pabera - 
pabera-ka; hinggilu-na nu i MIRI mbàda ràndi-mana-nggauka ba nyumuka 
liku-uruna na banjaru-na dàngu na hanganji-da,” wàdanya. 
3I Ndautu na-paràndi dànja nuda da liku uru Ihirailu, hàla hi dawotu-ya 
nyuna la pa-hanganji la Ihirailu. 

4I Ndautu tailu kambulu ndau-naka na lurina ba na-hanganji, tàka hi na-
pareta patu kambulu ndaungu mandaina. 
5La Hemburungu na-pareta-ya na Yahunda pihu mbua ndau ha-kawita-na, 
dàngu la Yeruhali nyuna na-pareta hàlaya na Ihirailu nggubulu-na dàngu na 
Yahunda, tailu kambulu tailu mbua ndaungu mandaina. 
6La hau na lodu i Hanganji Ndautu dàngu tau la wawana hadangu-danyaka 
palua pa-kangaburu-ya la Yeruhali. Na tau Yembuhu, na mangia-nya nuna 
na paraingu, ba dakira-ya i Ndautu nda na-ngalangu-a patalu-ya na Yeruhali. 
Jia-duyaka nu hi dapanii-nya, “Ndau duluku-a nyumu patama lai yiahu; da 
tau poki dàngu da tau kaliparu damàka-mbu pawàngga-kau nyumu,” 
wàdanya. 
7-9I Ndautu na-paàra-nja da tau la wawana, “Ningu nàhu lai nyimi yiahu ma-
paumbi-nya na tau Yembuhu hama tuna nyungga ba ku-paumbi-nja? Mi-
paumbi langatàka-dunja la pa-pameti-ha nyuda? Jàka tuna nu, tama liwa la 
holana na wai kai kangaburu-ha da tau kanjiku dàngu da tau poki da pa-
paumbi-nggu,” hi wànanja. (Jia-duyaka na tau hi nalara li wàngu, “Na tau 
poki dàngu na tau kaliparu nda uku patama la Umana i Miri,” hi wàna.) I 
Ndautu na-ngalangu-ma pawàhi-ya na tindingu Hiungu hi na-mandapu-nya. 
Natunya tamuna, “Paraingu-na i Ndautu” wànanya. Nuna na paraingu na-
pahada winggiru-nya nuna na tindingu, pakiri welinya la pahunga loduna na 
tandula na-pawotu pa-janggangu tana. 
10I Ndautu paruka - rukangu-nanyaka pa-kapingatu, nadu i MIRI Ala na 
Mahupu-mbiha ba ndula-nanya-padua. 
11I Hanganji Hiràmu welingu la tana Tiruhu na-palewa-ha da ndutana lai 
Ndautu; i Hiràmu na-pamàtu-nya i Ndautu ai kajiu Limbanongu, tukangu - 
tukangu ai dàngu tukangu - tukangu watu, la pa-pahada-nya na uma 
hanganji-na i Ndautu. 

12Rukuna nuna napi hàmunya paraïna i Ndautu ba pamàndu-nanyaka nyuna 
la pa-hanganji la Ihirailu paraïna i MIRI, dàngu na-pakapingatu-ya na pa-
hanganji-na nduma pahàmu wàna na banjaru-na. 
13Ba na-lelingu-ka la Yeruhali i Ndautu welingu la Hemburungu, hili piti-
nanyapa ba mapira-ha da papaha-na dàngu da kala-wihina; ka pa-bonjangu-
danyaka da anana mini kawini. 
14Da anana mini da madedi la Yeruhali, jiaha: i Hamua, i Hombàpu, i 
Natàngu, i Halomu, 
15i Yipuhàru, i Elihua, i Nepiku, i Yapia, 
16i Elihama, i Eliyanda dàngu i Elipahelitu. 

Na taluya na tau Pilitingu 
(1 L Nd. 14:8-17) 

17Ba narongu-ka na tau Pilitingu, ba nyunaka i Ndautu na hanganji Ihirailu, 
mai-danyaka ka yàpaya ba wàda. Tàka i Ndautu narongu-maya na rukuna 
nuna, ka laku-nanyaka la tindingu. 
18Da tau Pilitingu datàka la Lolangu Repayimu tàka hi da-mandapu-nya. 
19I Ndautu na-paàra-nya i MIRI, “Ku-kangaburu-mayaka bàdi na tau 
Pilitingu? Màla nu MIRI muwua-dungga nu patalu wàngu?” wàna. 
“Kangaburu-ya!” hi wàna i MIRI. “Napa kuwua-manggau nyumu patalu 
wàngu!” wànanya. 
20Tunaka nu laku-nanyaka i Ndautu la Mbaàlu-Parahimu, lai nu hi na-
pakàku-ya na pamba tanatara Pilitingu. Hi napanii, “I MIRI na-tumburu-yaka 
na ngia pa-padàdungu-na na muhunggu, hama tuna na iwa ba ndedi 
mbàdiku-na handàka lapi hàla-ma-ananya,” wàna. Jia-duyaka na pa-ngiangu 
nuna la Mbaàlu-Parahimu, wàdanya. 
21Da pamba tanatara Pilitingu dapalai dàngu nda peku ngàndi-danja da 
kahala hada marapu-da. Da kahala hada nuda dapiti-ha paraïda i Ndautu 
dàngu tau la wawana. 

22Ndedi nggi tuna mandaina hili mai-danyaka da tau Pilitingu pa-mandapu 
belinya la Lolangu Repayimu. 
23I Ndautu hilu paàrangu-nanyai handàkangu panaungu-na i MIRI. Nahema 
i MIRI, “Àmbu kangaburu-duha welingu yiahu, tàka màta kau laku pa-
winggirungu kau mangu pa-kangaburu pali kajia-nja, la lihida da pingi ai 
murumbai. 
24Jàka era rongumu lingu kandukungu wihi tau ma-pajurungu la kapuka-da 
da ai indàharungu-wa, nadu ba nàhu-nggaka Nyungga la hanggami la patalu-
ya na tanatara Pilitingu,” wàna. 
25I Ndautu nalaku-manya jàka nggàraya na lii pareta-na i MIRI, ka ngalangu-
nanyaka pa-nàhaku pa-kanduli-nya na tau Pilitingu welingu la Nggemba tàka 
la Nggehiru. 

2 Hamuilu 6 

Na Pàti Pa-ràndingu ba ngàndiya la Yeruhali 
(1 L Nd. 13:1-14, 15:25–16:6, 43) 

1Tunaka nu i Ndautu hili paau-nanjaka da panjuri marihi hàmu la pa-pauhi, 
nggubulu-da tau 30.000-ha. 
2Nyuna nairu-ngàndiha pa-hanggangu la Mbaali-Yahunda, la papiti-ya 
welingu lai nu na Pàti Pa-ràndingu na patiki wànya tamuna i MIRI Mahupu-
mbiha na ma-mandapu la pinuda da patau awangu. 
3Na Pàti Pa-ràndingu nuna dadanda-nya welingu la umana i Ambinandapu 
la pinu tunduna dàngu hi dawotu-ya la kareta bidi. Hàla i Uha dàngu i Ahiu, 
da anana i Ambinandapu, hi dandàki-ya nuna na kareta; i Uha nalaku la 
karaha-na, 
4tàka i Ahiu nalaku la hanggana. 
5I Ndautu dàngu mbuu ndàbana na banjaru Ihirailu da-mangilu-nya na Pàti 
ba dàngu laku renjada dàngu laku lududa, lundu diraha ba da-pawàndingu 
ba datembi-ya i MIRI. Nyuda daremi wàngu jungga, jungga lamba, lamba 
hakapapa, anamongu, dàngu kahàba. 

6Ba datàka-ka la ngia pa-parina uhu nggàndumu, manguna i Nàkuhungu, da 
hapi da mayila-ya na kareta da-tunjuru, i Uha na-pajolangu limana la 
payàpa-ya nuna na Pàti Pa-ràndingu ka àmbu na-kanabu. 
7La rehi nunama ba nahàngga i MIRI lai Uha, rukuna na pawunda-na ba 
pawawa-nanya i MIRI. I Uha na-pameti memaya lai nu, la lihi Pàti Pa-
ràndingu. 
8Piti welingu la rehi nuna na pa-ngiangu nuna la Perihu-Uha. wàdanya. Na-
hoputu wànya i Ndautu ba nahuku pambotu tunanya nu i Uha paraïna i 
MIRI. 
9Ba tuna na-mangàdatu-mai duna i Ndautu lai MIRI, hi napanii, “Nggikina 
wànggu-aka bàdi nàhu ba kungàndi-ya na Pàti Pa-ràndingu?” wàna. 
10Jia-duyaka hi nabota-ya la panda ngàndiya kàdi nuna na Pàti Pa-ràndingu 
la Yeruhali, tàka hi na-bànjalu-ya la umana i Ombitu-Endumu, tau Nggàta. 
11Nuna na Pàti Pa-ràndingu tailu mbua wulana ba ninya lai nu, tàka i MIRI 
na-pakanyuru-ya i Ombitu-Endungu dàngu kuru umana. 
12I Ndautu narongu-ya ba na-pakanyuru-ya i Ombitu-Endumu dàngu kuru 
umana paraïna i MIRI, hamanai da mangu-naka rukuna na Pàti Pa-ràndingu. 
Ka lua-nanyaka la umana i Ombitu-Endumu papiti-ya na Pàti, ka paleli-nya 
la Yeruhali ba nawàngu pambabu pa-bokulungu da tau da madanda-nya na 
Pàti Pa-ràndingu. 
13Jàka da-panomungu-ka papangga da tau madanda-nya na Pàti Pa-
ràndingu, paràha-nanjaka pa-pànjangu paraïna i Ndautu hi nawotu kameti 
maraku lai MIRI heu hapi mini rombangu dàngu heu kamboka hapi pa-
radangu. 
14Tunaka nu renja-nanyaka i Ndautu ba natika pa-hawola ka tembi wànya i 
MIRI. La rehina nuna nyuna na-kalambungu laü lipa linangu kababa ba 
naboru-nya la bànggina. 

15Tuna nuduka i Ndautu dàngu mbulu ndàbana na tau Ihirailu ba da-paleli-
nya na Pàti Pa-ràndingu la Yeruhali, nàhu ba dalaku kayaka kakàlaku-nya 
pa-kariangu lingu taropitu. 
16Ba talànga tama ngàndi-danyaka na Pàti la paraingu, i Mikàlu, anana i 
Haulu, ngadu-nanya welingu la katonga, hi naita-ya i Hanganji Ndautu ba 
na-kapunduhu dàngu ba narenja la patembi-ya i MIRI, i Mikàlu na-paaka-
nya la etina ba naita-ya i Ndautu ba tuna nu. 
17Na Pàti Pa-ràndingu patama ngàndiya dàngu hi bànjalu-ya daa la padua 
maü tera na pambàda wuluna i Ndautu tungguna nuna na Pàti. Tunaka nu i 
Ndautu wotu-nanyaka kameti maraku patunu i MIRI dàngu kameti maraku 
pa-papeku wàngu. 
18Hàlaka hi na-pakanyuru-ya na rayatu Ihirailu ba nawànya na tamuna i 
MIRI Mahupu-mbiha. 
19Tàka hi napabe - berinja pangangu nyuda mbuu ndàbada. Nimbihu-na na 
tau na maninya lai nu ka miniya ka kawini-yakai nawua-nya ha kadipu tolu 
pa-handarangu, roti dàngu kanguta patungu wua malangga. Hàlaka nu beli 
hàla-nanyaka la umana haàtu - haàtu. 
20Ba nabeli-ka i Ndautu la uma hanganji la pa-kamàhaku-nya na kuru umana, 
i Mikàlu naluhu tomaya i Ndautu hi napanii, “La lodu nàhu na hanganji 
Ihirailu langatàka nawunda-ya na patembi wànya na wikina! Ba na-kalulu 
hama tuna na tau maànga manda pinya na pa-makia wàngu la hangga atada 
kawini da panggawi la uma hanganji!” wàna. 
21Nahema i Ndautu, “Nyungga duku ba kurenja tembi-nggunya i MIRI na 
mambàda jukaru-nya na amamu dàngu kuru umana, hàla hi napindi-ka 
nyungga la pa-kapipi-ya na Ihirailu, na banjaru-na. Jia-duya nyungga duku 
renja pangalangu-nggunyaka la patembi-ya i MIRI. 
22Nyungga duku màla bia ka paaka-ngga, jiapa ka narihi-kai welingu kawai. 
Màla bia kau pa-kalana-ka, tàka da ata kawini ba wàmu kawai, nyuda duda 
napa da matembi-ka nyungga!” wànanya. 

23I Mikàlu, anana i Haulu nda na-ngalangu ana lundu metina. 

2 Hamuilu 7 

Na lii pa-patàka-na i Natàngu lai Ndautu 
(1 L Nd. 17:1-15) 

1I MIRI na-katindi-maya i Ndautu welingu la muhu-naka na ma-ngganggitu-
ya, jia-duyaka hi peku nguduna la uma hanganji-na. 
2Ka panii-nanyaka na hanganji la wunangu Natàngu, “Tàngaru, nyungga yia 
ngiangu-nggunya la uma hanganji, na pawulu wàngu ai kajiu Limbanongu, 
tàka na Pàti Pa-ràndingu-na i Ala jiapa bia-yapa ba pahàmu-ya la maü tera!” 
wàna. 
3Nahema i Natàngu, “Màlama nu hi Tamu umbu kau palaku-ya mbuu hàlana 
na pawuku etimu, nadu i MIRI ba ndutu-nanggau-padua,” wànanya. 
4Tàka la rudungu nuna i MIRI napanii-nya i Natàngu, 
5“Luawa kau patàka-nya na atanggu i Ndautu na liinggu yiana, ‘Kanii hi 
nyumuika ma-pahadangu uma ndumanggu Nyungga. 
6Piti welingu ba ku-pahàla-ya na banjaru Ihirailu welingu la Mehiru lundu 
nàhu, ndedi ku-handàkangu-ma duku pa-ngiangu uma, tàka jia-ma-a la pa-
njadangu mànu dàngu hi ku-ngiangu la maü tera. 
7Nu la dalu njada karia-nggunya na banjaru Ihirailu, ndedi ku-handàkangu-
a pa-paàrangu la liku uru - liku uru da papindi-nggu, nggikina Nyungga hi 
nda dawulu-ngga uma ai kajiu Limbanongu,’ wàna. 
8Jia ba tuna, Natàngu, patàka-nya na atanggu i Ndautu, nu Nyungga MIRI 
Mahupu-mbiha, kupanii-nya nyuna, ‘Nyumu kupiti-kauka welingu la 
paràma-mu la pa-pawangu mbimbi la maràda dàngu hi kutukau hanganji la 
banjaru-nggu na Ihirailu. 
9Nyungga kulaku karia-nggau la nggi bia mulua ningu, dàngu mbuu ndàbada 
da muhumu ku-pamolu-njaka la rehi pa-kangaburungu-mu. Napa nyumu ku-
pawuwa-kau hama tuna da liku uru da marihi bokulu la pinu tana. 

10-11Hili hinggilu-na, na banjaru-nggu na Ihirailu, mbàda payema-manggu-
nyaka pa-ngiangu dàngu ku-paràha-nya la pa-padaingu lai nu, ka peku 
ngalangu-da paluri mambiru, dàngu nda hili ningu ma-kuwaru-ha. Piti 
welingu na tàkada la tana yiana àmangu, dàngu ba kuwotu-nja liku uruda, 
nyuda na-kangaburu-haka tau ma-mbuhangu pa-pajanggilu, tàka nda hili 
ningu-apa napa matuna nu. Ku-paràndingu, ba mambiru-munyaka napa 
welingu la mbuu ndàbana na muhu-muka, dàngu napa kuwua-nggau wàla 
wuamu. 
12-13Napa ngeru, jàka toma-yaka na njàpumu, dàngu ba taninggau la pangia-
da da boku la mangilu-mu, na haàtu welingu la anamu napa kuwotu-ya la 
pa-hanganji. Nyuna duna napa na mawulu-ngga uma Nyungga, dàngu na pa-
hanganji-na napa ku-paundu-nya, tàka napa na haàtu wàla wuana na-pareta 
ba hanganji-ya lundu nu-nu. 
14Nyungga napa Ama-nangga, dàngu nyuna napa ana-nggunya. Jàka era tuna 
manjala, napa kuhuku-nya hama tuna na haàtu ama na ma-hukungu anana. 
15Tàka Nyungga duku pa-daingu wunda-nggunya nyuna mahàmu nunjuya 
na njanjinggu. Na panjanji-nggunya nyuna pa-daingu paundu-manggunya, 
nda hama tuna na pawunda-nggunya i Haulu na pambàda tulaku-nggu 
welingu la ngia pa-mandapu-na ka peku njadimu hanganji nyumu. 
16Nyumu napa nuangu-mana ba ningu wàla wuamu dàngu napa na pa-
hanganji-mu ku-pamàndu-nya lundu nu - nu. Lundu nu - nu napa na haàtu 
wàla wuamu na-pareta ba hanganji-ya,’ wàna wàmunya,” wàna. 
17I Natàngu na-wàlahu-nya i Ndautu mbuu ndàbana na pa-pabowa-na i MIRI 
lai nyuna. 

Na hamaya pa-malangungu-na i Ndautu 
(1 L Nd. 17:16-27) 

18Ka tama-nanyaka i Ndautu la Maü Terana i Miri. Na-uhuku hi na-
hamayangu, “Dou MIRI Mahupu-jangga, nyungga dàngu kuru umanggu nda 
ràka-ama duma la pa-kataku hàlaya na kanyuru na pa-paloha-mu lundu 
nàhu. 

19Jiapa narihi-kipa welingu lai nu na pawunda-mu dou MIRI Mahupu-jangga; 
Nyumu mbàda pa-ràndingu-muka rukuna na ngerada da wàla wuanggu la 
rehi na manàmu-nya. Dàngu bau pajiliku-ngganya na rukuna nuna lai 
nyungga, jiapa-kai ba tau-aka duku, dou MIRI Mahupu-jangga! 
20Hili nggàra wànggu-nggauipa MIRI? Mbàda pi-mamu-nyaka Nyumu na 
ngeranggu nyungga atamu. 
21Paraï rukuna na paràndi-mu dàngu na ma-jàngapu la pawuku-mu, Nyumu 
mbàda wunda-muka pawunda ma-bokulu la pa-ajaru-ka nyungga yia atamu. 
22Nyumu ma-bokulu langatàka-kau, dou MIRI Ala! Nda ningua majia 
hamanggau Nyumu. Hi kiri pimanya nuna ba mbàda pa-paniingu-kamaka 
weli àmangu. 
23Nda ningua banjaru la pinu tana yiana mahama-nya na Ihirailu. Na Ihirailu 
didi meha-maaya na banjaru na pambàda pahàla-mu welingu la paata, ka 
peku tumunya hau banjaru wikimu. Mbuu ndàbana na paraï rukumu na ma-
bokulu dàngu na pa-maratangungu na pa-patumbu-munja nyuda, na-pakàni 
kadanya-ka na mbii hambungaru-na na tamumu la pa-nggubulu awangu. Da 
banjaru hawiangu lupa da marapu-da mbàda wàngga-munjaka ba jiaya na-
ndàharungu-na na banjaru-mu la pa-kangaburungu. 
24Na banjaru Ihirailu mbàda tu-munyaka banjaru wikimu lundu nu - nu, tàka 
nyumu dou MIRI, Alada nyuda-kauka. 
25Tàka nàhu dou MIRI Ala, màla àru kau paundu-nya na ràndi na pambàda 
wundamu na manggàna-ya na wikinggu nyungga dàngu wàla wuanggu. Màla 
àru kau pa-langatàka-nya jàka nggàraya na pambàda ràndimu. 
26La nggi - nggini na-pabokulu mànuya tau napa na tamumu tàka hi dapanii, 
‘I MIRI Mahupu-mbiha Nyuna Ala la Ihirailu-ya,’ wàda. Na haàtu welingu la 
wàla wuanggu napa lundu nu - nuya ba na-pareta-ya yiana na banjaru. 
27MIRI Mahupu-mbiha! Hi kutoru mbeni pawotu-nggaunya yiana na 
hamayangu-nggu, nadu ba Nyumu wiki-madu ma-wàlahu-ngganya ba jiaha 

da ana umbuku-nggu handalaru handàdiku da pawotu-mu la pa-hanganji-
nya yiana na banjaru. 
28Dou MIRI Mahupu-jangga, jiakau Nyumu Ala; mbuu ndàbada da paràndi-
mu mu-patutu-nja, dàngu na ngerana nuna na ma-manandangu mbàda ràndi-
munyaka lai nyungga. 
29Jia ba tuna, ku-kamahi-nggau, màla àru kau pa-kanyuru-ha da wàla 
wuanggu ka nua naingu-na napàda-danya na mbuha-munja. Dou MIRI 
Mahupu-mbiha, nuda mbuu ndàbada mbàda ràndi-munyaka, da wàla 
wuanggu napa pa-kanyuru pangala-munjaka lundu nu - nu,” wàna. 

2 Hamuilu 8 

Da ruku taluna i Ndautu la pabera 
(1 L Nd. 18:1-17) 

1Pi - pirana na rehi la malamiri i Hanganji Ndautu hili kangaburu-nanyaka 
na tau Pilitingu. Natalu-ha nyuda hi nawàhi-ya na tanada. 
2I Ndautu natalu-mbuya na tau Muapu. Na-paràha-nja pa-tanggilungu la 
tana, hàla hi na-pameti-ha da tau madua welingu la nimbihu tau madua 
haàtu. Nu ba tuna nyàku-danyaka da tau Muapu lai Ndautu hi dawotu hilu 
katiku lai nyuna. 
3Na pangalangu-na i Ndautu natalu-yaka i Handandehiru, anana i Rehupu 
na ma-pareta la Homba, na pa-hanganji lihina la Ndamàhiku. La rehi nuna i 
Handandehiru talànga lakuna pa-palànyapu belinya na kuaha-na la ngaba 
lihi katiku luku Epuràtu. 
4Tau 1.700-ya na tanatara li la njara dàngu 20.000-ya na tanatara li la wihi 
da pa-tanawa-na i Ndautu. Na pa-kaliparu hàlaha da njara, hinggilu-da 
hawiangu tuda ndumada da hangahu mbua kareta pabera. 
5Na tau Hiria la Ndamàhiku da-paràhangu tanatara pandula-ya i Hanganji 
Handandehiru. Tàka na nyuna natalu-maha paraïna i Ndautu hi na-pameti-
ha da tau 22.000 welingu lai nyuda. 

6Tunaka nu i Ndautu hi na-pahadangu maü tanatara la ngabada nyuda, tàka 
hi danyàku dàngu dawotu hilu katiku lai nyuna. I MIRI nawua mànunya 
patalu wàngu i Ndautu la nggi bia nalaku ningu pa-pabera. 
7Da temingu àmahu rara pawàda da tanatara-na i Handandehiru nawàhi 
hàlaha i Ndautu hi nangàndi-ha la Yeruhali. 
8Hinggilu-da nuda i Ndautu nawàhi-mbu wudu da - dangu welingu la 
Mbetahu dàngu Mberutaï da paraingu pa-kuaha-na àmangu i Handandehiru. 
9I Hanganji Tou welingu la Hamàtu narongu-ya i Ndautu ba natalu pambuta-
yaka na tanatara-na i Handandehiru. 
10Hàla hi na-palewa-ya i Yoràmu anana la pa-patàka-nya na tambina lai 
Hanganji Ndautu dàngu la papeka-nya lii pa-ohangu ba jiaya na taluna, nadu 
i Handandehiru ba nakàli pabera dànya i Tou. I Yoràmu nangàndi padangu 
àmahu rara, àmahu bara dàngu wudu patàka wotuna lai Ndautu. 
11-12I Ndautu nawotu hàlaha lai MIRI nuda da patàka wotungu ka jiaha da 
pawàngu ba lumungu. Tuna numbu na pawunda-na la banda ma-welingu la 
àmahu rara dàngu àmahu bara da pambàda wàhina welingu lai 
Handandehiru dàngu welingu la banjaru pa-pakàku-na, nu da banjaru 
Endumu, Muapu, Amungu, Pilitingu dàngu Amaliku. 
13Hili manaü wuwa-manai na tamuna i Ndautu ba nabeli-ka welingu la pa-
pameti-ha da tau 18.000 da tau Endumu la Lolangu Mbàru. 
14Na-pahadangu maü tanatara-na la nggubulu Endumu, tàka da tau Endumu 
hi danyàku lai nyuna. I MIRI nawua-nya patalu wàngu i Ndautu la nggi bia 
na-pabera ningu. 
15Tuna nu i Ndautu ba na-katangu pareta la nggubulu Ihirailu dàngu ba 
narima-manya ka wàngu mamola dàngu mahàmu ba anggaraa-ya na rayatu-
na. 
16-17Yiada-haka da panggawi bokulu da pawotu-na i Ndautu: na ngorada da 
ma-katangu madàka: i Yuàpu anana i Haruya; na hakaratarihu uma hanganji: 

i Yuhapàtu anana i Ahilutu; da ratu: i Handuku anana i Ahitupu dàngu i 
Ahimeliku anana i Àpuyataru; na hakaratarihu nanggara: i Haraya; 
18na liku uru manggangu wikina na hanganji: i Mbanaya anana i Yuyanda; 
da ratu la uma hanganji: da anana mini i Ndautu. 

2 Hamuilu 9 

I Ndautu dàngu i Mepimbohitu 

1La hau na lodu i Ndautu na-paàrangu, “Ningupa ihu tau maluri la kuru 
umana i Haulu ai? Jàka ningu, ku-mbuhangu patunya mahàmu lumuna i 
Yunatàngu,” wàna. 
2La kuru umana i Haulu ninya na haàtu na tau la kaheli, na tamuna Himbaya, 
hi da-paràha-nya palua lai Ndautu. Hi na-paàrangu na hanganji, “Jia-kauka 
nyumu i Himba?” wànanya. “Deningu-na, Tamu umbu,” hi wàna. 
3Tunaka nu na hanganji hi na-paàra-nya, “Ningupa nu tau maluri la kuru 
umana i Haulu? Nyungga ku-mbuhangu patunya pahàmu wàngu hama tuna 
na pambàda ràndinggu lai Ala,” wàna. Nahema i Himba, “Ninyapa na anana 
i Yunatàngu, haàtu-na. Nyuna na-kanjiku,” wàna. 
4“Nggiya nyuna?” hi wàna na hanganji. “La Londimbàru, la umana i Makiru 
anana i Amialu,” hi wàna i Himba. 
5Ka paràhangu-nanyaka na hanganji papaau-nya na anana i Yunatàngu. 
6Nuna na anana i Yunatàngu Mepimbohitu-ya na tamuna. Ba natàka-ka, hi 
na-patika patembi-ya i Ndautu. I Ndautu napanii dànya, “Mepimbohitu,” 
wànanya, nahema, “Ou Tamu umbu,” wàna. 
7Napanii i Ndautu, “Àmbu mangàdatu. Nyumu napa ku-milanggau eti 
lumuna i Yunatàngu, amamu. Mbuu ndàbada da tanana na bokumu i Haulu, 
kuwua beli-nggauha napa, dàngu kau padai pangalangu pangangu la uma 
hanganji,” wànanya. 
8I Mepimbohitu nahilu patika hi napanii, “Nggàra-aka duku manda palingu! 
Nggikina hi tu-inaka na hàmumu lai nyungga?” wàna. 

9Tàka na hanganji hi na-paaunya i Himba na tau la kaheli-na i Haulu, hi 
napanii-nya, “Mbuu ndàbada da pa-bànjalu-na i Haulu dàngu kuru umana, 
wua-ngguhaka la umbuku-na na Tamu umbumu yiana. 
10Nyumu dàngu na anamu hamanai da ma-pambapa dànggau màta kai 
ràmaya nuna na tana ndumana na kuru umana na Tamu umbumu i Haulu 
dàngu na ihina nuna na tana kau wuanja ka na-patoma wàngu na lurida. Na 
nyuna i Mepimbohitu màta-nyaka ka nangangu mànu la uma hanganji,” 
wànanya. (I Himba ningu tau hakambulu malima-ha da anana mini dàngu 
hi tau dua kambulu-ha da tau la kaheli.) 
11Nahema i Himba la hanganji, “Mbuu ndàbana na pareta-mu Tamu umbu 
napa ku-paloku hàla-maya duku,” wàna. Jia-duya i Mepimbohitu hi 
nangangu la uma hanganji, hama tuna da ana wikina na Hanganji Ndautu. 
12I Mepimbohitu ninya na anana, Mikaya na tamuna. Mbuu ndàbada da angu 
kuru umana i Himba tau la kaheli-na i Mepimbohitu-ha. 
13Tuna nuduka i Mepimbohitu na maruha ndàba wihina ba dua mbunguda 
ba na-engangu la Yeruhali dàngu ba nangangu mànu la uma hanganji. 

2 Hamuilu 10 

I Ndautu ba natalu-ya na tau Amungu dàngu tau Hiria 

1Pi - pirana na rehi malamiri i Hanganji Nahàhu welingu la Amungu nameti, 
dàngu i Hanungu anana, jia-yaka na hanganji. 
2Ka panii-nanyaka i Hanganji Ndautu, “I Nahàhu ariyaa-manggunya na ma-
tuturu. Ba tuna ku-ariyaa-mbunyaka bàdi i Hanungu na anana,” wàna. Jia-
duyaka hi na-paràhangu papalewa-na la tana Amungu la pa-panggaüru-ya i 
Hanungu ba nameti na amana. 
3Ba datàka la Amungu da liku uru la tana nuna ba hapajia-ha da-paniinya i 
Hanganji Hanungu, “Àmbu kaka-duya Tamu umbu hi na-paràhangu pa-
palewana i Ndautu ba ruku tembi-nanya na amamu! Hi na-paràha-nja yiahu 
da tau maidanya pa-kapilitu-ya yiana na paraingu, ka peku wàhi-nanya,” 
wàda. 

4Ka yàpa-nanjaka da papalewa-na i Ndautu paraïna i Hanungu; da njerida 
na-kikiru hapapa-ha, da pakida na-kadipu pahupu bàngginja, hàlaka hi na-
paràha-nja palaku. 
5Tàka nyuda da-makia pabeli la tanada. Ba ninguka mapanii-nya i Ndautu 
na rukuna nuna, hi na-pangàndi-nja langu da tau papalewa-na ka da-nedingu 
pàku la Yeriku ka lupa datumbu beli da wulu njerida. 
6La malamiri da-pàdangu wikida da tau Amungu nu na pawunda-da jiayaka 
na kiringu na pamuhu wànanja paraïna i Ndautu. Jia-duyaka hi dahewa 
20.000 panjuri Hiria da ma-ngiangu la Mbetu-Rehupu dàngu Homba 
dàngumbu 12.000 panjuri welingu la Tòpu, lupa na hanganji la tana Maaka 
dàngu 1000 da tau la wawana. 
7Ba narongu-ka na rukuna nuna i Ndautu, paràha-nanyaka i Yuàpu dàngu 
mbulu ndàbada da kalibaru pabera-na la pa-ndàharungu palawa-nya na 
muhu. 
8Da tau Amungu daluhu hi da wandalu-ha da pambada la hangga pindu 
bokulu la Ramba na paraingu puhu pareta-da, tàka da tau Hiria, da tau Tòpu 
dàngu Maaka da-wandalu-ha da pambada la maràda. 
9I Yuàpu naita-ya ba nggàpi-nanyaka paraï pamba muhu la hangga la kajia. 
Tuna nuduka hi napindi tanatara marihi hàmu la Ihirailu, hi na-wandalu 
pahangga-nja da tanatara Hiria. 
10Da marihi da tanatara na-pakata-nja lai Ambihai, erina, na ma-wandalu-ha 
da pambana pa-hanggangu dàngu tanatara Amungu. 
11I Yuàpu napanii-nya na erina, “Jàka nda kumàka-pa pa-hàngapu-ya na 
tanatara Hiria, manyamalu-ma kau ndulaka; hamanai jàka ndau màka-mapa 
nyumu pa-hàngapu-ya na tanatara Amungu, jiangu-ma duku ba kumai 
pandula-kau. 
12Pa-torungu-ma! Màlawa ka ta-pajàrungu ba dàngu taranda lumuna na 
banjaru-nda dàngu lumuda da paraingu-na na Alanda. Mili àru i MIRI ka 
nawunda-ya na pawuku-na,” wàna. 

13Tunaka nu i Yuàpu dàngu da pambana hi da-ndàharungu pa-kangaburu, ka 
palai-danyaka da tanatara Hiria. 
14Da tau Amungu ba daita-haka da tanatara Hiria ba dapalai, nyuda palai-
maada-nyai duda welingu lai Ambihai, hi da-kandulingu patama la paraingu. 
Ba nahàla-ka pabera-ya na tau Amungu i Yuàpu beli-nanyaka la Yeruhali. 
15Na tau Hiria daita-ya ba mbàda pakàku-nahaka paraï tau Ihirailu, jia-
duyaka hi napaau hàlanya na pambana la pahili pauhi. 
16I Hanganji Handandehiru paràhangu-nanyaka papaau-nya na tau Hiria da 
maninja da mangiangu la pahunga loduna na Luku Epuratu, ka mai-danyaka 
la Helàmu, da pa-kapipi-na i Hombàku, na ngora tanatara-na i Handandehiru 
welingu la Homba. 
17Naronguyaka na rukuna nuna i Ndautu, manyamalu pauhi-madua-nanjaka 
mbuu ndàbada da pamba Ihirailu, hi dapala-ya na Luku Yorundangu, tunaka 
nu ndàharungu-danyaka la Helàmu. Lai nu da tau Hiria pa-wandalu-danjaka 
da pambada hi da-ndàharungu pa-kangaburu-ha da pambana i Ndautu. 
18Ba tuna da tau Ihirailu da-làndahu pa-kanduli-maanja da tanatara Hiria. I 
Ndautu dàngu da pambana da pameti-ha da tau 700 da ma-ulingu kareta 
pabera, dàngu hi tau 40.000-ya na tanatara na mali la njara; hinggilu-nai nu, 
i Hombàku na ngora tanatara muhu, na-manua mandàkangu hi lupa nameti 
la ngia pa-kangaburu. 
19Ba daita-yaka paraï da maràmba da ma-tangara lai Handandehiru ba kàku-
danyaka, karai-danyaka la pa-papeku dàngu panyàku-danyaka wikida la tau 
Ihirailu. Piti welingu nu na tau Hiria nda nahili toru mbeni-apa la pandula-
ya na tau Amungu. 

2 Hamuilu 11 

I Ndautu dàngu i Mbàtihemba 

1Da hanganji wàngu-mada ba dalaku pa-pabera la pa-kameli ruu ai. Nu la 
pa-kameli ruu ai ndaungu nuna i Ndautu na-paràha-nya pa-kangaburu i 
Yuàpu dàngu ba hapajia-ha da parawira-na, hamanai mbuu ndàbana na 

tanatara Ihirailu; ka talu-danyaka na tau Amungu dàngu hi da-nggupulu-ya 
na paraingu Ramba. Tàka nyuna wiki i Ndautu ni bianya la Yeruhali. 
2La hau na malingu, ba na-hadangu-ka i Ndautu welingu la katuda-na, lua-
nanyaka la toku ndidu uma hanganji na ma-linjaku. Welingu lai nu ita-
nanyaka na haàtu na kawini na ma-talànga ihuna, lalu mbana manandangu-
ya. 
3Ka paràhangu-nanyaka tau pa-paàrangu jàka nggamuya nuna na kawini. Ka 
panii-danyaka nyuna nuna na kawini ba jiaya i Mbàtihemba, na amana 
Eliamu-ya, tàka na leina jiaya i Uria, tau Heti. 
4I Ndautu na-paràhangu tau palua papiti-ya nuna na kawini, dàngu ba 
natàka-ka la uma hanganji, nyuna i Ndautu hi na-katuda angunya. (I 
Mbàtihemba bidi hàla-maana pa-payahangu wikina ba nahàla patàka-nya 
wulana.) Ka beli-nanyaka duna la umana. 
5Pi - pirana na rehi malamiri ka pakiringu-nanyaka paworu ihina, hàla hi na-
pangàndi-nya langu i Ndautu na rukuna nuna. 
6Manyamalu i Ndautu pangàndi-madua-nanyaka pareta i Yuàpu, “Paràha-
nya hiana i Uria tau Heti ka namai lai nyungga,” wàna. I Yuàpu hi na-paràha-
nya i Uria palua lai Ndautu. 
7Ba na-hurungu-ka i Uria lai Ndautu, hi na-paàrangu na hanganji jàka nggàra 
ehida i Yuàpu dàngu da pamba Ihirailu, hamanai jàka nggiki-naka na lakuna 
na pabera. 
8Tunaka nu i Ndautu hi napanii-nya i Uria, “Beliwa nu la umamu kau 
hangahu hawutu,” wànanya. Ba taliu-naka i Uria welingu la uma hanganji, i 
Ndautu na-pangàndingu pawua juangu la umana i Uria. 
9Tàka i Uria nda nabeli-a la umana, tàka katuda-ma-ananya la ngaru pindu 
uma hanganji anguda da ma-manggangu hanganji. 

10Ningu mapanii-nya i Ndautu na rukuna nuna. Ka paàra-nanyaka i Uria, 
“Nyumu bidi beli-maamu welingu la ànda marau, nggikina hi ndau beli la 
umamu?” wànanya. 
11Nahema i Uria, “Da tanatara Ihirailu dàngu Yahunda patara dira matiki-
danyapa, na Pàti Pa-ràndingu-na i MIRI karia-mananja; i Yuàpu na mini la 
ngorama hamanai ba hapajia-ha da parawira pa-maüngu-mada-nyapa la 
maràda. Nggiki hama-naka nyungga yia hi beli bia-nggunya la uma, hi 
kungangu, hi ku-ngunungu dàngu hi ku-katuda angunya na papaha-nggu? 
Parongu-na na ndewamu Tamu umbu, hamanai na ndewanggu nyungga, nda 
hidama duku nyungga la patunggu nu!” wàna. 
12Hàla panii-nanyaka i Ndautu, “Tu bianai duna, tanggilungu-wa nu yiahu la 
lodu nàhu, napa haromu ka kupuli-nggau palaku,” wànanya. Ka hanii-naka 
i Uria la Yeruhali la lodu nuna. Hili hau lodu paau-nanyaka pangangu 
paraïna i Ndautu. 
13Ka ngangu-nanyaka, hi dawua-nya pa-unungu dangu ka maüku-nanyaka. 
Tàka jia-mayai la rudungu nuna i Uria ba nda nabeli la umana, tàka katuda-
ma-ananya ba na-palata-nya na hinggina nu daa la kurungu pangia ma-
manggangu uma hanganji. 
14Hadangu harii i Ndautu tulihu-nanyaka huratu i Yuàpu, dàngu hi na-
pangàndi-nya la limana i Uria. 
15Na-tulihu-nya, “Tuu-maya hiana i Uria la mangia ngaba, bau kakaya ba lai 
nu na marihi mbàringu, hàla kau kandulingu ba dàngu nda pinanya ka peku 
hanggàmaru-na,” wànanya. 
16Nu ba talànga nggupulu-nanyaka na paraingu paraïna i Yuàpu, paràha-
nanyaka i Uria la hau pangia na pakaka-na ba najàritu na mangga-danya lai 
nu paraï muhu. 
17Ba jia-yaka na luhuna na tanatara muhu weli dalungu la paraingu pa-
kangaburu-ya na pambana i Yuàpu, ningu pi - piraha da parawira-na i 
Ndautu da ma-hanggàmaru, jiambu-duyaka i Uria. 

18Tunaka nu i Yuàpu palewa-nanyaka tau lai Ndautu papeka-nya na lakuna 
na pabera. 
19Nawua-nya pareta nuna na papalewa, “Ba narongu-yaka na lii pa-patàka-
mu na hanganji na ruku lakuna na pa-kangaburungu yiana, 
20talànga wanguna nambeni hi na-paàra-nggau, ‘Ka nggikina nyimi hi tu-
inaka na lihi-minya na paraingu? Ndai pinya dimi na muhu ba jiangu 
natungu pana welingu la pinu kangeli? 
21Imaromba-nyaka na rukuna i Ambimeliku anana i Nggindiungu ba na-
hanggàmaru la Tembihu? Màla na metina nda ruku tau kawini-a na 
manduha-nya watu nggihu kanguta welingu la pinu kangeli? Batuna, ka 
nggikina hii tika palihi-nya na kangeli?’ Jàka na-paàrangu tuna nu i Tamu 
umbu, màta kau pekanya, ‘I Uria na parawira-mu, na-hanggàmaru-mbuka,’ 
ka wàmunya!” wàna. 
22Hàla lua-nanyaka nuna na papalewa lai Ndautu, hi na-patàka-nya na lii 
pareta-na i Yuàpu. 
23Ka panii-nanyaka na papalewa, “Da papama lalu mbana kapàru-da, daluhu 
welingu la paraingu pa-kangaburu-kama la maràda. Tàka nyuma ma-
pambangatungu pa-ndujaru belinja lupa tàka la ngaru pindu paraingu. 
24Tunaka nu weli ditangu la pinu kangeli hi dapana-kama, pi - pirada da 
parawira-mu Tamu umbu, papohu-nya i Uria, da-hanggàmaru-ka,” wàna. 
25I Ndautu hi napanii-nya na papalewa, “Patoru-manya na etimu wàmunya i 
Yuàpu dàngu kai pekanya ka àmbu na-yudutu, nadu ba nda nggamu ma-
manyura la papinya jàka nggamuya na mameti la pa-kangaburu. Pekanya ka 
nahili parihi mbangatu-ya na kangaburu-ya na paraingu ka lupa nanyàku 
nuna na paraingu,” wàna. 
26Ba narongu-ka i Mbàtihemba ba na-hanggàmaru-ka na mini leina, hawina-
nanyaka. 
27Tàka ba nanjàpu-ka na rehi hawina, palewa-nanyaka tau i Ndautu la papiti-
ya hi karia-nya la uma hanganji, ka tu-nanyaka papaha-na. Pi - pirana na 

lodu malamiri, habola-nanyaka na haàtu na anakeda mini. Tàka i MIRI nda 
nambuha-nya nuna na palina i Ndautu. 

2 Hamuilu 12 

Na lii pangàndi-na i Natàngu dàngu na halaera-na i Ndautu 

1Hàlaka nu i MIRI hi na-palewa-ya i Wunangu Natàngu la palua tomaya i 
Ndautu. I Natàngu nalua lai nyuna hi napanii-nya, “Ninja da tau madua da 
ma-ngiangu la hau paraingu, na haàtu nawulu tàka na haàtu namila. 
2Na mawulu dangu banda hapina dàngu mbimbina, 
3tàka na mamila ana heu-maana na ana mbimbina, pakei-nanya. Nuna na 
ana mbimbi narada-nya, hi lupa na bokulu la umana ba na-parànja matua 
karia-nja da anana. Na ana mbimbi nuna nangangu welingu la pangana nuna 
na tau, màlai ba na-unungu la kaba waina nyuna, dàngu na-katuda-ma la 
babana, na kababa-na hama tumana na anana kawini. 
4La hau na lodu nuna na tau wulu na-tàkanya ariyaa-na. Na mawulu nda 
narupu-a mbimbi jàka ndia hapi wikina ka na-manahu-nya na ariyaa-na. 
Tàka napiti ni-maaya na ana mbimbina na tau mila, hi na-paloku-nya pangaa 
wàna na ariyaa-na,” wàna. 
5-6Narongu-yaka nuna i Ndautu nambeni wànya nuna na mawulu, hi napanii, 
“Kanjupu mbana eti-duya nuna na tau wulu! Parongu-na i MIRI na maluri na 
tau nuna lupangu na-pambatu wundangu bàdi patunya hiluna nuna na ana 
mbimbi hàla ka huku pameti-ya!” wàna. 
7Nanapa-ya i Natàngu, “Nyumu-maka na Tamu umbu na tau nuna! Dàngu 
yiana-yaka na paniina i MIRI, Ala Ihirailu, ‘Nyumu kutukau hanganji la 
Ihirailu dàngu ku-pamara-kau welingu lai Haulu. 
8Na pa-hanganji-na dàngu da papaha-na i Haulu ku-pakata-nggaunja lai 
nyumu, langatàka nyumu kutukau hanganji la Ihirailu dàngu Yahunda. Làti 
jàka hada nda datoma, jiangu-mapa duku ba kuhilu wuanggau hama 
danguda. 

9Nggikina nyumu hiu lànjanja da pareta-nggu? Nggikina hiu wundaya nuna 
na ma-akatu? I Uria bau paràhangu pa-pameti-ya la pa-kangaburungu; bau 
kabainya hi lupa na-pameti-ya tau Amungu, hàla hi mumàngi-nya na 
papaha-na! 
10Karia-na ba ndau manundu lai Nyungga dàngu bau pitiya na papaha-na i 
Uria, napa la nimbihu wàla wuamu handalaru-handàdiku ni - ningu-maka 
napa mameti paraï pa-pameti-ya. 
11Harangu-manggu-nyaka napa ba kupali-nggau ura pàda na ma-pawelingu 
la kuru uma wikimu. Napa kupiti-ha da papaha-mu la hangga matamu, hi 
kuwua-ha la tau hawiangu na ma-katuda angunja la hambila maharii. 
12Nyumu dumu bau wunda kangunguhu manjàla, na belingu-na napa 
Nyungga duku ba ku-wàlahu pa-handaraku-ya na pa-himbalu-nggunya la 
hangga nggubulu Ihirailu,’ ” wàna. 
13Nanapa-ya i Ndautu lai Natàngu, “Njala-manggu-nyaka nyungga lai MIRI,” 
wàna. Nahema i Natàngu, “Mbàda jàma-mana-nggauka i MIRI, Tamu umbu; 
jia ba tuna nda jia meti-amu. 
14Na nyuna ba ngaha-muka pa-paaka-nya i MIRI, bau tuya na matuna nu, na 
anamu na mabidi dedi napa nameti,” wàna. 
15Hàlaka beli-nanyaka duna i Natàngu la umana. 

Na metina na anana mini i Ndautu 

Na anana mini i Ndautu na-pahabola-na i Mbàtihemba, na pameti wàruna i 
Uria, hidu-nanya, na hiduna ma-pawelingu lai MIRI-ya. 
16Ka hamayangu-nanyaka i Ndautu lai MIRI ka pekuna ka na-mandangu na 
ananggu wàna. Nyuna na-puaha dàngu nimbihu rudungu na-katuda lundu 
hariina la lata pangia-na. 
17Ba hapajia-ha da ama bokulu la uma hanganji dalua tomaya la pa-
pamanda-nya ka na-hadangu ba wàda, tàka natipa-maaha dàngu nda nabihu-
a paangu ngangunja nyuda. 

18Pa-làngangu hau minggu meti-nanyaka nuna na anakeda, tàka da atana 
nda datoru mbeni la papanii-nya. Hi tuda nu, “Jiapa ba naluri-pa na anakeda, 
nda nabihu-mbu na hanganji pahema jàka tapanii dànya. Ka manaü-ama-
naika duna nàhu ba nameti-ka na anana! Nda tapi - pinya napa hi nahuda 
biaka wikina!” wàda. 
19Ba naita-haka i Ndautu da atana ba dawàngu pa-kanguruku, pàda-nanyaka 
ba nameti-ka na anana. Ka paàra-nanjaka, “Tubana ba nameti-ka na 
anakeda?” wàna. “Tubana, Tamu umbu,” hi wàdanya. 
20Ka hadangu-nanyaka i Ndautu welingu la lata pangia-na, hàla hi nalua 
paihu, hi nahaiya na lunggina, hi na-panjilungu pakina. Tunaka nu laku-
nanyaka pa-lumungu la Umana i Miri. Hàlaka nu ka beli-nanyaka la uma 
hanganji, hi nakarai pa-payema-nya pangangu; ka ngangu-nanyaka. 
21Ba daita-yaka nuna paraï ba hapajia-ha da atana hi dapanii dànya, “Nyuma 
nda ma-hàmburu ndoku-akau Tamu umbu. Ba naluri-pa na anakeda, nyumu 
Tamu umbu hanimu bau puaha dàngu bau hawina-nya, tàka ba nameti pàku-
ika na anakeda, hadangu-munyai nyumu Tamu umbu la pangangu!” 
wàdanya. 
22“Wua,” hi wàna i Ndautu. “Tubana ba ku-puaha dàngu ba ku-hawina ba 
naluri-pa na anakeda, na pa-kanandi-nggu, Raï-ai duna napa hi namila-angga 
eti i MIRI hi najàma-nya na anakeda paluri wànggu duku. 
23Tàka nàhu ba meti-nanyaka, nggàra lingu-naipa ba ku-puaha pangalangu? 
Jia màkanggu-kaka pa-paluri beliya? Napa ngeru ba laku-madu-nggunyai 
duku la ngia paninya, tàka nyuna nda peku-anapa la pabeli lai nyungga,” hi 
wànanja. 

Na dedina i Halomu 

24Tunaka nu i Ndautu hi na-panggaüru-ya na etina i Mbàtihemba, na papaha-
na, hi na-katuda angunya. Ka habola-nanyaka na anakeda mini i 
Mbàtihemba, Halomu wàna i Ndautu ba natunya tamuna. I MIRI nambuha-
nya nuna na anakeda 

25hi na-palewa-ya i Natàngu patunya tamuna, Yendiya wànanya, nadu ba 
pambuha-na i MIRI-ya. 

I Ndautu ba nawàhi-ya na Ramba 
(1 L Nd. 20:1-3) 

26La rehi nuna jiapa-mayapa i Yuàpu ba na-kangaburu-ya la Ramba, na parai 
puhu pareta tana Amungu, dàngu mareni wàhi-ama-nanyaka. 
27Ka palewa-nanyaka tau lai Ndautu, la pa-paihi-nya, “Mbàda kangaburu-
nggunyaka la Ramba, dàngu kuwàhi-yaka na ngia pa-pahàmu-na wai. 
28Nàhu màla àru Tamu umbu kau pauhi-nja da tanatara-nda da marihi, hàla 
ka nyumu wiki ma-pairungu la pa-kangaburu ka panyàku-ya nuna na 
paraingu. Hi tuna nu, napa nda ningu-apa tau mapanii ànga, ba nyungga 
mawàhi-ya nuna na paraingu,” wàna. 
29Ka pauhi hàla-nanyaka mbuu ndàbana na tanatara-na i Ndautu, hi nalaku 
la Ramba, ka kangaburu-nanyaka hi natalu-ya. 
30I Ndautu napiti-ya na tubuku àmahu rara la katiku-na na hanganji-da, hàla 
hi na-patàmbaku-nya la katiku wikina nyuna. Na tubuku nuna na mbotuna 
ràkangu 35 kiluna, na patungu watu mata tawuru ma-manandangu. I Ndautu 
nangàndi padangu malanja pa-rambangu lai nu la paraingu. 
31Hinggilu-nai nu na tau mangia-nya na paraingu na-karia-nja, hi na-paràha-
nja pangàndi nggarangganji, kataka tana bàhi, kataka punggu, hi na-paràha-
nja paràma la ngia pa-pandoi watu rara. Na matuna nu, jia-mayai na pawàna 
la mangia-nja da paraingu Amungu hawiangu. Hàlaka nu i Ndautu dàngu 
nggubulu ndàbana na tanatara-na beli-danyaka la Yeruhali. 

2 Hamuilu 13 

I Àmunungu dàngu i Tamàru 

1I Àpuhalomu anana i Ndautu, ninya na anawini-na na ma-manandangu, 
Tamàru-ya na tamuna. I Àmunungu, na anana i Ndautu la papaha haàtu-na, 
mataru nda uku-nanya i Tamàru 

2dàngu na-patikingu pa-katuda angunya. Tàka nuna manda hidaya nadu i 
Tamàru ba ndedi ràka ma-mangoma-ya ndedi uku nyuna la pa-panggolu 
dàngu tau mini. I Àmunungu na-kanandi-nya padua nuna hi lupa nahidu 
wànya. 
3I Àmunungu ningu ariyaa-na na mambana màhina, Yunandàpu-ya na 
tamuna, anana i Himia ayana i Ndautu. 
4I Yunandàpu na-paàra-nya i Àmunungu, “Umbu kudu, nggikina nyumu hiu 
biti mànu tumu nu nimbihu lodu? Nggàra ehimu?” wànanya. Nahema i 
Àmunungu, “Nyungga ku-mataru-nya i Tamàru erina i Àpuhalomu, na 
angunggu paluhu,” wàna. 
5Nanapa-ya i Yunandàpu lai nyuna, “Nuna nu namuda-a! Mahuru-wa la ngia 
pa-katuda-mu ba hama tuna mahidu-kau. Jàka namai na amamu pa-tadalu-
kau, kau paniinya, ‘Ama, puli àrunya i Tamàru ka namai ka nawua-ngga 
pangangu. Jàka kuita-ya nyuna ba na-manahu pangangu lai yiahu, pekuna 
nyungga pangangu,’ ka wàmunya,” wànanya. 
6Tunaka nu i Àmunungu mahuru-nanyaka la ngia pa-katuda-na, ba hama 
tuna mahidu-ya. Ba namaika i Hanganji Ndautu pa-tadalu-ya, napanii dànya 
na amana i Àmunungu, “Ama, puli àrunya i Tamàru ka namai dàngu ka 
naràma-ngga pangangu lai yiahu la tuba ngia paita-nggunya, ka pekuna ba 
kungangu,” wàna. 
7Tunaka nu i Ndautu pangàndi-nanyaka langu i Tamàru la uma hanganji, 
“Lua la umana na ayamu i Àmunungu, kau paloku-nya pangangu nyuna,” 
wànanya. 
8Ka lua-nanyaka i Tamàru lai nu, natàka-nya i Àmunungu ba mahuru-na 
padua la ngia pa-katuda-na. I Tamàru napiti hawutu kanguta, hàla hi na-
paloku-ya na kanguta la hanggana i Àmunungu ka handara-nya. 
9Hàla ba na-paluhu-yaka nuna na kanguta welingu la làja hi na-pajàma-nya 
pangangu. Tàka i Àmunungu nda nabihu pangangu. Napanii, “Paràha-nja ka 
daluhu ndàba welingu lai yiahu!” wàna. 

10Ba naluhu hàlaka na tau welingu la kurungu nuna panii dàna-nyaka i 
Tamàru, “Ngàndiha da kanguta lai yiahu, la ngia pa-katuda-nggu dàngu kau 
pahoba-ngga!” wàna. Na-patundungu i Tamàru. 
11Tàka i Tamàru ba na-pajola-nyaka kanguta, hi puta-maana-nya paraïna i 
Àmunungu, “Eri, mai kau katuda angungga!” wànanya. 
12“Aiha, màtangu aya!” hi wàna na bidi kawini. “Àmbu pambana-duka la 
pawunda-ya na ma-iraku tungu nu! Na matungu nu ndedi ninguma 
mawunda-ya la Ihirailu. 
13Jàka tunaka nu, la nggini-kaka nyungga ba ku-kawini ninya na matanggu? 
Hamanai nyumu wikimbu jia-mayai dumu ba na-paaka-nggau tau la Ihirailu. 
Nahàmu ningupa kau panii dànya na hanganji, napa na-patunju-ma duna ka 
kunjadi papaha-mu nyumu,” wànanya. 
14Tàka nyuna i Àmunungu nda nabihu patundu-nya nuna, ka ba narihi 
kapàru-pa duna, puta-madua-nanya na erina, hi lupa na-rumbaku-ya. 
15Tàka ba hàlaka patuna nu nyuna i Àmunungu hi karaü nda uku-nanya eti 
i Tamàru, nu na karaü-nanya eti naliru lànga-nyapa làti na mbuha-nanya la 
kawunga-na. Napanii dànya na erina, “Luhu!” wànanya. 
16Nahema i Tamàru, “Yi ha, kanii hi tumu nu aya? Jàka uyauluka nyungga, 
na akatu-mu nu na-bokulu-pa welingu la akatu patumu kawai!” wànanya. Ba 
tuna i Àmunungu nda na-talinga-anya. 
17Paau-ma-ananya na papalewa wikina, hi na-paràha-nya, “Karia-nya nana 
na tau kawini la hambeli, dàngu kuhiya na pindu!” wànanya. 
18Ka tundu-nanyaka na pareta nuna na papalewa-na. I Tamàru nahau 
kalembi pahàlangu malai lima. La rehi nuna da ana maràmba kawini da 
mandedi mangoma dapaki tuda nu. 
19Nyuna i Tamàru natunya aü na katiku-na, hi na-bàriku-ya na kalembi 
pahàlangu-na, hi nalaku dàngu panggàbi kadua mbapa-nanya lima na 
matana pa-kariangu hiina. 

20Ba naita-yaka paraïna i Àpuhalomu, paàra-nanyaka, “Nggikina, rumbaku-
nanggau i Àmunungu? Kandiiwa eri, àmbu hili kanandi-dunyapa. Nyuna 
aya-munya, jia àmbu panii-duya nuna lai ngga - nggamu,” wànanya. Ka pa-
hinggilu-nanyaka wikina i Tamàru la umana na ayana i Àpuhalomu, kanjupu 
hawina-ya dàngu ringu langu-nanya. 
21I Hanganji Ndautu ba narongu-ya na rukuna nuna, lalu hàngga mbana 
etiya. 
22I Àpuhalomu paumbi-nanyaka i Àmunungu dàngu nda nahili bihu-apa 
papanii dànya kiringu ba na-rumbaku-ya i Tamàru, na erina. 

I Àpuhalomu ba natungu kiringu 

23Palàngangu-ka dàmbu ndaungu mbabu-nanyaka i Àpuhalomu ba na-
nggutingu wulu mbimbi la Mbaàlu-Hanjuru, la lihi paraingu Epuraïmu, 
nadunda hàla-manja da ana maràmba. 
24Na-hurungu lai Hanganji Ndautu hi napanii-nya, “Ama, nyungga patumbu-
nggunya mbabu nggutingu wulu mbimbi. Màla àru kau luambu la mbabu 
nuna hamanai ba hapajia-ha da ama bokulu la uma hanganji,” wàna. 
25Tàka nahema na hanganji, “Ndia-a ha ananggu, nadu jàka malua hàla-
maka pa-handuka-manggau nyumu-duka,” wànanya. I Àpuhalomu 
parukangu-mananya pa-dàhiku-ya, tàka na amana daingu-mana ba nda 
nabihu pa-kikungu. Jia-aya ba nawàngu pa-kanyuru-nya. 
26Ka panii-nanyaka i Àpuhalomu, “Jàka tuna nu puli àrunya na angungu 
paluhu, i Àmunungu ka nalua karia-nggama,” wàna. Napaya na hanganji, 
“Ndia-a nggàra palua-na nyuna,” wàna. 
27Tàka ba pa-dàhiku pangalangu-mananya i Àpuhalomu, ka lupa puli-duna-
nyaka i Àmunungu nyuna i Ndautu hamanai mbuu ndàbada da anana mini 
la palaku karia-nya i Àpuhalomu. 

[Hàla i Àpuhalomu pa-yemangu-nanyaka pangangu mbabu ailulu.] 
28Nawua-nja pareta da atana, “Itàngaru pa-hàmungu, jàka na-maüku-ka i 
Àmunungu paraï pa-unungu angguru, napa ka ku-kamujuru-nggaika kai 



864 

 

 
Na Huratu Matua 

© 1995, Indonesian Bible Society. 
 

 
 

 

 

 

pameti-ya. Àmbi mangàdatu-du. Nyungga duku matanggu hemaya na 
rukuna nuna. Pa-torungu-ma bai hada ngàndingu, àmbi kanodaru-du!” 
wàna. 
29Nyuda da tau ata danunju-maya na pareta-na i Àpuhalomu, hi da-pameti-
ya i Àmunungu. Ba daita-yaka nuna paraï da anana i Ndautu hawiangu kali 
- liti-madua-danjaka da mbanggalu-da hi dapalai. 
30Ba talànga nàhu-injapa la ànda ba dabeli, ninguka tau mapanii-nya i 
Ndautu, “I Àpuhalomu na-pameti hàla-haka da ana hanganji – nda hili ningu 
haàtu maluri!” wàdanya. 
31Na-hadangu na hanganji hi na-bàriku-ha da pakina, paraï pa-hawina, hi na-
tanggilungu la tana. Mbuu ndàbada da panggawi-na jia-mayai duda ba da-
bàriku-ha da pakida. 
32Tàka i Yunandàpu anana i Himia ayana i Ndautu, hi napanii, “Tamu umbu, 
àmbu hawina dàngu àmbu patanda-dunya ba mbàda meti hàla-daka da ana 
maràmba. Jiaya i Àmunungu-a duna na mameti, ba lohangu-mananya, ba 
jiaya nyuna-maka na pawuku-na i Àpuhalomu, kandai rumbaku-nanya i 
Tamàru, na erina. 
33Jia ba tuna àmbu waiduya na mapanii, ba dameti hàla-maka da ana 
maràmba, jiaya i Àmunungu-a duna na mameti,” wàna. 
34Ba talànga tunaka nu nyuna i Àpuhalomu mbàda palai-naka. Da tau 
madaiya na uma hanganji-na i Ndautu, da-itangu tau dangu ma-kamburungu 
welingu la palindi weli nàmuda la Horunaïmu. Ka lua-nanyaka papanii-nya 
na hanganji hi na-wàlahu-ya nuna na paita-na. 
35Hàla i Yunandàpu hi napanii-nya i Ndautu, “Jia-madu-haka nàmu da ana 
maràmba! Deningu hama tuna ba wànggu kawai,” hi wàna. 
36Hina-maapa nahàla papanii, tama-madua-danyaka da anana i Ndautu la 
kurungu. Pakiringu-danyaka pahii, tàka i Ndautu dàngu da ata-naka dahii 
hawina hàla. 

37-38Nyuna i Àpuhalomu lelingu-nanyaka la uma hanganji-na na hanganji la 
tana Nggehuru, lai Tàlumai anana i Amihuru. Nyuna engana lai nu tailu 
mbua ndaungu. Mandai langatàka i Ndautu ba na-hawina-nya i Àmunungu, 
39tàka i Ndautu ba na-làpahu-ka na pa-hawina wànanya i Àmunungu, lalu 
mbana rinju-nanya i Àpuhalomu. 

2 Hamuilu 14 

I Yuàpu nawuku-ya ka nabeli i Àpuhalomu 

1I Yuàpu napinya na hanganji Ndautu ba lalu rinju-nanya i Àpuhalomu, 
2jia-duyaka hi na-paràhangu palua papiti-ya na haàtu na kawini màhi na ma-
ngiangu la Takua. Ba natàka-ka nuna na tau kawini, i Yuàpu hi na-paniinya, 
“Màta nyumu ina kau hawina kabàli; kau wotu paki tanda hawina-mu, dàngu 
àmbu tungudu mambii kati. Màta na hurimu ka hama tuu-mana na mahii 
mandaikau bau hawina-nya na tau pambuha-mu. 
3Tunaka nu kau lua la hanganji kau patàka-nya jàka nggàraya taï na papanii-
nggunggau,” wànanya. Hàla peka-nanyaka i Yuàpu jàka nggàra-yaka bàdi 
napa na papanii-na. 
4Ka hurungu-nanyaka nuna na tau kawini la hanganji, hi na-patika ba na-
maraku-nya, hi napanii, “Miringgu duku ma-mangarangu, ndula àruka!” 
wàna. 
5“Nggàraya nu?” hi wàna na hanganji. Nahema nuna na kawini, “Nyungga 
yia kawini meti lei milaka. Na leinggu nameti-ka. 
6Ninja da ananggu da madua anakeda miniha, la hau lodu dapawui la 
maràda. Ba nda ningu ma-pahewa-nja, ka pameti-nanyaka na haàtu paraï na 
anguna paluhu. 
7Tàka nàhu mbuu ndàbada da nua kalembi-nggu dapapa hàlangga dàngu da-
pambana-ka ka kupuli-nya lai nyuda na ananggu na ma-pameti angu dedina, 
ka huku pameti-ya, nadu nyuna ba na-pameti-yaka na anguna paluhu. Jàka 
kupuli-manyaka nuna na ananggu, ka pa-mehangu-dunggu-nyaka. Pamau-
danyaka napa na pamonu-kinggu ba ana didi-maaya tàka nda haàtu-apa 

ananggu mini ma-kanjepi ndumana na leinggu na ma-panua-nya na kawuku-
na,” wàna. 
8“Màla ubeliwa,” wàna na hanganji, “napa ka ku-paloku-yaka na palakara 
nuna,” hi wàna. 
9“Tamu umbu ma-mangarangu,” hi wàna na tau kawini, “jiapa ka nda 
nggàraya kadu na pawunda-mu, tàka nyungga-maka dàngu kalembi-nggu 
duku maita-ya na injana; nyumu dumu Tamu umbu dàngu kuru umamu nda 
nggàra-a njalami,” wàna. 
10Nahema na hanganji, “Jàka ningu ma-pangàdu-nggau, ngàndi biaya yiahu 
lai nyungga, nda jia hili ngguma-ana-nggaupa napa,” wàna. 
11Nanapa-ya nuna na kawini, “Màla àru Tamu umbu kau hamayangu lai MIRI 
Alamu, ka pekuna na tau na ma-patikingu pa-pahimbalu-nya na metina na 
ananggu ka àmbu natoma la pawunda-ya na akatu na marihi bokulu la pahili 
pameti-ya na ananggu na haàtui,” hi wàna. Nahema i Ndautu, “Parongu-na 
i MIRI na maluri, na anamu nda nggi - nggiki-adanya, jiapa ka hawutu 
ndiambu,” wànanya. 
12Ka panii-nanyaka na tau kawini, “Tamu umbu ma-mangarangu, pahia-
kingga làti ka kuhili panii hawutu,” wàna. “Hàmu na,” hi wàna na hanganji. 
13Napaya nuna na tau kawini, “Ba panii tumu nu miri, peka-munyaka ba 
nyumu wiki-maka manjala, ba ndau pahia-nya na anamu pabeli welingu la 
ngia pa-hinggilu-na. Nggikina Tamu umbu hi mutuu manjala tungu nu 
hangganya na banjaru-na i Ala? 
14Nyuta mbuu ndàbanda napa ba jiangu-madu tameti; nyuta yia beri wai 
mambungu la tanata, nda peku hilu pauhi-anda-nyapa. I Ala nda na-
patikingu-mbu la pahilu paluri beliya na mambàda meti. Jia ba tuna Tamu 
umbu mu-pawiti-nyaka bàdi ka nabeli beli na tau pa-wàrungu. 
15Tamu umbu hi ku-hurungu la hanggamu nadu nyungga ba ningu ma-
pangàdu-ngga. Ku-kanandi-nya nahàmu-pa ka kupanii dànya nyuna 

wànggunggau miri, nadu na pa-monunggu nahema hàmu-maka duku i Tamu 
umbu wàna na etinggu. 
16Na pa-kanandi-nggu na-patingi-mangga duku i miri, hi na-pamara-ka la tau 
mahimbu-ngga wihuna la pa-pameti-ka dàngu na ananggu, wànggu. Ningu 
pawuku-da màta ka hinggalu-ha welingu la tana na pawua-na i MIRI la 
banjaru-na. 
17Na pa-kawana-nggu na paràndi-mu Tamu umbu jia-yaka na handera-nggu 
la pamara, nadu nyumu Tamu umbu ba beri papalewa-na i Ala-dukau, na 
mapingu la paheka-nya na mahàmu dàngu na ma-akatu. Mili àru i MIRI na 
Alamu Tamu umbu ka na-karaha mànukau!” wàna. 
18Nahema na hanganji, “Ka ku-paàra-nya hangia wànggunggau, màta kau 
hema patànjingu,” wànanya. “Màla Tamu umbu panii bia,” hi wàna. 
19Napaya na hanganji, “I Yuàpu nu na ma-paràha-nggau?” hi wànanya. 
Nahema na tau kawini, “Parongu-na na ndewamu miri, nyungga nda peku-
ana pa-hinggilu-nya na hema-nggunya na pa-paàra-mu miri. Ma-tubanguya 
miri, nyuna-maka i Yuàpu na mapanii-ngga jàka nggàra pawunda-nggu 
dàngu jàka nggàra papanii-nggu. 
20Tàka hi tuna nu Tamu umbu màta ka panjàpu dàngu hàmunya na rukuna 
nuna wàna. Nadu nyumu Tamu umbu ma-manggàna-kau hama tuna na 
papalewa-na i Ala, hiu pi hàlanya jàka nggàraya napa na matumbu,” hi 
wàna. 
21Hàlaka nu na hanganji hi na-paaunya i Yuàpu dàngu hi napanii-nya, “Na 
parinju-mu nyumu napa ku-pajàngapu-nya. Luawa papiti-ya i Àpuhalomu 
kau karia-nya yiahu,” wànanya. 
22Patika-nanyaka i Yuàpu la hanggana i Ndautu, hàla hi napanii, “I Ala na-
pakanyuru-kau miri! Nàhu pi-nggunyaka bau hàmungga nyungga, nadu bau 
pa-jàngapu-nyaka na pa-kamahi-nggu,” hi wàna. 
23Ka laku-madua-nanyaka i Yuàpu la Nggehuru, hi na-karia belinya i 
Àpuhalomu la Yeruhali. 

24Ba tuna na hanganji nda na-pahia-anya i Àpuhalomu pa-ngiangu ningu la 
uma hanganji, “Nda ku-mbuhangu nyungga paita-ya,” wàna. Jia-duyaka i 
Àpuhalomu hi nalaku pangalangu la uma wikina, dàngu nda na-hurungu-a 
la hanganji. 

Ba pandami-nja i Ndautu dàngu i Àpuhalomu 

25I Àpuhalomu nawotu hàlanya tau ba nyuna na marihi paràka miningu la 
nggubulu Ihirailu. Nda hili ningu haàtu marihi-nya la paràka miningu. Piti 
welingu la tàbalu wihina lupa la hupu ruu lunggina nda ninguma nyurana. 
26Na lunggina lalu mbana timbiya, nyuna na-handàkangu-ma bàdi hau 
ndaungu pa-kàtahu-ya na lunggina, ba lalu malaina dàngu ba lalu mbotuna. 
Na lunggina na pa-kàtahu na mbotuna narihi-nyapa na dàmbu kilu tundunya 
na timbangu hanganji. 
27I Àpuhalomu ningu anana tau madua haàtu mini dàngu haàtu kawini na 
malalu mbana manandangu-na, Tamàru-ya na tamuna. 
28Mbàda dàmbu ndau-naka i Àpuhalomu ba ninya la Yeruhali, tàka ndedi-
mapa na-pahàmburu dànya na hanganji. 
29La hau na lodu napaau-nya i Yuàpu, ka paràha-nya pa-hurungu la hanganji, 
tàka i Yuàpu nda nabihu pamai. I Àpuhalomu nahilu paau-manyai, tàka i 
Yuàpu daingu-mana ba nda nabihu pamai. 
30Tunaka nu i Àpuhalomu hi napanii-nja ba hapajia-ha da atana, “Nyimi 
mipinya wànggu na wokana i Yuàpu la papana na wokanggu na pa-tondungu 
kamànggihu? Iluawa kai huluya nuna na woka,” wànanja. Ka lua-danyaka 
pahulu-ya. 
31Ka mai-nanyaka i Yuàpu la umana i Àpuhalomu hi na-paàra-nya, “Nggikina 
da atamu hi dahulu-ya na wokanggu?” wànanya. 
32Nahema i Àpuhalomu, “Ka ba ndau bihudu pamai ba ku-palewa tau 
papaau-nggau. Ka ku-palewa-ya pa-hurungu la hanganji wànggunggau kau 
patàka-nya na paàrangu-nggu, ‘Nggàra lingu-naka ba ku-dunjaku-nya la 
Nggehuru hi ku-pamaingu lai yiahu? Nahàmu-pa duku làti jàka haningga lai 

nu, wàna,’ wàmunya,” wànanya. Hàla i Àpuhalomu hi na-pangala-nya na 
paniina, “Pa-mukarungu-ma nu ka lupa napeku ba ku-hurungu la hanganji, 
dàngu jàka ningu-madupa njalanggu, nedingu-manggunya duku ka huku 
pameti-ka,” wàna. 
33Tunaka nu ka lua-nanyaka i Yuàpu pa-hurungu la hanganji Ndautu dàngu 
hi na-patàka-nya na pa-kamahi-na i Àpuhalomu. Hàla paau-nanyaka i 
Àpuhalomu paraïna hanganji, tàka hi namai i Àpuhalomu hi na-patika la 
hanggana na hanganji. Tàka hi nanggepi puduku-ya paraïna hanganji. 

2 Hamuilu 15 

I Àpuhalomu nawuku-ya na patula ngganggangu 

1Hàlaka patuna nu i Àpuhalomu pa-yemangu-nanyaka nduma wikina hau 
kareta pabera dàngu njara hamanai tau lima kambulu malaku karia-nya. 
2Nimbihu lodu nahada mba - mbarungu i Àpuhalomu hi nalua pa-ndolaku la 
hingi ànda la ngaru pindu bokulu uma hanganji. Nimbihu-na na tau mamai 
papeka palakara la hanganji, napaau-nya dàngu na-paàra-nya paraïna i 
Àpuhalomu, “Nyumu nggi kabihu-kau?” wànanya. Jàka dahema-ya, 
“Welinggu la kabihu nggunangu, ngganangu,” jàka wànaka, 
3ka panii-nanyaka i Àpuhalomu, “Tundunya na uku nyumu ma-patubangu, 
jia-ayaka nyuna na pamila eti wàngu ba nda ningu wakilu-na na hanganji na 
matanggu patingi-nya na palakara-mu,” wànanya. 
4Hàla nahili tunya anguna, “Làti ngera hama tuna jàka hakimu-ka nyungga, 
nimbihu-na na tau na maningu pahili-na jàka ndia na maningu pa-karuhi-na, 
pekuna ka namai lai nyungga tàka nyungga duku kuwànya mamola,” wàna. 
5Jàka ninguka tau ma-ndàharu lihinya i Àpuhalomu la pa-patika ka maraku-
nya nyuna nanggepi pajola-nya lima, hi narohu-ya dàngu hi na-puduku-ya. 
6Tuna nu na pawàna i Àpuhalomu hanggangu la nimbihu tau Ihirailu na 
mangàndi palakara-na la hanganji, ba wàngu patuna nu piti-nanya eti tau 
Ihirailu. 

7Palàngangu-ka patu mbua ndaungu, panii-nanyaka i Àpuhalomu lai 
Hanganji Ndautu, “Ama, puli àrungga ka kulua la Hemburungu la pa-pahàra-
nya na panjanji-nggu lai MIRI. 
8Nadu ba ninggapa la Nggehuru la Hiria, ku-panjanjingu ba kulua palumu-
nya i MIRI la Hemburungu, jàka na-pahia-ngga Nyuna pabeli la Yeruhali, 
wànggu,” wàna. 
9Nahema na hanganji, “Lua wàngu mambiru-ka duna,” wànanya. Ka laku-
nanyaka i Àpuhalomu la Hemburungu. 
10Tàka ba ndedipa nu mbàda palewa-naka tau la mbuu ndàba kabihu Ihirailu 
mangàndi lii, “Jàkai ronguka lingu taropitu, handàka warangu-ma, ‘I 
Àpuhalomu hanganji-yaka la Hemburungu!’ wàmima,” wànanja. 
11Welingu la Yeruhali ningu tau dua ngahuya na matundu-nya i Àpuhalomu 
la Hemburungu. Nyuda nda nggàra-a duda papida na rukuna nuna na 
pahama kangunduhu, tàka nyuda ba da-tundungu nda nggàrambu papàda-
da. 
12Hàla ba talànga wotuna maraku i Àpuhalomu, na-palewa-mbu tau la 
paraingu Nggilu papaau-nya i Ahitopilu, na haàtu ama bokulu-na i Hanganji 
Ndautu. Tuna nu na ma-pahama kangunduhungu la palawa-nya na hanganji 
ba ngeri kapàru-nanyaka, ngeri da - dangu-mana-nyaka na tau na makiku-
nya i Àpuhalomu. 

I Ndautu ba napalai welingu la Yeruhali 

13Tunaka nu ninya na haàtu na tau na mangàndi lii hi na-patàka-nya lai 
Ndautu, “Na tau Ihirailu na-hapeparu-ka lai Àpuhalomu,” wànanya. 
14Hàla i Ndautu hi napanii-nja mbuu ndàbada da panggawi-na da maninja la 
Yeruhali, “Màlawa ka ta-hinggilu kàdi. Jia-makia-yaka nuna na ànda hi 
tamara welingu lai Àpuhalomu. Nda namandai-apa ba nàmunya. Pa-
renggangu, napa natoma-dunda hi natalu-ta, ka lupa pameti mbuta-nanyaka 
na ihi paraingu!” wàna. 

15“Hàmu, Tamu umbu,” wàda. “Wai rehingu-mamanya duma la pawànya 
jàka nggàra wàmu Tamu umbu,” wàdanya. 
16Hàla hadangu-nanyaka na hanganji, hi datundu-nya paraï da kalembi-na 
dàngu da panggawi-na, hinggilu-da da kala wihina ba tau hakambulu-ha da 
madaiya na uma hanganji. 
17Ba da-dunjaku-nya na paraingu paraïna hanganji dàngu mbuu ndàba da 
matundu-nya, pànjangu-danyaka la lihi uma na mangia hupu. 
18Mbuu ndàbada da panggawi hanganji da-ndolaku la hapapa-na ba talànga 
nàhunja da pamba manggangu hanganji da ma-pajurungu pa-mangilu-nja. 
Dàngumbu da panjuri da manomu ngahuda da matundu-nya welingu la 
Nggàta, da-pajurungu la hanggana. 
19Ba naita-yaka na matuna nu na hanganji hi napanii dànya i Itaï, na liku-
uruda da panjuri nomu ngahu, “Ka nggikina nyumu hiu kikumbu-nggama 
nyuma? Nahàmu-pa kau beli kau ndàdiku dànya na hanganji bidi. Kanii hi 
tau nàmukau dumu nyumu ma-hinggilu marau welingu la parai wikimu 
wàngguka? 
20Ndedi mumandai-mbu pa-ngiangu lai yiahu, nggiki hama paràha-
nggunggauka pa-tundungu la pa-njadangu karia-ngga nyungga? Nyungga 
wiki nda kupi-mbunya jàka nggi kulaku ningu. Kabeli-wa dàngu karia-njawa 
da angu banjaru-mu màla àru i MIRI ka namila-nggau eti dàngu ka naingu-
na na tuturu-na lai nyumu,” wànanya. 
21Tàka nahema i Itaï, “Tamu umbu ma-pangarangu, parongu-na i MIRI na 
maluri dàngu parongu-na na ndewamu Tamu umbu, jiapa nda nggi mu-
hanggangu ningu, jiangu-ma duku ba kutundu-nggau, jiapa-kadu nuna ka 
pameti wànguya,” wàna. 
22“Ka nahàmu-du!” hi wàna i Ndautu, “ndàharu pangalangu!” wànanya. Ka 
laku-nanyaka i Itaï dàngu mbuu ndàbada da pambana lupa da kalembi-na. 
23Na-kaladaku hàla na rayatu ba nahii, ba nàhunja da pambana i Ndautu ba 
da-dunjaku-nya na paraingu. Tunaka nu na hanganji napala-ya na ana Luku 

Kindurungu, da-tundungu hàla da pambana, hàla hi dalaku hanggangu la 
maràda telangu. 
24I Ratu Handuku dàngu i Ratu Àpuyataru nimbunja ba da-kariangu hàla da 
tau Lewi da mangàndi-ya na Pàti Pa-ràndingu-na i Miri. Na Pàti Pa-ràndingu 
da-banjalu-ya, nda dahili danda-anya jàka ndedi na-hadangu hàla na rayatu 
la pa-dunjaku-nya na paraingu. 
25Ka panii-nanyaka na hanganji lai Handuku, “Pabeli-nya na Pàti Pa-
ràndingu la paraingu. Jàka nanamu-duka i MIRI, napa na-pahia-mangga 
duku pabeli dàngu hi kuita beliya na Pàti Pa-ràndingu hamanai na ngia pa-
ngiangu-na. 
26Tàka jàka nda nambuha-nggapa i MIRI, ka nyuna biaka duna i MIRI nggiki-
nggunya jàka wànangga!” hi wàna. 
27Na-pangala-nya na paniina na hanganji lai Handuku, “Wàndaha i 
Ahimaàhu, anamu dàngu i Yunatàngu, anana i Àpuyataru; kai beli dàngu 
hàmungu la paraingu. 
28Napa nyungga ku-nedingu la lihi ngia papala - ngia papala la luku la 
maràda telangu, hi lupa ningu lii matàka-ngga welingu lai nyimi,” wàna. 
29Hàla i Handuku dàngu i Àpuyataru ngàndi beli-danyaka na Pàti Pa-
ràndingu la Yeruhali hi da-paengangu lai nu. 
30Hàla i Ndautu àli-nanjaka da halapa-na. Nyuna dàngu mbuu ndàbada da 
tau matundu-nya da-kandekalu la Palindi Haitungu dàngu hiida, ba dàngu 
tamalingu-da tanda hawina-da. 
31Ba ninguka tau mapanii-nya i Ndautu, i Ahitopilu na-kapuli karia-
mbunyaka i Àpuhalomu wàdanya, ka hamayangu-nanyaka i Ndautu, “Dou 
MIRI, màla àru kau pabeta-nya na panaungu-na i Ahitopilu!” wàna. 
32Ba natàka-ka i Ndautu la pinu palindi la ngia palumu-nya i MIRI, danggepi-
ya paraï da anguna da ma-tuturu, nu i Huhai tau Àraki. Da pakina i Huhai 
da-kahira tàka na katiku-na hi natunya kumburu tana. 

33Napanii dànya paraïna i Ndautu, “Jàka mu-tundungu nyumu, nambotu-ka 
na ngàndinggu. 
34Tàka nyumu pekuna bau ndulaka, jàka ubeli la paraingu dàngu kau panii 
dànya i Àpuhalomu, nàhu ba nyunaka na pangguma-mu, hama tuna àmangu 
bau nggumanya na amana, ba tumu nu peku-naka bau pabeta-nja mbuu 
ndàbada da panaungu-na i Ahitopilu. 
35I Handuku ada i Àpuyataru nimbu-njaka lai nu. Patàka hàlanja lai nyuda 
mbuu ndàbada da parongu-mu la uma hanganji. 
36I Ahimaàhu anana i Handuku dàngu i Yunatàngu anana i Àpuyataru da-
pakikungu la amada, ba tuna nimbunja nyuda lai nu. Da anakeda nuda màta 
kau palewa-ha lai nyungga ka dangàndi-ha da lii da pambàda rongumu,” 
wànanya. 
37Ka beli-nanyaka i Huhai, anguna i Ndautu, la Yeruhali, nadeni pàkunya na 
tàkana i Àpuhalomu lai nu. 

2 Hamuilu 16 

I Ndautu dàngu i Himba 

1Ba hinama-apa i Ndautu ba na-lembaru-ya na pinu palindi, hi jia nàmu 
bianya i Himba, na pa-palewa-na i Mepimbohitu, nalua tomaya ba nangàndi 
dua ngiuda da kalandai pa-pakàlatungu dua ngahuda da roti, hangahu 
rangguda da angguru màdu, hangahu paida da wua ai ma-bidingu dàngu hau 
taneku-na na wai angguru. 
2Na-paàrangu i Hanganji Ndautu, “Nggàra ila-njaka yiada yia?” wàna. 
Nahema i Himba, “Da kalandai yiada màta ka da-kaliti da tau la kuru umamu 
Tamu umbu, da roti dàngu da wua ai ndumada da atamu, dàngu na wai 
angguru yiana màta ka da-unungu da manjili la maràda telangu,” hi wàna. 
3Hàla hi na-paàrangu na hanganji, “Ka nggiyaka i Mepimbohitu, na umbuku-
na na Tamu umbumu i Haulu?” hi wànanya. “Nyuna daingu-manapa duna 
la Yeruhali,” hi wàna i Himba, “nadu nyuna ba pamàndu-mana-nyapa, nàhu 

jia-yaka na rehina na tau Ihirailu ba na-pabeli-nya na pa-hanganji-na i Haulu, 
bokuna,” hi wàna. 
4Ka panii-nanyaka na hanganji lai Himba, “Mbuu ndàbada da manguna i 
Mepimbohitu, nàhu mangu hàlamu nyumu-haka,” wànanya. “Malangu-mu 
Tamu umbu,” hi wàna i Himba. “Mili àruki Tamu umbu kau namu mànuka!” 
hi wàna. 

I Ndautu ada i Himei 

5Ba natàka-ka i Ndautu la Mbahurimu, luhu-nanyaka na haàtu na tau 
welingu lai nu, ba dàngu mai lihi-nanya na pambana na hanganji, naràtu-
nya i Ndautu. Na tau nuna jiaya i Himei anana i Nggera, welingu la kalembi-
na i Haulu. 
6I Himei natuku wànya watu i Ndautu dàngu da panggawi-na, jiapa-kai ka 
da-winggiru-nya paraï da tau la wawana dàngu ba hapajia-ha da parawira-
na. 
7I Himei naràtu-nya i Ndautu, “Laku! Laku! Ma-pameti tau! Ma-akatu! 
8Nyumu mbàda wàhi-munyaka na pa-hanganji-na i Haulu! Nàhu nyumu 
huku-nanggauka i MIRI, nadu ba lalu mbana dangu-daka da pa-pameti-mu 
da kalembi-na i Haulu. I MIRI wua-nanyaka na pa-hanganji-mu lai 
Àpuhalomu, na anamu. Nàhu làjaru-munyaka ha ma-pameti tau!” wànanya. 
9I Ambihai, na erina i Yuàpu, anana i Haruya, napanii dànya na hanganji, 
“Ka nggikina Tamu umbu hiu puli bianya nina na ma-pakubaru ba naràtu-
nggau Tamu umbu? Pulingga nyungga ka kurori-ya na nggoruna!” hi wàna. 
10Tàka na hanganji hi napanii-nja i Ambihai dàngu i Yuàpu, na ayana, 
“Màtangu, àmbi ihi-lidunya. Màta bianya ka naràtu-ngga. Nadu jàka i MIRI 
na ma-paràha-nya nggamu na maningu wai ngabana la pa-paàra-nya jàka 
nggikina hi tuna nu?” wàna. 
11Hàla i Ndautu hi nahili paniinya i Ambihai dàngu mbuu ndàbada da atana, 
“Jiapa-kingu na ana wikinggu na-patikingu-du pa-pameti-ka, nggikina nyimi 
hi mi-hangàtaru bai itaya na hurina nina na tau Mbanyamingu? I MIRI-maka 

duna na ma-paràha-nya la paràtu-ngga nyungga; jia-duya àmbu nggi - nggiki 
diminya, màta bianya ka na-ràtungu. 
12Talànga wanguna na-hamata-maya duku i MIRI na pa-hambeta-nggu yiana 
dàngu hi na-pakanyuru-ka himbalu-na nuna na ràtungu,” wàna. 
13Hàla laku pangalangu-danyaka i Ndautu dàngu ba hapajia-ha da karia-na, 
tàka i Himei pangga parenggangu-mananyai duna la karaha palindi, ba 
dàngu ràtungu-na dàngu tuku wànanja watu dàngu tana. 
14Na hanganji dàngu mbuu ndàbada da tau la wawana njili dira matiki-haka 
ba datàka la Luku Yorundangu, hi da-hangahu lai nu. 

I Àpuhalomu la Yeruhali 

15Ba talànga tunaka nu i Àpuhalomu dàngu mbuu ndàbana na tau Ihirailu na 
ma-karia-nya tama-danyaka la Yeruhali; i Ahitopilu na-kikungu-mbu. 
16Nu i Huhai, anguna i Ndautu na ma-tuturu, ba na-hàmburu-yaka i 
Àpuhalomu, warangu-nanyaka, “Na-miripu-wa na hanganji! Na-miripu-wa 
na hanganji!” wàna. 
17Tàka i Àpuhalomu hi na-paàra-nya, “Ka nggiyaka na tuturu-mu la ariyaa-
mu i Ndautu? Ka nggikina nyumu hi ndau tundunya?” wàna. 
18Nahema i Huhai, “Nggiki peku-naka! Nyungga duku ku-hapeparu la tau 
papindi-na i MIRI, papindi-na yiana-ka na tau dàngu mbuu ndàbana na tau 
Ihirailu. Nunaya duku na tau na patundu-nggu. 
19Hinggilu-nai, hilu nggamuyai na pangguma-nggu, jàka nda jiaya na anana 
na miringgu? Hama tuna ba kungguma-nya na maràmba amamu, tuna 
numbu ba kungguma-nggau nyumu nàhu Tamu umbu,” wàna. 
20Tunaka nu i Àpuhalomu hi napanii dànya i Ahitopilu, “Màla nggikina 
wàndaka bàdi,” hi wàna. 
21Nahema i Ahitopilu, “Lua toma-hawa da kala wihina na amamu da pa-
bànjalu-na la padaiya na uma hanganji, dàngu kau katuda angunja. 
Nggubulu ndàbana na tau Ihirailu napa pi-danyaka ba tumuka nu nareki-

kauka na amamu ba muhu-nanggauka. Hi da-bonjangu patoru mbeni mbuu 
ndàbada da tau da makiku-nggau,” wànanya. 
22Jia ba tuna, hi dawulu-nya maü tera i Àpuhalomu dita la toku ndidu uma 
hanganji na ma-linjaku. Hàla la hangga matana mbuu ndàbana na tau, i 
Àpuhalomu natama la maü tera, hi na-katuda angunja da kala wihina na 
amana. 
23La rehina nu nimbihu-da da lii panaungu-na i Ahitopilu nanggepi-ya tau 
hama tuna puluna i Ala wiki maya; i Ndautu-kai hamanai i Àpuhalomu-ka 
datundu-manya na panau - panaungu-na i Ahitopilu. 

2 Hamuilu 17 

I Huhai na-ratahu-ya na pawuku-na i Ahitopilu 

1Ndedi nggi mandai ba hàlaka nu, i Ahitopilu nahilu paniinya i Àpuhalomu, 
“Pulingga ka kupindi tau 12.000. Taï la rudungu ka kulaku pa-naitaku-ya i 
Ndautu. 
2Nyuna napa ku-kangaburu-ya ba talànga njilina dàngu ba talànga wadaru-
na na ringgitu-na. Napa ka ku-pakatàtaku-ya, hi lupa mbuu ndàbada da tau 
karia-na dapalai wàrunya. Jiaya nyuna-a na hanganji Ndautu napa na pa-
pameti-nggu. 
3Tàka mbuu ndàbada da tau la wawana napa ku-pabeli-nja lai nyumu Tamu 
umbu, hama tuna na bidi papa kawini na mabeli la mapaha-ya. Màla hi jiaya 
na lurina na haàtu-a wànggu-ka na parinju-mu? Jàka jiaha hawiangu àmbu 
nggi - nggiki-dundanja,” wàna. 
4Na panaungu nuna nahàmu ba nareki-ya i Àpuhalomu dàngu mbuu ndàbada 
da liku uru la Ihirailu. 
5Jiapa ka tuna nu, napanii nyuna i Àpuhalomu, “Paaunya nàhu i Huhai, màla 
ka tarongu-ya na pa-kanandi-na,” wàna. 
6Ba natàka-ka i Huhai pa-hurungu lai Àpuhalomu, nyuna i Àpuhalomu hi 
napeka-nya na pa-pakaka-na i Ahitopilu, hi napanii-nya, “Màla takiku-nyaka 

bàdi na panaungu-na i Ahitopilu, hi ndia? Jàka ndia paniinda hau ànda,” 
wàna. 
7Nahema i Huhai, “Na panaungu-na i Ahitopilu la handàka-na nàhu nda 
nahàmu. 
8Bau pi-madunja umbu, i Ndautu dàngu da tau la wawana ba bai tau 
ndàmangu pambeni hanggangu kaborangu-ha. Nyuda da-mbàringu hama 
tuna bai mbaruangu mbulangu anaha. Hinggilu-nai i Ndautu bai panjuri 
manyàmungu-yaka, nda na-handàkangu-a patodu karia-nja da tau la 
wawana. 
9Talànga wànguna nàhu kawiningu-nanya la hau kubu liangu jàka ndia la 
hau pa-ngiangu. Jia ba tuna, ngera hama tuna da tau la wawamu nyumu ka 
na-kangaburu-ha paraïna i Ndautu, tàka hi ningu ma-yàmihu, nggamu biaya 
na marongu-ya na rukuna nuna, ei na-pakàku-haka da tau la wawana i 
Àpuhalomu wàda-maka duda. 
10Napa da tau da marihi mbeni torungu dàngu da marihi mbàringu hama 
tuna hingambu, jiangu-maka napa ba da-wudutu. Nadu mbuu ndàbana na 
tau Ihirailu dapinya na amamu nyumu umbu ba mini la ngoraya, dàngu da 
tau la wawana ba mini mbeni hanggangu ma-kanjupu kaborangu-ha. 
11Jia ba tuna na panaungu-nggu nyungga nuya: Pauhi hàlanya na tau Ihirailu 
la nggubulu tana, hi lupa na danguna hama tuna wara la hingi tehiku. Hàla 
nyumu wikima bàdi umbu mahada ngàndiha nyuda la pa-kangaburu. 
12Napa tahunggu-maya duna i Ndautu la nggi bia, dàngu napa ka ta-
kangaburu-ya dàngu ndedi mbutingu-na jàka nggàraya na matumbu. Napa 
nda hili ningu-a ma-tamàhiku, ka nyuna-ka jàka ndia da tau la wawana-kai. 
13Jàka era palai-na la hau paraingu, mbuu ndàbana na rayatu-nda napa 
dapiti kalorungu ka tawindu hànditu-ya nuna na paraingu, ka na-kabuhaku 
la lolangu lihina. Àmbu ningudu hau watu maenga-na lai nu la palindi,” 
wàna. 

14Narongu-yaka nuna i Àpuhalomu dàngu mbuu ndàbana na tau Ihirailu, 
panii-danyaka, “Na panaungu-na i Huhai nahàmu ningupa welingu la 
panaungu-na i Ahitopilu,” wàdaka. Tubana, i MIRI-maka duna na mambàda 
botaya la pa-ratahu-ya na panaungu-na i Ahitopilu na mahàmu làti, ka peku 
hanggàmaru-na i Àpuhalomu. 

I Ndautu ba na-pamara wikina 

15Hàlaka nu i Huhai hi na-wàlahu-nja da ratu Handuku dàngu i Ratu 
Àpuyataru, na panaungu-na i Ahitopilu dàngu na panaungu wikina nyuna lai 
Àpuhalomu dàngu ba hapajia-ha da liku uru Ihirailu. 
16Napanii i Huhai, “Parenggangu! Paniinya i Ndautu ka àmbu natodu ningu 
la ngia papala la luku la maràda telangu. Nyuna màta ka napala parenggangu 
la Luku Yorundangu. Jàka nda tuda nu, nyuna dàngu da pambana napa da-
pakabu-ha,” wàna. 
17Ba talànga tunaka nu i Yunatàngu anana i Àpuyataru dàngu i Ahimaàhu 
anana i Handuku patiangu-da padua la lihi matawai Eni-Ronggilu, la hingi 
paraingu Yeruhali. Nyuda nda datoru mbenia patama la paraingu, ba da-
mangàdatu paita-ha tau. Hama tuna na pakàli wàda, na haàtu ata kawini na-
patàka-nja lai nyuda na lii na pa-patàka-danya napa i Hanganji Ndautu. 
18Tàka la rehi nu ninya na haàtu na anakeda mini na maita-ha, ka patàka-
madua-nanyaka i Àpuhalomu. Jia hi dapare - renggangu palaku hi da-
kapàndi la umana na haàtu na tau la paraingu Mbahurimu. La lihina na uma 
nuna ningu humuru hi datama daa. 
19Na papaha-na na mangu umangu na-palàmbaru-nya hinggi ndàbina la pinu 
ngaru humuru hi na-wewaru-nya uhu nggàndumu dita, hi lupa nda pahili 
itaya nuna na humuru. 
20Da atana i Àpuhalomu tàka-madua-danyaka la uma lai nu, hi da-paàra-nya 
na tau kawini kawai, “Nggihaka i Ahimaàhu dàngu i Yunatàngu?” wàda. 
“Nyuda bidi pala-ma-adanya na luku,” hi wànanja. Dahimbu-ha nuda da bidi 
mini, tàka nda dahunggu-aha, ka beli-danyaka la Yeruhali. 

21I Ahimaàhu dàngu i Yunatàngu luhu-danyaka welingu la humuru, hi 
dapare - renggangu palaku tomaya i Ndautu, hi da-wàlahu hàlanya. Dapeka-
nya, “I Ahitopilu na-wuangu panaungu la pa-hàngapu-kau nyumu Tamu 
umbu. Jia ba tuna hadangu-wa nàhuma kai palaya na luku yiana,” hi wàda. 
22I Ndautu dàngu da tau la wawana pala-danyaka na Luku Yorundangu, ba 
datàka la hapapa pabarahu-yaka. 
23Nyuna i Ahitopilu ba napi-nyaka na panaungu-na ba nda patundu-nya, 
wotu-madua-nanyaka na helana na kalandai-na, ka beli-nanyaka la paraingu 
wikina. Ba na-hàlaka pa-palànyapu ndàbaha da pa-paloku-na, kandila-
nanyaka wikina, hi taninya la reti hapa-kalembi-na. 
24I Ndautu mbàda tàka-naka la paraingu Mahanaïmu, ba napala-ya na Luku 
Yorundangu i Àpuhalomu, ba dàngu tundu-nanya tau Ihirailu. ( 
25I Àpuhalomu nawotu-yaka i Amaha liku-uru pamba tanatara hiluna i 
Yuàpu. I Amaha anana i Yitura tau Ihimailu; na inana i Ambinggaïlu-ya na 
tamuna anana i Nahàhu, na anguna kawini i Haruya inana i Yuàpu.) 
26I Àpuhalomu dàngu da tau la wawana da-pamaüngu la tana Nggiliatu. 
27Ba natàka-ka i Ndautu la Mahanaïmu, nyuna nanggepi-ya paraïna i Hombi, 
anana i Nahàhu, welingu la paraingu Ramba la Amungu, dàngu paraïna i 
Makiru anana i Amialu, welingu la Londimbàru, dàngu i Mbàrahilai, welingu 
la Ronggilimu la Nggiliatu. 
28-29Nyuda dangàndi kaba kawinga, kawalu dàngu topu lati ndumana i 
Ndautu dàngu tau la wawana; dàngumbu uhu nggàndumu, kamanggihu, 
kanguta, uhu nggàndumu pa-handarangu, kambii rara, kapapangu, 
manggaluangu, kenju, huhu ka windaku dàngu ba pi - pirada da mbimbi. 
Dapinya nyuda i Ndautu dàngu tau la wawana ba manjiu-danya, madau-
danya dàngu ba mànggilu-danya paraï palaku-nya na maràda telangu. 

2 Hamuilu 18 

Ba pakàku-ya i Àpuhalomu dàngu ba nameti 

1I Hanganji Ndautu na-pauhi hàlanja da tau la wawana, hàla hi nakawàri - 
kawàri-ha ba hau pauli - hau pauli-da ningu matau harata-na, dàngu ningu 
matau hangahu-na. Tunaka nu hi nawotu parawira ma-kapala-nja da hau 
pauli - hau pauli-da. 
2Hàlaka nu hi napuli-nja pa-ndàharungu la pa-pabera, ba da-katailu 
pambangu, nimbihu-da da kapipi-ha paraïda i Yuàpu, i Ambihai erina i 
Yuàpu dàngu i Itaï welingu la Nggàta. Napanii na hanganji la tau la wawana, 
“Nyungga wiki ku-karia manggai duku,” wàna. 
3Tàka dahema nyuda, “Màtangu, Tamu umbu. Nadu jàka mapalai lerangu, 
jàka ndia napa hi beri mandua-maka mameti lai nyuma, na muhu nda naànga 
karia-anya, nadu ba nyumua Tamu umbu pa-patuki-da. Na bilamu nyumu 
Tamu umbu tau 10.000 bàdi welingu lai nyuma. Hinggilu-nai rihi hàmu 
Tamu umbu nyumu kau tanggu pangàndi-nggama pa-ndulangu-a welingu la 
paraingu,” wàdanya. 
4Hàla hi napanii na hanganji, “Hamukai duna, na pambuha-mi nyimi-kaka,” 
hi wàna. Tunaka nu hi na-ndolaku la karaha pindu bokulu paraingu, ba 
talànga pa-jurungu hàlada da pamba ba daluhu hau pauli - hau pauli ninja 
da ma-harata-da, ninja da ma-hangahu-da. 
5Hàla na hanganji hi nawua-nja pareta i Yuàpu, i Ambihai dàngu i Itaï, “Àmbi 
jia pa-manua-minyaka na bidi mini i Àpuhalomu, lumunggu nyungga,” 
wàna. Mbuu ndàbada da pamba rongu hàla-madanya na pareta-na i Ndautu. 
6Ka hadangu-danyaka da pambana i Ndautu pabera-ya na pamba Ihirailu, 
tàka hi da-pakangaburu la omangu Epuraïmu. 
7Da pamba Ihirailu na-pakàku-ha paraï da tau la wawana i Ndautu; kàku 
halawàla-madanya, tau 20.000-ya na ma-yàmihu la lodu nuna. 
8Na pa-kangaburu na-làmbatu la nggubulu ngabana lai nu, dàngu nadangu 
ningupa na mameti handànga la omangu welingu la ma-yàmihu ruku pa-
kangaburu. 

9I Àpuhalomu, ba dàngu kaliti-nanya na mbanggaàlu-na, hi jia tàbuku bia-
nanya na tau la wawana i Ndautu. Na mbanggaàlu-na narunu la lumbu ai 
bokulu ma-kendaru, ka hanggetu-nanyaka na katiku-na i Àpuhalomu la 
kahanga ai. Na mbanggaàlu-na palai pangalangu-mananya ba na-kawihiku 
lai nu. 
10Na haàtu na tau la wawana i Ndautu naita-ya hi nalua pa-wàlahu-nya i 
Yuàpu, “Umbu, kawai kuita-ya i Àpuhalomu ba na-kawihuku la lumbu ai 
bokulu!” wànanya. 
11Nahema i Yuàpu, “Nggàraya? Uitaya? Nggikina hi ndau luma pameti-ya? 
Làti kuwua-manggau hakambulu àmahu bara dàngu hawalangu borungu,” 
wànanya. 
12Tàka nahema na tau nuna, “Jiapa ka ndau wuangga harata àmahu bara, 
nda jia bihu-anggu duku la pa-pajàra-ya na ana hanganji. Ba rongu hàla-
mamanya na pareta-na na hanganji lai nyumu dàngu i Ambihai hamanai i 
Itaï, àmbi pa-manua-duya i Àpuhalomu, na bidi mini, lumunggu nyungga, 
ba wàna. 
13Dàngu jàka jia pameti-nggunya làti kawai i Àpuhalomu, jiangu-maka duna 
na hanganji ba napinya, nadu na hanganji ba narongu hàla biaya duna jàka 
nggàraya – tàka nyumu nda jia kahiri-amungga,” hi wàna. 
14“Jiaka-wa! Nanjàpu-ka na rehi ba pahema ngaru dànggau nyumu,” hi wàna 
i Yuàpu. Ka piti-madua-nanyaka nimbu tailu mbungu hi nalua pakoja weli 
kurunya i Àpuhalomu, làti luri bia-nanyapa ba na-kawihiku la ai. 
15Tunaka nu tau hakambulu-ha la wawana i Yuàpu da malua pa-karunggi-ya 
tàka hi da pameti-ya. 
16I Yuàpu na-palingu taropitu, ka pànjangu-danyaka da tau la wawana 
payaulu-ha da pamba tau Ihirailu. 
17Tunaka nu na metina i Àpuhalomu dendi-danyaka hi da-panàngga-nya la 
humuru manjolungu la omangu. Na humuru nuna da-pabundu-nya watu hi 

lupa najangga. Nggubulu ndàbana na pamba Ihirailu palai beli-danyaka duda 
nimbihu-da la umada. 
18Ba naluri-pa i Àpuhalomu mbàda pahadangu-naka nduma wikina hau 
andungu la Lolangu Maràmba, nadu nyuna ba nda ningu anana mini na ma-
panua-nya na wàla wuana. Na andungu nuna natunya tamuna tundunya na 
tamu wikina, dàngu lundu nàhu na andungu nuna napi-manya tau na Andu 
Àpuhalomu wàdanya. 

Ba paihi-nya i Ndautu na metina i Àpuhalomu 

19Tunaka nu panii-nanyaka i Ahimaàhu anana i Handuku lai Yuàpu, “Pahia-
ngga ka kupalai la hanganji dàngu ka kungàndi-nya na lii hawola, nu i MIRI 
ba pamara-nanyaka na hanganji welingu la muhuna,” wàna. 
20“Màtangu,” wàna i Yuàpu, “napa handàka duna. La lodu nàhu àmbu 
ngàndidu lii, nadu na ana maràmba ba yàmihu-nanyaka,” wàna. 
21Tunaka nu i Yuàpu hi napanii-nya na atana, na haàtu tau Hundangu, 
“Luawa kau paihi-nya na hanganji nggàraya na pambàda ngitamu,” 
wànanya. Na ata nuna na-patika hi nalaku ba nawàngu papalai. 
22Tàka i Ahimaàhu na-dàhiku-ya i Yuàpu, “Jiapa nda nggàraya na madedi, 
puli-mangga bàdi ka kungàndi lii,” wàna. “Nggikina hiu pa-mbanangu 
palaku, ananggu?” wàna i Yuàpu. “Nda jia ngalangu-amu wundamu rukuna 
nuna,” wànanya. 
23“Nda nggàra ehi-ana,” wàna i Ahimàahu, “laku-manggunya duku,” wàna. 
“Jàka tuna nu, kau luawa,” wàna i Yuàpu. Ka palai madua-nanyaka i 
Ahimaàhu ba na-pipitu-ya na ànda na mali la Lolangu Yorundangu, dàngu 
ndedi nggi mandai hipu-madua-nanyaka na ata Hundangu kawai. 
24I Ndautu mandapu-na padua la njonga pindu bokulu mbara dalu dàngu 
pindu bokulu mbara lua. Na madai nahei la pinu kangeli dàngu hi na-
ndolaku la toku ndidu pindu bokulu. Ba na-pawilikungu-ka matana, ita-
nanyaka na haàtu na tau na mapalai hanggangu nàmu. 

25Na madai na-warangu hu wawa, ba napanii-nya na hanganji na rukuna 
nuna, napanii na hanganji, “Jàka didi-aya nyuna, ngàndi-nanya lii hàmu-
duka,” hi wàna. Ba mareni tàka-naka nuna na tau, 
26na madai hilu ita-nanyai na haàtu na tau, jia-mayai ba napalai hanàmu-na. 
Jia-duyaka hi na-warangu, “Tàngaru! Hilu nàmu-manyaipa na mapalai 
meha,” wàna. Nahema na hanganji, “Jiangu-ma ba ngàndi-nanya lii 
hàmumbu,” wàna. 
27Na madai napanii, “Na tau ma-mangilu jiaya i Ahimaàhu. Kupinya ba 
kutanda-ya na huri palaina,” wàna. “Nyuna tau hàmuya,” hi wàna na 
hanganji, “lii mahàmu-mayaka duna na patàka ngàndina,” hi wàna. 
28I Ahimaàhu nawara ba napulu danya na hanganji, hàla patika-nanyaka hi 
napanii, “Pa-wotungu-ya i MIRI Alamu Tamu umbu, na mambàda puli-
nggaunja Tamu umbu da tau da ma-katadaku lai nyumu Tamu umbu!” wàna. 
29Na-paàrangu na hanganji, “Ka i Àpuhalomu, na bidi mini, ndiadu nggàra 
ehina?” wàna. Nahema i Ahimaàhu, “Tamu umbu, kawai ba na-palewa-ka i 
Yuàpu, ku-itangu ma-pa-riwatungu halawàla, tàka nyungga nda kupi-anya 
jàka nggàraya na madedi,” wàna. 
30“Ndolaku-wa lai nu,” hi wàna na hanganji; ka lua-nanyaka i Ahimaàhu la 
halinggi hi na-ndolaku lai nu. 
31Tunaka nu tàka-nanyaka na atana i Yuàpu, hi napanii la hanganji, 
“Nyungga ngàndi-nggunya lii hàmu lai nyumu Tamu umbu! La lodu nàhu i 
MIRI nawua-nggauka patalu wàngu la tauka na ma-katadaku,” wàna. 
32Na-paàrangu na hanganji lai nyuna, “Màla i Àpuhalomu, na bidi mini, 
ndiadu nggàra ehina?” wànanya. Hàla nuna na tau ata nahema, “Mili àru 
mbuu ndàbada da muhumu Tamu umbu, mbuu ndàbada da tau da ma-
katadaku lai nyumu, Tamu umbu, ka dahunggu urada hama tuna nuna na 
bidi mini,” wàna. 
33Narongu-yaka nuna na hanganji, hawina-nanyaka, hi nahei la kurungu la 
pinu pindu bokulu dàngu hiina ba na-padudurungu, “Doi na ananggu duku! 

Na ananggu i Àpuhalomu! Àpuhalomu na ananggu duku! Nahàmu-pa ka 
kumeti ningu nyungga làti hilukau nyumu dou na ananggu! Àpuhalomu dou 
na ananggu!” wàna. 

2 Hamuilu 19 

I Yuàpu ba na-paita-nya na njalana i Ndautu 

1Ningu mapanii-nya i Yuàpu, ba hii-nanya i Hanganji Ndautu dàngu hawina-
nanya lumuna i Àpuhalomu. 
2Na talu la lodu nuna na-pambeli-yaka pa-hawina wàna mbuu ndàbana na 
tanatara-na i Ndautu, nadu ba darongu-ya na hanganji ba hii-nanya na 
anana. 
3Dawàngu pa-kangunduhu-maaka ba dabeli la paraingu, hama tuna na 
tanatara na ma-makia ba napalai welingu la ngia pa-kangaburungu. 
4Na hanganji na-palumburu-manya na matana ba dàngu kaladaku-na ba na-
padudurungu, “Doi na ananggu duku! Na ananggu i Àpuhalomu! Àpuhalomu 
na ananggu duku!” wàna. 
5Ka hurungu-nanyaka i Yuàpu la hanganji hi napanii, “La lodu nàhu nyumu 
Tamu umbu pamakia-munjaka da tau la wawamu, tàka làti duna nyuda da 
mambàda pamara-ya na lurimu Tamu umbu, da lurida da anamu mini 
kawini, da papaha-mu, da kala wihimu. 
6Nyumu Tamu umbu mumbuha-nja da tau da makaraü-nggau eti, tàka hi 
mu-karaü-nja eti da tau da mambuha-nggau nyumu Tamu umbu! Lohangu-
mana-nyaka Tamu umbu bau paita-nja ba hapajia-ha da parawira dàngu ba 
hapajia da tanatara-mu ba nda ningu linguda nyuda lai nyumu Tamu umbu. 
Malai da-pàda-manyaka ba lalu hàmu-aya làti na etimu la lodu nàhu jàka 
luri-nanyapa i Àpuhalomu tàka nyuma yia ka mameti mbuta! 
7Nahàmu-mapa nu Tamu umbu kau hadangu dàngu kau luhu tomaha kau 
pamanda-nja da tau la wawamu. Ku-harangu nyungga, parongu-na i MIRI, 
nàhu jàka ndau luhu tomaha, la rudungu nàhu-maaka ba nda hilu ningu-apa 
haàtu ma-mbuhangu paangu-nggau nyumu Tamu umbu. Na matuna nu 

hanggàmaru marihi bokulu halawàla-mayaka na pahunggu-mu napa la ngala 
lurimu Tamu umbu,” wànanya. 
8Tunaka nu hadangu-nanyaka na hanganji hi naluhu. hi nalua pa-mandapu 
la lihi pindu bokulu. Da tau la wawana ba darongu-yaka ninya lai nu, ka mai 
hàla-danyaka pa-hurungu lai nyuna. 

I Ndautu ba nabeli la Yeruhali 

Ba talànga tunaka nu mbuu ndàbada da pamba Ihirailu palai-danyaka hi 
dabeli la umada haàtu - haàtu. 
9La honga mbuu ndàbada da kabihu Ihirailu tumbu-nanyaka na pawunjingu-
da. Dapanii, “I Hanganji Ndautu na-pamara-taka welingu la tau Pilitingu 
dàngu na-pahàla-taka welingu la muhu - muhunda hawiangu, tàka nàhu 
napalai-ka welingu lai Àpuhalomu, hi na-dunjaku-nya na paraingu yiana. 
10I Àpuhalomu ta-katua-yaka la pa-hanganji, tàka nàhu yàmihu-nanyaka la 
pa-kangaburu. Nggikina hi nda ningu ndoku haàtu ma-patikingu la pa-karia 
belinya i Hanganji Ndautu?” wàda. 
11Na kareuku-da nuna natàka-ma lai Hanganji Ndautu. Jia-duyaka hi na-
palewa-ha i Ratu Handuku dàngu i Ratu Àpuyataru pa-paàra-nja ba hapajia-
ha da liku uru la Yahunda, “Nggikina hi nyimi-ika ma-malamiri dehi la 
panggepi-ya dàngu la patundu-nya na hanganji ba nabeli la uma hanganji? 
12Màla nu nda angu dedi-anggunggai dàngu nda nua kalembi-anggunggai? 
Nggikina hi nyimi ma-malamiri dehi la panggeli-ka pabeli?” wàna. 
13I Ndautu na-palewa-mbuha la papeka-nya i Amaha, “Màla nda kalembi-
anggunggau nyumu? Piti welingu nàhu wotu-nggunggauka nyumu ka ngora 
pabera-kau la tanatara-nggu, kau hiluya i Yuàpu. Mili àru i Ala ka na-pameti-
ka jàka nda ku-palangatàka-nya na rukuna nuna!” wàna. 
14Tuna nu i Ndautu ba na-ngalangu payila-ya naeti tau Yahunda mbuu 
ndàbana, hi lupa da-pangàndi-nya langu na hanganji, ka nabeli-wa la uma 
hanganji karia-nja mbuu ndàbada da panggawi-na. 

15Ka hadangu-nanyaka na hanganji hi nalaku tàka la Luku Yorundangu, nu 
ba talànga tuna nu da tau Yahunda mbàda tàka-daka la Ngginggalu la papiti-
ya na hanganji dàngu la pamangga-nya ba napala-ya na luku. 
16-17I Himei anana i Nggera, na tau Mbanyamingu, tau 1.000-ya na pa-karia-
na welingu la kabihu Mbanyamingu dàngu hi napare - renggangu palaku 
karia-nja da tau Yahunda la pa-kataku-ya na hanganji. Tuna numai duna i 
Himba na tau ma-hadangu la kuru umana i Haulu, pa-kariangu da anana ba 
tau hakambulu malima-ha, dàngu da atana ba tau dua kambulu-ha, mbàda 
pala-danyaka na Luku Yorundangu ba ndedi natàka na hanganji. 
18Nyuda da mandula-ha da kuru umana na hanganji pa-papala-nja, hamanai 
la pa-paloku hàlaya ba na-palewa-ha paraïna hanganji. 

I Ndautu namila-nya eti i Himei 

Nu la rehi ka pala-yawa na luku ba wàna na hanganji, i Himei na-patika la 
hanggana hi napanii, 
19“Ku-kamahingu nyungga atamu, màla àru làti Tamu umbu ka àmbu rekiya 
ba ni mànu-manggapa la njalanggu. Màla àru kau maromba-nya na 
pawunda-nggu la lodu dunjaku-munya na Yeruhali. 
20Kupàda-manyaka duku ba manjala-ya na pawunda-nggu, jia-duyaka nu, 
welingu la kabihu - kabihu-ka na ma-ngiangu la ngaba tana mbara dia, 
nyungga-maka duku ma-kawunga tàka pa-hàmburu-kau la lodu nàhu,” 
wàna. 
21Ba narongu-ya nuna paraïna i Ambihai anana i Haruya napanii, “I Himei 
ràka-mana ka huku pameti-ya, nadu ba naràtu-nya na hanganji na papindi-
na i MIRI,” wàna. 
22Tàka nanapa-ya i Ndautu lai Ambihai dàngu i Yuàpu na ayana, “Àmbi 
tamangu-du. Nggikina nyimi hi mi-pahanduka-ka? La lodu nàhu nyungga 
hanganji beli-kaka la Ihirailu, jia-duya àmbu ningudu haàtu tau Ihirailu pa-
hukungu meti,” wàna. 

23Tunaka nu harangu-nanyaka na hanganji hi napanii-nya i Himei, 
“Patanggu-nggu nyunggaya ba nda pahuku pameti-akau nyumu,” wànanya. 

I Ndautu ba namila-nya eti i Mepimbohitu 

24Màlambu i Mepimbohitu, umbuku-na i Haulu, namaimbu pa-hàmburu-ya 
na hanganji. Nyuna nda nabaha wihina, nda na-kikiru-mbu wulu njerina, 
dàngu nda nabaha-mbuha da pakina, kandai dunjaku-nanya na Yeruhali i 
Ndautu hi lupa nabeli dàngu nda nggàra ehina. 
25Ba natàka-ka i Mepimbohitu welingu la Yeruhali la pa-tàbuku-ya na 
hanganji, ka panii dàna-nyaka paraïna hanganji, “Mepimbohitu, nggikina 
nyumu hi ndau kikungga yia nana ba kulaku?” wànanya. 
26Nahema nyuna, “Tamu umbu ma-mangarangu, bau pi-madungga nyungga 
yia ba ku-kanjiku. Ku-paràha-nya na papalewa-nggu la pa-payema-ngga 
kalandai, pa-kaliti-nggu ka kutundu-nggau nyumu Tamu umbu. Tàka na 
atanggu na-kaleka-maangga. 
27Màlai ba napulu wàngga la hanggamu nyumu Tamu umbu. Na nyuna 
nyumu dumu hama tuna papalewa-na Alakau. Jia-duya wunda biaya jàka 
nggàraya na mahàmu bau rekiya. 
28Mbuu ndàbana na tau la kuru umana na amanggu ràka-mana jàka uhuku 
pameti-ha Tamu umbu, ba tuna nyungga duku yia mu-pahia biangga 
pangangu la uma hanganji. Nàhu duku nda kutoru mbeni-apa pakarai ngga 
- nggàra welingu lai nyumu, Tamu umbu,” wàna. 
29Nahema na hanganji, “Àmbu ningu-dupa ngga - nggàra papanii-mu. 
Nyungga mbàda bota-manggu-nyaka la pawua hàla-nggauha da bandana i 
Haulu lai nyumu dàngu i Himba,” wànanya. 
30Nahema i Mepimbohitu, “Màta bianya ka napiti hàlaha i Himba. Nyungga 
duku jiaka-maaka bau beli dàngu hàmungu-ka nyumu, Tamu umbu,” wàna. 

I Ndautu ba namila-mbunya eti i Mbàrahilai 

31Nyunambu i Mbàrahilai, tau Nggiliatu, namai-maka welingu la Ronggilimu 
la palaku karia-nya na hanganji ba napala-ya na Luku Yorundangu. 

32I Mbàrahilai lalu mbana kaweda-manaka, na ndau lurina mbàda walu 
kambulu-naka. Nyuna wulu nda ukuya dàngu ba talànga ninya na hanganji 
la Mahanaïmu àmangu, i Mbàrahilai-maka na ma-payema-nya pangangu na 
hanganji. 
33Na hanganji nawànda-ya, “Tundungga la Yeruhali, napa ku-pamàtu hàla-
manggaunja da pa-kalana-mu lai nu,” wànanya. 
34Tàka nahema i Mbàrahilai, “Nyungga nda namandai-apa na luringgu. Jia 
nggàra lingu-naipa ba kutundu-nggau nyumu Tamu umbu la Yeruhali? 
35Na ndau luringgu mbàda walu kambulu-naka, dàngu nda hili ningu-apa 
matungga pahàmu wàna na etinggu. Nyungga nda kupàda-anyapa jàka 
nggàraya na panganggu dàngu na pangunu-nggu, dàngu nda kurongu-ahapa 
da talia nggoruda da maludu. Nyungga napa pambotu-nggunya na buku-
maamu Tamu umbu. 
36Nda ràka-anggu duku nyungga la pangala-nya na wunda bokulu tungu nu. 
Nyungga mbuhangu-nggunya pa-kareni-nggau hawutu-a la hapapa Luku 
Yorundangu. 
37Hàlaka nu, puli-nggawa ka kubeli la uma dàngu ka kumeti la lihi retida da 
ina amanggu. Tàka yiana-ya na ananggu i Kimuhàmu. Pulinya ka na-karia-
nggau nyumu Tamu umbu dàngu kau wundaya lai nyuna jàka nggàra biaya 
na mahàmu bau rekiya nyumu Tamu umbu,” wàna. 
38Nahema na hanganji, “I Kimuhàmu napa ku-karia-nya dàngu napa 
kuangga-ya hama tuna na parinju-mu, dàngu mbuu ndàba-naka na pakarai-
mu napa ku-patutu-nya,” wàna. 
39Tunaka nu i Ndautu dàngu da tau la wawana pala-danyaka na Luku 
Yorundangu. Hàlaka i Ndautu hi na-puduku-ya i Mbàrahilai dàngu hi na-
pabeli-nya langu. Hàlaka beli-nanyaka i Mbàrahilai la umana. 

Na tau Yahunda dàngu na tau Ihirailu ba da-palumu-nya na hanganji 

40Nggubulu-da da pamba Yahunda dàngu na beri mandua-da da pamba 
Ihirailu dakiku-nya na hanganji ba dapala-ya na luku. Hàlaka nu na hanganji 

hi na-pangalangu la Ngginggalu, tàka i Kimuhàmu tundu-mananya na 
hanganji. 
41Tunaka nu tàka ndàba-nanyaka na tau Ihirailu la pa-hurungu la hanganji 
hi dapanii dànya, “Tamu umbu, nggikina da angu dedima da tau Yahunda, 
hi dareki-ya ba nyuda-a da mangaba-nya la pamai pa-hàmburu-kau dàngu la 
pa-katindi-kau nyumu hamanai mbuu ndàbana na kuru umamu dàngu da tau 
la wawamu nyumu Tamu umbu ba palaya na Luku Yorundangu?” wàda. 
42Tàka dahema da tau Yahunda, “Ka jia-duya, na hanganji nua kalembi-ma 
nyumaya. Nggikina nyimi hi mimbeni wànya? Màla nyuma yia natanggu 
wotu-haka da wurungu-ma na hanganji, jàka ndia nawua-nggama pawua 
juangu?” wàda. 
43Dahema da tau Ihirailu, “Na hàkuma nyuma hanggangu la hanganji na-
pahakambulu wundangu-pa welingu la hàkumi nyimi, jiapa ka nua kalembi-
mi nyimiya na hanganji. Nggikina nyimi hi mi-pakalana bia-kama nyuma? 
Àmbi maromba-nya nyuma ma-kawunga patikingu la pa-karia belinya na 
hanganji!” wàda. Tàka da tau Yahunda darihi malihu-mapa welingu la tau 
Ihirailu dàngu nda dabihu pakàku. 

2 Hamuilu 20 

Na katadaku-na i Hemba 

1La paraingu Ngginggalu ninya na haàtu na tau pa-riwatungu, na tamuna 
Hembaya. Nyuna anana i Mbikiri, welingu la kabihu Mbanyamingu. Ba jia-
yaka na tàkana na pajurungu-na i Ndautu, i Hemba nahapii taropitu hi na-
warangu, “Nyuta nda ta-panua dà-anya i Ndautu. Nggàra lingu-naka ba 
takiku-nya nyuna? Ha tau Ihirailu, màlawa ka tabeli!” wàna. 
2Ka laku-danyaka da tau Ihirailu, ba da-dunjaku-nya i Ndautu, dàngu hi 
dakiku-nya i Hemba. Tàka da tau Yahunda jiapa-maha duda na tuturu-da, ba 
dakiku-nya i Ndautu welingu la Luku Yorundangu lupa tàka la Yeruhali. 
3Ba natàka-ka i Ndautu la uma hanganji la Yeruhali, da kala wihina ba tau 
hakambulu-ha da-pabànjalu-na la padaiya na uma hanganji, na-bànjalu-ha 

la hau uma na padaida da tau manggangu. Na-pamàtu-manja ngara pa-
kalana-da, ba tuna i Ndautu nda nahilu katuda angu-anjapa. Jia ba tuna pa-
kàpitu-ha nyuda hi daluri hama tuna na kawini meti lei lundu metida. 
4Na hanganji napanii-nya i Amaha, “Pauhi-nya na tau Yahunda dàngu kai 
mai kariangu lai yiahu la dalu tailu mbua lodu,” wànanya. 
5Ka laku-nanyaka i Amaha la pa-pauhi-nja nyuda, tàka nyuna nda nabeli-a 
la rehi pa-kawuku-na na hanganji. 
6Tunaka nu panii-nanyaka na hanganji lai Ambihai, “I Hemba narihi pa-
handuka-tapa welingu lai Àpuhalomu. Jia-duya karia-nja da tau la 
wawanggu, kai yauluya, napa ka àmbu na-mandapu-nja da paraingu da 
maningu tindingu, ka pahili-nanyaka welingu lai nyuta,” wàna. 
7Ka iru ngàndi-nahaka paraïna i Ambihai, da pambana i Yuàpu dàngu da 
pamba manggangu wikina na hanganji lupa mbuu ndàbada da tanatara 
hawiangu, hadangu-danyaka welingu la Yeruhali, palua payaulu-ya i Hemba. 
8Ba datàka-ka la watu bokulu la Nggimbiungu, tàka-nanyaka i Amaha ba 
namai tomaha nyuda. I Yuàpu wotu-manaha da paki pabera-na, na hapanda-
na jiapa-maya ba naboru-nya la bànggina. Ba nalaku ndàharungu-ka nu 
pahàlangu-nanyaka na tiku hapanda-na hi na-tanggihiru na hapanda-na la 
lima kalaina. 
9I Yuàpu napanii dànya i Amaha, “Màla hiana, anda?” wàna ba dàngu yàpa-
nanya na njerina i Amaha wàngu lima kawana-na hama tuna patikingu-
nanya pa-puduku-ya. 
10I Amaha nda naita-aya na hapanda la lima kalaina i Yuàpu. Hi jia tanju 
biana-nya na hapanda i Yuàpu la kambuna i Amaha, hi lupa na-hamburatu 
na ihi kambuna la tana. Nameti memangu-ma la rehi nuna, hi nda nggàra 
naihi wàngu-apa i Yuàpu la pahili tanjunya. Hàla i Yuàpu ada i Ambihai, na 
erina, hi da-yaulu pangala-nya i Hemba. 

11Na haàtu na tanatara-na i Yuàpu, na-ndolaku lihinya na metina i Amaha hi 
na-warangu, “Nggamu na ma-hapeparu lai Yuàpu dàngu i Ndautu, tundunya 
i Yuàpu!” wàna. 
12Na metina i Amaha, na maihu wàngu wai ria, tawàlahu bia-nanyapa la 
mata ànda. Na panjuri-na i Yuàpu nu kawai naita-ya na tau mbuu ndàbana 
na mali lai nu, na-pànjangu-mapa lai nu. Jia-duyaka hi na-ruruhu-ya nuna 
na tau meti la woka tàka hi na-palumburu-nya hinggi. 
13Ba paleli-nyaka nuna na mameti welingu la ànda, mbuu ndàbana na tau 
laku pangalangu-nanyaka, ba datundu-nya i Yuàpu la payaulu-ya i Hemba. 
14I Hemba mbàda njada hàla-mana-nyaka na ngaba tanada da kabihu 
Ihirailu, nu ka tàka-nanyaka la paraingu Ambilu-Mbetu-Maaka, tundu-
madanya paraï mbuu ndàbada da angu biliku Mbikiri. 
15Da tau la wawana i Yuàpu darongu ba ninya i Hemba lai nu, ka nggupulu-
madua-danyaka nuna na paraingu. Da-pabundu weli winggiru-nya tana la 
hambeli kangeli tàka hi da-pakiringu paàki lumbuya na kangeli ka 
nyungguru-ya ba wàda. 
16La paraingu lai nu ninya na haàtu na kawini manggàna, na-ndolaku dita la 
pinu kangeli hi na-warangu, “Patingingu! Patingingu! Karaiya i Yuàpu ka 
namai yiahu, ka kupanii dànya wànggu,” wàna. 
17Ka mai-nanyaka i Yuàpu, hi na-paàrangu nuna na tau kawini, “Jia-kauka 
Yuàpu, umbu?” wàna. “Wua,” hi wàna i Yuàpu. Napaya nuna na tau kawini, 
“Patingi-nya na paniinggu, umbu,” wàna. “Hàmudu, ku-patingi-manya,” hi 
wàna i Yuàpu. 
18Napaya na tau kawini, “Àmangu na tau nakàli panii tuna yia, ‘Jàka 
umbuhangu parongu panaungu, lua bia la paraingu Ambilu,’ wàna – tàka 
nuna-duyaka na pawàda. 
19Na paraingu Ambilu-ma nyuma yiana paraingu bokulu-ya, hau paraingu 
ma-kanjupu mambiru dàngu ma-tuturu-ya la tana Ihirailu. Nggikina nyumu 

umbu hiu patikingu la pa-nyungguru-ya? Umbuhangu nyumu pa-paruha-ya 
na tana manguna i MIRI?” wàna. 
20“Nda hidama!” wàna i Yuàpu, “nda ana patikingu-manggu duku la pa-
paruha-ya jàka ndia la pa-nyungguru-ya yiana na paraingu-mi! 
21Nuna nu nda ana wuku-mamanya duma. Tàka na haàtu na tau, na ma-
tamungu Hemba, na anana i Mbikiri, na ma-pawelingu la ngaba tana ma-
palindingu la Epuraïmu, na-katadaku-ka lai Hanganji Ndautu. Puli 
nggamanya nyuna, hàla napa kandulingu-manggunya duku welingu la 
paraingu yiana,” wàna. Napaya na kawini nuna, “Na katiku-na na tau nuna 
napa mandauha-nggaunya nyumu, welingu la kangeli yiana,” wàna. 
22Ka lua-nanyaka ba wàngu màhina la pa-patàka-nya nuna na pawuku-na la 
tau mangia-nya na paraingu nuna. Hàlaka nu katiku-danyaka na katiku-na i 
Hemba hi dandauha-ya lai Yuàpu. Tunaka nu i Yuàpu hi nahapii-ya na 
taropitu-na, tàka da tau la wawana dunjaku-danyaka nuna na paraingu hi 
dabeli la umada haàtu - haàtu. I Yuàpu duna beli-nanyaka la Yeruhali pa-
hurungu la hanganji. 

Da panggawi-na i Ndautu 

23Yiada-haka da ma-katangu mambotu da-pawotu-na i Ndautu: Na mini la 
ngorana mbuu ndàbana na tanatara Ihirailu: i Yuàpu. Na kapala pamba 
manggangu wikina i Ndautu: i Mbanaya anana i Yuyanda. 
24Na kapala la paràma mambotu: i Anduràmu. Na ma-katangu banda 
nanggara: i Yuhapàtu anana i Ahilutu. 
25Na hakaratarihu nanggara: i Heya. Da ratu: i Handuku dàngu i Àpuyataru. 
26Na ratu la uma hanganji: i Ira welingu la paraingu Yairu. 

2 Hamuilu 21 

Ba huku pameti-ha da wàla wuana i Haulu 

1Ba jiaya na-katangu-na pareta i Ndautu, tumbu-nanyaka na rimba nda 
palàda, tailu mbua ndau tudana ngalana patuna nu. Ka kamahingu-nanyaka 
panaungu i Ndautu welingu lai MIRI na rukuna nuna, nanapa-ya i MIRI, “Na 

rimbangu nuna ruku njalana i Haulu dàngu kuru umana, nadu ba mbàda 
pameti-dahaka da tau Nggimbiungu,” wàna. 
2(Da tau Nggimbiungu nda tau Ihirailu-aha, nyuda hau kaliungu kuduha la 
banjaru Amori. Da tau Ihirailu da-paràndi dànjaka la pa-katindi-ha nyuda, 
ba tuna i Haulu mbàda patikingu-naka la pa-pambuta-ha nyuda, nadu ba 
pangàda-nanya na pahàmu wàna na tau Ihirailu dàngu Yahunda.) Ka paau-
nanjaka da tau Nggimbiungu i Ndautu 
3hi na-paàra-nja nyuda, “Nggàra-yaka bàdi na pawunda-nggu ndumami 
nyimi? Nyungga ku-mbuhangu pa-himbalu-ya na njala pawunda hanggangu 
lai nyimi, ka peku pa-kanyuru-minya na banjaru-na i MIRI,” wànanja. 
4Dahema nyuda, “Na pawunjingu-ma nyuma dàngu i Haulu lupa kuru umana 
nda peku-ana ka panjàpu wànya àmahu mabara marara, ba tuna nyumai 
duma nda ma-mbuhangu-a pa-pameti jiapa ka haàtu-ana welingu la banjaru 
Ihirailu,” wàda. Napaya i Ndautu, “Jàka tuna nu, nggàraya na parinju-mi ka 
kuwunda-ya?” wànanja. 
5Dahema nyuda, “I Haulu hanganji papindi-na i MIRI na-patikingu pa-
pambuta-kama ka ma-munangu welingu la banjaru Ihirailu. 
6Jia ba tuna, wua-nggama tau mapihu mini welingu la wàla wuana nyuna, 
ka ma-tiwalu-nja la hanggana i MIRI la Nggimbia, na paraingu wikina na 
Hanganji Haulu,” wàda. Nahema na hanganji, “Hàmu, napa ka kuwua-
nggainja,” wàna. 
7Na nyuna ba mbàda maràngga harangu-daka i Ndautu dàngu i Yunatàngu, 
i Ndautu nda napuli-anya i Mepimbohitu anana i Yunatàngu. 
8Da papiti-na na hanganji jiaha i Àrumoni dàngu i Mepimbohitu, pa-kadua-
da anana i Haulu-ha pa-paana-na i Ripahu anana i Aya; lupa da tau malima 
anana i Meràpu anana kawini i Haulu, da anakeda nuda dedida welingu ba 
dapalei pa-pahangu i Meràpu dàngu i Àndarialu anana i Mbaràhilai, tau 
Mahola. 

9Nyuda pa-wuangu-ha la tau Nggimbiungu, ka meti pa-kariangu-danyaka ba 
tau mapihu-ha ba wàngu pa-tiwalu-nja la pinu tandula la hanggana i MIRI. 
Nuna na hukungu meti pa-palaku-ya la njàpuna na pa-kameli ruu ai, ba 
pakiringu pamuti kamànggihu. 
10Hàla i Ripahu, kala wihina i Haulu, na-pa-wàlahungu nduma wikina hinggi 
karungu la pinu watu ngia pa-tanulahu-da da tau meti. I Ripahu nda na-
haleli-ma duna welingu lai nu piti welingu la kawunga muti lupa napuru na 
urangu la pamunju ruu ai. Nda na-pahia-manja da metida pa-kumilu-ha ma-
hawurungu la lodu jàka ndia mabohu la rudungu. 
11Ba ninguka mapanii-nya i Ndautu jàka nggàra ulana i Ripahu, 
12lua-nanyaka papiti-ha da riida i Haulu dàngu i Yunatàngu welingu la tau 
mangia-nya na paraingu Yambihu la Nggiliatu. (Da tau nuda àmangu dapiti 
manganga-ha la ma-ndidaru paraingu Mbetu-Hàngu, na ngia pa-tiwalu-danja 
da metida paraï tau Pilitingu, ba datalu-yaka i Haulu la Tandula 
Nggilimbua.) 
13Da riida i Haulu dàngu i Yunatàngu dangàndi-ha weli nàmungu, hàla hi 
da-pauhi papohu-nja da riida da tau mapihu da pa-tiwalungu. 
14Tunaka nu da riida i Haulu dàngu i Yunatàngu dàngu da riida nuda da tau 
mapihu hi taninja la retina i Kihi amana i Haulu, la Njela ngaba 
Mbanyamingu. Ba hàla ndàbaka pa-paloku-ha hama tuna na pareta-na na 
hanganji, hema hàmu-nanjaka i MIRI na hamayangu-da ndumana nuna na 
paraingu. 

Na taluha da tau Pilitingu mahama milimungga-ha 
(1 L Nd. 20:4-8) 

15Hili tungu-nanyai na pabera la tau Pilitingu dàngu tau Ihirailu. Lua-
danyaka i Ndautu dàngu tau la wawana pa-pakangaburungu dàngu tau 
Pilitingu. Nu la pa-kangaburungu manggilu-nanyaka i Ndautu. 
16Ka tàka-nanyaka na haàtu na mahama milimungga-ya, i Yimbihu-
Mbenupu-ya na tamuna. Na nimbuna wuduya, na mbotuna ràkangu tailu 

kilu hatenga-na. Nyuna na-halili-mbuya ba hapungu-na na hapanda bidi, 
màndungu-mananya la etina la pa-pameti-ya i Ndautu. 
17Tàka i Ambihai anana i Haruya, mai-nanyaka patula-nya i Ndautu. Nyuna 
na-ràkapu-ya nuna na mahama milimungga-ya hi na-pameti-ya. Hàlaka nu 
da tau la wawana i Ndautu dakarai-ya ka na-paràndingu i Ndautu la panda 
hili kikungu la pa-kangaburu, “Tamu umbu, nyumu jiakau pamonu-na na 
Ihirailu, ka àmbu mahunggu-ya na nda ninggau nyumu Tamu umbu la 
pahiku la hongama,” wàdanya. 
18Hili tumbu-nanyai na pa-kangaburungu ba dalawa-nya na tau Pilitingu la 
Nggòpu. Nu la dalu pa-kangaburu-da i Hipukai tau Huha, na-pameti-ya na 
haàtu na mahama milimungga-ya, Hapùya na tamuna. 
19La hili hau pa-kangaburu lawanya na tau Pilitingu la Nggòpu, i Elihanàngu 
anana i Yairu welingu la Mbetulehimu, na-pameti-ya i Nggoliatu welingu la 
Nggàta. Na ulu nimbuna i Nggoliatu hama polu kamba tinungu-ya. 
20Hàla hili pa-kangaburu-danyai ba dalawa-nja da tau Pilitingu la Nggàta. 
Lai nu ninya na haàtu na mahama milimungga-ya, na ma-mbuhangu pàkuna 
pa-pabera. Nyuna na-kanomungu wua limana la nimbihu limana, dàngu na-
kanomungu wua wihina la nimbihu wihina. 
21Nyuna na-jeriku-ha da tau Ihirailu, jia-duyaka hi na-pameti-ya paraïna i 
Yunatàngu anana i Himia ayana i Ndautu. 
22Nuda da mahama milimungga-ha ba tau mapatu-ha, da pa-pameti-na i 
Ndautu dàngu da tau la wawana, wàla wua tau mahama milimungga la 
Nggàtaha. 

2 Hamuilu 22 

Na ludu taluna i Ndautu 
(Paml. 18) 

1Ba nahàla-ka i MIRI pa-pamara-ya i Ndautu welingu lai Haulu dàngu la 
muhu - muhu-naka hawiangu, wunda-nanyaka i Ndautu na ludu yiana 
ndumana i MIRI: 

2[Kumbuha-nggau Nyumu, ou MIRI, jiakau Nyumuma na kapàru-nggu.] 
3I MIRI hama tindingu kapàru-ya ngia paini-nggu. Na Alanggu hama palindi 
watuya, ngia pa-pamaü-nggu. Hama tuna temingu-ya ba na-pandàda-ngga, 
dàngu namangga-ngga ka ku-mandangu mànu. 
4Kuwara-nya i MIRI na paràka pa-wotungu, na-pahàla-ka Nyuna welingu la 
muhunggu. 
5Na-winggiru-ngga hanggàmaru pameti wàngu dàngu na-lumburu-ngga iwa 
manjurangu. 
6Na-winggiru-ngga manjurangu pameti wàngu, na oka kahili-na na meti 
ninya padua la hangganggu. 
7La dalu handuka-nggu kuwara-nya i MIRI, ku-kaladaku la Alanggu pakarai 
pa-ndulangu. Welingu la Umana na patingi-nya na talia liinggu dàngu naeti 
wànya na waranggu. 
8Hàla hi na-yoyangu dàngu na tandidu na tana, da lata palindi danggoda 
dàngu da-kandàndaku ruku hànggana i Ala! 
9Na kutungu na-hamburatu welingu la kubu uruna, na epi dàngu na wàla epi 
na-tapanjiru welingu la ngaruna. 
10Nabika-ya na awangu, hàla hi napuru Nyuna, wàngu karumangu 
kapàtangu la lumbu wihina. 
11Na-hawurungu Nyuna ba na-kaliti patau awangu; nahiri la pinu ruu kàpa 
ngilu. 
12Nyuna na-palumburungu wikina wàngu kapàtangu; na karumangu kapàta 
mitingu na-winggiru-nya Nyuna. 
13Welingu la kajilaku kabilaku la hanggana, luhu-nanyaka na karumangu, na 
ura watu mboka dàngu na epi. 
14Ka kangguruku-nanyaka i MIRI welingu la awangu, i Mahupu-jangga na 
parongungu-ya na talia liina. 

15Na-pahàla-nja da panana, hi na-paiha nggangganja da muhu. Na pahàla 
hili weli - hili welinya na kabàla-na hi kiri palaida nyuda. 
16Na lata tehiku na-hakubu, na lata pinu tana na-tabunggahu ba jiaya na 
kayàka-nanya na muhuna wàngu hànggana i MIRI. 
17Weli ditangu i MIRI na-pajolangu limana; nayàpa-ka tàka hi nabinda-ka 
welingu la wai manjolungu. 
18Na-pamara-ka welingu la muhu ma-kaborangu dàngu welingu la tau da-
mapaumbi-ngga nadu ba darihi kapàru welingu lai nyungga. 
19Nyuda da-ràkapu-ka ba nanggàna-ka manjurangu ba tuna i MIRI jiaya na 
mandula-ka. 
20Nyuna na-pahàla-ka welingu la hanggàmaru tàka hi na-pamara-ka ruku 
mbuha-nangga. 
21I MIRI na-palimba-nya na pawunda-nggu na ma-padeningu; na-pakanyuru-
ngga ba nda kunjala. 
22Nyungga ku-karadaku la pareta-na i MIRI, dàngu nda ku-pambelingu 
welingu la Alanggu. 
23Mbuu ndàbada da ukuna kueti wànja, da pareta-naka nda ningu palànja-
nggu. 
24Nyuna napi-mangga ba nda ningu nyuranggu dàngu ba ku-pamaraungu 
wikinggu welingu la njala. 
25I MIRI na-palimba-nya na pawunda-nggu na ma-padeningu nadu ba 
napingga ba nda kunjala. 
26MIRI, la tau ma-tuturu Nyumu mu-tuturu-mai dumu dàngu muhàmu la 
tau hàmu. 
27La tau ma-matua mu-palohangu wikimu ba umatua, tàka na tau na ma-
akatu mupapa-nya. 
28Na tau karàda eti mu-pamara-ya; tàka na tau jangga eti mu-pawawa-ya. 

29Nyumu mu-paroka-ya na palita-nggu; na MIRI Alanggu na-paharii-ya na 
kapàtangu-nggu. 
30Nyumu mu-paàtalu-ka la pa-patàlaru-ya na muhu; wàngu pa-ndulangu-na 
na Alanggu ku-bàriku ngia pa-torungu muhu. 
31Na pawunda-na i Ala na-lànyapu, ràka pawaiha da paràndi-naka! Nyuna 
hama tuna temingu-ya nduma mbuu ndàba tau na ma-handera lai Nyuna. 
32Nadu ba jiaya i MIRI-a na Ala; jiaya i Ala-a na ma-kahiri-ta nyuta. 
33Jiaya Nyunama na Ala na ma-paàtalu-ka nyungga dàngu na-pamambiru-ya 
na àndanggu. 
34Na pa-kapànduku-ha da wihinggu hama tuna wihi ruha, dàngu namangga-
nya na malundungu-nggu la ma-palindingu. 
35Nyuna na-pandàma-ngga la pa-pabera, hi peku pandàngi-nggu pàndi pana 
ma-màndungu halawàla. 
36MIRI, Nyumu muopa-ngga dàngu mu-pamara-ka, dàngu mutula-ngga 
wàngu mbihamu kurihi meha rukuna na pawunda-mu. 
37Mumangga-ngga ka àmbu ku-tanawangu dàngu hi ndedi ku-handàkangu-
ma panjoru. 
38Kuyaulu-ha da muhunggu lupa kutalu-ha, nda hidama pa-kandulingu 
lundu da-tàlaru. 
39Ku-ndakilu-nja hi lupa nda da-hadangu beli, da-tanulahu la wihinggu hi 
nda da-pawidi. 
40Nyumu muwua-ngga kapàru la pa-pabera, dàngu la patalu-ha da 
muhunggu. 
41Mu-pawiti-nya hi dapalai-ngga muhunggu; da tau ma-paumbi-ngga ku-
patàlaru-ha. 
42Nyuda da-kaladaku, tàka nda ningu mandula-ha, dawara lai MIRI, tàka nda 
nahema-aha. 

43Ku-palàjaru-ha hi hama kumburu tana ma-tanyalangu, kuwari-ha hama 
kapihaku la ànda. 
44Mu-pahàla-ka welingu la banjaru ma-katadaku, hi mu-panjadi-ka ma-
kuaha-ha da banjaru; na banjaru panda tandanggu làti, danjadi-haka 
atanggu. 
45Da tau hangàdangu danyàku lai nyungga, da-patundungu ba darongu-ya 
na pareta-nggu. 
46Na-mbulangu hàla na kaborangu-da; da-kandàndaku hi daluhu welingu la 
tindingu-da. 
47I MIRI naluri! Pawotungu-ya na ma-kahiri-ka! Pa-mangunju-yawa na 
bokulu-na i Ala na ma-pamara-ka! 
48Nawua-ngga patalu wàngu hanggangu la muhunggu, dàngu na-panyàku-
ha da banjaru la hangganggu, 
49na pamara-ka welingu la papa-ngguka. MIRI, muwua-ngga patalu wàngu 
hanggangu la muhunggu, muopa-ngga welingu la tau mambana eti. 
50Jiaya hi ku-pamangunju-kau la hongada da banjaru, dàngu ku-ludungu 
lodu wotungu lai Nyumu. 
51I Ala nawua-nya talu manda najaru na hanganji pawotu-na, na-padaingu 
na mbuha-nanya na tau papindi-na, nu i Ndautu dàngu wàla wuana lundu 
nu - nu. 

2 Hamuilu 23 

Da hupu liina i Ndautu 

1I Ndautu anana i Ihai napindi-ya la pa-hanganji dàngu na-bohuru pa-
bokulu-ya paraïna na Alana i Yakupu. Nyunamai na ma-pandoi-ha da ludu 
hangia - hangia ndumana na Ihirailu. Yiada-haka da hupu liina i Ndautu da 
ma-malamiri dehi: 
2Na Ngahuna i Miri mbàda panii-naka la ngarunggu nyungga; na lii langu 
dàngu na lii panaungu-na la tàda ngaru-nggunya. 

3Na Alana i Yakupu mbàda panii-naka; na ma-katindi-ya na Ihirailu napanii-
ngga nyungga, “Na hanganji na ma-pareta rayatu wàngu mamola na ma-
pakapipi wàngu karadaku-na lai MIRI, 
4Nyuna hama tuna harii pabarahu ma-tambàkahu-ya la harii mbaru ba na-
habola na awangu. Nyuna hama tuna taraku lodu la malàna urangu na ma-
pamuru-ya na rumba hi na-kalilangu,” wàna. 
5Tuna numbu ba na-pakanyuru-ha da wàla wuanggu i Ala, na paràndi-na lai 
nyungga nda na-panjilu-nya, na ràndina na-padaingu dàngu na-lundungu, 
na-lànyapu la mbulu ndàba-naka. I Ala jiaya na matanggu-nya na talunggu 
dàngu na-patutu hàlanya na pawuku etinggu. 
6Tàka da tau manda karadaku lai MIRI hama tuna rii madàka pa-kawukangu-
ha. Na lima tau nda na-torungu-a pa-yopulu-ha; 
7nda ningu haàtu mabihu pa-jonggaru-ha jàka nda pawànja ai jàka ndia 
bàhikai. Da tau nuda dambuta na-pakehi-ha epi. 

Da panjuri-na i Ndautu da mawuwa ta muda 
(1 L Nd. 11:10-41) 

8Yiada-haka ba hapajia-ha da parawira-na i Ndautu da mawuwa tamuda: Na 
ma-wungangu jiaya i Ihumbaalu, tau Hàkumoni, liku uru “Parawira Pa-
katailungu”. Handàka la hau pa-kangaburungu nalawa-nja da tau walu 
ngahu, na-pameti hàla-maha ba nawàngu nimbuna. 
9Na padua wàda la Parawira Pa-katailungu jiaya i Eliahàru anana i Ndondu, 
welingu la biliku Ahohi. Nyuna natundu-nya i Ndautu ba da-hanobaku-ha da 
tau Pilitingu da mambàda pauhi la pa-pabera. Tàka ba jia-yaka na-
kandulingu-na na pamba Ihirailu, 
10i Eliahàru pa-ngalangu-mananya pa-patara hi lupa na-pameti mbutaha da 
tau Pilitingu, hi lupa nanjili ailulu. Na limana nawàngu pa-halata, hi lupa 
nda peku pahàla-nanya na hapanda-na. La lodu nuna i MIRI nawua-nja talu 
manda najaru da tau Ihirailu. Da pamba Ihirailu da ma-kandulingu kawai 
beli-danyaka la pangia-na i Eliahàru pa-kangaburu, hi da-pahili-ha da 
kalembi pabera welingu la mameti-ka lai nu. 

11Na patailu wàda la Parawira Pa-katailungu jiaya i Hama anana i Anggi, 
welingu la Harari. Ba na-pauhi na tau Pilitingu la Lehi, la hau woka na 
mambinu wàngu kambii rara, da pamba Ihirailu dapalai welingu la tau 
Pilitingu. 
12Tàka i Hama daingu patara-mana, hi na pameti-ha dàngu hi natalu-ha da 
tau Pilitingu, hi lupa na-ngalangu pa-pamàndu-nya nuna na woka. Tuna nu 
i MIRI ba nawua-nja talu manda najaru. 
13-14La hilu hau lodu ba mareni rehi muti-yaka, da tau matailu welingu la 
tailu kambulu parawira-na i Ndautu dapuru la liangu Andulàmu. La rehi nu 
ninya Ndautu la tindingu la liangu nuna. Da tau Pilitingu pa-maüngu-danya 
la Lolangu Repayimu, tàka na hapamba welingu lai nyuda hanggau-danyaka 
la Mbetulehimu. 
15I Ndautu nanamu-ya na kawindu na talora-na, hi napanii, “Hai-a-ai, ka 
ningu-aka làti mawua-ngga wai welingu la humuru la lihi pindu bokulu la 
Mbetulehimu!” wàna. 
16Ba darongu-yaka nuna da parawira ka-tailungu da-turuku-ma-a la ma-
pauma terangu tau Pilitingu, hi dataku wai welingu la humuru nuna, hàla hi 
dangàndi-nya i Ndautu. Tàka i Ndautu nda nabihu paunu-nya, na-paliri-
maanya la pa-maraku wànya i MIRI. 
17Napanii, “Ou MIRI, nda peku-ana ba kuunu-nya na wai yiana, ba beri unu-
nggunya na wai riada da tau da ma-pajàmangu lurida!” wàna. Jia-duyaka i 
Ndautu hi nda ana bihu-mana paunu-nya nuna na wai. Nuna-duyaka na 
hàmuda da Parawira Ka-tailungu da ma-kanjupu taraha. 
18-19Da tau tailu kambulu parawira da mawuwa tamuda, “Parawira Pa-
katailu kambulungu,” wàda-mbunja. Nyuda nu na maliku urunja jiaya i 
Ambihai erina i Yuàpu, anana i Haruya. Handàka na-pameti tau tailu ngahu 
wàngu nimbuna. Jia-duyaka hi nawuwa. Tàka na nyuna nda natoma-aha da 
“Parawira Pa-katailungu.” 

20Na hili haàtu parawira na mawuwa, jiaya i Mbanaya anana i Yuyanda, tau 
Kàpuheyilu. Kanjupu taraya. Tau madua-ha da mini mbeni hanggangu 
welingu la Muapu da pa-pameti-na. Handàka la hau lodu ba napuru na ura 
kamba natama nyuna la makubu, hi na-pameti-ya na heu na hinga lai nu. 
21Hili handàka na-pameti-ya na haàtu na tau Mehiru, na bai mini bokulu 
jangga na mambeni wàngu nimbu. I Mbanaya na-hàngapu wànya hapungu-
a tokungu. Na nimbu na maninya la limana nuna na tau Mehiru nawàhi-
maaya hi na-pameti wànya na tau nuna. 
22Nuna-duyaka na ruku tara mbenina na pawàna i Mbanaya, na haàtu 
welingu la “Parawira Pa-katailu kambulungu.” 
23La pamba nuna, nyuna-maka i Mbanaya na mangia ngaba, ba tuna ndedi 
nahama-anja da “Parawira Pa-katailungu.” I Ndautu nawotu-ya nyuna 
kapala tau mamangga-nya na wikina. 
24-39Da anggota-da hawiangu welingu la “Tailu kambulu parawira” jia-
duhaka: i Ahaïlu, erina i Yuàpu i Elihanàngu, anana i Ndondu welingu la 
Mbetulehimu i Hama dàngu i Elika, tau Harutu i Helihu, tau Paluti i Ira, 
anana i Ikihu tau Takua i Ambiyehiru tau Anatutu i Membunai tau Huha i 
Hàlamongu tau Ahohi i Maharai tau Netopa i Helipu, anana i Mbaana tau 
Netopa i Itaï anana i Rimbai tau Nggimbia la ngaba kabihu Mbanyamingu i 
Mbanaya tau Piratungu i Hindai, welingu la lolangu Nggaahu i 
Ambialumbongu tau Aramba i Àhamawitu, tau Mbahurimu i Eliyàmbàhu tau 
Halambungu Da anana i Yahingu i Yunatàngu i Hama tau Harari i Ahiamu 
anana i Haràru, tau Harari i Elipahelitu anana i Ahambai tau Maaka i Eliamu 
anana i Ahitopilu tau Nggilu I Hehirai tau Kàramilu i Païrai tau Àrumbi i 
Yinggàlu anana i Natàngu, welingu la Homba i Mbani tau Nggàta i Heliku 
tau Amungu i Naharaï tau Mbaerutu, mangàndi-nya madàka i Yuàpu, i Ira 
dàngu i Nggaripu, tau Yetiri i Uria tau Heti. Mbuu ndàbada tau tailu kambulu 
mapihu-ha da panjuri da mambana wuwada. 

2 Hamuilu 24 

I Ndautu ba na-patumbu-ya na diha 

(1 L Nd. 21:1-27) 

1I MIRI hilu mbeni-nanyai na Ihirailu, hi na-pamanda-nya i Ndautu la pa-
patàka-nya ma-kalutu na banjaru nuna. Napanii-nya paraïna i MIRI, 
“Patumbu-ya na diha nggubulu la Ihirailu dàngu Yahunda,” wànanya. 
2Ka panii-nanyaka i Ndautu lai Yuàpu, na ngora tanatara-na, “Lua karia-
njawa da parawira-mu, la mbuu ndàbada da kabihu Ihirailu la nggubulu-na 
na tananda kau wundaya na diha. Ka kupinya nggubulu-na na tau wànggu,” 
wàna. 
3Tàka nanapa-ya i Yuàpu la hanganji, “Mili àru i MIRI na Alamu Tamu umbu 
ka na-pambira wundangu pabonja-ya na tau Ihirailu ka lupa na-pahangahu 
wundangu welingu la nggubulu-na nàhu, dàngu mili àru nyumu Tamu umbu 
ka pa-daingu luri-mupa ka peku ita-munya. Ba tuna nggàra lingu-naka nu 
hiu patiki-nya yiana na diha?” wànanya. 
4Ba tuna na hanganji pa-daingu kata undu-mananya na pareta-na, jia-duyaka 
i Yuàpu dàngu ba hapajia-ha da parawira-na, hi dalaku la padiha-ya na 
banjaru Ihirailu. 
5Ba dapala-yaka na Luku Yorundangu, i Yuàpu dàngu da tau la wawana da-
pamaüngu la mbara luru welingu la Arowiru, na paraingu la padua lolangu 
la ngabana na Nggàtu. Welingu lai nu hi dalaku hu dia, la Yaehiru, 
6hi da-pangalangu la Nggiliatu dàngu la Kandihu la ngaba tau Heti. Tunaka 
nu hi dalaku la Ndàngu, dàngu welingu la Ndàngu hi da-wikitu hanggangu 
la patama lodu, la Hindungu. 
7Welingu lai nu dalaku hu luru la Tiruhu na paraingu maningu tindingu. Na 
pangalangu-na laku-danyaka la mbuu ndàbada da paraingu tau Hewi dàngu 
tau Kanaàngu, hi da-panjàpu-ya la Mbiruhemba, la ngaba Yahunda mbara 
luru. 
8Nyuda danjada-nya nggubulu-na nuna na tana hiwa mbua wulangu dua 
kambulu loduda. Hàlaka nu beli-danyaka la Yeruhali 

9hi da-wàlahu-nya na hanganji na pangala-da la diha nuna. Nggubulu-na na 
mini na ràka ma-palaku-ya na ndihi tanatara ningu tau 800.000-ya la Ihirailu 
dàngu 500.000-ya la Yahunda. 
10Tàka ba nahàla-ka i Ndautu pa-palundu-nya na diha, pàda-nanyaka na 
njalana, hi napanii-nya i MIRI, “Ou MIRI, kanjupu njala-ma-kaka! Jàma 
àrunya na njalanggu, nadu nuna na pawunda-nggu manduba ailulu-ya,” 
wàna. 
11-12I MIRI napanii-nya na Wunangu Nggàtu, na matanggu palua maingu lai 
Ndautu dàngu lai MIRI, “Luawa kau paniinya i Ndautu, Nyungga kuwua-nya 
tailu ngia papindi-na. Nggàra biaya na papindi-na kuwunda-maya napa,” 
wàmu, wànanya. Hadangu harii ba na-pawàla-ka i Ndautu welingu la 
katuda-na, 
13tàka-nanyaka na Wunangu Nggàtu pa-hurungu la hanganji hi na-patàka-
nya na pareta-na i MIRI, “Nggiya na papindi-mu Tamu umbu: Na tana yiana 
ka natuya rimbangu la dalu tailu mbua ndaungu, jàka ndia nyumu Tamu 
umbu kau palai ba nakeha-nggau muhu la dalu tailu mbua wulangu, jàka 
ndia na tana yiana ka nanggàna-ya tàparu la dalu tailu mbua lodu? Bota 
memaya nàhu jàka nggàra-yaka bàdi na pa-patàka-nggunya i MIRI,” 
wànanya. 
14Nahema i Ndautu, “Ai-inai ura dedi-nggunyaka! Welingu ba nahuku-ngga 
angunda patau, narihi hàmupa nyuta mbuu ndàbanda ka nahuku-nda i MIRI 
bia, nadu ba na-bokulu-du na paaï pa-namungu-na,” wàna. 
15Hàlaka nu i MIRI na-patàka-nya na hidu pa-nggàbalungu la tau Ihirailu piti 
weli la mbaru nu lupa la rehi na pambàda kawuku-na. La nggubulu Ihirailu 
tau 70.000-ya na mameti. 
16Na papalewa-na i MIRI na mangàndi pameti wàngu mbàda tàkana-ka la 
ngia pa-parina manguna i Arauna, tau Yembuhu. Ba naita-yaka paraïna i 
MIRI na papalewa ba mbàda hawanjiru-naka la pa-patàlaru-ya la Yeruhali, i 

MIRI na-panjilu-nya na botangu-na tàka hi na-pànjangu la pahuku-nya na 
banjaru nuna. Hi napanii-nya na papalewa, “Jiaka! Pànjangu-wa!” wànanya. 
17I Ndautu naita-maya na papalewa na ma-pameti-ya na rayatu, hàla hi 
napanii lai MIRI, “Nyungga-maka manjala ba nyunggama ma-pandoi-ya na 
manjala yiana. Tàka nggàra-yaka na njalana duna yiana na banjaru na ma-
manjurangu? Huku biangga nyungga dàngu kuru umanggu!” wàna. 
18La lodu nu-ma i Nggàtu ba namai pa-hurungu lai Ndautu hi napanii-nya, 
“Màla làti Tamu umbu kau hei dita la ngia pa-parina uhu nggàndumu 
manguna i Arauna, kau pahadangu lai nu ngia pawotu maraku ndumana i 
MIRI,” wànanya. 
19Ka laku-nanyaka i Ndautu pa-namatu-nya na pareta-na i MIRI na pa-
patàkangu lai nyuna la ngaruna i Nggàtu. 
20Jia pàkuya ba talànga ngaduna hu wawa nyuna i Arauna, hi naita-ya na 
hanganji dàngu da ma-karia-nya ba maidanya lai nyuna. I Arauna na-
marubuku la hanggana i Ndautu, 
21tàka hi na-paàrangu, “Nggàraya na pawuku-mu Tamu umbu hiu mai?” 
wànanya. Nahema i Ndautu, “Mainggunya pakeiya yiana na ngia pa-parina-
mu uhu nggàndumu, ka pahadangu ngia pawotu maraku ndumana i MIRI la 
yiahu ka najiaka wàngu yiana na hidu pa-nggàbalungu,” wànanya. 
22Napaya i Arauna, “Piti biaya duna hi Tamu umbu kau maraku-nya lai MIRI, 
nggàraya na mahàmu ba wàmu. Yiada-haka da hapi da patu kameti, dàngu 
ka pa-mutungu wàngu bia tandai luku dàngu da kapambalu pa-pàmbalungu 
wàngu uhu nggàndumu,” wàna. 
23Nyuna i Arauna nawua hàla-maha la hanganji, hi napanii, “Màla àruki i 
MIRI na Alamu Tamu umbu, ka na-kataku-ha da maraku-mu Tamu umbu,” 
wàna. 
24Nahema na hanganji, “Ndia-a! Keiya wàngguma duku. Nda kubihu-a duku 
pa-maraku-nya kameti maraku pangala juangu lai MIRI Alanggu,” wàna. Ka 

kei-nahaka i Ndautu nu na ngia pa-parina uhu nggàndumu dàngu da hapi 
wàngu lima kambulu àmahu bara. 
25Hàlaka nu pa-hadangu-nanyaka ngia pawotu maraku lai nu i Ndautu 
ndumana i MIRI, tàka hi nawotu kameti maraku patunu dàngu kameti 
maraku pa-papeku wàngu. I MIRI na-kataku hàmuya na hamayangu-na i 
Ndautu, hi na-pànjangu nuna na hidu pa-nggàbalungu la Ihirailu. 

1 Hanganji 

1 Hanganji 1 

La rehi kaweda-na i Hanganji Ndautu 

1Nàhu kaweda halawàla-mana-nyaka i Hanganji Ndautu. Jiapa-kai ka pa-
lumburu wànya hakàla timbi, pa-daingu kaliku biana. 
2Tuna nuduka hi dapanii ba jia ndàbaha da panggawi-na, “Tamu Umbu, 
nahàmu làti ka mahimbu-nggau haàtu ana karia ka na-ndàdiku lai nyumu ka 
nalumu-nggau umbu. Napa na-mangguli la lihimu ka peku mamitu-mu Tamu 
Umbu,” wàdanya. 
3-4Ka himbu-danyaka haàtu ana karia ma-manandangu la nggubulu Ihirailu. 
Dahunggu haàtu ana karia ma-tamungu Ambihàku la Hunimu, kanjupu 
manandangu-ya. Dalua ngàndiya la hanganji, hàla ka tutu-nanyaka na 
hanganji hi nalumu-nya paraïna nu na ana karia. Na nyuna nda na-kanoma-
aya paraïna hanganji. 

Ba na-karuhi panjadi hanganji i Andunia 

5-6Ba nameti-ka i Àpuhalomu, jiaya i Andunia-ka na ma-maaya la anana i 
Ndautu. Na inana jiaya i Hanggitu. Ma-paràka mininguya i Andunia. 
Ndedima na-kanyàngi-nya amana jàka nawunda manjala. Ba rinjungu 
halawàla-mananya panjadi hanganji pandengingu-nanyaka kareta pabera 
nduma wikina dàngu tanatara malii la njara dàngu tau lima kambulu ma-
karaha-ya. 
7Hi nalua pa-pahama dànja i Yuàpu dàngu i Ratu Àpuyataru. Na inana i 
Yuàpu Haruya-ya na tamuna. Da-kahau etingu i Yuàpu dàngu i Àpuyataru la 
pandula-ndemaya na rinju etina i Andunia. 
8Na nyuna i Ratu Handuku, i Mbanaya anana i Yuyanda, i Wunangu 
Natàngu, i Himei, i Rei dàngu da-karaha wikina i Ndautu nda daangu-anya i 
Andunia. 
9La hau na lodu la hau pangia ma-tamungu Watu Ularu la lihi mata wai Eni-
Ronggilu, nawotu hunggu maraku mbimbi, hapi mini dàngu ana hapi mambo 

- mboka i Andunia. Da anana mini hawiangu i Hanganji Ndautu dàngu da 
panggawi la uma hanganji welingu la kabihu Yahunda mbàda dunda-nanjaka 
paraïna i Andunia la mbabu kameti maraku nuna. 
10Tàka i Halomu, na erina, dàngu i Wunangu Natàngu dàngu i Mbanaya 
dàngu da-karaha wikina i Hanganji Ndautu nda nadunda-anja. 

Ba katua-ya pa-hanganji i Halomu 

11Lua-naka i Wunangu Natàngu lai Mbàtihemba, inana i Halomu, hi napanii-
nya, “Ndau rongua Tamu Ràmbu, ba mbàda wotu-naka wikina pa-hanganji i 
Andunia, anana mini i Hanggitu, bundu ndapi-nanya i Hanganji Ndautu na 
rukuna nuna? 
12Jàkau mbuhangu pa-pamara-ya i Halomu dàngu na wikimu Tamu Ràmbu, 
ku-paita-nggau ànda, 
13lu lua pa-renggangu bàdi lai Hanganji Ndautu ka tuna yia bau panii-nya, 
‘Ka nda mbàda harangu-amu lai nyungga Tamu Umbu ba i Halomu na 
ananggu mini napa na manjadi hanganji pahilu-kau nyumu? Ka nggikina 
nàhu hi jiaya i Andunia biai na manjadi hanganji?’ wàmu,” wànanya. 
14Nahili panii i Natàngu, “Napa, ba talànga panii daa-munya i Hanganji 
Ndautu, kutama nyungga ka pa-kawàndi-ya na pambàda panii-mu nyumu 
Tamu Ràmbu,” wànanya. 
15Ka lua-nanyaka i Mbàtihemba lai Hanganji Ndautu la kurungu-na. Kaweda 
halawàla-mana-nyaka na hanganji la rehi nu, tàka i Ambihàku, na ana karia 
welingu la Hunimu, lumu-nanya-padua na hanganji. 
16Ba nahàla-ka pa-marubuku la hangga hanganji i Mbàtihemba, paàrangu-
nanyaka na hanganji, “Ningu nggà - nggàra pa-karaimu?” wànanya. 
17Nahema i Mbàtihemba, “Tamu Umbu ma-mangarangu, mbàda hara wa-
munyaka na tamuna i MIRI, na Alamu, lai nyungga ba i Halomu na ananggu 
mini napa na manjadi hanganji hilukau nyumu Tamu Umbu. 
18Tàka nàhu mbàda hanganji-yaka i Andunia, bundu nda pimunya nyumu 
Tamu Umbu na rukuna nuna. 

19Mbàda wotu padangu-naka maraku mbimbi, hapi mini, dàngu ana hapi 
mambo - mboka i Andunia. Mbàda dunda-mbuna-njaka la mababu nuna da 
anamu mini dàngu i Ratu Àpuyataru dàngu i Yuàpu, na liku uru pabera-mu 
Tamu Umbu. Tàka i Halomu nda nadunda-anya. 
20Tamu Umbu ma-mangarangu, na rayatu nàhu nggubulu-na nedingu-na 
padua-ka wai liimu nyumu Tamu Umbu jàka nggamuya na manjadi hanganji 
hilukau nyumu Tamu Umbu. 
21Jàka ndau wuangu-ya nu na wai liimu, la taliu metimu napa, jiangu-maka 
na-palua-nggama lima, nyungga dàngu na ananggu mini beri tau ma-kaleka-
kama,” wànanya. 
22Ba talànga panii-na i Mbàtihemba, tàka-nanyaka la uma hanganji i 
Natàngu. 
23Ba panii-nyaka na hanganji rukuna nu na maina i Natàngu, luhu-nanyaka 
i Mbàtihemba hi natama i Natàngu hi na-marubuku la hangga hanganji. 
24Napanii i Natàngu, “Tamu Umbu ma-mangarangu, ka mbàda bobaru-
munyaka ba i Andunia napa mahilu-kau panjadi hanganji? 
25La lodu nàhuma mbàda wotu padangu-naka maraku mbimbi, hapi mini 
dàngu ana hapi mambo - mboka. Mbàda dunda-nanjaka da anamu mini. 
Dàngumbu da ngora kanguhuru pabera-mu Tamu Umbu, dàngu i Ratu 
Àpuyataru. Mbabu-mada-nyaka nàhu dàngu nyuna ba dàngu pao - oinguda, 
‘Oha-anaka i Hanganji Andunia!’ wàda. 
26Tàka nda nadunda-angga nyungga i Andunia. Nda nadunda-mbunja i Ratu 
Handuku dàngu i Mbanaya, hamanai i Halomu nda na dunda-mbunya. 
27Ka nyumu-maka ni Tamu Umbu ma-paràhangu pawunda ndàbaha nuda 
bundu nda panii-munja da panggawi-mu jàka nggamu mahilu-kau nyumu 
Tamu Umbu?” wànanya. 
28Ka panii-naka i Hanganji Ndautu, “Paaunya i Mbàtihemba,” wàna. Luhu-
nanyaka Natàngu tàka hi na tama beli i Mbàtihemba la hangga hanganji. 



910 

 

 
Na Huratu Matua 

© 1995, Indonesian Bible Society. 
 

 
 

 

 

 

29-30Hi napanii i Tamu Umbu lai nyuna, “Deningu-mana ba mbàda pa-
njanjingu-ngguka lai nyumu, parongu-na i MIRI, Ala Ihirailu, ba i Halomu 
na anamu mini na mahilu-ka napa panjadi hanganji. Ba tuna, nàhu ku-
panjanjingu lai nyumu parongu-na i MIRI maluri, na mambàda pahàla-ka 
welingu la mbuu ndàba handànga-nggu, la lodu nàhuma ba ku-pahàra-nya 
na pa-njanjingu-nggu lai nyumu,” wànanya. 
31Ka marubuku-nanyaka la hangga hanganji i Mbàtihemba hi napanii, “Oha-
amuka Tamu Umbu Hanganji lundu nu - nu!” wànanya. 
32Hàla, paràhangu-nanyaka i Hanganji Ndautu pa-paaunja i Handuku, i 
Natàngu dàngu i Mbanaya. Ba damaika, 
33panii-nanjaka na hanganji, “Paau ndàbanja da parawira-nggu, kai pa-
kariangu palua lai Halomu na ananggu mini pawotu-ya la mbanggalu 
wikinggu, hàla kai karia-nya la mata wai la Nggihungu. 
34Lai nu, lupangu-ma da-katua-ya nyuna panjadi hanganji Ihirailu paraïda i 
Handuku dàngu i Natàngu. Hàlaka nu kai palingu taropitu dàngu kai pa-
oingu, ‘Oha-anaka i Hanganji Halomu!’ wàmi. 
35Tunaka nu indàki beliya nàmu ka na-mandapu-nya na kanjàka pareta-
nggu, ba jiaya nyunadu na pambàda pindinggu panjadi hanganji hiluka 
nyungga pa-pareta-ya na Ihirailu dàngu na Yahunda,” wànanja. 
36“Tu biana duna Tamu Umbu ma-mangarangu,” wàna ba nahema i 
Mbanaya, “màla àruki i MIRI, na Alamu Tamu Umbu, ka na-paundu-nya 
nuna na hupu liimu. 
37Hama tuna ba mbàda karia-nanggau nyumu i MIRI, màla àruki ka na-karia-
mbunya i Halomu. Màla àruki i MIRI ka napamangunjuya na pareta-na, pa-
làpahu-nya na pareta-mu nyumu Tamu Umbu,” wànanya. 
38Ka kamahi-danyaka pa-kaliti mbanggalu hanganji i Halomu, paraïda i 
Handuku, i Natàngu, i Mbanaya dàngu da karaha wikina na hanganji hi 
dandàki-ya la mata wai la Nggihungu. 

39Tunaka nu napiti-ya na kanai mina haitungu i Handuku na pambàda 
ngàndina welingu la Maü Terana i MIRI, hi na-katua wànya mina haitungu i 
Halomu. Ka palingu-danyaka na taropitu, dàngu mbuu ndàba da tau lai nu 
dapaya-aungu, “Oha-anaka i Hanganji Halomu!” wàda. 
40Tunaka nu ndàki beli-danyaka paraïda nyuda mbuu ndàbada ba wàngu 
paya-au - ya-auda dàngu pinida taleli, hi lupa natika pa-tandidu-ka àmangu 
na pinu tana paraï pambabu. 
41Hinama-a dahàla pambabu i Andunia dàngu mbuu ndàba da ariyaa-na, ba 
darongu-ya nu na mambabu. Ba narongu lingu taropitu i Yuàpu, paàrangu-
nanyaka, “Nggàra ulada nu la paraingu hi lupa tuna nu na mbabuna?” wàna. 
42Ndedi-mbupa nahàla pa-kareuku i Yuàpu, hi jia nàmu bianya i Yunatàngu, 
anana i Ratu Àpuyataru. “Tamakau naa,” wàna i Andunia. “Ba tau hàmukau 
nyumu, jiangu-ma ba pulu hàmuya na pangàndi-mu,” wànanya. 
43“Malangu-kimuka, nda tuna nua,” wàna na hemana i Yunatàngu. “Mbàda 
wotu-nanya panjadi hanganji i Halomu paraïna i Hanganji Ndautu! 
44Mbàda paràha-nanjaka i Handuku, i Natàngu, i Mbanaya dàngu da karaha 
wikina na hanganji pandàki-ya i Halomu. Mbàda wotu-danyaka la 
mbanggalu hanganji, 
45dàngu mbàda katua-danyaka la mata wai la Nggihungu paraïda i Handuku 
anguda i Natàngu. Tunaka nu tama-danyaka la paraingu wàngu paya-au - 
ya-auda dàngu mbabuda. Na-kanggupuku ndàba na paraingu. Nuna-duyaka 
na mbabu parongu ndàbami kawai. 
46Mbàda hanganji-yaka nàhu i Halomu. 
47Jiapa da parawira la pareta hanganji mbàda lua-daka papeka-nya pa-
ohangu i Hanganji Ndautu, ‘Màla àruki na Alamu Tamu Umbu ka na-parihi-
ya na kawulangu-na i Halomu welingu lai nyumu; màla àruki na pareta-na i 
Halomu ka narihi mangunju welingu la pareta-mu nyumu Tamu Umbu,’ 
wàdanya. Tunaka nu patika-nanyaka i Hanganji Ndautu la ngia pa-katuda-
na pa-marubuku-nya i Ala, 

48hi na-hamayangu, ‘Pawotungu-kau MIRI, Ala palumu-na na banjaru 
Ihirailu. Ba mbàda wotu-ngguka la lodu nàhu haàtu welingu la wàla 
wuanggu panjadi hanganji hiluka nyungga. Dàngu ba mbàda pahia-
munggaka paluri ka kuita mataya!’ ” wàna. 
49Mangàdatu-danyaka da ariyaa-na i Andunia, lupa da-hadangu hi dalaku 
maràngga à-ànda-mada nimbihu-da. 
50Ka kanjupu mangàdatu-yaka i Andunia hanggangu lai Halomu, hi napalai 
la Maü Terana i MIRI hi nayàpa-ha da hupu ngia pawotu maraku lai nu. 
51Ka ninguka tau malua papanii-nya i Hanganji Halomu, ba kanjupu 
mangàdatu-ya i Andunia hanggangu lai Halomu, hi mbàda luana la ngia 
pawotu maraku dàngu nayàpa-ha da hupuna nuna na ngia pawotu maraku 
dàngu panii-na, “Nda jia yilangu-anggu welingu lai yiahu jàka ndedi na-
harangu i Halomu lai nyungga ba nda na-pameti-aka napa,” wàna. 
52Nahema i Halomu, “Jàka nahàmu-madu na hurina, nda paana huku-anya 
napa; na nyuna jàka nawunda ma-akatu, jiangu-ma napa nameti,” wàna. 
53Ka palewa-naka tau na hanganji palua papiti-ya i Andunia welingu la ngia 
pawotu maraku nuna. Ka lua-nanyaka i Andunia la hangga hanganji hi na-
marabuku la hanggana. Tunaka nu napanii na hanganji, “Beliwa!” wànanya. 

1 Hanganji 2 

Na pamuangu-na i Ndautu lai Halomu 

1Ba na-mareni-ka na kawuku lurina, paau-nanyaka i Halomu na anana mini 
paraïna i Ndautu hi na-pamua-nya. Napanii i Ndautu, 
2“Rehi-nanyaka na metinggu. Pamàndu-manya na etimu dàngu màtawa kau 
tara uramu. 
3Wunda-hawa jàka nggàraha da hupu liina i MIRI Alamu lai nyumu. Nunju-
hawa da ukuna dàngu da hupu liina da pa-tulihu la Mbukuna i Muha, kau 
madàpangu la nggi biakau ulaku ningu dàngu jàka nggàra biaya na 
pawunda-mu. 

4Jàkau karadaku-nya i MIRI, napa na-pahàra-nya na pa-njanjingu-na ba da 
ana umbuku-nggu napa da ma-pareta-ya na Ihirailu, mili àru nyuna ka weli 
eti weli puhuda ba da-tuturu mànu panunju-ha da hupu liina. 
5Hili ninyapa na hau! Jiangu-ma bau namu-yapa jàka nggàraya na pawunda-
na i Yuàpu hanggangu lai nyungga ba na-pameti-ha da ma-dua da ngora 
tanatara Ihirailu, nu i Àpuneru anana i Neru dàngu i Amaha anana i Yetiru. 
Na-pameti-ha nyuda la rehi papeku ba da-pahàra-nya na kiringu pameti tau 
la rehi pabera. Nyuna ma-pameti tau manda njala tàka nyungga ma-
hambeta-ya na pawunda-na hi lupa ku-mayila. 
6Ba tuna, dou na ananggu duku, lupangu-ma upalua-nya lima pa-namatu-
nya na mahàmu la kanandingu-mu; jia-aya àmbu pahia-dunya pameti 
mandangu. 
7Na nyuna uhàmu-manja eti da anana mini i Mbàrahilaï welingu la Nggiliatu. 
Wuanja pa-ndulangu ka na-patoma na lurida, nadu ba dahàmu-ngga 
nyungga ba kupalai welingu la hanggana na ayamu, i Àpuhalomu. 
8Jàka jia-yaka i Himei anana i Nggera welingu la paraingu Mbahurimu la 
ngaba Mbanyamingu, ningu-mbupa kareuku pa-bànjalu-nggunggau. Ba jiaya 
na lakunggu la Mahanaïmu, naràtu mbana etingga i Himei. Na nyuna, ba ku-
pajàmburu-danyaka la Luku Yorundangu, ku-harangu lai nyuna parongu-na 
i MIRI ba nda jia pameti-anggunya nyuna. 
9Na nyuna yia-naya na kareuku pa-bànjalu-nggunggau: àmbu màta-dunya 
pamara welingu la hukungu. Kupi-manggau bau manggà-na; jia ba tuna, ka 
mbàda kaweda-nakai pa-mukarungu-ma ka na-ngalangu hukungu meti,” 
wànanya. 

Na metina i Ndautu 

10Tunaka nu meti-nanyaka i Ndautu hi taninya la paraingu-na i Ndautu. 
11Patu kambulu ndauna mandaina ba hanganji Ihirailu-ya: pihu mbua 
ndauna ba nama-ndapu la Hemburungu, dàngu tailu kambulu tailu mbua 
ndauna la Yeruhali. 

12La hambeli-na nu hanganji-yaka i Halomu hilu-ya i Ndautu na amana. Na 
kuaha-na ba hanganji-ya i Halomu kanjupu undungu-ya. 

Na metina i Andunia 

13La hau na lodu lua-nanyaka i Andunia lai Mbàtihemba. Ka paàra-nanyaka 
i Andunia paraïna i Mbàtihemba, “Pawuku mahàmu-duya na tadalu-mu 
nàhu?” wànanya. “Mahàmu-ya,” wàna ba nahema i Andunia. 
14Hàla hi nahili bonjaya, “Ningu pa-karainggu-nggau làti ina,” wàna. 
“Nggàraya?” wàna ba na-paàrangu i Mbàtihemba. 
15Nahema i Andunia, “Upi-manya nyumu ina, ba nyungga duku làti manjadi 
hanganji; nuna-mayaka na pambàda monuna nggubulu-na na Ihirailu. Na 
nyuna hauya na manjadi; na eringgu na manjadi hanganji, ba tuna nu na 
pawuku-na i MIRI. 
16Nàhu ningu hau pa-karainggu; kumonu-nggau ina àmbu jia tulaku-
dumunya,” wàna. 
17“Nggàra pa-karaimu?” wàna ba na-paàrangu i Mbàtihemba. Nahema i 
Andunia, “Kumonu-nggau ina kau karaiya làti i Hanganji Halomu ka na-
pahia-ngga pa-kanoma-ya i Ambihàku, na ana karia welingu la Hunimu. Kupi 
hàmu-manya ba nda jia tulaku-ananya na pakarai-mu nyumu ina paraïna i 
Halomu,” wàna. 
18“Jiaya, tu biana duna,” wàna ba nahema i Mbàtihemba. “Napa kupanii 
dànya na hanganji ndumamu nyumu,” wànanya. 
19Ka lua-nanyaka la hanganji i Mbàtihemba ka panii wànya na ndumana i 
Andunia. Ndolaku-nanyaka na hanganji payema-ya na inana hi na-karuduku 
patembi-ya, hàla hi nahili mandapu beli la kanjàka pareta-na. Na-paràhangu 
tau pa-payema-nya kanjàka na inana la kawana-na. 
20Ba na-mandapu-ka, panii-nanyaka i Mbàtihemba, “Ningu hawutu pa-
karainggu làti welingu lai nyumu. Kumonu-nggau àmbu jia tulaku-
dumunya,” wànanya. “Nggàraya nu ina?” wàna ba na-paàrangu i Halomu. 
“Nda jia tulaku-anggunya duku,” wàna. 

21Nahema i Mbàtihemba, “Pahia-nya làti i Andunia na ayamu, ka na-kanoma-
ya i Ambihàku,” wànanya. 
22“Ka nggikina hiu karaiya nuna lai nyungga ina?” wàna ba na paàrangu i 
Halomu. “Hama biana ina, bau karaika ka kuwua-ya yiana na kanjàka pareta 
lai nyuna. Ka ba ayamadu-nggunya. Hangia-nai, daangu-mbunya nyuna 
paraïda i Ratu Àpuyataru dàngu i Yuàpu!” wàna. 
23Ba panii tunaka nu harangu-nanyaka i Halomu parongu-na i MIRI, “Màla 
àruki ka nanggàna-ka ràtungu-na i MIRI, jàka nda kuhuku pameti-ya i 
Andunia rukuna nuna na pakarai-na! 
24Mbàda paundu-nanyaka i MIRI na mandapu-nggu la kanjàka pareta-na 
amanggu i Ndautu. Mbàda pahàra-nanyaka na njanjina dàngu mbàda wua-
nangga-nyaka yiana na pa-hanganji lai nyungga dàngu la ana umbuku-nggu. 
Ku-harangu parongu-na i MIRI na maluri, la lodu nàhuma ba nameti i 
Andunia!” wàna. 
25Ka wuangu-nanyaka pareta i Halomu lai Mbanaya hi nalua pa-pameti-ya i 
Andunia. 

Ba pukalu-ya i Àpuyataru dàngu na metina i Yuàpu 

26Tunaka nu panii-nanyaka lai Ratu Àpuyataru i Hanganji Halomu, “Beliwa 
la kotaku paraingu-mu la Anatutu. Ràka pa-hukungu metikau làti, na nyuna 
nda jia huku-anggunggau la lodu nàhu, nadu bau angu-nyapa na amanggu, 
angu pàda-munya na mayila-na. Dàngu nyumumbu ma-paloku-ya na Pàti Pa-
ràndingu-na i MIRI,” wànanya. 
27Hàla hi na-pukalu-ya welingu la wai ngaba ratu i Àpuyataru paraïna i 
Halomu. Wànya nuna na pawunda-na i Halomu, hàrangu-nanyaka na 
papanii-na i MIRI la Hilu, rukuna i Ratu Eli dàngu ana umbuku-na. 
28Narongu ndàbaha nuda da mambàda hàrangu i Yuàpu. Ka mangàdatu-
nanyaka ba naangu ninya i Andunia. Tàka amangu nda naangu-anya i 
Àpuhalomu. Ka palai-nanyaka la Maü Terana i MIRI hi nayàpa-ha da hupuna 
na ngia pawotu maraku. 

29Pa-patàkangu-ya i Halomu na rukuna yiana. Ka paràha-nanyaka i Mbanaya 
pa-pameti-ya i Yuàpu. 
30Ka lua-nanyaka i Mbanaya la Maü Terana i MIRI hi napanii-nya i Yuàpu, 
“Luhukau welingu lai hena wànanggau na hanganji!” wànanya. “Ndia-a!” 
wàna ba nahema i Yuàpu. “Meti ningu lai yiahu wàngguma,” wàna. Beli-
nanyaka i Mbanaya pa-patàka-nya nuna na hanganji. 
31Ba narongu-yaka nuna panii-naka na hanganji, “Luawa pa-pahàra-nya 
nuna na papanii-na. Pameti-ya dàngu taninya. Ka àmbu kutanggu hemaya 
nyungga dàngu mbuu ndàba ana umbuku-na na amanggu ruku na pameti 
tau pawunda-na i Yuàpu hanggangu la tau manda njala. 
32Napa na-hukunya paraïna i MIRI rukuna na pawunda-na ba na-pameti tau 
bundu nda pinanya na amanggu. I Àpuneru, na parawira Ihirailu dàngu i 
Amaha na parawira Yahunda, pa-kadua-da nda ningua njalada. Darihi 
hàmupa nyuda welingu lai Yuàpu wiki, tàka na-pameti biaha. 
33Napa na hukungu rukuna na metida nuda da tau madua parawira 
natanggu-nja i Yuàpu dàngu ana umbuku-na lundu nu - nu. Na nyuna mbuu 
ndàba da ana umbuku-na na amanggu da manjadi hanganji, na-pakanyuru 
mànuha paraïna i MIRI – napa nyuda da-ondungu,” wàna. 
34Ka lua-nanyaka i Mbanaya la Maü Terana i MIRI hi na-pameti-ya lai nu i 
Yuàpu. Hàla hi taninya i Yuàpu la umana la hambeli paraingu. 
35Tunaka nu wotu-nanyaka paraïna hanganji panjadi liku uru kanguhuru 
pabera i Mbanaya hiluya i Yuàpu, dàngu hi wotuya i Handuku panjadi ratu 
hiluya i Àpuyataru. 

Na metina i Himei 

36Tunaka nu paau-nanyaka i Himei paraïna na hanganji hi napanii-nya, 
“Wuluwa uma nduma wikimu yiahu la Yeruhali. Ndàdiku lai nu dàngu àmbu 
luhudu welingu la paraingu. 

37Jàka jia toru mbeni biamu paluhu hiu làpahu bau palaya na ana Luku 
Kindurungu, lupangu-ma pameti-kau; dàngu panjala wiki-mamunya dumu 
rukuna nuna,” wànanya. 
38“Tu biana duna, Tamu Umbu manga-rangu,” wàna ba nahema i Himei. 
“Kukiku-manya duku na hupu liimu Tamu Umbu,” wàna. Ka ndàdiku-
nanyaka la Yeruhali i Himei nda nggi tuna mandaina. 
39Ba tailu mbua ndaunaka na ma-làpahu palai-danyaka la Nggàta da tau 
madua da atana i Himei la Hanganji Akihu anana mini i Maaka. Ba narongu-
yaka nuna i Himei, 
40wotu-nanyaka hela na kalandai-na hi nalua la Hanganji Akihu la Nggàta 
pahimbu-ha nuda da atana. Ba na-jàngapu-haka, karia beli-nanjaka. 
41Ba narongu-yaka na pawunda-na i Himei paraïna i Halomu, 
42paràhangu-nanyaka papaau-nya i Himei hi napanii, “Mbàda paràha-
nggunggauka pa-panjanjingu la parongu-na i MIRI ba nda jia dunjaku-
amunya na Yeruhali. Dàngu mbàda panamu-mbunggu-nggauka, jàka jia luhu 
biamu welingu la Yeruhali, lupangu-ma umeti. Ba tuna, mbàda pa-njanjingu-
muka dàngu mbàda patunju-muka la panunju-ya na pareta-nggu wàngguka, 
ma-ndia? 
43Tàka nàhu ka nggikina hi jia hinggilu bia-munya na njanjimu dàngu hiu 
panggaya na hupu liinggu? 
44Upi hàmu-manja mbuu ndàba da akatu-mu ma-hanggangu la amanggu. 
Ndumada nuda napa nahuku-nggau i MIRI, 
45tàka nyungga napa na-pakanyuru-ngga dàngu napa na-paundu-nya na pa-
hanganji-na na amanggu lundu nu - nu,” wànanya. 
46Ba nahàlaka papanii tuna nu, wuangu-nanyaka pareta-na hanganji lai 
Mbanaya, hi nalua i Mbanaya pa-pameti-ya i Himei. Nàhu mbulungu-
nanyaka na kawaha-na i Halomu la pa-hanganji-na. 

1 Hanganji 3 

Ba na-hamayangu pakarai manggàna i Halomu 
(2 L Nd. 1:3-12) 

1Natuya angu pa-kuhingu-na na Mehiru i Halomu wàngu kanoma-nanya i 
Ràmbu Kudu ana hanganji Mehiru. Na-karia-nya i Ràmbu Kudu paraïna i 
Halomu la paraingu-na i Ndautu pa-ndàdiku ningu lai nu lundu na-lundungu 
na pahada-nya na uma hanganji dàngu na Umana i MIRI dàngu na tindingu 
winggiru-na na Yeruhali. 
2Ba ndedi pahada-nya na Umana i MIRI la rehi nu, wotu bia-nanyapa maraku 
la mà - màtu ngia pawotu maraku na rayatu. 
3Nambuha-nya i MIRI i Halomu dàngu nakiku-nja da panaungu-na na amana, 
na nyuna rupu dàngu marakungu bia-nanyapa banda maraku la mà - màtu 
ngia pawotu maraku. 
4Na ngia pawotu maraku ma-manuha ha-lawàla jiaya la Nggimbiungu. 
Nakàli lua mànu pawotu kameti maraku lai nu i Halomu. La hau na lodu, 
hama tuna na pandàma-na, nahili lua lai nu. 
5La rudungu nuna na-pawuwangu wikina i MIRI lai nyuna la manggadipangu 
dàngu na-paàra-nya, “Karaiwa jàka nggàra pambuha-mu Halomu jiangu-ma 
napa kuwua-nggaunya,” wànanya. 
6Nahema i Halomu, “MIRI, mbàda paloha-munyaka ba dira mbuha-munya 
na amanggu i Ndautu na atamu. Nyuna nahàmu, na-patutungu dàngu na-
tuturu lai Nyumu. Dàngu na pa-màndungu wàna bau mbuha pangala-nya 
nyuna, mbàda wua-munyaka nyuna haàtu anana mini na ma-pareta la rehi 
nàhu pahilu-ya nyuna. 
7Ou MIRI, Alanggu, mbàda wotu-munggaka la pa-hanganji hiluya na 
amanggu, jiapa-kai ka lalu kanguraku-nggupa dàngu nda kupingu-a jàka 
nggiki ha-mana ba pareta. 
8Ningga la honga banjaru pambàda pindimu panjadi banjaru wikimu. 
Banjaru bokulu-maha nda pataü-a padiha-ha. 
9Jia ba tuna, MIRI, wua-nggawa eti diha kanandingu pa-kalana-nggu la pa-
pareta-ya yiana na banjaru-mu wàngu mamola dàngu ka paheka-nya nggiya 

na mahàmu dàngu nggiya na ma-akatu. Jàka nda tuna nu nggiki hama peku 
pareta bia-ngguya yiana na banjaru bokulu-mu?” wàna. 
10I MIRI nambuha-nya nuna na pa-karaina i Halomu 
11hi napanii-nya, “Rukuna bau karai eti diha kanandingu la pa-pareta wàngu 
mamola, dàngu ba nda malai luria, jàka ndia pawulu wàngu nduma wikimu 
jàka ndia ka dameti da muhumu, 
12kupinu-ya na pakarai-mu. Napa ku-parihi manggàna-kau dàngu urihi pingu 
welingu la mbuu ndàba tau la pinu tana yiana mambàda luri la rehi na ma-
làpahu jàka ndia maluri napa la rehi na manàmu-nya. 
13Jiapa da panda karaimu napa kuwua-mbunggaunja: napa uwulu dàngu 
patembi-kau la ngala lurimu, urihinja da hanganji hawiangu jiapa ka nggi 
hanganji-yaka. 
14Dàngu jàkau hamanya i Ndautu na amamu, ba na-karadaku-ngga dàngu ba 
nakiku-nja da ukunggu, napa kuwua-nggau malai luri,” wànanya. 
15Ba na-pawàla-ka, pi-nanyaka i Halomu ba mbàda panii-dà-nanyaka paraïna 
i MIRI la manggadipangu. Ka beli-nanyaka la Yeruhali hi na-ndolaku la 
hangga Pàti Pa-ràndingu-na i MIRI hi nawotu kameti maraku patunu dàngu 
kameti maraku papeku. Tunaka nu hi na-paloku mbabu nduma mbuu ndàba 
da panggawi-na. 

Ba na-patandangu palakara ma-kalutu i Halomu 

16La hau na lodu, mai-danyaka da tau ma-dua kawini pahunda la hanggana 
i Hanganji Halomu. 
17-18Napanii na haàtu welingu lai nyuda, “Tamu Umbu ma-mangarangu, 
nyungga dàngu na kawini yiana angu umama. Nda ningua tau hawiangu 
angu ndàdiku-ma. Nda pira mbua lodu na ma-làpahu ku-habolangu haàtu 
anakeda mini. Pa-làngangu dàmbu lodu na kawini yiana na-habolangu-mbu 
haàtu anakeda mini. 
19La hau na rudungu ba talànga mahuru-ma, dàngu nda harawuku-na yiana 
na kawini nanapu-nya na anana lundu nameti. 

20La paduaka rudungu ba talànga mahuru-nggu, hadangu-nanyaka yiana na 
kawini hi napiti-ya na ananggu welingu la karaha-nggu. Nuna na ananggu 
na-tuya la ngia pa-katuda-na nyuna, tàka na anana nyuna na mambàda meti 
na-bànjalu-ya la ngia pa-katuda-nggu nyungga. 
21La haromu-na, ba ku-pawàla-ka dàngu ka ku-pahuhu-ya na ananggu ba 
wàngguka, kuita-ya ba mbàda meti-naka. Ba kukinju-yaka, ka nda jia-aya na 
ananggu,” wàna. 
22Na nyuna napanii na kawini haàtu, “Kambàliku-munya! Yiana na maluri 
ananggu nyungga-maya duku, nuna na mameti anamu nyumu-maya dumu!” 
wàna. Nahema na kawini na ma-wungangu, “Ndia-a! Nuna na mameti anamu 
nyumu-maya dumu, yiana na maluri ananggu nyungga-maya duku!” wàna. 
Tuna nuduka ba da-palumungu la hangga hanganji. 
23Hi napanii i Hanganji Halomu, “Ima-ràngga peka nyimi haàtu - haàtu ba 
ana-minya na maluri, tàka na mameti nda ana-aminya,” wànanja. 
24Ba panii tunaka nu paràhangu-nanyaka tau na hanganji papiti ha-panda. 
25Tunaka nu hi nahili panii na hanganji, “Kadipu padua-ya na ana rara na 
maluri dàngu wuanja maràngga ha-kadipu nimbihu-da nada da kawini!” 
wàna. 
26Ba narongu-yaka na pareta nuna, panii-naka na ina-mana duna nuna na 
ana rara, “Màtangu àru, dou Tamu Umbu manga-rangu, àmbu pameti-duya 
ni na ana rara. Wua bia-nyawa nyuna,” wàna. Hi panii tuna nu ba kanjupu 
namu-dunanya na anana. Na nyuna napanii na kawini haàtu, “Màla nyuna, 
kadipu biaya, màta ka àmbu haàtu-du welingu lai nyuma mangala-nya!” 
wàna. 
27Ka panii-naka i Halomu, “Àmbu pameti-duya na na ana rara! Wua-yawa la 
kawini na ma-wungangu – nyuna duna na inana,” wàna. 
28Ba narongu-ka na banjaru Ihirailu ruku-na na botangu-na i Halomu la 
palakara nuna, hangàtaru ndàba-danyaka dàngu tembi-danya i Halomu. 

Nadu, ba lohangu-nanyaka ba mbàda wua-nanyaka nyuna eti diha kana-
ndingu paraïna i Ala la pabota palakara wàngu mamola. 

1 Hanganji 4 

Da panggawi-na i Halomu 

1Hanganji nggubulu Ihirailu-yaka i Halomu. 
2-6Yiada-ha ba ma-bokulu pakata-da pawotu-na i Halomu: Da ratu: i 
Handuku, i Aharia anana i Handuku, i Àpuyataru Da hakaratarihu nanggara: 
i Elihoripu, dàngu i Ahia anana Hihia Na ma-pahàmu banda nanggara: i 
Yuhapàtu, anana i Ahilutu Na liku uru pabera: i Mbanaya, anana i Yuyanda 
Na ma-hamata ndàbaha da mbupati: i Aharia, anana i Natàngu Na ma-madaü 
kareuku hanganji: i Ratu Hambutu, anana i Natàngu Na ngora paloku la uma 
hanganji: i Ahihàru Na ngora ràma rondi: i Anduniràmu, anana i Àpanda 
7I Halomu nawotu hakambulu madua mbupati la tana Ihirailu nggubulu-na. 
Na wai ngerada jiaya la pa-pauhingu pangangu welingu la tana ngabada 
nduma hanganji dàngu nggubulu ihi umana. Nimbihu mbupati dapandu - 
ndutungu panduma-nya nuna la dalu hau wulangu nimbihu ndaungu. 
8-19Nuda da hakambulu madua mbupati nangora-nja haàtu nggumbunuru. 
Yiada-ha da tamuda da mbupati dàngu da tana nga-bada nimbihu-da: I 
Mbeni-Huru: la ngaba ma-palindingu la Epuraïmu I Mbeni-Ndekiru: da 
paraingu Makàhu, Hàlambimu, Mbetu-Hemihu, Elungu, Mbetu-Hanàngu I 
Mbeni-Hehitu: da paraingu Arumbutu, Hoku, nggubulu-na na tana ngabana 
la Hepiru I Mbeni-Ambinandàpu na leina i Tapàtu anana i Halomu: 
nggubulu-na na tana ngabana la Ndòru I Mbaana anana i Ahilutu: da 
paraingu Taanàku, Manggindu, nggubulu-na na tana lihina la Mbetu-Hiangu, 
lihina na paraingu Hàratàngu mbara luruna na paraingu Yihireyilu lundu 
hama marauna na paraingu Ambilu-Mahola, dàngu paraingu Yòkumiamu I 
Mbeni-Nggembiru: na paraingu Ramutu la Nggiliatu, da kotaku mangu 
kalibaru Yairu ana umbuku-na i Manahi la Nggiliatu, na ngaba tana 
Àrunggòpu la Mbahàngu; ba nomu kambulu-da da paraingu bokulu maningu 
tindingu dàngu kahoru parunggu la pindu - pindu bokulu-da I Ahinandàpu 

anana i Indu: na ngaba tana la Mahanaïmu I Ahimaàhu, na leina i 
Mbàhamàtu anana i Halomu: na tana ngabana la Nàputali I Mbaana, anana 
i Huhai: na ngaba tanana na Ahiaru, na paraingu Alutu I Yuhapàtu anana i 
Parua: na ngaba tanana na Ihakàru I Himei anana i Ela: na ngaba tanana na 
Mbanyamingu I Nggembiru anana i Uri: na ngaba tana la Nggiliatu, na pa-
kuaha-da àmangu i Hihungu na hanganji Amori dàngu i Onggu hanganji 
Mbahàngu. 

Na bokulu-na na pareta-na i Halomu 

20Na rayatu Yahunda dàngu Ihirailu hama tuna wara la hingi tehiku-ya 
danguna. Daluri mbaha eti dàngu ningu pangangu pangu-nungu. 
21-25Nimbihu kuru uma ninguma woka angguru dàngu woka kapilitu-na. La 
ngala lurina i Halomu na rayatu la nggubulu Yahunda dàngu Ihirailu welingu 
la Ndàngu lundu la Mbiruhemba daluri mandangu dàngu da-mambiru. Nadu 
mbuu ndàbada da hanganji la patama loduna la Epuràtu da-rajaku lai nyuna, 
dàngu nggubulu-na welingu la nanggara-nanggara la winggiru pa-hanganji-
na da pa-kandua dànya nyuna. Na tana la patama loduna na Epuràtu welingu 
la Tipuha la hingi Luku Epuràtu hanàhungu la patama lodu la paraingu 
Nggaha la Pilitingu lundu la padira Mehiru, nggubulu-da pa-kuaha-na i 
Halomu-ha. Da ba - banjaru la tana nuna da-rajaku lai nyuna dàngu da-
wuangu hilu katiku. Da pangangu da pawàngu nimbihu lodu nyuna i Halomu 
jiaha da 5000 litaru kanguta taringgu kangidihu, 10.000 litaru kanguta 
taringgu nda kangidihu, hakambulu hapi pa-radangu, dua kambulu hapi pa-
pawangu dàngu 100 mbimbi. Hinggilu-da nuda, ruha kahanga kadu, ruha 
kinjangu, ruha manjanganu dàngu maparuu kàpangu-mbu. 
2612.000-da da tanatara li la njarana i Halomu, dàngu 40.000-da da oka 
ndumada da njara mayila-ha da kareta-na. 
27Da-pandutu - pandutu wulangu nimbihu-da da mbupati ba da-wuangu 
pangangu ndumana i Hanganji Halomu dàngu nduma mbuu ndàba na tau 
mangangu la uma hanganji, hi nda ana nggàra-a majapu-nja. 

28Nimbihu-da da mbupati da-wuangu-mbu uhu nggàndumu dàngu rembi 
nduma mbuu ndàba da njarana i Halomu, ka njara kaliti-ha ka njara kareta-
hakai. Nuda da pangaa banda pangàndi la oka - oka njaraha tuda ràka 
nganguda. 
29I Ala nawua-nya eti diha kanandingu i Halomu, papingu wàngu manda 
ningu hamangu dàngu manggàna madira tanjiku. 
30La ta - tana pahunga lodu dàngu la Mehiru nda ningua tau marihi pingu 
welingu lai nyuna. 
31Deningu-mana, ba hupu marihi pinguya welingu la mbuu ndàba tau. 
Narihi-nya i Etangu tau Ehirahi, i Hemàngu, i Kàlakòlu dàngu Ndàrunda da 
anana i Mahulu. Na tamuna i Halomu na-kawulangu la nggi - nggini la ta - 
tana winggiru pa-hanganji-na. 
32Ninja 3.000-da da lii pangerangu dàngu 1.000 rihida da ludu pa-lawiti-na. 
33Na-àdungu-ma papanii wànja da pingi ai dàngu da ngara matumbu – piti 
welingu la kajiu Limbanongu lupa la rumba hihupu matumbu la dindi - dindi 
watu; napanii wàmbunja da banda, ngera hama tuna da maningu ruu 
kàpangu, da mabei dàngu da iyangu. 
34Da hanganji la nggubulu pinu tana darongu-ya na pinguna i Halomu, hi da-
palewa-nya tau palua parongu-ya nyuna. 

1 Hanganji 5 

Na wai rehingu-na i Halomu pa-pahadangu Uma Ala 
(2 L Nd. 2:1-18) 

1I Hiràmu, na hanganji Tiruhu, dakàli pa-kanduangu-ma dàngu i Hanganji 
Ndautu. Ba tuna, ba narongu-ka i Hiràmu ba hanganji-yaka i Halomu hiluya 
i Ndautu, na amana, paràhangu-nanyaka pa-palewa-na lai Halomu. 
2Ka pangàndi-nanyaka yiana na lii langu i Halomu lai Hiràmu, 
3“Umbu Hanganji Hiràmu ma-mangarangu! Jiangu-maka dumu umbu ba 
mbàda pi-munyaka na amanggu i Ndautu ba nua naingu-na na-pabera 
lerangu rukuna ba na-kaporuku-nya muhu welingu la tana winggiru-ma. 

Tàka ba ndedi nawua-nya talu paraïna i MIRI la mbuu ndàba muhuna, nda 
ningu manggawangu-na pa-pahadangu uma ngia palumu-nya i MIRI na 
Alana. 
4Tàka nàhu na MIRI Alanggu mbàda wuangu-naka mambiru la nggubulu 
tana ngaba pareta-nggu. Nda ningua mamuhu-ngga dàngu nda ni-ngumbu 
hanggàmaru manggàna-ya na ta-nanggu. 
5Mbàda tuna yiaka na pa-njanjingu-na i MIRI la amanggu i Ndautu, ‘Na 
anamu mini na pawotu-nggu napa la pa-hanganji hilukau nyumu, napa na-
pahadangu Uma lumungu ndumanggu Nyungga,’ wàna. Tuna nuduka dumu, 
umbu Hiràmu ma-mangarangu, nyungga yia Halomu, mbàda bota-
nggunyaka la pa-pahada-nya nuna na Uma. 
6Mbàda pimamu-nyaka umbu ba nda ningua la honga taunggu nyungga 
mapingu papunggu ai hama tuna da taumu nyumu umbu. Tuna nuduka, hi 
ku-kamahi-nggau umbu, paràha àru-kinja làti da taumu papunggu-ngga ai 
kajiu Limbanongu. Napa ku-paràha-nja da taunggu pa-pambapa dànja 
nyuda, dàngu pira bia wunda papanii-mu ndumada nuda da taumu, napa ku-
mbayaru-maha duku,” wàna. 
7Dira hàmuya na etina i Hiràmu ba nangala-nya na lii langu nuna, “Wotu-
nyawa i MIRI la lodu nàhu ba mbàda wua-nanyaka i Ndautu haàtu anana 
mini ma-kanjupu manggàna panjadi hanganji la banjaru bokulu nuna,” 
wàna. 
8Ka pangàndi-nanyaka yiana na hemana i Hiràmu lai Halomu, “Mbàda ngala-
nggunyaka na lii langu pa-karaimu nyumu umbu dàngu ku-patunju-ya. Napa 
ku-payemangu ai kajiu Limbanongu dàngu ai kajiu pakàli wàngu nunjuya na 
pakarai-mu umbu. 
9Napa da taunggu dapuru ngàndiha la tehiku nuda da ai welingu la 
Limbanongu. Napa lai nu da-pakaràndi rakitu-nja nuda da ai ka peku pamili-
ha namatu hingi wara la pangia na pawuku-mu. Lai nu napa pa-weharuha 
da rakitu hi wuaha la taumu nyumu umbu ka da-paloku pangala-nja. 

Welingu lai nyumu umbu, kukarai-kau la pa-payema-nja pangangu da tau ihi 
umanggu,” wàna. 
10Ka wua-nanyaka i Halomu paraïna i Hiràmu mbuu ndàba da ai kajiu 
Limbanongu dàngu da ai kajiu pakàli wàngu da pa-kalana-na. 
11Ka wuanja pangangu da tau ihi umana i Hiràmu, nimbihu ndaungu nawua-
nya i Hiràmu paraïna i Halomu 322.500 kilu uhu nggàndumu, dàngu 4.400 
litaru mina haitungu weli wingungu. 
12I MIRI na-pahàra-nya na njanjina hi nawua-nya eti diha kanandingu i 
Halomu. Ka pa-kandua hàmu etingu-danyaka i Hiràmu dàngu i Halomu hi 
datura pa-njanjingu pa-kadua-da na ruku lii pa-hamangu-da. 
13Na-dundilu 30.000 tau mini welingu la nggubulu Ihirailu i Halomu ka 
daràma rondi, 
14dàngu nawotu-ya i Anduniràmu ka natanggu hamata-ha nyuda. Nabiwa 
katailu banjaru-nja nyuda paraïna i Halomu, tau 10.000-ya nimbihu-da. Da-
pandutu - pandutungu nuda da tailu banjaru pa-ndàdiku hau wulangu la 
Limbanongu dàngu dàmbu wulangu la uma. 
15Na-dundilu-mbu tau 80.000 i Halomu ka da-kahebi watu welingu la palindi 
dàngu 70.000 tau maduku-ha nuda da watu. 
16Nawotu 3.300 manduru ka da-hamata-ya nuna na paràma. 
17La hupu liina i Hanganji Halomu da-kahebi watu - watu bokulu mamana - 
nandangu ka tunya latana na Umana i MIRI. 
18Tuna nudaka da tau maràma-na nyuna i Halomu dàngu da tau maràma-na 
nyuna i Hiràmu dàngu da tau welingu la paraingu Nggembàlu ba da-
payemangu watu dàngu ai pa-pahada wànya na Umana i MIRI. 

1 Hanganji 6 

Ba na-pahadangu Uma Ala i Halomu 

1La wulangu Hiu, nu na wulangu padàmbu wàna, la papatu wàna na 
ndaungu pareta-na i Halomu, 480 ndaungu la hambeli luhuna na banjaru 

Ihirailu welingu la Mehiru, pakiringu-nanyaka i Halomu pa-pahada-nya na 
Umana i MIRI. 
2Na hukutu-na na Umana i MIRI mbara dalu tuna nu: 27 metiru nunjuna, 9 
metiru ndàbaru-na, dàngu 13,5 metiru janggana. 
3Na pangia ngia ngabana na Umana i MIRI 4,5 metiru ndàbaru-na, dàngu 9 
metiru nunjuna, nu hamana na ndàbaru-na nuna na uma. 
4La kangeli-na nuna na Uma ninja da katonga da ma-mbàlaru hanggangu hu 
dalu. 
5La kangeli la kajia dàngu la karaha la hambeli-na pa-pandoingu kuru - 
kurungu ma-bonjangu da matailu nunggulu-da 2,2 metiru janggada nimbihu-
da. 
6Nimbihu-da da kurungu da mangia wawa 2,2 metiru mbàlaru-da, la 
nunggulu padàmbu wàna 2,7 metiru dàngu la nunggulu patailu wàna 3,1 
metiru. Da kangeli la nunggulu mangia wawa darihi timbi welingu la kangeli 
la ditana, hi nda pajàra-a pa-pakobu-ha da kangeli Uma Ala ba tuha da 
patengangu-da da kurungu ma-bonjangu. 
7-10Da patengangu nuda ai kajiu Limbanonguha da pawàngu. Da pindu la 
kurungu ma-bonjangu da mangia wawa la mbara luruha, dàngu hanggangu 
la nunggulu padàmbu wàna dàngu la patailu wàna ningu panongu 
hawunjilu. Tunaka nu tuna-nyaka na hindina na uma i Halomu ndumana 
nuna wua aharu dàngu kapambalu ai kajiu Limbanongu pawàngu. Nu ba 
talànga padaha-nya na Umana i MIRI, nda paana ronguma lingu palu tukulu, 
kataka jàka ndia pakakahu bahikai, nadu da watu pa-pahada wànya na uma 
pambàda pandoi haha-mahaka la ngia paàki - ngia paàkiha. Tuna nu duka 
ba na-pahada-nya na uma paraïna Halomu hi lupa na-palundu-nya. 
11Ka panii-nanyaka i MIRI lai Halomu, 
12“Jàkau nunjuha mbuu ndàba da uku dàngu da hupu liinggu, napa 
kuwunda-nggauha da pambàda njanji-nggunya na amamu i Ndautu. 

13Ku-ndàdiku napa la Uma pa-pahada-mu yiana dàngu ni mànu-mangga la 
honga banjaru-nggu na Ihirailu. Nda jia dunjaku-anggunya,” wàna. 

Da kanaingu la Uma Ala 
(2 L Nd. 3:8-14) 

14Tuna yiaka ba na-palundu-nya na pa-hadangu Umana i MIRI i Halomu: 
15Mbutana na karaha kangeli mbara dalu nandàni wànya kajiu Limbanongu 
piti welingu la latana lundu la hindina. Na latana pa-pandoi welingu la ai 
kajiu pakàli wànguya. 
16Nu daa la Uma, na mangia lua pa-pandoingu kurungu-ya ba wàngu patunya 
dindi padira welingu la ai kajiu, piti welingu la latana lundu la hindina. Na 
kurungu nuna pa-patamungu Rowa Mahupu Matua-ya; hiwa metiru nunjuna. 
17Na rowa la ngabana na Rowa Mahupu Matua, Rowa Bokulu wàdanya 
dàngu 18 metiru nunjuna. 
18Da kangeli mbara daluna nggubulu-na na uma pandàni wàngu ai kajiu 
Limbanongu-ha hi nda pa-ana ita-maha da watu kangeli-na. Nuna na ndànina 
pa-pamanandangu wàngu huratu wua karobu dàngu wàla ai - wàla ai 
hanggebaru-ya. 
19Na Rowa Mahupu Matua na pa-pandoi nu daa la Umana i MIRI pa-
payemangu-ya ndumana na Pàti Pa-ràndingu-na i MIRI. 
20-22Na nunjuna, na ndàbaru-na dàngu na janggana nuna na rowa da 
maràngga hiwa metiru. Na ngia pawotu maraku la ngabana na Rowa 
Mahupu Matua pa-pandoi welingu la ai kajiu Limbanongu-ya. La pindu tama 
hanggangu la rowa nuna pa-walangu kanàtaru-ya. Mbutana na kuruna na 
Umana i MIRI papohu-nya na Rowa Mahupu Matua dàngu na ngia pawotu 
maraku-na pata-palungu àmangu raraha. 
23Nu daa la Rowa Mahupu Matua patu-mbuha ba dàmbuda da kahala hada 
patau awangu pa-pandoi welingu la ai haitungu. Nu da dàmbu kahala hada 
da maràngga 4,4 metiru janggada; 

24-26na hukutu dàngu na hadada hama-mada. Maràngga ningu ruu kàpada, 
nimbihu-da nu da ruu kàpada 2,2 metiru malaida. Da-tawangga ruu kàpada 
nimbihuda nuda da kahala hada welingu la hupu hapapa lundu la hupu 
hapapa 4,4 metiru-da. 
27Nuda da dàmbu kahala hada pa-bànjalu paperangu-ha la Rowa Mahupu 
Matua hi lupa da hapapa ruu kàpada da maràngga jonggaru dindingu, dàngu 
da hili hapapa ruu kàpadai da maràngga pa-jonggaru la paduana nuna na 
rowa. 
28Nuda da dàmbu kahala hada patau awangu pa-tapalungu àmahu raraha 
nimbihu-da. 
29Nggubulu-da da dindingu mbara daluna na Umana i MIRI pa-manandangu 
wàngu huratu kahala hada patau awangu, pingi wola dàngu wàla ai 
hanggebaru-ha. 
30Na latana na Umana i MIRI nggubulu-na pa-tapalungu àmahu rara-mbuya. 
31La pindu tama hanggangu la Rowa Mahupu Matua pa-pakànangu du mbàla 
ndàbi pinduya welingu la ai haitungu. La mbara ditana na pindu na-pahokalu 
manuhu-kungu la padua-na 
32Pa-huratungu kahala hada patau awangu, pingi wola dàngu wàla ai 
hanggebaru-ha nuda da dua mbàla ndàbi pindu. Da ndàbi pindu, da kahala 
hada patau awangu dàngu da huratu pingi wola, nuda mbuu ndàbada pa-
tapalungu àmahu raraha. 
33La pindu tama hanggangu la rowa mangia ngaba, nu na rowa bokulu, 
patungu halaya pindu da-palara kapatungu madita welingu la ai haitungu. 
34Dàngu pa-pandoingu-mbuya dua mbàla ndàbi pindu papeku làpitu welingu 
la ai kajiu pakàli wàngu. 
35Pa-huratungu patau awangu, pingi wola dàngu wàla ai hanggebaru-ha 
nuda da ndàbi pindu ba pa-mananda-nja. Mbuu ndàbada nuda da pa-huratu 
pa-tapalungu àmahu raraha. 

36La hanggana na Umana i MIRI patungu talora-ya. Nuna na talora pa-
winggiru wàngu kangeli mapanda - ndàningu-ya; la pinu nimbihu tailu ndàni 
watu, ningu hàndani ai kajiu Limbanongu. 
37Ba tuya na latana na Umana i MIRI wulangu Hiuya, nu na wulangu 
padàmbu wàna, la papatu wàna na ndaungu pareta-na i Halomu. 
38Tàka la wulangu Mbulu, nu na wulangu pawalu wàna, la pa-hakambulu 
hau wàna na ndaungu pareta-na, palundu-nanyaka na pahada-nanya na 
Umana i MIRI paraïna i Halomu, jia-maya hama tuna na pambàda kàkatu. 
Pihu mbua ndaungu mandaina ba pahada-nya nuna na Uma. 

1 Hanganji 7 

Na uma hanganji-na i Halomu 

1Na-pahadangu-mbu uma hanganji nduma wikina i Halomu. Hakambulu 
tailu mbua ndaungu mandaina ba na-pahada-nya nuna na uma hanganji-na 
i Halomu. 
2-3Nu la uma hanganji natunya rowa ma-tamungu “Hanamba Omangu 
Limbanongu” Na hukutu-na: 44 metiru nunjuna, 22 metiru ndàbaru-na, 
dàngu 13,5 metiru janggana. Nuna na hanamba tailu ndalaru-da da 
kambaniru ai kajiu Limbanongu; nimbihu ndalaru hakambulu limada da 
kambaniru tàka la ditada patungu huku ai kajiu Limbanongu-ha. Na hi-ndina 
pa-pandoi welingu la ai ma-hamangu-mbuya ma-pahangindi-nja da huku. 
4-5La dindingu la kalai kawana-na na hanamba ninja da katonga: tailu 
ndalaru la hau dindingu da-patubangu dàngu da tailu ndalaru la dindingu 
hau. Da halaya-da da pindu dàngu da katonga da-palara ka-patungu madita. 
6Na-pahadangu-mbu “Rowa Kambaniru Watu” i Halomu. Na nunjuna nu na 
rowa 22 metiru-na tàka na ndàbaru-na 13,5 metiru-na. La hanggana nuna na 
rowa ningu kawindu maningu kambaniru watungu dàngu pa-nonguna. 
7Na hili hau rowai jiaya na “Rowa Kanjàka Pareta”, Rowa Pangandilangu 
wàda-mbunya. Yiana na rowa pa-pandàningu wàngu ai kajiu Limbanongu-

ya piti welingu la latana lundu la hukuna. La rowa yiana-ka na ngia pabota-
na palakara - palakara la ngera pangandilangu i Halomu. 
8Na ngia pa-ngiangu-na i Halomu pawulu hama tuna da uma hawiangu-ya, 
tàka na pangia-na la hili hau talora la kajia Rowa Pangandilangu-ya. 
Ndumana na papaha-na, nu na ana hanganji Mehiru, na-pahadangu-mbu 
uma ma-hamangu i Halomu. 
9Mbuu ndàbada nuda da uma, hamangui na talora nggailaru-na piti welingu 
la latana lupa la toku ndidungu, pa-pandoi welingu la watu mamana - 
nandangu-maha. Nuda da watu pa-pandoi hahangu-ha la ngia paàki watu, 
dàngu pa-kadipu-ha kikunja da hukutu-da; da kambu dàngu da kajia-da pa-
pamirihu wàngu rondangu-ha. 
10Da latada nuda da uma pa-pandoi welingu la watu - watu bokulu ma-
pawilingu-ha. Nuda da watu ningu matailu paradua metiru nunjuda, 
ningumbu mapatu metiru-da. 
11La pinuda patuha da watu hawiangu da ma-pawilingu dàngu da pa-kadipu 
kikunja da hukutu-da, hi pitaku wànja ai kajiu Limbanongu. 
12Na talora uma hanganji dàngu na talora mbara dalu la Umana i MIRI dàngu 
na rowa mangia ngabana ningu kangeli-da pa-pandàningu wàngu handàni ai 
kajiu Limbanongu la nimbihu tailu ndàni watu. 

Na wai ngerana i Huràmu pa-panggànapu-nya na Uma Ala 

13-14La paraingu Tiruhu ninya na haàtu mini ma-tamungu Huràmu. Hupu 
mapingu làngatàka-ya dàngu kanjupu manyàmungu-ya la patuku mà - màtu 
kanaingu welingu la parunggu. Na amana na mambàda meti tau Tiruhu-
mayai dàngu hupu mapingu-mbuya la patuku kanaingu welingu la parunggu. 
Na inana kabihu Nàputali-ya. Mbàda paràhangu-naka tau i Hanganji Halomu 
palua pa-ngàdalu-ya i Huràmu ka namai panjadi liku uru la mbuu ndàba 
paràma ba tuku kanaingu welingu la parunggu. Ka mai-nanyaka i Huràmu 
hi naràmaha da pakarai-na i Halomu. 

Da dua mbungu kambaniru bokulu welingu la parunggu 
(2 L Nd. 3:15-17) 

15Nalala dua mbungu kambaniru parunggu i Huràmu, na janggada nimbihu-
da walu mbua metiru-da dàngu 5,3 metiru kili kuluruda, tàka da timbina da 
parunggu 7,4 hiti-metiru-da. Nuda da kambaniru dakubu da unuda. 
16Nalala-mbu dàmbu tubuku kambaniru welingu la parunggu ndumada nuda 
da dua mbungu kambaniru, nimbihu-da 2,2 metiru janggada 
17-20da-pahada wàla mangàtangu ma-1,8 metiru janggada. Nimbihu hupu 
ditada da kambaniru pa-pamanandangu wàngu dua ndalaru wua njalima 
welingu la parunggu. Nggubulu-da dua ngahu wua njalima la nimbihu hupu 
dita kambaniru. Hàlaka nu kalipa-nanya lulu àmahu parunggu i Huràmu hi 
natuha la hupu ditada da kambaniru. Pihu walangu lulu àmahu parunggu la 
nimbihu hupu dita kambaniru, tàka la pinu lulu àmahu nunambu ningu hau 
lata ma-kawunggilu. La pinuda da lata kawunggilu yiada-duka 
21-22da ngia patuha la kambaniru nuda da tubuku kambaniru da mapahada 
wàla mangàtangu. Nuda da kambaniru natuu ngia ngabaha la pindu tama 
Umana i MIRI – na hapungu la mbara luruya, tàka na hapungui la mbara 
diaya. Na mangia luru na-patamu-nya Yakingu, tàka na kambaniru mangia 
dia na-patamu-nya Mbowàhu. Tuna nuduka i Huràmu ba na-palundu-nya na 
pandoi-ha nuda da kambaniru. 

Na karaba parunggu 
(2 L Nd. 4:2-5) 

23Tunaka nu pandoi-nanyaka hau karaba kawori i Huràmu welingu la 
parunggu, na hukutu-na tuna nu: na manjolungu-na 2,2 metiru, welingu la 
karaha hapapa-na lundu la karaha hapapa hauna 4,4 metiru-na dàngu na kili 
kuluru-na 13,2 metiru-na. 
24Tàka na halinggi karaha-na nuna na karaba pa-manandangu wàngu dua 
ndalaru wua karobu-ya palala pa-kariangu-ha dàngu nuna na karaba. 
25Nuna na karaba pa-bànjalu la pinu wunggu hakambulu dua ngiu hapi 
parunggu-ya – tailu da-hanggangu hu dia, tailu hu luru, tailu la patama lodu, 
dàngu tailu la pahunga lodu. 

26Na timbina nuna na karaba 75 mili metiru-na. Na halinggi-na hama tuna 
halinggi maku ma-hangebalu hama wàla mangàta ma-hanggebaru-ya. Nuna 
na karaba na-ihingu ràkangu 40.000 litaru wai. 

Da kareta parunggu 

27Na-pandoi-mbu hakambulu kareta ndema welingu la parunggu i Huràmu. 
Nimbihu-da nuda da kareta ndema da nunjuda dàngu da ndàbaru-da da-
maràngga 1,8 metiru, tàka na janggada 1,3 metiru. 
28Nuda da kareta kapambalu parunggu ma-kapatungu kabihu-ha da patuu la 
halaya-da. 
29Nuda da kapambalu pa-huratungu hinga, hapi dàngu patau awangu-ha. La 
halaya - halaya-na – la dita dàngu la wawada da nggàmbaru hinga dàngu 
hapi – da-kawiwalu da huratu wàla ai pa-unangu. 
30Nimbihu-da nuda da kareta ndema, pa - patuda da ndutungu-da dàngu 
tandai ndutungu ma-welingu la parunggu-mbu. La patu kabihu-da nuda da 
kareta ndema ningu kambaniru tula welingu la parunggu dàngu wàla ai pa-
unangu pa-manandangu wàda la karaha - karaha-da. 
31La hupu ditada da patu kambaniru tula da-pandekilungu la hau halaya 
manjadi kalukuru matema-ya na mbàluna. Nuda da kambaniru tula da-
manyori 44 hiti metiru la pinu kapambalu parunggu pa-kabihungu, dàngu 22 
hiti metiru la lumbuna. La ngaruna nu na halaya pa-hurutu-ya. 
32Da ndutungu-da 66 hiti metiru janggada. La lumbu kapambalu parunggu-
ha da pangia-da. Da tandai ndu-tunguda dàngu da kareta ndemada da-
panuangu. 
33Da ndutungu-da hama ndutungu kareta pabera-ha; da kuluru ndutungu, da 
kaleki ndutungu, da tandai ndutungu dàngu da pingi kaleki ndutungu-da pa-
pandoi welingu la parunggu ndàbaha. 
34La lumbu nimbihu kabihu-da nuda da kareta ndema ninja ba patuda da 
ngia payàpa ma-panuangu la kareta-da. 

35La winggiru pinuda da kareta ndema ningu halinggi-da, 22 hiti metiru 
mbàlaru-da; da kambaniru tulana dàngu da kapambalu parunggu-na da-
panuangu dàngu kareta ndemana. 
36Da kambaniru tulana dàngu da kapambalu parunggu pa-pamanandangu 
wàngu nggàmbaru patau awangu, hinga dàngu pingi - pingi wola la nggi bia 
na mabulu ndumada nuda, pa-kariangu wàla ai paunangu la winggiru-na. 
37Tuna nuduka ba pandoi-ha nuda da kareta ndema. Hama ndàba-mada – 
hamada da hukutu-da dàngu da hadada. 
38Na-pandoi-mbu hakambulu mbàlu bokulu i Huràmu, da-maràngga hau da 
kareta ndema. Nimbihu mbàlu 1,8 metiru-na welingu la karaha hauna lundu 
la karaha hapapa-na, dàngu 800 litaru wai ihina. 
39Ba natuha da kareta ndema i Huràmu, la mbara luru Umana i MIRI-nanja 
da lima mbua, tàka da lima mbua mbara dia-nanja. Na karaba parunggu 
natuya la kabihu mbara luru pa-haritungu la pahunga. 

Na ihi dànggitu-na na huratu-da da kanaingu Uma Ala 
(2 L Nd. 4:11–5:1) 

40-45Na pandoi-mbu kawalu, hakòpu dàngu tobu robu i Huràmu. Hàlaka nu 
lundungu-danyaka mbuu ndàba da paràma-na lai Halomu nduma Umana i 
MIRI. Yiada da ma-pandutungu jiaha da kanaingu pa-pandoi-na: Dua 
mbungu kambaniru bokulu Dua tubuku kambaniru da patuu la kapuka-da 
da kambaniru da madua mbunguda Lulu àmahu parunggu pa-kalipa la 
nimbihu tubuku kambaniru Patu ngahu njalima parunggu da pa-wandalu la 
dua ndalaru nimbihu-da hangahu njalima la winggiru lulu àmahu pa-kalipa 
la nimbihu tubuku kambaniru Hakambulu kareta ndema Hakambulu mbàlu 
bokulu Karaba parunggu Hakambulu dua ngiu hapi parunggu mandema-ya 
na karaba Kawalu - kawalu, hakòpu - hakòpu dàngu tobu robu - tobu robu. 
Mbuu ndàbada nuda da kanaingu Umana i MIRI da pa-pandoi-na i Huràmu 
ndumana i Halomu pa-pandoi welingu la parunggu-ha, pauda lundu da-
kalilangu. 

46La hupu liina na hanganji, mbuu ndàbada nuda palala-ha la ngia palala 
bàhi la hau pangia la henaku-na Hukutu dàngu na Hàratàngu la Lolangu 
Yorundangu. 
47Nda na-paràhangu-a patimba-nja paraïna i Halomu nuda nu da parunggu, 
ba lalu danguda. Ba tuna, da mbotuda nuda da banda nda papi-anja. 
48-50Na-paràhangu-mbu i Halomu pa-pandoi kanaingu àmahu rara nduma 
Umana i MIRI. Hama tuda yiada da ma-pandutungu: Ngia pawotu maraku 
Menja nduma roti pa-mangejingu lai Ala Hakambulu tandai palita da pa-
pandolaku la hangga Rowa Mahupu Matua, lima mbara luru dàngu lima 
mbara dia Wàla ai - wàla ai Palita - palita Ngepi - ngepi Tobu robu - tobu 
robu Papàda wàngu palita Moku - moku Kawinga - kawinga dupa Kanai wàla 
epi Kaleki pindu ndumana na pindu Rowa Mahupu Matua dàngu da pindu 
hambeli-na na Umana i MIRI. 
51Ba na-palundu ndàba-njaka i Halomu na pahada-nanya na Umana i MIRI, 
bànjalu-nahaka la nggu - nggundangu-na nuna na uma, mbuu ndàba da 
àmahu bara, da àmahu rara, dàngu da banda hawiangu da pambàda wotuna 
lai MIRI i Ndautu amana. 

1 Hanganji 8 

Ba ngàndiya la Umana i MIRI na Pàti Pa-ràndingu-na i MIRI 
(2 L Nd. 5:2–6:2) 

1Hàlaka nu paau-nanjaka da ngora kabihu i Halomu ka damai lai nyuna la 
Yeruhali papiti-ya na Pàti Pa-ràndingu-na i MIRI welingu la Hiungu, na 
paraingu-na i Ndautu, ka ngàndiya la Umana i MIRI. 
2Ka mai-danyaka nyuda mbuu ndàbada la Lodu Remi Maü ma-paraungu la 
wulangu Etanimu. 
3Ba da-pauhi ndàbaka da ma-pangora danda-danyaka na Pàti Pa-ràndingu 
paraï da ratu ba hapajiaha, 

4hi dangànji-ya la Umana i MIRI. Da-paleli-mbunja la Umana i MIRI na Maü 
Terana i MIRI dàngu da kanaingu-naka paraï da ba hapajia-ha da tau Lewi 
dàngu da ratu. 
5Pauhi-danyaka la hangga Pàti Pa-ràndingu i Hanganji Halomu dàngu 
nggubulu-na na banjaru Ihirailu hi dawotu maraku lai MIRI mbimbi dàngu 
hapi ma-kanjupu danguha hi lupa nda pataü padiha-ha. 
6Hàlaka nu ngàndi-danyaka hu daa la Umana i MIRI na Pàti Pa-ràndingu 
paraï da ratu ba hapajia-ha hi da-bànjalu-ya la Rowa Mahupu Matua la 
lumbuda da kahala hada patau awangu. 
7Da ruu kàpada nuda da kahala hada da-tawàlahu pa-pamaü-nya na pàti 
dàngu da ai paduku wànya. 
8Paraï pa-madita nuda da ai paduku wàngu peku itaha da hupuda welingu 
la hangga Rowa Mahupu Matua. (Lundu lodu nàhu ni-manjapa nuda da ai 
lai nu.) 
9Hinggilu-da da watu kapipi nda hili nggàra-a maningu daa la Pàti Pa-
ràndingu. Nuda da watu papuhi-na i Muhaha lai nu la Palindi Hinai ba natura 
pa-njanjingu dàngu banjaru Ihirailu i MIRI ba jiaya na luhuda welingu la 
Mehiru hanggangu la tana Kanaàngu. 
10Ba daluhu ndàbaka da ratu welingu la Umana i MIRI hi jia hibu bia-nanya 
karumangu nuna na uma. 
11Nuna na karumangu na-kalilangu wànya na bokulu-na i MIRI ba ninya, hi 
nda peku tama belida pa-pahàrangu wai ngabada da ratu. 
12Ka hamayangu-nanyaka i Halomu, “Ou MIRI, Nyumuma matuya na mata 
lodu la awangu. Ba tuna urihi mbuhangu bia pa-ngiangu la kapàtangu 
karumangu. 
13Nàhu kuwulu-nggau uma manandangu, ngia pa-ngiangu-mu lundu nu - 
nu,” wàna. 

Ba natungu lii la rayatu i Halomu 
(2 L Nd. 6:3-11) 

14Ba nahàla-ka pa-hamayangu, pambeli hangga-nanyaka i Halomu nggubulu-
na na rayatu na ma-talànga ndolaku lai nu hi nakarai-nja kanyuru-na i Ala. 
15-16Napanii i Halomu, “Tuna yia àmangu ba na-panjanjingu i MIRI la 
amanggu i Ndautu, ‘Piti welingu ba kuluhu karia-nya na banjaru-nggu 
welingu la Mehiru, nda ningua hau paraingu la nggubulu tana Ihirailu 
pambàda pindinggu ka wulu niya na uma ngia palumu-ngga. Tàka mbàda 
pindinggu-nggauka nyumu, Ndautu, pa-pareta-ya na banjaru-nggu,’ 
wànanya. Pa-wotungu-ya i MIRI Ala Ihirailu na mambàda pahàra-nya nu na 
pa-njanjingu-na!” wàna. 
17Hàla hili panii pa-ngalangu-nanyaka i Halomu, “Mbàda wuku-nanyaka 
paraïna amanggu i Ndautu pa-pahadangu uma lumungu lai MIRI Ala Ihirailu. 
18Tàka i MIRI napanii-nya nyuna, ‘Nahàmu-ma na pawuku-mu. 
19Na nyuna nda nyumua, jiaya na anamu duna na ma-pahada-nya napa na 
umanggu,’ wànanya. 
20Nu, pahàra-nanyaka nàhu i MIRI na pa-njanjingu-na. Mbàda hanganji 
Ihirailu-kaka nyungga hiluya na amanggu, dàngu mbàda pahadangu-ngguka 
uma lumungu ndumana i MIRI na Ala Ihirailu. 
21Nu daa la Umana i MIRI mbàda payema-nggunyaka pangia-na na Pàti Pa-
ràndingu na pa-paihingu watu pa-njanjingu-na i MIRI dàngu da boku la 
mangilu-nda ba jiaya naluhu karia-nanja welingu la Mehiru,” wànanya. 

Na hamayangu-na i Halomu 
(2 L Nd. 6:12-42) 

22Hàlaka nu, ba talànga ita mata-nanya paraïna banjaru na maninya, pambeli 
hanggangu-nanyaka i Halomu la ngia pawotu maraku hi na-wulaku-ha hu 
dita da limana, 
23hi na-hamayangu, “Ou MIRI Ala Ihirailu! La awangu jàka ndia la tanambu 
nda ningua mahama-nggau Nyumu! Nyumu upahàrangu pa-njanjingu-mu 
dàngu upaloha-nya na mbuha-munya na banjaru-mu na ma-tuturu mànu 
dàngu na ma-manundu weli etingu lai Nyumu. 

24Mbàda katundu-munyaka na pa-njanjingu-mu la amanggu i Ndautu; la lodu 
nàhu nimbihu-da nuda da pambàda tikimu mbàda pahàra-munjaka. 
25-26Mbàda pa-njanjingu-mbumuka la amanggu, jàka da-manundu langatàka 
da ana umbuku-na hama tuna nyuna, napa ningu mànuma haàtu welingu la 
ana umbuku-na na ma-hanganji la Ihirailu. Nàhu, ou MIRI Ala Ihirailu, ku-
kamahi-nggau màtawa mbuu ndàba da panjanji-munya na amanggu i 
Ndautu, na atamu, kau pahàra-mbunja, wàna. 
27Na nyuna, ou Ala, langatàka-ma nu ba peku ndàdiku-mu la pinu tana 
yiana? Jiapa na awangu nggubulu-na nda natoma-a nggailaru-na ndumamu 
Nyumu, ka rihi-amaka na uma lumungu pambàda pahada-nggu yiana! 
28Ou MIRI, Alanggu, ata-mamungga! Jiapa kai ba tuna tanaü àru-kiya na 
hamayangu-nggu dàngu kataku àruya na pakarai-nggu la lodu nàhu. 
29-30Màla àruki kau mangganya la lodu la rudungu yiana na uma lumungu 
pambàda pindimu ndumamu Nyumu. Hamangui jàka ma-hamaya 
hanggangu la uma yiana, nyungga dàngu na banjaru-mu, màla àruki kau 
tingi-kama welingu la ngia pa-ngiangu-mu la awangu dàngu kau jàma àru 
nggama, wàna. 
31Jàka ningu haàtu tau pa-panjala ba ningu njalana la haàtu tau hawiangu, 
tàka hi karia-nya la ngia pawotu maraku lai Nyumu daa la uma lumungu 
yiana ka na-harangu ba nda nanjala-a, 
32ou MIRI, màla kau rongu àruki la awangu dàngu kau botaya na palakara-
da da atamu yiada. Màla àruki kau-panggàna-nya hukungu ma-paràkangu na 
manjala, tàka na manda njala kau pamara-ya, wàna. 
33Jàka na-pakàku-ya muhu na banjaru-mu na Ihirailu rukuna ba danjala, hàla 
hi damai beli lai Nyumu dàngu hi da-maraku-nggau ba MIRI-kau, hàla hi 
damai la uma lumungu hi da-hamayangu pakarai-ya na jàmangu njala lai 
Nyumu, 

34màla àruki kau tingiha welingu la awangu. Màla àruki kau jàmanya na 
njala banjaru-mu yiana, dàngu kau karia belinja la tana pambàda wua-munja 
da boku la mangilu-da, wàna. 
35Jàka nanjala na banjaru-mu lai Nyumu tàka hiu hukunja wàngu nda pa-
purungu-mu urangu hàla hi da-panjilungu welingu la njalada dàngu hi da-
maraku-nggau ba MIRI-kau tàka hi damai la uma lumungu pa-hamaya-nggau 
Nyumu, 
36Màla àruki kau tingiha welingu la awangu. Dàngu jàmanya na njalana na 
banjaru-mu na Ihirailu dàngu na hanganji-da. Pepaka-nja pawunda-ya na 
ma-padeningu. Hàlaka nu papura-nyawa urangu yiana na tanamu ou MIRI, 
na tana pawua-munya na banjaru-mu ka damangu-nya lundu nu - nu. 
37Jàka natungu na rimbangu jàka ndia na hidu pa-nggàbalungu la tana yiana, 
dàngu jàka daruha da ihi woka la ngilu mbana, la mabohu jàka ndia la 
kabala, jàka na-nàhaku-ya muhu na banjaru-mu jàka ndia nanggàna-ya 
kanyaki, 
38màla àruki kau tingiya na hamayangu-da. Jàka era ningu ma-hawina la 
honga banjaru-mu na Ihirailu hi na-hamayangu lai Nyumu ba nawàngu pa-
pandemangu limana la uma lumungu yiana, 
39màla àruki kau tingiha welingu la pangia-mu la awangu dàngu kau jàmanja 
da njalada dàngu kau ndulaha nyuda. Didi-akau Nyumu mapinya na wini eti 
tau. Jia ba tuna wunda-yawa la nimbihu tau jàka nggàraya na ma-paràkangu 
lai nyuna, 
40ka na-karadaku mànunggau banjaru-mu ba da-ngiangu la tana pawua-
munja da boku la mangilu-ma, wàna. 
41-42Jàka ningu haàtu tau hangàdangu la tana hau paraingu mamarau 
marongu-ya rukuna na bokulu-mu Nyumu dàngu rukuda da pa-
hangàtarungu da pambàda wunda-munya na banjaru-mu, hàla hi namai la 
uma lumungu yiana pa-maraku-nggau dàngu ka na-hamaya-nggau Nyumu, 

43màla àruki kau tanaü-ya welingu la pangia-mu la awangu na hamayangu-
na dàngu kau kataku-ya na pa-karaina. Ka tanda ndàba-nanggauka banjaru 
la nggubulu pinu tana hi da-karadaku-nggau Nyumu hama tuna na banjaru-
mu na Ihirailu. Napa nyuda dapinya ba ngia pa-lumungu lai Nyumuya yiana 
na uma pa-pahada-nggu, wàna. 
44Jàkau paràha-nya palua pa-pabera pa-hanobaku muhu na banjaru-mu, ka 
da-pambeli hangganya welingu la nggi biaha yiana na paraingu paleha-mu 
hi da-hamaya hanggangu la tubana yiana na uma pambàda pahada-nggu 
ndumamu Nyumu, 
45utingi àru-kiya la awangu na hamayangu-da nyuda, dàngu kau wuanja talu. 
46Jàka nanjala na banjaru-mu lai Nyumu – langatàka ba nda ningu-a haàtu 
manda njala – hàla rukuna na hànggamu upulinya na muhu pa-pakàku-ha 
nyuda, hi dangàndi-ha nyuda pa-tanawa-nja la tana mamarau jàka ndia la 
ma-mareni, 
47màla àruki kau tingiya na hamayangu-da. Jàka da-dunjaku njaka da 
njalada ba ninja la tana nuna, tàka hi da-hamaya-nggau ba dàngu pekada ba 
tuba njala-daka dàngu ba mbàda akatu-daka, tingi àru-kiya na hamayangu-
da ou MIRI. 
48Jàka weli eti weli puhu-mada la tana nuna pa-dunjaku-nja da njalada, hi 
da-hamaya-nggau ba dàngu hanggangu-da la tana yiana na pawua-munja da 
boku la mangilu-ma la tubana na paraingu paleha-mu dàngu yiana na uma 
lumungu na pambàda pahada-nggunggau Nyumu, 
49màtawa na hamayangu-da kau tingiya welingu la pangia-mu la awangu 
dàngu kau milanja eti. 
50Màla àruki kau jàmanja mbuu ndàba da njala dàngu da akatu-da lai 
Nyumu, dàngu kau pawiti-nya ka dahàmu-nja muhuda. 
51Nyuda banjaru wiki-mamunja da pambàda luhu ngàndimu welingu la 
Mehiru na tana ngia pa-pamayila-ha. 



940 

 

 
Na Huratu Matua 

© 1995, Indonesian Bible Society. 
 

 
 

 

 

 

52Màla àruki Nyumu, ou MIRI Ala, kau hamata mànuya na banjaru-mu na 
Ihirailu dàngu na hanganji-na. Dàngu kau orangu àruki pa-tanaü-ya na 
hamayangu-da handàka wara - handàka warada pakarai pa-ndulangu lai 
Nyumu. 
53Welingu la honga mbuu ndàba banjaru mbàda leha-muhaka nyuda panjadi 
banjaru wikimu, hama tuna na pambàda panii-munja nyuda la ngaruna na 
atamu i Muha, ba talànga iru ngàndi-muha da boku la mangilu-ma paluhu 
welingu la Mehiru,” wàna. 

Na hiuluna na hamayangu 

54Tuna nuduka ba na-hamayangu i Halomu ba dàngu patika-na la hangga 
ngia pawotu maraku ba nawàngu pa-pandemangu limana hu dita. Hàlaka nu 
hi na-ndolaku 
55dàngu wàngu pa-kodungu-na ba nakarai kanyuru welingu lai Ala ndumana 
mbuu ndàba na tau na ma-pauhi lai nu, hi napanii, 
56“Pa-wotungu-ya i MIRI na mambàda wuanya mambiru na banjaru-na hama 
tuna na pambàda njanjina la ngaruna i Muha na atana. Mbuu ndàbada da 
mahàmu da panjanji-na mbàda pahàra-nanjaka. 
57Màla àruki i MIRI Alanda ka na-karia-nda nyuta hama tuna ba mbàda karia-
nanja da boku la mangilu-nda. Màla àruki ka àmbu na-dunjaku-nda nyuta. 
58Màla aruki ka na-panjadi-ta tau ma-tuturu lai Nyuna ka taluri nunju 
mànuya na pambuha-na dàngu ka ta-karadaku la mbuu ndàba uku dàngu da 
hupu liina da pambàda wua-nanja da boku la mangilu-nda. 
59Màla àruki i MIRI, na Alanda, ka nanamu mànuya na hamayangu dàngu na 
lii kamahingu yiana na pa-patàka-nggunya Nyuna. Màla àruki ka na-pajiliku 
mànunya na màja etina la banjaru Ihirailu dàngu na hanganji-na wàngu ngga 
- nggàra pa-kalana-da hau lodu - hau lodu. 
60Ba tuna nu pi-nanyaka napa paraï banjaru la pinu tana ba didi-aya i MIRI 
na Ala nda hili ningua hawiangu. 

61Màtawa nyimi, banjaru-na, kai tuturu mànu lai MIRI, na Alanda dàngu kai 
karadaku-nja da uku dàngu da hupu liina hama tuna na pawunda-mi la lodu 
nàhu,” wànanja. 

Ba katua-ya na Umana i MIRI 
(2 L Nd. 7:4-10) 

62Hàlaka nu wotu-danyaka maraku lai MIRI i Hanganji Halomu dàngu mbuu 
ndàba na tau ma-pauhi lai nu. 
63Nduma kameti maraku papeku nawotu maraku 22.000 hapi dàngu 120.000 
mbimbi i Halomu. Tuna nuduka na hanganji dàngu na banjaru Ihirailu 
nggubulu-na ba dawunda-ya na lii katua-ya na Umana i MIRI. 
64La lodu numbu ba nawunda lii i Halomu pa-katua-ya na hanamba la 
hangga Umana i MIRI. Tunaka nu wotu-nanyaka maraku patunu nu la talora, 
maraku uhu nggàndumu, dàngu aparu-da da banda kameti maraku papeku. 
Mbuu ndàbada nuda pawotu lai nuha nadu na ngia pawotu maraku ma-
welingu la parunggu lalu kuduna nduma mbuu ndàbada nuda da kameti. 
65Lai nu la Umana i MIRI i Halomu dàngu nggubulu-na na banjaru Ihirailu 
dambabu-nya na Remi Maü ma-paraungu pihu mbua lodu mandaina. 
Kanjupu danguya na tau ma-pauhi lai nu. Welida la ngaba tana mamarau 
piti welingu la Ànda Hamàtu mbara dia lundu la padira Mehiru mbara luru. 
66La lodu pawalu wàna pahia-nanyaka pabeli na tau paraïna i Halomu. 
Nyuda mbuu ndàbada dawotu-nya nyuna hi damàngu pabeli la umada dàngu 
mbaha etida rukuna mbuu ndàba na kanyuru pambàda wuana i MIRI la atana 
i Ndautu dàngu la banjaru-na na Ihirailu. 

1 Hanganji 9 

Ba nahili pa-wuwangu wikina i Ala lai Halomu 
(2 L Nd. 7:11-22) 

1Ba na-lundungu-ka na pahadangu-na Umana i MIRI i Halomu dàngu na uma 
hanganji dàngu mbuu ndàba na pawuku-na, 
2nahili pa-wuwangu wikina i MIRI lai Halomu hama tuna na manjadi la 
Nggimbiungu. 

3Napanii i MIRI lai Halomu, “Mbàda rongu-nggunyaka na hamayangu-mu, 
tàka nàhu paloha-nggunyaka, na uma na pambàda pahada-mu yiana pa-
pahinggilu-ya lundu nu - nu ka ngia pa-lumungu lai Nyunggaya. Napa ku-
hamata-ya dàngu kudai mànuya yiana na uma. 
4Jàka wàngu tànji etimu bau lumungga Nyungga hama tuna na amamu i 
Ndautu, hiu karadaku-nja da ukunggu dàngu da hupu liinggu, 
5napa ku-pahàra-nya na panjanji-nggunya na amamu i Ndautu, ba ningu 
mànuma haàtu welingu la ana umbuku-na napa ma-hanganji la Ihirailu. 
6Na nyuna jàkai taluru-ngga Nyungga, nyumu jàka ndia da ana umbuku-mu 
dàngu ndai karadaku-nja da ukunggu dàngu da hupu liinggu tàka hii 
lumungu kamàla ala, 
7napa ku-payila-nya na banjaru-nggu na Ihirailu welingu la tana pambàda 
wua-nggunja nyuda. Napa ku-dunjaku-mbunya yiana na uma na pambàda 
pamàndu-nggu la pa-pahinggilu-ya ka ngia pa-lumungu lai Nyunggaya. Napa 
pa-pawawa dàngu pa-paakangu-ya la nggi - nggini na tau Ihirailu. 
8Napa nanjadi-ya tanyungguru watu yiana na uma lumungu hi lupa na-
hangàtaru dàngu na-katàtaku nimbuhu-na na tau na malii lai nu, ‘Ka 
nggikina hi tuna nu na pawunda-na i MIRI ni la tana yiana dàngu ni la uma 
yiana?’ wàda ba dapanii. 
9Hi nahema napa na tau, ‘Rukuna ba mbàda dunjaku-danyaka i MIRI na 
Alada, na mambàda karia-nja da boku la mangilu-da welingu la Mehiru. Da-
lumungu kamàla - kamàla ala. Tuna nuduka i MIRI hi na-patàka-nya yiana 
na tàparu,’ wàda,” wàna. 

Na pa-pahamangu-da i Halomu dàngu na Hanganji Hiràmu 
(2 L Nd. 8:1-2) 

10Dua kambulu ndaungu mandaina ba na-pahada-nya na Umana i MIRI 
dàngu na uma hanganji i Halomu. 
11Mbuu ndàba da ai kajiu Limbanongu dàngu da ai kajiu pakàli wàngu dàngu 
mbuu ndàba da àmahu rara pa-pahadangu wàngu uma ba wàna i Halomu 
pawua-na i Hanganji Hiràmu-ha lai nyuna. Ba na-lundungu-ka na paràma, 

wua-nanyaka dua kambulu paraingu la ngaba tana Nggalilia i Hiràmu 
paraïna i Hanganji Halomu. 
12Ka lua-nanyaka i Hiràmu pa-tàngaru-ha, tàka nda nalii-aya la etina nuda 
da pa-wuangu-ha. 
13Napanii-nya i Halomu, “Ai ha, angu dedi, tuda yia bia da paraingu pawua-
mungga nyungga?” wànanya. Tuna nuduka Kambulu hi wàdanya lundu 
nàhu na ngaba lai nu. 
14Rihi welingu la 4.000 kilo àmahu rara pambàda pangàndi-na i Hiràmu lai 
Halomu. 

Da pa-madàpa-na hawiangu i Halomu 
(2 L Nd. 8:3-18) 

15Nawàngu kalaratu ràma lerangu i Halomu ba na-pahadangu Umana i MIRI, 
uma hanganji, kangeli paraingu Yeruhali dàngu ba kanguhurungu tana la 
mbara luru Umana i MIRI. Kalaratu tungu numbu ba natura beliha da 
paraingu Hahuru, Manggindu dàngu Nggehiru. ( 
16Na paraingu Nggehiru jiaya na paraingu pa-nàhaku dàngu pa-pakàku-na 
àmangu na hanganji Mehiru, hi na-pameti-ha da mangia-nya dàngu hi 
nahulu-ya na paraingu. La rehi malamiri nawua-ya nuna na paraingu la 
anana kawini ka mbola ngàndi-nanya la lodu mangoma-na lai Halomu. 
17Dàngu i Halomu-ka na mahili tura beliya nuna na paraingu.) Wàngu 
kalaratu ràma lerangu-mbu, ba nahili tura beliya na Mbetu-Horungu Luru i 
Halomu, 
18hamangui na Mbaalàtu, na Tamàru la maràda telangu Yahunda, 
19da paraingu ngia pa-pahàmu pangangu, da paraingu pangia njara dàngu 
da kareta pabera-na. Mbuu ndàbada da pa-pahadangu ba wàna i Halomu, la 
Yeruhali, la Limbanongu, dàngu la nggi bia la lumbu pareta-na hama tuna 
na pambàda wukuna mbàda pahàra-nanjaka. 
20-21Ndumana nuna na ràma lerangu na-dundilu-ha paraïna i Halomu da tau 
ana umbuku tau Amori, Heti, Perihu, Hewi dàngu Yembuhu. Nyuda nu ana 

umbuku banjaru Kanaàngu da panda pameti-da da tau Ihirailu ba da-
mandapu-nya nuna na tana. Lundu nàhu da ana umbuku-da nyuda pa-daingu 
ata-mahapa. 
22Nda natuu-aha ata da tau Ihirailu paraïna i Halomu; nyuda pa-pangabangu-
ha la pa-panjuri, parawira, liku uru pabera, ngora pamba kareta pabera, 
dàngu pamba mali la njara. 
23Lima ngahu lima kambulu-ya na panggawi pawuangu wai ngaba pa-
hamata-ya na tau na ma-pahàra-nya na ràma lerangu la ma-màtu ngia 
paràma-na i Halomu. 
24Na tana la luruna na Umana i MIRI na-hungguru-nya paraïna i Halomu ba 
na-lelingu-ka na papaha-na, nu na ana hanganji Mehiru, welingu la paraingu-
na i Ndautu la uma hanganji pawulu-nanya paraïna i Halomu. 
25Na-pandailungu la dalu hau ndaungu pawotu maraku patunu dàngu 
maraku papeku i Halomu la ngia pawotu maraku pawulu-na ndumana i 
MIRI. Natunu-mbu dupa ndumana i MIRI. Tuna nuduka ba na-palundu-nya 
na pahadangu-na Umana i MIRI i Halomu. 
26Nduma pamba kapalu-na, na-pandoi kapalu i Halomu la Ehiungu-
Nggembiru, la lihina la Elutu la hingi tehiku la Njobu wai Akamba, na tana 
ngaba Endumu. 
27Na-pangàndingu tau kapalu-na ma-ndàmangu i Hanganji Hiràmu ka da-
paliru pa-kariangu dàngu da tau kapalu-na i Halomu. 
28Da-palirungu-maka handàka palua la Opiru ka papiti 14.000 kilu àmahu 
rara ndumana i Halomu. 

1 Hanganji 10 

Ba na-tadalu na hanganji kawini welingu la Heimba 
(2 L Nd. 9:1-12) 

1Mbàda rongu-naka na hanganji kawini la Heimba rukuna na kawulangu-na 
i Halomu. Ba tuna mai-nanyaka la Yeruhali ka na-manginjiru wànya pa-
àrangu makalu - lutu i Halomu. 

2Dira danguha da karia-na da mandàki-ya ba namai dàngu ota mambotu pa-
pabukungu mbii kati, watu - watu kalilangu dàngu dira danguha da àmahu 
rara. Ba na-pahàmburu dànyaka i Halomu patàka-nanyaka nyuna paraïna 
hanganji kawini mbuu ndàba da paàrangu da pa-kanandi-na. 
3Mbuu ndàbada nuda da paàrangu nahema ndàba-maha paraïna i Halomu 
nda ana haua malalu haruiya lai nyuna. 
4Hakahii wiki-mana-nyaka paraïna hanganji kawini ba kanjupu manggàna-
ya i Halomu. Naita-ya na uma hanganji pa-pahada-na i Halomu, 
5na huri ràmada da panggawi la uma hanganji, dàngu da paki ndihida, da 
umada. Naita-ha da pangangu pa-ngunungu da pa-payemangu, na paloku-
danya na mbabu paraï da ma-paloku, dàngu da kameti maraku pawotu-na i 
Halomu la Umana i MIRI. Mbuu ndàbada nuda jiaha da pa-hangàtaru-na na 
hanganji kawini tana Heimba hi dira maratangu-ya. 
6Ka panii-nanyaka lai Hanganji Halomu, “Mbuu ndàbana na parongu-nggu 
la tananggu na rukumu nyumu dàngu na pingumu nyumu umbu, langatàka 
ma-deningu-maya! 
7Nda kuwai-aya làti la mangilu-na, na nyuna ba kumaika dàngu ba kuita 
mata ndàba-haka, hina-duka hi kupii hàmunya. Làngatàka mbuu ndàbada 
nuda da parongu-nggu ndedi paradua-mbuna welingu la paita-nggu nàhu. 
Na ma-lohangu-ma duna na pingumu dàngu na wulumu umbu dira rihi-
mayapa duna welingu la parongu-nggu. 
8Ai, kanjupu pa-ohangu-ha da papaha-mu umbu! Ai, kanjupu pa-
kanyurungu-ha da panggawi da malihi mànunggau hi peku rongu-daha 
mbuu ndàba da papekangu manggàna welingu lai nyumu wiki, umbu! 
9Pa-wotungu-ya i MIRI, na Alamu! Ba nawotu-kau pa-hanganji la Ihirailu, 
paloha-nanyaka i MIRI ba dira mbuha-nanggau nyumu umbu. Nda ana 
njàpu-ana na mbuha-nanya na Ihirailu; tuna-nuduka hi nawotu-kau nyumu 
pa-hanganji-nja nyuda ka peku paundu-munya na uku dàngu na ma-
deningu,” wànanya. 

10Tunaka nu huharu-nanjaka lai Halomu paraïna na hanganji kawini welingu 
la Heimba da pawua juangu pangàndi-na, nu ba 4.000 rihi kiluda da àmahu 
rara dàngu dira danguha da watu kalilangu dàngu mbii kati. Nda nahili ngala 
padangu-apa mbii kati i Halomu hama tuna na pawua-nanya paraïna na 
hanganji kawini welingu la Hemba. 

(11Da kapalu-na i Hiràmu da mangàndi-nya àmahu rara welingu la Opiru i 
Halomu, dangàndi padangu-mbu watu kalilangu dàngu ai nitu. 
12Nuda da ai jiaha da pa-pandoi wàna oka punduku la Umana i MIRI dàngu 
la uma hanganji-na i Halomu; dàngumbu pa-pandoi wàngu jungga, dàngu 
jungga lamba ndumada da ba hapajia-ha da matanggu ludu. Nuda da ai, ai 
nitu mahàmu halawàla-maha da patama ngàndi la Ihirailu; nda nahili itangu-
apa ai hàmu tungu nu na tau.) 
13Nawua-nya na hanganji kawini welingu la Heimba paraïna i Halomu mbuu 
ndàba da pakarai-na, la pera mbuu ndàba pawua juangu da pakàli wuana i 
Halomu. Tunaka nu beli-danyaka la Heimba na hanganji kawini dàngu mbuu 
ndàba da karia-na. 

Da pawulu-na i Hanganji Halomu 
(2 L Nd. 9:13-29) 

14Nimbihu ndaungu na-ngalangu àmahu rara i Halomu tika pa 23.000 kilu, 
15ndedi padiha-aha da utungu pangala-na welingu la danggangu-na, dàngu 
da hilu katiku welingu la tau danggangu, la hanganji - hanganji Arapu dàngu 
da nggumbunuru Ihirailu. 
16Na-pandoi 200 temingu bokulu i Halomu welingu la àmahu rara papàha. 
Da àmahu rara da pawàngu nduma nimbihu-da nuda da temingu rakangu 
pihu mbua kiluda. 
17Na-pandoi-mbu 300 temingu marihi kudu. Da àmahu rara da pawàngu 
nduma nimbihu-da nuda da temingu kudu ràkangu dàmbu kiluda, mbuu 
ndàba da àmahu rara papàha-ha. Mbuu ndàbada nuda da temingu natuha la 
rowa ma-tamungu Rowa Omangu Limbanongu. 

18Na-pandoi-mbu hau kanjàka pareta ma-bokulu pa-tapalungu nggedingu 
dàngu pa-pamanandangu wàngu àmahu rara ihi mbàngina. 
19Nuna na kanjàka ningu limana, tàka la hapapa - hapapa-na ningu kahala 
hada hingada. La kajia-na na kanjàka ningu kahala hada katiku hapi. Nuna 
na kanjàka ningumbu wua panongu-na ba nomuda. 
20La hupu kalai dàngu la hupu kawana-da da wua panongu nimbihu-da ningu 
kahala hada hingada – hakambulu dàmbuda nggubulu-da. Ndedi ninguma 
kanjàka pareta tungu nu jiapa ka langgi pareta hanganji-yakadu. 
21Mbuu ndàba da paunu wàna i Halomu pa-pandoi welingu la àmahu raraha. 
Dàngu mbuu ndàba da kanaingu la Rowa Omangu Limbanongu-mbu pa-
pandoi welingu la àmahu rara ihi mbàngi-naha. Nda ningua kanaingu àmahu 
bara, nadu la ndaungu-na i Halomu nda da-pawilingu-a da àmahu bara. 
22Ningu kapalu bokulu danguna i Halomu da ma-palirungu la tehiku lerangu 
karia-da da kapalu-na i Hiràmu. Nimbihu tailu mbua ndaungu da-
handakangu pabeli-ha nuda da kapalu ba dangàndi àmahu rara, àmahu bara, 
nggedingu, buti dàngu manu maràku. 
23Welingu la mbuu ndàba hanganji la pinu tana jiaya i Halomu-maka na 
marihi halawàla pawulu dàngu pa-manggàna. 
24Mbuu ndàba na tau la pinu tana na-pamukarungu pamai lai Halomu ka 
ronguha da pa-pekangu manggàna pawua-nanya nyuna paraïna i Ala. 
25Dàngu nimbihu-na na tau mamai dawua-manya pawua juangu i Halomu. 
Dangàndi-nya kanaingu àmahu bara, àmahu rara, paki, pambeni wàngu, 
mbii kati, njara dàngu mbanggalu; tuna numa hau ndau - hau ndaungu. 
26Na-pamàtungu kanguhuru pabera i Halomu ba jiaha da 1.400 kareta 
pabera, dàngu 12.000 tanatara li la njara. Hawiangu welingu nuda natuha la 
Yeruhali tàka da rihida la parai - paraingu hawiangu-naha. 

27La rehi pareta-na i Halomu, da àmahu bara la Yeruhali hama ngga - nggàra 
pakàli ndàmangu-maaha hama tuna da watu, tàka da kajiu Limbanongu nda 
pataü-aha hama tuna pingi kapilitu. 
28La pa-mbapangu-da da wihi danggangu-na na hanganji, da njara patama 
ngàndi welingu la Mehiru dàngu la Kilikia-ha, 
29tàka da kareta pabera patama ngàndi welingu la Mehiru-ha, wili heu njara 
150 àmahu bara, tàka wili hau kareta pabera 600 àmahu bara. Hàlaka nu la 
pa-mbapangu-da nuda da wihi danggangu hi hili dangga belinja da njara 
dàngu da kareta la hanganji - hanganji Heti dàngu hanganji - hanganji Hiria. 

1 Hanganji 11 

I Halomu na-dunjaku-nya i Ala 

1Dadangu da kawini hangàdangu pambuha-na i Halomu. Hinggilu-na na ana 
hanganji Mehiru, na-kanoma-mbu kawini Heti, Muapu, Amungu, Endumu 
dàngu Hindungu i Halomu. 
2Mbàda wuangu-naka hupu liina i MIRI ka àmbu nalalei-mangoma pa-
haürungu-du dàngu ba - banjaru nuda na tau Ihirailu, nadu napa nyuda da-
pawiti-nya na tau Ihirailu la pa-lumungu kamàla - kamàla ala. Jiapa-kai ba 
tuna, kanoma bia-nanya kawini - kawini hangàdangu i Halomu. 
3Pihu ngahuda da ana maràmba da pa-kanoma-na i Halomu, dàngu 
ningumbu kala wihina ba tailu ngahuda. Jiaha da papaha-manaka da ma-
pawiti-nya i Halomu la pa-dunjaku-nya i Ala, 
4hi lupa la rehi kaweda-na dapaulu-ya ba da-pamanda-nya pa-marubukungu 
kamàla - kamàla ala. I Ndautu, na amana i Halomu, na-tuturu duna lai MIRI, 
na Alana, tàka i Halomu nda hama tuana na amana. 
5I Halomu nalumu-nya na Ahitoritu, na marapu kawini banjaru Hindungu, 
dàngu na Moluku-mbu na marapu pa-labungu eti na palumu banjaru 
Amungu. 

6Tuna nuduka ba nanjala lai MIRI i Halomu. I Ndautu, na amana i Halomu 
na-panamatu weli etingu lai MIRI, tàka i Halomu nda tuna nua. 
7La pinu palindi la tuba pahunga lodu welingu la Yeruhali mbàda 
pahadangu-naka ngia pa-lumungu ndumana na Kamuhu, na marapu Muapu, 
dàngu ndumana na Moluku na marapu banjaru Amungu – pa-kadua-da, 
marapu pa-labungu etiha. 
8Na-pahadangu-mbu ngia patunu-da dupa da papaha tau hangàdangu-na i 
Halomu dàngu ngia pawotu-da maraku nduma marapu - marapu wikida. 
9-10Mbàda pandua wundangu-naka i MIRI, na Ala Ihirailu, pa-pawuwangu 
wikina lai Halomu dàngu napanii-nya ka àmbu na-lumungu kamàla - kamàla 
ala, ba tuna nda na-karadaku-a i Halomu lai MIRI. Hama huka dunjaku bia-
nanya i MIRI, hi lupa nahàngga-nya paraïna i MIRI. 
11Napanii i MIRI, “Rukuna ba harawuku-mu papangga-ya na pa-njanjingu-
mu dàngu Nyungga, dàngu ba ndau karadaku-nja da hupu liinggu, ka 
wànjiru-nggunyaka napa na pa-hanganji welingu lai nyumu, hi kuwua-ya la 
haàtu panggawi-mu. 
12Jiapa-kai ba tuna, lumuna na amamu i Ndautu, nda jia wunda-anggunya 
nuna la ngala lurimu. La rehi pareta-na na anamu minipa hina hi kuwunda-
ya nuna. 
13Na nyuna nda ku-wànjiru ndàba-aya nggubulu-na napa na pa-hanganji 
welingu lai nyuna. Nadu, lumuna na atanggu i Ndautu, dàngu lumuna na 
Yeruhali, na pambàda tunggu paraingu-nggu, napa ku-parihi-nya hau kabihu 
na anamu mini,” wànanya. 

Da muhuna i Halomu 

14Ka pawiti-nanyaka i Handàtu, na haàtu wàla wua hanganji Endumu 
paraïna i MIRI, la pamuhu-nya i Halomu. 
15-16Mandai ba ndedipa nu, ba na-parajaku-yaka na Endumu paraïna i 
Ndautu, lua-nanyaka patani-nja da tau mameti-na la Endumu i Yuàpu, na 
ngora kanguhuru pabera-na i Ndautu. Nomu mbua wulana mandaina ba na-

ndàdiku la Endumu dàngu da tauna. Tàka la rehi nu nyuda, da-pameti 
ndàbaha da tau mini lai nu. 
17Na nyuna i Handàtu na ma-anakeda-iyapa la rehi nu, napalai-ya la Mehiru 
karia-da da manda pirada da tau Endumu, atana na amana. 
18Da-hadangu-ha welingu la Mindiangu, hi dalaku la Paràngu, lai nu ninja 
da manda pirada da tau hawiangu da ma-pambulu dànja nyuda, hi da-
kariangu palaku la Mehiru la hanganji Mehiru. Nuna na hanganji nawua-nya 
uma dàngu tana ka na-ngiangu i Handàtu dàngu pa-patoma wàna na lurina. 
19Ka kandua hàmu eti hanganji-yaka i Handàtu hi lupa nawua-nya i Handàtu 
na balu wikina, ka natuya papaha-na, nu na erina i Tàhapeni na maràmba 
kawini. 
20Tunaka nu pa-anangu-nanyaka anakeda mini na papaha-na i Handàtu na 
pa-patamu-na Ngginumbàtu. Nuna na anakeda pa-matua wiki-mananya 
paraïna maràmba kawini dàngu na-ndàdiku la uma hanganji anguda da ana 
hanganji mini. 
21Ba narongu-ka i Handàtu ba mbàda meti-naka i Ndautu, dàngu ba mbàda 
meti-mbunaka i Yuàpu na liku uru kanguhuru pabera Ihirailu, panii-naka i 
Handàtu la hanganji, “Puli-nggawa làti ka kubeli la tana paraingu-nggu,” 
wàna. 
22“Ka nggikina?” wàna ba na-paàrangu na hanganji. “Ndiadu ningu manjaka-
nggau yiahu hiu mbuhangu pabeli la tana paraingu-mu?” wànanya. “Nda 
nggàra-a manjaka-ngga,” wàna ba nahema i Handàtu, “na nyuna màta 
biangga làti ka kulaku,” wàna. Ka beli-nanyaka la tana paraingu-na. 
23Na-pawiti-mbunya i Rehungu, anana i Eliyanda, paraïna i MIRI ka namuhu-
nya i Halomu. I Rehungu ata mapalai welingu la miri-nanya nu i Hanganji 
Handandehiru welingu la Homba. 
24Handàka mbàda pakàku-nanyaka i Handandehiru paraïna i Ndautu dàngu 
na-pameti-ha da anguna i Handandehiru welingu la Hiria. La rehi nu palai-
nanyaka i Rehungu welingu lai Handandehiru, hi na-pauhingu tau hi nanjadi 

ngora kalibaru tau rambangu. Nyuna dàngu na anana dalaku pa-ndàdiku la 
Ndamàhiku. Lai nu dawotu-ya pa-hanganji Hiria paraï da tauna. 
25Hama tuna i Handàtu, tuna numbu i Hanganji Rehungu ba namuhu-nya na 
Ihirailu la ngala lurina i Halomu dàngu ba na-pakuwaru la tana nuna. 

Na njanjina i Ala lai Yerumbiamu 

26Na tau hawiangu na ma-patula ngganggangu la pa-tumbaru-ya i Halomu 
jiaya na haàtu panggawi-na na ma-tamungu Yerumbiamu, anana i Nembàtu 
welingu la Harenda la Epuraïmu. Na inana kawini meti lei-yaka, na ma-
tamungu Harua. 
27Tuna nu na ruku patula ngganggangu-na i Yerumbiamu. Ba hungguru-
nyaka na tana la mbara luru welingu la Umana i MIRI, dàngu ba pahàmu-ha 
da kangeli paraingu, 
28naràma-mbu lai nu i Yerumbiamu. Ba naita-yaka paraïna i Halomu ba na-
ànjaru dàngu ba na-maràna i Yerumbiamu, wua-nanyaka wai ngaba pa-
hamata-ya na ràma lerangu la ngaba tana kabihu Manahi dàngu Epuraïmu. 
29La hau na lodu ba talànga luhuna welingu la Yeruhali i Yerumbiamu, 
hàmburu-nanyaka la ànda la padua maràda paraïna i Wunangu Ahia welingu 
la Hilu na mapaki kalembi malai na mabidi. 
30Kalàba-nanyaka na kalembi malaina i Ahia, dàngu hi nahi - hiraya lundu 
hakambulu dua ngiana. 
31Tunaka nu panii-nanyaka i Yerumbiamu, “Pitiwa hakambulu ngia nduma 
wikimu nyumu. Nadu i MIRI, na Ala Ihirailu, napanii tuna yia lai nyumu, 
‘Napa ku-wànjiru-ya yiana na pa-hanganji welingu lai Halomu, hi kuwua-
nggau nyumu hakambulu kabihu. 
32Hau kabihu napa ma-padaingu lai Halomu, lumuna na atanggu i Ndautu, 
dàngu lumuna na Yeruhali na pambàda lehanggu welingu la nggubulu 
Ihirailu ka parai-nggu Nyunggaya. 
33Hi kuwunda-ya nuna napa, rukuna ba mbàda dunjaku-nanggaka Nyungga 
i Halomu dàngu ba mbàda lumungu-naka marapu - marapu, nu: na Ahitoritu, 

na marapu kawini welingu la Hindungu; na Kamuhu, na marapu Muapu; 
dàngu na Milikumu, na marapu Amungu. I Halomu nda nanunju-aya na 
pambuha-nggu. Nda nahama-anya i Ndautu na amana na ma-karadaku-ngga 
Nyungga dàngu na pa-namatu-nja da hupu liinggu. 
34Na nyuna ba tuna nda nggubulu-ana na pa-hanganji na papiti-nggu welingu 
lai nyuna; napa ku-pahia-nya ka na-pareta la ngala lurina. Nu hi tunggunya 
nu lumuna na atanggu i Ndautu, na pambàda lehanggu dàngu na mambàda 
kiku-mbunja da ukunggu dàngu na ma-karadaku-nja da hupu liinggu. 
35Napa kupiti-ya yiana na pa-hanganji welingu la anana i Halomu hi kuwua-
nggauha nyumu da hakambulu kabihu. 
36Tàka ba tuna napa kumàta-nya na hau kabihu lai nyuna ka ningu mànu 
haàtu welingu la ana umbuku-na na atanggu i Ndautu na ma-pareta 
ndumanggu Nyungga la Yeruhali, na paraingu pambàda lehanggu ka ngia 
pa-lumungu-ya lai Nyungga. 
37Tàka nyumu dumu, Yerumbiamu, napa ku-panjadi-kau hanganji Ihirailu 
dàngu ku-pahia-nggau pa-pareta la nggubulu-na na tana pawuku-mu. 
38Jàkau hamanya na atanggu i Ndautu, la pa-karadaku weli etingu lai 
Nyungga dàngu la paluri nunjuha da ukunggu, dàngu hiu liya na etinggu 
wàngu wunda ndàba-muha da papanii-nggunggau, ku-karia mànunggau 
napa. Napa ku-panjadi-kau hanganji Ihirailu. Napa ku-pamàndu-nya ba 
danjadi hanganji Ihirailu, da ana umbuku-mu hilukau nyumu, hama tuna na 
pambàda wunda-nggunya i Ndautu. 
39Rukuna ba nanjala i Halomu, napa kuhuku-nja da ana umbuku-na i 
Ndautu, tàka nda lundu nu - nua,’ ” wàna. 
40Ba narongu-yaka nuna i Halomu, himbu-nanyaka wihuna pa-pameti-ya i 
Yerumbiamu, tàka napalai i Yerumbiamu lai Hanganji Hihàku la Mehiru, hi 
na-ndàdiku lai nu lundu metina i Halomu. 

Na metina i Halomu 
(2 L Nd. 9:29-31) 

41Hawiangu da rukuna i Halomu, mbuu ndàba da pawunda-na dàngu da 
pinguna, pambàda tulihu-haka la mbuku Rukuna i Halomu. 
42Patu kambulu ndaungu mandaina i Halomu ba na-pareta-ya na Ihirailu 
nggubulu-na. 
43Tunaka nu meti-nanyaka hi taninya la paraingu-na i Ndautu. Na anana na 
ma-tamungu Rehambiamu, nanjadi hanganji hiluya nyuna. 

1 Hanganji 12 

Na patula ngganggangu-da da kabihu banjaru mbara dia 
(2 L Nd. 10:1-19) 

1Lua-nanyaka la Hikimu i Rehambiamu, nadu nggubulu-na na banjaru 
Ihirailu mbara dia mbàda pauhi-daka lai nu ka wotuya nyuna panjadi 
hanganji. 
2La rehi nu la Mehiru-yapa i Yerumbiamu anana i Nembàtu, ba mbàda palai-
dunaka welingu lai Hanganji Halomu. Ba narongu-yaka na rukuna i 
Rehambiamu beli-nanyaka la Ihirailu. 
3Da-paràhangu pangàdalu-ya i Yerumbiamu paraïda rayatu mbara dia, hi da-
pakariangu ndàba palua la hanggana i Rehambiamu. Dapanii, 
4“Tamu umbu ma-mangarangu! I Halomu na amamu mbàda pabuku-na-
nggamaka wai ngera mambotu. Nàhu, jàkau wua-nggama ma-halimu Tamu 
Umbu, dàngu upa-kawawaku-ya na mayila-ma, napa ma-rajaku-ma duma lai 
nyumu Tamu Umbu,” wàdanya. 
5Nahema i Rehambiamu, “Màta ku-kanandi pakunya bàdi napa ihili mai bia 
la hambeli tailu mbua lodu, ka kuwua-nggainya na hemana,” wànanja. Ba 
tunaka nu beli-danyaka. 
6Ka karai-nanyaka lii padaü la ama boku - ama bokulu da mambàda njadi 
ma-madaü lai Halomu na amana i Rehambiamu. “Nggikina wàngguka bàdi 
ba kuhema-ha da tau? Nggikina wàmika nyimi bai daüya?” wànanja. 

7Dahema nyuda, “Jàka rinjungu langatàka-dumunya palumu-nya na rayatu, 
Tamu Umbu, wua-njawa hema maliiya na etida. Napa da-rajaku mànuma lai 
nyumu, Tamu Umbu,” wàdanya. 
8Na nyuna i Rehambiamu nda na-wàrihu-aya na lii padaü-da da ama boku - 
ama bokulu. Na pa-njàngangu-na lua-nanyaka la bidi tau - bidi tau rànja 
lunggina dàngu da mambàda pambapa danya nyuna. 
9Paàra-nanjaka nyuda, “Nggikina wàmika nyimi na padaü-minya ka kuhema-
ya na rayatu da makarai ka ku-pahalela-ya na wai ngerada?” wànanja. 
10Dahema nyuda, “Màla ka tuna yia làti nahema-munja tamu umbu, ‘Jiapa 
ka nggiki maluputu-nggu, kurihi kapàru-mapa welingu la amanggu!’ 
11Mbàda wua-nanggaika wai ngera mambotu na amanggu, tàka nyungga 
duku kuwua-nggai marihi mbotupa napa. Nyuna duna na-ràmbahu wànggai 
iwi, tàka nyungga duku napa ku-ràmbahu wànggai ràmbahu maningu bàhi 
dàkana!” wàmu, wàdanya. 
12Tailu mbua lodu ma-palàngangu hili mai beli-danyaka i Yerumbiamu 
dàngu mbuu ndàbada nuda da tau, la hanggana i Hanganji Rehambiamu, 
hama tuna na hupu liina na hanganji. 
13Tàka na hanganji nda na-ihili-anya na lii padaü-da da ama boku - ama 
bokulu. Nawàngu pa-hanggàritu ba napulu dànya na rayatu na mamai lai 
nyuna. 
14Kikunya na lii padaü pawua-danya paraï da bidi tau napanii, “Mbàda wua-
nanggaika wai ngera mambotu na amanggu, tàka nyungga duku kurihi 
pambotu-yapa napa na wai ngerami. Nyuna duna na-ràmbahu wanggai iwi, 
tàka nyungga duku napa ku-ràmbahu wànggai ràmbahu maningu bàhi 
dàkana!” wananja. 
15Nu ba tuna, nda na-wàrihu-aya na pa-karaina na rayatu paraïna hanganji. 
Tàka nuna nu pawuku-na i MIRI-maya. Nu na-panyura-na i Wunangu Ahia 
welingu la Hilu rukuna i Yerumbiamu anana i Nembàtu lupangu-ma nanjadi. 

16Ba naita-yaka rayatu ba nda na-mbuhangu-a na hanganji parongu-ha 
nyuda, kabàtingu-danyaka, “Nggàra ihi wànya i Ndautu dàngu ana umbuku-
na! Ndedi nggàrama pawunda-da ndumanda nyuta. Màla dimi, ha banjaru 
Ihirailu, mainguwa tabeli! Màta bianja ka na-lumungu wikina i 
Rehambiamu!” wàda. Ka beli-nanyaka na rayatu Ihirailu, 
17tàka i Rehambiamu hanganji la ngaba tana Yahunda-ayaka. 
18Jiapa-kai ba tuna paràha-mana-nyaipa i Anduniràmu, na haàtu ma-hamata 
ràma lerangu paraïna i Hanganji Rehambiamu ka na pa-kawànaru-ya na 
rayatu. Tàka danggepi tuku pameti-ma-aya. Ba naita-yaka nuna i 
Rehambiamu ri - ringanaka pahei la kareta-na hi napalai la Yeruhali. 
19Piti welingu la rehi nu naingu-manaka na-patula ngganggangu-na na 
rayatu mbara dia hanggangu la hanganji - hanganji ana umbuku-na i Ndautu. 
20Ba narongu ndàbaka na rayatu Ihirailu nggubulu-na ba mbàda beli-naka 
welingu la Mehiru i Yerumbiamu dunda-danyaka la pulu pamba hi dawotu-
ya panjadi hanganji Ihirailu. Didiya na rayatu kabihu Yahunda-ma-a na ma-
padaingu pa-tuturu la ana umbuku-na i Ndautu. 

Na manyura-na i Wunangu Hamaya 
(2 L Nd. 11:1-4) 

21Ba natàka ka la Yeruhali i Rehambiamu, pauhi-nanjaka da 180.000 panjuri-
na da mahàmu halawàla welingu la kabihu Yahunda dàngu Mbanyamingu 
ka beraya na tau Ihirailu dàngu ka pahàmu beliya na kawaha-na la kabihu - 
kabihu mbara dia la Ihirailu. 
22Na nyuna i Ala na-palewa-ya i Wunangu Hamaya 
23pa-patàka-nya yiana na lii langu lai Rehambiamu dàngu nggubulu-na na 
kabihu Yahunda dàngu Mbanyamingu, 
24“Àmbu kaluluku-dunja da angu dedimi da tau Ihirailu. Beliwa! Nggàraya 
na mambàda njadi pawuku-nggu Nyungga-maya,” wàna. Ka pa-kikungu 
ndàba-danyaka la hupu liina i MIRI hi da-maràngga beli la umada. 

I Yerumbiamu na-dunjaku-nya i MIRI 

25Ba hanganji Ihirailu-yaka, pa-kapingatu-nanyaka na paraingu Hikimu la 
mapa-lindingu la Epuraïmu i Yerumbiamu, hi naluu ndàdiku lai nu. Tunaka 
nu hi nahili lelingu welingu lai nu hi na-pa-kapingatu-ya na paraingu 
Panuilu. 
26-27Tuna yia na pa-pangàda-na la etina, “Jàka pa-daingu luana la Yeruhali 
pawotu maraku la Umana i MIRI na rayatu hama tuna na pawunda-da lundu 
nàhu, napa dambuha belinya i Rehambiamu, na hanganji Yahunda, hi da-
pameti-ka nyungga,” wàna. 
28Ba na-pangàda-nyaka nuna, pandoi-nanyaka dàmbu kahala hada hapi 
àmahu rara hi napanii la rayatu, “Oi banjaru Ihirailu! Toma-naka na 
mandaina bai lua pa-lumungu la Yeruhali. Nàhu, yiada-haka da paàlami da 
mambàda luhu karia-nggai welingu la Mehiru!” wànanja. 
29Hàla welingu la ma-dàmbuda da hapi àmahu rara nuda natuya na hau la 
Mbetilu paraïna i Yerumbiamu tàka na haui la Ndàngu. 
30Ka wunda-nanyaka njala na rayatu, ba nalua-du pa-lumungu la Mbetilu 
dàngu la Ndàngu. 
31Na-pahadangu-mbu ngia pa-lumungu la pi - pinu palindi i Yerumbiamu, hi 
nawotu ratu - ratu welingu la kuru uma - kuru uma manda kabihu Lewi. 

I MIRI naràtu-nya na lumungu la Mbetilu 

32-33Tunaka nu hi na-bànjalu-ha da ratu la Mbetilu i Yerumbiamu ka dapawai 
ngaba lai nu, tàka nyuna wiki nawotu maraku la ha - hapi àmahu rara da pa-
pandoi-na. Hàla hi na-kawuku-ya na tànggalu hakambulu lima wulangu walu 
ba lodu bokulu huri lumungu-ya la Ihirailu, hama tuna na lodu bokulu huri 
lumungu la Yahunda. La lodu nuna lua-nanyaka la Mbetilu i Yerumbiamu hi 
nawotu kameti maraku pambabu-nya na lodu bokulu huri lumungu pambàda 
kawuku-na. 

1 Hanganji 13 

1La rehi nu ninya na haàtu wunangu la Yeruhali. Na-palewa-ya paraïna i 
MIRI palua la Mbetilu. Ba natàka-ka lai nu na wunangu talànga ndolaku-na 
la hangga ngia pawotu maraku ba nawotu maraku i Yerumbiamu. 
2La hupu liina i MIRI, wara-nanyaka nuna na ngia pawotu maraku na 
wunangu, “Ha dumu ngia pawotu maraku, ha dumu ngia pawotu maraku! 
Tuna yia na panii-na i MIRI, ‘Napa nadedi-ya na haàtu anakeda pa-
patamungu Yuhia la kuru umana i Ndautu. Napa la pinumu nyumu ha ngia 
pawotu maraku na-pameti-ha da ratu da ma-paloku-ha da ngia pa-lumungu 
kamàla - kamàla ala dàngu da mawotu kameti maraku la pinumu nyumu. 
Dàngu la pinumu nyumumbu napa natunu rii kawudu tau,’ ” wàna. 
3Nahili panii pangalangu nuna na wunangu, “Napa na-tanyungguru yiana na 
ngia pawotu maraku, hi nambungu na aü la pinuna. Nuna-duyaka na tandana 
ba i MIRI ma-palewa-ka nyungga,” wàna. 
4Ba narongu-yaka nuna na kareuku i Yerumbiamu, patuji-nanyaka nuna na 
wunangu hi na-kabàtingu, “Yàpaya na tau nina!” wàna. Tàka ailulu tuji-ma-
ananya na limana i Yerumbiamu nda peku paütu beli-ananya. 
5Hi jia tanyungguru biana nuna na ngia pawotu maraku hi nambungu la tana 
na aü la pinuna, hama tuna na pambàda nyurana nuna na wunangu la hupu 
liina i MIRI. 
6Hi napanii-nya na wunangu i Yerumbiamu, “Pandulangu àru pa-
hamayangga ndumanggu la MIRI Alamu. Karaiya na pa-aïngu-na ka na-
pahàmu-ya na limanggu!” wànanya. Hamayangu-nanyaka na wunangu, hi 
nahàmu na limana na hanganji. 
7Hàla panii-nanyaka na wunangu paraïna hanganji, “Mai talua pangangu la 
umanggu. Napa kuwua-nggau pawua juangu,” wànanya. 
8Nahema na wunangu, “Jiapa-kai ka paradua welingu la pawulu-mu pawua-
mungga, nda jia ngangu nda jia ngunungu-anggu dàngu nyumu umbu. 
9Mbàda ngalangu-ngguka hupu liina i MIRI la panda ngangu panda 
ngunungu dàngu la panda lii beliya na ànda ba ku-pamaingu,” wànanya. 

10Tuna nuduka ba nabeli na wunangu la hili hau àndaya. 
Na haàtu wunangu kaweda la Mbetilu 

11La rehi nu ninya na haàtu wunangu kaweda na ma-ndàdiku la Mbetilu. 
Dapanii-nya paraï da anana rukuna na wunangu welingu la Yahunda. 
Dapanii-nya jàka nggàraya na pawunda-na la lodu nuna la Mbetilu, dàngu 
jàka nggàraya na paniina lai Hanganji Yerumbiamu. 
12Hi na-paàrangu na wunangu kaweda, “Nggiya nalii ningu ba nabeli na 
wunangu welingu la Yahunda?” wàna. Ka peka-danyaka nu na ànda. 
13Hàla hi naparà-hanja nyuda pawotu-nya hela na kalandai-na. Hàlaka nu 
na-kaliti-ya na kalandai-na hi nalaku 
14payaulu-ya nuna na wunangu welingu la Yahunda, hi natoma-nya ba 
talànga mandapu-na la lumbu hareti pingi ai bokulu, “Jia-kauka nyumu 
wunangu welingu la Yahunda?” wàna ba na-paàra-nya. “Deningu-na,” wàna 
ba nahema nuna na tau. 
15“Màla talua pangangu la umanggu,” wàna na wunangu kaweda. 
16Tàka nahema na wunangu welingu la Yahunda, “Ndia-a! Nda peku kiku-
anggunya na wànda-mungga ama palua la umamu. Nda jia ngangu nda jia 
ngunungu-mbunggu yiahu dàngu nyumu ama. 
17Nadu ba mbàda ngalangu-ngguka hupu liina i MIRI la panda ngangu la 
panda ngunungu dàngu la panda lii beliya na ànda ba ku-pamaingu,” 
wànanya. 
18Ka panii-naka na wunangu kaweda welingu la Mbetilu ba na-kambàliku-
nya, “Wunangu-makai duku nyungga hama tuna nyumu. La hupu liina i 
MIRI-mbu mbàda paràha-nanggaka paraïna haàtu papalewa, pa-ngàdalu-kau 
nyumu dàngu pa-paloku-nggau pangangu la umanggu,” wànanya. 
19Ka kikungu-nanyaka na wunangu welingu la Yahunda la umana na 
wunangu kaweda hi dangangu. 
20Ba talànga mandapu-da pangangu, napanii i MIRI la wunangu kaweda, 

21hi na-kanyàngi-nya na wunangu welingu la Yahunda, “Napanii i MIRI ba 
ndau karadaku-nya Nyuna; ndau nunju-aya na papanii-nanggau nyumu. 
22Tàka hi beli bia-munyai dàngu hi ngangu ngunungu bia-munyai, tàka pa-
namatu-nya na hupu liina nda peku ngangu-amu làti. Jia ba tuna, pa-pameti-
kauka napa, dàngu nda patani-anggau la reti wikimu,” wànanya. 
23Ba dahàla-ka pangangu wotu-nanyaka hela na kalandai-na na wunangu 
welingu la Yahunda paraïna wunangu kaweda, 
24hi nalaku nuna na wunangu. La padua ngara-ngia na-karoruku-nya heu 
hinga, hi nameti ba na-njàkilu-ya. Ka tawàlahu-nanyaka la ànda na metina, 
tàka na kalandai na-ndolaku la lihina. Na hinga ndolaku-mbunanya lai nu. 
25Da tau da malii ningu lai nu daita-ya na metina dàngu na hinga lai nu. Hi 
dalua la Mbetilu hi dapanii-ya nu na paita-da. 
26Ba narongu-yaka nuna na wunangu kaweda, “Nda hili nggamu-aya nu, jia-
mayaka na wunangu na manda karadaku la hupu liina i MIRI! Tuna nuduka 
hi na-paràha-nya na hinga i MIRI la panjàkilu-ya nyuna, hama tuna na 
pambàda panii hahana i MIRI,” wàna. 
27Tunaka nu panii-nanjaka da anana na wunangu kaweda, “Wotunya hela na 
kalandai-nggu,” wàna. Hàlaka nu kaliti-nanyaka na kalandai-na, hi nalaku. 
28Natàka-nya na metina nu na wunangu welingu la Yahunda ba jiapa bia-
yapa la ànda, tàka na kalandai dàngu na hinga ninya la lihina. Nda nggi - 
nggiki-ananya na mameti dàngu na kalandai paraïna hinga. 
29Danda-nanyaka na mameti hi nawotu-ya la kalandai-na, hi nangàndi beliya 
la Mbetilu ka wundanya lii meti dàngu ka taninya. 
30Nuna na mameti pa-taningu-ya la reti mangu wikina nuna na wunangu 
kaweda, hi dahiinya dàngu da anana, “Ai na ana tau kika duna na angu 
dedinggu, ai na ana tau kika duna!” wàda. 
31Tunaka nu panii-nanjaka da anana na wunangu kaweda, “Jàka kumeti 
nyungga taningga la reti yiana la lihina na wunangu. 

32Na papanii-naka la hupu liina i MIRI hanggangu la ngia pawotu maraku la 
Mbetilu dàngu hanggangu la mbuu ndàba da ngia pa-lumungu la parai - 
parainguna na Hamaria jiangu-ma ba danjadi,” wànanja. 

Na wundana ma-akatu i Yerumbiamu 

33Pa-daingu nda bihu-mana i Yerumbiamu pawàru-nya na huri luri akatu-na. 
Pa-nutakungu bia-nanya papindi ratu welingu la a - àtalu kuru uma, la pa-
paloku-ha da ngia pawotu maraku pambàda pahada-na. Nggamu bia ma-
mbuhangu, wotu-mananya panjadi ratu. 
34Na pawunda-na na ma-akatu na-patàkangu hanggàmaru nduma ana 
umbuku-na hi lupa dahunggu-ya na hadànjalu halawàla. 

1 Hanganji 14 

Ba nameti na anana i Yerumbiamu 

1La rehi nu hidu-nanyaka na anana mini i Yerumbiamu na ma-tamungu 
Ambia. 
2Panii-nanyaka na papaha-na i Yerumbiamu, “Kamomatu-wa palua la Hilu. 
La umana i Wunangu Ahia na mapanii àmangu ba hanganji Ihirailu-ka napa. 
Na nyuna upanjàda wikimu ka àmbu natanda-kau tau jàka nggamukau. 
3Ungàndinya hakambulu roti, kanguta hakudu dàngu hau boti 
manggaluangu. Paàra-nya jàka nggi - nggikina i Ambia, na ananda, napa 
napanii-manggau duna,” wànanya. 
4Ka lua-nanyaka la umana i Wunangu Ahia la Hilu na papaha-na i 
Yerumbiamu. Nda naita-apa i Ahia ba kaweda jàra-mana-nyaka. 
5Na nyuna napanii-nya paraïna i MIRI ba nàmunya na papaha-na i 
Yerumbiamu pa-paàra-nya rukuna na anana na mahidu. Dàngu napeka-nya 
paraïna i MIRI jàka nggikina wàna bàdi i Ahia. Ba natàka-ka lai nu na 
papaha-na i Yerumbiamu, na-panjàda wikina beri hama tuna tau hawiangu-
ya. 

6Na nyuna ba narongu-yakaka na panggana la pindu paraïna i Ahia, napanii, 
“Tama na, kupii-manggau ba papaha-na i Yerumbiamu-kau. Àmbu njàda-
dunya. Ningu lii langu handuka ndumamu nyumu. 
7Beliwa papanii-nya i Yerumbiamu ba tuna yia na paniina i MIRI, na Ala 
Ihirailu, lai nyuna, ‘Mbàda leha-nggunggauka nyumu welingu la honga 
rayatu hi kutuu-kau ma-kawaha-ya na banjaru-nggu na Ihirailu. 
8Mbàda wuanggu-nggaunyaka na pa-hanganji na pa-wànjiru-nggu welingu 
la ana umbuku-na i Ndautu. Tàka nyumu ndau hama-anya na atanggu i 
Ndautu. Nyuna duna na-tuturu langatàka-ma lai Nyungga dàngu na 
karadaku la hupu liinggu. Mbulungu da-patunju-nggu Nyungga-a duna da 
pa-wundana. 
9Tàka nyumu dumu uwundaha da njala marihi bokulu welingu la pawunda-
da nyuda da ma-pareta ba ndedipa nyumu. Udunjaku-ngga Nyungga hiu 
wudaya na ma-karaü bau pandoi marapu dàngu kahala hada welingu la 
àmahu la pa-marubuku-nja. 
10Rukuna nuna napa ku-patàka-nja hanggàmaru da kuru umamu. Mbuu 
ndàba da mini la wàla wuamu jiapa ka nggàra-maya na wai ngabada 
papameti-ha. Napa ku-pamolu-nja da ihi umamu, hama tuna ba na-kangiri 
paili kangudu na tau. 
11Napa na ihi umamu na mameti la paraingu nangaanya ahu, tàka na mameti 
la hambeli paraingu napa nangaanya ma-hawurungu. Namuya, ba Nyungga 
yia MIRI mapanii!’ ” wàna. 
12Na pangalangu-na napanii i Wunangu Ahia la papaha-na i Yerumbiamu, 
“Màla, beliwa nàhu! Napa bau tama-kinyaka na paraingu, meti-nanyaka 
nuna na anamu. 
13Nggubulu-na na rayatu daringu langunya dàngu hi datani-nya. Didi meha-
ma-aya nyuna na patani pa-hàmungu welingu la ihi umana i Yerumbiamu, 
ba didi-ma-aya nyuna na manggàna la etina i MIRI, na Ala Ihirailu. 

14Napa i MIRI nawua-nya haàtu hanganji na Ihirailu na ma-kanjupu-ya na 
mandapu hanganji la ana umbuku-na i Yerumbiamu. Toma-mana-nyaka na 
loduna! Piti welingu nàhu 
15napa i MIRI nahuku-nya na Ihirailu hi lupa nanggiulu-nggaulu hama tuna 
tibu hala la wai luku. Napa i MIRI na-butuhu-ya na banjaru Ihirailu welingu 
la tana hàmu yiana na pawua-nanja da boku la mangilu-da. Napa Nyuna 
napai - ihanja nyuda la hapapa Luku Epuràtu, nadu ba mbàda wuda-danyaka 
na ma-karaü lai Nyuna wàngu pandoi-daha da kahala hada marapu kawini 
Ahera. 
16Napa na-dunjaku-nya na Ihirailu i MIRI rukuna ba mbàda njala-naka i 
Yerumbiamu dàngu ba na-pawiti-nya hi kiri njala-mbuna na Ihirailu,” wàna. 
17Tunaka nu laku-nanyaka i Tiràhu na papaha-na i Yerumbiamu. Ba natama-
kinyaka na umana, meti-nanyaka na anana. 
18Naringu langunya rayatu Ihirailu hi taninya hama tuna na pambàda 
paniina i MIRI la ngaruna i Wunangu Ahia, na atana. 

Na metina i Yerumbiamu 

19Hawiangu na rukuna i Yerumbiamu, nu na pareta-na dàngu na pabera 
pairu ngàndina, mbàda tulihu-haka la mbuku Lii Ndai Hanganji Ihirailu. 
20Dua kambulu dàmbu ndauna mandaina ba na-pareta i Yerumbiamu ba 
hanganji-ya, tunaka nu meti-nanyaka hi taninya. Na anana na ma-tamungu 
Nandàpu nahilu-ya nyuna pa-hanganji. 

Na hanganji Rehambiamu welingu la Yahunda 
(2 L Nd. 11:5–12:15) 

21Ba nanjadi hanganji na anana i Halomu na ma-tamungu Rehambiamu, patu 
kambulu hau ndau-naka na ndaungu lurina. Hakambulu pihu mbua ndauna 
mandaina ba na-pareta la Yeruhali. Welingu la nggubulu Ihirailu na paraingu 
yiana mbàda leha-nanyaka i MIRI ba ngia pa-lumungu lai Nyunaya. Na inana 
i Rehambiamu jiaya i Naama welingu la banjaru Amungu. 

22Na banjaru Yahunda nanjala lai MIRI. Na pawunda-da narihi wudaya na 
ma-karaü lai MIRI welingu la mbuu ndàba pawunda-da da boku la mangilu-
da. 
23La pi - pinu tandula la lu - lumbu ai bokulu, da-pahadangu ngia palumu - 
ngia pa-lumungu marapu, dàngu da-pamula andungu dàngu kahala hada - 
kahala hadana na marapu kawini Ahera ka marubuku-nya. 
24La pangia - pangia nuda nawunda lii pahunda ba pa-lumungu wàngu la 
marapu-ya. Jiapa da minimbu dapawai ngaba pa-pahunda. Da tau Yahunda 
dawunda ndàbaha da pawunda kajari da pawunda-da da banjaru pambàda 
wànggana i MIRI ba natama-nya tau Ihirailu nuna na tana. 
25La palima wàna na ndaungu pareta-na i Rehambiamu, na-kaluluku-nya na 
Yeruhali paraïna i Hihàku na hanganji Mehiru. 
26Naramba ndàbanja da banda pa-wilingu da maninja la Umana i MIRI dàngu 
la uma hanganji, dàngumbu da temingu àmahu rara pa-pandoi-na i Halomu. 
27Ka tunja hiluda na-pandoi temingu parunggu i Rehambiamu, hi na-pakata-
nja la parawira ba hapajia-ha da mapawai ngaba padaiya na pindu bokulu 
la uma hanganji. 
28Handàka lua - handàka luana la Umana i MIRI na hanganji, dangàndi-ha 
nuda da temingu paraï da ba hapajia-ha da madai, hàlaka nu hi da-pabeli-
nja la rowa ngia padaida. 
29Hawiangu da rukuna i Hanganji Rehambiamu pambàda tulihu-haka la 
mbuku Lii Ndai Hanganji Yahunda. 
30La rehi pareta-na i Rehambiamu, naingu pabera-mada i Rehambiamu 
dàngu i Yerumbiamu. 
31Tunaka nu meti-nanyaka i Rehambiamu hi taninya la retida da hanganji la 
paraingu-na i Ndautu. I Ambiamu, na anana, nahilu-ya nyuna pa-hanganji. 

1 Hanganji 15 

I Ambiamu, na hanganji Yahunda 
(2 L Nd. 13:1–14:1) 

1La pa-hakambulu walu wàna na ndaungu pareta-nanya na Ihirailu i 
Yerumbiamu, nanjadi hanganji la Yahunda i Ambiamu 
2dàngu tailu mbua ndaungu mandaina ba na-pareta la Yeruhali. Na inana 
jiaya i Maaka, anana i Ambihalomu. 
3Nawunda manjala i Ambiamu hama tuna da pawunda-na na amana; nda 
weli eti-ana pa-tuturu lai MIRI Alana, hauya welingu lai Ndautu na pandua 
bokuna. 
4Na nyuna, lumuna i Hanganji Ndautu, i MIRI, na Ala na palumu-na i Ndautu 
mbàda wua-nanyaka i Ambiamu ana mahilu-ya nyuna la pa-pareta la 
Yeruhali dàngu ka patoru-nya nuna na paraingu. 
5Hi nawunda-ya nuna i MIRI, rukuna ba mbàda li-nanyaka i Ndautu na etina 
i MIRI, ndedima duna nalànja-nja da hupu liina i MIRI, hinggilu-na na 
ngerana Uria na tau Heti. 
6Na pabera-da i Rehambiamu dàngu i Yerumbiamu na pa-pakiringu la rehina 
i Rehambiamu pangalangu-mana-nyapa la ngala pareta-na i Ambiamu. 
7Hawiangu da rukuna i Ambiamu pambàda tulihu-haka la mbuku Lii Ndai 
Hanganji Yahunda. 
8Ka meti-mbuna-nyaka i Ambiamu hi taninya la paraingu-na i Ndautu. I Aha 
na anana nanjadi hanganji hiluya nyuna. 

I Aha na hanganji Yahunda 
(2 L Nd. 15:16–16:6) 

9La padua kambulu wàna na ndaungu pareta-nanya na Ihirailu i 
Yerumbiamu, nanjadi hanganji la Yahunda i Aha. 
10Patu kambulu hau ndauna mandaina ba na-pareta nyuna la Yeruhali. Na 
àpuna jiaya i Maaka anana i Ambihalomu. 
11Hama tuna i Ndautu na boku la mangilu-na, nyuna i Aha naliya na etina i 
MIRI. 



965 

 

 
Na Huratu Matua 

© 1995, Indonesian Bible Society. 
 

 
 

 

 

 

12Na-payila ndàbanja da kawini pahunda da mapawai ngaba la ngia palumu 
- ngia palumungu-da marapu, dàngu na-podahu ndàbaha welingu la 
nggubulu tanana da marapu pa-pahada-da da hanganji ma-pareta wungangu. 
13Na-pukalu-ya na àpuna, i Maaka welingu la mandapu-na ba tamu ràmbu 
inaya, ba mbàda pandoi-naka kahala hada marapu ma-kajari palumu wànya 
na Ahera, na marapu kawini kamboka. Napàpa-ya nuna na marapu paraïna 
i Aha hi natunu-ya la Lolangu Kindurungu. 
14Jiapa-kai ka nda na-nyungguru ndàbaha da ngia palumu - ngia palumungu 
marapu paraïna i Aha, naingu tuturu-mana lai MIRI la ngala lurina. 
15Nangàndi ndàbaha la Umana i MIRI da pambàda pa-hinggilu-na na amana 
pawotu lai MIRI, hamangui da maraku wikina nyuna da àmahu rara dàngu 
àmahu bara. 
16La rehi pareta-na i Hanganji Aha welingu la Yahunda dàngu i Hanganji 
Mbaeha welingu la Ihirailu naingu pabera-mada pa-kadua-da nuda da 
hanganji. 
17Naka-luluku-nya na Yahunda i Mbaeha dàngu na-pa-kapingatu-ya na 
paraingu Rama ka dimbaku-ya na ànda longga mai ba tama luhu la Yahunda. 
18Tuna nuduka hi napiti ndàbaha i Hanganji Aha da àmahu bara dàngu da 
àmahu rara da mani-i-njapa la Uma Ala dàngu la uma hanganji hi na-
pangàndi-nja la Ndamàhiku ndumana i Mbenihandàtu na hanganji Hiria, 
anana i Tàpurimungu, nu na umbuku-na i Hehiungu. Nuda da banda na-
pangàndi-nja la limada da manda pirada da mapawai ngaba la uma hanganji, 
pa-kariangu paboru-nanya yiana na lii langu, 
19“Màlawa ka ta-pa-kanduangu hama tuna na pambàda wundada da amanda 
nyuta. Karia-na yiana ku-pangàndi-nggau àmahu rara dàngu àmahu bara 
pawua jua-nggunggau, dàngu ku-kamahi-nggau kau botaya làti na palongga 
maingumi dàngu i Mbaeha na hanganji Ihirailu ka na-payila belinja da 
pamba panjurina welingu la ngaba tananggu nyungga,” wànanya. 

20Na-patunju-ya nuna i Mbenihandàtu, hi na-paràha-nja da parawira-na pa-
kariangu pambada pa-kaluluku-nja da paraingu Ihirailu. Dabera-ya na 
Iyungu, na Ndàngu, na Ambilu-Mbetu-Maaka dàngu la Kinirutu la lihi Tàma 
Nggalilia dàngu nggubulu-na la ngaba tana Nàputali. 
21Ba narongu-yaka nuna i Mbaeha, pànjangu-nanyaka pa-kapingatu-ya la 
Rama hi nalakuya la Tiràhu dàngu ka ana pànjangu kàdi pa-pabera. 
22Tunaka nu la hupu liina i Hanganji Aha, mbutana na tau nggubulu 
Yahunda nda ningu pa-hekangu, da-palaü-nja da watu dàngu da ai la Rama 
da pa-kapingatu wànanja nuna na paraingu i Mbaeha. Wànja nuda na-
pakapi-ngatuya paraïna i Aha na paraingu Mihipa dàngu na Nggemba, na 
hau paraingu la ngaba tana Mbanyamingu. 
23Hawiangu da rukuna i Hanganji Aha, nu na kaborangu-na dàngu da 
paraingu pa-kapingatu-na, pambàda tulihu-haka la mbuku Lii Ndai Hanganji 
Yahunda. Na nyuna la rehi kaweda-na najàra i Aha ba dahidu da wihina. 
24Nameti hi taninya la reti hanganji la paraingu-na i Ndautu. I Yuhapàtu, na 
anana nanjadi hanganji hiluya nyuna. 

I Nandàpu na hanganji Ihirailu 

25La padàmbu wàna na ndaungu pareta-nanya na Yahunda i Hanganji Aha, 
nanjadi hanganji la Ihirailu i Nandàpu anana i Yerumbiamu dàngu dàmbu 
ndaungu mandaina ba na pareta. 
26Hama tuna na amana na ma-pareta wungangu, tuna numbu nyuna ba 
nawunda ma-akatu la hanggana i MIRI hi na-pawiti-nya hi kiri wunda-
mbuna manjala na tau Ihirailu. 
27I Mbaeha anana i Ahia welingu la kabihu Ihakàru na-pahama 
kangunduhungu pandubaku-ya i Nandàpu, hi na-pameti-ya. La rehi nu i 
Nandàpu dàngu pamba tanatara-na talànga nggupulu-danya na paraingu 
Nggimbitungu la tana ngaba Pilitingu. 



967 

 

 
Na Huratu Matua 

© 1995, Indonesian Bible Society. 
 

 
 

 

 

 

28Nuna nu na-hàrangu la patailu wàna na ndaungu pareta-nanya na Yahunda 
i Hanganji Aha. Tuna nuduka hi hanganji Ihirailu-ya i Mbaeha hiluya i 
Nandàpu. 
29Nu ba hanganji-kiyaka i Mbaeha, pameti ndàba-nanjaka da ihi umana i 
Yerumbiamu. Nunjuya na pambàda paniina i MIRI la ngaru atana, i Wunangu 
Ahia welingu la Hilu, pa-pameti-ha mbutada da ihi umana i Yerumbiamu, 
nda ningua mapeka. 
30Nanjala i Yerumbiamu dàngu na-pawiti-nya hi kiri njala-mbuda da tau 
Ihirailu. Ba tuna nu nyuna i Yerumbiamu wuda-nanya na ma-karaü lai MIRI, 
na Ala palumu-na na tau Ihirailu. 
31Hawiangu da rukuna i Nandàpu pambàda tulihu-haka la mbuku Lii Ndai 
Hanganji Ihirailu. 
32La rehi pareta-na i Hanganji Mbaeha welingu la Ihirailu, naingu-mana na 
pabera-da i Mbaeha dàngu i Hanganji Aha welingu la Yahunda. 

I Mbaeha na hanganji Ihirailu 

33La patailu wàna na ndaungu pareta-nanya na Yahunda i Hanganji Aha, 
nanjadi hanganji la nggubulu Ihirailu i Mbaeha anana Ahia. Dua kambulu 
patu mbua ndaungu mandaina ba na-pareta la Tiràhu. 
34Hama tuna i Hanganji Yerumbiamu na ma-pareta wungangu, tuna numbu 
i Mbaeha ba nanjala lai MIRI, hi na-pawiti-nya hi kiri wunda-mbuna manjala 
na tau Ihirailu. 

1 Hanganji 16 

1Ka panii-nanyaka i MIRI lai Wunangu Yehu anana i Hanani, “Patàkanya i 
Mbaeha yiana na lii langunggu, 
2‘Amangu nda nggàra-akau nyumu làti, tàka mbàda wotu-nggunggauka 
panjadi liku uru la banjaru-nggu na Ihirailu. Nàhu unjala hama tuna i 
Yerumbiamu dàngu hiu pawiti-nya panjala na banjaru-nggu, hiu wudaya na 
makaraü lai Nyungga. 

3Rukuna nuna napa ku-pamolu-nggau dàngu ihi umamu hama tuna na 
pambàda wundanggu lai Yerumbiamu. 
4Na ihi umamu na mameti la paraingu napa nangaanya ahu, tàka da mameti 
la hambeli paraingu napa nangaanja ma-hawurungu,’ wàmunya,” wàna. 
5-7Na-patàka-nya nuna na lii languna i MIRI lai Mbaeha dàngu ihi umana 
paraïna i Wunangu Yehu rukuna ba nanjala i Mbaeha lai MIRI, nawuda-ya 
na ma-karaü lai MIRI i Mbaeha, nda mbulungu biana rukuna ba mbàda 
pameti ndàba-nahaka da ihi umana i Yerumbiamu. Hawiangu da rukuna i 
Mbaeha, dàngu na kaborangu-na pambàda tulihu-haka la mbuku Lii Ndai 
Hanganji Ihirailu. Nameti i Mbaeha hi taninya la Tiràhu. I Ela, na anana, 
nahilu-ya nyuna panjadi hanganji. 

I Ela na hanganji Ihirailu 

8La padua kambulu nomu wàna na ndaungu pareta-nanya na Yahunda i 
Hanganji Aha, nanjadi hanganji Ihirailu i Ela anana i Mbaeha. Dàmbu 
ndaungu mandaina ba na-pareta la Tiràhu. 
9I Himuri, na haàtu parawira maliku urungu beri mandua pamba tanatara 
kareta, na-pahama kangunduhungu pa-ndubaku-ya i Ela. La hau na lodu la 
Tiràhu, nau - unu lundu maüku-na i Ela la umana i Àraha, na ngora kuru 
uma hanganji. 
10Ka tama-nanyaka i Himuri hi na-pameti-ya i Ela, ba tunaka nu njadi-
nanyaka hanganji hiluya i Ela. Nuna nu na-hàrangu la padua kambulu pihu 
wàna na ndaungu pareta-nanya na Yahunda i Hanganji Aha. 
11Ba hanganji-kiyaka i Himuri, pameti ndàba-nahaka da ihi umana i Mbaeha, 
hamangui da kalembi-na dàngu da angu palongga-mainguda da ihi umana i 
Mbaeha nda ningumbu mamara. 
12Nunjuya na papanii-na i MIRI lai Mbaeha la ngaruna i Wunangu Yehu, pa-
pameti mbuta-maha da ihi umana i Mbaeha. 

13I Mbaeha dàngu i Ela, na anana, da-hamayangu marapu dàngu da-
pawitinya hi kiri wundana manjala na tau Ihirailu. Rukuna nuna, wuda-
danya na ma-karaü lai MIRI, na Ala palumu-na na tau Ihirailu. 
14Hawiangu da rukuna i Ela pambàda tulihu-haka la mbuku Lii Ndai 
Hanganji Ihirailu. 

I Himuri na hanganji Ihirailu 

15La padua kambulu pihu wàna na ndaungu pareta-nanya na Yahunda i 
Hanganji Aha, nanjadi hanganji la Ihirailu i Himuri dàngu pihu mbua lodu 
mandaina ba na-pareta la Tiràhu. Da tanatara Ihirailu la rehi nu nggupulu-
danya la Nggimbitungu na paraingu tau Pilitingu. 
16Ba darongu-yaka ba mbàda pahama kangunduhungu-naka i Himuri pa-
ndubaku-ya na hanganji dàngu ba mbàda pameti-nanyaka, la lodu nunama 
la kotaku maü terada, nyuda mbuu ndàbada ba dawotu-ya pa-hanganji 
Ihirailu i Omuri, na liku uru pabera-da. 
17Tunaka nu yilangu-danyaka welingu la Nggimbitungu i Omuri dàngu 
pamba tanatara-na hi dalaku panggupulu-ya la Tiràhu. 
18Ba naita-yaka i Himuri ba pawàhi-yaka na paraingu, tama-nanyaka la uma 
hanganji hi nahulu-ya pa-karia-nya na wiki-mbuna, ka metina-nyaka. 
19Nuna nu hi nanjadi, rukuna ba nanjala-mbuka i Himuri lai MIRI hama tuna 
i Yerumbiamu, dàngu na-pawiti-nya hi kiri njala-mbuna na banjaru Ihirailu. 
20Hawiangu da rukuna i Himuri, dàngu na-pahama kangunduhungu-na la pa-
kaleka hama tuna na pambàda wukuna, pambàda tulihu-haka la mbuku Lii 
Ndai Hanganji Ihirailu. 

I Omuri na hanganji Ihirailu 

21Ka kawita-nanyaka na banjaru Ihirailu rukuna ba ningu ma-rinjungu ka 
hanganji-ya i Tipuni anana i Ngginàtu, tàka ningumai ma-rinjungu ka 
hanganji-ya i Omuri. 
22La hupu njàpuna datalu da mambuha-nya i Omuri; nameti i Tipuni hi 
hanganji-ya i Omuri. 



970 

 

 
Na Huratu Matua 

© 1995, Indonesian Bible Society. 
 

 
 

 

 

 

23Nuna nu nanjadi la patailu kambulu hau wàna na ndaungu pareta-nanya 
na Yahunda i Hanganji Aha. Hakambulu dàmbu ndauna mandaina na pareta-
nanya na Ihirailu ba hanganji-ya i Omuri. La nomu mbua ndaungu ma-
mangilu, na-pareta la Tiràhu. 
24Tàka la malamiri-na nakeiya na hau palindi 6000 àmahu bara wilina 
welingu la haàtu ma-tamungu Hemiru. Tura-nanyaka hau paraingu la palindi 
nuna i Omuri hi na-patamu-nya Hamaria, kikunya na tamuna i Hemiru na 
mamangu-nya la mangilu nuna na palindi. 
25I Omuri nawunda-ha da njala marihi bokulu welingu la pawunda-da da 
hanganji ma-mangilu-nya. 
26Nanjala i Omuri hama tuna i Yerumbiamu dàngu na pawiti-nya hi kiri 
njala-mbuna na tau Ihirailu dàngu hi dalumungu marapu. Rukuna nuna 
wuda-danya na ma-karaü lai MIRI, na Ala na palumu-mana bàdi na tau 
Ihirailu. 
27Hawiangu da rukuna i Omuri, dàngu mbuu ndàba da pambàda wundana 
pambàda tulihu-haka la mbuku Lii Ndai Hanganji Ihirailu. 
28Ba nameti-ka dàngu ba tani-nyaka i Omuri la Hamaria, nanjadi hanganji i 
Ahàpu, na anana, hiluya nyuna. 

I Ahàpu na hanganji Ihirailu 

29La patailu kambulu walu wàna na ndaungu pareta-nanya na Yahunda i 
Hanganji Aha, nanjadi hanganji la Ihirailu i Ahàpu anana i Omuri dàngu dua 
kambulu dàmbu ndaungu mandaina ba na-pareta la Hamaria. 
30Darihi bokulu-pa da njala pawunda-na nyuna hanggangu lai MIRI welingu 
la hanganji - hanganji ma-mangilu-nya. 
31Ndedi dira-manapa nyuna ba naluri la manjala hama tuna i Yerumbiamu, 
na-kanoma-mbu-yaipa i Ihembilu anana i Hanganji Etumbaàlu welingu la 
Hindungu, hàla hi na-lumungu la Mbaàlu. 
32Na-pahadangu uma lumungu la Hamaria ndumana na Mbaàlu, dàngu daa 
la uma lumungu na-pandoi hau ngia pawotu maraku la marapu nuna. 

33Na-pandoi-mbu hau kahala hadana na marapu kawini Ahera. Darihi 
bokulu-pa da njala pawunda-na nyuna welingu la pawunda-da mbuu 
ndàbada da hanganji Ihirailu da ma-pareta mangilu-nya nyuna. Rukuna nuna 
wuda-nanya na ma-karaü lai MIRI, na Ala palumu-mana bàdi na tau Ihirailu. 
34La rehi pareta-na i Ahàpu, pa-pahada belingu-ya na paraingu Yeriku 
paraïna i Hiyàlu tau Mbetilu. Na nyuna hama tuna na pambàda nyurana i 
MIRI la ngaruna i Yuhua anana i Nungu, na-yàmihu-ha da tau madua da 
anana i Hiyàlu: Nameti i Ambiràmu na ma-maaya dehi la rehi tunanya latana 
na paraingu i Hiyàlu, tàka i Henggupu na mamaeri hupu nameti ba natuha 
da pindu bokulu-na na paraingu i Hiyàlu. 

1 Hanganji 17 

I Elia dàngu na rehi wandu nda hapàda 

1La hau na lodu namai lai Hanganji Ahàpu na haàtu wunangu welingu la 
Timbihu la Nggiliatu na ma-tamungu Elia hi napanii, “Parongu-na i MIRI Ala 
maluri, na palumu tau Ihirailu dàngu na palumu-nggu nyungga, kupanii-
nggau umbu ba nda jia ningua ana wai hamburungu jàka ndia ana urangu la 
dàmbu jàka ndia tailu mbua ndaungu na manàmu-nya, hinggilu-na la hupu 
liinggu,” wànanya. 
2Tunaka nu napanii-nya i Elia i MIRI, 
3“Yilangu-wa welingu la pangia yiana, lakuwa la pahunga lodu la hapapa 
Luku Yorundangu dàngu kawiningu-wa lai nu la lihi ana Luku Kiritu. 
4Peku unungu-mu welingu la ana luku nuna, dàngu peku ngangumu 
pangangu pangàndi-da da ngga-ngga la hupu liinggu Nyungga,” wànanya. 
5Nanunju-ya na hupu liina i MIRI i Elia, hi nalaku pa-ndàdiku la ana Luku 
Kiritu. 
6Na-unungu wai welingu la ana luku nuna, nangangu roti dàngu tolungu 
pangàndi ngga-ngga hau mbaru hau malingu. 

7Ndedi nggi tuna mandaina, mihi-mbuna-nyaka nuna na ana luku ba nda 
ningu urangu. 

I Elia dàngu na kawini meti lei la Hàrapàtu 

8Tunaka nu napanii-nya i Elia i MIRI, 
9“Ulaku-maka bàdi nàhu la paraingu Hàrapàtu la lihina la Hindungu kau 
ndàdiku lai nu. Mbàda paràha-nggunyaka na haàtu kawini meti lei lai nu ka 
nawua-nggau pangangu,” wànanya. 
10Ka laku-nanyaka la Hàrapàtu i Elia. Ba natàka-ka nu la pindu paraingu, 
naita-ya na haàtu kawini meti lei ba talànga ohuna ai pa-mutungu. Hi 
napanii-nya nuna na kawini i Elia, “Màla àru làti ina kau lua papiti-nda wai 
ana hakudu,” wànanya. 
11Ba talànga hanàhu-naka palua papiti wai nuna na kawini, “Dàngu màla àru 
làti ina kau ngàndi-mbunda ana roti hakudu,” wànanya. 
12Nahema na kawini, “Parongu-na i MIRI maluri, nu na Ala palumu-mu ama, 
kuharangu ba nda ningu rotinggu. Ana haupu-ana na kanguta taringgu na 
maninya la maku, dàngu ana hakiri-ana na mina haitungu la boti. Hi kuohu 
ni ai pa-mutungu, ka manahu-ha nuda da ma-ana hakudu-da, ka ma-ana 
nganguki dàngu na ananggu wànggu làti. Njàpu wàngu-mada-nyaka nuda da 
pangaama; hàlaka nu patiangu-manya meti-ma-aka,” wàna. 
13“Ndii, wàmuka, ina!” wànanya paraïna i Elia, “Pandoi bia duna pangangu 
ndumamu nyumu dàngu na anamu. Na nyuna ba ndedipa pandoi mangilu 
kàdingga nyungga ana hau roti kudu welingu la kanguta dàngu na lonahu 
nuna, kau ngàndi-ngganya nàmu. 
14Nadu, napanii i MIRI, na Ala palumu tau Ihirailu, ba ningu mànuma napa 
kanguta ihina nuna na maku, dàngu ningu mànuma napa lonahu ihina nuna 
na boti lundu la rehi papuru-nanya urangu na tana i MIRI,” wànanya. 
15Tunaka nu laku-nanyaka na kawini meti lei la panunju-ya na papanii-nanya 
paraïna i Elia. Ka ningu-duka pangangu pa-pahàmu ndumada nyuda pa-
katailu-da tuda nda pira mbua lodu bia mandaina. 

16Dàngu hama tuna na pambàda paniina i MIRI la ngaruna i Elia, ningu mànu 
bia kanguta ihina nuna na maku, dàngu ningu mànu bia lonahu ihina nuna 
na boti. 
17Ndedi nggi tuna mandaina hidu-nanyaka na anana nuna na kawini meti 
lei. Parukangu pamandai parukangu-mananya pambotu na hiduna hi lundu 
nameti. 
18Ka panii-nanyaka na kawini meti lei lai Elia, “Ou atana i Ala, ka nggikina 
hi jia mai biamu yiahu ni ama, hi kiri pangàda-nanja da njalanggu i Ala hi 
lupa nameti na ananggu?” wàna. 
19Nahema i Elia, “Kamangu pawua-ngganya nàmu na anamu,” wànanya. Ba 
panii tunaka nu kei-nanyaka nuna na anakeda mini i Elia welingu la inana, 
hi nangàndi-ya hu dita la kurungu pangia-na i Elia. Na-pakatuda-ya na 
anakeda i Elia la ngia pakatuda, 
20hi na-hamaya pa-wàndikungu, “Ou MIRI, Alanggu, ka nggikina MIRI hiu 
patàka-nya yiana na hanggàmaru la kawini meti lei yiana? Mbàda wua-
nanggaka ngia patodu, tàka nàhu MIRI upameti-ya na anana!” wàna. 
21Tunaka nu na patailu wundangu pa-panggubu i Elia la pinuna nuna na 
anakeda, dàngu hamayangu-na, “Ou MIRI, Alanggu, paluri àru-kiya yiana na 
anakeda!” wàna. 
22I MIRI natingi-ya na hamayangu-na i Elia; ngeri kayeku-nanyaka nuna na 
anakeda hi naluri beli. 
23Hàla karia-nanyaka i Elia na anakeda la inana hi napanii, “Ina, yiana na 
anamu ina! Naluri-ka!” wàna. 
24Nahema na kawini meti lei, “Nàhu piinggunyaka ba atana i Alakau nyumu 
ama dàngu deningu-mana ba ma-welingu lai MIRI-ya na papanii-mu nyumu, 
ama!” wàna. 

1 Hanganji 18 

I Elia dàngu i Ombanja 

1Palàngangu-ka ndedi pira mandaina, la patailu wàna na ndau wandu nda 
hapàda, napanii i MIRI lai Elia, “Luawa la hanggana i Hanganji Ahàpu, napa 
ku-papurungu urangu,” wànanya. 
2Ka laku-nanyaka i Elia. La rehi nu pa-dàkangu-mananya na rimbangu la 
Hamaria. 
3Tuna nuduka hi napaau-nya i Ombanja pamai la hanggana paraïna i Ahàpu. 
(I Ombanja ngora kuru uma hanganji-ya. Nyuna haàtu tau manundu-ya 
maweli eti langatàkangu palumu-nya i MIRI. 
4Ba na-pameti-ha da wunangu-na i MIRI i Ihembilu, nyuna i Ombanja 
nandula-ha da 100 wunangu ba na-kawini-nja la liangu – tau 50 la hau liangu 
– dàngu nawua-nja pangangu pa-ngunungu.) 
5Napanii i Ahàpu lai Ombanja, “Màla ka tanjada ndàbanya yiana na tana ka 
tahimbu mata wai jàka ndia luku; raï hi ta-hunggungu bia rumba ndumada 
da njara dàngu da mbanggalu-nda, ka àmbu heumbu bandanda pa-pameti-
nda,” wànanya. 
6Ba dahàla-ka pa-pabiwa-nya na ngaba tana panjanga ba wàda, laku-
danyaka. I Ahàpu la hau tubaya, tàka i Ombanja la hili hau tubaya. 
7La padua ngarangia da-pajàngapu i Ombanja dàngu i Elia. Ba natanda-yaka 
ba jiaya i Elia, marubuku-nanyaka i Ombanja patembi-ya nyuna hi na-
paàrangu, “Jiadukau yia ama Elia?” wànanya. 
8“Deningu-mana, jia-makaka Elia,” wàna ba nahema i Elia. “Nàhu luawa 
papanii-nya na hanganji na mirimu, ba ningga yiahu nyungga,” wànanya. 
9Nahema i Ombanja, “Nggàraya na njalanggu ama hiu panàngga-ngga la 
hanggàmaru ka na-pametika i Ahàpu? 
10Parongu-na i MIRI maluri na Ala na palumu-mu nyumu ama, kupeka-nggau 
ba mbàda paràha-nanggaka nyungga na hanganji pahimbu-kau nyumu ama 
la nggi - nggini. Nda nii-anya yiahu jàka wàna na ma-pareta la hau tana, na-

karuhi-ya na ma-pareta la tana nuna paraïna i Ahàpu ka na-harangu ba nda 
paita langatàka-akau lai nu. 
11Tàka nàhu lua lai nyuna papanii-nya ba ningga yiahu, wàmu-nggaika ama? 
12Jàka taliu-ngguka weli yiahungu, jiangu-ma nangàndi-kau Ngahuna i MIRI 
la hau pangia panda piinggu, ama! Tàka jàka kupanii-nya i Ahàpu ba ninggau 
yiahu, hàla hi nda natoma-anggau, jiangu-maka duku na-pameti-ka napa. 
Kau pinya ama, weli pa-anakedangu-nggu ba kulumu weli etinya i MIRI! 
13Ka ndedi urongua dumu ama la rehi pameti-naha da wunangu-na i MIRI i 
Ihembilu, ba ku-kawini-nja la liangu da tau 100 welingu lai nyuda – tau lima 
kambulu-ya la hau liangu – dàngu ba kuwua-nja pangangu pa-ngunungu? 
14Jia ba tuna nggiki hamana hi paràha bia-mungga palua papanii-nya na 
hanganji ba ninggau yiahu ni ama? Jiangu-maka napa na-pameti-ka duku!” 
wàna. 
15Nahema i Elia, “Parongu-na i MIRI Mahupu Mbiha na palumu-nggu, 
kuparàndingu ba lua wiki-manggu la lodu nàhu la hanganji,” wàna. 

I Elia dàngu da wunangu Mbaàlu 

16Ka lua-nanyaka i Ombanja pa-patàka-nya na hanganji, hi nalua i Ahàpu pa-
hàmburu-ya i Elia. 
17Ba naita-yaka i Elia paraïna i Ahàpu, wara-nanyaka i Ahàpu, “Aiha, yiana 
biaya na ma-pa-kunggalungu la Ihirailu!” wàna. 
18“Nda nyungga-a ma-pakunggalu,” wàna ba nahema i Elia, “nyumu wikima 
dumu Tamu Umbu, nyumu dàngu kuru umamu. Bau wàngu pa-hamaya-nja 
da marapu Mbaàlu, pangga-munja Tamu Umbu da hupu liina i MIRI. 
19Wuangu-wa nàhu pareta ka na-pahàmburu dàngga nyungga nggubulu-na 
na rayatu Ihirailu la Palindi Kàramilu. Karia-mbunja da mapatu ngahu lima 
kambulu-da da wunangu Mbaàlu dàngu da mapatu ngahuda da wunangu 
marapu kawini Ahera da pawua-na wunda i Ràmbu Ihembilu!” wàna. 

20Ka dundilu-nahaka la palindi Kàramilu nggubulu-na na rayatu dàngu da 
wunangu Mbaàlu paraïna i Ahàpu. 
21Hàla hi nandàharu-nya na rayatu paraïna i Elia hi napanii, “Lundu pirangu-
mapa dimi nyimi bai pa-daingu pandara ndua? Jàka jiaya i MIRI na Ala, 
lumu-nyawa i MIRI! Jàka jiaya i Mbaàlu na Ala, lumu-nyawa na Mbaàlu!” 
wàna. Pàdi wàna bia na rayatu na ma-pauhi lai nu. 
22Tunaka nu panii-nanyaka i Elia, “Welingu la hongada da wunangu-na i 
MIRI, didi-meha-ma-a-kaka nyungga mapeka, tàka yiada yia ninja ba patu 
ngahu lima kambulu-ha da wunangu Mbaàlu. 
23Ngàndiwa nàmu nàhu dua ngiu hapi mini; paràha-nja da wunangu Mbaàlu 
ka dapiti-ya na heu parupu-ya, hàlaka nu ka dala - làtaku-ya ka da-bànjalu-
ya la pinu ai pa-mutungu, àmbu da-padukulu-dunya epi lai nu. Tàka na hapi 
heui paloku tunggunya numai duku. Napa kurupu-ya hi kula - làtaku-ya ka 
ku-bànjalu-ya la pinu ai pa-mutungu. Tàka nyungga nda ku-padukulu-
mbunya epi lai nu. 
24Màtawa da wunangu Mbaàlu ka da-hamayangu la marapu-da, tàka 
nyunggai duku ka ku-hamayangu lai MIRI. Na mahema wàngu pa-
ngàndingu-na epi, jiaya na Ala,” wàna. Nggubulu-na na rayatu dahema pa-
kodungu, “Jia hàmuya!” wàda. 
25Hi napanii-nja da wunangu Mbaàlu i Elia, “Pindi mangilu-wa nyimi hapi 
bai dangu kai paloku-ya. Hamayangu-wa la alami, na nyuna àmbi paketi-nja 
epi da ai,” wànanja. 
26Ka pindi-danyaka heu na hapi hi da-paloku-ya. Tunaka nu hamayangu-
danyaka la Mbaàlu lundu tidungu-na na lodu ba dawàngu pakala - ladaku, 
“Hema-kamawa, ou Mbaàlu!” wàda. Nu ba tuda nu nutakungu-madanya 
parenja winggiru-nya na ngia pawotu maraku pambàda pandoi-da. Tàka nda 
ana ningua hemana. 
27La tidu lodu pakiringu-nanyaka i Elia papanii hangengi-nja, “Hamaya pa-
kodungu-ki! Hi pa-alangu-maduya, ma ndia? Talànga wanguna ningu pa-

kanandi-na ihu, jàka ndia hi lua-nanya pa-hambelingu ihu. Talànga wanguna 
ningu ngia palua-na ihu. Jàka ndia hi katuda bia-nanyapa, tàka lupa-maka 
bàdi ibenginya!” wànanja. 
28Tuna nuduka hi darihi pa-kodungu ba da-hamayangu nuda da wunangu. 
Dàngu hama tuna na pakàli wàda daka - kàri wànja hapanda dàngu nimbu 
da ihida hi lupa njànjaru wai riaha. 
29Tuda nu mànuma lundu maringu lodu hama tuna tau pa-huruku-ha; tàka 
nda ningua mahema nda ningua ma-ihili-nja. 
30Hi napanii-nya nggubulu-na na rayatu i Elia, “Ndàharungu nàmu!” 
wànanja. Ka langgungguru winggiru-danyaka. Tunaka nu pahàmu-nanyaka 
na ngia pawotu maraku lai MIRI na mambàda ta-nyungguru i Elia. 
31Napiti hakambulu dàmbu watu, hau watu nduma hau kabihu welingu la 
hakambulu dàmbu kabihu da ana umbuku-da da anana i Yakupu, da tau da 
pambàda patamu-na Ihirailu i MIRI. 
32Jiaha da watu nudaka da pawàngu ba pahada belinya na ngia pawotu 
maraku paraïna i Elia ka lumunya i MIRI. La winggiru-na nuna na ngia 
pawotu maraku naàki-nya londa maràka bokulu-na hi peku paihi-nya 
ràkangu hakambulu lima litaru wai. 
33Na-panunggulungu ai pa-mutungu la ngia pawotu maraku. Hàla hi nala - 
làtaku-ya na hapi heu hi natuya la pinu ai pa-mutungu. Tunaka nu hi napanii, 
“Paihingu wai patu mbua wurungu pinu-maha, hàla buriya na wai la kameti 
maraku dàngu da aina,” wàna. Ba da-pahàra-nyaka nu na napanii, 
34“Hili handàkangu-ki,” wàna ba napanii, hi danunju-ya; “Hili handàkangu-
ki,” wàna i Elia, hi dahili nunjuya. 
35Ka njànjaru-nanyaka na wai la winggiru-na na ngia pawotu maraku hi lupa 
nambinu-mbunya wai na londa waina. 
36Ba jia-yaka na rehi wotu maraku la malingu, ndàharungu-nanyaka la ngia 
pawotu maraku i Elia hi na-hamayangu, “Ou MIRI, Ala palumu-na i 
Ambarahàmu, i Ihàku dàngu i Yakupu, pa-jiliku àru-kinyawa nàhu ba jiakau 

Nyumu alana la Ihirailu, dàngu ba ata-mungga nyungga; dàngumbu ba hupu 
liimu Nyumuya mbuu ndàbada yiada da pawunda-nggu. 
37Hema-kawa, dou MIRI! Hema-kawa ka napiinya rayatu ba Alakau Nyumu, 
MIRI, dàngu ba Nyumu ma-pawiti-nja nyuda pabeli lai Nyumu,” wàna. 
38Hàlaka nu pangàndingu-nanyaka epi welingu la awangu i MIRI matunu 
pakehi-ya na kameti maraku dàngu da ai pa-mutungu-na, da watuna dàngu 
tanana hi na-pamihi ndàbaya na wai la londa wai. 
39Ba naita-yaka rayatu, marubuku-danyaka la tana hi dapanii, “I MIRI jiaya 
na Ala! Ala langatàka-ya i MIRI!” wàda. 
40Ka panii-nanyaka i Elia, “Yàpaha nida da wunangu Mbaàlu! àmbu jia 
ningudu haàtu mamara!” wàna. Ka lu yàpa-nahaka tau mbuu ndàbada nuda 
da wunangu Mbaàlu, hàla hi nangàndi-ha la Luku Kihungu paraïna i Elia, hi 
na-pameti ndàbaha lai nu. 

Na hupu njàpuna na wandu 

41Tunaka nu panii-nanyaka lai Hanganji Ahàpu i Elia, “Màlawa nàhu kau lua 
pangangu umbu, nadu ba urangu-nanyaka taï; parongu-yaka na kawoku-na,” 
wàna. 
42Hi nalua pangangu i Ahàpu, tàka i Elia naheiya la Palindi Kàramilu. Lai nu 
marubuku-nanyaka la tana, la njonga kambàku-nanya na matana. 
43Napanii-nya na atana, “Heikau la pinu kau tàngaru hanggangu la tehiku,” 
wànanya. Hei-nanyaka nu na ata, hàla nabeli hi napanii, “Nda nggàra-a 
paita-nggu,” wàna. Na-papihu wundangu i Elia pa-paràha-nya nuna na ata 
pahei pa-tàngaru. 
44La papihu wundangu wàna nabeli papanii nuna na ata, “Ku-itangu 
karumangu hama mbàlaru tàbalu lima, na manàmu-nya welingu la tuba 
tehiku,” wàna. Ka panii-nanyaka na atana i Elia, “Lua lai Hanganji Ahàpu, 
paniinya ka nahei la kareta-na ba ndedi na pabeta-nya urangu,” wàna. 

45Ndedi mbàdiku-na pa-nggumungu-nanyaka na awangu, dàngu na-
hapuputu na ngilu mbangatu hi na-pakiringu papuru na ura kawalu. Hei-
nanyaka kareta-na i Ahàpu hi nabeli la Yihireyilu. 
46La rehi nu nangalangu àtalu welingu lai MIRI i Elia. Na làpitu padita-ya na 
kalembi malaina hi naboru-nya la bànggi-na hi na-nyanyaru pa-mangilu-nya 
i Ahàpu nàhu la ànda lundu tàka la pindu bokulu la Yihireyilu. 

1 Hanganji 19 

I Elia la pinu Palindi Hinai 

1Napanii-nya i Ihembilu na papaha-na, i Ahàpu, rukuna mbuu ndàba da 
pawunda-na i Elia, dàngumbu nggiki hama pameti-naha da wunangu Mbaàlu 
i Elia. 
2Ka pangàndi-nanyaka yiana na lii langu i Ihembilu lai Elia, “Màla àruki ka 
dahuku ndàbangga da marapu, jiapa ka da-pameti-mbuka, jàka nda ku-
palua-nggau lima la rehi tuna nàhu la lodu haromu hama tuna bau palua-nja 
lima da wunangu Mbaàlu,” wànanya. 
3Ka mangàdatu-nanyaka i Elia, hi napalai ka àmbu pameti-ya. Laku-nanyaka 
dàngu na atana la Mbiruhemba la Yahunda. Na-bànjalu-ya lai nu na atana, 
4hi nalaku hau lodu la wihi la maràda telangu, hi na-pànjangu la lumbu 
hareti pingi ai ma-marumbingu. Mandapu-nanyaka lai nu dàngu rinju-nanya 
na metima-a. “Nda ku-torungu-apa, MIRI,” wàna lai MIRI, “piti biaya na 
luringgu, nda kurihi-a pahàmu welingu la boku la mangilu-nggu!” wàna. 
5Hàla tanggilungu-nanyaka nu la lumbu ai hi na-katuda. Hi jia bengi bia-
nanya paraï haàtu papalewa hi napanii-nya, “Hadangu kau ngangu Elia!” 
wànanya. 
6Na-tàngaru la winggiru-na i Elia hi naita-ya hauna na roti dàngu na kadihi 
maningu waingu la lihi katiku-na. Ngangu ngunungu-nanyaka hi nahili ta-
nggilungu. 

7La pandua wundangu wàna nahili mai na papalewa pabengi-nya hi napanii-
nya, “Hadangu kau ngangu Elia, ka peku torungu-mu palaku marau,” 
wànanya. 
8Ka hadangu-nanyaka i Elia, hi nangangu hi na-ngunungu, hi na-àtalu dàngu 
hi peku lakuna patu kambulu lodu mandaina la Palindi Hinai, na ngia pa-
pawuwangu-na wikina i MIRI. 
9Todu-nanyaka lai nu i Elia la hau liangu. Hi napanii-nya paraïna i MIRi, 
“Nggàra ulamu yiahu Elia?” wànanya. 
10Nahema i Elia, “Ou MIRI, Ala Mahupu Mbiha, naingu ràma-manggu duku 
ndumamu Nyumu-ma-a. Tàka na banjaru Ihirailu dapangga-yaka na pa-
njanjingu-da dàngu Nyumu. Mbàda nyungguru-dahaka da ngia pawotu 
maraku mangumu dàngu da-pameti-ha da wunangu-mu. Didi meha-ma-
akaka nyungga mapeka, tàka nàhu, ka pameti-ya nyuna wàda-nggaka!” 
wàna. 
11“Luhukau hiana welingu la liangu,” wànanya paraïna i MIRI, “kau ndolaku 
la hangganggu Nyungga la pinu palindi,” wànanya. Hàla, li-nanyaka lai nu i 
MIRI pa-kariangu ngilu madira mbangatu-ya hi dakawita da tandula dàngu 
dambera da palindi watu, tàka nda na-pa-lohangu-a wikina i MIRI nu la 
ngilu. Ba na-mandangu-ka na ngilu, tungu-nanyaka na upungu, tàka nda 
napa-lohangu-a wikina i MIRI nu la upungu. 
12Hàlaka nu tàka-nanyaka na epi, tàka nda nianya i MIRI nu la epi. Hàlaka 
nu hi ronguya na talia lii kamemihu ma-manaüru. 
13Ba narongu-yaka nu na talia lii i Elia, pa-lumburu wàna-nyaka kalembi 
malaina na matana hi naluhu pa-ndolaku la ngaru liangu. Napanii dànya hau 
talia lii, “Nggàra ulamu yiahu Elia?” wànanya. 
14Nahema i Elia, “MIRI, Ala Mahupu Mbiha, naingu ràma-manggu duku 
ndumamu Nyumu-ma-a. Tàka na banjaru Ihirailu dapangga-yaka na pa-
njanjingu-da dàngu Nyumu. Mbàda nyungguru-dahaka da ngia pawotu 
maraku mangumu dàngu da-pameti-haka da wunangu-mu. Didi-meha-ma-

akaka nyungga mapeka, tàka nàhu ka pameti-ya nyuna, wàda-nggaka,” 
wàna. 
15Napanii i MIRI, “Beliwa la maràda telangu lihina la Ndamàhiku. Hàla 
luawa la paraingu kau burinya lonahu i Hahailu ka tandana ba wotuya la pa-
hanganji Hiria. 
16Tumunya numbu i Yehu anana i Nimihi ka hanganji Ihirailu-ya, dàngu i 
Eliha anana i Hapàtu welingu la Ambilu-Mahola ka wunangu-ya hilukau 
nyumu. 
17Nggamu biaya na panda pameti-na i Hahailu, napa na-pameti-ya paraïna i 
Yehu, tàka da mamara welingu lai Yehu napa na-pameti-ha paraïna i Eliha. 
18Na nyuna napa ku-pamara-ha da tau 7.000 la Ihirailu, nu da tau da ma-
padaingu pa-tuturu lai Nyungga dàngu da mandedi handàkangu pa-
marubukungu kahala hada Mbaàlu jàka ndia pa-puduku-ya,” wànanya. 

I Eliha napindi-ya paraïna i MIRI 

19Ka laku-nanyaka i Elia hi natoma-nya i Eliha ba talànga lukuna. 
Hakambulu dua mawada da hapi la magilu-na tàka nyuna wiki i Eliha naluku 
wànja da hamawa hapi da ma-malamiri dehi. Ba nàhu-nyaka la lihina i Eliha 
i Elia, àli-nanyaka na kalembi malaina i Elia hi na-palàmbaru-nya la kunduna 
i Eliha. 
20Ka màta-nanjaka da hapina i Eliha hi na-nyanyaru pandutu-ya i Elia. Ba 
natoma-nyaka panii-nanyaka i Eliha, “Puli kàdingga làti ka ku-pabeli 
pàkunja langu da ma-kaweda, ka kumangu patundu-nggau, ama,” wànanya. 
Nahema i Elia, “Tu biana duna. Nda kuhiri-anggau nyumu,” wànanya. 
21Ka beli-nanyaka la wokana i Eliha hi narupu-ha da hapina. Na ai lukuna 
jiaya na ai pa-mutungu pa-manahu wànja da tolu hapi. Tunaka nu paberi-
nanjaka tolungu da tauna, hi dangangu. Hàlaka nu laku-nanyaka i Eliha 
patundu-nya i Elia hi nanjadi angu pa-mbapangu-na. 

1 Hanganji 20 

Na pabera dàngu Hiria 

1La hau na lodu pauhi-nanjaka mbuu ndàbada da tanatara-na i 
Mbenihandàtu, na hanganji Hiria, na-karia-nja da tailu kambulu madua 
hanganji hawiangu dàngu njara, dàngu kareta pabera-da, hi nalua pa-
nggupulu-ya na paraingu Hamaria pahada-nya. 
2Na-paràhangu papalewa lai Ahàpu, na hanganji Ihirailu, la paraingu nuna 
pa-patàka-nya yiana na lii langu, 
3“I Hanganji Mbenihandàtu na-karuhi-ya, kau wuanya àmahu rara, àmahu 
bara, da papaha-mu, dàngu da anamu da ma-ànjaru,” wàda. 
4Nahema i Ahàpu, “Paniinya i Tamu Umbu Hanganji Mbenihandàtu ba ku-
pajia-ya. Màta ka namangu-ngga nyungga dàngu mbuu ndàbada da 
mangunggu,” wàna. 
5Tunaka nu hili beli-danyai nuda da pa-palewa lai Ahàpu pa-patàka-nya na 
hili hau pa-karuhi. Tuna yia na pa-karuhi, “Yia la mangilu-na mbàda karuhi-
nanggauka paraïna hanganji-ma kau wuanya àmahu rara, àmahu bara dàngu 
da papaha-mu pa-kariangu da anamu. 
6Tàka nàhu, napa na-palewa-ha da ngora tanatara-na, pa-pareha-ya na 
umamu dàngu da umada da panggawi-mu, hi dapiti nggàra bia ma-pawilingu 
la pakaka-da. Napa damaiha yiahu haromu la rehi tungu nàhu,” wàda. 
7Ka paau ndàba-nanjaka da ngora Ihirailu i Ahàpu hi napanii-nja, “Hakahii 
wiki-maminyaka ba wuku-nanya pa-hanggàmaru-mataka na tau nuna. Na-
karuhi-ka ka kuwua-nyaha da papaha-nggu dàngu da ananggu dàngu da 
àmahu marara, mabara-nggu, tàka mbàda pajia-nggunyaka,” wàna. 
8Dapanii ndàba da liku uru dàngu na rayatu, “Àmbu wàrihu-duya umbu! 
Àmbu pa-kikungu-du,” wàda. 
9Tuna nuduka, hi tuna yia nahema-naha da papalewa-na i Mbenihandàtu, i 
Ahàpu, “Paniinya i Tamu Umbu, na hanganji-mi ba ku-patunju-ya na pa-
karuhi-na la mangilu, na nyuna na pa-karuhi-na nàhu, na padàmbu wàna, 

nda peku pajia-anggunya,” wànanya. Ka laku-danyaka nuda da papalewa. 
Tunaka nu hili mai-danyaka papanii, 
10“Napa na-palewa tau manda uku dangu na hanganji-ma pa-pakabu-ya na 
paraingu-mu, dàngu peku ngàndi-danja wàngu limada da kabu watu ta-
nyungguru-na na paraingu-mu. Na-harangu-ma ka dahuku-nya jàka ndia ka 
da-pameti-ya paraï da marapu, jàka nda pa-pahàra-nya nuna!” wàda. 
11Nahema i Hanganji Ahàpu, “Paniinya i Hanganji Mbenihandàtu: Na panjuri 
karohu-mana duna nda na-hamela hahangu-a ba ndedi pa-pakabungu, la 
hambeli-na nupa duna,” wàna. 
12Ba patàka-nya nuna na hemana i Ahàpu lai Mbenihandàtu talànga unungu 
pàkuda dàngu da hanganji hawiangu da angu pa-kuhingu na la kotaku uma 
terada. Ba narongu-yaka nuna wua-nanjaka pareta da parawira-na i 
Mbenihandàtu ka dahada-nya na paraingu Hamaria. Ka laku-danyaka. 
13La rehi nu lua-nanyaka na haàtu wunangu lai Hanganji Ahàpu, hi napanii, 
“Napanii i MIRI, ‘Muita-ha nida da tanatara da madangu! Napa kuwua-nggau 
talu hanggangu lai nyuda la lodu nàhu, ka pidumu-nggaka napa ba MIRI-ka 
Nyungga,’ wàna i MIRI,” wànanya. 
14“Nggamu mahada mangilungu?” wàna ba na-paàrangu i Ahàpu. Nahema 
na wunangu, “Da panjuri bidi mini pa-kapipi-da da kapala ndaera, wàna i 
MIRI,” wàna. “Tàka nggamu ma-kapipi-ya nu ba njungu?” wàna ba nahili 
paàrangu na hanganji. “Nyumu wikima umbu,” wàna na hemana na 
wunangu. 
15Ka pauhi-nanjaka da panjuri bidi mini pa-kapipi-da da kapala ndaera 
paraïna hanganji. Mbuu ndàbada 232-ha da panjuri. Hàlaka nu tunanya 
numai na tanatara Ihirailu. Nggubulu-da tau 7.000-ha. 
16Da-pakiringu pa-hadangu la tidu lodu, ba talànga unungu lundu maüku-da 
la kotaku uma tera i Mbenihandàtu dàngu da hanganji da ma-tailu kambulu 
madua da angu pa-kuhingu-na. 

17Da ma-ndàharu mangilungu jiaha da panjuri bidi mini. Da tau pa-paràha-
na patanggu kuki muhu i Mbenihandàtu, da-patàka-nya nyuna ba nàmungu 
hajuru tanatara welingu la tubana la Hamaria. 
18Ka wuangu-nanyaka pareta i Mbenihandàtu payàpa kaluri-nja nyuda da 
tanatara, ka mai-danya pa-pabera jàka ndia ka mai-danya pa-papeku-kai. 
19Pa-kiringu-danyaka panjungu da panjuri bidi mini welingu la Hamaria, hi 
na-pandutungu na tanatara Ihirailu. 
20Nimbihu-da da-pameti-ha da muhu pa-hanobaku-da hi lupa dapalai da tau 
Hiria, ba danyara-ha tau Ihirailu. Na nyuna naluhu i Mbenihandàtu; napalai-
ya la njara, da-karia-nya paraï da manda piraha welingu la pamba tanatara 
li la njarana. 
21Natama-mbu la pa-kabungu i Ahàpu hi na-patàlaru-ha da kareta pabera 
dàngu na-pameti-ha da njarada. La lodu nu kanjupu nda najaru-ya na 
mberana na tau Hiria. 
22Tunaka nu lua-nanyaka nuna na wunangu lai Ahàpu hi napanii-nya, 
“Belika duna nàhu umbu, ka pa-kapingatu wikinda dàngu ka hawanjiru pa-
hàmungu, nadu ba hili mai-nanyapa pahada-nda na hanganji Hiria la pa-
kameli ruu ai na manàmu-nya,” wàna. 

Na pa-nduangu wàna na hadangu-na na tanatara Hiria 

23Da parawira-na i Hanganji Mbenihandàtu dapanii-nya i Mbenihandàtu, 
“Da pa-alangu palumu-na na banjaru Ihirailu maningu kawahangu la palindi-
ha, tuna nuduka hi na-pakàku-ta banjaru Ihirailu. Ba tuna jiangu-ma ba peku 
pakàku-ndaha nyuda la ma-ndidaru. 
24Màlawa làti nàhu umbu kau pahilu wànja parawira - parawira wikimu da 
hanganji da ma-tailu kambulu madua-ha. 
25Hàlaka nu umbu kau pamàtu-ya na pamba tanatara pambàda pakàku, pa-
kariangu njara dàngu kareta pabera hama dangu-mbuda da ma-mangilu. 
Napa ka tahada-nya na banjaru Ihirailu la ma-ndidaru, dàngu jiangu-ma 

tatalu la rehi nu,” wàdanya. Na-patunju-ya paraïna i Hanganji Mbenihandàtu 
hi natundu-nya na paniida nuda da parawira-na. 
26Ka dundilu-nahaka da tanatarana la pa-kameli ruu ai ma-pandàkingu hi 
nalaku karia-nja lundu la paraingu Apiku pahada-nya na tau Ihirailu. 
27Da tau Ihirailui duda pa-wandalungu-danyaka pa-pajurungu hi dalaku ka 
pa-hànjalungu. Da-pabiwa kadua pambangu hi da-pahadangu maü tera la 
papada da tau Hiria. Jàka pamenja-nja dàngu tanatara Hiria da ma-taneparu 
pinuya na ngaba tana nggailaru lai nu, hama tuna dua kabàba kamàmbi-ma-
aha ba itaha da pamba Ihirailu. 
28Ka hili mai-nanyaka na haàtu wunangu lai Hanganji Ahàpu hi napanii-nya, 
“Napanii i MIRI, ‘Rukuna ba dakaka-ya paraï da tau Hiria ba mbulungu la 
ma-palindingu-a hi ningu kawaha-nggu, tàka la ma-ndidaru ndia-a, napa 
kuwua-nggau talu hanggangu la tanatara-da nyuda na manda uku danguya, 
ka pi-dimi-nggaka nyumu dàngu na rayatu-mu ba MIRI-ka Nyungga,’ ” 
wànanya. 
29Pihu mbua lodu mandaina ba daengangu la kotaku maü terada da tau Hiria 
dàngu da tau Ihirailu. La lodu papihu wàna pa-kiringu-danyaka pa-
pakabungu. Nu la pakabungu 100.000-ya na tau Hiria pa-pameti tau Ihirailu. 
30Da tau da mamara dapalai-ha la paraingu Apiku, tàka na kangeli-na na 
paraingu na-tanyungguru pa-kambitaku-ha da tau 27.000 welingu lai nyuda. 
Napalai-mbu la paraingu nuna i Mbenihandàtu hi na-kawiningu la hau uma 
la kurungu mbara dalu. 
31Mai ndàba-danyaka da parawira-na lai nyuna hi dapanii-nya, “Dakàli mila 
etida da hanganji Ihirailu, wàda da marongu la tau. Ba tuna, puli-nggama 
làti ka malua la hangga hanganji Ihirailu ba mawàngu pa-kalambungu 
karungu tanda peka halaera dàngu liku la nggoruma tanda hurutu nyàku; raï 
ka àmbu na-pameti-kau umbu,” wàdanya. 
32Ka kalambungu-danyaka karungu dàngu liku la nggoruda, hi dalua la 
hanggana i Ahàpu hi dapanii, “I Mbenihandàtu ata-munya Tamu Umbu. 

Nakama-hinggau Tamu Umbu, àmbu pameti àru-kiya nyuna,” wàda. 
Nahema i Ahàpu, “Naluri-dupa nu na angu dedinggu?” wàna. 
33Pandapungu-madanya duda talia lii mahàmu welingu lai Ahàpu da 
parawira-na i Mbenihandàtu. Ba tuna “na angu dedinggu,” ba wàna-kika i 
Ahàpu, ailulu hemama-a-danya, “Deningu-mana ba angu dedi-munya Tamu 
Umbu, i Mbenihandàtu, wàda. Hi napanii i Ahàpu, “Karia-nya yiahu!” wàna. 
Ba natàka-ka i Mbenihandàtu, wànda-nanyaka pahei kareta paraïna i Ahàpu. 
34Ka panii-nanyaka i Mbenihandàtu lai nyuna, “Napa ku-pabeli-nggauha 
umbu da paraingu pambàda wàhina na amanggu welingu la amamu. Peku 
pa-hadangu-mbumu umbu ngia pa-danggangu-mu la paraingu Ndamàhiku 
hama tuna na pawàna na amanggu la Hamaria,” wàna. “Palata-nya na 
njanjimu nu umbu, napa ku-pamara-kau,” wànanya. Hàlaka nu tura-danyaka 
pa-njanjingu i Ahàpu dàngu i Mbenihandàtu hi namangu papuli-nya. 

Na wunangu-na i MIRI na-panjala-ya i Ahàpu 

35La hupu liina i MIRI, na haàtu wunangu welingu la kalibaru wunangu na-
paràha-nya na wunangu haàtu ka napalu-ya nyuna. Tàka nda nabihu-a nu na 
anguna, 
36ba tuna napanii nuna na wunangu, “Rukuna ba ndau karadaku la hupu 
liina i MIRI napa na-njàkilukau hinga bau laku-kika welingu yiahu,” 
wànanya. Deningu-mana ba na-yilangu-kika welingu lai nu, njàkilu-mananya 
paraï hinga. 
37Tunaka nu lua-nanyaka nuna na wunangu la tau haàtui hi napanii, “Paluka 
nyungga!” wànanya. Ka palu pa-langatàka-mananya paraïna nuna na tau 
lundu na-manua. 
38Hàlaka nu kamburu wàna-nyaka ha-kadipu tera na matana nuna na 
wunangu, ka àmbu natanda-ya tau, hi nalaku pa-ndolaku la hingi ànda pa-
patia-nya kawiliku-na na hanganji Ihirailu. 
39Ba nàhu-nyaka na hanganji, wara-nanyaka nyuna paraïna wunangu, 
“Umbu ma-mangarangu, ba ku-mbeni hanggangu la pa-kabungu, na haàtu 

panjuri nangàndi-ngga haàtu muhu payàpa, hi napanii-ngga, ‘Dai pahàmu-
manya yiana na tau; jàka napalai, lupangu-ma pameti-kau nyumu hiluya 
nyuna jàka ndia umbayaru 3.000 àmahu bara,’ wànangga. 
40Tàka ba tunaka nu ba talànga ningu ihi ulanggu, palai-nanyaka nuna na 
tau,” wàna. Nahema na hanganji, “Mbàda rata-mamu-nyaka na hukungu 
nduma wikimu, ba tuna uhandepa-mayaka bàdi,” wànanya. 
41Bunggahu-nanyaka na tera kamburungu welingu la matana na wunangu, 
ka tanda-nanyaka paraïna hanganji ba haàtu wunangu-ya. 
42Ka panii-nanyaka la hanganji na wunangu, “Yiana-ya na papanii-na i MIRI, 
‘Na tau pa-pameti ba wànggu upulinya pamara. Jia ba tuna lupangu-maka 
bàdi umeti hiluya; napa dakabu da tanataramu rukuna ba damà-tanja papalai 
da tanatara-na,’ ” wànanya. 
43Beli-nanyaka la Hamaria na hanganji dàngu handuka etina dàngu mbenina. 

1 Hanganji 21 

Na woka angguru-na i Nambutu 

1La lihi umana i Hanganji Ahàpu la Yihireyilu ninya na hau woka angguru 
manguna na haàtu tau ma-tamungu Nambutu. 
2La hau na lodu napanii-nya i Nambutu i Ahàpu, “Ku-mbuhangu pa-
mangunya na woka anggurumu, ba lihi umanggu-nya nuna na woka, ka 
pamula-nya rii lai nu wànggu. Napa kuwua-nggau woka angguru marihi 
hàmu hiluna, jàka ndia jàkau rihi mbuhangu, napa kukeiya tuda ràka 
wilina,” wànanya. 
3Nahema i Nambutu, “Yiana na woka angguru kangeha welingu la boku la 
mangilu-manggunya. Parongu-na i Ala, nda jia wua-anggu-nggaunya umbu!” 
wànanya. 
4Wàngu handuka etina dàngu mbenina, beli-nanyaka i Ahàpu hi na-
tanggulingu la ngia pa-katuda-na ba dàngu talurungu-na dàngu nda bihuna 
pangangu rukuna na papanii-nanya paraïna i Nambutu. 



988 

 

 
Na Huratu Matua 

© 1995, Indonesian Bible Society. 
 

 
 

 

 

 

5Lua-nanyaka i Ihembilu na papaha-na lai nyuna pa-paàra-nya, “Ka nggikina 
hiu hawina? Nggikina hi ndau bihu pangangu?” wànanya. 
6Nahema i Ahàpu, “Rukuna ba nda nahàmu na etinggu hanggangu lai 
Nambutu. Ku-mbuhangu làti pakeiya na woka angguru-na, jàka ndia jàka 
narihi mbuhangu ningu ka njepa wànya woka angguru hau. Tàka nda 
nabihu-a!” wàna. 
7“Ka ni hi hanganji-madukau!” wàna ba nahema i Ihembilu. “Hadangu-wa 
nàhu kau ngangu. Pa-mànjaku-ya na etimu, nadu ba nyungga mawua-
nggaunya napa na woka angguru-na i Nambutu!” wànanya. 
8Hàlaka nu tulihu-nanyaka huratu i Ihembilu, patungu tanda henggilu 
hanganji. Nuna na huratu na-pangàndi-nya la liku uru - liku uru dàngu ma-
pangora - ma-pangora la pa-nggolu la Yihireyilu. 
9Tuna yia na ihina na huratu, “Bobaru-ya ka na-puaha na rayatu dàngu 
paaunya pa-pauhi; nu la pauhi wuanya ngia pa-mandapu ma-mangunju i 
Nambutu. 
10Paràhangu madua tau akatu pa-mandapu hangganya nyuna dàngu ka da-
panjala-ya nyuna ba mbàda ràtu-nanya i Ala dàngu na hanganji. Hàlaka nu 
ngàndiya la hambeli paraingu, ka nàhaku-nya watu lundu nameti!” wàna. 
11Da-pahàra-nya nuna na hupu liina i Ihembilu paraï da liku uru dàngu da 
ma-pangora la Yihireyilu. 
12Bobaru-danyaka ka na-puaha na rayatu. Tunaka nu paau-danyaka pa-pauhi 
na tau hi dawua-nya pangia ma-mangunju i Nambutu. 
13Tau madua tau akatu da-mandapu hangganya i Nambutu, hi da-panjala-ya 
la hangga madangu ba mbàda ràtu-nanyaka i Ala dàngu na hanganji. Rukuna 
nuna ngàndi-danyaka la hambeli paraingu hi nàhaku-nya watu lundu 
nameti. 
14Na ruku pahàra-nya na pameti-ya i Nambutu pa-patàkangu-ya lai Ihembilu. 

15Ba narongu-yaka i Ihembilu, panii-nanyaka i Ahàpu, “Mbàda meti-naka i 
Nambutu. Luawa nàhu papiti-ya na woka angguru na panda bihuna 
padangga-nya lai nyumu,” wànanya. 
16Lu laku-nanyaka i Ahàpu hi natuya manguna nuna na woka angguru. 
17Tàka i MIRI hi napanii-nya i Elia na wunangu welingu la Timbihu, 
18“I Ahàpu na hanganji Hamaria ninya nàhu la wokana i Nambutu, patuya 
manguna nuna na woka. Ba tuna luawa lai nu, 
19dàngu patàka-nya lai nyuna ba tuna yia na paniinggu Nyungga, MIRI, ‘Bau 
hàla pa-pameti tau hili rambangu-kimu-nyaipa! Rukuna nuna napa najàli-ya 
ahu na riamu la ngia pajàli-nanya ahu na riana i Nambutu!’ wàmunya,” 
wàna. 
20Ba naita-yaka i Elia paraïna i Ahàpu, “Yi ha muhu, ndutu-mamungga!” 
wàna. “Deningu-mana,” wàna ba nahema i Elia. “Nadu ba kita eti-mamu-
nyaka pawunda ma-akatu la hangga matana i MIRI, 
21tuna yiaka na papanii-na i MIRI lai nyumu, ‘Napa ku-patàka-nya na tàlaru 
lai nyumu. Napa ku-pahinggilu-kau, dàngu nimbihu-da da mini la kuru 
umamu, ma-kaweda bidi tau, ku-pamohu-ha napa. 
22Na kuru umamu napa nahama-nya na kuru umana i Hanganji Yerumbiamu 
anana i Nembàtu dàngu hama tuna na kuru umana i Hanganji Mbaeha anana 
i Ahia, nadu bau pawiti-dunyaka pawunda njala na tau Ihirailu hi dawuda-
ya na ma-karaü lai Nyungga,’ wàna. 
23Tàka na ma-nggànaya i Ihembilu, napanii i MIRI ba nangaa-nya ahu na 
ihina la paraingu Yihireyilu. 
24Nggamu biaha da ihi kuru umamu da mameti la paraingu napa dangaanja 
ahu, tàka da mameti la hambeli paraingu napa dangaa-nja ma-hawurungu,” 
wàna. 

25Ndedima ningu tau hama tuna i Ahàpu na makita etina pawunda ma-akatu 
la hangga matana i MIRI. Nawunda-ha mbuu ndàbada nuda da ma-akatu 
ruku pahoha-na i Ihembilu, na papaha-na. 
26Nawunda-ha da njala ma-kanjupu pa-makia wàngu i Ahàpu: na-lumungu 
marapu hama tuna na pawunda-da da tau Amori, nu da tau pambàda wàngga 
paluhu-na i MIRI welingu la tana Kanaàngu ba natama-nya tau Ihirailu nuna 
na tana. 
27Ba nahàla-ka papanii i Elia, bàriku-nahaka da pakina i Ahàpu hi na-
kalambungu karungu tanda pekana halaera, na-puaha, dàngu karungu-mbu 
pa-kalambu-na ba na-katuda, tàka jàka laku-nanya nabiti mànu na matana. 
28Napanii i MIRI lai Wunangu Elia, 
29“Mbàda ita-munyaka nggiki hama pawawana wikina i Ahàpu la 
hangganggu? Rukuna nuna, nda ku-patàka-anya napa na-tàlaru la ngala 
lurina. La rehina na anana hina hi ku-patàka-nya nuna na tàlaru,” wàna. 

1 Hanganji 22 

I Wunangu Mika na-panamu-nya i Ahàpu 
(2 L Nd. 18:2-27) 

1Dàmbu ndau rihina mandaina ba nda ningu pabera la tau Ihirailu dàngu tau 
Hiria. 
2Na nyuna la ndaungu patailu wàna, i Yuhapàtu na hanganji Yahunda nalua 
pa-tadalu-ya i Ahàpu na hanganji Ihirailu. 
3Ba ndedipa nu mbàda panii ndàba-nanjaka da ngora tanatara-na i Ahàpu, 
“Na paraingu Ramutu la Nggiliatu mangunda nyutaya! Ka nggikina hi nda 
tawàhi-ya welingu la Hiria?” wàna. 
4Ba tuna ba namaika i Yuhapàtu, na-paàrangu i Ahàpu, “Ubihu Tamu Umbu 
pa-karia-ngga ka hadanya la Ramutu?” wànanya. “Hàmudu! Ka ta-
pakariangu. Da tanatara dàngu da pamba li la njaranggu nyungga ka da pa-
mbulungu la tanatara dàngu da pamba li la njaramu nyumu. 
5Na nyuna tapaàra pàkunya bàdi i MIRI,” wàna. 

6Ka pauhingu-nanyaka wunangu i Ahàpu, ràkangu patu ngahuha, hi na-
paàra-nja, “Pekuna ihu ka kulua pahada-nya la Ramutu jàka ndia?” wàna. 
“Pekuna!” wàda ba dahema. “Napa i MIRI nawua-nggaunya nuna na 
paraingu Tamu Umbu,” wàda. 
7Na nyuna nahili paàrangu i Yuhapàtu, “Nda ningua nàhu wunangu 
hawiangu lai yiahu ma-ngalangu pa-paàra-nya i MIRI ndumanda nyuta?” 
wàna. 
8Nahema i Ahàpu, “Ningu haàtu-napa, jiaya i Mika anana i Yimula. Na nyuna 
nyungga nda kumbuha-anya, ba ndedi na-handàkangu-ma duna panyura 
nggà - nggàra mahàmu ndumanggu nyungga; manda hàmu mànuma,” wàna. 
“Ai, àmbu tumu nudu na!” wàna na hemana i Yuhapàtu. 
9Ka paaungu-nanyaka haàtu panggawi uma hanganji i Ahàpu hi naluu 
palewa parengga-nya palua pa-ngàdalu-ya i Mika. 
10La rehi nu i Ahàpu dàngu i Yuhapàtu mandapu mangu paki mangarangu-
danya la kanjàka pareta la ngia pa-pàmbalungu uhu nggàndumu la hangga 
pindu bokulu Hamaria, ba damai ndàba da wunangu la hangga pa-patàkangu 
panyura-da. 
11Na haàtu welingu la wunangu nuda, na ma-tamungu Hendikia, anana i 
Kanaana, na-pandoi-ha da kadu bàhi napanii-nya i Ahàpu, “Yiana-ya na 
papanii-na i MIRI, ‘Wànja da kadu yia-daka Tamu Umbu bau beraya na Hiria 
hu pakabu-ha nyuda,’ ” wàna. 
12Mbuu ndàbada da wunangu hawiangu da-pajiaya hi dapanii, “Hada-nyawa 
nyuna na Ramutu, napa umadàpangu-ma Tamu Umbu. Napa nawua-nggau 
talu i MIRI Tamu Umbu,” wàda. 
13Nu ba tuna na panggawi malua pangà-daluya i Mika, napanii-nya i Mika, 
“Mbuu ndàbada da wunangu hawiangu mbàda nyura-danyaka na taluna na 
hanganji. Jia ba tuna màtawa nyumumbu Ama kau nyuraya na mahàmu 
hama tuna nyuda,” wànanya. 

14Na nyuna nahema i Mika, “Parongu-na i MIRI maluri ku-panjanjingu, jàka 
nggàraya na papanii-nangga i MIRI, nunaya duku na pa-patàka-nggu!” wàna. 
15Ba natàka-ka i Mika la hanggana i Hanganji Ahàpu, “Màla Mika, pekuma 
nyuma nu, i Hanganji Yuhapàtu dàngu nyungga palua pahada-nya la Ramutu 
jàka ndia?” wànanya. “Hada bianya duna!” wàna ba nahema i Mika. “Jiangu-
ma duna umadàpangu Tamu Umbu. Napa i MIRI nawua-nggau talu Tamu 
Umbu,” wànanya. 
16Nahema i Ahàpu, “Jàkau panii dàngga nyungga la tamuna i MIRI, peka-
yawa na ma-padeningu. Ku-pambirangu-mapa bàdi pa-panamu-nggaunya na 
rukuna nuna?” wànanya. 
17Nayema-ya i Mika, “Kuita-ha da tanatara Ihirailu ba dapai - ihangu la 
palindi - palindi. Hama tuna mbimbi manda ningu ma-pawanja. Tuna 
nuduka hi napanii i MIRI na rukuda nyuda, ‘Da tau yiada nda ningua liku 
uruda; màtawa ka dabeli mànjaku!’ ” wàna. 
18Hi napanii i Ahàpu lai Yuhapàtu, “Màla na-padeningu-madu na papanii-
nggunggau, ma ndia? Ndedi na-handàkangu-ma duna panyura mahàmu 
ndumanggu nyungga! Maakatu mànuma!” wàna. 
19Nahili panii i Mika, “Nàhu patingi-nya na papanii-na i MIRI! Kuita-ya i 
MIRI ba na-mandapu la kanjàka pareta-na la awangu, tàka mbuu ndàbada 
da papalewa-na ndolaku-madanya la lihina, 
20Na-paàrangu i MIRI, ‘Nggamu napa majuju-ya i Ahàpu ka na-mbuhangu 
palua pa-pabera ka pameti-ya la Ramutu la Nggiliatu?’ wànanja. Tàka hau 
hema hau hema-mada. 
21Ba tunaka nu ndàharungu-nanyaka na haàtu ngahu. Nalihinya i MIRI hi 
napanii, ‘Napa nyungga ka kunggeli-ya,’ wàna. 
22‘Nggiki-munya?’ wàna ba na-paàrangu i MIRI. Nahema na ngahu, ‘Napa 
kulua ka ku-pawiti-nya ka da-kambàliku ndàba da wunangu-na i Ahàpu,’ 
wàna. ‘Hàmudu, wànyawa nuna, bau ngalanguma panggeli-ya napa,’ ” wàna 
i MIRI. 

23Tunaka nu panii-nanyaka i Mika, “Ba tuna, nuna mambàda njadi-yaka. 
Mbàda pawiti-nanyaka i MIRI hi da-kambàliku-nggau da wunangu-mu Tamu 
Umbu, ba mbàda kawuku-mana-nyaka i MIRI pa-paita-nggaunya nuna na ura 
pàda!” wàna. 
24Ka ndàharungu-nanyaka i Wunangu Hendikia palihi-nya i Mika hi natàba-
ya na matana i Mika dàngu paniina, “Nggiki hama peku-nakaka na Ngahuna 
i MIRI hi na-dunjaku-ngga nyungga tàka hi napanii dànggau nyumu?” 
wànanya. 
25Nahema i Mika, “Napa uitaya na mbutina la rehi tamamu pa-kawiningu la 
hau kurungu,” wànanya. 
26“Yàpaya nyuna!” wàna i Hanganji Ahàpu, “ngàndiya lai Amungu, na ngora 
paraingu, dàngu lai Tamu Umbu kudu Yoàhu. 
27Paniinja ka dapàtu-ya la uma kapàtangu, dàngu wuanya hakudu-a 
pangangu pa-ngunungu lundu kubeli dàngu nda nggàra ehinggu,” wàna. 
28“Jàkau beli dàngu nda nggàra ehimu Tamu Umbu, ka nda napanii-a i MIRI 
la ngarunggu nyungga! Mbuu ndàbana na maninya nàhu yiahu jiaha da 
hakahii,” wàna i Mika. 

Na metina i Ahàpu 
(2 L Nd. 18:28-34) 

29Tunaka nu laku-danyaka i Ahàpu na hanganji Ihirailu, dàngu i Yuhapàtu 
na hanganji Yahunda, pahada-nya na paraingu Ramutu la Nggiliatu. 
30Napanii i Ahàpu lai Yuhapàtu, “Napa nyungga ku-panjàda wikinggu ka 
kumangu patama la pabera, tàka nyumu-dumu Tamu Umbu upakima paki 
mangarangu,” wànanya. Tuna nuduka na panjàda-na wikina na hanganji 
Ihirailu ba laku pa-pahànjalungu. 
31La rehi nu da matailu kambulu madua da ngora pamba pabera Hiria mbàda 
wua-nanjaka pareta paraïna hanganji-da ka jiaya na hanganji Ihirailu-a na 
pa-kaluluku-da. 

32Jia ba tuna, ba daita-yaka i Hanganji Yuhapàtu, làbu jiaya na hanganji 
Ihirailu, wàda ndàba. Tuna nuduka hi dadehi-nya pa-kaluluku-nya nyuna, 
tàka hi nawara i Yuhapàtu, 
33ka pi-danyaka ba nda jia-aya na hanganji Ihirailu, tuna nuduka hi dajiaka 
pa-kaluluku-nya nyuna. 
34Tàka na haàtu tanatara Hiria wàngu nda harawuku-na talànga puli pàku-
nanya na wua panana, nda nawuku-aya na ngia pa-patuba-nanya. Tàka na 
nyuna nuna na wua pana nanggàna pawingu-manya i Ahàpu hi nalumbu 
làpahu-nya na kalembi pabera-na la ngia pa-panuangu-na. “Kuraraka!” wàna 
i Ahàpu ba nawara-nya na makata-nya na kareta. “Punjilungu kau luhu 
ngàndika welingu la pa-kabungu!” wànanya. 
35Ba talànga mbanana na pa-kabungu, pa-daingu ndolaku-na i Hanganji 
Ahàpu ba wàngu pa-harua-ya la kareta-na hangganya na tanatara Hiria. Na-
njànjaru na riana welingu la manua-na hi na-lenangu la karaba kareta. La 
rudungu meti-nanyaka. 
36Ba mareni tama-naka na lodu, pa-wuangu pareta-ya nggubulu-da da pamba 
tanatara Ihirailu ka dabeli la paraida dàngu la tanada haàtu - haàtu, 
37maa ba mbàda meti-naka na hanganji. Ka beli-danyaka hi datani-nya i 
Ahàpu la Hamaria. 
38Ba bahaya na kareta la tàma Hamaria, ihu pàku-danya da kawini pahunda, 
na ria welingu la kareta nuna najàli-ya ahu, jia pa-wingungu-maya hama 
tuna na pambàda paniina i MIRI. 
39Hawiangu da rukuna i Hanganji Ahàpu, rukuna na uma hanganji welingu 
la nggedingu dàngu mbuu ndàbada da paraingu patura-na, mbàda tulihu-
haka la mbuku Lii Ndai Hanganji Ihirailu. 
40Ba nameti-ka i Ahàpu, nanjadi hanganji i Ahahia na anana hiluya nyuna. 

I Yuhapàtu na hanganji Yahunda 
(2 L Nd. 20:31–21:1) 

41La papatu wàna na ndaungu pareta-na i Ahàpu, na hanganji Ihirailu, 
nanjadi hanganji la Yahunda i Yuhapàtu anana i aha. 
42La rehi nu tailu kambulu lima-naka na ndaungu lurina. Dua kambulu lima 
ndaungu mandaina ba na-pareta la Yeruhali. Na inana jiaya i Ahumba anana 
i Hilihi. 
43-51Hama tuna i Aha na amana na ma-pareta ba ndedipa nyuna, nawunda 
mahàmu i Yuhapàtu la hangga matana i MIRI. Na-payila-nya welingu la pa-
hanganji-na mbuu ndàbana na tau pahunda mini kawini da ma-pahunda la 
ngia pa-lumungu marapu da mani-i-njapa welingu ba na ama-manapa. Na 
nyuna da ngia palumu - ngia palumungu la marapu nda na-nyungguru-aha, 
hi pa-daingu wotu bia-napa kameti maraku dàngu natunu karanu lai nu na 
rayatu. I Yuhapàtu na pandoi-ha da kapalu la Tàrihu ka wotu àmahu rara 
welingu la Opiru; tàka da kapalu nuda nda danjadi-a pa-palirungu rukuna ba 
daruha la Ehiungu-Nggembiru. Na Hanganji Ahahia welingu la Ihirailu na-
kamahingu ka da-paliru pa-kariangu da tau kapalu-na nyuna dàngu da tau 
kapalu-na i Yuhapàtu, tàka nda nabihu-a i Yuhapàtu jiapa ka nahàmu-kai na 
pa-luangga-mainguda dàngu na hanganji Ihirailu. Hàlaka nu meti-nanyaka i 
Yuhapàtu hi taninya la retida da hanganji la paraingu-na i Ndautu. I Yoràmu 
na anana nanjadi hanganji hiluya nyuna. Na rukuna i Yuhapàtu hawiangu, 
na kaborangu-na dàngu na pakabungu-na pa-tulihu-ha la mbuku Lii Ndai 
Hanganji Yahunda. La rehi nu nda ningua hanganji-na na tana Endumu, ba 
tuna na ma-pareta lai nu kapala ndaera-ya. 

I Ahahia na hanganji Ihirailu 

52La pa-hakambulu pihu wàna na ndaungu pareta-na i Hanganji Yuhapàtu 
welingu la Yahunda, nanjadi hanganji Ihirailu i Ahahia anana i Ahàpu hi na-
pareta-ya na Ihirailu dàmbu ndaungu mandaina. 
53Nawunda manjala hanggangu lai MIRI ba nakiku-nya na ngerangu ma-
akatu welingu la amana dàngu welingu la inana dàngu welingu la Hanganji 
Yerumbiamu na ma-pawiti-nya na tau Ihirailu pawunda manjala. 

54Nalumu-nya dàngu na-rajaku-nya na Mbaàlu. Dàngu hama tuna na amana 
na ma-pareta wungangu, nyunambu nawuda-ya na ma-karaü lai MIRI, na ala 
palumu-na na tau Ihirailu. 

2 Hanganji 

2 Hanganji 1 

I Elia dàngu i Hanganji Ahahia 

1Ba nameti-ka i Ahàpu na hanganji Ihirailu, patula ngganggangu-nanyaka na 
tana Muapu hangganya na Ihirailu. 
2La hau na lodu na-kanabu i Ahahia na hanganji Ihirailu welingu la katonga 
la nunggulu mangia dita la uma manguna la Hamaria, hi lupa na-manua 
mandàkangu. Ka palewa-nanyaka tau pa-paàrangu la Mbaàlu-Hambupu, na 
marapu tau Ekurungu la Pilitingu, jàka nahàmu-du napa hi ndia-a. 
3Tàka na papalewa-na i MIRI, na-paràha-nya i Elia, na wunangu welingu la 
Timbihu, palua pa-tàbuku-ha da papalewa-na i Hanganji Ahahia papanii-nja, 
“Ka nda ningua Ala la Ihirailu hi ilua ningu pakarai taranga la Mbaàlu-
Hambupu, na marapu tau Ekurungu? 
4Paniinya na hanganji ba tuna yia na paniina i MIRI, ‘Nda jia hàmu-amu 
napa, napa umetima!’ wàmunya,” wàna. Nu na hupu liina i MIRI na-pahàra-
nya paraïna i Elia, 
5ka beli-danyaka nuda da papalewa la hanganji; “Ka nggikina hi beli-
minyai?” wàna ba na-paàrangu na hanganji. 
6Dahema nyuda, “Na haàtu mini namai pa-tàbuku-kama, hi na-paràha-
nggama pabeli papanii-nggau Tamu Umbu, ba tuna yia na papanii-na i MIRI 
lai nyumu Tamu Umbu, ‘Ka nda ningua Ala la Ihirailu hiu paràhangu palua 
pakarai taranga la Mbaàlu-Hambupu, na marapu tau Ekurungu? Nda jia 
hàmu-amu napa, napa umetima!’ wàna,” wàdanya. 
7“Nggiki-i-na na hadana nu na tau?” wàna ba na-paàrangu na hanganji. 
8“Nahau kalembi malai dàngu boru bànggi manula banda,” wàda ba dahema. 
“Ye, jiaya i Elia nu!” wàna na hanganji. 
9Ka paràhangu-nanyaka haàtu parawira, pa-kariangu tau lima kambulu, 
palua payàpa-ya i Elia. Lua-nanyaka nu na parawira hi nahunggu-ya i Elia 

ba talànga mandapu-na la hau tandula. “Ha, atana i Ala,” wàna na parawira, 
“purukau wàna na pareta-nanggau na hanganji!” wànanya. 
10“Jàka atana i Ala-maduka nyungga yia,” wàna ba nahema i Elia, “màtawa 
ka napuru na epi welingu la awangu ka na-pakehi pambuta-kai, nyumu 
dàngu da taumu!” wàna. La rehi numa ba napuru na epi pa-pakehi-ya nu na 
parawira dàngu da malima kambulu-da da tauna. 
11Hàla, hili haàtui parawira pa-paràha-na na hanganji pa-kariangu tau lima 
kambulu-mbu. Lua-danyaka hi dapanii-nya i Elia, “Ha, atana i Ala, puru-
memangu-kau nàhu wàna na pareta-nanggau na hanganji!” wànanya. 
12“Jàka atana i Ala-maduka nyungga yia,” wàna ba nahema i Elia, “màtawa 
ka napuru na epi welingu la awangu ka na-pakehi pambuta-kai, nyumu 
dàngu da taumu!” wàna. La rehi numa ba napuru na epina i Ala pa-pakehi 
pambuta-ha, nu na parawira dàngu da malima kambulu-da da tauna. 
13Nahili handàkangui pa-paràhangu haàtu parawira na hanganji pa-kariangu 
tau lima kambulu. Hei-nanyaka la tandula na parawira, ba natàka-ka la 
hanggana i Elia, patika-nanyaka hi napanii, “Jàma àruki-nggama, dou atana 
i Ala! Aï àru-kika dàngu yiada da taunggu; àmbu pameti-du kama! 
14Da madua da parawira hawiangu pa-kariangu da tauda dameti-ka ba na-
pakehi-ha epi welingu la awangu; na nyuna nyungga duku ku-kamahi-nggau, 
aï àru-kika!” wàna. 
15La rehi nu panii-nanyaka na papalewa-na i MIRI lai Elia, “Àmbu 
mangàdatu-du! Kiku bianya nyuna papuru welingu la tandula yiana,” 
wànanya. Tuna nuduka hi nalua karia-nya nu na parawira la hanganji, i Elia. 
16Hi napanii i Elia la hanganji, “Napanii i MIRI, ‘Uparàhangu palua pakarai 
taranga la Mbaàlu-Hambupu na marapu tau Ekurungu beri hama tuna nda 
ningui-ka Ala ngia pa-paàrangu la Ihirailu nda jia hàmu-amu napa; napa 
umetima!’ ” wànanya. 
17Ka meti-nanyaka i Ahahia hama tuna na papanii-na i MIRI la ngaruna i 
Elia. Nda ningua anana mini i Ahahia, ka njadi-nanyaka hanganji i Yoràmu 

na anguna paluhu hiluya nyuna. Nuna nu nanjadi la padàmbu ndau wàna ba 
na-pareta i Yahoràmu anana i Yuhapàtu, na hanganji Yahunda. 
18Hawiangu da ruku pawunda-na i Hanganji Ahahia mbàda tulihu-haka 
la Mbuku Lii Ndai Hanganji Ihirailu. 

2 Hanganji 2 

Ba padita-ya la awangu i Elia 

1Toma-nanyaka na rehina ka padita-ya wàngu làpuru la awangu i Elia ba 
wàna i MIRI. La rehi nu mbàda hadangu-naka i Elia welingu la Ngginggalu 
dàngu i Eliha, 
2nàhu la ngarangia panii-nanyaka i Elia lai Eliha, “Ndàdiku-wa yiahu; 
palewa-nangga la Mbetilu i MIRI,” wànanya. Na nyuna nahema i Eliha, 
“Parongu-na i MIRI maluri dàngu parongu-na na ndewamu ama, nda jia 
màta-anggunggau ama,” wànanya. Ba tuna pa-kariangu-danyaka ba dalaku 
pangalangu la Mbetilu. 
3Da ha-kanguhuru wunangu da ma-ndàdiku lai nu dalua pa-tàbuku-ya i Eliha 
hi da-paàrangu, “Upii-dunya dumu ba piti-nanyaka la lodu nàhu i MIRI na 
umbumu hi màtanggau nyumu?” wàdanya. “Deningu-na kupii-manya,” 
wàna ba nahema i Eliha. “Na nyuna màlawa nyuna, nggàra hi tapanii wànya 
nuna,” wànanja. 
4Tunaka nu panii-nanyaka i Elia lai Eliha, “Ndàdiku-wa yiahu; palewa-
nangga la Yeriku i MIRI,” wànanya. Na nyuna nahema i Eliha, “Parongu-na 
i MIRI maluri dàngu parongu-na na ndewamu ama, nda jia màta-anggunggau 
ama,” wànanya. Ba tuna lua-danyaka pa-kadua-da la Yeriku. 
5Da ha-kanguhuru wunangu da ma-ndàdiku lai nu, dalua pa-tàbuku-ya i 
Eliha hi da-paàrangu, “Upii-dunya dumu ba piti-nanyaka la lodu nàhu i MIRI 
na umbumu hi màtanggau nyumu?” wàdanya. “Deningu-na kupii-manya,” 
wàna ba nahema i Eliha. “Na nyuna màlawa nyuna, nggàra hi tapanii wànya 
nuna,” wànanja. 

6Tunaka nu panii-nanyaka i Elia lai Eliha, “Ndàdiku-wa yiahu; palewa-
nangga la Luku Yorundangu i MIRI,” wànanya. Na nyuna nahema i Eliha, 
“Parongu-na i MIRI maluri dàngu parongu-na ndewamu ama, nda jia màta-
anggunggau ama,” wànanya. Ka laku-danyaka la Luku Yorundangu, 
7dàngu ndàki-danja paraï lima kambulu wunangu. Hàla, pànjangu-danyaka 
la hingi luku i Elia dàngu i Eliha, tàka da wunangu da malima kambulu-da 
da-ndolaku nda nggi tuana marauna welingu lai nu. 
8Àli-nanyaka na kalembi malaina i Elia hi na-kuluru-nya hi napalu wànya na 
wai luku. Ka pabiwa kadua ngiangu-nanyaka na wai luku, hi peku linanya 
na lukuna na mamàdu nyuna dàngu i Eliha. 
9Tàka la hapapa paàra-nanyaka i Eliha paraïna i Elia, “Nggàra pambuha-mu 
pawunda-nggunggau ba ndedipa napiti-ka i MIRI dàngu ba ndedi màta 
mehanggau nyumu?” wànanya. Nahema i Eliha, “Pa-kangeha-ngganyawa lai 
nyungga na kawaha-mu ama, ka peku hilu-nggunggau nyumu 
ama,” wànanya. 
10“Aiha, ma-kanjupu kalutu-ya yiana,” wàna ba nahema i Elia. “Na nyuna 
jàkau itaka nyungga la rehi piti-nangga i MIRI, pa-kataku-ya na pakarai-mu. 
Jàka ndau itaka pa-tebuku-ya na pakarai-mu,” wànanya. 
11Ba talànga lakuda pa-banjaru pangalangu-madanya. Hi jia tàka biana na 
hau kareta maningu epingu payila njara maningu epingu na mamai pa-
pahewa-nja nyuda pa-kadua-da hi na-padita-ya kaputi ahu la awangu i Elia. 
12Naita-ya paraïna i Eliha hi nawara, “I Elia, na amanggu! Na amanggu! Na 
mini kaborangu rihi talu na ma-kahiri-ya na Ihirailu! Nda ni-anggaupa ama!” 
wàna. Ka munangu-nanyaka i Elia welingu la matana i Eliha. Paraï pa-
hawina nahira kadua ngianya na kalembi malaina i Eliha, 
13hàlaka nu hi naputu-ya na kalembi malaina i Elia na ma-kanabu, hi nabeli 
dàngu na-ndolaku la hingi Luku Yorundangu, 

14tunaka nu palu wànanya-ka kalembi malaina i Elia na wai dàngu paniina, 
“Ngginiya i MIRI, na Alana i Elia?” wàna. Ba napalu-yaka, pabiwa kadua-
ngiangu-nanyaka na wai hi nalaku la hapapa. 
15Daita-ya paraï da lima kambulu wunangu welingu la Yeriku, hi dapanii, 
“Na kawaha-na i Elia na-haleli-ka lai Eliha!” wàda. Lua-danyaka pa-tàbuku-
ya hi da-marubuku la hanggana 
16hi dapanii, “Nyuma yia tau lima kambulu kama ma-àtalu ndàbama. Ba 
tuna, màlawa ka talua pahimbu-ya i Elia na umbumu. Talànga wanguna 
mbàda ngàndi-nanyaka Ngahuna i MIRI la palindi jàka ndia la lolangu, hi 
namàta-nya lai nu,” wàda. “Màtangu!” wàna ba nahema i Eliha. 
17Na nyuna paruji pangalangu-madanya hi lupa na-pajia-ya. Ka laku-
danyaka nuda da lima kambulu wunangu pahimbu-ya i Elia tailu mbua lodu 
mandaina, tàka nda dahunggu-aya. 
18Hàlaka nu beli-danyaka lai Eliha na ma-patiangu la Yeriku. “Ka ni àmbi 
luadu, hi mbàda wànggu-madu-nggaika?” wànanja paraïna i Eliha. 

Da pa-hangàtarungu pawunda-na i Eliha 

19Damai papanii lai Eliha da manda pirada da tau welingu la Yeriku, “Ama, 
ita wiki-mamunya hàmuna yiana na paraingu, na nyuna nda nahàmu-a na 
waina hi kiri hungguda pamunju wàla wàngu da kawini woru ihi,” wàdanya. 
20“Pitinda maku mabidi,” wàna i Eliha, “dàngu paihi-nya mehi,” wàna. Ka 
ngàndi-danyaka lai nyuna nu na pakarai-na. 
21Hàla lua-nanyaka la mata wai i Eliha hi nandauha-ya na mehi la wai dàngu 
paniina, “Yianaya na papanii-na i MIRI, ‘Ku-paili-ya yiana na wai ka àmbu 
nahili pawiti-nya na meti jàka ndia na munju wàla!’ ” wàna. 
22Piti welingu la rehi nu ili-nanyaka nu na wai hama tuna na kareuku-na i 
Eliha. 
23Hàlaka nu laku-nanyaka la Mbetilu welingu la Yeriku i Eliha. Nàhu la ngara 
ngia daluhu welingu la paraingu da ha-kanguhuru anakeda hi da-paakanya 

nyuna, “Ha bulu katiku, bulu katiku, yilangu-kau welingu lai yiahu!” wàda 
ba dawara. 
24Na-nggilaku i Eliha dàngu tàngaru-naha nyuda hi naràtu wànja tamuna i 
MIRI. La rehi numa ba daluhu welingu la omangu da dua ngiu bai 
mbaruangu hi dahi - hiraha da patu kambulu madua da anakeda la hongada 
nyuda. 
25Laku pangalangu-nanyaka la Palindi Kàramilu i Eliha, tunaka nu beli-
nanyaka la Hamaria. 

2 Hanganji 3 

Na pabera-na na Ihirailu dàngu na Muapu 

1La pa-hakambulu walu wàna na ndaungu pareta-na i Yuhapàtu na hanganji 
Yahunda, nanjadi hanganji Ihirailu i Yoràmu anana i Ahàpu, hi na-pareta la 
Hamaria hakambulu dàmbu ndaungu mandaina. 
2Nanjala nyuna lai MIRI, na nyuna nda hama akatu pàkuna i Ahàpu dàngu i 
Ihembilu, da ina amana. Da kahala hada pa-pandoi-na na amana ka 
hamayangu wàngu la Mbaàlu mbàda nyungguru-nahaka. 
3Na nyuna ba tuna hama tuna i Yerumbiamu anana i Nembàtu na-ma-pareta 
ba ndedipa nyuna, tuna numbu nyuna ba na-pawiti-nya panjala na tau 
Ihirailu, dàngu nutakungu-mananya pawunda-ya nuna. 
4I Meha na hanganji Muapu, ningu ngia pa-kabua-na mbimbi. Nimbihu 
ndaungu na-wuangu hilu katiku la hanganji Ihirailu 100.000 ana mbimbi 
dàngumbu wulu mbimbi welingu la 100.000 mbimbi bumbu. 
5Tàka ba nameti-ka i Hanganji Ahàpu, patula nganggangu-nanyaka i Meha 
hangganya na Ihirailu. 
6Tuna nuduka hi na-hadangu welingu la Hamaria i Hanganji Yoràmu palua 
pa-hawanjiru-ha nggubulu-da da kanguhuru pabera-na. 
7Na-pangàndi-nya langu i Yuhapàtu na hanganji Yahunda, “Patula 
ngganggangu-nanya na hanganji Muapu hanggangga nyungga; ubihudu pa-

karia-ngga nyungga la pabera pa-hanobaku-ya nyuna, umbu?” wànanya. “Tu 
biana duna,” wàna ba nahema i Hanganji Yuhapàtu. “Napa ku-kikungu karia-
nja da taunggu dàngu da pamba li la njaranggu. 
8Nggi tali ningu napa ba tanjungu?” wàna. “Taliya na ànda na mapala la 
maràda telangu Endumu,” wàna ba nahema i Yoràmu. 
9Ka laku-danyaka i Hanganji Yoràmu kariada na hanganji Yahunda dàngu na 
hanganji Endumu. Ba pihu mbua lodu-naka mandaina ba dalaku, njàpu-
nanjaka wai, hi nda peku unuda da pamba tanatara dàngu da banda pa-
bukungu. 
10“Manjurangu-ndanyaka!” wàna ba nawara i Hanganji Yoràmu. “Mbàda 
wuku-nanyaka i MIRI pa-pajàma-nda nyuta pa-katailu-nda la hanganji 
Muapu!” wàna. 
11Na-paàrangu i Hanganji Yuhapàtu, “Ka nda ningua nàhu yiahu haàtu 
wunangu ma-ngalangu pa-paàrangu lai MIRI ndumanda nyuta?” wàna. 
Nahema na haàtu parawira-na i Hanganji Yoràmu, “Ninya yiahu i Eliha 
anana i Hapàtu! Àmangu na-pambapa dànya i Elia,” wàna. 
12“Deningu-mana, ba napanii langatàka-ma i MIRI la ngaruna nyuna!” wàna 
i Hanganji Yuhapàtu. Ka laku-danyaka pa-katailu-da nuda da hanganji lai 
Eliha. 
13“Ka nggikina hiu karai ningu pa-ndulangu lai nyungga?” wàna i Eliha la 
hanganji Ihirailu. “Lua ningu bia la wunangu - wunangu-da da ina amamu!” 
wànanya. “Ndia-a!” wàna ba nahema i Yoràmu. “Bai MIRI-maka na mawuku-
ya la pawua-kama nyuma pa-katailu-ma la hanganji Muapu,” wàna. 
14Nahema i Eliha, “Parongu-na i MIRI maluri, na palumu-nggu, kupanii pa-
tànjingu ba nda ku-kapihi karia-anggau nyumu, jàka nda jiaya i Hanganji 
Yuhapàtu na patembi-nggu. 
15Nàhu ngàndi-nggawa nàmu haàtu mini jungga,” wàna. Tunaka nu ba 
talànga jungga-nanya na junggana nuna na tau, tunggulu-nanyaka Ngahuna 
i MIRI i Eliha, 

16hi napanii, “Yianaya na papanii-na i MIRI, ‘Pandoi-wa londa wai - londa 
wai la luku mihi yiana. 
17Jiapa-kai ka ndai itaya puruna na urangu jàka ndia hapuputu-na na ngilu, 
na nyuna ba tuna napa nabundu làndangu na wai la luku mihi yiana. Napa 
ingalangu wai tuda unungu-mi nyimi dàngu da banda pa-bukungu,’ ” wàna. 
18Hi nahili panii pangalangu i Eliha, “Na nyuna nuna mamuda-aya duna lai 
MIRI. Napa Nyuna nawua-mbunggai talu la tau Muapu. 
19Napa inyungguru ndàbaha da paraingu da maningu tindingu dàngu da 
mamana - nandangu; napa ipunggu ndàbaha da pingi wua ai pangangu; napa 
ihungguru ndàbanja da mata wai, dàngu napa ihauraku-nja watu mbuu 
ndàba da wokada da makambo - mboka hi lundu daruha halawàla,” wàna. 
20Hadangu harii la rehi wotu maraku la mbaru, lulungu-nanyaka na wai 
welingu la Endumu hi lupangu na-lumburu-nya nuna na luku mihi. 
21Ba darongu-ka da tau Muapu ba mai-danyaka pahada-nja paraï da hanganji 
tau matailu, ka dundilu ndàba-dahaka la padira tana da tau da mapeku pa-
kawanangu pambeni wàngu – piti welingu la marihi pa-katuangu lupa la 
marihi pa-kanguraku –. 
22Hadangu harii, ba dahada mbarungu-ka handaraku-nanyaka lodu na pinu 
wai hi na-parara wai riangu ba itaya. 
23Kaladaku-danyaka, “Na wai ria! Jiangu-maka ba mbàda pahada 
ngàndingu-da hi da-maràngga pameti dua wikida da panjuri welingu la 
matailu-da da pamba muhu! Màla ka talua pa-rambangu la kalibaru maü 
terada!” wàda. 
24Tàka ba datàka-ka nuda da tau Muapu la kalibaru uma tera, da-nàhaku pa-
kanduli-nja paraï tau Ihirailu da ma-ndàharu pangalangu pa-kaluluku-nja ba 
pameti-ha 
25dàngu ba nyungguru-ha da paraingu-da. Nimbihu-da da woka ma-kamboka 
ngia palida, da-hauraku-nja watu. Lundu mbinu ndàba-danjaka watu da 
woka. Da-hungguru ndàba-mbunja da mata wai paraï da tau Ihirailu dàngu 

dapunggu ndàbaha da pingi wua ai pangangu. Na ma-daingu didi-ayaka na 
paraingu Kiri-Harehitu na parai puhu pareta Muapu. Hupu hàla luana lundu 
nggupulu-mbuya nuna na paraingu hi da-hauraku-nya watu paraï da mini 
kawanangu kapitu. 
26Ba napàda-nyaka ba nda peku torungu-anapa, kariangu-nanyaka pihu 
ngahu panjuri mamàhi pa-kawanangu hapanda, na hanganji Muapu hi na-
kukutungu pa-boluhu-ya na ngia patorungu-na na hanganji Endumu, tàka 
nda na-duluku-a. 
27Tuna nuduka hi napiti-ya na anana na mahilu-ya làti hi na-mangeji-nya la 
pinu kangeli paraingu ka kameti maraku-ya nduma marapu Muapu. Ka 
mangàdatu-danyaka da tau Ihirailu, hi da-kameni beliha da pamba tanatara-
da welingu la paraingu nuna hi dabeli la tanada. 

2 Hanganji 4 

I Eliha nandula-ya na haàtu kawini meti lei na mamila 

1La hau na lodu lua-nanyaka lai Eliha na haàtu kawini meti lei papaha haàtu 
wunangu hi napanii, “Ama, nameti-ka na leinggu! Tàka pima-dumunya ama 
ba haàtu tau manundu lai Alaya, tàka ningu wutangu-na la haàtu tau. Nàhu, 
mai-nanyaka nuna na tau papiti-ha da madua da ananggu patuha ata, pa-
mbayaru wànja da wutangu-na na leinggu na mambàda meti,” wàna. 
2“Nggiki hama ndula-nggunggau ràmbu?” wàna ba na-paàrangu i Eliha. 
“Nggàra nu maningu la umamu ràmbu?” wànanya. “Nda nggàra-a maningu-
ngga,” wàna ba nahema na kawini, “hinggilu-na na mina haitungu ba hau 
ana botina,” wàna. 
3Hi napanii i Eliha, “Luawa pakarai pinjangu boti jua pira bia danguda la 
angu kotaku-mu. 
4Hàlaka nu tamawa la uma, nyumu dàngu da anamu kau mangu pa-ràpitu 
pindu. Tunaka nu buriya na lonahu welingu la boti kudu la boti nuda, dàngu 
pa-hinggilu-ha da mambàda mbinu,” wànanya. 

5Ka beli-nanyaka nuna na kawini la umana. Hàlaka nu tama-nanyaka la uma 
dàngu da anana hi da-ràpitu-ya na pindu uma, napiti-ya na boti kudu na ma-
ihingu mina haitungu, hi naburi-ya nu na lonahu la bo - boti pawua-danya 
nyuna paraï da anana. 
6Ba dambinu ndàbaka da boti, nahili karai hau boti. “Njàpu-danyaka,” wàna 
na haàtu anana. Ka nda na-njànjaru-apa na lonahu. 
7Tunaka nu hili lua-nanyaka lai Wunangu Eliha nuna na ina, hi napanii i 
Eliha, “Dangga-njawa nuda da lonahu pa-mbayaru hàlaha da wutangu-mu, 
tàka da rihida da-jàmungu kai luri wàngu dàngu da anamu,” wànanya. 

I Eliha dàngu na kawini wulu la Hunimu 

8Ninya na haàtu kawini wulu na ma-ndàdiku la Hunimu. La hau na lodu ba 
nalua la Hunimu i Eliha, na-ngàdalu-ya pangangu paraïna nuna na kawini. 
Piti welingu la rehi nu handàka lua - handàka luana la Hunimu i Eliha la 
umana na kawini nuna-maya nangangu ningu. 
9Tunaka nu panii-nanyaka na leina paraïna kawini, “Kupi hàmu-manya na 
tau na makàli mai lai yiahu, langatàka haàtu atana i Alaya. 
10Màla làti ka ta-pandoi-nya hau ana kurungu la nunggulu ditana na umanda, 
dàngu ka ta-pamàtu-manya ngia pa-katuda, menja, kanjàka dàngu palita ka 
peku todu ninguna lai nu handàka mai - handàka maina pa-tadalu-ta,” wàna. 
11La hau na lodu nahili mai la Hunimu i Eliha. Ba naheika pa-hangahu la 
kurungu-na, 
12paràha-nanyaka i Nggahahi, na tau la lihina, palua pa-paaunya nuna na 
kawini. Ba namaika nuna na kawini, 
13napanii i Eliha lai Nggahahi, “Paàra-nya jàka nggiki hama palimba-
nggunya na njilina ndumanda nyuta. Raï hi na-mbuhangu bia ka kulua la 
hanganji jàka ndia la liku uru pabera papanii wànya na pahàmu wàna 
nyuna,” wàna. Nahema na kawini, “Ngiangu-nggunya la honga kalembi-
manggu dàngu nda nggàra-a manjaka,” wàna. 

14Ka paàrangu-nanyaka i Eliha lai Nggahahi, “Jàka tuna nu, nggàra-aka bàdi 
pawunda-nggunya?” wàna. Nahema i Nggahahi, “Nda ningua anana dumu 
umbu, tàka mbàda kaweda-manaka na leina,” wàna. 
15“Paaunya nuna na kawini,” wàna i Eliha. Ka mai-nanyaka na kawini hi na-
ndolaku la hangga pindu. 
16Hi napanii i Eliha, “La ndaungu na manàmu-nya la rehi tungu nàhu, 
lunggu-munyaka haàtu anakeda mini dumu ràmbu,” wànanya. “Àmbu panii 
ànga na ama!” wàna na kawini. “Ba atana i Ala-madukau ni ama!” wànanya. 
17Tàka deningu-mana na papanii-na i Eliha. La ndaungu ma-pa-ndutungu, 
ràkangu jiaya la rehi ma-hamangu habolangu-nanyaka haàtu anakeda mini 
nuna na kawini. 
18Ba na-matua-ka nuna na anakeda, la hau mbaru la rehi muti, lua-nanyaka 
la woka la amana nuna na anakeda la tau da mamuti uhu nggàndumu. 
19Hi jia wara bia-nanya na amana nuna na anakeda, “Ai! Na-katiu na katiku-
nggu!” wàna. “Ngàndiya yiana na anakeda la inana,” wàna na amana la 
haàtu tau la lihina. 
20Ka karia-nanyaka nuna na anakeda la inana, hi nababa-ya inana. Na nyuna 
la malingu meti-nanyaka na anakeda. 
21Ngàndi-nanyaka hu dita paraïna inana, la kurungu-na i Eliha, hi na-
pakatuda-ya la ngia pa-katuda. Hàlaka nu luhu-nanyaka hi nabita-nya na 
pindu, 
22hi nalua pa-paaunya na leina. Hi napanii, “Paràhangu nàmu haàtu 
papalewa dàngu heu kalandai. Lupangu kulua parenggangu-ka bàdi lai 
Wunangu Eliha, napa kuluu belika,” wàna. 
23“Ka nggikina hiu lua nàhuma?” wàna ba na-paàrangu na leina. “Nda lodu 
Hangahu-aya nàhu dàngu nda lodu bokulu Wulangu Bidi-mbuya,” wànanya. 
“Nda nggàra ehia,” wàna ba nahema. 

24Ba nawotu-nyaka hela na kalandai, panii-nanyaka na tau papalewa-na, 
“Ràmbahu-ya na kalandai ka napalai lundu dira mbangatu-na; àmbu pa-
wadaru-ya na renggana jàka nda ku-paràha-nggau,” wànanya. 
25Ka laku-nanyaka la Palindi Kàramilu la pangia-na i Eliha nuna na kawini. 
Welingu la mamarau mbàda ita haha-nanyaka paraïna i Eliha ba nàmunya 
nuna na kawini. Ka panii-nanyaka i Eliha lai Nggahahi “Tàngaru-ya, 
nàmunya na kawini welingu la Hunimu! 
26Parenggangu palua pa-tàbuku-ya dàngu paàra-nya jàka ndiadu nggàra 
ehina dàngu na leina dàngu na anana,” wànanya. Napanii nuna na kawini 
lai Nggahahi, ba nda nggàra ehi ndàba-ada. 
27Na nyuna ba natàka-ka la hanggana i Eliha, marubuku-nanyaka hi narohu-
ha da wihina i Eliha. Payila-nanyaka làti paraïna i Nggahahi na nyuna 
napanii i Eliha, “Màta bianya! Lalu hawina-maya ba itaya. Tàka nda nggàra-
a papanii-nangga i MIRI!” wàna. 
28Napanii nuna na kawini, “Ama, nda kukarai-akau làti ana welingu lai 
nyumu, ama. Àmbu pa-kahewa-ya na monungu-nggu mbàda wànggu-
manggauka làti, ama,” wànanya. 
29Mbaili-nanyaka i Nggahahi i Eliha, “Parenggangu! Pitiya na tokungu-nggu 
dàngu laku pangalangu-ma la umana yiana i Ràmbu. Àmbu pànjangu-du la 
papulu dànya jàka nggamu biaya na pa-hàmburu-mu la ànda. Jàka ningu tau 
mapulu dànggau, àmbu mangenahu-du la pahema-ya na pulu dànanggau. 
Bau tàka kika, bànjalu-ya na tokungu-nggu la ihina nuna na anakeda,” 
wànanya. 
30Napanii nuna na kawini, “Ama Eliha! Parongu-na i MIRI maluri parongu-
na na ndewamu, nda jia laku wàru-anggunggau, ama!” wànanya. Tuna 
nuduka hi nalaku karia-nya paraïna i Eliha la umana nuna na kawini. 
31Mbàda mangilu-nanjaka nyuda paraïna i Nggahahi patuya na tokungu la 
ihina na anakeda, tàka nda nggàra-a parongu malingu jàka ndia tanda 

hawiangu ba luri-nanya nuna na anakeda. Tuna nuduka hi nalua i Nggahahi 
pa-tàbuku-ya i Eliha papanii, “Ndedi na-hadangu-a na anakeda,” wàna. 
32Ba natàka-ka la umana na kawini, tama meha-nanyaka i Eliha la kurungu-
na hi naita-ya na anakeda ba na-tanggunggulu la ngia pa-katuda. 
33Ràpitu-nanyaka pindu i Eliha hi na-hamayangu lai MIRI. 
34Hàlaka nu panggubu-nanyaka la pinuna na anakeda hi na-padambaku-nya 
na ngaruna, da matana dàngu da limana la ngaru la mata dàngu la limana 
nuna na anakeda. Ba talànga panggubu tuna nu mbana-nanyaka na ihina na 
anakeda. 
35Hàla, hadangu-nanyaka i Eliha hi na-wenangu nu la kurungu, tunaka nu 
hili panggubu-nanyaka la pinuna na anakeda. Ka lundu àhi-nanyaka papihu 
wundangu na anakeda hi na-pabula-nja da matana. 
36Paràha-nanyaka i Nggahahi paraïna i Eliha pa-paaunya na inana na 
anakeda. Ba natama-ka na inana na anakeda, panii-nanyaka i Eliha lai nyuna, 
“Yiana-yaka na anamu ràmbu,” wànanya. 
37Ka marubuku-nanyaka nuna na kawini la hanggana i Eliha hi naluhu 
ngàndiya la hambeli na anana. 

Da pa-hangàtarungu da madàmbu-dai 

38La hau rehi tungu-nanyaka na rimba pa-nggàbalungu la nggubulu-na nuna 
na tana. La rehi numa beli-nanyaka la Ngginggalu i Eliha. Ba talànga pa-
pekangu-na la hau kanguhuru wunangu, paràha-nanyaka na tau pa-palewa-
na papiti kambelaku ka manahu-nja pangangu. 
39Na haàtu welingu la hongada nuda da wunangu naluhu palua pahimbu rii 
la woka. Na-itangu mahama tuna kamàla karobu-ya. Napàpu padangu-ma 
wuana, hi nangàndi-ha ba nabeli. Bundu nda pinanya jàka nggàra wuaya, da 
- datu-nanjaka hi naburi-ya nu la kambelaku. 
40Ba namemi-ka pabe - beri-nanjaka da wunangu. Tàka ba dakama-nyaka, 
wara-danyaka i Eliha, “Ai, amai, ma-maüku-ya yiana!” wàda. Ka nda dabihu-
apa pangaanya. 

41Ka paràhangu-nanyaka papiti hakudu kanguta i Eliha, hi natuya la 
kambelaku nuna. Hàlaka nu, “Hili paberi-nyawa nana na pa-manahu,” wàna. 
Lohangu-nanyaka ba nda paharui wàngu-ayapa nuna na pangangu. 
42La hili hau rehi mai-nanyaka na haàtu tau mini welingu la Mbaàlu-Haliha. 
Nangàndi-nya i Eliha uhu nggàndumu pabidi muti dàngumbu dua kambulu 
roti pa-pandoi welingu la uhu nggàndumu pa-kawunga muti la ndaungu 
nuna. Na-paràha-nya na tau papalewa-na nyuna i Eliha ka napabe - berinja 
nuda da roti da wunangu, 
43tàka napanii na papalewa, “Nda jia tuda-ada nduma tau hangahu!” wàna. 
Nahema i Eliha, “Paberi bianya ka dangangu, nadu ba napanii i MIRI ba 
jiangu-ma napa dangangu dàngu ba ningupa rihina jàka dahàla-ka 
pangangu,” wàna. 
44Ka paberi-nanjaka nyuda nuna na pangangu paraïna tau papalewa, ngangu 
ndàba-danyaka nyuda. Ba dahàla-ka pangangu ningupa rihina, hama tuna na 
papanii-na i MIRI. 

2 Hanganji 5 

Ba pahàmu-ya i Naamàngu 

1I Naamàngu ngora pabera Hiria-ya kanjupu mbuha dàngu mahumbaru-
nanya paraïna hanganji Hiria. Nadu, ba wàngu limana i Naamàngu, ba 
nawua-nya talu i MIRI na tanatara Hiria. I Naamàngu haàtu mini la ngora 
ma-kaborangu-ya, tàka na nyuna nanggàna-ya kanyaki tàda ihi 
pamangginggitungu. 
2La hau na rehi nanjungu-nya na tau Ihirailu paraïna tau Hiria. Nu la 
njunguda dayàpa-ya na haàtu anakeda kawini tau Ihirailu hi dangàndi-ya pa-
tanawa-nya. Tunaka nu njadi-nanyaka tau papalewa la papaha-na i 
Naamàngu. 
3La hau na lodu panii-nanyaka nu na tau papalewa la ràmbuna, “Ràmbu, 
jàka nalua toma làti i umbu la wunangu la Hamaria, jiangu-ma duna na-
pahàmu-ya i umbu paraïna wunangu,” wàna. 



1011 

 

 
Na Huratu Matua 

© 1995, Indonesian Bible Society. 
 

 
 

 

 

 

4Ba narongu-yaka nuna i Naamàngu, lua-nanyaka la hanganji hi napanii-nya 
na papanii-na nuna na anakeda kawini. 
5Ka panii-nanyaka na hanganji, “Hàmudu, luawa la hanganji Ihirailu, napa 
nyungga ku-pangàndi-nya huratu,” wàna. Ka laku-nanyaka i Naamàngu 
dàngu ngàndina 30.000 àmahu bara, 6.000 àmahu rara dàngu hakambulu 
mawa paki ma-manandangu. 
6Nu na huratu pangàndi-na tuna nu na linguna, “Ku-pangàndi-nggaunya 
yiana na huratu umbu, ka natanda-ya na parawira-nggu i Naamàngu 
wànggunggau, kau pahàmu-ya umbu welingu la hiduna,” wàna. 
7Ba nadiha-yaka nuna na huratu paraïna hanganji Ihirailu, ba - bàriku-
nahaka da pakina paraï pa-kadukungu na etina, hi napanii, “Hanggàmaru-
yaka, ka nggikina na hanganji Hiria hi na-karaika pa-pahàmu-ya na tau 
yiana? Ba nda Ala-kika làti maningu kawahangu pa-paluri jàka ndia pa-
pameti tau! Jiangu-maka ba himbu-nanya wihu na hanganji Hiria pa-pahili 
dàngga nyungga!” wàna. 
8Narongu-ya nuna i Wunangu Eliha, ka pangàndi-nanyaka na lii langu yiana 
la hanganji Ihirailu, “Ka nggikina hiu kadukungu etimu? Paràha-nya na tau 
nuna ka namai lai nyungga ka napinya ba ningu haàtu wunangu yia la 
Ihirailu!” wàna. 
9Tuna nuduka hi nalaku i Naamàngu dàngu kareta njarana la umana i Eliha 
hi na-pànjangu la hangga pindu. 
10Hi na-paràhangu haàtu tau papalewa i Eliha papanii tunanya yia i 
Naamàngu, “Luawa paihu papihu wundangu la Luku Yorundangu umbu, 
napa uhàmu ailulu-ma duna umbu,” wànanya. 
11Ba narongu-yaka nuna, mbeni-nanyaka i Naamàngu hi napanii, “Ba 
kukaka-ya nyuna wikima ihu na mamai patàbuku ka dàngu hi na-hamayangu 
lai MIRI, na Alana, pa-kariangu odahu-naha wàngu limana da mahidu la 
ihinggu hi kuhàmu, wànggu pàku-aka làti, wàna. 

12Na Luku Ambana dàngu na Pàrapàru la Ndamàhiku darihi-pa pahàmu 
welingu la nggi luku bia la Ihirailu! Peku ihu-mbunggu lai nu ka kuhàmu!” 
wàna. 
13Ka ndàharu-danyaka palihi-nya paraï da tau papalewa-na, “Umbu, ngera 
hama tuna jàka na-paràha-nggau làti pawunda ma-kalutu, jiangu-ma bau 
wundaya umbu. Tàka paràha-nanggau paihu pàkua làti kau hàmu umbu!” 
wàdanya. 
14Tuna nuduka hi nalaku la Luku Yorundangu i Naamàngu, hi natama la luku 
pa-talumburu papihu wundangu hama tuna na paràha-nanya paraïna i Eliha. 
Ka hàmu-nanyaka i Naamàngu. Hayandalu beli-nanyaka na ihina hama tuna 
ihi bidi mini. 
15Beli pa-kariangu-danyaka lai Eliha dàngu da karia-na, hi napanii, “Nàhu 
pi-nggunyaka ba haàtu-ana na Ala la pa-nggubulu awangu, nu na Ala na 
palumu-na na banjaru Ihirailu. Jia ba tuna, màla àru làti umbu kau keiha da 
pawua-nggu nyungga,” wàna. 
16Nahema i Eliha, “Parongu-na i MIRI maluri na palumu-nggu, nda jia nggàra 
pa-wuangu-a pakeinggu,” wàna. Na-pambana-ya paraïna i Naamàngu ka na-
mbuhangu i Eliha pakeiha da pawua-na, tàka pa-daingu nda bihu-mana i 
Eliha. 
17Hi napanii i Naamàngu, “Jàka ndau bihuma pakeiha da pawua-nggu umbu, 
pahia-ngga làti ka kungàndi tana ba kubeli ràka ngàndi hamawa mbanggalu. 
Nadu, piti welingu nàhu duku na pawotu-nggu kameti maraku mbulungu 
ndumana i MIRI-a, tàka nduma hawiangu da pa-alangu, ndia-a. 
18Napa jàka nalua pa-hamayangu na hanganji-nggu la umana na Rimungu 
na marapu Hiria ba lupangu-ma ku-karaha-ya, màla àruki ka najàma-ngga i 
MIRI,” wàna. 
19“Laku mambiru-wa duna,” wàna i Eliha. Ka laku-nanyaka i Naamàngu. 
Ndedi namandai-a ba taliuna i Naamàngu, 

20“Yi ha, ka nggikina hi puli bianya palaku dàngu nda mbayaru-na?” wàna 
la etina i Nggahahi, na tau papalewa-na i Eliha. “Lupangu-ma bàdi làti na 
umbunggu nakeiha nuda da pawua-na na tau Hiria! Parongu-na i MIRI 
maluri, lupangu kundutu-maya bàdi ka ku-ngalangu ana nggàra welingu lai 
nyuna!” wàna. 
21Hàla, ka ndutu-nanyaka i Naamàngu paraïna i Nggahahi. Ba naita-yaka 
paraïna i Naamàngu ba nàmungu tau, puru-nanyaka welingu la kareta-na hi 
na-paàrangu, “Ndiadu nggàra ehina?” wàna. 
22Nahema i Nggahahi, “Malangumu umbu, pa-paràhangu-ka papanii-nggau 
umbu ba hinama-a datàka da tau madua da wunangu welingu la ma-
palindingu la Epuraïmu. Tàka nakarai na umbunggu kau wuanja nuda da 
wunangu da madua umbu 3.000 àmahu bara dàngu dua mawa paki ma-
manandangu,” wàna. 
23“Tu-manaka duna!” wàna i Naamàngu, dàngu hi na-ruwatu-ya i Nggahahi 
ka nangàndi 6.000 àmahu bara. Na-kawuhuku-ha la dàmbu haku nuda da 
àmahu i Naamàngu, hi napiti dua mawa paki ma-manandangu. Nawua-ha 
nuda mbuu ndàbada la tau madua tau papalewa-na da pa-paràha-na pa-
mangilu-nya i Nggahahi. 
24Ba tàkaka la tandula ngia pa-ngiangu-na i Eliha, piti-nahaka da àmahu 
dàngu da paki i Nggahahi welingu la papalewa-na i Naamàngu hi nalua pa-
pahàmu-ha la uma. Paràha-nanjaka pabeli da tau papalewa-na i Naamàngu, 
25hi natama beli la uma. Ka paàrangu-nanyaka i Eliha, “Nggi welimu?” 
wànanya. “Nda nggi weli-anggu umbu!” wàna ba nahema. 
26Na nyuna napanii i Eliha, “Na etinggu ninya lai nu ba napuru i Naamàngu 
welingu la kareta-na pa-hàmburu-kau nyumu. Nàhu nda rehi-ananya ka 
ngalangu àmahu dàngu ka kei woka haitungu, woka angguru, mbimbi dàngu 
hapi dàngu ata - ata! 
27Bau keiha nuda da pa-wuangu, napa ukei-mbuya na kanyaki-na i 
Naamàngu. Jiapa lundu nu - numbu dangala-mbunya na kanyaki nuna da 

ana umbuku-mu!” wànanya. Ba naluhu-yaka welingu lai nu i Nggahahi, 
ngala-madua-nanyaka nuna na kanyaki – dira baraya na ihina. 

2 Hanganji 6 

Na kataka pahunggu beli 

1La hau na lodu dahali ura milada lai Eliha da wunangu pa-hamata-na i Eliha. 
Dapanii, “Lalu kujuru-na na ngia pa-ndàdiku-nda! 
2Ba tuna puli nggama làti ka malua papunggu ai la lihi Luku Yorundangu, 
dàngu ka mawulu ngia pa-ndàdiku-nda lai nu,” wàda. “Hàmudu,” wàna i 
Eliha. 
3Na haàtu welingu la hongada na-pambanangu ka nalua karia-nja nyuda i 
Eliha. Na-patunju i Eliha, 
4hi dalaku kariangu. Ba datàka-ka la hingi Luku Yorundangu, pa-kiringu-
danyaka papunggu ai. 
5Hi jia kanabu biana la wai na ihi kataka-na na haàtu welingu la hongada 
nyuda, “Ai, inai ama!” wàna ba nawara-nya i Eliha. “Kataka pinjangu-ya 
nuna!” wàna. 
6“Nggiya na-kanabu ningu?” wàna ba na-paàrangu i Eliha. Paita-nanyaka na 
pangia-na paraïna nuna na tau, hi na-kadipu ha-kadipu ai i Eliha hi 
nandauha-ya lai nu la wai. Ka halindingu-nanyaka na ihi kataka la pinu wai. 
7“Pitiya!” wàna i Eliha. Pa-jolangu-nanyaka limana nuna na tau hi napiti-ya 
na ihi kataka. 

Ba pakàku-ya na tanatara Hiria 

8La hau rehi, pabera-danya na Hiria dàngu na Ihirailu. Ba da-pahamangu-ka 
dàngu ba ha-pajia-ha da parawira-na, bota-nanyaka paraïna hanganji Hiria 
jàka nggiya bàdi na ngia pawulu-da maü tera. 
9Na nyuna na-pangàndingu langu i Eliha la hanganji Ihirailu ka panamu-nya 
ka àmbu lua lai nu, ba dakàli li ningu da tau Hiria lai nu. 

10Ba tuna na-panamu-nja da tau da ma-ndàdiku lihinya lai nu paraïna 
hanganji Ihirailu ka da-rimangu mànu padua. Tuna nuduka nda pira 
wundangu bia ba na-panamu-nya na hanganji paraïna i Eliha. 
11Nuna nu kanjupu yawaru-nanya na-makaraü la hanganji Hiria, hi lupa 
napaau ndàbanja ba ha-pajia-ha da parawira-na hi na-paàrangu, “Lupangu-
ma ningu ma-kaleka la honganda. Nggamuya nu? Màla paniiya!” wàna. 
12Nahema na haàtu welingu la hongada da parawira, “Nda haàtu-a dumu, 
Tamu Umbu. Jiaya i Wunangu Eliha na mangu mulangu! Nyunama na ma-
patàka-nya na hanganji Ihirailu jàka nggàraya na patiki-mu dumu Tamu 
Umbu, jiapakai ka papanii la kurungu ngia pa-katuda-ya,” wàna. 
13“Paàra-nya jàka nggiya nyuna,” wàna na hanganji, “ka peku luanggu 
payàpa-ya,” wàna. Napanii-nya tau ba la Ndotàngu-ya i Eliha. 
14Ka pa-ngàndingu-nanyaka lai nu hapamba bokulu pa-kariangu njara dàngu 
kareta pabera. Rudungu-ya ba datàka la paraingu lai nu hi da-nggupulu-ya. 
15Hadangu harii la mba - mbaru ba na-hadangu-ka na tau papalewa-na i Eliha 
dàngu ba naluhu la hambeli, ita-nanyaka na tau Hiria ba na-nggupulu-ya 
nuna na paraingu, màtu njara dàngu kareta pabera-mada. Ba tuna, beli-
nanyaka lai Eliha hi napanii, “Hanggàmaru-ndanyaka Umbu! Nggikina 
wànda-aka?” wàna. 
16“Àmbu mangàdatu-du,” wàna ba nahema i Eliha. “Darihi dangupa da 
madaita nyuta welingu lai nyuda,” wàna. 
17Hàlaka nu hamayangu-nanyaka i Eliha, “Ou MIRI, pabula àru-kinja da 
matana na tau papalewa-nggu ka naita!” wàna. I MIRI na-kataku-ya na 
hamayangu-na i Eliha hi lupa ba na-tàngaru-ka nu na tau papalewa-na, ita-
nanyaka ba nambinu-nya njara dàngu kareta maningu epingu na palindi ma-
winggiru-nya i Eliha. 
18Tàka ba da-hadangu-ka da tau Hiria, hamayangu-nanyaka i Eliha, “Ou 
MIRI, papoki àru-kiha da tau yiada!” wàna. I MIRI na-kataku-ya na 
hamayangu-na i Eliha, hi dapoki ndàba. 

19Tunaka nu lua-nanyaka i Eliha lai nyuda hi napanii-nja, “Njàrangu-minya. 
Nda jia-aya yiana na paraingu pahimbu-mi. Mai kai kikungga nyungga, ka 
kulua patukai la tau na pahimbu-mi,” wànanja. Hàla lua-nanyaka i Eliha 
patuha la Hamaria. 
20Ba datama-nyaka nuna na paraingu, hamayangu-nanyaka i Eliha, “Ou 
MIRI, pabula àru-kinja da matada ka daita,” wàna. I MIRI na-kataku-ya na-
hamayangu-na i Eliha; na-pabula-nja da matada da tau nuda, hi lupa dapinya 
ba la padua paraingu Hamaria-ha. 
21Ba naita-haka da tau Hiria paraïna hanganji Ihirailu, paàrangu-nanyaka, 
“Màla Eliha, ku-pameti-haka bàdi da tau yiada?” wàna. 
22“Màtangu,” wàna ba nahema i Eliha. “Jiapa-kingu da tanatara payàpa-mu 
la pa-hànjalungu nda jia pameti-amuha Tamu Umbu, ri - rihi-amaka yiada. 
Wuanja pangangu dàngu pa-ngunungu, hàla, pulinja ka dabeli la hanganji-
da,” wàna. 
23Ka paloku-nanjaka remi bokulu paraïna hanganji Ihirailu; ba dahàla-ka 
pangangu pa-ngunungu, puli-nanjaka pabeli la hanganji Hiria. Piti welingu 
la rehi nu pànjangu-danyaka da tau Hiria pahada-nya na tau Ihirailu. 

Na nggupulu-ya na Hamaria 

24Ndedi nggi tuna mandaina la rehi malamiri, ngàndi ndàba-nahaka da 
tanatara-na i Mbenihandàtu na hanganji Hiria ka hadanya na Ihirailu. Da-
nggupulu-ya na paraingu Hamaria, 
25hi kiri rimba pa-dàkangu-na la paraingu, hi lupa walu kambulu àmahu 
barama wili hau katiku kalandai, dàngu lima mbua àmahu bara dàmbu 
ònuhu tai kulundiha. 
26Handàkangu ba talànga wenangu-na na hanganji la pinu kangeli paraingu, 
nawara na haàtu tau kawini, “Pa-ndulangu, ou Tamu Umbu!” wàna. 
27Nahema na hanganji, “Jàka nda nandula-kau i MIRI, nggiki peku bianggu 
nyungga pandula-kau nyumu? Nda ningua uhu nggàndumu jàka ndia wai 
angguru-nggu! 

28Nggàra ma-handuka-nggau?” wànanya. Nahema nuna na kawini, “Yiana 
na angunggu na-pamanda-ngga ka mangaa mangilu-nya kàdi na ananggu 
nyungga, hàla, la haromu-na ka mamangu pangaa-nya na anana nyuna. 
29Tuna nuduka hi ma-manahu-ya na ananggu nyungga hi mangaanya. La 
haromu-na ba kukarai-ya ka manahu-ya na anana, kawini-nanyai na anana!” 
wàna. 
30Ba narongu-ya nuna, bàriku-nahaka da pakina na hanganji paraï pa-
hawina. Da tau da ma-ndolaku la lihina nuna na kangeli peku ita-danya ba 
karungu pahauna na kalembi daluna tanda handuka-na. 
31Wara-nanyaka na hanganji, “La lodu nàhuma lupangu nameti-ma bàdi i 
Eliha. Màla àruki ka na-pambotu halawàla-ya na hukungu-nggu i Ala jàka 
nda ku-pameti-maya i Eliha!” wàna. 
32Ka palewa-nanyaka haàtu tau paraïna hanganji pa-mangilu-nya nyuna la 
umana i Eliha. La rehi nu ninya la uma i Eliha, dàngu da ngora panggolu da 
manda pirada ba talànga maida pa-ariyaa. Ba ndedi natàka lai nu na 
papalewa hanganji, panii-nanjaka da ngora panggolu i Eliha, “Hamata-maya! 
Paràhangu-nanya tau pa-pameti-ka nyungga i Mini Pameti tau. Napa jàka 
natàka nuna na tau, ràpitu-ya na pindu àmbu pahia-dunya patama. Napa la 
malamiri-na nyuna nàmu wiki-manya na hanganji,” wàna. 
33Ndedi na-lundungu-a pa-kareuku i Eliha, tàka-nanyaka lai nu na 
hanganji hi napanii, “I MIRI-ma na ma-pabuku-ndanya yiana na handuka lai 
nyuta! Ba tuna nggàra lingu-naipa ba kumonu-nya na pandulangu-na?” 
wàna. 

2 Hanganji 7 

1Nahema i Eliha, “Patingi-nya jàka nggàraya na papanii-na i MIRI! Haromu, 
ràkangu la rehi tuna nàhu, peku keinaka na tau tailu kilu uhu nggàndumu 
mahàmu halawàla jàka ndia nomu kilu uhu nggàndumu hawiangu wàngu 
hau àmahu bara-a,” wàna. 

2Nanapa-ya paraïna karaha wikina na hanganji, “Nggiki hama peku biana 
nu! Palili ka nanjadi nuna, jiapa-kai ka la lodu nàhuma ba na-papurungu ura 
kawalu welingu la awangu i MIRI!” wàna. “Napa uitaya nuna ba nanjadi, na 
nyuna mili ana hakudu-a nda jia kapaliku-amunja nuda da pangangu,” wàna 
ba nahema i Eliha. 

Ba na-yilangu na pamba tanatara Hiria 

3La lodu nu da tau mapatu da mahidu tàda ihi pa-mangginggitungu ninja la 
hambeli pindu paraingu Hamaria. Dapanii dua wikida, “Nggàra linguna ba 
tamanda - ndapu patiangu meti lai yiahu? 
4Jàka tatama la paraingu, napa tameti rimbangu; tàka jàka ta-paengangu lai 
yiahu jiangu-mbu napa tameti. Nahàmu-kipa ka talua la kalibaru uma tera 
tau Hiria. Dira-manaka ba dawàngu pa-pameti-ta. Na nyuna peku-mbuna ba 
nda nggi - nggiki-danda,” wàda. 
5Ba na-kapàtangu-ka laku-danyaka la kalibaru uma tera tau Hiria, tàka nda 
haàtu-a paita-da lai nu. 
6Nadu, ba mbàda parongu-nanjaka malingu da tau Hiria paraïna i MIRI hama 
tuna nanjungu-na na pamba bokulu li la njara dàngu la kareta. Hi dakaka-ya 
paraï da tau Hiria ba mbàda hewa-nahaka da hanganji Heti dàngu Mehiru 
paraïna hanganji Ihirailu pa-kariangu tanatara-da pahada-nja nyuda. 
7Tuna nuduka hi dapalai pa-pamara wikida la rudungu nu da tau Hiria. Da-
dunjaku tudanja nu bia da maü terada, da njarada, dàngu da kalandai-da la 
kotaku uma tera. 
8Ba datàka-ka nuda da tau mapatu da mahidu tàda ihida nu la hingi kotaku 
uma tera, tama-danyaka la hau uma tera. Ngangu ngunungu-danyaka lai nu, 
dàngu hi dapiti àmahu rara, àmahu bara dàngu paki hi dalua pa-kawini-nja. 
Hàlaka nu hili beli-danyai hi datama la uma tera hawiangu, hi hili tumadai 
nu. 
9Tunaka nu panii-danyaka dàngga anguda, “Nda nahàmu-a yia na pawunda-
nda. Yiana yia pulu hàmuya! Jàka ta-patiangu lundu haromu-maipa la 

mbaru, jiangu-maka ba hukunda. Màla ka ta-patàka-nya yiana la uma 
hanganji,” wàda. 
10Tuna nuduka hi dabeli la Hamaria hi dawara-nya na madai pindu bokulu 
paraingu, “Mbàda lua-maka la kotaku maü terada da tau Hiria, tàka nda 
ningua tau lai nu. Da njara dàngu da kalandai-da jiapa biaha la honduda, 
tàka da maü tera àtalu dunjaku bia-danja,” wàda. 
11Bobaru-danyaka nuna na lii langu paraï da madai hi lupa narongu la uma 
hanganji. 
12La rehi nu rudungu-i-nanyapa, na nyuna luhu-mananya na hanganji 
welingu la kurungu ngia pa-katuda-na hi napanii-nja da panggawi-na, 
“Patingi-ngu! Kupiinya na pawuku-da da tau Hiria! Dapinda ba rimbangu-
ndanya nyuta, tuna nuduka hi da-dunjaku-nya na kotaku maü tera hi dalua 
pa-kawiningu la maràda pa-kahili-ta nyuta ka taluhu pahimbu pangangu. 
Hàlaka nu handàka nggupulu-dandaka hi da-mandapu-nya na paraingu,” 
wàna. 
13Panii-nanyaka na haàtu panggawi hanganji, “Tamu Umbu, nyuta yia 
maninda la paraingu hama-ma-ana na ngeranda dàngu da mambàda meti. 
Jia ba tuna màla ka ta-palewa tau ana mapira palua lai nu patàru-ya jàka 
nggàraya na mambàda njadi. Màta ka da-kaliti-ha da njara lima ngiu da 
maninja-pa,” wàna. 
14Ka pindi-nanyaka ana mapira tau, hi na-palewa-ha paraïna hanganji, dahei 
dàmbu kareta pabera palua pa-kanuturu-ya jàka nggàraya na mambàda njadi 
la tanatara Hiria. 
15Dalaku-ha lundu la Luku Yorundangu. Nàhu la ànda da-itangu paki dàngu 
kanaingu ma-taneparu. Mbuu ndàbada nuda ailulu tòku biada-nja paraï da 
tau Hiria ba dapalai pa-pamara wikida. Beli-danyaka da papalewa hi da-
patàka-nya la hanganji. 
16Ka talanjiru-danyaka la hambeli paraingu da tau Hamaria hi da-pariba-nya 
na kotaku maü tera tau Hiria. Nunjuya na papanii-na i MIRI, hàrangu-

nanyaka ba hau àmahu bara-a wili tailu kilu uhu nggàndumu mahàmu 
halawàla jàka ndia nomu kilu uhu nggàndumu hawiangu. 
17Talànga jia pàkuya la rehi nu ba pa-wuangu wai ngabaya na karaha wikina 
na hanganji la pa-hamata-ya na pindu bokulu paraingu. Nameti nyuna lai nu 
ba na-tarohaku-ya rayatu. Nanjadi nuna nunjuya na pambàda paniina la 
hanganji i Eliha ba nalua lai nyuna na hanganji. 
18Mbàda panii-naka i Eliha, “Haromu ràkangu la rehi tungu nu ba hau àmahu 
bara-a wili tailu kilu uhu nggàndumu mahàmu halawàla jàka ndia nomu kilu 
uhu nggàndumu hawiangu ba danggangu la Hamaria,” wàna. 
19Tàka la rehi nu, mbàda panii-naka na karaha wikina na hanganji, “Nggiki 
hama peku biana nu! Palili ka nanjadi nuna, jiapa-kai ka la lodu nàhuma ba 
na-papurungu ura kawalu welingu la awangu i MIRI!” ba wàna. Hi nahema-
ya paraïna i Eliha, “Napa uitaya nuna ba nanjadi, na nyuna mili ana hakudu-
a nda jia kapàliku-amunja nuda da pangangu,” ba wànanya. 
20Tuna nuduka na manggànaya na tau nuna – nameti ba na-tarohaku-ya 
rayatu la pindu bokulu. 

2 Hanganji 8 

Na kawini welingu la Hunimu nabeli la tana Ihirailu 

1La hau rehi na-patàkangu rimba pa-nggàbalungu la tana Ihirailu i MIRI la 
ngala pihu mbua ndaungu mandaina. Ba ndedipa nu mbàda panii-nanyaka 
na rukuna nuna paraïna i Eliha na kawini welingu la Hunimu na pambàda 
paluri belina anana. Mbàda paràha-nanyaka nuna na kawini paraïna i Eliha 
ka na-lelingu dàngu ihi umana palua pa-ndàdiku ningu la hau paraingu. 
2Na-pahàra-nya na paniina i Eliha paraïna nuna na kawini, hi dalaku la tana 
Pilitingu pa-ndàdiku ningu lai nu. 
3Nu ba pihu mbua ndauna-ka, beli-nanyaka la Ihirailu. Lua-danyaka dàngu 
na anana la hangga hanganji pakarai-ya ka pabeli-nya lai nyuna na umana 
dàngu na wokana. 

4La rehi nu nakarai-ya i Nggahahi tau papalewa-na i Eliha paraïna hanganji 
ka napeka-ha da pa-hangàtarungu pawunda-na i Eliha. 
5Ba jiaya namaina la hanganji nu na kawini welingu la Hunimu pa-patàka-
nya na pakarai-na, jia pàkuyai ba talànga paniina i Nggahahi nggiki hamana 
i Eliha ba na-paluri beliya na haàtu anakeda mambàda meti. Ka panii-
nanyaka i Nggahahi, “Umbu ma-mangarangu, jia-mayaka yiana na kawini, 
tàka yiana jia-mayaka na anana na pa-paluri belina i Eliha!” wàna. 
6Hi na-paàrangu na hanganji, ka panii-nanyaka nuna na kawini na rukuna 
nuna na anakeda. Hàlaka nu paaungu-nanyaka haàtu panggawi-na na 
hanganji hi nawua-nya pareta ka pabeli ndàbanja da manguna nuna na 
kawini, pa-kariangu nggubulu-da da wili ihi wokana la ngala pihu mbua 
ndaungu mandaina ba la tana hau paraingu-ya. 

I Eliha dàngu na Hanganji Mbenihandàtu welingu la Hiria 

7La hau rehi nalua la Ndamàhiku i Eliha. Talànga hidu pàkuna i Hanganji 
Mbenihandàtu. Ba narongu na hanganji ba ninya la Ndamàhiku i Eliha, 
8napanii na hanganji lai Hahailu, na haàtu panggawi-na, “Ngàndinya patàka 
wàmunya nuna na wunangu, hàla kau karaiya ka na-paàrangu lai MIRI napa 
kuhàmu-du nyungga jàka ndia,” wànanya. 
9Piti-nanyaka patu kambulu ngiu ota i Hahailu hi na-pabuku-nja ma - màtu 
ihi paraï la paraingu Ndamàhiku, hi nalua lai Eliha. Ba natàka-ka la pangia-
na i Eliha, panii-nanyaka i Hahailu, “Na atamu i Hanganji Mbenihandàtu na-
palewa-ka pa-paàrangu, napa nahàmu-du jàka ndia,” wàna. 
10Nahema i Eliha, “Mbàda panii-nanggaka i MIRI, ba nameti nyuna napa. Na 
nyuna panii bianya duna ba nahàmu napa nyuna,” wàna. 
11Tunaka nu kanàndaru-nanyaka i Hahailu paraïna i Eliha ba nawàngu pa-
palandu-nya mata hi lupa nda nangudu na etina i Hahailu. Hi jia hii biana i 
Eliha. 
12“Ka nggikina hiu hii umbu?” wàna ba na-paàrangu i Hahailu. “Rukuna ba 
kupiinya na akatu pawunda-mu napa hanggangu la tau Ihirailu,” wàna i 

Eliha. “Napa uhuluha da paraingu-na da maningu tindingu-da, upameti-ha 
da bidi tau da mahàmu halawàla, upohuha da anarara, dàngu uhàliha da 
kambuda da kawini mapa-anakedangu,” wàna. 
13“Ai ha, nyungga duku yia nda nggàra-aka,” wàna ba nahema i Hahailu, 
“nggiki hama pekuna hi tuna numa-aka wirungu-na na kawaha-nggu!” wàna. 
“Mbàda paita-nanggaka i MIRI bau njadi hanganji Hiria nyumu napa,” wàna 
ba nahema i Eliha. 
14Ba nabeli-ka la uma hanganji i Hahailu, paàrangu-nanyaka i 
Mbenihandàtu, “Nggikina wàna i Eliha?” wàna. “Napa nahàmu i Tamu 
Umbu, wàna,” wàna ba nahema i Hahailu. 
15Na nyuna la haromu-na piti-nanyaka hawàla hakàla i Hahailu, nahàbu-ya 
la wai hi na-roduku-nya la matana na hanganji hi lupa nameti hangginangu. 
Dàngu njadi-nanyaka hanganji Hiria i Hahailu hiluya i Mbenihandàtu. 

I Yahoràmu na hanganji Yahunda 
(2 L Nd. 21:1-20) 

16I Yahoràmu anana i Yuhapàtu nanjadi hanganji Yahunda ba mbàda lima 
mbua ndaunaka pa-pareta la Ihirailu i Yoràmu anana i Ahàpu. 
17La rehi nu tailu kambulu dàmbu ndaungu-naka na ndaungu lurina i 
Yahoràmu dàngu walu mbua ndaungu mandaina ba na-pareta la Yeruhali. 
18Na-kanoma-ya na anana i Ahàpu, dàngu hama tuna na pawunda-da da ihi 
umana i Ahàpu, nanjala-mbu nyuna lai MIRI hama tuda da hanganji Ihirailu. 
19Na nyuna nda nabihu-a i MIRI pa-patàlaru-ya na Yahunda ba mbàda njanji-
nanyaka i Ndautu na atana, ba pa-daingu hanganji-ha napa da ana umbuku-
na. 
20La rehi pareta-na yiana i Yahoràmu, na-patula ngganggangu hangganya na 
Yahunda na Endumu dàngu na-làtiku pareta hanganji wikina. 
21Tuna nuduka hi naluhu dàngu mbuu ndàbada da kareta pabera-na i 
Yahoràmu hanggangu la Hayiru. Lai nu na-nggupulu-ya paraï tanatara 
Endumu, na nyuna la rudungu, nyuna dàngu da ngora pamba tanatara 

kareta-na da-ngalangu papalai pamara wikida ba da-hiwaru-ya na pamba 
tanatara muhu, tàka da panjuri-da dapalai pamara wikida pabeli la umada 
haàtu - haàtu. 
22Piti welingu la rehi nu nda nanyàku-apa na Endumu hanggangu la 
Yahunda. La rehi nu na-patula ngganggangu-mbu na paraingu Lipuna. 
23Hawiangu da rukuna i Yahoràmu mbàda tulihu-haka la Mbuku Lii Ndai 
Hanganji Yahunda. 
24Nameti hi taninya la reti hanganji la paraingu-na i Ndautu. I Ahahia na 
anana nanjadi hanganji hiluya nyuna. 

I Ahahia na hanganji Yahunda 
(2 L Nd. 22:1-6) 

25Ba nanjadi hanganji i Ahahia anana i Yahoràmu mbàda hakambulu dàmbu 
ndau-naka pa-pareta la Ihirailu i Yoràmu anana i Ahàpu. 
26La rehi nu dua kambulu dàmbu ndaungu-naka na ndaungu lurina i Ahahia, 
dàngu hau ndaungu mandaina ba na-pareta la Yeruhali. Atàluya na tamu 
inana, anana i Hanganji Ahàpu dàngu umbuku-na i Omuri hanganji Ihirailu. 
27Rukuna na leina, pa-kalembingu-danyaka da nua kalembi-na i Ahahia 
dàngu da nua kalembi-na i Ahàpu. Nanjala-mbu nyuna i Ahahia lai MIRI 
hama tuna da pawunda-da da ihi umana i Ahàpu. 
28Nakiku-nya la pabera i Yoràmu na hanganji Ihirailu nyuna i Hanganji 
Ahahia, pa-hanobaku-ya i Hahailu na hanganji Hiria. Da-pabera la Ramutu, 
na tana ngaba Nggiliatu. Na-manua i Yoràmu nu la pa-hànjalungu, 
29hi nabeli patungu muru la Yihireyilu, tàka hi nalua i Ahahia pa-tadalu-ya 
nyuna lai nu. 

2 Hanganji 9 

Ba wotuya panjadi hanganji Ihirailu i Yehu 

1La rehi nu paau-nanyaka na haàtu welingu la honga wunangu da pa-ajaru-
na i Eliha hi napanii, “Kamomatu-wa palua la Ramutu la Nggiliatu, ngàndiya 
yiana na boti ma-ihingu mina haitungu. 



1024 

 

 
Na Huratu Matua 

© 1995, Indonesian Bible Society. 
 

 
 

 

 

 

2Dàngu jàkau takaka lai nu, himbuya i Yehu anana i Yuhapàtu, umbuku-na 
i Nimihi. Wànda mehaya nyuna la hau kurungu, 
3buriya yiana na lonahu la katiku-na, dàngu paniinya, ‘Napanii i MIRI ba 
wotu-nanggau nyumu panjadi hanganji Ihirailu,’ wàmunya. Hàlaka nu lu yila 
pa-renggangu-ma welingu la pangia lai nu,” wànanya. 
4Laku-nanyaka la Ramutu nuna na wunangu bidi mini, 
5hi natàka-nya i Yehu dàngu ba hapajia-ha da ngora pabera hawiangu ba 
talànga pa-hamangu-da lai nu. Napanii nuna na wunangu, “Umbu, ningu lii 
langu pangàndi-nggunggau umbu,” wànanya. Nahema i Yehu, “Nggaa 
ndumada?” wàna i Yehu ba nahema. “Nduma mehamu nyumua umbu,” 
wàna ba nanapa-ya paraïna wunangu. 
6Tunaka nu tama-danyaka la uma nyuda pa-kadua-da, tàka hi naburi-ya na 
mina haitungu la katiku-na i Yehu paraïna wunangu bidi mini hi napanii, 
“Napanii i MIRI Ala Ihirailu, ‘Kuwotu-kau nyumu panjadi hanganji la 
banjaru-nggu na Ihirailu. 
7Napa nyumu upatàlaru-ha da ihi umana na umbumu i Ahàpu. Tuna nuduka 
ba kuhuku-nya i Ihembilu na mambàda pameti-ha da wunangu-nggu dàngu 
da atanggu hawiangu. 
8Nggubulu-da da ihi umana dàngu da ana umbuku-na i Ahàpu lupangu 
dameti-ma bàdi. Nimbihu-na na mini ka ma-kaweda-ya ka bidi tauya napa 
ku-patàlaru-ya. 
9Napa ku-palua-nja lima da ihi umana hama tuna ba ku-palua-nja lima da ihi 
umana i Yerumbiamu dàngu da ihi umana i Mbaeha da hanganji Ihirailu. 
10I Ihembilu nda patani-anya; napa nangaanya ahu na metina la ngabana la 
Yihireyilu,’ ” wànanya. Ba natiki ndàbaha-ka nuda, luhu-nanyaka hi napalai 
nuna na wunangu bidi mini. 

11Beli-nanyaka i Yehu la a-anguna, hi da-paàrangu, “Nggàra lii languya? 
Nggàraya na pawuku-na nuna na ma-katoba lai nyumu?” wàdanya. 
“Ipimanya jàka nggàra pawuku-na,” wàna ba nahema i Yehu. 
12“Ndia-a, nda mapi-anya!” wàda ba dahema. “Màla naa, paniiya!” wàdanya. 
Nahema i Yehu, “Patàka-nanya na lii languna i MIRI, ba wotu-nangga i MIRI 
panjadi hanganji Ihirailu,” wàna. 
13Ka kalàba parengga-danjaka da kalembi malaida da anguna i Yehu hi da-
wàlahu-ha la panongu la hanggana i Yehu, hàla, hapii-danyaka taropitu hi 
dawara, “I Yehu hanganji-ndanya!” wàda. 

Ba pameti-ya i Yoràmu na hanganji Ihirailu 

14-15Tunaka nu pa-hamangu-nanyaka wulu aka i Yehu pa-ndubaku-ya i 
Hanganji Yoràmu na maninya la Yihireyilu la rehi nu. Hi nalua lai nu i 
Yoràmu ka tunja muru da manua-na ba pa-hànjalungu la Ramutu pa-
ndubaku-ya i Hahailu na hanganji Hiria. Napanii-nja ba hapajia-ha da 
anguna pangora pabera i Yehu, “Jàkai pajia-duya ka kunjadi hanganji 
nyungga, rima pa-hàmungu àmbu jia ningudu haàtu mapeku luhu welingu 
la Ramutu palua papanii-nja da tau la Yihireyilu,” wàna. 
16Hàlaka nu hei-nanyaka na kareta pabera-na hi nalaku la Yihireyilu. La rehi 
nu ndedi nahàmu-a i Yoràmu dàngu ninya i Ahahia na hanganji Yahunda lai 
nu ba mainanya pa-tadalu-ya nyuna. 
17Na madai la lewatu paraingu naita-ya i Yehu ba nàmunya dàngu da tauna, 
hi nawara, “Nàmungu hajuru tau ma-hanggangu yiahu!” wàna. Nahema i 
Yoràmu, “Paràhangu haàtu panjuri la njara palua pa-kanuturu-ya jàka angu-
ndaha jàka ndia hi muhu biaha,” wàna. 
18Wàngu kaliti-na njara, lua toma-nanyaka i Yehu paraïna panjuri hi napanii, 
“Na-mbuhangu papinya na hanganji, na maimu nàhu jàka beri angu-
dunanggau umbu,” wàna. “Nuna nda ngeramu nyumu-aya!” wàna ba 
nahema i Yehu. “Màla pambulu dàngga nyungga,” wànanya. Patàkangu-

nanyaka kareuku na madai la lewatu ba mbàda tàka-naka la juru tau na 
panjuri, tàka nda nabeli-a. 
19Hàla, hi paràhangu hili haàtu panjuri. Tuna numbu ba na-paàra-nya i Yehu, 
dàngu nahili hema i Yehu, “Nuna nda ngeramu nyumu-aya! Màla pambulu 
dàngga nyungga!” wànanya. 
20Nahili patàkangu kareuku na madai la lewatu ba mbàda tàka-naka la juru 
tau na papalewa, tàka nda nabeli-a. Hàla, hi napanii, “Talanga wanguna jiaya 
i Yehu na ngorada nida da ma-pajurungu, nadu ba na-kaliti-ya na kareta 
pabera-na hama tuna tau ma-katoba-ya,” wàna. 
21“Hawanjiru-ya na kareta-nggu,” wàna ba na-wuangu pareta i Hanganji 
Yoràmu. Ka hawanjiru-danyaka na kareta, hi nalaku dàngu i Hanganji 
Ahahia palua patàbuku-ya i Yehu, maràngga la kareta wiki-madaha haàtu - 
haàtu. Da-hàmburu-ya i Yehu la woka manguna i Nambutu àmangu. 
22“Bau mai nàhu jia ba angu-dunda?” wàna i Yoràmu ba na-paàra-nya i Yehu. 
“Nggiki hama angu bianda,” wàna ba nahema i Yehu, “jàka ni manjapa da 
ma-kawanangu kabeli mata dàngu jàka pawunda-mayapa lai yiahu na ngera 
lumungu marapu pawunga-na i Ihembilu na inamu?” wàna. 
23“Katadaku-danya yiada ou Ahahia!” wàna ba nawara i Yoràmu dàngu 
punjilu-nanya na kareta-na hi napalai pamara wikina. 
24Pandàngi-nanyaka na tandai panana i Yehu ba nawàngu papuli ndàbanya 
na àtalu-na hi napana-ya i Yoràmu la kajia panda tomana, nalumbu làpahu 
la puhuna. Hanggubalu-nanyaka i Yoràmu, hi nameti la kareta-na. 
25-26Hi napanii i Yehu lai Mbitukàru na ma-karaha-ya, “Unamu-duyapa ba ta-
kaliti njara pandàki-ya i Ahàpu na amana i Yoràmu? Ba mbàda panii-naka i 
MIRI lai Ahàpu, ‘Kupi-manya jàka nggamu ma-pameti-ya i Nambutu dàngu 
da anana kangeu. Dàngu ku-paràndingu pahuku-nggau nyumu napa la woka 
yiana-mbu,’ ” ba wànanya. “Jia ba tuna,” napanii pangalangu i Yehu la ma-
karaha-ya, “Kawuka-nya na metina i Yoràmu la wokana i Nambutu, ka na-
hàrangu na hukungu-na i Ala lai nyuna,” wàna. 

Ba pameti-ya i Ahahia na hanganji Yahunda 

27Naita-ya nu na manjadi i Ahahia, hi napalai-nya na kareta-na hanggangu 
la paraingu Mbetu-Hanggangu. Nayaulu-ya paraïna i Yehu dàngu wara-nanja 
da tauna, “Pameti-mbuya nyuna!” wàna. Hi dapana-ya nyuna dàngu da-
pamanua-ya la ànda na ma-hanggangu la Ngguru lihina na paraingu 
Yimbiliamu. Na nyuna na-ngalangu papalai pamara wikina lundu la 
Manggindu, hi nameti ningu lai nu. 
28Dapiti-ya na metina paraï da panggawi-na hi dangàndi beli wànya kareta 
la Yeruhali, hi taninya la reti hanganji la paraingu-na i Ndautu. 
29Ba nanjadi hanganji Yahunda i Ahahia, mbàda hakambulu hau ndaungu-
naka mandaina ba na-pareta la Ihirailu i Hanganji Yoràmu anana i Ahàpu. 

Ba pameti-ya i Ihembilu 

30Tàka-nanyaka i Yehu la Yihireyilu. Ba narongu-yaka nu na manjadi i 
Ihembilu, hai pahàmu-nanyaka na lunggina dàngu hi naperi-nya muru pa-
mariri wàda da matana, hi nangadu hu waa welingu la katonga uma 
hanganji. 
31Ba natama ninguka la pindu bokulu i Yehu, wara-nanyaka i Ihembilu, “Ha 
Himuri, mini pameti tau! Nggàra maimu yiahu?” wànanya. 
32Na-tangara la katonga i Yehu, hi napanii, “Nggamu maangu-ngga 
nyungga?” wàna. Ba darongu-ya nuna, da tau madua matailu panggawi uma 
hanganji dangadu hu waa welingu la katonga. 
33Napanii-nja nyuda i Yehu, “Kawuka-nya nyuna hu waa!” wànanja. Ka 
kawuka-danyaka i Ihembilu hu waa hi na-kapidihu-ya kareta hi lupa na-
tapijiru na riana la kangeli dàngu la njarada da kareta. 
34Hi natama pangangu la uma hanganji i Yehu. Tunaka nu hi napanii, “Pa-
ràtungu-ya nuna na kawini. Jiapa-kai ba tuna tani bianya duna na metina 
maa ba ana hanganji-ya,” wàna. 
35Na nyuna ba dalua-ka da tau papiti-ya na metina, jiaya na kaba katiku-
anaka, da rii lima dàngu da rii wihi-anaka da patoma-da. 

36Ba da-patàka-nyaka nuna lai Yehu, panii-nanyaka, “Yiana-duyaka na 
manjadi nunjuya na paniina i MIRI la ngaruna i Elia na atana, ‘Nangaanya 
ahu napa na metina i Ihembilu la ngabana la Yihireyilu, 
37napa da-taneparu hama tai bandaha da kananda metina hi nda haàtu-a 
matanda-ya ba wàna,’ ” wàna. 

2 Hanganji 10 

Ba pameti-ha da ana umbuku-na i Ahàpu 

1Tau pihu kambulu-ha da ana umbuku-na i Ahàpu la Hamaria. Jia ba tuna 
pa-ngàndingu-nanyaka huratu i Yehu la Hamaria, la nganggu amada da ana 
umbuku-na i Ahàpu dàngu la maningu kawahangu hamangui da ma-pangora 
- pangora la panggolu la paraingu nuna. Tuna nu na linguna na huratu, 
2“Da ana umbuku-na i Ahàpu ninja la limami nyimi, dàngu ningu kareta 
pabera-mi, njarami, madàka-mi, dàngu paraingu - paraingu maningu 
tindingu-mi. Jia batuna, bai lu ngala-kinyaka yiana na huratu, 
3pindiwa mahàmu halawàla welingu la hongada nuda da ana umbuku-na i 
Ahàpu dàngu wotu-yawa nyuna panjadi hanganji, kai mangu pa-kukutungu 
pambeni hanggangu pa-karaha-ya nyuna,” wàna. 
4Ka mangàdatu-danyaka da maningu kawahangu la Hamaria. Panii-danyaka, 
“Jiapa-kingu i Hanganji Yoràmu dàngu i Hanganji Ahahia nda da-duluku-a 
pandubaku-ya i Yehu, nggàra-amaka nyuta!” wàda. 
5Tuna nuduka na ngora uma hanganji dàngu na ngora paraingu anguda da 
ma-pangora - pangora la panggolu dàngu ba hapajia-ha da nganggu amada 
da ana umbuku-na i Ahàpu hi da-pangàndi-nya yiana na lii langu lai Yehu, 
“Hurutu nyàku-mamanya duma lai nyumu dàngu wai rehingu-mamanya 
pawunda-ya jàka nggàra pareta bia pawua-mu-nggama umbu. Nda jia wotu-
ama hanganji jiapa ka nggamuya-kadu. Wundaya na mahàmu la papimu 
nyumu umbu,” wàda. 
6Ka hili pangàndingu-nanyaka huratu i Yehu lai nyuda, tuna yia na linguna, 
“Jàkai wai angu-dungga nyungga nyimi mbuu ndàbami, dàngu hii wai 

rehingu panunju-ha da pareta-nggu, pameti-hawa da ana umbuku-na i 
Ahàpu, dàngu haromu la rehi tuna nàhu ngàndiha lai nyungga da katiku-da 
la Yihireyilu,” wàna. Da mapihu kambulu-da da ana umbuku-na i Hanganji 
Ahàpu da-ndàdiku la ma-pangora - pangora panggolu la paraingu Hamaria, 
dàngu nyudama ma-kapipi-ha. 
7Ba dangala-nyaka na huratu-na i Yehu, pameti-dahaka da mapihu kambulu-
da da ana umbuku-na i Ahàpu paraï da ma-pangora panggolu la paraingu 
Hamaria hi datuha la katanga da katiku-da hi da-pangàndi-nja lai Yehu la 
Yihireyilu. 
8Ba panii-nyaka nuna i Yehu, wuangu-nanyaka pareta ka pa-nunggulu-nja 
nuda da katiku ka dàmbu pabundu-da la pindu bokulu paraingu, dàngu ka 
màtanja lundu mbaru lai nu. 
9Hadangu la mbaru luhu-nanyaka i Yehu la pindu bokulu hi napanii-nja da 
tau ma-pauhi lai nu, “Nyunggama ma-pahamangu wulu aka pa-ndubaku-ya 
i Yoràmu dàngu ma-pameti-ya; ndai njala-a dimi nyimi la rukuna nuna. Tàka 
mbuu ndàbada da tau yiada nda nyungga-a ma-pameti-ha. 
10Yiana-duyaka na tandana ba danjadi mbuu ndàbada napa da papanii-na i 
MIRI rukuda da ana umbuku-na i Ahàpu. Mbàda pahàra-nanyaka paraïna i 
MIRI na papanii-na la ngaruna i Elia, na atana,” wàna. 
11Tunaka nu pameti-nahaka paraïna i Yehu mbuu ndàbada hawiangu da 
kalembi-na i Ahàpu da ma-ndàdiku la Yihireyilu, dàngu mbuu ndàbada da 
panggawi-na, da kandua hàmu etina, dàngu da ratuna; nda haàtu-a pa-pahia-
na paluri. 

Ba pameti-ha da kalembi-na i Ahahia 

12Hadangu-nanyaka i Yehu welingu la Yihireyilu hi nalaku la Hamaria. La 
padua ngarangia la hau pangia “Kotaku Mapawangu,” ba wàdanya, 
13na-hàmburu-ha ba nda pirada da kalembi-na i Ahahia na hanganji 
Yahunda. “Nggamukai?” wàna ba na-paàra-nja. “Kalembi-na i Ahahia-
kama,” wàda ba dahema. “Lua-manya la Yihireyilu pa-tadalu-ha nggubulu-

da da kalembi hanganji dàngu da ana umbuku-na i Tamu Ràmbu Ihembilu,” 
wàda. 
14“Yapa kaluri-nja nyuda!” wàna ba na-wuangu pareta i Yehu la tauna. Ka 
yàpa-dahaka nuda da tau hi pameti-ha la lihi hau humuru màdu, patu 
kambulu madua-ha mbuu ndàbada. Nda haàtu-a pa-pahiangu paluri. 

Ba pameti ndàbaha da kalembi-na i Ahàpu 

15Laku pa-ngalangu-nanyaka i Yehu. La padua ngarangia, nayema-ya paraïna 
i Yunandàpu anana i Rekàpu. Napulu dànya paraïna i Yehu hi napanii, “Kanii 
hi angu eti-madunda wàngguka? Umbuhangu-du pandula-ka nyungga?” 
wànanya. “Deningu-mana,” wàna ba nahema i Yunandàpu. “Jàka tuna nu 
màla ka tapakei lima,” wàna i Yehu. Pakei-lima-danyaka, tàka i Yehu hi 
nawànda-ya i Yunandàpu pahei la kareta-na, 
16hi napanii, “Màla kikungga, dàngu ka ita wiki-munya nggiki hamana ba 
ku-karinggatu ndumana i MIRI,” wàna. Hàla, pa-kariangu-danyaka la kareta 
palaku la Hamaria. 
17Ba datàka-ka lai nu, pameti ndàba-nahaka da kalembi-na i Ahàpu paraïna 
i Yehu, nda haàtu-a mapeka. Nuna nu nanjadi nunjuya na paniina i MIRI lai 
Elia. 

Ba pameti-ha da ma-lumungu Mbaàlu 

18Na-paràha-nja pa-pauhi na ihi Hamaria paraïna i Yehu hi napanii, “Nda 
lalu ka-ringgatu-ana i Hanganji Ahàpu palumu-nya na Mbaàlu; kurihi 
karinggatu-pa duku napa welingu lai nyuna. 
19Jia ba tuna pauhi ndàbanja da wunangu Mbaàlu, dàngu da malumu-nya, 
hamangui da ratuna; àmbu haàtu-du pahili. Wotu pa-mbabungu-nggunya 
napa kameti maraku ndumana na Mbaàlu. Nggamu napa na manda ninya 
pa-hukungu metiya,” wàna. Tàka nuna màhi-ananya i Yehu ka pameti 
ndàbaha da malumu-nya na Mbaàlu. 

20Tunaka nu hi na-wuangu-ya yiana na pareta i Yehu, “Kawuku-ya na hau 
lodu pa-pahinggilu ka lumunya na Mbaàlu!” wàna. Ka kawuku-danyaka 
nuna na lodu paraï da tau, 
21tàka hi na-bobaru-ya paraïna i Yehu la nggubulu Ihirailu. La lodu nu mai 
ndàba-danyaka da ma-lumungu Mbaàlu, nda haàtu-a manda mai. Datama la 
uma lumungu Mbaàlu hi dapinu-ya nuna na uma piti welingu la ngaba lundu 
la kajia. 
22Tunaka nu wuangu-nanyaka pareta i Yehu la ratu ma-paloku-ha da paki 
pa-lumungu wàngu ka wuanja paki da tau da mamai pa-lumungu Mbaàlu. 
Ba pahàra-nyaka nuna na pareta, 
23tama-nanyaka la uma lumungu Mbaàlu i Yehu anguna i Yunandàpu anana 
i Rekàpu, hi napanii-nja da tau lai nu, “Tàngaru pahàmu-nja yiada da 
maninja jàka ma-lumungu Mbaàlu-aha; napa hi ningu bia yiahu tau malumu-
nya i MIRI,” wàna. 
24Hàla, wotu-danyaka kameti maraku lai Mbaàlu i Yehu dàngu i Yunandàpu. 
Na nyuna la hambeli uma, mbàda wandalu-nahaka paraïna i Yehu da walu 
kambulu tau madai dàngu parawira. Nyuda nuda mbàda ngala-danyaka 
yiana na pareta, “Lupangu-ma ipameti ndàbaha nyimi nuda da tau; jàka 
nggamu ma-pulingu haàtu papalai welingu lai nyuda, pa-pameti-maya 
napa!” wàna. 
25Ba nahàla-kika pawotu kameti maraku, luhu-nanyaka i Yehu hi napanii-nja 
da madai dàngu da parawira, “Tamawa kai pameti ndàbaha nyuda. Àmbu 
jia haàtu-du ma-tamòhuku!” wànanja. Tama-danyaka wàngu hapanda pa-
binjiru, hi da-pameti ndàbaha da tau lai nu, hi ruruhu-ha da metida la 
hambeli. Tunaka nu tama-danyaka la uma lumungu mbara dalu, 
26hi da-paluhu-ya na kahala hadana na Mbaàlu hi tunuya. 
27Nuna na kahala hada pa-patàlaru kariangu-ya dàngu na umana, hàla, hi 
tuya ngia pa-hambeli lundu nàhu. 

28Tuna nuduka napamau-nanya na ngera lumungu Mbaàlu la Ihirailu paraïna 
i Yehu. 
29-31Jia ba tuna, tuna yia napanii-nya i Yehu paraïna i MIRI, “Mbàda pahàra-
munyaka la ana umbuku-na i Ahàpu mbuu ndàbana na papanii-nggunggau. 
Rukuna nuna ku-panjanjingu ba lundu la ndalaru patu napa ba danjadi 
hanganji la Ihirailu da ana umbuku-mu,” wànanya. Tàka nda wàngu 
mbulungu eti-ana i Yehu pa-karadaku-nya na Ukuna i MIRI, na Ala Ihirailu. 
Nahama-nya i Yerumbiamu na ma-pawiti-nya panjala na tau Ihirailu ba 
nawàngu pa-paràha-nja pa-lumungu hapi àmahu rara pa-pahada-na la 
Mbetilu dàngu la Ndàngu. 

Na metina i Yehu 

32La rehi nu pa-kiringu-nanyaka i MIRI pa-pakujuru-ya na ngaba tana 
Ihirailu. I Hahailu na hanganji Hiria, nawàhi ndàbaha da ngaba tana Ihirailu 
33la pahunga lodu welingu la Luku Yorundangu lundu hu luru hama marauna 
la paraingu Arowiru la lihi Luku Àrunongu, papohu-nya na ngaba tana 
Nggiliatu dàngu Mbahàngu, ngia pa-ngiangu-da da kabihu Nggàtu, 
Rumbingu dàngu Manahi pahunga lodu. 
34Hawiangu da rukuna i Yehu papohu-nja da pa-onduna la kaborangu-na 
mbàda tulihu-haka la Mbuku Lii Ndai Hanganji Ihirailu. 
35-36Dua kambulu walu mbua ndaungu mandaina ba na-pareta i Yehu ba 
hanganji Ihirailu-ya. Nameti hi taninya la Hamaria. Hi nanjadi hanganji i 
Yuawàhu na anana pahilu-ya nyuna. 

2 Hanganji 11 

Na hanganji kawini Atàluya la Yahunda 
(2 L Nd. 22:10–23:15) 

1Ba narongu-kika i Atàluya na ruku metina i Hanganji Ahahia na anana, 
wuangu-nanyaka pareta ka pameti ndàbaha da ihi umana i Ahahia. 
2I Yoàhu na anana i Ahahia, tika pa-pameti kariangu-yaka amangu papohu-
nja da ana hanganji hawiangu, na nyuna na-tamòhuku rukuna ba na-pamara-

ya paraïna i Yuhemba na mamuna. I Yoàhu dàngu na ma-kabida-nya 
pangàndi pa-kawiningu-ya la hau kurungu ngia pa-katuda la Umana i MIRI. 
3Nomu mbua ndaungu mandaina ba na-kabida-nya nuna na anakeda la 
Umana i MIRI paraïna i Yuhemba la ngala pareta-na i Atàluya ba hanganji 
kawini-ya. 
4La ndaungu papihu wàna, napaau ndàbanja paraïna i Ratu Yuyanda da 
parawira karaha wikina na hanganji kawini dàngu ba hapajia-ha da madai 
uma hanganji ka damai pa-pahàmburu dànya nyuna la Umana i MIRI. Lai nu 
na-paràha-nja pa-harangu la pa-pahàra-nya na pawuku-na. Tunaka nu paita-
nanjaka nyuda i Yoàhu, na anana i Hanganji Ahahia, 
5hi nawua-nja yiana na pareta, “Jàka ipawai ngaba la lodu Hangahu, habika 
tailu welingu lai nyimi lupangu-ma dadai ningu la uma hanganji; 
6na habika tailui dadai la pindu bokulu Huru, tàka na habika tailu na marihi 
dadai la pindu bokulu la kajia-da da madai hawiangu. 
7-8Da dàmbu kalikapu da manda pawai ngaba padai la lodu Hangahu, màta 
ka dadai wàngu hapanda pa-binjiru la Umana i MIRI la pamangga-nya i 
Hanganji Yoàhu. Lupangu idai mànu-maya bàdi nyuna la nggi biaya nalaku 
ningu, tàka nimbihu-na na tau na ma-kamangu palihi-nggai nyimi, lupangu-
ma ipameti-ya,” wànanja. 
9Da-karadaku ndàba da parawira la pareta-na i Yuyanda hi dalua ngàndi-
nyaha nyuna da tauda da mapawai ngaba dàngu da manda pawai ngaba nu 
la lodu Hangahu. 
10Da nimbu dàngu da temingu-na i Hanganji Ndautu da pa-pahàmu la Umana 
i MIRI nawua-njaha ba hapajia-ha da parawira paraïna i Yuyanda. 
11La winggiru-na la hangga Umana i MIRI, natuha da madai wàngu hapanda 
pa-binjiru ka mangganya na hanganji. 
12Hàlaka nu luhu ngàndi-nanyaka la hambeli i Yoàhu paraïna i Yuyanda, na-
pa-tànggapu-nya na tubuku pareta la katiku-na, dàngu hi nawua-nyaya 
nyuna na Mbuku Uku Ala. Hàla, hi wotuya pa-hanganji i Yoàhu dàngu hi 



1034 

 

 
Na Huratu Matua 

© 1995, Indonesian Bible Society. 
 

 
 

 

 

 

bobaru-ya nuna la rayatu. Da-kapòkukungu limada na rayatu dàngu warada, 
“Oha-anaka na hanganji!” wàda. 
13Na hanganji kawini i Atàluya narongu-ya na paya-aunguda da madai dàngu 
na rayatu. Ri - ringa-naka palua la Umana i MIRI, la ngia pa-langgungguru-
na na tau dangu. 
14Lai nu naita-ya na hanganji bidi ba na-ndolaku la pindu tama Umana i MIRI 
na ngia pawotu-ya, da-winggiru-nya paraï da parawira dàngu da ma-palingu 
taropitu. Nggubulu-na na rayatu dawara mbaha eti ba dàngu palingu-daha 
da taropitu. Bàriku-nahaka da pakina i Atàluya tanda karaü etina hi na-
kaoka, “Katadaku! Katadaku!” wàna. 
15Nda na-pahiangu-a i Yuyanda ka pameti-ya i Atàluya la winggiru-na na 
Umana i MIRI, ba tuna napanii ndàbanja da ngora tanatara i Yuyanda, “Luhu 
ngàndiya nyuna la njongada da dua juru tau madai, dàngu pameti-ya jàka 
nggamu ma-mbuhangu pa-pamara-ya nyuna,” wànanja. 
16Ka yàpa-danyaka, hi dangàndi-ya la uma hanganji. Lai nu, da-pameti niya 
la hangga pindu Bokulu Njara. 

Ba na-paloku-ya na ngera pabidi luri i Yuyanda 
(2 L Nd. 23:16-21) 

17Na-paràha-nja i Yoàhu dàngu na rayatu paraïna i Ratu Yuyanda ka da-
panjanjingu dàngu i MIRI ba danjadi banjaru-na i MIRI nyuda napa; na-
paràha-mbunya na hanganji ka natura pa-njanjingu dàngu na rayatu. 
18Hàlaka nu njungu-nanyaka na rayatu hi da-nyungguru-ya na uma lumungu 
Mbaàlu; da ngia pawotu maraku dàngu da kahala hadana pa-pakabu-ha, tàka 
i Matàngu na ratu Mbaàlu pa-pameti-ya la hanggada da ngia pawotu maraku. 
Nawua-nja wai ngaba da madai paraïna i Yuyanda ka dadaiya na Umana i 
MIRI, 
19tàka nyuna anguda ba hapajia-ha da parawira, ba hapajia-ha da karaha 
wikina na hanganji dàngu ba hapajia-ha da madai uma hanganji hamangui 
na rayatu mbutana da-karia-nya i Hanganji Yoàhu welingu la Umana i MIRI 

palaku la uma hanganji. Ba natama i Yoàhu nali ningu la pindu Bokulu 
Madai, hi na-mandapu la kanjàka pareta. 
20Na-hawola ndàba na rayatu. Na-mambiru-mbuka na paraingu-da dàngu pa-
pameti-yaka i Atàluya. 
21Pihu mbua ndaungu-na na ndaungu lurina i Yoàhu ba nanjadi hanganji 
Yahunda. 

2 Hanganji 12 

I Yoàhu na hanganji Yahunda 
(2 L Nd. 24:1-16) 

1La papihu wàna na ndaungu pareta-na i Yehu la Ihirailu, nanjadi hanganji 
Yahunda i Yoàhu, hi na-pareta la Yeruhali patu kambulu ndaungu mandaina. 
Na inana Hipuya-ya na tamuna welingu la paraingu Mbiruhemba. 
2Ruku hàmu kapipi-na i Ratu Yuyanda, la ngala lurina Yoàhu nawunda-ya 
na maliya na etina i MIRI. 
3Naa-aika-nyuna, da ngia pa-lumungu marapu nda na-patàlaru-aha, hi lupa 
nawotu-mapa kameti maraku dàngu natunu-mapa kaminyangu lai nu na 
rayatu. 
4La hau na lodu napaau ndàbanja da ratu i Yoàhu hi na-paràha-nja pa-
pahàmu-ha da àmahu pa-ngalangu welingu la ma-maraku la Umana i MIRI, 
da àmahu pa-mbayaru ba paloku kameti maraku, hamangui da àmahu da pa-
wuangu wàngu eti. 
5Nimbihu ratu, lupangu paduku meha-manaha duna da àmahu maraku tau 
palumu-na. Da àmahu nuda jiaha da pawàngu ka pahàmu wànja da maruha 
la Umana i MIRI. 
6La padua kambulu tailu wàna na ndaungu ba na-pareta i Yoàhu, ndedimbu 
da-pahàmu-ha da maruha la Umana i MIRI paraï da ratu. 
7Tuna nuduka hi napaau-nya i Ratu Yuyanda dàngu da ratu hawiangu 
paraïna i Yoàhu, hi napanii, “Ka nggikina dimi hi ndedi ipahàmu-ya na 
Umana i MIRI? Piti welingu la lodu nàhu nda pa-pahia-anggaipa pa-pahàmu-

ha da àmahu pakeimi. Lupangu iwuangu ndàba-maha bàdi ka pahàmu-ya na 
Umana i MIRI,” wàna. 
8Da-patunju-ya paraï da ratu la panda pauhi-nja da àmahu welingu la rayatu, 
dàngu la panda dukuya na ngera pahàmu-ya na Umana i MIRI. 
9Ka piti-nanyaka hau ana pàti i Yuyanda hi natunya mambowa la ndàbina, 
hi na-bànjalu-ya nu na ana pàti la lihi ngia pawotu maraku, la patuu kawana 
pindu tama la Umana i MIRI. Mbuu ndàbada da àmahu maraku la Umana i 
MIRI dapuhi-ha nu la ana pàti paraï da ratu da mapawai ngaba la pindu 
tama. 
10Handàka dangu - handàka dangu-daka da àmahu nu la ana pàti mai-
danyaka na hakaratarihu hanganji anguda i Ratu Bokulu padiha-ha nuda da 
àmahu hi kawuhuku-ha. 
11Ba hàlaka pa-tulihu-ya na danguda, wua-danjaka da manduru da ma-
hamata-ya na paràma ba pahàmu-ya na Umana i MIRI. Na pa-ngalangu-na 
da manduru da ma-mbayaru-ha da tukangu ai, da tukangu uma, 
12da tukangu watu dàngu da ma-kahebi watu. Nyudambu da makei ai dàngu 
watu, dàngu da ma-kaloru ndàbanya na ngera paluhu àmahu ndumada nuda 
da pa-pahàmu. 
13Na nyuna nda ana hakudu-mbu welingu la àmahu nuda pa-pandoi wàngu 
maku - maku àmahu bara, kaba tarobu, taropitu, pa-paloku wànja da palita 
jàka ndia kanaingu hawiangu welingu la àmahu rara àmahu bara. 
14Mbuu ndàbada pa-mbayarungu la tukangu-ha dàngu pakei wàngu ngga - 
nggàra da pawàngu ndumana na uma. 
15Nuda da manduru da-padeningu langatàka-ma. Ba tuna, nda nggàra ihi 
wàngu-a pakarai-ha da kaloka-da da àmahu welingu lai nyuda. 
16Da àmahu welingu la kameti maraku hilu runggi dàngu welingu la kameti 
maraku jàmangu njala nda papuhi-aha nu la ana pàti; da àmahu nuda pa-
wuangu la ratuha. 

17La rehi nu nahada-nya na paraingu Nggàtu paraïna i Hahailu na hanganji 
Hiria hi na-mandapu-nya. Hàla nawuku-mbuya la pahada-nya na Yeruhali. 
18Ka pa-ngàndi-nanyaka àmahu palohu i Hahailu paraïna i Yoàhu. Nuda da 
àmahu napiti-ha welingu la mbuu ndàbada da maraku pawotu lai MIRI 
welingu lai nyuna wiki i Yoàhu dàngu welingu lai Yuhapàtu, i Yoràmu dàngu 
i Ahahia, nu da hanganji da ma-pareta ba ndedipa nyuna. Dàngumbu 
welingu la mbuu ndàbada da àmahu rara la kanai àmahu la Umana i MIRI 
dàngu la uma hanganji. Ka nda nanjadi-apa pahada-nya na Yeruhali i 
Hahailu. 
19-21Tunaka nu da-pahamangu wulu aka da panggawi pa-hanganji Yahunda 
la pa-ndubaku-ya i Hanganji Yoàhu. Da tau madua welingu lai nyuda nu, i 
Yuhakàru anana i Himiatu, dàngu i Yuhambàtu anana i Homiru, da-pameti-
ya i Yoàhu la hau uma la kabundu tana la pahunga lodu welingu la Yeruhali, 
la pa-kamburungu la Hila. Pa-taningu la reti hanganji-ya i Yoàhu la paraingu-
na i Ndautu. I Amanjia na anana nanjadi hanganji hiluya nyuna. Hawiangu 
da rukuna i Hanganji Yoàhu pa-tulihu-haka la Mbuku Lii Ndai Hanganji 
Yahunda. 

2 Hanganji 13 

I Yuawàhu na hanganji Ihirailu 

1La padua kambulu tailu wàna na ndaungu pareta-nanya na Yahunda i Yoàhu 
anana i Ahahia, nanjadi hanganji Ihirailu i Yuawàhu anana i Yehu, 
hakambulu pihu mbua ndaungu mandaina ba na-pareta la Hamaria. 
2Hama tuna i Yerumbiamu na ma-pareta ba ndedipa nyuna, tuna numbu ba 
nanjala lai MIRI i Yuawàhu dàngu na-pawiti-nya hi nanjala-mbu na tau 
Ihirailu. Ndedi ndokuma na-dunjaku-nja da pawunda ma-akatu. 
3Tuna nuduka hi nahàngga-nya na Ihirailu paraïna i MIRI hi nahili weli - hili 
weli pamàta-nya i Hahailu hanganji Hiria dàngu i Mbenihandàtu na anana 
pa-pakàku-ya na Ihirailu. 

4Hi na-hamayangu i Yuawàhu lai MIRI, tàka hi natingi-ya na hamayangu-na 
paraïna i MIRI, ba naita-duya ba kanjupu mbana etiya na hanganji Hiria pa-
kapidihu-ya na tau Ihirailu. 
5Ka wua-nanyaka haàtu liku uru na tau Ihirailu i MIRI ma-pahàla-ha welingu 
la kawaha Hiria, hi lupa dahili luri mambiru beli hama tuna la kawunga-na. 
6Jiapa-kai ba tuna nu nda na-pànjangu-a na tau Ihirailu pawunda-ha da njala 
da pawunga-na i Yerumbiamu. Pangala-madanya nanjala nuna. Na kahala 
hadana na marapu kawini Ahera damàta bianya pa-padaingu la Hamaria. 
7Mbàda pa-tàlaru-nanyaka na kanguhuru pabera Ihirailu paraïna hanganji 
Hiria hi lupa da mani-kinjapa lai Hanganji Yuawàhu lima kambulu-adaka da 
tanatara li la njara, hakambulu kareta pabera, dàngu 10.000 panjuri. 
8Hawiangu da rukuna i Yuawàhu dàngu mbuu ndàbada da paondu-na la 
kaborangu-na mbàda tulihu-haka la Mbuku Lii Ndai Hanganji Ihirailu. 
9Nameti hi taninya la Hamaria. I Yoàhu na anana nanjadi hanganji hiluya 
nyuna. 

I Yoàhu na hanganji Ihirailu 

10La pa-tailu kambulu pihu wàna na ndaungu pareta-nanya na Yahunda i 
Yoàhu, nanjadi hanganji Ihirailu i Yoàhu anana i Yuawàhu hi na-pareta la 
Hamaria hakambulu nomu mbua ndaungu mandaina. 
11Nanjala-mbu nyuna lai MIRI ba nakiku-nya na akatu-na i Hanganji 
Yerumbiamu na mambàda pawiti-nya pawunda njala na tau Ihirailu. 
12Hawiangu da rukuna i Hanganji Yoàhu, papohu-nya na kaborangu-na la 
pa-kabungu ba hanobaku-ya i Amanjia na hanganji Yahunda, pa-tulihu-haka 
la Mbuku Lii Ndai Hanganji Ihirailu. 
13Nameti i Yoàhu hi taninya la reti hanganji la Hamaria. I Yerumbiamu II na 
anana, nanjadi hanganji hiluya nyuna. 

Na metina i Eliha 

14La hau rehi hidu mbotu-nanya i Wunangu Eliha, hi namai i Hanganji Yoàhu 
pa-tadalu-ya nyuna. Ba naita-yaka ba mareni meti-nanyaka i Eliha, hii-

nanyaka na hanganji dàngu paniina, “Dou na amanggu, na amanggu, na ma-
mbangatu pa-kahiri-ya na Ihirailu!” wàna. 
15“Piti tandai pana dàngu wua pana!” wànanya paraïna i Eliha. Hi napiti i 
Yoàhu, 
16hi na-paràha-nya paraïna i Eliha ka nawai rehingu papana. Ka wai rehingu-
nanyaka na hanganji, tàka i Eliha na-bànjalu-ya na limana la pinu limana na 
hanganji. 
17Tunaka nu bunggahu-nanyaka na katonga ma-hanggangu la Hiria na 
hanganji, nunjuya na hupu lii-na na wunangu, “Puli-nyawa na wua panamu!” 
wàna i Eliha. Ba napuli-kinyaka na pana paraïna hanganji, wara-naka na 
wunangu, “Jiakau nyumuka na panana i MIRI. Wànya na pana nuna napa 
na-pakàku-ya na Hiria paraïna i MIRI. Napa upabera dàngu tau Hiria la 
Apiku lundu upakàku-ha nyuda,” wànanya. 
18Hàlaka nu paràha-nanyaka i Hanganji Yoàhu paraïna i Eliha papiti-ha da 
pana hawiangu-na dàngu pa-pangàmbahu-nja la tana. Na-patailu wundangu 
na hanganji pa-pangàmbahu-nya na tana, hi na-jiaka. 
19Mbeninaka i Eliha hi napanii, “Lupangu upalima panomu wundangu bàdi 
làti papangàmbahungu, tàka hi peku pakàku palundu-munya na banjaru 
Hiria. Tàka nàhu, napa upa-tailu wundangu-a pa-pakàku-ya,” wànanya. 
20Tunaka nu ndedi nggi tuna mandaina meti-nanyaka i Eliha hi taninya. La 
rehi nu da kalibaru tau rambangu welingu la Muapu dakàli handàkangu hau 
ndaungu palua pa-rambangu la tana Ihirailu. 
21La hau lodu ba talànga taningu-da mameti da tau da manda pirada, hi jia 
ita bia-danja ba nàmunja da kalibaru tau rambangu welingu la Muapu. Ka 
ailulu kawuka bia-danyaka nu na mameti hu daa la retina i Eliha hi dapalai. 
Ba na-jonggaru kihaka da rii kawudu-na i Eliha nu na mameti, luri beli-
nanyaka nu na mameti hi na-ndolaku. 

Na pabera-na na Ihirailu dàngu na Hiria 

22La ngala pareta-na i Yoàhu, na-kapidihu-ya na tau Ihirailu paraïna i 
Hahailu na hanganji Hiria. 
23Na nyuna i MIRI naaï-ya na banjaru-na dàngu najàma-nja njalada. Nda 
namàta-anja ka patàlaru-ha tàka nandula-maha duna lumuna na pa-
njanjingu-na dàngu i Ambarahàmu, i Ihàku dàngu i Yakupu. Lundu nàhu 
ndedima duna na-maromba-nya na banjaru-na. 
24Tunaka nu meti-nanyaka i Hahailu na hanganji Hiria, hi nanjadi hanganji 
i Mbenihandàtu na anana. 
25Tunaka nu na-patailu wundangu i Yoàhu hanganji Ihirailu pa-pakàku-ya i 
Mbenihandàtu dàngu hi napiti beliha da paraingu da pambàda wàhina i 
Mbenihandàtu la rehi pareta-na i Hanganji Yuawàhu na amana i Yoàhu. 

2 Hanganji 14 

I Amanjia na hanganji Yahunda 
(2 L Nd. 25:1-24) 

1La padàmbu wàna na ndaungu pareta-nanya na Ihirailu i Yoàhu anana i 
Yuawàhu, nanjadi hanganji Yahunda i Amanjia na anana i Yoàhu. 
2La rehi nu dua kambulu limana na ndaungu lurina, na-pareta la Yeruhali 
dua kambulu hiwa mbua ndaungu mandaina. Na inana jiaya i Yuandàngu 
welingu la Yeruhali. 
3Nawunda-ya na mali-ya na etina i MIRI nyuna i Amanjia. Tàka nda nahama-
anya i Ndautu na boku la mangilu-na. Nadu hama tuna na amana, 
4nda na-nyànggaru-mbuha nyuna da ngia pa-lumungu marapu, hi lupa 
nawotu mànu-mapa kameti maraku dàngu natunu-mapa dupa lai nu na 
rayatu. 
5Ba na-undungu-ka na mandapu hanganji-na, paràhangu-nanyaka i Amanjia 
pa-pameti-ha da panggawi da ma-pameti-ya na amana. 
6Tàka da anada nuda da panggawi nda na-pameti-aha, nadu ba kiku-nanya 
na hupu liina i MIRI la Mbukuna i Muha na matuna yia na linguna, “Àmbu 
huku pameti-ha da ina amada ruku akatu pawunda-da da anada, dàngu àmbu 



1041 

 

 
Na Huratu Matua 

© 1995, Indonesian Bible Society. 
 

 
 

 

 

 

huku pameti-ha da anada ruku akatu pawunda-da da ina amada. Nimbihu-
na na tau mbulungu ruku akatu pawunda wiki-ana bàdi hi pekuna la pahuku 
pameti-ya,” ba wàna. 
7La handàkangu pa-pakabungu na-pameti 10.000 panjuri Endumu i Amanjia 
la Lolangu Mbàru, dàngu nawàhi-ya na paraingu Hela, hi na-patamu-nya 
Yòkuteyilu nuna na paraingu. Lundu nàhu Yòkuteyilu-mayapa na tamuna 
nuna na paraingu. 
8Tunaka nu na-paràhangu papalewa-na i Amanjia lai Yoàhu na hanganji 
Ihirailu, parari-ya nyuna ka pabera. 
9Na nyuna na-palewa tau i Hanganji Yoàhu pa-patàka-nya na hemana, tuna 
yia, “La hau rehi na rii madàka la Limbanongu na-pangàndingu langu la pingi 
kajiu, ‘Ha pingi kajiu, wuangu-ya na ana karia anamu la ananggu nyungga 
ka natuya papaha-na,’ wàna. Tàka ba tunaka nu li-nanyaka na heu banda 
omangu lai nu, hi nataro - rohaku-ya nuna na rii madàka. 
10Nyumu, Amanjia, ba mbàda pakàku-munya na tau Endumu, tuna nuduka 
hi lupa ungànjangu. Narihi hàmupa, jiayai duna ka wàmu rukuna nuna na 
talumu dàngu kau kandii bia la uma! Nggàra linguna la pahi - himbu lii pahili 
na ma-pa-hanggàmaru-ya na wikimu dàngu na rayatu-maamu?” wànanya. 
11Na nyuna i Amanjia nda na-kawela-nya na papanii-na i Yoàhu hanganji 
Ihirailu. Tuna nuduka hi da-hadangu palaku la Mbetu-Hemihu la Yahunda i 
Hanganji Yoàhu dàngu da tauna hi da-pabera dàngu i Amanjia lai nu. 
12Pa-pakàku-ha da tanatara Yahunda hi lupa dapalai beli ndàba la umada da 
panjuri-na. 
13Nayàpa-ya i Amanjia paraïna i Yoàhu, hi natama-nya na Yeruhali dàngu 
na-nyungguru-ya na kangeli paraingu ràkangu dua ngahu metiru marauna, 
piti welingu la Pindu Bokulu Epuraïmu lundu la Pindu Bokulu Kabihu. 
14Mbuu ndàbada da àmahu rara da àmahu bara dàngu mbuu ndàbada da 
kanaingu da pa-jàngapu-na la Umana i MIRI dàngu da banda da malanja uma 

hanganji napiti-ha hi nangàndi-ha paraïna Yoàhu la Hamaria pa-kariangu 
ma-tanawangu da manda pirada. 
15Hawiangu da rukuna i Hanganji Yoàhu, papohu-nya na kaborangu-na la 
pa-kabungu ba hanobaku-ya i Amanjia, na hanganji Yahunda, pambàda 
tulihu-haka la Mbuku Lii Ndai Hanganji Ihirailu. 
16Nameti i Yoàhu hi taninya la reti hanganji la Hamaria. I Yerumbiamu II na 
anana nanjadi hanganji hiluya nyuna. 

Na metina i Amanjia na hanganji Yahunda 
(2 L Nd. 25:25-28) 

17Ba nameti-ka i Yoàhu na hanganji Ihirailu, hakambulu lima mbua 
ndaunapa mandaina paluri i Amanjia, na hanganji Yahunda. 
18-21Tunaka nu ningu ma-pahama kangunduhungu la Yeruhali pa-pameti-ya 
i Amanjia. Tuna nuduka hi napalai la Lakihu, na nyuna dayaulu-ya muhuna 
hi da-pameti-ya lai nu. Na metina pangàndi beli wàngu njaraya la Yeruhali, 
hi taninya la reti hanganji la paraingu-na i Ndautu. Na rayatu Yahunda 
dawotu-ya i Uhia anana i Amanjia panjadi hanganji hiluya na amana. La rehi 
nu hakambulu nomu-anapa na ndaungu lurina i Uhia. Hawiangu na rukuna 
i Amanjia pambàda tulihu-haka la Mbuku Lii Ndai Hanganji Yahunda. 
22Ba nameti-ka na amana, nawàhi beliya na paraingu Elàtu i Uhia hi natura 
beliya. 

I Yerumbiamu II na hanganji Ihirailu 

23La pa-hakambulu lima wàna na ndaungu pareta-nanya na Yahunda i 
Amanjia anana i Yoàhu, nanjadi hanganji Ihirailu i Yerumbiamu II anana i 
Yoàhu, hi na-pareta la Hamaria patu kambulu hau ndaungu mandaina. 
24Nanjala nyuna lai MIRI, ba nakiku-nya na akatu-na i Yerumbiamu I na 
mambàda pawiti-nya panjala na tau Ihirailu. 
25Nyuna duka yiana i Yerumbiamu II na mawàhi beliha nggubulu-da da 
ngaba tana Ihirailu, piti weli diangu la ànda ma-hanggangu la Hamàtu lundu 

hu luru la Tehiku Meti. Nuna nu nunjuya na njanjina i MIRI, na Ala Ihirailu 
la ngaru atana i Wunangu Yunuhu anana i Amitaï tau Nggàta-Hepiru. 
26Naita-ya paraïna i MIRI ba dira mayila-ya na tau Ihirailu, tàka nda ana 
haàtu-a mandula-ha nyuda. 
27Nda nawuku-aya paraïna i MIRI ka pa-tàlaru-ya lundu nu - nu na Ihirailu, 
tuna nuduka hi nandula-ha wàngu limana i Yerumbiamu II. 
28Hawiangu da rukuna i Yerumbiamu II, rukuna na kaborangu-na la pakabu 
- pakabungu dàngu nggiki hamana ba nawàhi beliya na Ndamàhiku dàngu 
na Hamàtu welingu la Yahunda nduma Ihirailu, mbuu ndàbada nuda 
pambàda tulihu-haka la Mbuku Lii Ndai Hanganji Ihirailu. 
29Nameti i Yerumbiamu II hi taninya la reti hanganji. I Hakaria na anana 
nanjadi hanganji hiluya nyuna. 

2 Hanganji 15 

I Uhia na hanganji Yahunda 
(2 L Nd. 26:1-23) 

1La padua kambulu pihu wàna na ndaungu pareta-nanya na Ihirailu i 
Yerumbiamu II, nanjadi hanganji Yahunda i Uhia anana i Amanjia. 
2La rehi nu hakambulu nomuna na ndaungu lurina hi na-pareta la Yeruhali 
lima kambulu dàmbu ndaungu mandaina. Na inana Yekuluya-ya na tamuna, 
kawini Yeruhali. 
3Hama tuna na amana, nawunda-mbuha da maliya na etina i MIRI i Uhia. 
4Naa-aika-nyuna da ngia pa-lumungu marapu nda na-patàlaru-aha, hi lupa 
pa-daingu wotuna kameti maraku dàngu natunu dupa lai nu na rayatu. 
5Na-papàda-nya mayila la hidu manula ihi pa-mangginggitungu paraïna i 
MIRI, dàngu lundu metina, nda ana puli-mana nuna na hiduna. Pa-
pahinggilu-ya la hau uma hi papànja-nya welingu la wai ngerana. I Yotàmu 
na anana nanjadi wakilu pa-pareta-ya na rayatu. 

6Hawiangu da rukuna i Uhia pambàda tulihu-haka la Mbuku Lii Ndai 
Hanganji Yahunda. 
7Nameti i Uhia hi taninya la reti hanganji la paraingu-na i Ndautu. I Yotàmu 
na anana nanjadi hanganji hiluya nyuna. 

I Hakaria na hanganji Ihirailu 

8La patailu kambulu walu wàna na ndaungu pareta-nanya na Yahunda i 
Hanganji Uhia, nanjadi hanganji Ihirailu i Hakaria anana i Yerumbiamu II hi 
na-pareta la Hamaria nomu mbua wulangu mandaina. 
9Hama tuna da hanganji ma-pareta ba ndedipa nyuna, nanjala-mbu nyuna 
lai MIRI. Nakiku-nya na akatu-na i Yerumbiamu I na mambàda pawiti-nya 
panjala na Ihirailu. 
10I Halumu anana i Yambihu na-pahama kangunduhungu pa-ndubaku-ya i 
Hanganji Hakaria, hi na-pameti-ya nyuna la Yimbiliamu, hi nanjadi hanganji 
hiluya nyuna. 
11-12Nu ba tuna nu hàrangu-nanyaka na pambàda njanji-nanya i Hanganji 
Yehu paraïna i MIRI ba nanjadi hanganji la Ihirailu lundu la ndalaru patu da 
ana umbuku-na. Hawiangu da rukuna i Hanganji Hakaria pambàda tulihu-
haka la Mbuku Lii Ndai Hanganji Ihirailu. 

I Halumu na hanganji Ihirailu 

13La patailu kambulu hiwa wàna na ndaungu pareta-nanya na Yahunda i 
Hanganji Uhia, nanjadi hanganji Ihirailu i Halumu anana i Yambihu. Hau 
wula-ana pa-pareta la Hamaria, 
14nadu nalua la Hamaria welingu la Tiràhu i Manahimu anana i Nggandi, hi 
na-pameti-ya i Halumu, hi nanjadi hanganji hiluya nyuna. 
15-16Ba hanàhu-na welingu la Tiràhu i Manahimu, dira pakabu-nanya na 
paraingu Tipuha dàngu da tana ngaba la winggiru-na dàngu na-patàlaru-ha 
da mangia-nya. Rukuna ba nda nabihu pa-tamaï lai nyuna nuna na paraingu, 
ka hàli-nahaka da kambuda da kawini ma-pa-anakedangu la paraingu nuna. 
Hawiangu da rukuna i Hanganji Halumu, hamangui na pahama 

kangunduhungu-na, pambàda tulihu-haka la Mbuku Lii Ndai Hanganji 
Ihirailu. 

I Manahimu na hanganji Ihirailu 

17La patailu kambulu hiwa wàna na ndaungu pareta-nanya na Yahunda i 
Hanganji Uhia, nanjadi hanganji Ihirailu i Manahimu anana i Nggandi, hi 
na-pareta la Hamaria hakambulu ndaungu mandaina. 
18Nanjala lai MIRI la ngala lurina ba nakiku-nya na-akatu-na i Yerumbiamu 
I, na ma-pawiti-nya panjala na tau Ihirailu. 
19Ba nahada-nya na Ihirailu paraïna i Pulu, na hanganji Ahuru, nawua-nya 
34.000 kilu àmahu bara paraïna i Manahimu, ka na-pandulangu pa-paundu-
nya na kawaha-na i Manahimu la Ihirailu. 
20Nuda da àmahu nangala-nja welingu la tau mawulu - tau mawulu i 
Manahimu ba nawàngu pahoha-ha ka da-maràngga wuangu lima kambulu 
àmahu bara haàtu - haàtu. Tuna nuduka hi kiri màta-nanya na tana nuna 
paraïna i Pulu hi nabeli-ya la tana wikina. 
21Hawiangu da rukuna i Manahimu pambàda tulihu-haka la Mbuku Lii Ndai 
Hanganji Ihirailu. 
22Nameti hi taninya, hi nanjadi hanganji i Pekahia na anana hiluya nyuna. 

I Pekahia na hanganji Ihirailu 

23La palima kambulu wàna na ndaungu pareta-nanya na Yahunda i Hanganji 
Uhia, nanjadi hanganji Ihirailu i Pekahia anana i Manahimu hi na-pareta la 
Hamaria dàmbu ndaungu mandaina. 
24Nanjala nyuna lai MIRI ba nakiku-nya na akatu-na i Yerumbiamu I, na ma-
pawiti-nya panjala na tau Ihirailu. 
25Na haàtu welingu la parawira-naka, nu i Peka anana i Remalia da-pahama 
kangunduhungu dàngu da tau malima kambulu welingu la Nggiliatu. Hàla 
hi da-pameti-ya i Pekahia la hau tindingu la uma hanganji la Hamaria dàngu 
da tau madua da ma-tamungu Àrunggòpu dàngu Àruyei. Tunaka nu njadi-
nanyaka hanganji i Peka hiluya i Pekahia. 

26Hawiangu da rukuna i Hanganji Pekahia pambàda tulihu-haka la Mbuku 
Lii Ndai Hanganji Ihirailu. 

I Peka na hanganji Ihirailu 

27La palima kambulu dàmbu wàna na ndaungu pareta-nanya na Yahunda i 
Hanganji Uhia, nanjadi hanganji Ihirailu i Peka anana i Remalia. Na-pareta 
la Hamaria dua kambulu ndaungu mandaina. 
28Nanjala nyuna lai MIRI ba nakiku-nya na akatu-na i Yerumbiamu I na ma-
pawitinya panjala na tau Ihirailu. 
29La rehi pareta-na i Peka, i Tinggulàtu-Pilehiru hanganji Ahuru nawàhi-ha 
da paraingu Iyungu, Ambilu-Mbetu-Maaka, Yanua, Kendihu, Hahuru, da 
tana ngaba Nggiliatu, Nggalilia dàngu Nàputali. Na-dundilu-mbuha pa-
tanawa-nja la Ahuru da ma-mandapu-nya. 
30La padua kambulu wàna na ndaungu pareta-nanya na Yahunda i Hanganji 
Yotàmu anana i Uhia, na-pahama kangunduhungu i Hohia anana i Ela pa-
ndubaku-ya i Hanganji Peka hi na-pameti-ya, hàla, hi nanjadi hanganji 
hiluya nyuna. 
31Hawiangu da rukuna i Hanganji Peka pambàda tulihu-haka la Mbuku Lii 
Ndai Hanganji Ihirailu. 

I Yotàmu na hanganji Yahunda 
(2 L Nd. 27:1-9) 

32La padàmbu wàna na ndaungu pareta-nanya na Ihirailu i Hanganji Peka 
anana i Remalia, nanjadi hanganji Yahunda i Yotàmu anana i Uhia. 
33La rehi nu dua kambulu limana na ndaungu lurina hi na-pareta la Yeruhali 
hakambulu nomu mbua ndaungu mandaina. Na inana jiaya i Yeruha anana 
i Handuku. 
34Nawunda-ha da maliya na etina i MIRI i Yotàmu, kikunya na huri lurina i 
Uhia na amana. 
35Naa-aika nyuna da ngia pa-lumungu marapu nda na-patàlaru-aha, hi lupa 
nawotu mànu-mapa maraku dàngu natunu mànu-mapa dupa lai nu na 

rayatu. Jiaya i Yotàmu nyuna-maka na ma-pahada-nya na Pindu Bokulu Dia 
la Uma Ala. 
36-37La rehi pareta-na i Yotàmu, pa-kiringu-nanyaka i MIRI pa-pangàndi-nya 
i Renjingu na hanganji Hiria dàngu i Peka na hanganji Ihirailu pahada-nya 
na Yahunda. Hawiangu da rukuna i Hanganji Yotàmu pambàda tulihu-haka 
la Mbuku Lii Ndai Hanganji Yahunda. 
38Nameti hi taninya la reti hanganji la paraingu-na i Ndautu, hi nanjadi 
hanganji i Ahàhu na anana hiluya nyuna. 

2 Hanganji 16 

I Ahàhu na hanganji Yahunda 
(2 L Nd. 28:1-27) 

1La pa-hakambulu pihu wàna na ndaungu pareta-nanya na Ihirailu i 
Hanganji Peka anana i Ramalia, nanjadi hanganji Yahunda i Ahàhu anana i 
Yotàmu. 
2La rehi nu dua kambulu-na na ndaungu lurina hi na-pareta la Yeruhali 
hakambulu nomu mbua ndaungu mandaina. Nda nakiku-anya na huri luri 
hàmuna i Hanganji Ndautu, na boku la mangilu-na, tàka nawunda-ha da 
manda liya na etina i MIRI, na Alana. 
3Nakiku-nja da huri lurida da hanganji Ihirailu, jiapa nawotu-mbuyaipa pa-
kameti maraku na ana wikina, kikunya na huri àngada da tau pambàda 
wànggana i MIRI welingu la tana Kanaàngu ba natama-nya tau Ihirailu nuna 
na tana. 
4Nawotu kameti maraku dàngu natunu dupa i Ahàhu la ngia palumu - ngia 
palumungu marapu la palindi - palindi dàngu la lumbu pingi ai da ma-
marumbingu. 
5-6La rehi nu na-kawaha beliya hanganji Endumu na paraingu Elàtu hi 
nawàngga-ha da tau Yahunda da ma-ngiangu lai nu. Tunaka nu mai-danyaka 
da tau Endumu hi da-ndàdiku la paraingu nuna lundu lodu nàhu. La rehi 
numbu ba dahada-nya dàngu ba da-nggupulu-ya na Yeruhali paraïda i 



1048 

 

 
Na Huratu Matua 

© 1995, Indonesian Bible Society. 
 

 
 

 

 

 

Renjingu na hanganji Hiria dàngu i Peka na hanganji Ihirailu, tàka nda da-
ngalangu-a pa-pakàku-ya i Ahàhu. 
7Na-paràhangu pa-palewa-na i Ahàhu lai Tinggulàtu-Pilehiru na hanganji 
Ahuru pa-patàka-nya na lii langu yiana, “Nyungga ata tuturu-mungga; jia ba 
tuna, mai àru dàngu pamara àruka welingu la hanganji Hiria dàngu Ihirailu 
da mahada-ngga nàhu,” wàna. 
8I Ahàhu napiti-mbu àmahu rara àmahu bara welingu la Umana i MIRI dàngu 
banda malanja uma hanganji hi na-pangàndi-nja pawua juanya na hanganji 
Ahuru. 
9Na-kataku-ya na lii kamahingu-na i Ahàhu paraïna i Tinggulàtu-Pilehiru, hi 
nanjungu dàngu hi nawàhi-ya na Ndamàhiku. Na dundilu-ha pa-tanawa-nja 
la Kiru da mangia-nya, tàka i Hanganji Renjingu na-pameti-ya. 
10Ba nalua la Ndamàhiku i Hanganji Ahàhu pa-hàmburu-ya i Hanganji 
Tinggulàtu-Pilehiru, naita-ya na ngia pawotu maraku la paraingu nuna. Hàla, 
hi na-pangàndi-nya i Ratu Uria la Yeruhali na hadana nu na ngia pawotu 
maraku dàngu na hukutu pa-wingungu-na mbutana. 
11Ka pahadangu-nanyaka hau ngia pawotu maraku i Uria pa-totuku-nya na 
hada dàngu na hukutu nu na pangala-na, hi na-palundu-nya ba ndedi nabeli 
i Ahàhu. 
12Ba natàka-ka welingu la Ndamàhiku, ita-nanyaka paraïna i Ahàhu ba 
mbàda lundungu-naka na ngia pawotu maraku. 
13Hi nawotu kameti maraku banda dàngu maraku uhu nggàndumu la pinuna. 
Dàngumbu hi naburi-nya maraku angguru, dàngu wai ria welingu la kameti 
maraku papeku la pinuna. 
14Naita-ya paraïna i Ahàhu na ngia pawotu maraku parunggu na pa-
pahinggilu ndumana i MIRI ba nangia padua welingu la Uma Ala dàngu la 
ngia pawotu maraku na ma-bidingu. Tuna nuduka hi na-paleli-nya na ngia 
pawotu maraku parunggu la hangga Uma Ala la mbara diana na ngia pawotu 
maraku na ma-bidingu. 

15Hàlaka nu hi napanii-nya i Uria, “Wànyawa yiana na ngia pawotu maraku-
nggu nyungga na ma-bokulu patunu kameti maraku mbaru dàngu kameti 
maraku malingu da pawotu hanganji dàngu rayatu, dàngu buriya lai nu na 
maraku angguru welingu la rayatu. Buri-mbunya wai riada mbuu ndàbada 
da banda pa-maraku wàngu nuna na ngia pawotu maraku. Tàka na ngia 
pawotu maraku parunggu memangu màta ka nyungga mawànya pa-paàra 
wànja da wàndi,” wànanya. 
16Na-pahàra-nya paraïna i Uria na pareta pawua-na na hanganji. 
17Tunaka nu nyànggaru-nahaka da kareta ndema welingu la parunggu da 
pawàngu la Uma Ala i Ahàhu, dàngu na-pukalu-ha da mbàlu welingu la 
kareta nuda. Na karaba parunggu na maninya la wunggu hakambulu dua 
ngiu hapi parunggu na-papuru-mbunya hi na-bànjalu-ya la lata watu. 
18Hàla, ka nahàmu wàngu na etina na hanganji Ahuru, na-nyànggaru-ya na 
rowa bokulu nduma hanganji la Umana i MIRI paraïna i Ahàhu, na-ràpitu-
mbuya na pindu tama nduma meha hanganji. 
19Hawiangu da rukuna i Hanganji Ahàhu pambàda tulihu-haka la Mbuku Lii 
Ndai Hanganji Yahunda. 
20Nameti i Ahàhu hi taninya la reti hanganji la paraingu-na i Ndautu. I 
Hihikia na anana nanjadi hanganji hiluya nyuna. 

2 Hanganji 17 

I Hohia na hanganji Ihirailu 

1La pa-hakambulu dàmbu wàna na ndaungu pareta-nanya na Yahunda i 
Hanganji Ahàhu, nanjadi hanganji Ihirailu i Hohia anana i Ela, hi na-pareta 
la Hamaria hiwa mbua ndaungu mandaina. 
2Nanjala nyuna lai MIRI; na nyuna da njalana nda hama dangu pàkuda da 
njalada da hanganji Ihirailu da ma-pareta ba ndedipa nyuna. 
3Nabera-ya dàngu na-panyàku-ya nyuna paraïna i Hàlamanehiru na hanganji 
Ahuru, hi lupa nimbihu ndaungu ba na-mbayaru hilu katiku lai nyuna. 

4Na nyuna la hau rehi na-paràhangu papalewa-na i Hohia pa-karai pa-
ndulangu lai Hou na hanganji Mehiru. Hàla, pànjangu-nanyaka i Hohia pa-
mbayaru hilu katiku nimbihu ndaungu la hanganji Ahuru. Ba napi-nyaka 
paraïna i Hàlamanehiru na rukuna nuna na pawunda-na i Hohia, yàpa-
nanyaka i Hohia hi na-panàngga-nya la uma kapàtangu. 

Na mberana na Hamaria 

5Tunaka nu hada-nanyaka na Ihirailu hi na-nggupulu-ya na Hamaria paraïna 
i Hàlamanehiru na hanganji Ahuru. La patailu wàna na ndaungu nggupulu-
nanya, 
6– nu na pahiwa wàna na ndaungu pareta-na i Hohia – wàhi-nanyaka na 
Hamaria paraïna i Hàlamanehiru. Hi na-dundilu-ya na tau Ihirailu pa-
tanawa-nya la Ahuru. Hawiangu welingu lai nyuda na-bànjalu-ha la paraingu 
Hala, hawiangu la lihi Luku Hamburu la ngabana la Nggohàngu, tàka da 
hawiangui la parai - paraingu la tana Mandai. 
7Nambera na Hamaria rukuna ba nanjala na tau Ihirailu lai MIRI, na Alada, 
na mambàda pahàla-ha nyuda welingu la hanganji Mehiru, hi naluhu 
ngàndiha nyuda welingu la tana nuna. Nyuda da-hamayangu la marapu - 
marapu 
8dàngu dakiku-nya na hurida da banjaru pambàda wànggana i MIRI ba na-
ndàharungu na banjaru Ihirailu pahada-nja nuda da banjaru. Dakiku-nya na 
huri na kalaratu pa-kawuku-da da hanganji Ihirailu, 
9dàngu dawunda-ha da panda mbuhana i MIRI na Alada nyuda. Da-
pahadangu ngia palumu - ngia palumungu marapu la mbuu ndàbada da 
paraingu-da, da makudu hamangui da ma-bokulu. 
10La nimbihu pinu tandula, dàngu la nimbihu pingi ai ma-marumbingu, da-
pahadangu katoda marapu dàngu kahala hadana na marapu kawini Ahera. 
11-12Datunu-mbu dupa la mbuu ndàba ngia pawotu maraku la marapu, hama 
tuna na hurida da banjaru pambàda wànggana i MIRI welingu la tana 

Kanaàngu. Da-lumungu marapu, jiapakai ka mbàda hiri-nanja i MIRI. Mbuu 
ndàbana na akatu pawunda-da nawuda-ya na ma-karaü lai MIRI. 
13I MIRI na-paràha-nja da papalewa-na dàngu da wunangu-na la tau Ihirailu 
dàngu Yahunda pa-patàka-nya yiana na panamu-nanja, “Jiakawa pawunda 
ma-akatu dàngu karadaku ndàba-njawa da hupu liinggu dàngu da ukunggu 
da pambàda wua-nggunja da boku la mangilu-mi dàngu da pa-patàka-
nggunggai nyimi la ngaruda da wunangu da atanggu,” wàna. 
14Tàka nda dabihu-a parongu da tau Ihirailu dàngu Yahunda; da-katiku watu 
hama tuna da boku la mangilu-da da manda pawai lai MIRI na Alada nyuda. 
15Nda da-karadaku-a da tau Ihirailu dàngu Yahunda la hupu liina i MIRI 
dàngu nda da-tuturu-a la pa-njanjingu pambàda turana dàngu da boku la 
mangilu-da. Nda da-wàrihu-aha da lii kanyàngi-na, tàka dalumu-nja da 
marapu manda ningu linguda, hi lupangu nyuda wiki nda ningu linguda. 
Dakiku-nya na hurida da banjaru la winggiru-da, jiapa-kai ka mbàda hiri-
nanja paraïna i MIRI. 
16Dapangga-ha mbuu ndàbada da Ukuna i MIRI, na Alada, dàngu da-pandoi 
dua ngiu hapi patuku ka marubuku-nja. Dapandoi-nya kahala hadana na 
marapu kawini Ahera, da-marubuku-nja da kandunu dàngu dalumu-nya na 
marapu Mbaàlu. 
17Dawotu-ha da anada ka kameti maraku patunu-ha la marapu. Da-
kawanangu boharu dàngu da-paàrangu la mapingu kabeli mata da matama 
la patuna. Kanjupu karinggatu-ha pawunda panda mbuhana i MIRI, 
18hi kanjupu mbeniya Nyuna lai nyuda dàngu nda nainga-ahapa. Tàka hi 
nawàru-nja welingu la tana pawua-nanja nyuda i MIRI. Jiaya na pa-hanganji 
Yahunda-makika na mapeka. 
19Tàka da tau Yahunda-mbu nda da-karadaku-anja da Ukuna i MIRI na 
Alada. Dakiku-nja da pawunda pakàli wundada da tau Ihirailu, 

20na-tulaku-ya nggubulu-na na banjaru Ihirailu paraïna i MIRI. Nahuku-nja 
dàngu nawua-ha la mu - muhuda da mambana etida. Lundu nda nainga-
ahapa, tàka nawàru-nja welingu la tana na pawua-nanja nyuda. 
21Ba na-kahika-yaka na Ihirailu welingu la Yahunda i MIRI, dawotu-ya tau 
Ihirailu panjadi hanganji i Yerumbiamu anana i Nembàtu. Hàla, pawiti-
nanjaka paraïna i Yerumbiamu pa-dunjaku-nya i MIRI dàngu pawunda nja - 
njala ma-bokulu. 
22Dakiku-nya na hurina i Yerumbiamu dàngu pa-daingu wunda-daha mbuu 
ndàbada da njala pawunda-na nyuna, 
23lundu hupu hàla luana nda nahili inga-ahapa nyuda paraïna i MIRI, tàka 
nawàru-nja welingu la tana na pawua-nanja nyuda. Nuda nu danjadi, hama 
tuna na panamu-nanja paraïna i MIRI la ngaruda da atana, da wunangu-ka. 
Tuna nuduka hi dundilu-ha da tau Ihirailu la ngia pa-tanawangu la Ahuru, 
dàngu lai nu-duhaka da-ndàdiku ningu lundu lodu nàhu. 

Da tau Ahuru da-padaingu la tana Ihirailu 

24Hiluda da tau Ihirailu da pambàda dundilu la ngia pa-tanawangu, na-
bànjalu-ha la parai - paraingu-na na Hamaria paraïna hanganji Ahuru da tau 
welingu la Mbambilu, la Kuta, la Awa, la Hamàtu dàngu la Hepàrawaïmu. 
Da tau nuda da-mandapu-nja nuda da paraingu hi da-paengangu lai nu. 
25La kawunga ndàdiku-da nyuda lai nu nda datembi-aya i MIRI; tuna nuduka 
hi na-patàka-nja hinga paraïna i MIRI pa-njàkilu-ha hawiangu welingu lai 
nyuda. 
26Ka peka-danyaka na hanganji Ahuru, paraï da tau pa-bànjalu-na la parai - 
paraingu-na na Hamaria ba nda dapi-anja da uku marapu-na nuna na tana. 
Tuna nuduka hi na-patàka-nja hinga paraïna nuna na marapu panjàkilu-ha 
nyuda. 
27Jia ba tuna wuangu-nanyaka pareta na hanganji Ahuru ka pangàndi 
belingu haàtu ratu la Hamaria welingu la hongada da tau pambàda 
tanawangu la Ahuru. “Paràha-nya nyuna ka nabeli dàngu ka na-ndàdiku lai 

nu ka peku papeka-nanja nuda da tau, da uku marapu-na nuna na tana,” 
wàna na hanganji. 
28Ka beli-nanyaka na haàtu ratu Ihirailu, na pambàda dundilu la Ahuru 
welingu la Hamaria, hi na-ndàdiku la Mbetilu. Lai nu na papeka-nya na 
rayatu nggiki hamana bàdi ba lumunya i MIRI. 
29Na nyuna nuda da tau ma-ndàdiku la Hamaria pa-daingu pandoi-mada 
marapu wikida hi datuha la uma lumu - uma lumungu pa-pahada tau Ihirailu 
da ma-ngiangu la paraingu nuna amangu. Nimbihu kalibaru pando - ndoi-
madanya marapu wikida la paraingu ngia pangiangu-da: 
30Na tau Mbambilu na-pandoi kahala hada Marapu Hukutu-Mbenutu, na tau 
Kuta na-pandoi kahala hadana na Neringgàlu, na tau Hamàtu kahala hadana 
na Ahima, 
31na tau Awa kahala hadana na Nipuha dàngu Tàratàku; tàka na tau 
Hepàrawaïmu dawotu-ha da anada ka kameti maraku-ha la Marapu 
Àndarameliku dàngu Anameliku. 
32Hinggilu-na na lumu-danja nuda da marapu, dalumu-mbunya i MIRI. 
Welingu la hongada nyuda dapindi mà - màtu tau ka da-lumungu ba ratuha 
dàngu la pawotu kameti maraku la uma lumu - uma lumungu marapu. 
33Jia ba tuna, nyuda dalumu-nya i MIRI, tàka lumu-madanjai da marapu 
wikida, nunjuya na huri lawiti tana ngia paweli-da. 
34Lundu lodu nàhu wunda-mada-nyapa na huri lawiti-da nyuda. Nda 
dalumu-anya i MIRI dàngu nda da-karadaku-anja da ukuna dàngu da hupu 
liina na pawua-nanja da ana umbuku-na i Yakupu, na pa-patamu-na Ihirailu-
mbu. 
35Mbàda tura-nanyaka i MIRI yiana na pa-njanjingu dàngu banjaru Ihirailu, 
“Àmbu lumungu marapu; àmbu marubuku-nja jàka ndia àmbu lumunja, jàka 
ndia àmbu wotunja kameti maraku. 

36Tembika Nyungga, na MIRI, mambàda luhu ngàndikai wàngu kawaha 
bokulu welingu la Mehiru; marubuku-nggawa Nyungga dàngu wotuwa 
maraku lai Nyungga. 
37Karadaku mànunja da uku dàngu da hupu liinggu da pambàda tulihu-nggu 
ndumami nyimi. Àmbu lumunja da marapu, 
38dàngu àmbu maromba-nja da pa-njanjingu-nggu dàngu nyimi. 
39Karadaku-ngga Nyungga, MIRI Alami, napa ku-pahàla-kai welingu la mu - 
muhumi,” wàna. 
40Tàka nda dabihu-a parongu da mangia-nya na Hamaria; pa-daingu kata 
undu-madanya na huri lawiti-da. 
41Nu ba tuna, dalumu-nya i MIRI, tàka dalumu-mbunja da marapu-da. Lundu 
lodu nàhu tuda nu-mapa da ana umbuku-da. 

2 Hanganji 18 

I Hihikia na hanganji Yahunda 
(2 L Nd. 29:1-2, 31:1) 

1La patailu wàna na ndaungu pareta-nanya na Ihirailu i Hohia anana i Ela, 
nanjadi hanganji Yahunda i Hihikia anana i Ahàhu. 
2La rehi nu dua kambulu limana na ndaungu lurina hi na-pareta la Yeruhali 
dua kambulu hiwa ndaungu mandaina. Na inana Ambia-ya na tamuna anana 
i Hakaria-ya. 
3Nawunda-ya na maliya na etina i MIRI nyuna i Hihikia kikunya na hurina i 
Hanganji Ndautu na boku la mangilu-na. 
4Na-pakabu-ha da ngia palumu - ngia palumungu marapu; napàpa-ha da 
katoda marapu, dàngu na-paruha-ha da kahala hadana na marapu kawini 
Ahera. Na-pakabu-mbuya na kataru parunggu pa-pandoi-na i Muha, 
Nehutàngu ba wàdanya. Nadu lundu la rehi nu ba datunu-du dupa da tau 
Ihirailu patembi wànya nu na kataru parunggu. 

5Welingu la mbuu ndàbada da hanganji Yahunda, ba ndedipa nyuna 
hamangui ba taliuna nyuna, nda ningua mahama-nya i Hihikia. Napawai 
nyuna lai MIRI, na Ala Ihirailu, 
6dàngu na-tuturu lai Nyuna. Ndedima duna na-ndubaku-ya i MIRI. Mbuu 
ndàbada da hupu liina i MIRI da pawua-na lai Muha na-karadaku weli etinja 
paraïna i Hihikia. 
7Tuna nuduka hi pa-daingu ndula-nanya paraïna i MIRI hi na-madàpangu la 
mbuu ndàba paraïna. Na-patula ngganggangu hangganya na hanganji Ahuru, 
dàngu nda nabihu-a pa-hurutu nyàku lai nyuna. 
8Na-pakàku-ya na tau Pilitingu hi naramba-nja da ngia pa-ngiangu-da, piti 
welingu la ndeha makudu halawàla lundu la paraingu ma-bokulu halawàla, 
papohu-nya na Nggaha dàngu la ngaba winggiru-na. 
9La papatu wàna na ndaungu pareta-na i Hihikia, nu na papihu wàna na 
ndaungu pareta-nanya na Ihirailu i Hohia, nahada-nya na Ihirailu dàngu na-
nggupulu-ya na Hamaria, paraïna i Hàlamanehiru na hanganji Ahuru. 
10Ba tailu mbua ndaunaka mandaina na-nggupulu-ya, mbera-nanyaka na 
Hamaria. Nuna nu nanjadi la panomu wàna na ndaungu pareta-na i Hihikia, 
dàngu la pahiwa wàna na ndaungu pareta-na i Hohia. 
11Tunaka nu dundilu-nanyaka na tau Ihirailu pa-tanawa-nya la Ahuru 
paraïna hanganji Ahuru; hawiangu welingu lai nyuda da-bànjalu-ha la 
paraingu Hala, hawiangu la lihi Luku Hamburu la ngabana na Nggohàngu, 
tàka hawiangu la parai - paraingu la tana Mandai. 
12Nambera na Hamaria rukuna ba nda da-karadaku da tau Ihirailu lai MIRI, 
na Alada, da-hinggilu-nya na pa-njanjingu patura-na i MIRI dàngu nyuda, 
dàngu dapangga-ha mbuu ndàbada da hupu liina i Muha na atana Nyuna. 
Nda dabihu-a parongu dàngu nda dabihu-a pa-kikungu. 

Ba na-pangàdu-nya tau Ahuru na Yeruhali 
(2 L Nd. 32:1-19; Yhya. 36:1-22) 



1056 

 

 
Na Huratu Matua 

© 1995, Indonesian Bible Society. 
 

 
 

 

 

 

13La pa-hakambulu patu wàna na ndaungu pareta-na i Hihikia hanganji 
Yahunda, nahada-nja hi na-pakàku-ha da paraingu Yahunda da maningu 
tindingu-da paraïna i Hànaheripu, na hanganji Ahuru. 
14Ka pangàndi-nanyaka langu tungu yia i Hànaheripu na maninya la Lakihu 
paraïna i Hihikia, “Njala-manggu-nyaka. Jia ba tuna ku-kamahi-nggau màla 
àruki làti umbu kau jiaka pahada-nggama nyuma; nggàra bia pakarai-mu 
umbu, napa kuwua-manggau duku,” wàna. Nahema i Hànaheripu ba 
lupangu-ma bàdi na-pangàndi-nya nyuna paraïna i Hihikia 10.000 kilu 
àmahu bara, dàngu 1.000 kilu àmahu rara. 
15Tuna nuduka hi na-pangàndi ndàbanja lai Hànaheripu da àmahu bara da 
maninja la Umana i MIRI dàngu la kanai àmahu la uma hanganji paraïna i 
Hihikia. 
16Napiti-ha da àmahu rara la pi - pindu Umana i MIRI dàngu da pambàda 
tuu wikina i Hihikia la patenga - patenga pindu, hi na-pangàndi-mbunja lai 
Hànaheripu. 
17Na nyuna na hanganji Ahuru na-pangàndingu hapamba bokulu tanatara 
welingu la Lakihu pa-kapipi tau matailu ngora tanatara mangia dita, jia-
duhaka: haàtu liku uru, haàtu ma-tanara pa-ngunungu dàngu haàtu ngora 
manggangu hanganji, la pahada-nya na Yeruhali. Datàka la paraingu nuna 
hi da-mandapu-nya na ànda la hau pangia, Woka Matanggu Baha ba 
wàdanya la lihi londa wai na malonda-ya na wai welingu la karaba mbara 
dita. 
18Tunaka nu wara-danyaka papaau-nya i Hihikia. Ka lua-danyaka da tau 
matailu panggawi-na Hihikia pa-hàmburu-ha nyuda. Nu da tau matailu 
panggawi jiaha i Eliyakimu anana i Hilikia, na ngora kuru uma hanganji, i 
Hepuna na hakaratarihu nanggara, dàngu i Yowàhu anana i Ahawàpu, na 
ma-paloku banda nanggara. 

19Na haàtu welingu la ngora tanatara Ahuru napanii-nja nyuda, “Patàka-nya 
yiana lai Hihikia na paniina na hanganji Ahuru, ‘Ka nggikina ku-kapingatu-
ma duku hi wàmu? 
20Toma-mana-nyaka ba wàngu pa-kareuku jua-a, ka hiluya na wulu aka 
dàngu na kapingatu tanatara, wàmu la pakaka-mu? Nggamuya na pamonu-
mu hiu toru mbeni pa-ndubaku-ya na hanganji Ahuru? 
21Umonunya na pa-ndulangu-na na Mehiru, tàka hama biana nu ba tokungu 
wàngu pola ilahu; napa nambata nuna na tokungu hi nahàka-ya na limamu. 
Tuna numaka na hanganji Mehiru la mbuu ndàbana na tau mamonu-nya 
nyuna,’ wàna” wàminya. 
22Na pangalangu-na napanii nuna na parawira Ahuru, “Jàka ndia talànga 
wanguna ipanii ba monu-minya i MIRI na Alami? Ba na-wuangu pareta i 
Hihikia, ka mbulungu la hangga ngia pawotu maraku la Yeruhali-a na-
lumungu ningu na tau Yahunda dàngu Yeruhali, ka nu da pa-patàlaru-na 
nyuna da ngia pawotu maraku dàngu da ngia pa-lumungu, ka nda mangu 
wikina i MIRI-aha? 
23Nàhu la tamuna na hanganji Ahuru kutoru mbeni nyungga ka ta-
pahewangu, jàka wuanggai 2.000 njara jiangu-ma ba nda ningu-ami tau 
dangu tungu nu ma-kaliti-ha! 
24Jiapa la pa-hanobaku-ha da parawira-ma nyuma da mangia wawa 
halawàla-mbu, nda ràka papa-adanggai. Tàka ba tuna monu-minya na 
Mehiru-ma-a ka na-pangàndingu kareta pabera dàngu pamba li la njara! 
25Bai kakaya ka nda wàngu pa-ndulangu-na i MIRI-a ba mahada-nya dàngu 
ba ma-pakàku-ya na tanami? I MIRI wikima duna na ma-paràha-nggama 
nyuma pahada-nya dàngu pa-pakabu-ya!” wàna. 
26Hi napanii i Eliyakimu, i Hepuna, dàngu i Yowàhu nu la parawira, “Panii-
nggama wàngu hilu Aràmu bia làti, umbu. Àmbu wàngudu hilu Imbarani, 
napa dapi-dunya da rayatu ne dita la pinu kangeli paraingu,” wàda. 

27Nahema nuna na parawira, “Àmbi jia kaka diminya, ba mbulungu lai nyimi 
dàngu la hanganji-ami na ngia papalewa-nangga na hanganji Ahuru, pa-
patàka-nja yiada mbuu ndàbada. Panii-mbunggunya la rayatu ma-ngiangu 
ne dita la pinu kangeli, da mangangu pa-hambeli wikida, dàngu da ma-
unungu wai paburi wikida angumi nyimi napa,” wàna. 
28Tunaka nu ndolaku-nanyaka nuna na parawira hi nawara wàngu hilu 
Imbarani, “Patingingu-wa! Tuna yia napanii-na na hanganji Ahuru, 
29‘Ambi bihudu ba na-kahili-kai paraïna i Hihikia; nda jia ngalangu-ana 
nyuna pa-pamara-kai nyimi. 
30Àmbi patingi-dunya na-pamanda-nanggai la pamonu-nya i MIRI. Àmbi jia 
kaka diminya ba na-pamara-kai napa paraïna i MIRI jàka ndia ba na-pabeta-
nya na tanatara Ahuru, la pawàhi-ya na paraingu-mi. 
31Àmbi patingi-dunya i Hihikia. Kuwua-nggai pareta nyungga hanganji 
Ahuru kai luhu welingu la paraingu-mi dàngu kai pajàmangu wikimi. Napa 
peku ngaa-minja da wua angguru la woka wikimi, peku pàda-minja da wua 
kapilitu la pingi ai wikimi, dàngu peku unungu-mi wai welingu la humuru 
wikimi, 
32lundu ku-pabeli-nggai la hau tana maeru-ya na tana wikimi. Lai nu ningu 
woka angguru ngia pa-ngalangu-mi angguru ndumami, ningu woka uhu 
nggàndumu ngia pa-ngalangu-mi kanguta pangaami. Dàngu pingi haitungu, 
mina haitungu dàngu manggaluangu, ninguma la tana nuna. Jàkai kikunya 
na pareta-nggu, napa iluri, ndai metia. Àmbi patingi-dunya i Hihikia! 
Panyonga-ma-ananggai kai ngàdaya ba na-pamara-kai napa paraïna i MIRI. 
33Màla mbàda ninguka nu marapu banjaru hawiangu ma-pamara-ya na 
tanada welingu la kawaha-nggu nyungga? 
34Nggihaka nu da marapu-na na Hamàtu dàngu na Àrapàtu? Nggiha da 
marapu-na na Hepàrawaïmu, na Hena dàngu na Iwa? Ningu nu mamai pa-
pamara-ya na Hamaria? 

35Nggi marapu-ya na mambàda pamara-ya na tanana welingu la kawaha-
nggu nyungga? Nggiki pekuna-kaka i MIRI pa-pamara-ya na Yeruhali?’ 
wàna,” wànanggai. 
36Ba darongu-ya na panii nuna, nda ana nggàra-a papanii-da da ma-ngiangu 
la Yeruhali, ba mbàda wuangu-dunaka pareta i Hanganji Hihikia ka dakandii 
bia. 
37Ka bàriku-dahaka da pakida tanda handuka-da nyuda, i Eliyakimu, i 
Hepuna dàngu i Yowàhu. Hi dalua pa-patàka-nya na hanganji, jàka nggàraya 
na pambàda paniina nuna na parawira tanatara Ahuru. 

2 Hanganji 19 

Nakarai timbangu na hanganji lai Yahaya 
(Yhya. 37:1-7) 

1Ba narongu-ka i Hihikia na pa-patàka-da nuda da tau matailu, bàriku-
nahaka da pakina hi na-kalambungu karungu tanda hawina, hi nalua la 
Umana i MIRI. 
2Tunaka nu palewa-nahaka i Eliyakimu na ngora kuru uma hanganji, i 
Hepuna na hakaratarihu nanggara, dàngu ba hapajia-ha da ratu ma-kaweda, 
ka dalua lai Wunangu Yahaya anana i Amuhu. Da-kalambungu-mbu karungu 
nyuda. 
3Tuna yia na lii languna i Hihikia na pa-patàkada lai Yahaya, “Lodu nàhu 
lodu wai mata wai wiraya; pa-hukungu dàngu pa-pawawa-ta nyuta. Beri 
kawini-ta matoma rehi habola-na, tàka nanjàpu-nyaka àtalu-na. 
4Mbàda palewa-naka haàtu parawira-na na mangia dita na hanganji Ahuru 
pa-pawawa-ya i Ala maluri. Talànga wànguna mbàda rongu-nanyaka nu na 
paakangu paraïna Alamu tàka hi nahuku-nja napa da maruku ngarunya! Jia 
ba tuna hamayangu-wa lai Ala ndumada da taunda da maluri-ipa,” wàna. 
5Ba nangala-nya nu na lii languna i Hihikia, 



1060 

 

 
Na Huratu Matua 

© 1995, Indonesian Bible Society. 
 

 
 

 

 

 

6pa-ngàndingu-nanyaka hemana i Yahaya, “Àmbu mangàdatu-du wàna i 
MIRI dumu umbu bau ronguya na papanii-da da atana nu na hanganji Ahuru 
ba nda na-ngalangu-a pa-pahàla-ta nyuta i MIRI ba wàdanda. 
7Napa i MIRI na-pawiti-nya na hanganji Ahuru, parongu hau lii la ngilu hi 
kiri belina la tana wikina hi pameti-ya napa lai nu,” wàna. 

Da-pangàndingu hili hau pangàdungu da tau Ahuru 
(Yhya. 37:8-20) 

8Narongu na parawira Ahuru ba mbàda yilangu-naka na hanganji-na welingu 
la Lakihu dàngu ba pabera-nanya la paraingu Lipuna nda namarau-a welingu 
lai nu. Ka lua-nanyaka lai nu na parawira pa-hàmburu-ya na hanganji-na. 
9Mbàda rongu-daka na hanganji Ahuru ba nàmunya na pamba tanatara 
Mehiru pahada-nja nyuda la pairu ngàndingu nai Tiruhaka na hanganji 
Hundangu. Ba narongu-yaka nuna, pangàndingu-nanyaka huratu na 
hanganji Ahuru lai Hihikia na hanganji Yahunda. 
10Tuna nu na linguna na huratu, “Àmbu na-panyonga-kau njanjina na Alamu 
na pamonu-mu ba nda jia yàmihu-amu la limanggu nyungga. 
11Hi mbàda rongu-dumuka ba pa-pakabu ailulu-maha nimbihu-da da 
paraingu da pahada-da da hanganji Ahuru. Àmbu jia kaka-munya ba peku 
maramu! 
12Ba da-pakabu-ha da paraingu Nggohàngu, Haràngu, dàngu Renjipu paraï 
da boku la mangilu-nggu dàngu ba pameti-ha da tau Endingu da mangiangu 
la Telaharu, nda ningua marapu-da ma-pamara-ha nyuda. 
13Nggihaka nàhu da hanganji paraingu Hamàtu, Àrapàtu, Hepàrawaïmu, 
Hena dàngu Iwa?” wàna. 
14Nakeiya na huratu i Hihikia welingu lai nyuda nu da papalewa, hi nadiha-
ya. Hàlaka nu hi nalua la Umana i MIRI hi na-wàlahu-ya na huratu la 
hanggana i MIRI, 

15nahamayangu, “Ou MIRI, Ala Ihirailu, ma-mandapu la pinu patau 
awangu, didi meha-akau Nyumu Ala ma-pareta ndàbaha da pa-hanganji la 
pinu tana. Nyumuma ma-padikangu awangu tana. 
16MIRI, hamata àru-kiya na matàka-nggama nàhu. Rongu ndàbaya na paaka-
nanggau Nyumu, Ala maluri paraïna i Hànaheripu! 
17MIRI, mapii-manya duma nyuma mbuu ndàbama, ba mbàda dangu-maka 
banjaru pa-patàlaru-da da hanganji Ahuru dàngu hi da-pakabu-ha da tanada. 
18Datunu dàngu da-pakabu-ha da marapu-da, ba nda ana ningua kawaha-da. 
Ruku lima tau pinu tana-aha nyuda, kahala hada pa-pandoi welingu la ai 
dàngu welingu la watu-aha. 
19Ou MIRI, Alama, pahàla-kamawa welingu la tau Ahuru nuda, ka napinya 
paraï mbuu ndàba banjaru la pinu tana, ba didi-akau Nyumu Ala ma-
pamehangu,” wàna. 

Na lii languna i Yahaya la hanganji 
(Yhya. 37:21-38) 

20Tunaka nu pa-ngàndingu-nanyaka lii langu i Yahaya lai Hanganji Hihikia, 
na pahema wànya na hamayangu-na na hanganji, 
21napanii i MIRI, “Nariki-nggau dàngu na-paaka-nggau paraïna paraingu 
Yeruhali, ha Hànaheripu. 
22Upidunya jàka nggamuya na pa-paaka pa-iraku-mu? Nyungga, Ala Ihirailu, 
Ala ma-matua. Kanjupu ngànjangu-kau bau hanggangga Nyungga. 
23Uparàhangu papalewa-mu papanii abungu ba mbàda panyàku-muhaka da 
palindi da majangga halawàla la Limbanongu, wàngu mbuu ndàba da kareta 
pabera-mu da madangu. Ungànjangu wànya bau pungguha da pingi kajiuna 
da majangga halawàla dàngu da ma-manandangu halawàla dàngu bau 
lumbu làpahu-nja da omangu-na da ma-pangihingu halawàla. 
24Ubokulu eti wàmbunya bau àki humuru hiu unungu wai la ta - tana tau 
hangàdangu, dàngu ba dakali - lijaku pamihi-ya na Luku Nilu paraï da 
panjuri-mu. 



1062 

 

 
Na Huratu Matua 

© 1995, Indonesian Bible Society. 
 

 
 

 

 

 

25Ndedi-mapa urongu ba mbàda welingu la handàka-manaka ba mbàda 
wuku-ngguhaka nuda mbuu ndàbada? Tàka nàhu pahàra-nggunjaka. 
Nyunggama mawua-nggau kawaha pa-pakabu-ha da paraingu da maningu 
tindingu-da hi lundu tanyungguru watuha. 
26Da tau da ma-ndàdiku lai nu nda da-payatangu-a; dawàngu pa-katàtaku 
dàngu da-mangàdatu-ma-a. Hama rumba matumbu la maràda-ha nyuda jàka 
ndia rumba matumbu la toku ndidu uma, da mamàdu ba naruru-ya ngilu 
timiru mambana. 
27Na nyuna kupi ndàbanya na rukumu nyumu. Kupinya jàka nggàraya na 
pawunda-mu dàngu jàka nggi ulaku ningu. 
28Kupi-manya ba dira karaü-ya na etimu hanggangu lai Nyungga, dàngu 
mbàda rongu-nggunyaka rukuna na ngànjangu-mu. Nàhu ku-pakàna-nya 
katekaru na urumu dàngu rapa na ngarumu ka ku-ruruhu pabeli-nggau la 
ànda ngia palimu bau pamaingu,” wànanya. 
29Na-pangàndi-mbunya na lii yiana i Yahaya lai Hihikia, “Yianaya na 
tandana jàka nggàraya napa na manjadi. Napa ingangu uhu nggàndumu 
idingu la ndaungu nàhu dàngu la ndaungu na manàmu-nya. Na nyuna la 
hambeli-na nu peku-mika pa-tondungu uhu nggàndumu dàngu pa-pamula 
angguru hi ipàdanya ihina. 
30Da tau Yahunda da maluri-ipa napa da-mbokaru hama tuna ngara 
matumbu ma-tanjiku amuda hi datuu wuada. 
31Napa ningu tau mamara la Yeruhali dàngu la pinu tandula Hiungu, nadu 
ba mbàda kawuku-nanyaka paraïna i MIRI ba lupangu-ma nuna nanjadi. 
32Yiana-yaka na papanii-na i MIRI rukuna na hanganji Ahuru, ‘Nda jia tama-
ananya na Yeruhali jàka ndia nda ana haumbu pana papuli-na la tubana nuna 
na paraingu. Dàngu da panjuri maningu temingu-da, nda ana haàtu-mbu ma-
ndàharu lihinya na paraingu, dàngu nda jia pahadangu-ada tindingu la 
winggiru-na pa-nggupulu wànya. 

33Napa na-belingu ànda ngia palina ba na-pamaingu na hanganji Ahuru, 
dàngu nda tama-nanya na paraingu. Nyungga yia MIRI, mambàda panii. 
34Napa ku-kahiri-ya dàngu ku-opanya na paraingu Yeruhali, lumuna na 
wikinggu ka tembi wàngga dàngu lumuna na pa-njanjingu-nggu dàngu i 
Ndautu na atanggu,’ ” wàna. 
35La rudungu nunama namaiya na papalewa-na i MIRI la kotaku maü tera 
tau Ahuru, hi na-pameti 185.000 panjuri. Hadangu la mbaru dawàngu pa-
taneparu biaka da metida. 
36Ka yilangu-nanyaka i Hànaheripu na hanganji Ahuru hi nabeli la Naniwa. 
37La hau lodu, ba talànga lumungu-na la uma marapu Niruku, da-pameti-ya 
nyuna wàngu hapanda paraïda i Àndarameliku dàngu i Harehiru, da anana. 
Hàlaka nu palai-danyaka la tana Araràtu. Ka njadi-nanyaka hanganji i 
Ehàruhandungu na ana haàtu-na hiluya nyuna. 

2 Hanganji 20 

Ba nanggàna-ya hidu dàngu ba pahàmu-ya i Hanganji Hihikia 
(Yhya. 38:1-8, 21-22; 2 L Nd. 32:24-26) 

1La manggawa-na la rehi nu nanggàna-ya hidu manggàri pa-dàkangu i 
Hanganji Hihikia hi lupa hakudu-kika hi nda nameti. Nalua pa-tadalu-ya 
paraïna i Wunangu Yahaya anana i Amuhu hi napanii-nya, “Na-wuangu lii 
langu i MIRI kau pa-lànyapu ndàbaha da lii da pangguma-mu ba nda jia 
hàmu-amupa dumu umbu. Nda na-mandai-apa napa bau meti,” wànanya. 
2Pambeli hanggangu-nanyaka la dindingu i Hihikia hi na-hamayangu, 
3“MIRI, pangàda-nya, ba mbàda rajaku-ngguka lai Nyumu wàngu tuturu 
dàngu wàngu paweli etingu-nggu. Ku-pamukarungu mànuma duku pakiku-
nya na pambuha-mu,” wàna. Hàlaka, hii-nanyaka i Hihikia ba nawàngu 
pamila mumuhu na etina. 
4Màta-nanyaka i Hihikia paraïna i Yahaya, na nyuna ba ndedi naluhu-ya 
welingu la talora mbara dalu uma hanganji, na-paràha-nya paraïna i MIRI 

5pabeli lai Hihikia na hanganji banjaru-na i MIRI dàngu papanii-nya yiana 
na lii langu, “Na hamayangu-mu mbàda rongu-nggunyaka Nyungga, na 
MIRI, na Ala palumu-na i Ndautu na boku la mangilu-mu, dàngu mbàda ita-
nggunyaka na wai matamu. Napa ku-pahàmu-kau; napa dua modungu ulua 
la Umanggu. 
6Napa kubonja-ya hakambulu lima mbua ndaungu na ndaungu lurimu. Napa 
ku-pahàla-kau nyumu dàngu na paraingu Yeruhali welingu la hanganji 
Ahuru. Napa ku-opanya yiana na paraingu lumuna na wikinggu ka tembi 
wàngga dàngu lumuna na pa-njanjingu-nggu dàngu i Ndautu na atanggu,” 
wàna. 
7Hàla, na-paràhangu tau i Yahaya pabai wua kapilitu ka perinya na 
manggàri-na na hanganji ka nahàmu. 
8Na-paàrangu i Hanganji Hihikia, “Nggàraya na mbutina ba na-pahàmu-ka 
napa i MIRI dàngu ba peku hili luanggu la Umana i MIRI dua monungu?” 
wàna. 
9Nahema i Yahaya, “Napa nawua-nggau mbuti i MIRI ba na-pahàra-nya na 
njanjina. Nàhu nggiya na pambuha-mu Tamu Umbu: na-ndàharungu bàdi 
hakambulu nggàji na maü la tanda lodu pa-pandoi-na i Hanganji Ahàhu jàka 
ndia na-kandulingu bàdi hakambulu nggàji?” wàna. 
10Napanii i Hihikia, “Namuda-a pa-pandàharu-ya hakambulu nggàji na 
maü,” wàna. “Jia ba tuna pa-kanduli-nyawa hakambulu nggàji,” wàna. 
11Na-hamayangu lai MIRI i Yahaya, hi na-pakanduli-nya hakambulu nggàji 
na maü la tanda lodu paraïna i MIRI. 

Ba hapajia-ha da papalewa welingu la Mbambilu 
(Yhya. 39:1-8) 

12La manggawa-na la rehi nu narongu na hanganji Mbambilu, i Marondàku-
Mbalandàngu anana i Mbalandangu, ba bidi hàmuna welingu la hidu i 
Hanganji Hihikia. Ka palewa-nanyaka tau pangàndi huratu dàngu patàka 
wànya i Hihikia. 

13Nayema-ha ba hapajia-ha nuda da papalewa i Hihikia dàngu na-paita 
ndàba-njaha da pawulu-na, nu da àmahu rara dàngu da àmahu bara, da mbii 
kati, dàngu mbuu ndàbada da pambeni wàda da tanatara-na. Nda ana haua 
panda paita-nanja la uma hanganji dàngu la nggubulu pa-hanganji-na 
welingu lai nyuda. 
14Tunaka nu lua-nanyaka i Wunangu Yahaya la hanggana i Hanganji Hihikia 
hi na-paàrangu, “Nggi welida da tau? Nggàra wàda?” wàna. Nahema i 
Hihikia, “Welida la Mbambilu, na tana mamarau,” wàna. 
15“Nggàra paita-da la uma hanganji?” wàna ba nahili paàrangu i Yahaya. 
“Mbuta biana!” wàna ba nahema i Hihikia. “Nda ana haua la kanai banda 
uma hanganji panda paita-nggunja nyuda,” wàna. 
16Hàla, hi napanii i Yahaya la hanganji, “Napanii i MIRI ba 
17natoma napa na rehina la pangàndi-ha la Mbambilu mbuu ndàbada da 
pawulu wàngu la umamu dàngu da pambàda kangutu-da da boku la mangilu-
mu lundu lodu nàhu. Nda ningua ma-kanjepi. 
18Ningu papiti napa welingu la ana umbuku-mu hi panjadi-ha panggawi uma 
hanganji palumu-nya na hanganji Mbambilu,” wàna. 
19Nahema i Hihikia, “Nahàmu-madu na lii languna i MIRI na pa-patàka-
mungga,” wàna. Hi kiri panii tuna nu, “Mili pa-daingu pekuna dàngu 
màndungu-na nyuna na pa-hanganji-nggu la ngala luringgu,” wàna la 
kanandingu-na. 

Na hupu njàpu pareta-na i Hihikia 
(2 L Nd. 32:32-33) 

20Hawiangu da rukuna i Hihikia rukuna da paondu-na la kaborangu-na, 
dàngu nggiki hamana ba na-pandoi karaba ngia paihu dàngu londa wai 
palonda wànya na wai la paraingu, mbuu ndàbada pambàda tulihu-haka 
la Mbuku Lii Ndai Hanganji Yahunda. 
21Nameti i Hihikia, hi nanjadi hanganji i Manahi na anana hiluya nyuna. 

2 Hanganji 21 

I Manahi na hanganji Yahunda 
(2 L Nd. 33:1-20) 

1Hakambulu dàmbuna na ndaungu lurina i Manahi ba nanjadi hanganji 
Yahunda dàngu na-pareta la Yeruhali lima kambulu lima mbua ndaungu 
mandaina. Na inana Hepihimba-ya na tamuna. 
2Nanjala i Manahi lai MIRI ba nakiku-nja da akatu pakàli wundada da 
banjaru pawàngga-na i MIRI welingu la Kanaàngu ba natama-nya tau Ihirailu 
nuna na tana. 
3Da ngia pa-lumungu marapu da pambàda patàlaru-na i Hihikia na amana 
na pahada belinja. Na-pahadangu ngia pawotu - ngia pawotu maraku ka 
lumu wànya na Mbaàlu, dàngu na-pandoi-ha da kahala hadana na marapu 
kawini Ahera, hama tuna na pawunda-na i Ahàpu na hanganji Ihirailu. I 
Manahi na-marubuku-mbunja da kandunu. 
4Mbàda panii-naka i MIRI ba ngia pa-lumungu lai Nyunaya duna na Umana 
i MIRI, tàka nyuna duna i Manahi na-pahada ninja lai nu da ngia pawotu-nja 
maraku da marapu. 
5La talora Umana i MIRI da madàmbu-da na-pahada-nja da ngia pawotu 
maraku ka rubuku-nja da kandunu. 
6Nawotu-ya na anana ka kameti maraku patunu-ya. Naihi ulangu-mbu la 
ngera pa-paloku maningu murungu, manyura, kabeli mata, dàngu na 
paàrangu la patuna. Kanjupu njalaya nyuna lai MIRI hi lupa nawuda-ya na 
ma-karaü lai MIRI. 
7Na ninu maüna na marapu kawini Ahera natuya la Umana i MIRI, tàka làti 
mbàda panii-naka i MIRI lai Ndautu dàngu lai Halomu anana rukuna nuna 
daa na Uma, “Lupangu-ma bàdi nalumu-ngga paraï banjaru-nggu daa la 
Umanggu yiana la Yeruhali, na pambàda lehanggu la njonga hakambulu 
dàmbu tana ngabada da kabihu banjaru Ihirailu. 
8Dàngu jàka da-karadaku ndàbanja da hupu liinggu na banjaru Ihirailu 
dàngu ka danunju-ha da uku da pawua-nanja paraïna i Muha na atanggu, 

nda jia màta-anggunja pawàngga-ha welingu la tana pambàda wua-nggunja 
da boku la mangilu-da,” wàna. 
9Na nyuna nda na-karadaku-a lai MIRI na tau Yahunda, dàngu na-pawiti-
mbunjaipa paraïna i Manahi pawunda njala marihi pa-akatu welingu la njala 
pawunda-da da ba - banjaru da pawàngga-na i MIRI welingu la Kanaàngu ba 
natama-nya banjaru Ihirailu nuna na tana. 
10Tuna nuduka hi tuna yia ba napanii i MIRI la ngaruda da wunangu-ka, da 
atana, 
11“Kanjupu akatu-ya i Hanganji Manahi. Kanjupu rihi-kihaipa da akatu 
pawunda-na nyuna welingu la pawunda-da da tau Kanaàngu. Tàka da 
marapu-na da pa-pandoi-na jiaha da ma-pawiti-nya panjala na tau Yahunda. 
12Tuna nuduka, Nyungga, na MIRI Ala palumu-na na banjaru Ihirailu, hi ku-
patàka-nya napa tàparu ma-kanjupu bokulu na Yeruhali dàngu na Yahunda 
hi lupa na-katàtaku ndàba napa nimbihu-na na tau na marongu-ya nuna. 
13Napa, kuhuku-nya na Yeruhali hama tuna ba mbàda huku-nggunya na 
Hamaria dàngu i Ahàpu, na hanganji Ihirailu dàngu da ana umbuku-na. Napa 
ku-podahu pawaila-nya na Yeruhali hama tuna kawinga pabaha hi 
panggubulu-nya. 
14Napa kumàta-nja da mangia-nya da ma-kanjepi-ipa ka nauhu limanja 
muhuda, da ma-kalàba-ha napa dàngu da ma-manopangu la tanada. 
15Napa kuwunda ndàbaha nuda la banjaru-nggu rukuna ba danjala lai 
Nyungga dàngu ba dawuda-ya na ma-karaü lai Nyungga piti welingu ba 
daluhu da boku la mangilu-da welingu la tana Mehiru lundu lodu nàhu,” 
wàna. 
16Hinggilu-na ba na-pawiti-nya panjala na tau Yahunda wàngu pandoi-na 
marapu kanjupu danguha da tau manda njala da pa-pameti-na i Manahi hi 
lupangu na-njànjaru la nggi - nggini na wai ria la Yeruhali. 

17Hawiangu da rukuna i Hanganji Manahi dàngu rukuda da njala pawunda-
na pambàda tulihu-haka la Mbuku Lii Ndai Hanganji Yahunda. 
18Nameti i Manahi hi taninya la woka ngia pambawa uma hanganji nu na 
woka mbawa Uha. I Amungu na anana nanjadi hanganji hiluya nyuna. 

I Amungu na hanganji Yahunda 
(2 L Nd. 33:21-25) 

19Dua kambulu dàmbuna na ndaungu lurina i Amungu ba nanjadi hanganji 
Yahunda dàngu na-pareta la Yeruhali dàmbu ndaungu mandaina. Na inana 
Mehulemitu-ya na tamuna anana i Haruhu, tau Yòtumba. 
20Hama tuna na amana, nanjala-mbu nyuna lai MIRI. 
21Nakiku-nja da pawunda-na na amana, na-rubuku-mbunja da marapu 
parubuku-na na amana. 
22Nda naluri nunju-aya na pambuha-na i MIRI, jiapa na-dunjaku-mbunyapa 
i MIRI, na Ala palumu-da da boku la mangilu-na. 
23Da panggawi-na i Hanganji Amungu da-pahama kangunduhungu pa-
ndubaku-ya nyuna hi da-pameti-ya la uma hanganji. 
24Na nyuna da-pameti-ha rayatu Yahunda da ma-pameti-ya i Hanganji 
Amungu hi dawotu-ya i Yuhia na anana i Amungu panjadi hanganji. 
25Hawiangu da rukuna i Amungu pambàda tulihu-haka la Mbuku Lii Ndai 
Hanganji Yahunda. 
26I Amungu pa-taningu-ya la reti la woka mbawa Uha. I Yuhia na anana 
nanjadi hanganji hiluya nyuna. 

2 Hanganji 22 

I Yuhia na hanganji Yahunda 
(2 L Nd. 34:1-2) 

1Waluna na ndaungu lurina i Yuhia ba nanjadi hanganji Yahunda dàngu na-
pareta la Yeruhali tailu kambulu hau ndaungu mandaina. Na inana 
Yendinda-ya na tamuna anana i Andaya welingu la Mbòhukàtu. 

2Nawunda-ha da maliya na etina i MIRI i Yuhia. Nakiku-nya na huri lurina i 
Ndautu na boku la mangilu-na dàngu na-radaku pawingu-manja nggubulu-
da da Ukuna i Ala. 

Ba hunggu beliya na Mbuku Ukuna i MIRI 
(2 L Nd. 34:8-28) 

3-4Ningu haàtu hakaratarihu uma hanganji-na i Yuhia na ma-tamungu 
Hapàngu anana i Ahalia, umbuku-na i Mahulàmu. La pa-hakambulu walu 
wàna na ndaungu pareta-na i Yuhia, na-paràha-nya la Umana i MIRI na 
hakaratarihu-na paraïna hanganji, “Luawa lai Ratu Bokulu Hilikia la Umana 
i MIRI dàngu karaiya na kaloka danguda da àmahu pambàda pauhi-da ba 
hapajia-ha da ratu da mapawai ngaba la pindu tama Umana i MIRI. 
5Paràha-nya nyuna ka nawua-ha nuda da àmahu la ma - manduru da ma-
hamata-ha da pa-pahàmu la Umana i MIRI. Napa nyuda da-mbayaru wànja 
nuda da àmahu da wundada 
6ba hapajia ndàbaha da tukangu ai, da tukangu uma, da tukangu watu, dàngu 
pakei wàngu ai dàngu watu pawàngu. 
7Da tau ma-hamata-ha nu da paràma da-padeningu langatàka-ma. Jia ba 
tuna nda nggàra ihi wàngua pakarai-ha da kaloka-da da àmahu welingu lai 
nyuda,” wàna. 
8Na-patàka-nya lai Hilikia na liina na hanganji paraïna i Hapàngu, tàka i 
Hilikia napanii-nya i Hapàngu ba mbàda hunggu-nanyaka na Mbuku Ukuna 
i MIRI la Umana i MIRI. Nuna na mbuku nawua-ya lai Hapàngu paraïna i 
Hilikia, tàka hi nadiha-ya paraïna i Hapàngu. 
9Tunaka nu beli-nanyaka i Hapàngu la hanganji hi na-patàka-nya ba mbàda 
piti-dahaka da àmahu pa-pahàmu la Umana i MIRI paraïda ba hapajia-ha da 
ata hanganji hi dawua-njaha da manduru pa-pahàmu wànya na Umana i 
MIRI. 
10Tunaka nu napanii i Hapàngu, “Nawua-ngganya yiana na mbuku i Hilikia,” 
wàna. Hàla, hi nadiha-nya na hanganji nuna na mbuku. 

11Ba narongu-yaka nu na ihina na mbuku paraïna hanganji, bà - bàriku-
nahaka da pakina paraï pa-hawina. 
12Hi na-wuangu pareta na hanganji lai Ratu Hilikia, i Ahikàmu anana i 
Hapàngu, i Àkumburu anana i Mika, i Hapàngu na hakaratarihu nanggara, 
dàngu i Ahaya na karaha hanganji, 
13“Luawa pa-paàrangu lai MIRI ndumanggu nyungga dàngu nduma ndàbana 
na rayatu nggubulu-na rukuna na ihina yiana na mbuku. Nahàngga-nda 
nyuta i MIRI rukuna da boku la mangilu-nda ba nda da-pahàra-nja da pareta 
pa-tulihu la mbuku yiana,” wànanja. 
14Ka lua-danyaka i Hilikia, i Ahikàmu, i Àkumburu, i Hapàngu dàngu i Ahaya 
pa-paàrangu la haàtu tau kawini ma-tamungu Hulunda. Nyuna haàtu 
wunangu ma-ndàdiku la bidi kotaku la Yeruhali-ya. Na leina Halumu-ya na 
tamuna anana i Tikuwa, umbuku-na i Hàrahàhu; nyuna matanggu paloku 
paki lumungu-ya la Umana i MIRI. Ba narongu-yaka na kaloka-da paraïna i 
Hulunda, 
15paràha-nanjaka pabeli la hanganji pa-patàka-nya 
16yiana na paniina i MIRI, “Napa kuhuku-nya na Yeruhali dàngu na mangia-
nya mbuu ndàbana, hama tuna na pa-tulihu la mbuku pabidi dihana na 
hanganji. 
17Mbàda dunjaku-danggaka Nyungga dàngu dawotu kameti maraku la 
marapu - marapu. Mbuu ndàbada da pawunda-da dawuda-ya na ma-karaü 
lai Nyungga. Na-karaü na etinggu hanggangu la Yeruhali, dàngu nda jia pa-
wadaru-aya na karaü etinggu. 
18Na nyuna na manggàna-ya i Hanganji Yuhia yianaya na lii langunggu 
Nyungga, na MIRI Ala Ihirailu, ‘Bau rongu-yaka na pa-tulihu la mbuku nuna, 
19peka-munyaka halaera tàka hiu pa-wawangu wikimu la hangganggu. 
Mbàda pangàdungu-ngguka la pahuku-nya na Yeruhali dàngu na mangia-
nya. Napa ku-panjadi-ya pa-mangginggitu wàngu nuna na paraingu ba itaya, 
dàngu napa ku-panjadi-ya tamu pa-ràtungu wàngu na tamu Yeruhali. Tàka 

bau rongu-yaka na pangàdungu-nggu nggepi hii-ma-amunya hiu bariku-ha 
da pakimu tanda hawina-mu. Mbàda rongu-nggunyaka na hamayangu-mu, 
20rukuna nuna nda jia pahàra-anya la ngala lurimu nyumu na hukungu na 
pa-patàka-nggunya napa na Yeruhali. Napa nyumu umeti mandangu,’ ” 
wàna. Ka beli-danyaka nuda da papalewa la hanganji hi da-patàka-nya nuna 
na lii langu. 

2 Hanganji 23 

Ba na-podahu-ya na ngera lumungu marapu i Yuhia 
(2 L Nd. 34:3-7, 29-33) 

1Na-paau ndàbanja da liku uru Yahunda dàngu Yeruhali i Hanganji Yuhia. 
2-3Hi nalua karia-nja la Umana i MIRI, dandàki-ya paraïda ba hapajia-ha da 
ratu, ba hapajia-ha da wunangu dàngu mbuu ndàba da rayatu, ka mamila-
ha ka mawulu-hakai. La hanggada nyuda mbuu ndàbada, la lihi kambaniru 
watu pangia hanganji, na-ndolaku na hanganji hi wàngu pakodungu-na na 
hanganji ba nadiha-nja nggubulu-na na ihi mbuku pa-njanjingu na pambàda 
hunggu daa la Umana i MIRI. Tunaka nu, pa-njanjingu-nanyaka lai MIRI na 
hanganji la pa-karadaku-nya, dàngu la pa-pahàra weli eti weli puhunya 
mbuu ndàba da hupu liina dàngu da ukuna. Na-panjanjingu-mbu na hanganji 
la panunju-ha da hidana na pa-njanjingu-na i MIRI dàngu banjaru-na na pa-
tulihu la mbuku nuna. Nggubulu-na na rayatu na-panjanjingu-mbu la pa-
karadaku-nya nuna na pa-njanjingu. 
4Hàlaka nu wua-nanyaka pareta paraïna hanganji i Ratu Bokulu Hilikia, da 
ratu ma-pambapangu ba hapajia-ha, da mapawai ngaba padai la pindu 
Umana i MIRI ba hapajia-ha, ka da-paluhu ndàbaha welingu la Uma nuna da 
kanaingu pa-rubuku wànya na Mbaàlu, na marapu kawini Ahera, dàngu da 
kandunu. Mbuu ndàbada nuda da kanaingu natunu-ha la hambeli paraingu 
la lihi Lolangu Kindurungu paraïna hanganji hi ngàndiya la Mbetilu na aüna. 
5Na pangalangu-na na-pukalu-ha ba hapajia-ha da ratu pambàda wotuda da 
hanganji Yahunda papawai ngaba la ngia pawotu maraku marapu la parai - 
paraingu Yahunda dàngu la winggiru-na na Yeruhali; tuna numbu ba 

hapajia-ha da ratu mawotu kameti maraku la Mbaàlu, la mata lodu, la 
maninja la awangu dàngu la kandunu - kandunu. 
6Na kahala hadana na marapu kawini Ahera, na-paluhu-mbuya welingu la 
Umana i MIRI, hi ngàndiya la hambeli paraingu la Lolangu Kindurungu. Lai 
nuya na ngia patunu-ya na kahala hada, hi bai pa-kangudahu-ya na kalatu-
na, hi hàbaru-nya na kumburu-na la reti nggubulu. 
7Pa-pamija-ha da kurungu la Umana i MIRI ba ngia pa-rubuku la marapu-ha 
ba dawàngu pa-pahunda da tau pahunda uma marapu. (La kurungu nuda da-
tinungu ningu tera da kawini, papaki jàka rubuku-nya na marapu kawini 
Ahera.) 
8-9Mbuu ndàbada da ratu da ma-ngiangu la parai - paraingu la Yahunda na-
paràha-nja pamai la Yeruhali paraïna i Yuhia; hàla, la nggi - nggini la 
nggubulu-na na tana Yahunda na-pa-iraku-ha da ngia pawotu maraku 
marapu, nu da ngia pakàli wotuda kameti maraku da ratu. Nda pa-pahia-
anja pa-paloku la Umana i MIRI nuda da ratu. Na nyuna pekuda pangangu 
roti nda patai wolungu da pa-payemangu ndumada da anguda paratu. Pa-
nyungguru-ha da ngia pawotu maraku pa-pahinggilu nduma marapu, la lihi 
Pindu Bokulu Yuhua, na ma-pareta-ya nuna na paraingu. Nuna na pindu 
bokulu la patuu kalaiya jàka li la Pindu Bokulu Mbulungu ba tama la 
paraingu. 
10Pa-pairaku-ya na Topitu, nu na ngia pa-rubukungu marapu la Lolangu 
Hinumu. Nu ba tuna nda ningu-apa tau mapeku la pawotu anana ka kameti 
maraku patunu-ha nduma marapu Moluku. 
11Mbuu ndàbada da njara pa-pahinggilu-da da hanganji Yahunda pa-
marubuku wànya na mata lodu pa-wàrungu-ha; tàka da kareta da pawàngu 
nu ba rubuku patunu-ha. (Nuda da kareta ninja la talora Umana i MIRI – la 
lihi pindu bokulu – nda namarau-a welingu la ro - rowa ngia pangiangu-na i 
Natàngu Meliku, na haàtu panggawi mangia dita.) 
12Da ngia pawotu maraku pa-pahada-da da hanganji Yahunda la toku 
ndiduda da kurungu-na i Hanganji Ahàhu, pa-pamuburu-ha. Na-pamuburu-



1073 

 

 
Na Huratu Matua 

© 1995, Indonesian Bible Society. 
 

 
 

 

 

 

mbuha paraïna i Yuhia da ngia pawotu maraku pa-pahada-na i Hanganji 
Manahi la dàmbu talora Umana i MIRI, hi wàrunja la Lolangu Kindurungu. 
13Hamangui da ngia pawotu maraku la pahunga lodu welingu la Yeruhali, la 
mbara luruna na Tandula Akatu, pa-pairaku-ha; nuda da ngia pawotu 
maraku pa-pahada-na i Hanganji Halomu-ha, pa-rubuku wànja da marapu 
pa-mayitangu – nu na Ahitoritu na marapu kawini banjaru Hindungu, na 
Kamuhu marapu banjaru Muapu dàngu na Milikumu marapu banjaru 
Amungu. 
14Da katoda marapu dàngu da kahala hadana na marapu kawini Ahera na-
nyungguru-ha, tàka na tana ngia pa-pahada-nja da katoda dàngu da kahala 
hada na-pabundu-nja rii kawudu tau paraïna i Yuhia. 
15Na-paruha-mbuya na ngia pa-lumungu la Mbetilu na pa-pahada-na i 
Yerumbiamu anana i Nembàtu – na hanganji na mambàda pawiti-nya panjala 
na tau Ihirailu. Hàla hi nabera-ya na ngia pawotu maraku la ngia pa-lumungu 
nuna paraïna i Yuhia dàngu hi natunu pa-karia-nya na kahala hada Ahera lai 
nu. 
16Ba na-nggilaku i Yuhia, na-itaha ba nda pirada da reti la pinu palindi. Ka 
paràhangu-nanyaka tau pa-lunggaru-ha nuda da reti, tàka hi paluhu-ha da 
rii kawudu-na hi tunuha la ngia pawotu maraku na ma-mutungu. Tuna nu 
na pawàngu ba na-pairaku-ya nuna na ngia pawotu maraku. Ka hàrangu-
nanyaka na pambàda nyurana àmangu na wunangu-na i MIRI ba talànga 
ndolaku-na i Hanganji Yerumbiamu la lihina nuna na ngia pawotu maraku 
ba nambabu. Hàlaka nu nahili itaya na hau reti i Hanganji Yuhia. 
17Ka paàrangu-nanyaka, “Nggaa reti-danya yiana?” wàna. Dahema da tau la 
Mbetilu, “Reti haàtu wunangu-na i MIRI-ya nina namai-maka yiahu welingu 
la Yahunda hi nanyura-ha da pabidi wundamu Tamu Umbu la ngia pawotu 
maraku yiana la Mbetilu,” wàda. 
18“Àmbu nggi - nggiki-minya nina na reti,” wàna ba na-wuangu pareta na 
hanganji. “Màta bianja da rii kawudu-na lai nu, àmbi paleli-dunja!” wàna. 
Ka nda nggi - nggiki-ada-hapa da rii kawudu-na na wunangu welingu la 

Yahunda; hamangui da rii kawudu-na na wunangu welingu la Hamaria na 
pa-taningu lai nu. 
19La nimbihu paraingu la Ihirailu, na-nyungguru ndàbaha paraïna i Hanganji 
Yuhia da ngia pa-rubuku la marapu pa-pahada-da da hanganji Ihirailu, da 
mawuda-ya na ma-karaü lai MIRI. Nggàraha da pambàda wundana la 
Mbetilu i Hanganji Yuhia nawunda-mbuha la ngia pawotu maraku la 
nggubulu Ihirailu. 
20Mbuu ndàbada da ratu da mapawai ngaba la ngia pa-lumungu marapu na-
pameti-ha la ngia pawotu maraku la ngia papawai ngabada. Tàka la nimbihu-
da da ngia pawotu maraku nuda natunu rii kawudu tau i Yuhia. Hàlaku nu 
beli-nanyaka la Yeruhali. 

Ba nambabu-nya na Paha i Yuhia 
(2 L Nd. 35:1-19) 

21Tunaka nu wuangu-nanyaka pareta la rayatu i Yuhia ka mbabunya na Paha 
hama tuna na pa-tulihu la Mbuku Pa-njanjingu Dàngu i MIRI. Ba tuda nu, 
tembi-danya i MIRI, na Alada. 
22Piti welingu ba na-pareta-ya paraï da ma-kaborangu na banjaru Ihirailu, 
ndedi ninguma hanganji Ihirailu jàka ndia hanganji Yahunda-kai mambabu 
tunanya nu na Paha. 
23La pa-hakambulu walu wàna na ndaungu pareta-na i Yuhia hina-duka hi 
hili mbabunya na Paha la Yeruhali. 

Da ruku pabidi luri hawiangu paraïna i Yuhia 

24Ka pahàra-nja da uku da pa-tulihu la mbuku pahunggu-na la Umana i MIRI 
i Ratu Bokulu Hilikia, nawàngga ndàbaha paraïna Hanganji Yuhia welingu 
la Yeruhali dàngu welingu la nggubulu Yahunda da ma-paruungu wàndi 
dàngu da ma-manyura dàngu hi nawàru ndàbanja da marapu kuru uma, da 
marapu, dàngu da banda da malanja pa-rubuku wànja da marapu. 
25Ndedima ningu hanganji mahama-nya i Hanganji Yuhia ma-rajaku weli eti 
wali puhungu lai MIRI, dàngu ba na-paloha-nya nu la huri lurina dàngu la 

pawunda-na, nunjuha mbuu ndàbada da uku da maninja la Mbukuna i Muha. 
Taliuna i Hanganji Yuhia nda hili ningu-apa hanganji mahama-nya nyuna. 
26Na nyuna da pawunda-na i Hanganji Manahi dawuda-ya na ma-karaü lai 
MIRI hanggangu la Yahunda; dàngu mbana-mana-nyapa na etina lundu nàhu 
i MIRI. 
27Napanii i MIRI, “Nggàraya na pawunda-nggu hanggangu la Ihirailu, 
kuwunda-mbuya napa hanggangu la Yahunda. Napa kuwàru-nja da tau 
Yahunda welingu la tana pawua-nggunja nyuda. Napa ku-tulaku-ya na 
Yeruhali, na paraingu paleha-nggu, dàngumbu yiana na Umanggu na ngia 
palumu-ngga napa ba wànggu làti,” wàna. 

Na kanjupu-na na pareta-na i Yuhia 
(2 L Nd. 35:20–36:1) 

28-30Nameti i Hanganji Yuhia la pa-hànjalungu la Manggindu ba nalua 
pabera-ya i Neku, na hanganji Mehiru, na ma-talànga ndàharungu dàngu 
pamba tanatara-na la rehi nu pandula-ya na hanganji Ahuru la hingi Luku 
Epuràtu. Na metina i Hanganji Yuhia dapiti-ya paraï da panggawi-na hi 
ngàndi beli wànya kareta la Yeruhali. Lai nu ngia patani-nya la reti hanganji. 
Hàla, na rayatu Yahunda dapindi-ya dàngu dawotu-ya i Yuawàhu, na anana 
panjadi hanganji hiluya nyuna. Hawiangu da rukuna i Hanganji Yuhia 
pambàda tulihu-haka la Mbuku Lii Ndai Hanganji Yahunda. 

I Yuawàhu na hanganji Yahunda 
(2 L Nd. 36:2-4) 

31Dua kambulu tailu-na na ndaungu lurina i Yuawàhu ba nanjadi hanganji 
Yahunda dàngu na-pareta la Yeruhali tailu mbua wulangu mandaina. Na 
inana Hamutàlu-ya na tamuna, anana i Yerimia welingu la paraingu Lipuna. 
32Nanjala lai MIRI i Yuawàhu hama tuna da boku la mangilu-na. 
33Na kanjupungu na pareta-na i Yuawàhu la rehi tanawa-nanya la Ripula la 
ngabana la Hamàtu paraïna i Neku na hanganji Mehiru, tàka hi na-ruwatu-
ya na Yahunda pa-mbayaru hilu katiku lai nyuna 3.400 kilu àmahu bara 
dàngu 34 kilu àmahu rara. 

34Tunaka nu nawotu-ya i Eliyakimu anana i Yuhia panjadi hanganji Yahunda 
paraïna i Hanganji Neku, dàngu na-pahilu-nya na tamuna i Eliyakimu hi 
Yuyakimu-ya. Na-karia-nya la Mehiru i Yuawàhu hi nameti lai nu. 

I Yuyakimu na hanganji Yahunda 
(2 L Nd. 36:5-8) 

35Ka mbayaru-ha da hilu katiku pa-karuhi-na na hanganji Mehiru, nakei hilu 
katiku welingu la rayatu i Hanganji Yuyakimu tuda ràka pamàka-da 
nimbihu-da. 
36Dua kambulu limana na ndaungu lurina i Yuyakimu ba nanjadi hanganji 
Yahunda, dàngu na-pareta la Yeruhali hakambulu hau ndaungu mandaina. 
Na inana Hambunda-ya na tamuna anana i Pandaya welingu la paraingu 
Ruma. 
37I Yuyakimu nanjala lai MIRI hama tuna da boku la mangilu-na. 

2 Hanganji 24 

1La rehi pareta-na i Hanganji Yuyakimu, na-kaporuku-nya hi na-panyàku-ya 
na Yahunda paraïna i Nembukatunehàru na hanganji Mbambilu. Tailu mbua 
ndaungu mandaina i Yuyakimu ba na-karuduku lai Nembukatunehàru, tàka 
la malamiri-na na-patula ngganggangu. 
2Na-pangàndi-nja da kalibaru mambinu madàka-da paraïna i MIRI welingu 
la banjaru Mbambilu, Hiria, Muapu dàngu Amungu pa-ndubaku-ya i 
Yuyakimu hi na-patàlaru-ya na Yahunda, hama tuna na pambàda paniina i 
MIRI la ngaruda da wunangu ba hapajia-ha da atana. 
3Hi lupangu nanjadi nuna jiaya ba mbàda panii-naka i MIRI ba pa-wàrungu-
ya napa na banjaru Yahunda welingu la tana pawua-nanja nyuda i MIRI. Hi 
wàrunja rukuna mbuu ndàbada da njala pawunda-na i Hanganji Manahi; 
4ri - rihi rukuna mbuu ndàba da pawunda-na ba na-pameti-ha da tau manda 
ningu njalangu. Nda nabihu-a i MIRI pajàma-nya i Manahi rukuda nuda da 
pawunda-na. 

5-7Nggubulu-na na ngaba tana, piti welingu la Luku Epuràtu lundu tàka la 
padira Mehiru mbara dia, na pahanggau ngaba tana pareta hanganji Mehiru, 
na-kawaha-ya paraïna hanganji Mbambilu. Tuna nuduka hi nda naluhu-apa 
welingu la tanana palua pa-pabera na hanganji Mehiru. Hawiangu da rukuna 
i Yuyakimu pambàda tulihu-haka la Mbuku Lii Ndai Hanganji Yahunda. Ba 
nameti-ka i Yuyakimu, nanjadi hanganji na anana na ma-tamungu 
Yuyakingu hiluya nyuna. 

I Yuyakingu na hanganji Yahunda 
(2 L Nd. 36:9-10) 

8Hakambulu waluna na ndaungu lurina i Yuyakingu ba nanjadi hanganji 
Yahunda dàngu na-pareta la Yeruhali tailu mbua wulangu mandaina. Na 
inana Nehuta-ya na tamuna anana i Elinatàngu welingu la Yeruhali. 
9Hama tuna na amana, nanjala-mbu lai MIRI i Yuyakingu. 
10La rehi pareta-na i Yuyakingu, na-hadangu na pamba tanatara Mbambilu 
pairu ngàndida da parawira-na i Nembukatunehàru, pa-kaporuku-nya na 
Yeruhali, hi da-nggupulu-ya nuna na paraingu. 
11Nu ba talànga nggupulu-ya na paraingu namai wikina la Yeruhali i 
Nembukatunehàru, 
12tàka hi da-tamaï lai Nembukatunehàru i Hanganji Yuyakingu dàngu inana, 
da anana, da ngora tanatara-na dàngu da panggawi la umana. Hàla hi 
tanawa-nya i Yuyakingu. Nuna nu nanjadi la pawalu wàna na ndaungu 
pareta-na i Nembukatunehàru. 
13Na-paruha ndàbaha paraïna i Nembukatunehàru da kanaingu àmahu rara 
pa-pandoi-na i Hanganji Halomu nduma Umana i MIRI. Hi nangàndi-ha la 
Mbambilu mbuu ndàbada da banda pa-wilingu da maninja la Umana i MIRI 
dàngu la uma hanganji. Nuna nu nanjadi hama tuna na-panyura-na i MIRI la 
mangilu-na. 
14-16I Hanganji Yuyakingu, na inana da papaha-na, dàngu da panggawi-na 
dàngu da ngora Yahunda – nggubulu-da 7.000 tau ma-pangora-ha – na-
tanawa-nja paraïna i Nembukatuneharu hi dundilu-ha la Mbambilu. 

Dàngumbu 1.000 mahupu pingu la paràma papohu-nja da matuku bàhi 
nalaku ngàndiha; mbuu ndàbada nyuda nu mini makapa - pàru-maha dàngu 
matara la pabera-maha. Mbuu ndàbada da pa-dundilu la ngia pa-tanawangu, 
papohu ndàbanja da tau bokulu dàngu da tau pangora, – nggubulu-da 
ràkangu tau 10.000-ha. Tika pambuu ndàbana-ka-amangu na mangia-nya la 
Yeruhali da pa-dundilu la ngia pa-tanawangu. Dama-kanjepi jia-ahaka da 
rayatu mamila halawàla. 
17Tunaka nu nawotu-ya i Matanya na ama kuduna i Yuyakingu panjadi 
hanganji Yahunda paraïna i Nembukatunehàru; hi na-pahilu-nya na tamuna 
hi Hendikia-ya. 

I Hendikia na hanganji Yahunda 
(2 L Nd. 36:11-12; Yerm. 52:1-3a) 

18Dua kambulu hauna na ndaungu lurina i Hendikia ba nanjadi hanganji 
Yahunda. Na-pareta la Yeruhali hakambulu hau ndaungu mandaina. Na 
inana Hamutàlu-ya na tamuna, anana i Yerimia welingu la paraingu Lipuna. 
19Hama tuna i Hanganji Yuyakimu, nanjala-mbu lai MIRI i Hanganji 
Hendikia. 
20Kanjupu hànggaya i MIRI hanggangu la mangia-nya na Yeruhali dàngu na 
tau Yahunda hi lupa nda na-ihili-anjapa nyuda. 

2 Hanganji 25 

Na mberana na Yeruhali 
(2 L Nd. 36:13-21; Yerm. 52:3b-11) 

1Tunaka nu na-patula ngganggangu i Hendikia hangganya i 
Nembukatunehàru na hanganji Mbambilu. Tuna nuduka hi kiri hadangu-na 
i Nembukatunehàru dàngu nggubulu kanguhuru pabera-na ba namai pa-
kaporuku-nya na Yeruhali la tànggalu hakambulu wulangu hakambulu la 
pahiwa wàna na ndaungu pareta-na i Hendikia. Da-pahadangu ngia pa-
pamàtungu-da la hambeli paraingu, da-pahadangu kangeli ngia pa-
nggupulu, 

2hàla, hi da-nggupulu pangala-nya na paraingu lundu la pa-hakambulu hau 
wàna na ndaungu pareta-na i Hendikia. 
3La tànggalu hiwa wulangu patu la ndaungu nu, la rehi rimba kambàtaku ba 
nda ningu ndoku-apa pangaana na rayatu, 
4na-bòluhu-ya muhu na kangeli paraingu. La rudungu nu, dapalai pamara 
wikida la Lolangu Yorundangu mbuu ndàbana na tanatara Yahunda, jiapakai 
ka talànga nggupulu-nanya muhu na paraingu. Daluhu ningu la woka ngia 
pambawa uma hanganji hi damàngu paluhu li ningu la pindu bokulu na ma-
henaku-ha da dàmbu kangeli la pangia lai nu. 
5Na nyuna dayaulu-ya tanatara Mbambilu i Hanganji Hendikia hi dayàpa-ya 
la mambila Yeriku. Da taunaka mbuu ndàbada dapalai wàrunya nyuna. 
6Tunaka nu hi ngàndiya i Hanganji Hendikia lai Hanganji Nembukatunehàru 
la paraingu Ripula, hi ratanya hukungu. 
7Da anana pa-pameti-ha la hanggana. Hàlaka nu hi rukiha da wua matana i 
Hendikia, hi puhiya la tangga hi mangu pangàndi-ya la Mbambilu. 

Ba paruha-ya na Umana i MIRI 
(Yerm. 52:12-33) 

8La tànggalu pihu wulangu lima la pa-hakambulu hiwa wàna na ndaungu 
pareta-na i Nembukatunehàru na hanganji Mbambilu, mai-nanyaka la 
Yeruhali na haàtu tau na ma-tamungu Nembuharandàngu. Nyuna ma-
madaü-ya dàngu mini la ngora tanatara-na i Nembukatunehàru-ya. 
9Na Umana i MIRI, na uma hanganji, dàngu mbuu ndàbada da uma ma-
pangora la Yeruhali natunu-ha paraïna i Nembuharandàngu. 
10Hàla, hi da-nyungguru-ha da kangeli-na na paraingu paraï da tauna. 
11Hàlaka nu hi na-dundilu ndàbaha la Mbambilu paraïna i 
Nembuharandàngu da rayatu da mani-i-njapa la paraingu, nu ba hapajia-ha 
da mahupu pingu pa-pandoi da ma-kanjepi, da tau mila dàngu da tau da 
mapalai pala papa la tau Mbambilu. 

12Na nyuna hawiangu na rayatu da mamila halawàla da manda nggàra 
maningu-nja, namàta-nja la Yahunda hi na-paràha-nja paràma-ha da woka 
angguru dàngu da woka. 
13Da kambaniru parunggu dàngu da kareta la Umana i MIRI papohu-nya na 
karaba parunggu dabera bàbaru-ha paraï tau Mbambilu, hi dangàndi 
ndàbaha la Mbambilu da parunggu-da. 
14Dangàndi-mbuha da kanaingu yiada: da hakòpu, da kanai aü ngia pawotu 
maraku, da paràma wàngu palita, da maku pa-pandemangu wàngu wai ria 
banda pa-hambàli ka kameti maraku, da maku patunu wàngu dupa, dàngu 
mbuu ndàbada da banda parunggu hawiangu da pawàngu la huri kalaratu 
lumungu. 
15Da kanaingu àmahu rara àmahu bara, papohu-nja da maku kudu dàngu da 
kawinga patuu wàngu wàla epi nangàndi wikiha paraïna i 
Nembuharandàngu. 
16Da banda parunggu pa-pandoina i Hanganji Halomu nduma Umana i MIRI, 
nu da kambaniru da madua mbunguda, da kareta, dàngu na karaba bokulu, 
dira mbotuha mbuu ndàbada hi nda peku timbanja. 
17Da kambaniru parunggu da madua mbunguda hama-mada; da-maràngga 8 
mbua metiru janggada dàngu da maràngga hau tubuku kambaniru welingu 
la parunggu da ma 1,3 metiru janggada. La winggiru nimbihu-da nuda da 
tubuku kambaniru ningu pa-kalipangu-da dàngu pa-pamanandangu wàngu 
wua njalima-ha welingu la parunggu. 

Ba dundilu-ya la Mbambilu na tau Yahunda 
(Yerm. 52:24-27) 

18-19Hinggilu-na nu i Ratu Bokulu Haraya, i Hapanya na ratu ma-
pambapangu, da tau matailu da madai pindu Umana i MIRI, da tau malima 
da ma-madaü-nya na hanganji da mani-i-njapa la paraingu, na mini la ngora, 
na wakilu mini la ngora na ma-tanara-ha da banda malanja tanatara, dàngu 
da nomu kambulu tau bokulu hawiangu, nayàpa-ha paraïna i 
Nembuharandàngu. 

20Mbuu ndàbada nuda da tau nangàndi-ha lai Hanganji Nembukatunehàru, 
la paraingu Ripula, 
21la ngabana la Hamàtu. Da-pajàra-ha lai nu hi pameti-ha. Tuna nuduka ba 
dundilu-ha da tau Yahunda welingu la tanada hi ngàndiha la ngia pa-
tanawangu. 

I Nggandalia na nggumbunuru la Yahunda 
(Yerm. 40:7-9, 41:1-3) 

22Tunaka nu wotu-nanyaka pa-nggumbunuru Yahunda i Nggandalia anana i 
Ahikàmu umbuku-na i Hapàngu, paraïna i Hanganji Nembukatunehàru ka 
na-pareta-ha mbuu ndàbada da tau da ma-ngiangu-ipa lai nu. 
23Ba darongu-ka da parawira dàngu da panjuri Yahunda da mandedi tamaï 
la hanganji Mbambilu rukuna na ngera wotu nuna, mai ndàba-danyaka lai 
Nggandalia la Mihipa. Nuda da parawira jiaha i Ihimailu anana i Netanya, i 
Yuhanàngu anana i Kariahu, i Haraya anana i Tanuhumitu welingu la 
paraingu Netopa, dàngu i Yahanya welingu la paraingu Maaka. 
24Panii-nanyaka i Nggandalia lai nyuda mbuu ndàbada, “Àmbi mangàdatu-
dunja da mapawai ngaba la pareta Mbambilu. Ndàdiku biawa la tananda 
nyuta yiana dàngu ruduku-wa la hanganji Mbambilu. Kupi hàmu-manya 
duku bai mara nyimi napa,” wànanja. 
25Tàka la wulangu pihu la ndaungu nuna i Ihimailu anana i Netanya umbuku-
na i Elihama, nyuna wai ria maràmba-mayapa, nalua kariangu tau 
hakambulu la Mihipa. Dahada-nya hi da-pameti-ya i Nggandalia papohu-nja 
da tau Yahunda dàngu da tau Mbambilu da maninja lai nu lai Nggandalia. 
26Ka palai-danyaka la Mehiru nggubulu-da da rayatu Yahunda, da mawulu 
hamangui da mamila, kariada ba hapajia ndàbaha da parawira paraï pa-
mangàdatu-nja da tau Mbambilu. 

Ba pahàla-ya i Yuyakingu welingu la uma kapàtangu 
(Yerm. 52:31-34) 

27La tànggalu dua kambulu pihu wulangu hakambulu dàmbu na patailu 
kambulu pihu ndaungu wàna la hambeli dundilu-ya la ngia pa-tanawangu i 

Yuyakingu, nanjadi hanganji Mbambilu i Ewilu-Marondàku. La ndaungu 
numa na-pajiliku-nya na paaï pa-namungu-na lai Yuyakingu, hi na-pahàla-
ya welingu la uma kapàtangu, 
28hi nahàmu-nya eti. Na-parihi-ya na mandapu-na i Yuyakingu welingu la 
hanganji - hanganji hawiangu da pa-tanawangu la Mbambilu-mbu. 
29-30Nda napaki-apa paki uma kapàtangu i Yuyakingu dàngu naingu 
nganguna la uma hanganji dàngu pa-wuangu àmahu-ya nduma paluri wàna. 

1 Lii Ndai 

1 Lii Ndai 1 

Na pa-ndutungu dedi welingu lai Andamu lupa lai Ambarahàmu 
(De. 5:1-32, 10:1-32, 11:10-26) 

Welingu lai Andamu lupa lai Nuhu 

1-4Na dedida da boku la mangilu-na na banjaru Ihirailu welingu lai Andamu 
lupa lai Nuhu, yiada-haka da ma-pandàkingu: I Andamu I Hetu I Enuhu I 
Kenangu I Mahalaleyilu I Yaritu I Henuku I Metuhala I Lamiku I Nuhu. 

Da banjaru wàla wuana i Nuhu 

Da anana mini i Nuhu dua haàtu-da: i Hemu, i Hàmu dàngu i Yapitu. 
5Da anana mini i Yapitu jiaha i Nggomiru, i Mangguku, i Mandai, i Yawàngu, 
i Tumbàlu, i Mehiku dàngu i Tirahu. Nyuda jia-haka da boku la mangilu-da 
da banjaru da patiki pa-namatu-nya na tamuda nyuda. 
6Da wàlana i Nggomiru jiaha da tau Àhakenahu, Ripàtu, dàngu Tunggàrama. 
7Da wàlana i Yawàngu jiaha da tau Eliha, Hapanyulu, Hipuru dàngu 
Rondihu. 
8Da anana mini i Hàmu jiaha i Kuhu, i Mehiru, i Limbia dàngu i Kanaàngu. 
Nyuda jia-haka da boku la mangilu-da da banjaru da patiki pa-namatu-nya 
na tamuda nyuda. 
9Da wàlana i Kuhu jiaha da tau Hemba, Hawila, Hàputa, Raema dàngu 
Hàputeka. Da wàlana i Raema jiaha da tau Heimba dàngu Ndendàngu. (10I 
Kuhu ninya na haàtu na anana mini, Nimurutu-ya na tamuna, nyuna jia-yaka 
na kawunga mini kaborangu la pinu tana.) 
11Da wàlana i Mehiru jia-haka da tau Lindia, Anamimu, Lehambimu, 
Nàputuhimu, 
12Pàturuhimu, Kàhaluhimu, dàngu Kareta. Da tau Pilitingu wàlada nyuda-
duhaka. 

13Da anana mini i Kanaàngu jia-duyaka i Hindungu na ma-maaya dehi hi 
mangu i Heti. Nyuda jia-haka da boku la mangilu-da da banjaru da patiki pa-
namatu-nya na tamuda nyuda. 
14I Kanaàngu jia-mbuya na boku la mangilu banjaru Yambuhi, Amori, 
Nggiringgahi, 
15Hewi, Àraki, Hini, 
16Àrawandi, Hamari dàngu Hamati. 
17Da anana mini i Hemu jiaha: i Elàmu, i Ahuru, i Àrapàkahàtu, i Lutu, i 
Aràmu, i Uhu, i Hulu, i Nggetiru dàngu i Mehiku. Nyuda jia-haka da kawunga 
bokuda da banjaru da patiki pa-namatu-nya na tamuda nyuda. 
18I Àrapàkahàtu amana i Helàhu. Dàngu i Helàhu amana i Embiru. 
19I Embiru dadua da anana mini; na ma-kawunga jiaya i Peliku, jia-duyaka 
la rehina nyuna da ba - banjaru ba dapabi - biwangu; na padua wàna 
Yòkutàngu-ya na tamuna. 
20Da wàlana i Yòkutàngu jia-duhaka da tau Àlumondàtu, Helipu, Hahàru-
Mawitu, Yera, 
21Handoràmu, Uhàlu, Ndikula, 
22Embàlu, Ambimaïlu, Heimba. 
23Opiru, Hawila dàngu Yombàpu. 

Welingu lai Hemu lupa lai Ambarahàmu 

24-27Na dedida da boku banjaru Ihirailu welingu lai Hemu lupa lai 
Ambarahàmu, tuna nu na pandàkingu-na: I Hemu I Àrapàkahàtu I Helàhu I 
Embiru I Peliku I Rehu I Heruku I Nahuru I Tera I Àmbaràmu (hàla, 
Ambarahàmu wàdanya). 

Da wàlana i Ihimailu 
(De. 25:12-16) 

28I Ambarahàmu dadua da anana mini, nu i Ihàku dàngu i Ihimailu. 

29Yia-dahaka da anana i Ihimailu: nu i Nembayutu na ma-maaya dehi, hàla 
i Kendàru, i Àdambeyilu, i Mipihàmu, 
30i Mihuma, i Nduma, i Maha, i Handàtu, i Tema, 
31i Yeturu, i Napi dàngu i Ketima. 

Da wàlada i Ambarahàmu dàngu i Katura 

32I Ambarahàmu ningu kala wihina haàtu, Katura-ya na tamuna. Welingu lai 
Katura tau manomu-ha da anana mini: i Himuràngu, i Yòkuhàngu, i 
Mendàngu, i Mindiangu, i Ihimbàku dàngu i Huwàhu. I Yòkuhàngu dadua 
da anana mini: i Heimba dàngu i Ndedàngu. 
33I Mindiangu dalima da anana mini: i Epa, i Epiru, i Hanuku, i Ambinda 
dàngu i Elinda-a. 

Da wàlana i Ehaü anana i Ihàku 
(De. 36:1-19) 

34I Ihàku anana i Ambarahàmu dadua da anana mini, i Ehaü dàngu i Yakupu 
(dàngu Ihirailu ba wàda-mbunya). 
35Da anana mini i Ehaü, jiaha i Elipàhu, i Rehuilu, i Yeuhu, i Yaelàmu dàngu 
i Kora. 
36I Elipàhu jiaya na boku banjaru Temàngu, Omaru, Hepi Nggaitàmu, 
Kenàhu, Timuna dàngu Amaliku. 
37I Rehuilu jiaya na boku kabihu la mangilu banjaru Nahàtu, Heràhu, Hama 
dàngu Miha. 

Na tau mangia memanya la tana Endumu 
(De. 36:20-30) 

38-42Na tau mangia memanya la tana Endumu jiaha da wàlana da anana i 
Heyiru, nu i Lotàngu, i Hombàlu, i Himbiungu, i Ana, i Ndihiungu, i Ehiru 
dàngu i Ndihiangu. Da anana mini i Lotàngu jiaha i Hori dàngu i Homamu. 
I Lotàngu ningu haàtu anawini-na, i Timuna-ya na tamuna. Da anana mini i 
Hombàlu jiaha i Àluyàngu, i Manahàtu, i Embàlu, i Hepi dàngu i Onàmu. Da 
anana mini i Himbiungu jiaha i Aya dàngu i Ana. Da anana i Ana, nu i 
Ndihiungu; tàka da anana i Ndihiungu jiaha i Hàmuràngu, i Ehimbàngu, i 

Yituràngu dàngu i Keràngu. Da anana mini i Ehiru, jiaha i Mbiluhàngu, 
Haawàngu dàngu i Yaakàngu. Da anana mini i Ndihiangu, jiaha i Uhu dàngu 
i Aràngu. 

Da hanganji Endumu 
(De. 36:31-43) 

43-50Ba ndedi ningupa hanganji-na na Ihirailu, la Endumu mbàda pandutu - 
pandutu-daka da hanganji da ma-pareta-ya: I Mbela anana i Mbeuru la 
Ndinuhamba I Yombàpu anana i Heràhu la Mbòhura I Huhiamu welingu la 
ngaba Temàngu I Handàtu anana i Mbendàtu la Awitu (nyunaka na matalu-
ya na tau Mindiangu ba da-pakangaburu la ngaba Muapu), I Hàmula welingu 
la Màhareka I Haulu welingu la Rihombutu la hingi luku I Mbaàlu-Hanàngu 
anana i Àkumburu I Handàtu welingu la Pahi (na tamu papaha-na 
Mehitambeyilu-ya, anana i Màtaretu dàngu umbuku-na i Mihahàpu). 
51Na banjaru Endumu jia ndàbaha da kabihu Timuna, Àluya, Yetitu, 
52Ohulimbama, Ela, Pinungu, 
53Kenàhu, Temàngu, Mipunjaru, 
54Màkandialu dàngu Iramu. 

1 Lii Ndai 2 

Na wàlana i Yahunda, anana i Yakupu 

1Da anana mini i Yakupu tau hakambulu madua-ha: i Rumbingu, i 
Hamiungu, i Lewi, i Yahunda, i Ihakàru, i Hembulungu, 
2i Ndàngu, i Yuhupu, i Mbanyamingu, i Nàputali, i Nggàtu, i Ahiaru. 
3-4Da anana mini i Yahunda tau malima-ha. Welingu la papaha-na i 
Mbàtuhua na kawini Kanaàngu, na-paana-nja i Eru, i Onangu dàngu i Hela; 
welingu la papaha-na i Tamàru ba wàdanya, na ri ana wikina, dadedi i Perihu 
dàngu Heràhu. I Eru na kawunga anana i Yahunda lalu mbana akatu-ya, hi 
lupa na-pameti-ya paraïna i MIRI. 
5I Perihu dadua da anana mini, nu i Hehirungu dàngu i Hamulu. 

6I Heràhu dalima da anana mini: nu i Himuri, i Etangu, i Hemàngu, i 
Kàlakòlu dàngu i Ndara. 
7I Àkuhàngu anana i Kàrami wàlana i Heràhu, na ma-patàka-nya ura pàda 
na banjaru Ihirailu, nadu ba napiti banda pa-taribu la pabera, na pa-panuda-
nya i Ala-a duna làti. 
8Na anana mini i Etangu jiaya i Aharia. 

Na ndalaru dedina i Ihai, na amana i Hanganji Ndautu 

9I Hehirungu datailu da anana mini: i Yerameyilu, i Ràmu dàngu i Kalipu. 
10Na walaku dedi welingu lai Ràmu lupa tàka lai Ihai nuya na pandutungu-
da: I Ràmu I Aminandàpu I Nahahungu (tau ma-pangora la kabihu Yahunda) 
11I Hàlamungu I Mbowàhu 
12I Ombitu I Ihai. 
13Da anana mini i Ihai dapihu. Jia-duhaka da tamuda tundunya na pa-
ndàkingu dedida: i Eliapu, i Ambinandapu, i Himia, 
14i Netaneyilu, i Randai, 
15i Ohimu, i Ndautu. 
16Ningumbu anana kawini i Ihai, nu i Haruya dàngu i Ambinggaïlu. I Haruya 
da dua haàtu da anana: i Ambihai, i Yuàpu dàngu i Ahaïlu. 
17I Ambinggaïlu na-mangoma lai Yetiru wàlana i Ihimailu. Nyuda ningu 
haàtu anada mini, Amaha-ya na tamuna. 

Da wàlana i Hehirungu 

18I Kalipu anana i Hehirungu na-kanoma-ya i Ahumba, hi na-ngalangu haàtu 
anana kawini, Yeriutu-ya na tamuna. I Yeriutu dadua haàtu da anana mini: 
i Yehiru, i Hombàpu, i Àrundongu. 
19Ba taliu metina-ka i Ahumba, i Kalipu na-kanoma-ya i Epuràtu, na-
ngalangu haàtu anakeda mini, Huru-ya na tamuna. 
20Na anana mini i Huru, Uri-ya na tamuna, tàka na umbuku-na i Mbahalialu. 

21I Hehirungu ba nomu kambulu-naka na ndau lurina, kanoma-nanyaka na 
anawini-na i Nggiliatu, anana i Makiru. Da-ngalangu haàtu anakeda mini, 
Henggupu-ya na tamuna, 
22i Henggupu na-ngalangu haàtu anakeda mini, Yairu-ya na tamuna, na 
mamangu-nja da dua kambulu tailu mbua ndeha la ngaba Nggiliatu. 
23Tàka da pa-hanganji Nggehuru dàngu Aràmu, datalu-ha da nomu kambulu 
mbua ndeha la ngabana lai nu, jia ndàba-mbuha da ndeha tau Yairu dàngu 
Kenàtu, lupa da ndeha - ndeha kudu la winggiru-na. Mbuu ndàbana na tau 
na ma-ngiangu lai nu wàlana i Makiru amana i Nggiliatu-ha. 
24Ba nameti-ka i Hehirungu, i Kalipu anana na-kanoma-ya i Epuràtu na 
pameti wàruna na amana. Na anada mini nyuda Ahuru-ya na tamuna; 
nyunaka na ma-pahada-nya na paraingu la Takua. 

Da wàlana i Yerameyilu 

25I Yerameyilu kawunga anana i Hehirungu ningu malima-ha da anana mini: 
i Ràmu na ma-maaya dehi, hàla i Mbuna, i Oringu, i Ohimu dàngu i Ahia. 
26-27I Ràmu ningu dua haàtu-da da anana mini: i Maàhu, i Yamingu dàngu i 
Ekiru. I Yerameyilu ningu papaha haàtu-na, Atara-ya na tamuna; da-
ngalangu haàtu anada mini, Onàmu-ya na tamuna. 
28Da anana mini i Onàmu dadua: i Hamai dàngu i Yanda. I Hamai-mbu ningu 
madua-ha da anana mini, i Nandàpu dàngu i Ambihuru. 
29I Ambihuru na-kanoma-ya i Ambihaïlu, da-ngalangu madua anada mini; i 
Àhambàngu dàngu i Molitu. 
30I Nandàpu ayana i Ambihuru ningu madua-mahai duna da anana mini, i 
Helitu dàngu i Apaïmu, na nyuna i Helitu nameti dàngu nda ningu anana 
mini. 
31I Apaïmu amana i Yihei, i Yihei amana i Hehàngu, dàngu i Hehàngu amana 
i Àhalai. 

32I Yanda anguna paluhu i Hamai ningu madua-ha da anana mini, i Yetiru 
dàngu i Yunatàngu. Tàka i Yetiru nameti dàngu nda ningu anana mini. 
33I Yunatàngu ningu madua-ha da anana mini, i Pelitu dàngu i Haha. Nyuda 
mbuu ndàbada wàlana i Yerameyilu-ha. 
34I Hehàngu nda ningu anana mini, jia-aha da anana kawini. Na atana na tau 
Mehiru i Yàraha, 
35na-papohu-nya na haàtu na anana. Nyuda da-ngalangu anada mini, Ataï-
ya na tamuna. 
36-41Na walaku wàlana i Ataï lundu tàka lai Elihama, tuna nu na pa-
ndutungu-da: I Ataï I Natàngu I Njambatu I Epulàlu I Ombitu I Yiahu I Aharia 
I Helihu I Elaha I Hihuma I Halumu I Yakàmuya I Elihama. 

Da wàlana i Kalipu 

42I Kalipu angu dedina i Yerameyilu ningu anana mini, na ma-maaya dehi i 
Meha. I Meha amana i Hipu, i Hipu amana i Mareha, i Mareha amana i 
Hemburungu. 
43I Hemburungu ningu patuda da anana mini: i Kora, i Tapua, i Rekimu 
dàngu i Hema. 
44I Hema amana i Rahàmu. Na umbuku-na i Hema i Yòrukiamu. I Rekimu 
ayana i Hema, amana i Hamai-ya; 
45i Hamai amana i Maüngu-ya; tàka i Maüngu amana i Mbetu-Huru. 
46I Kalipu ningu kala wihina, i Epa-ya na tamuna. Da-ngalangu anada mini, 
tau madua haàtu-ha da ma-tamungu i Haràngu, i Moha dàngu i Nggahihu. I 
Haràngu ningumai duna anana mini, i Nggahihu-ya na tamuna. 

(47Na haàtu Yohundai-ya na tamuna, danomu da anana mini: i Renggimu, i 
Yotàmu, i Nggehàngu, i Pelitu, i Epa dàngu i Haàpu.) 
48I Kalipu ningu-maipa haàtu kala wihina, Maaka-ya na tamuna. Dàngu 
nyuna i Kalipu na-ngalangu tau madua anana mini: i Hembiru dàngu i 
Tiruhana; 

49tunaka nu hili paana-danyai tau madua anakeda mini: i Haàpu dàngu i 
Hewa. I Haàpu jia-duyaka na ma-pahada-nya na paraingu Màtumana, tàka i 
Hewa na ma-pahada-nya na paraingu Makambena dàngu Nggimbia. I Kalipu 
ningu haàtu anana kawini, Àkaha-ya na tamuna. 
50Yiada da ma-pandàkingu wàlana i Kalipu-mahai-pa: I Huru kawunga anana 
i Kalipu dàngu papaha-na na ma-tamungu i Epuràtu. I Hombàlu anana i Huru 
jia-yaka na ma-pahada-nya na paraingu Kiriyàtu-Yiaarimu. 
51I Hàlama na ana padua wàda nyunaka na ma-pahada-nya na paraingu 
Mbetulehimu; tàka i Harepu na ana pa-tailu wàna na ma-pahada-nya na 
paraingu Mbetu-Nggandiru. 
52I Hombàlu na ma-pahada-nya na paraingu Kiriyàtu-Yiaarimu jia-yaka na 
boku la mangilu-na na tau Harowi, dàngu hawiangu na mangia-nya la 
Manuhutu, 
53tàka da boku la mangilu-da da kaliba - kalibaru da ma-ngiangu la Kiriyàtu-
Yiaarimu, nu da kalibaru Yetiri, Puti, Humati dàngu Mihirai. (Da mangianya 
la paraingu Hora dàngu Ehitaülu ngia paweli-madanya da kalibaru nuda.) 
54I Hàlama na ma-pahada-nya na paraingu Mbetulehimu jia-yaka na boku la 
mangilu-da da tau Netopa, da tau Ataròtu-Mbetu-Yuàpu, dàngu da tau Njori, 
nu na hau welingu la dàmbu kalibaru da ma-ngiangu la Manàti. 
55Welingu la kalibaru Tirati, Himati dàngu Hukati da ma-ngiangu la paraingu 
Yambihu ningu tau mahupu pingu la pa-tulihu dàngu pahaleli-ha da huratu 
- huratu ma-mbàtingu. Nyuda tau Keni-ha da ma-papiti dàngu tau Rekàpu. 

1 Lii Ndai 3 

Da anana i Hanganji Ndautu 

1-3Da anana mini i Ndautu da madedi la Hemburungu, tundunya na 
pandàkingu dedida jiaha: 

I Àmunungu – na inana i Ahinuamu-ya na tamuna tau Yihireyilu-ya 

I Ndanialu – na inana i Ambinggaïlu-ya na tamuna tau Kàramilu 

I 
Àpuhalomu 

– 
na inana i Maaka-ya na tamuna anana i Tàlumai hanganji 
Nggehuru 

I Andunia – na inana i Hanggitu-ya na tamuna 

I Hapaha – na inana i Ambitàlu-ya na tamuna 

I Yitiriamu – na inana i Enggula-ya na tamuna 

4Nuda ba danomu da anana mini i Ndautu dedida la Hemburungu la ngia pa-
pareta-na i Ndautu pihu mbua ndaungu hakawita mandaina. La Yeruhali 
tailu kambulu tailu mbua ndauna mandaina ba na-pareta i Ndautu, 
5dàngu dadangu da anana da madedi lai nu. Dàngu na papaha-na i 
Mbàtihemba anana i Amialu, i Ndautu na-ngalangu tau mapatu-ha da anana 
mini da madedi la Yeruhali: i Himia, i Hombàpu, i Natàngu dàngu i Halomu. 
6Ni-mbunjapa da hiwa anana mini hawiangu: i Yipuhàru, i Elihua, i 
Elipahelitu, 
7i Nongga, i Nepiku, i Yapia, 
8i Elihama, i Eliyanda, dàngu i Elipahelitu. 
9Hinggilu-da nyuda ni-manjapa da anana mini i Ndautu welingu la kala wihi 
- kala wihina. Ningumbu haàtu anana kawini, Tamàru-ya na tamuna. 

Da wàlana i Hanganji Halomu 

10-14Na ndalaru dedida da hanganji Ihirailu piti welingu lai Hanganji Halomu 
lupa lai Yuhia tuna yia na pa-ndutungu-da: i Halomu, i Rehambiamu, i 
Ambiamu, i Aha, i Yuhapàtu, i Yahoràmu, i Ahahia, i Yoàhu, i Amanjia, i 
Uhia, i Yotàmu, i Ahàhu, i Hihikia, i Manahi, i Amungu dàngu i Yuhia. 

15I Yuhia ningu tau mapatu-ha da anana mini: i Yuhanàngu, i Yuyakimu, i 
Hendikia dàngu i Yuawàhu. 
16I Yuyakimu tau madua-ha da anana mini, da tamuda i Yuyakingu dàngu i 
Hendikia. 

Da wàlana i Hanganji Yuyakingu 

17Yiada-haka da wàlana i Yuyakingu, na hanganji na pa-tanawa-da da tau 
Mbambilu. Da anana tau mapihu-ha: i Halatialu, 
18i Màlakiràmu, i Pandaya, i Henahàru, i Yakàmuya, i Hohama dàngu i 
Nandàpaya. 
19Da anana mini i Pandaya dadua: i Herumbambilu dàngu i Himei. I 
Herumbambilu dadua da anana mini i Mahulàmu dàngu i Hananya; hi haàtu-
na na anana kawini, na tamuna i Halomitu. 
20Ninjapa dalima anana mini, nu i Hahumba, i Ohilu, i Mberikia, i Hahanja 
dàngu i Yuhàpu-Hehitu. 
21I Hananya dadua da anana mini: i Pelaha dàngu i Yahaya. I Yahaya amana 
i Rapaya-ya, i Rapaya amana i Àranàngu, i Àranàngu amana i Ombanja, tàka 
i Ombanja amana i Hakanya. 
22I Hakanya ningu anana mini haàtu-na, na tamuna Hamaya-ya, dàngu i 
Hamaya dalima da anana mini, da tamuda: i Hatuhu, i Yinggàlu, i Mbaria, i 
Niaria dàngu i Hapàtu. 
23Da anana mini i Niaria dadua haàtu: i Eliyowinai, i Hihikia dàngu i 
Àharikàmu. 
24I Eliyowinai dapihu da anana mini: i Haundauya, i Eliyahipu, i Palaya, i 
Akupu, i Yuhanàngu, i Ndalaya dàngu i Anani. 

1 Lii Ndai 4 

Da wàlana i Yahunda 

1Da ma-pandàkingu yiada jia-haka hawiangu da wàlana i Yahunda: i Perihu, 
i Hehirungu, i Kàrami, i Huru dàngu i Hombàlu. 

2I Hombàlu amana i Reaya-ya, i Reaya amana i Yahàtu-ya. I Yahàtu dadua 
da anana mini: i Ahumai dàngu i Lahàtu. Nyuda boku la mangilu-da da tau 
mangia-nya la paraingu Hora. 
3-4Na anana mini i Kalipu na ma-maaya dehi dàngu i Epuràtu papaha-na jiaya 
i Huru. Da wàlana i Huru jia-haka da ma-pahada-nya na paraingu 
Mbetulehimu. I Etàmu, i Panuilu dàngu i Ehiru jia-duhaka da anana i Huru. 
I Etàmu tau madua haàtu-ha da anana, da tamuda i Yihireyilu, i Imàhu dàngu 
i Itumbàhu, dàngu haàtu-na na anana kawini na tamuna i Hahaleliponi. I 
Panuilu na ma-pahada-nya na paraingu Nggenduru tàka i Ehiru na ma-
pahada-nya na paraingu Huha. 
5I Àhuru na ma-pahada-nya na paraingu Takua dadua da papaha-na, i Hela 
dàngu i Naara. 
6Welingu lai Naara na-ngalangu tau mapatu-ha da anana mini: i Ahuhàmu, i 
Hepiru, i Tameni dàngu i Ahatari. 
7Lai Hela, i Àhuru na-ngalangu tau madua haàtu-ha da anana mini, nu i 
Heritu, i Yehohàru dàngu i Etanàngu. 
8I Anupu dàngu i Hahumbemba jiaha da anana mini i Kohu boku la mangilu-
na na kalibaru wàlana i Ahàruhilu anana i Harumu. 
9Ninya na haàtu na tau mini, Yambihu-ya na tamuna; nyuna parihi tembiya 
welingu la angu dedina. Hi na-patamu-nya Yambihu paraïna inana, nadu ba 
lalu mayila-ya na inana ba na-habola-nya. 
10Ba tuna i Yambihu na-hamayangu lai Ala na palumu tau Ihirailu, “Dou Ala, 
pa-kanyuru àruka dàngu palera àrunya na tana ngabanggu. Mangga àrungga 
dàngu pamarau àruya na ura pàda ka àmbu ku-hambeta àruya,” wàna. I Ala 
duna na-pajàngapu-manya na pa-kamahi-na. 

Da juru tamuda da kuru uma hawiangu 

11I Kalupu angu dedina i Huha ningu anana mini, Mehiru-ya na tamuna. Na 
anana i Mehiru jiaya i Etungu, 

12tàka i Etungu dua haàtu-da da anana mini, i Mbetu-Rapa, i Pahia dàngu i 
Tahina. I Tahina na-pahada-nya na paraingu Nahàhu. Na wàlada da tau nuda 
nyuda da mandàdiku la paraingu Reka. 
13I Kenàhu tau madua-ha da anana mini, i Otunialu dàngu i Haraya. I 
Otunialu tau madua-mahai duna da anana mini, i Hatàtu dàngu i Miaunutaï. 
14Na anana i Miaunutaï, jiaya i Òpura. Na anana i Haraya jiaya i Yuàpu, na 
ma-pahada-nya la Lolangu Tau Pandoi. Mbuu ndàbana na ma-ngiangu la 
lolangu nuna bai tau pandoi-maha. 
15I Kalipu anana i Yapuni tau madua haàtu-ha da anana mini: I Iru, i Ela 
dàngu i Naàmu. Na anana i Ela jiaya i Kenàhu. 
16I Yahalileyilu ma-patuha da anana mini: i Hipu, i Hipa, i Tiriya dàngu i 
Ahareyilu. 
17-18Da anana mini i Ehira dapatu: i Yetiru, i Meritu, i Epiru dàngu i Yalungu. 
I Meritu napiti-ya i Mbiha na anana kawini na hanganji Mehiru. Da-ngalangu 
haàtu anada kawini, i Miriyàmu-ya na tamuna, hi dadua da anada mini nu i 
Hamai dàngu i Yimbàhu. I Yimbàhu nyuna na ma-pahada-nya na paraingu 
Etimua. I Meritu napiti-mbu haàtu kawini welingu la kabihu Yahunda; da 
anada mini tau madua haàtu-ha: i Yeritu na ma-pahada-nya na paraingu 
Nggeduru, i Hembiru na ma-pahada-nya na paraingu Hoku; dàngu i 
Yekutialu na ma-pahada-nya na paraingu Hanua. 
19I Hondia na-kanoma-ya na anawini-na i Nahàmu. Da wàlada nyuda jia-
duhaka da boku la mangilu-da da kalibaru Nggàrimi dàngu kalibaru Maaka. 
Da kalibaru Nggàrimi da-ngiangu la paraingu Kahila, tàka da kalibaru Maaka 
da-engangu la paraingu Etimua. 
20I Himungu dapatu da anana mini: i Àmunungu, i Rina, i Mbenihanàngu 
dàngu i Tilungu. I Yihei dadua da anana mini: i Hohitu dàngu i Mbeni-
Hohitu. 

Da wàlana i Hela 

21-22Na haàtu welingu la anana i Yahunda na tamuna Hela-ya. Da wàlana 
jiaha yiada da ma-pandutungu: I Eru na ma-pahada-nya na paraingu Leka I 
Landa na ma-pahada-nya na paraingu Mareha Da kalibaru mapingu pa-
tinungu tera linangu la paraingu Mbetu-Ahimbia-ha I Yokimu Da mangia-
nya la paraingu Kohemba I Yoàhu I Haràpu na mapiti-ha da kawini 
Muapu tàka la malamiri dabeli la Mbetulehimu. Na juru tamuda yiana pa-
haleli welingu la pa-tulihu ndaiya. 
23Nyuda mbuu ndàbada mapipi kadihi dàngu mbàlu ndumana na hanganji-
ha, hi da-ngiangu la paraingu Netaïmu dàngu Nggandera. 

Da wàlana i Hamiungu 

24I Hamiungu tau malima-ha da anana mini: i Nemuilu, i Yamingu, i Yaripu, 
i Heràhu dàngu i Haulu. 
25-26Na anana i Haulu, I Halumu I Mipihàmu I Mihuma I Hamuilu I Hakuru I 
Himei. 
27I Himei tau dua kambulu madua-ha da anana: tau hakambulu manomu-ha 
da mini, hi danomu da kawini. Tàka na angu dedina i Himei hawutu-ada da 
anada. Da wàlana i Hamiungu nda hama dangu-ada da wàlana i Yahunda. 
28Lupa tomaya la rehina i Hanganji Ndautu, da wàlana i Hamiungu da-
ngiangu la parai - paraingu: Mbiruhemba, Molanda, Hahàru-Hualu, 
29Mbiluha, Ehimu, Tolàtu, 
30Mbetuilu, Hòruma, Hikulàku, 
31Mbetu-Marakambutu, Hàharu-Huhimu, Mbetu-Mbiri dàngu Haaraïmu. 
32Nyuda da-ngiangu-mbu la lima mbua pa-ngiangu hawiangu, nu la Etàmu, 
Aïngu, Rimungu, Tokingu dàngu Ahàngu, 
33dàngu la ana kota - kotaku la winggiru-da nuda da ngia pa-ngiangu-da 
lundu tàka la paraingu Mbaàlu la tubana ba hanggangu patama lodu pa-
haritungu hu luru. Tuna nu na pa-tulihu na maninya la wàlana i Hamiungu 
na ngera ndalaru dedida dàngu na ngia pa-ngiangu-da. 

34-38Da ma-pandàkingu yiada jiaha da tamuda da ama bokulu kalibaru la 
kabihu Hamiungu: I Mahombàpu I Yamuliku I Yoha anana i Amanjia I Yoilu 
I Yiahu anana i Yuhipya (i Yuhipya anana i Haraya-ya, umbuku-na i Ahialu), 
I Eliyowinai I Yaakomba I Yehuhaya I Ahaya I Andialu I Yehimialu I 
Mbanaya I Njinja anana i Hipei (na walaku dedi welingu lai Hipei hanàhungu 
la bokuda jiaha: i Alungu, i Yandaya, i Himiri dàngu i Hamaya). Ba dabo - 
bonjangu-ka ba hapajia-ha ma-pakalembingu, 
39-40ka tanyàlangu-danyaka hanggangu la patama lodu lundu la lihina na 
paraingu Nggenduru la hau lolangu. La pahunga loduna na lolangu da-
jàngapu maràda pa-rumbangu ma-kamboka dàngu na ma-lerangu ngia 
pangudu-da da banda. Àmangu jiaha da tau Hàmu duna làti da mangia-nya 
na ngabana lai nu ba dàngu mambiru-da. 
41Ba ngaru-napa i Hihikia hanganji Yahunda nuda da wàlana i Hamiungu da-
kangaburu-ya la Nggenduru. Da-weharu hàlaha da maü terada da mamangu 
paraingu dàngu da tau Miaunimu, hi dawàngga-ya na mangia-nya. Tunaka 
nu pa-engangu-danyaka lai nu nadu ba nadangu na maràda pa-rumbangu 
ndumada da bandada. 
42Ba da-pairu ngàndika da anana i Yihei, nu i Pelaha, i Niaria, i Rapaya dàngu 
i Uhialu, 500-ya na ha-paangu-da la kabihu Hamiungu da ma-haleli la 
Endumu la pahunga lodu. 
43Da-pameti mbutaha da tau Amaliku da ma-kanjepi, hi da-padaingu nyuda 
lai nu lundu lodu nàhu. 

1 Lii Ndai 5 

Da wàlana i Rumbingu 

1-2I Rumbingu kawunga anana i Yakupu-ya. Tàka ba na-pakajari-yaka i 
Rumbingu na pa-malili wànguya na haàtu na kala wihina na amana, jia-
duyaka na ngabana ba kawunga anaya pa-pukalu-yaka hi wuaya lai Yuhupu. 
Jiapa-kai ba tuna na marihi pa-kapingatu la wàlana i Yakupu nda i Yuhupu-

a, tàka jiaya na kabihu Yahunda. Dàngu na ma-kawunga hanganji la banjaru 
Ihirailu nggubulu-na welina la kabihu Yahunda. 
3I Rumbingu kawunga anana i Yakupu, dapatu da anana mini: i Henuku, i 
Palu, i Hehirungu dàngu i Kàrami. 
4-6Yiada-ha da pa-ndàkingu-da da wàlana i Yoilu: i Hamaya, i Nggòku, i 
Himei, i Mika, i Reaya, i Mbaàlu dàngu i Mbaera. I Mbaera jiaya na ma-
pairungu la kabihu Rumbingu na payàpa-na i Tinggulàtu-Pilehiru hanganji 
Ahuru, hàla hi ngàndiya la ngia patanawangu. 
7Nu la ndalaru dedi pa-tulihu-mbuha da ama bokulu kalibaru da ma-
pandutungu yiada la kabihu Rumbingu, jiaha: i Yeyilu, i Hakaria, 
8dàngu i Mbela anana i Anjàhu, umbuku-na i Hema welingu la kalibaru 
Yoilu. Na kabihu Rumbingu na-ngiangu la Arowiru dàngu la ngaba na ma-
pakiringu welingu la Arowiru hanàhungu hu dia lundu tàka la Nembu dàngu 
Mbaàlu-Miungu. 
9Dadangu ailulu da banda pa-pahàla-da la ngaba Nggiliatu. Jia-duyaka hi 
dangia-nya la ngaba pahunga lodu lundu la maràda telangu na ma-tawàlahu 
paràpangu la Luku Epuràtu. 
10Ba ngaru-napa na Hanganji Haulu, na kabihu Rumbingu na-kangaburu-ya 
hi da-pakàku-ya na paraingu Hàkari la pahunga loduna na Nggiliatu, hàla hi 
da-mandapu-nya na paraingu nuna. 

Da wàlana i Nggàtu 

11La mbara diana na ngaba kabihu Rumbingu na-ngiangu na kabihu Nggàtu 
la tana Mbahàngu lupa toma la Hàlaka la pahunga lodu. 
12Welingu la kabihu Nggàtu i Yoilu jiaya na boku la mangilu-na na kalibaru 
tau ma-pangora, tàka i Hapàmu jiaya na boku la mangilu-na na kalibaru 
padua wàna. I Yainai dàngu i Hapàtu jiaha da boku la mangilu-da da kalibaru 
hawiangu la Mbahàngu. 

13Da tau hawiangu la kabihu Nggàtu datama la pihu mbua kalibaru yiada da 
mapandutungu: Mikayilu, Mahulàmu, Heimba, Yorai, Yakàngu, Hiya dàngu 
Embiru. 
14Nyuda wàlana i Ambihaïlu-ha anana i Huri. Na pa-ndutungu dedida 
welingu lai nyuda hanàhungu la bokuda tuna yia: i Ambihaïlu, i Huri, i 
Yarua, i Nggiliatu, i Mikayilu, i Yehihai, i Yàhundu, i Mbuhu. 
15Na ama bokulu-da nuda da kalibaru, jiaya i Ahi, anana i Àbandialu, 
umbuku-na i Ngguni. 
16Nyuda da-ngiangu la ngaba Mbahàngu dàngu Nggiliatu, dàngu la parai - 
paraingu la ngabana lai nu lupa mbuu ndàbana na maràda ma-parumbangu 
la Harungu. 
17Na ndalaru dedi yiana paniti-ha ba ngaru-napa i Yotàmu hanganji 
Yahunda, dàngu i Yerumbiamu hanganji Ihirailu. 

Da kanguhuru pabera-da da kabihu la pahunga lodu Luku Yorundangu 

18La kabihu Rumbingu, Nggàtu dàngu kabihu Manahi la pahunga lodu 
Yorundangu ningu 44.760-ya na panjuri pambàda pa-ndàmangu dàngu ma-
manyàmungu pa-kawanangu temingu, hapanda dàngu pana. 
19Nyuda da-pabera papanja da kabihu Yeturu, Napi, dàngu Nondàpu, nu da 
kabihu la banjaru Hàkari. 
20Nuda da panjuri dawaiya i Ala hi dakarai pa-ndulangu lai Nyuna, tàka hi 
na-patutu-nya na pakarai-da paraïna i Ala, hi nawua-nja patalu wàngu ba 
hangganja da tau Hàkari. 
21-22Nadu nuna na pabera ba pawuku-na i Alaya, jia-duyaka hi nadangu na 
muhu na pa-pameti-da. Hi da-tanawa-nya na tau 100.000, dawàhi-ha ba 
50.000-da da ota, 250.000-da da mbimbi dàngu hi 2.000-da da kalandai. 
Tunaka nu ka pa-daingu-danyaka la ngabana lai nu lundu tomaya na 
tanawangu-na dàngu na karia-nya la pawàru-nya na banjaru Ihirailu. 

Da tau kabihu Manahi la pahunga lodu Yorundangu 

23Hawiangu da tau kabihu Manahi da-ngiangu la ngaba Mbahàngu lundu la 
mbara dia lupa toma la Mbaàlu-Herumungu, Heniru dàngu Palindi 
Herumungu. Parukangu pamandai parukangu-danyaka padangu. 
24Yiada-ha da ama bokulu la kalibaru-da: i Hepiru, i Yihei, i Elialu, i 
Àharialu, i Yerimia, i Haundauya dàngu i Yàhandialu. Nyuda mbuu ndàbada 
panjuri kaborangu-ha. 
Da kabihu la pahunga lodu Luku Yorundangu ba ngàndiha la ngia pa-warungu-

ha 

25Da tau Ihirailu nda da-tuturu lai Ala na pa-maraku-da da boku la mangilu-
da. Da-taluru-ma-anya hi dalua palumu-nja da marapu-da da banjaru 
pawàngga-na i Ala welingu la Kanaàngu. 
26Jia-duyaka i Ala hi najuju-ya na etina i Pulu hanganji Ahuru, ka lua-
nanyaka pa-kangaburu-ya nuna na tana. I Pulu, i Tinggulàtu-Pilehiru wàda-
mbunya tamuna. Hàla da kabihu Rumbingu, Nggàtu dàngu Manahi la ngaba 
pahunga lodu Yorundangu palaü-nanjaka pa-tanawangu hi nawàru-nja la 
Hala, Hamburu, Hara dàngu la hau pangia la lihi Luku Nggohàngu. Lai nu 
pa-engangu-danyaka hi da-padaingu lundu nàhu. 

1 Lii Ndai 6 

Na walaku dedida da ana umbuku Lewi da ma-katangu Ratu Bokulu 

1I Lewi tau madua haàtu-ha da anana mini: i Nggerihongu, i Kehàtu dàngu i 
Marari. 
2I Kehàtu dapatu da anana mini: i Àmuràmu, i Yihàru, i Hemburungu dàngu 
i Uhialu. 
3I Àmuràmu dadua da anana mini: i Harungu dàngu i Muha, hi haàtu-na na 
anana kawini, i Miriyàmu. I Harungu dapatu da anana mini: i Nandàpu, i 
Ambihu, i Eliahàru dàngu i Itamàru. 
4Na pandutungu ndalaru dedida da wàlana i Eliahàru tuda nu: i Pineha, i 
Ambihua, 
5i Mbuki, i Uhi, 

6i Haràhaya, i Marayutu, 
7i Amària, i Ahitupu, 
8i Handuku, i Ahimaàhu, 
9i Aharia, i Yuhanàngu, 
10i Aharia (nyuna na ma-lumungu la Umana i MIRI na pa-pahada-na i 
Hanganji Halomu la Yeruhali), 
11i Amària, i Ahitupu, 
12i Handuku, i Halumu, 
13i Hilikia, i Aharia 
14i Haraya, i Yuhandàku. 
15Yiana i Yuhandàku pa-dundilu karia-nja da tau Yahunda dàngu na ihina la 
Yeruhali hawiangu ba jiaya nawàru-nanja paraïna i MIRI la tana hau 
paraingu la paluangu-na lima i Nembukatunehàru. 

Da wàlana hawiangu i Lewi 

16I Lewi dadua haàtu-da da anana mini: i Nggerihongu, i Kehàtu dàngu i 
Marari, 
17nggànapu ningu anamada. I Lipuni dàngu i Himei jiaha da anana i 
Nggerihongu; 
18i Àmuràmu, i Yihàru, i Hemburungu dàngu i Uhialu jiaha da anana i 
Kehàtu. 
19I Màhali dàngu i Muhi anana i Marari-ha. 
20Na walaku wàlana i Nggerihongu jiaha, i Lipuni, i Yahàtu, i Hima, 
21i Yowàhu, i Indu, i Heràhu dàngu i Yiàtarai. 
22Na walaku dedi ana umbuku-na i Kehàtu, jiaha, i Aminandàpu, i Kora, i 
Ahiru, 
23i Elikana, i Epuyahàpu, i Ahiru, 

24i Tahàtu, i Urialu, i Uhia, i Haulu. 
25I Elikana dadua da anana mini: i Amahai dàngu i Ahimutu. 
26Na walaku dedi ana umbuku-na i Ahimutu jiaha i Elikana, i Hopai, i 
Nahàtu, 
27i Eliapu, i Yerohàmu, i Elikana. 
28I Hamuilu dadua da anana mini: i Yoilu na kawunga ana, dàngu i Ambia 
na ma-kamuri. 
29Na walaku dedi ana umbuku-na i Marari jiaha: i Màhali, i Lipuni, i Himei, 
i Uha, 
30i Himia, i Hanggia dàngu i Ahaya. 

Da ma-kawanangu malingu paludu wàngu la Umana i MIRI 

31Kandai paleli-nya na Pàti Pa-ràndingu la uma ngia pa-lumungu la Yeruhali, 
i Hanganji Ndautu napindi-ha da tau ma-kaloru-nja da ludu wotungu la 
Umana i MIRI. 
32Da pawai ngaba pahilu - pahilungu nyuda la Maüna i MIRI ba ndedi na-
pahada-nya na Umana i MIRI paraïna i Halomu. 
33Na walaku dedida da tau da pa-wuangu wai ngaba tungu nu, tuna yia na 
pa-ndutungu-da: Welingu la kalibaru Kehàtu: i Hemàngu anana i Yoilu. 
Nyuna na ma-pairungu la kaloka ma-kawunga ludu. Na walaku dedida 
welingu lai nyuda hanàhungu la bokuda lupa tomaya i Yakupu tuna nu: i 
Hemàngu, i Yoilu, i Hamuilu, 
34i Elikana, i Yerohàmu, i Elialu, i Tua, 
35i Hupu, i Elikana, i Mahàtu, i Amahai, 
36i Elikana, i Yoilu, i Aharia, i Hapanya, 
37i Tahàtu, i Ahiru, i Epuyahàpu, i Kora, 
38i Yihàru, i Kehàtu, i Lewi, i Yakupu. 

39I Ahawàpu jiaya na ma-pairungu la kaloka maludu padua wàna. Na walaku 
dedida welingu lai nyuda hanàhungu la bokuda lupa lai Lewi, tuna yia: i 
Ahawàpu, i Mberikia, i Himia, 
40i Mikayilu, i Mbaaheya, i Màlakia, 
41i Etaï, i Heràhu, i Andaya, 
42i Etangu, i Hima, i Himei, 
43i Yahàtu, i Nggerihongu, i Lewi. 
44I Etangu, jiaya na ma-pairungu la kaloka maludu na patailu wàna; nyuna 
welina la kalibaru Marari. Na walaku dedida welingu lai nyuda hanàhungu 
la bokuda lupa tàka lai Lewi, tuna yia: i Etangu, i Kihi, i Àpindi, i Malaku, 
45i Hahapia, i Amanjia, i Hilikia, 
46i Àmuhi, i Mbani, i Hemiru, 
47i Màhali, i Muhi, i Marari, i Lewi. 
48Da wai ngaba hawiangu la uma ngia pa-lumungu pa-wuangu-ha la angu 
ràmada da anguda patau Lewi-mai. 

Da wàlana i Harungu 

49I Harungu dàngu da wàlana nyudaka da ma-paloku la patunu dupa, la 
pawotu kameti maraku patuna la pinu ngia pawotu maraku, la pa-paloku 
màtu - màtu lii lumungu la Rowa Mahupu Matua, dàngu la pawotu kameti 
maraku jàmangu njalana na banjaru Ihirailu. Mbuu ndàbada nuda da pa-
paloku-da pa-namatu-nya na kalaratu na pambàda wuana i Muha atana i Ala. 
50Yiada-ha da walaku dedi ana umbuku-na i Harungu: i Eliahàru, i Pineha, i 
Ambihua, 
51i Mbuki, i Uhi, i Haràhaya, 
52i Marayutu, i Amària, i Ahitupu, 
53i Handuku, i Ahimaàhu. 

Na ngia pa-ngiangu-da da tau Lewi 



1103 

 

 
Na Huratu Matua 

© 1995, Indonesian Bible Society. 
 

 
 

 

 

 

54Yiada-ha da ngaba ngia pa-ngiangu-da na pa-wuangu-ha da kalibaru 
Kehàtu wàlana i Harungu. Nyuda da ma-kawunga kei tangguda welingu la 
tana pa-patunggungu-ha da tau Lewi. 
55Na tanada nyuda na-hanggaunya na paraingu Hemburungu la ngaba 
Yahunda, dàngu da maràda pa-rumbangu la winggiru-na. 
56Na nyuna da woka dàngu da ndeha la ngaba winggiru-na na paraingu pa-
wuangu lai Kalipu-ya na anana i Yapuni. 
57-59Da wàlana i Harungu dangala-nya la Hemburungu, na paraingu ngia 
pamara, la Yatiru dàngu da ndeha yiada da ma-pandàkingu hamanai da 
maràda maparumbangu la winggiru-na: na ndeha Lipuna, la Etimua, la 
Hilingu, la Ndembiru, la Ahàngu, la Mbetu-Hemihu. 
60La ngaba kabihu Mbanyamingu dangala-nja da ndeha yiada hamanai da 
maràda ma-parumbangu la winggiru-na: la Nggemba, la Alemitu, dàngu la 
Anatutu. Nggubulu-da hakambulu tailu mbua ndehada na ngia pa-ngiangu-
da da kuru uma - kuru umada. 
61Da hakambulu ndeha la kabihu Manahi la patama lodu Luku Yorundangu 
da pa-wuangu-ha ba wàngu paundi-nja da kuru uma - kuru uma la kalibaru 
Kehàtu da mandedi ngalangu tana tangguda. 
62Da kuru uma - kuru uma la kalibaru Nggerihongu, da-ngalangu hakambulu 
tailu mbua ndeha la ngaba Ihakàru, Ahiaru, Nàputali dàngu Manahi la 
Mbahàngu la pahunga lodu Luku Yorundangu. 
63Ba wàngu paundi-mbu, da kuru uma la kalibaru Marari da-ngalangu 
hakambulu dàmbu ndeha la ngaba Rumbingu, Nggàtu dàngu Hembulungu. 
64Tuna nu na pawàngu la banjaru Ihirailu ba kawàri-nya ndeha ngia pa-
ngiangu-na na kabihu Lewi dangu maràda ma-parumbangu-na. 
65Da ndeha - ndeha la ngaba Yahunda, Hamiungu dàngu Mbanyamingu da 
pambàda tiki, wàngu paundi-mbu ba paberi-nja. 

66La ngaba Epuraïmu, hawiangu da kuru uma kalibaru Kehàtu dangala-nja 
da ndeha dàngu da maràda pa-rumbangu la winggiru-na, yiada da ma-
pandutungu: 
67la Hikimu, na paraingu ngia pamara la ma-palindingu la ngabana lai nu, la 
Nggehiru, 
68la Yòkumiamu, la Mbetu-Horungu, 
69la Ayalungu, la Nggàta-Rimungu. 
70La ngaba kabihu Manahi la patama lodu Luku Yorundangu, dangala-nja da 
ndeha Aniru dàngu Mbiliamu, lupa da maràda pa-rumbangu la winggiru-na. 
71Da kuru uma - kuru uma la kalibaru Nggerihongu da-ngalanja da ndeha 
yiada da ma-pandutungu lupa da maràda pa-rumbangu la winggiru-na. La 
ngaba kabihu Manahi la pahunga lodu Luku Yorundangu: Nggolàngu la 
Mbahàngu dàngu Àhitaròtu. 
72La ngaba kabihu Ihakàru: Kendihu, Ndamberàtu, 
73Ramutu dàngu Animu. 
74La ngaba kabihu Ahiaru: Mahàlu, Àpundongu, 
75Hukuku dàngu Rehupu. 
76La ngaba kabihu Nàputali: Kendihu la Nggalilia, Hamungu dàngu 
Kiriyataïmu. 
77Da wàla Marari da mandedi ngalangu tana, dangala-nja da ndeha yiada da 
ma-pandutungu lupa da maràda ma-parumbangu la winggiru-da: La ngaba 
kabihu Hembulungu: Rimonu dàngu Tamburu. 
78La ngaba kabihu Rumbingu, la pahunga lodu Luku Yorundangu la lihina la 
Yeriku: Mbehiru la mandiru dita, Yahàhu, 
79Kendimutu dàngu Mapàatu. 
80La ngaba kabihu Nggàtu: Ramutu la Nggiliatu, Mahanaïmu, 
81Hehimbungu dàngu Yaehiru. 

1 Lii Ndai 7 

Da wàlana i Ihakàru 

1I Ihakàru dapatu da anana mini: i Tola, i Pua, i Yahupu dàngu i Himurungu. 
2I Tola danomu da anana mini: i Uhi, i Rapaya, i Yerialu, i Yàhumai, i 
Yipuhàmu, dàngu i Hamuilu. Nyuda jiaha da ama bokulu la kuru uma la 
kalibaru-da Tola, dàngu na tanda hàlama-ha tau ba panjuri kaborangu-ha. 
Ba ngaru-napa na Hanganji Ndautu, da wàlada nyuda mbàda 22.600-daka. 
3I Uhi haàtu mini na anana, Yihiràhaya-ya na tamuna. I Yihiràhaya dapatu 
da anana mini nu i Mikayilu, i Ombanja, i Yoilu dàngu i Yihia, nyuda ama 
bokulu-ha la kalibaru. 
4Da papaha-da dàngu da anada datika padangu, hi lupa na wàlada nyuda 
peku pa-yemangu-da tau 36.000 mini maràka patama la ndihi tanatara. 
5Tundunya na juru tamu na pawàngu, welingu la mbuu ndàba kuru uma la 
kabihu Ihakàru nggubulu-da 87.000-ya na mini jua na maràka patama la 
ndihi tanatara. 

Da wàlana i Mbanyamingu dàngu i Ndàngu 

6I Mbanyamingu dadua haàtu-da da anana mini: i Mbela, i Mbikiru dàngu 
Yandiyaïlu. 
7I Mbela dalima da anana mini: i Ehimbongu, i Uhi, i Uhialu, i Yirimutu 
dàngu i Iri. Nyuda ama bokulu kuru umaha la kalibaru-da nyuda, dàngu 
natanda hàlaha tau ba panjuri kaborangu-ha. La juru wàlada nyuda tau 
22.034-ha da maràka patama la ndihi tanatara. 
8I Mbikiru dahiwa da anana mini: i Hemira, i Yoàhu, i Eliyehiru, i Eliyowinai, 
i Omuri, i Yeremutu, i Ambia, i Anatutu dàngu i Alemitu. 
9Ama bokulu kuru umaha nyuda la kalibaru-da Tundunya na juru wàlada na 
pawàngu, tau 20.200-ya na ràka matama la ndihi tanatara. 

10I Yandiyaïlu haàtu-na na anana mini, Mbiluhàngu-ya na tamuna. I 
Mbiluhàngu dapihu da anana mini: i Yeuhu, i Mbanyamingu, i Ehutu, i 
Kanaana, i Njetangu, i Tàrihu dàngu i Ahihahàru. 
11Nyuda ama bokulu-ha la kuru uma la kalibaru-da nyuda dàngu patanda-
maha ba panjuri kaborangu-ha. La juru wàlada nyuda ningu tau 17.200-ya na 
mini na maràka matama la ndihi tanatara. 
12I Hupingu dàngu i Hupimu wàlana i Iru-ha. I Huhimu anana i Ndàngu-ya. 

Da wàlana i Nàputali 

13I Nàputali dapatu da anana mini: i Yahialu, i Ngguni, i Yehiru dàngu i 
Halumu. Nyuda umbuku-na i Mbiluha-ha. 

Da wàlana i Manahi 

14I Manahi dàngu na kala wihina na kawini Aràmu dadua da anada mini: i 
Àharialu dàngu i Makiru. Na anana mini i Makiru jiaya i Nggiliatu. 
15I Makiru nahimbu-nja papaha-da i Hupingu dàngu i Hupimu. Na tamu 
papaha-na i Makiru Maaka-ya. Na anana i Makiru na padua wàna jiaya i 
Helapehatu. I Helapehatu nda ningua anana mini, kawini-a maningu. 
16I Maaka papaha-na i Makiru na-paanangu tau madua-ha da mini da pa-
patamungu i Perihu dàngu i Herihu; i Perihu dadua da anana mini da ma-
tamungu i Ulàmu dàngu i Rekimu. 
17I Ulàmu haàtu-na na anana mini na ma-tamungu Mbedangu. Nudaha da 
wàlana i Nggiliatu anana i Makiru umbuku-na i Manahi. 
18Na anawini-na i Nggiliatu, na ma-tamungu Molikitu dadua haàtu-da da 
anana mini: i Ihihutu, i Ambiyehiru dàngu i Màhala. 
19I Haminda tau mapatu-ha da anana mini: i Àhayàngu, i Hekimu, i Liki 
dàngu i Aniamu. 

Da wàlana i Epuraïmu 

20-21I Epuraïmu dadua haàtu da anana mini: i Hutela, i Ehiru, dàngu i Elàtu. 
Na ndalaru pa-ana umbukungu-na i Epuraïmu lai Hutela jiaha i Mberitu, i 
Tahàtu, i Elanda, i Tahàtu, i Njambatu, i Hutela. I Ehiru dàngu i Elàtu pa-

pameti-haka ba da-patikingu pa-manganga banda tau memangu ka parai 
Nggàtu. 
22Na amada na-hawina-nja nda pira mbua lodu bia, hi lupa damai da angu 
dedina pa-pamanda-nya. 
23Tunaka nu nyuna i Epuraïmu hili angu-nanyaka na papaha-na, hi naworu 
ihina nuna na tau kawini, hi na-paana-nya na haàtu na anakeda mini, hi 
datunya tamuna Mbiria, wàdanya, nadu ba jia na handuka na manggàna-ha 
nyuda. 
24I Epuraïmu ningu anana kawini haàtu, Haera wànanya na tamuna. 
Nyunaka na ma-pahada-nja da paraingu Mbetu-Horungu Mbara Luru dàngu 
Mbetu-Horungu Mbara Dia, lupa da paraingu Uha dàngu Haera. 
25Ninyaipa na haàtu na anana mini i Epuraïmu, Repa-ya na tamuna. Yiadaha 
da walaku dedida da wàlana i Repa: i Rehipu, i Tela, i Tahàngu, 
26i Landàngu, i Amihutu, i Elihama, 
27i Nungu, i Yuhua. 
28Na ngaba na pa-wuangu-ha ngia pa-ngiangu-da, jiaya piti welingu la 
Mbetilu lupa tàka la Naaràngu la pahunga lodu, dàngu Nggehiru la patama 
lodu lupa da ndeha la winggiru-da nuda da paraingu. La ngaba lai nu 
datama-mbu da paraingu Hikimu dàngu Aya, hamana-i da ndeha la 
winggiru-da. 
29Da wàlana i Manahi da kuaha-ha da paraingu Mbetu-Hiangu, Taanàku, 
Manggi-ndu, Ndòru dàngu da ndeha la winggiru-da. Nudaha mbuu ndàbada 
da ngia pa-ngiangu-da da wàlana i Yuhupu anana i Yakupu. 

Da wàlana i Ahiaru 

30Yiada da ma-pandàkingu jiaha da wàlana i Ahiaru. Nyuna dapatu da anana 
mini: i Yimuna, i Yiwàhu, i Yiwihu, i Mbiria dàngu na haàtu na anana kawini, 
Hera-ya na tamuna. 

31I Mbiria dadua da anana mini: i Hembiru dàngu i Màlakialu, ma-pahada-
nya na paraingu Mbiruhaitu. 
32I Hembiru dadua haàtu da anana mini: i Yàpulitu, i Homiru, i Hotàmu 
dàngu na haàtu na anakeda kawini, Hua-ya na tamuna. 
33I Yàpulitu dua haàtu-mbuda da anana mini: i Paha, i Mbimuhàpu dàngu i 
Àhawàtu. 
34I Homiru anguna paluhu i Yàpulitu, dapatu da anana mini: i Ahi, i 
Ronggàhu, i Yahumba dàngu i Aràmu. 
35I Hotàmu na angu paluhu haàtu-na i Yàpulitu, dapatu-mai da anana mini: 
i Hopa, i Yimuna, i Helihu, dàngu i Amàlu. 
36Da wàlana i Hopa jiaha: i Huwàhu, i Hàranepiru, i Huwàlu, i Mberi, i 
Yimura, 
37i Mbehiru, i Hòtu, i Hama, i Hiliha, i Yituràngu dàngu i Mbaera. 
38Da wàlana i Yetiru jiaha i Yapuni, i Pipàhu dàngu i Ara. 
39Da wàlana i Ula jiaha i Aràhu, i Hanialu dàngu i Rihuya. 
40Nudaha da wàlana i Ahiaru. Nyuda mbuu ndàbada ama bokulu-ha la kuru 
umada dàngu patanda-ha ba ma-kaborangu matoru mbeniha dàngu ma-
pairungu mangia ditaha. La juru wàlana i Ahiaru ningu tau 26.000-ya na mini 
na maràka patama la ndihi tanatara. 

1 Lii Ndai 8 

Da wàlana i Mbanyamingu 

1I Mbanyamingu dalima da anana mini. Tundunya na pa-ndutungu dedida, 
jiaduha-ka: i Mbela, i Àhambilu, i Àhara, 
2i Noha dàngu i Rapa. 
3Da wàlana i Mbela jiaha i Andaru, i Nggera, i Ambihutu, 
4i Ambihua, i Naamàngu, i Ahua, 
5i Nggera, i Hapupàngu dàngu i Huràmu. 

6-7Da wàlana i Ehutu jiaha, i Naamàngu, i Ahia dàngu i Nggera. Nyuda ama 
bokuluha la kuru umada da ma-ngiangu la Nggemba àmangu. Tàka nyuda 
pawàngga-haka welingu lai nu, hàla ba na-pairu ngàndika i Nggera amada i 
Uha dàngu i Ahihutu, hi da-ngiangu la Manahàtu. 
8-9I Haharaimu nawàru-nja da papaha-na ba dadua, i Huhimu dàngu i 
Mbaara. Tunaka nu ba da-ngiangu la ngaba Muapu, na-kanoma-ya i Hondihu 
hi na-ngalangu tau mapihu-ha da anana mini: i Yombàpu, i Hipuya, i Meha, 
i Màlakàmu, 
10i Yeuhu, i Hòkuhia dàngu i Miruma. Mbuu ndàbada ama bokulu la kuru 
umaha. 
11Dàngu papaha-na na ma-tamungu Huhimu na-ngalangu-mbu tau madua 
anana mini: i Ambitupu dàngu i Elipaàlu. 
12Da anana mini i Elipaàlu tau madua haàtu-ha: i Embiru, i Mihàmu dàngu i 
Hemitu. Na paraingu Onu dàngu Lòtu, lupa da ndeha la winggiru-na pa-
pahada-na i Hemitu-ha. 

Da tau Mbanyamingu la Nggàtu dàngu la Ayalungu 

13I Mbiria dàngu i Hema ama bokulu-ha la kuru umada, da-ngiangu la 
paraingu Ayalungu dàngu hi dawàngga-ha da mangia-nya na paraingu. 
Nggàta. 
14-16Da wàlana i Mbiria jiaha i Àhiu, i Hahàku, i Yeremutu, i Hambanja, i 
Aràtu, i Endiru, i Mikayilu, i Yipàhu dàngu i Yoha. 

Da tau Mbanyamingu la Yeruhali 

17Da wàlana i Elipaàlu jiaha i Hambanja, i Mahulàmu, i Hikihu, i Hembiru, 
18i Yihumerai, i Yihilia dàngu i Yombàpu. 
19Da wàlana i Himei jiaha i Yakimu, i Hikiri, i Hambandi, 
20i Eliyowinai, i Hilitaï, i Elialu, 
21i Andaya, i Mberaya dàngu i Himuràtu. 
22Da wàlana i Hahàku jiaha i Yihupàngu, i Embiru, i Elialu, 

23i Àpundongu, i Hikiri, i Hanàngu, 
24i Hananya, i Elàmu, i Ànatotia, 
25i Yipundeya dàngu i Panuilu. 
26Da wàlana i Yerohàmu jiaha i Hamuherai, i Hahàraya, i Atàluya, 
27i Yaareha, i Elia dàngu i Hikiri. 
28Nudaha da ama bokulu kuru uma dàngu ma-pairungu patiki tamu la juru 
dedida. Nyuda ma-ngiangu la Yeruhali-ha. 

Da tau Mbanyamingu la Nggimbiungu dàngu la Yeruhali 
(1 L Nd. 9:35-38) 

29I Yeyilu na-pahada-nya na paraingu Nggimbiungu, hi na-ngiangu lai nu. 
Na papaha-na Maaka-ya na tamuna, 
30tau hakambulu-ha da anada mini: i Àpundongu na ma-maaya dehi, hàla hi 
mangupa i Huru, i Kihu, i Mbaàlu, i Neru, i Nandàpu, 
31i Nggenduru, i Ahiyu, i Hakaria, 
32dàngu i Mikulutu amana i Himia. Da wàlada nyuda da-ngiangu la Yeruhali, 
angu hàlada da kuru uma hawiangu da angu kalibaru-da. 

Da kuru umana i Hanganji Haulu 
(1 L Nd. 9:39-44) 

33Na amana i Hanganji Haulu, Kihu-ya na tamuna, tàka na bokuna Neru-ya 
na tamuna. I Haulu dapatu da anana mini: i Yunatàngu, i Màlikihua, i 
Ambinandapu dàngu i Ehimbaàlu. 
34I Yunatàngu ninya na anana mini, i Merimbaàlu, amana i Mika. 
35I Mika dapatu da anana mini: i Pitungu, i Meliku, i Tàharia dàngu i Ahàhu. 
36Na anana i Ahàhu jiaya i Yuanda na ma-anangu tau ma-dua haàtu mini: i 
Alemitu, i Àhamawitu, dàngu i Himuri. Na walaku wàlana i Himuri jiaha i 
Moha, 
37i Mbina, i Rapa, i Elaha, i Ahilu. 

38I Ahilu danomu da anana mini: i Àharikàngu, i Mbòkuru, i Ihimailu, i 
Heàraya, i Ombanja dàngu i Hanàngu. 
39I Ehiku, angu dedina i Ahilu, dadua haàtu da nana mini: i Ulamu na ma-
maaya dehi, hàla i Yeuhu dàngu i Elipahelitu. 
40Da anana i Ulamu mbuu ndàbada panjuri kaborangu ndàbaha dàngu mini 
pana mamàhi-maha. Da ana umbuku-na da mini jua 150-ha nggubulu-da. 
Nyuda mbuu ndàbada angu kabihu Mbanyamingu-ha. 

1 Lii Ndai 9 

Da tau da mabeli welingu la ngia pawàrungu 

1Mbuu ndàbada da tau Ihirailu pa-tulihu-maha la huratu juru watu umada 
nimbihu-da. Nuna nu pa-tulihu-maya maya la Mbukuda da Hanganji Ihirailu. 
Ba jia na hukungu rukuda da njalada, na rayatu Yahunda pa-palaungu-ha la 
ngia pa-wàrungu-ha. 
2Welingu lai nyuda da mamangi - ngilu pabeli la tana manguda la parai - 
paraingu, jiaha da tau dangu, da ratu, da tau Lewi dàngu da tau ma-paloku 
la Umana i MIRI. 
3Hawiangu welingu la kabihu Yahunda, Mbanyamingu, Epuraïmu dàngu 
Manahi dabeli-ha hi da-ngiangu la Yeruhali. 
4-6Ningu 690 kuru umaya welingu la kabihu Yahunda na ma-ngiangu la 
Yeruhali, papohu-nja da wàla wuada da anana i Yahunda da ma-tamungu 
Perihu, Hiyela dàngu i Heràhu. Da wàlana i Perihu na ma-pairungu i Utaï. 
Na walaku dedina i Utaï welingu lai nyuna hanàhungu la bokuda tuna yia: 
Utaï, Amihutu, Omuri, Imiri dàngu i Mbani. Da wàlana i Hiyela na ma-
pairungu i Ahaya. Nyuna na ama bokulu la kuru umada. Da wàlana i Heràhu 
na ma-pairungu i Yeuwilu. 
7-9Da tau kabihu Mbanyamingu da ma-ngiangu la Yeruhali ningu 956 kuru 
umaya. Da ama bokulu la kuru umada: I Halu anana i Mahulàmu, umbuku-
na i Haundauya, pandua umbuku-na i Hahinua I Yipunia anana i Yerohàmu 

I Ela anana i Uhi, umbuku-na i Mikiri I Mahulàmu anana i Hapaha, umbuku-
na i Rehuilu, pandua umbuku-na i Yipunia. 

Da ratu da ma-ngiangu la Yeruhali 

10-12Da ratu da ma-pandutungu yiada da-ngiangu la Yeruhali: I Yandaya, i 
Yuyaripu dàngu i Yakingu I Aharia anana i Hilikia, da boku la mangilu-na 
jiaha i Mahulàmu, i Handuku, i Marayutu dàngu i Ahitupu. (I Aharia jiaya 
na ngora panggawi la Umana i MIRI.) I Andaya anana i Yerohàmu, da boku 
la mangilu-na jiaha i Pàhuru dàngu i Màlakia. I Mahai anana i Andialu; da 
boku la mangilu-na jiaha i Yahera, i Mahulàmu, i Mehilemitu, i Imiru. 
13Da ngara ratu da maama bokulu kuru uma, mbuu ndàbada tau 1.760-ha. 
Nyuda damàhi hàla la màtu - màtu paràma la Umana i MIRI. 

Da tau Lewi da ma-ngiangu la Yeruhali 

14-16Da tau Lewi da ma-pandutungu yiada da-ngiangu la Yeruhali: I Hamaya 
anana i Hahupu; da boku la mangilu-da jiaha i Àharikàmu dàngu i Hahapia 
welingu la kalibaru Marari I Mbàkumbakàru, i Herihu dàngu i Nggalàlu I 
Matanya anana i Mika; da boku la mangilu-da jiaha i Hikiri dàngu i Ahawàpu 
I Ombanja anana i Hamaya, da boku la mangilu-da jiaha i Nggalàlu dàngu i 
Yendutungu I Mberikia anana i Aha, umbuku-na i Elikana, nyuna ngiangu-
na la ngaba paraingu Netopa. 

Hapaela-da da mamangga-nya na Umana i MIRI da ma-ngiangu la Yeruhali 

17Da mamangga-nya na Umana i MIRI da ma-ngiangu la Yeruhali dàngu kuru 
umada jiaha: i Akupu, i Tàlumungu, i Ahimàngu dàngu i Halumu na ngora 
manggangu. 
18Lundu la lodu nàhu da tau welingu la kalibaru-da nyuda pa-patanggu-nja 
padaiya na Pindu Bokulu Hanganji la pahunga lodu. Àmangu da tau welingu 
la kalibaru-da nyuda da matanggu daiha da pindu bokulu da ma-hanggangu 
la kotaku maü tera tau Lewi. 
19Na pa-patanggungu la padaiya na pindu tama la Maüna i MIRI jia-duyaka 
i Halumu angu ndàbada da tau welingu la kalibaru-na nyuna, nu na kalibaru 
Kora. (I Halumu anana i Kori-ya umbuku-na i Epuyahàpu.) Àmangu da 

bokuda nyudamai da mangera-nya nuna na patanggu-da, ba jiaya na paloku-
da la ngia pamaü-na i MIRI. 
20Pineha anana i Eliahàru – mili àru i MIRI-ka namangga-nya! – ba ndedipa, 
nyuna-maka na mairu ngàndiha nyuda. 
21I Hakaria anana i Mihilimia madai pindu bokulu Maüna i MIRI-mbuya 
nyuna. 
22Mbuu ndàbada da papindi la padaiha da pindu bokulu tau 212-ha. Ba 
tulihu-ha da tamuda pa-namatu-nja da ndeha ngia pa-ngiangu-mada. Da 
boku la mangilu-da ma-katangu matungu numaha ba nawua-nja paraïna 
Hanganji Ndautu dàngu na Wunangu Hamuilu. 
23Piti welingu numaka nyuda dàngu da wàlada daingu-mada ba dadai pindu 
bokulu Umana i MIRI. 
24Patuda da pindu: na hau la mbara dia, na hau la mbara luru, na hau la 
pahunga lodu dàngu na hau la patama lodu. La nimbihu-da da pindu 
ninguma haàtu tau Lewi manjadi ngora manggangu. 
25Da angu dedida da ma-ngiangu la ndeha - ndeha, dapahi - hilungu pandula-
ha nyuda – handàkangu la dalu hau minggu. 
26Tàka da tau mapatu ngora manggangu pa-daingu-mada pa-pawai ngaba. 
Papi ndàbada nyudaha da rowa - rowa la Umana i MIRI dàngu da banda da 
malanja pa-pàhamu lai nu. 
27Nyuda da-ngiangu la lihi Umana i MIRI, nadu ba lupangu-ma nyuda 
dadaiya nuna na uma dàngu la pa-bunggahu-ha da pindu bokulu-na nimbihu 
mbaru. 

Da tau Lewi hawiangu 

28Papida da tau Lewi hawiangu-ha da pakaka - pakakahu da pawàngu ba 
lumungu. Nyuda da madiha-ha ba paluhu-ha dàngu ba pabeli-nja. 

29Hawiangui nyudaka da mapinja da kanai - kanaingu pa-lumungu wàngu 
ha-manai da kanguta, angguru, mina haitungu, kaminyangu, hamangui da 
rungu. 
30Tàka la ngera pa-haüru-nja da rungu papida da ratu - ratuha duda. 
31Na mapinja na ngera pandoi tanda marakau pa-handarangu jiaya na haàtu 
na tau Lewi, na ma-tamungu Matiha, kawunga anana i Halumu welingu la 
kalibaru Kora. 
32Da tau welingu la kalibaru Kehàtu jiaha da ma-pinja pa-paloku-ha da roti 
pa-payemangu ndumana i MIRI la hau lodu - hau lodu Hangahu. 
33Hawiangu da tau Lewi jiaha-ka da ma-pawai ngaba patanggu ludu la 
Umana i MIRI. Da ama bokulu kuru umada da-ngiangu la ku - kurungu la 
Umana i MIRI. Nda pawua-anjapa hili hangia wai ngera nadu ba rudungu 
loduma na ndihida. 
34Nyuda da pambàda tiki la mangilu jiaha da ama bokulu kuru uma la kabihu 
Lewi pa-namatu-nya na walaku dedida. Nyuda jiahaka da liku uru ma-
ngiangu la Yeruhali. 

Da boku la mangilu-na i Hanganji Haulu dàngu da wàla wuana 
(1 L Nd. 8:29-38) 

35I Yeyilu na-pahada-nya na paraingu Nggimbiungu, hàla hi na-ngiangu lai 
nu. Na papaha-na Maaka-ya na tamuna, 
36tàka na anana na ma-maaya dehi Àpundongu-ya na tamuna. Hawiangu da 
tamuda i Huru, i Kihi, i Mbaàlu, i Neru, i Nandàpu, 
37i Nggenduru, i Ahiu, i Hakaria dàngu i Mikulutu, 
38amana i Himia. Da wàlada nyuda ngiangu-da la Yeruhali, angu ndàbada da 
kuru uma hawiangu da angu kalibaru-da. 
39Na amana i Hanganji Haulu, Kihi-ya na tamuna, tàka na bokuna Neru-ya. 
I Haulu patuda da anana mini: i Yunatàngu, i Màlikihua, i Ambinandapu 
dàngu i Ehimbaàlu. 
40I Yunatàngu ningu anana mini, i Merimbaàlu-ya, amana i Mika. 

41I Mika dapatu da anana mini: i Pitungu, i Meliku, i Tàharia dàngu i Ahàhu. 
42Na anana i Ahàhu, Yuandaya na tamuna, dadua haàtuda da anana mini: i 
Alemitu, i Àhamawitu dàngu i Himuri. Na walaku dedina i Himuri jiaha i 
Moha, 
43i Mbina, i Rapa, i Elaha dàngu i Ahilu. 
44I Ahilu danomu da anana mini: i Àharikàmu, i Mbòkuru, i Ihimailu, i 
Heàraya, i Ombanja dàngu i Hanàngu. 

1 Lii Ndai 10 

Na metina i Hanganji Haulu 
(1 Ham. 31:1-13) 

1La rehi nu pabera-nanya na tau Pilitingu dàngu na tau Ihirailu la Palindi 
Nggilimbua. Dangu tau Ihirailu mameti lai nu, hawiangu dapalai, jia-mbuya 
na Hanganji Haulu dàngu da anana. 
2Ba tuna ndutu-madanya paraï tau Pilitingu, nu ka pameti-danjaka da anana 
i Haulu i Yunatàngu, i Ambinandapu dàngu i Màlikihua. 
3Mahawiru ailulu-ya na pa-kangaburungu-da la weli winggiru-na i Haulu, ka 
nggàna-nanyaka pana muhu, hi lupa na-mandàkangu na manua-na. 
4Hàla i Haulu hi napanii-nya na bidi mini na mangàndi-ha da madàka-na, 
“Butuhu-ya na hapanda-mu! Tanjuka! Napa datoma-du pa-pajulu wàngga da 
tau Pilitingu da manda tandaya i MIRI,” wànanya. Tàka nuna na bidi mini 
nda natoru mbeni-a patanju-nya i Haulu nadu ba lalu mbana mangàdatu-ya. 
Jia-duyaka i Haulu hi napiti-ya na hapanda wikina, hi na-panjoru wikina la 
hapanda-na. 
5Nuna na bidi mini ba naita-yaka i Haulu ba njàpu-nanyaka, ka panjoru-
mbuna-nyaka wikina la hapanda-na, hi nameti. 
6Ka meti-nanyaka i Haulu lupa da anana ba dadua haàtu, nu ka njàpu wàngu-
nanyaka na pa-hanganji wàna. 
7Ba darongu-ka da tau Ihirailu da ma-ngiangu la lolangu Yihireyilu, ba 
dapalai-ka da tanatara Ihirailu, dàngu ba mbàda meti-daka i Haulu dàngu da 

anana, palai dunjaku-madua-danjaka da paraingu-da. Ka mai-madua-
danyaka da tau Pilitingu hi da-mandapu-nja nuda da paraingu. 
8La haromu-na ba damaika da tau Pilitingu paramba-nja da maninja la 
mameti - mametika, ka hunggu-danyaka na metina i Haulu dàngu da anana 
ba dua haàtu-da da matawàlahu la palindi Nggilimbua. 
9Kalàba-danyaka na kalembi pabera-na i Haulu, tàka hi da-katiku-ya, hi 
dalaku ngàndiya. Tunaka nu paràhangu-danyaka papalewa la nggubulu tana 
Pilitingu pa-patàka-nya nuna na lii nggaüru eti la banjaru-da dàngu la 
marapu-da. 
10Na kalembi pabera-na i Haulu da-bànjalu-ya la hau uma marapu-da, tàka 
na katiku-na hi da-tiwalu-nya la umana i Ndanggungu, na marapu-da. 
11Ba narongu-ka na tau na mangia-nya la Yambihu la Nggiliatu jàka nggi - 
nggiki-danya i Haulu paraï tau Pilitingu, 
12da tau da marihi kaborangu la ho-ngada nyuda lua-danyaka papiti-ya na 
metina i Haulu dàngu da anana. Dangàndi-ya la Yambihu hi datani-nya la 
lumbu pingi ai bokulu. Hàla puaha-danyaka pihu mbua lodu. 
13-14I Haulu nameti nadu ba nda na-tuturu lai MIRI, dàngu nda na-karadaku 
la pareta-na Nyuna. Nda nakarai-ya na panaungu welingu lai MIRI, tàka 
nakarai ningu la ndewa tau meti. Jia-duyaka i MIRI hi nahuku-nya hi nawua-
ya na kanjàka pareta-na lai Ndautu anana i Ihai. 

1 Lii Ndai 11 

I Ndautu ba na-hanganji la Ihirailu dàngu la Yahunda 
(2 Ham. 5:1-10) 

1Mbuu ndàbana na liku uru banjaru Ihirailu mai-danyaka lai Ndautu la 
Hemburungu, hi dapanii, “Nyuma yia hapajia ndàba-mata Tamu Umbu. 
2Piti weli àmangu, dàngu ba na-pareta-kamapa i Haulu, nyumu-maka Tamu 
Umbu mairu ngàndiya na tanatara Ihirailu la nimbihu ndàharungu-da pa-
pabera. Hinggilunai nu i MIRI mbàda ràndi-mana-nggauka ba nyumuka ma-
kapipi-ya na banjaru-na dàngu ma-hanganji-nja nyuda,” wàda. 

3Ka pa-ràndingu-nanyaka i Ndautu dàngu nuda da liku uru Ihirailu. Hàla 
katua-danyaka la pa-hanganji-nya na Ihirailu, hama tuna na pambàda 
ràndina i MIRI la ngaruna i Hamuilu. 
4Handàka i Hanganji Ndautu dàngu mbuu ndàbana na tanatara Ihirailu dalua 
pa-kangaburu-ya na paraingu Yeruhali. La rehi nu na tamuna nuna na 
paraingu Yembuhu-ya dàngu tau Yembuhu mangia-nya, nu na tau memangu 
lai nu. 
5-7Mbàda panii-daka da tau Yembuhu lai Ndautu, ba nda peku tama-ananya 
na paraingu-da. Tàka nyuna i Ndautu hi nawàhi-maaya na tindingu-da, na 
ma-tamungu Hiungu. Mbàda pakada-nanyaka la rehi nu i Ndautu la tau pairu 
ngàndina, na tau na ma-kawunga pameti haàtu tau Yembuhu napa nanjadi-
ya ngora pabera. Tàka ba i Yuàpu-maka na ma-kawunga kaluluku-nya na tau 
Yembuhu, nyunaka na pawotu panjadi ngora pabera. (Na inana i Yuàpu 
Haruya-ya na tamuna.) Ba nawàhi-yaka na tindingu Hiungu, ngiangu-
nanyaka lai nu i Ndautu. Tuna nu-duka, “Paraingu-na i Ndautu,” hi kiri 
wàda-nya piti welingu la rehi nu nuna na tindingu. 
8Na hili pahada belinya nuna na paraingu i Ndautu na-pakiri welinya la 
pangia pa-pajangga wàngu tana la pahunga loduna na tunduna; hàlaka nu i 
Yuàpu-ka duna na ma-palundu-nya. 
9Paru - rukangu-nanyaka pa-kapingatu i Ndautu, nadu ba i MIRI Mahupu-
mbiha na mandula-ya nyuna. 

Da mini pa-tarangu-na i Ndautu da mawuwa tamuda 
(2 Ham. 23:8-39) 

10Yiada-haka da tamuda da parawira-na i Ndautu da mawuwa tamuda. Pa-
kariangu dàngu mbuu ndàbana na rayatu Ihirailu, mbàda pa-tarangu-daka 
ka nanjadi hanganji i Ndautu hama tuna na paràndi-na i MIRI. Tàka nyuda 
bohuru pangala-madanya na pareta-na. 
11Na parawira na ma-wungangu jiaya i Yahombàmu welingu la kalibaru 
Hàkumoni, nyuna na liku uruda da “Parawira Pa-katailungu”. Handàka ba 

talànga pa-kangabaru ba nalawa-nja da tau tailu ngahu, na-pameti mbuta-
ma-aha, ba nawàngu nimbu. 
12Na tau na padua wàda nu la Parawira Pa-katailungu jiaya i Eliahàru anana 
i Ndondu welingu la kalibaru Ahohi. 
13-14Ba pa-kangaburu la Pàha-Ndamimu, nyuna na-patarangu la ngabana i 
Ndautu ba dalawa-nya na tau Pilitingu. Ba da-patikingu-ka papalai da 
tanatara Ihirailu, nyuna dàngu da tauna pa-jàrungu-danyaka la hau woka 
uhu nggàndumu hi da-pakangaburu dàngu tau Pilitingu. Nu i MIRI nawua-
nja rihi talu nyuda. 
15-16La hau na lodu da tau matailu welingu la 30 parawira-na i Ndautu da 
ma-pangora, dalua tomaya Ndautu la hau pangia maningu tindingu-na la hau 
palindi watu la lihi Liangu Andulàmu. La rehi nu pa-maüngu-danya da tau 
Pilitingu la Lolangu Repayimu, tàka na hapamba welingu lai nyuda da-
mandapu-nyaka la Mbetulehimu. 
17I Ndautu lalu rinju-nanya na paraingu na talora-na, hi napanii, “Hai a-ai, 
làti ka ningu-aka ma-paunu-ngga wai welingu la humuru la lihi pindu bokulu 
la Mbetulehimu,” wàna. 
18Darongu-yaka nuna paraï da tau madua haàtu da parawira nuda, tòluhu-
madua-danjaka na kotaku maü terada da tau Pilitingu hi dataku wai welingu 
la humuru nuna, hàlaka nu hi dangàndi-nya i Ndautu. Tàka nyuna i Ndautu 
nda nabihu paunu-nya, ba tuna buri-ma-ananya ba na-maraku wànya i MIRI. 
19Hi napanii, “Paronguna i Ala, nda jia unu-anggunya na wai yiana! Jàka 
kuunu-nya beringu unu-nggunja da wai riada yiada da tau da mambàda pa-
jàmangu lurida!” wàna. Jia-duyaka hi nda ana bihuna nyuna i Ndautu 
paunu-nya nuna na wai. Nunaya na paruku-da da tau matailu mini pa-
tarangu ma-kaborangu nuda. 
20-21Da parawira da matailu kambulu-da nuda, “Parawira Pa-katailu 
kambulungu” wàda-mbunja ba da-patamu-nja. I Ambihai erina Yuàpu jiaya 
na maliku urunja nyuda. Mbàda pameti-naka tau 300 wàngu nimbuna, tuna 

nuduka hi nawuwa wàngu na tamuna. Tàka nda nahama pàkunja da 
Parawira Pa-katailungu. 
22Na hili haàtu parawira na mawuwa tamuna jiaya i Mbanaya anana i 
Yuyanda, tau Kàpuheyilu. Nyuna mambana kaborangu-ya. Tau madua-ha da 
ma-kanjupu kaborangu welingu la Muapu da pambàda pameti-na. Handàka 
la hau lodu ura kamba natama la kubu liangu hi na-pameti-ya na heu na 
hinga lai nu. 
23Handàka na-pameti-ya na haàtu na tau Mehiru na ma-bàkulu papingi; na 
janggana dua metiru rihina, na madàka-na bai nimbu bokulu-ya. I Mbanaya 
nahangga wànya kadipu ai-a. Na nimbu na maninya la limana nuna na tau 
Mehiru, nawàhi-ma-aya hi na-pameti wànya na tau nuna. 
24Nuda-haka da ruku kaborangu-na i Mbanaya, anguda da Parawira Pa-
katailu kambulungu. 
25Nyuna-maka na mangia ngora i Mbanaya la anguna, tàka nda nahama 
pàkunja da Parawira Pa-katailungu. I Ndautu nawotu-ya nyuna liku-uruda 
da tau mamangga-nya nyuna. 
26-47Da ma-pandàkingu yiada, jia-haka da parawira hawiangu da mawuwa 
tamuda: I Ahaïlu erina i Yuàpu I Elihanàngu anana i Ndondu tau 
Mbetulehimu I Hàmutu tau Harutu I Helihu tau Paloni I Ira anana i Ikihu tau 
Takua I Ambiyehiru tau Anatutu I Hipukai tau Huha I Ilai tau Ahohi I 
Maharai tau Netopa I Helitu anana i Mbaana tau Netopa I Itaï anana i Rimbai 
tau Nggimbia la ngaba kabihu Mbanyamingu I Mbanaya tau Piratungu I 
Hurai tau welingu la lola - lolangu Nggaàhu I Ambialu tau Aramba I 
Àhamawitu tau Mbahurimu I Aliyàmbàhu tau Halambungu I Hahimu tau 
Nggihungu I Yunatàngu anana i Hanggi tau Harari I Ahiamu anana i Hakàru 
tau Harari I Elipàlu anana i Uru I Hepiru tau Mekirati I Ahia tau Paloni I 
Hehirai tau Kàramilu I Naarai anana i Ehimbai I Yoilu angu dedina i Natàngu 
I Mipuhàru anana i Hàkari I Heliku tau Amungu I Naharaï tau Mbaerutu, 
mangàndi-nya madàka-na i Yuàpu I Ira dàngu i Nggaripu tau Yetiri I Uria 
tau Heti I Njambatu anana i Àhalai I Andina anana i Hinja (tau ma-pangora 

la kabihu Rumbingu na maningu pambangu tau tailu kambulu) I Hanàngu 
anana i Maaka I Yuhapàtu tau Mitini I Uhia tau Àhitaròtu I Hama dàngu i 
Yeyilu, da anana i Hotàmu tau Arowiru I Yandiyaïlu dàngu Yoha, anana i 
Himiri, tau Tihi I Elialu tau Mahawimu I Yerimbai dàngu i Yuhauya, da 
anana i Elinaàmu I Yituma tau Muapu I Elialu, i Ombitu dàngu i Yaahialu 
tau Mehumbaya. 

1 Lii Ndai 12 

Da matundu-nya i Ndautu welingu la kabihu Mbanyamingu 

1Ba jiaya na palaina i Ndautu welingu lai Hanganji Haulu, hinggilu-nanyaka 
la Hikulàku. Dangu ma-patarangu ma-tuturu dàngu mandàmangu da ma-
tundungu pa-kapuli karia-nya i Ndautu. 
2Nyuda welida la kabihu Mbanyamingu hama tuna i Haulu. Nyuda tau 
pinguha la papana dàngu la pa-kapitu-ka – wàngu lima kawana hamangui 
wàngu lima kalai-kai. 
3-7Da ma-kapipi-ha nyuda jia-duhaka i Ahiyehiru dàngu i Yoàhu, da anana i 
Hemaà welingu la Nggimbia. Yiada-haka da ma-patarangu: I Yanjialu dàngu 
i Pelitu da anana i Àhamawitu I Mbaràkahu dàngu i Yiahu tau Anatutu I 
Yihimaya tau Nggimbiungu, na ma-patarangu mawuwa tamuna, haàtu ma-
pairungu-ya la kaloka “Parawira Pa-katailu kambulungu.” I Yerimia, i 
Yahahialu, i Yuhanàngu, dàngu i Yuhambàtu tau Nggandera I Eluhai, i 
Yirimutu, i Mbialia, i Hemaria dàngu i Hapaha tau Harupi I Elikana, i Yihia, 
i Ahareyilu, i Yowehiru, dàngu i Yahombàmu welingu la kalibaru Kora I 
Yowela dàngu i Hambanja da anana i Yerohàmu tau Nggenduru. 

Da matundu-nya i Ndautu welingu la kabihu Nggàtu 

8Ba jiaya na ninya i Ndautu la hau pangia maningu tindingu-na la maràda 
telangu, dangu ma-patarangu mawuwa tamuna dàngu ma-ndàmangu 
welingu la kabihu Nggàtu da ma-kapuli karia-nya nyuna. Nyuda jia-mahaka 
da mini pa-tarangu da mambana màhida la pa-katangu temingu dàngu 

nimbu; nyuda ba itaha da-pahada ma-mbeningu-ma hama tuna hinga dàngu 
na nggodada dawàngu pa-kapundilu hama tuna ruhaha. 
9-13Yiada-haka da tamuda nyuda da pa-pandutungu tundunya na pànggatu-
da: i Ehiru, i Ombanja, i Eliapu, i Mihumana, i Yerimia, i Ataï, i Elialu, i 
Yuhanàngu, i Elihambàtu, i Yerimia, i Màkambanai. 
14Hawiangu welingu lai nyuda da tau Nggàtu parawira mangia ditaha mairu 
ngàndi tau 1.000 hawiangui parawira mairu ngàndi tau hangahu. 
15Tuna handàka la kawunga wulangu, ba talànga iwa obungu-na na Luku 
Yorundangu pala biada-nya na luku nuda da parawira hi dawàngga-ha da 
tau mangia-nja da lolangu, ka la pahunga loduna, ka la patama lodu-nakai 
na luku. 

Da matundu-nya i Ndautu welingu la kabihu Mbanyamingu dàngu Yahunda 

16Handàka la hau rehi ninja ba ha-kanguhuru-da da tau welingu la kabihu 
Mbanyamingu dàngu Yahunda dalua la tindingu ngia pa-ngiangu-na i 
Ndautu. 
17I Ndautu nalua tomaha nyuda hi na-pabanjaru dànja, “Bai mai nu angu-
ndanya ka takaraha-ya jàka wàmi, màla nyuna kai pambulu danggama 
nyuma. Ma-kataku mbaha eti-makai duma. Tàka bai mai nu ka ta-kahili 
wànya la papana jàka wàmi, bundu nda ningu ma-akatu pawunda-nggu lai 
nyimi, i Ala na pa-maraku-da da boku la mangilu-nda napi-manya duna, 
Nyuna duna napa na ma-kaleha-kai,” wànanja. 
18Na haàtu welingu lai nyuda, nu i Amahai, napa la malamiri jiaya na 
maliku-urunya na kanguhuru “Parawira Pa-katailu kambulungu,” najuju-ya 
paraïna Ngahuna i Ala hi napanii, “Ndautu, anana i Ihai! Nyuma duma 
karaha-mamanggau nyumu! Mala àruki kau madàpangu nyumu dàngu da 
ma-karaha-kau. I Ala napalai karia-nggau nyumu!” wànanya. Ka nggepi-
nahaka nyuda paraïna i Ndautu hi nawotu-ha panjadi parawira la kanguhuru 
pabera-na. 

Da matundu-nya i Ndautu welingu la kabihu Manahi 

19Ba jia naangu-nanja da tau Pilitingu i Ndautu la pabera-ya i Haulu, 
hawiangu welingu la panjuri kabihu Manahi dapala la ngabana i Ndautu. 
Làti duna nda na-pambapa-da-anja da tau Pilitingu. Ba ha-pajia ndàbaha da 
liku uru Pilitingu da paràha-manyaka pabeli la Hikulàku nadu ba da-
mangàdatu raï hi napala bia lai Haulu hi na-pambeli hangga ninja nyuda. 
20Yiada-haka da tamuda da ngara ma-patarangu welingu la kabihu Manahi 
da mapala lai Ndautu ba jiaya nalaku-na la Hikulàku: i Àtana, i Yuhambàtu, 
i Yandiyaïlu, i Mikayilu, i Yuhambàtu, i Elihu dàngu i Hilitaï. Da-kawàra 
1000 panjuri pairu ngàndida. 
21Nyuda mini pa-tarangu kaboranguha da ma-karaha-ya i Ndautu pa-
rawaku-ya na kalibaru tau rambangu. La lodu malamiri danjadi-ha parawira 
la kanguhuru pabera Ihirailu. 
22Tika pa-nimbihu lodu ba ningu tau bidi ma-kapuli karia-nya i Ndautu, hi 
lupa ndedi nggi tuna mandaina ka bokulu ailulu-nanyaka na pambana i 
Ndautu. 

Na kapingatu-na na kanguhuru pabera-na i Ndautu 

23-37Ba jiaya na ninya la Hemburungu i Ndautu, nadangu na ma-patarangu 
mambàda ndàmangu ma-pakapulingu wikina lai nyuna. Da-karaha-ya ka 
peku njadina hanganji pahilu-ya i Haulu, hama tuna na paràndina i MIRI, 
wàda. Na danguda nyuda tuna yia na pa-ndutungu-da: Welingu la kabihu 
Yahunda: tau 6.800 (nomu rata walu ngahu)-ya màtu temingu dàngu 
nimbuda. Welingu la kabihu Hamiungu: tau 7.100 (pihu rata hangahu)-ya, 
tau pambàda pandàmangu. Welingu la kabihu Lewi: tau 4.600 (patu rata 
nomu ngahu)-ya. Da tauna i Yuyanda na liku uru wàlana i Harungu: tau 3.700 
(tailu rata pihu ngahu)-ya. Da kalembi-na i Handuku, na haàtu bidi mini pa-
tarangu matoru mbeni: tau 22 (dua kambulu madua)-ya – mbuu ndàbada 
ama bokulu kuru umaha. Welingu la kabihu Mbanyamingu (kabihu-na i 
Haulu): tau 3.000 (tailu rata)-ya; nadangu-mapa na kabihu Mbanyamingu na 
ma-tuturu lai Haulu. Welingu la kabihu Epuraïmu: tau 20.800 (dua kambulu 
rata walu ngahu)-ya, tau wuwa hàla-maha la ha-paangu kalibaru-da. 

Welingu la kabihu Manahi la patama lodu Luku Yorundangu: tau 18.000 
(hakambulu walu rata)-ya na tau papindi palua pawotu-ya i Ndautu la pa-
hanganji. Welingu la kabihu Ihakàru: tau 200 (dua ngahu)-ya na ma-pangora 
dàngu na tau paangga-da. Yiada da ma-pangora dapingu papindi-ya na ràka 
pa-palaku-na na rayatu Ihirailu la rehi na ma-patutungu. Welingu la kabihu 
Hembulungu: tau 50.000 (lima kambulu rata)-ya na mamàhi pawàngu 
madàka hangia - hangia, dàngu rimangu-da padua la pa-kangaburu; nyuda 
tau tuturu dàngu pa-monungu-ha. Welingu la kabihu Nàputali: 1.000 
(harata)-ya na tau pangora, hi jiaha da tau 37.000 (tailu kambulu pihu rata)-
ya na panjuri màtu temingu dàngu nimbu-mada. Welingu la kabihu Ndàngu: 
28.600 (dua kambulu walu rata nomu ngahu)-ya na tau pambàda pa-
ndàmangu. Welingu la kabihu Ahiaru: 40.000 (patu kambulu rata)-ya na tau 
na ma-rimangu la pa-kangaburu. Welingu la kabihu - kabihu la pahunga lodu 
Yorundangu, Rumbingu, Nggàtu dàngu hawiangu la kabihu Manahi: tau 
120.000 (hangahu dua kambulu rata)-ya na mamàhi la pawànja da ngara 
madàka. 
38Mbuu ndàbada nuda da mini pa-tarangu dalua la Hemburungu ba dàngu 
rimangu-da padua la pa-kangaburu dàngu kita eti-madanya la pawotu-ya i 
Ndautu ka na-hanganji la nggubulu tana Ihirailu, ba wàda. Lupa da tau 
Ihirailu hawiangu-mbu jia-maya ba hau eti-aha. 
39Tailu mbua lodu mandaina da mini pa-tarangu ba da-engangu lai nu dàngu 
i Ndautu, ba dàngu mbabuda la papàda-nja da pangangu pa-ngunungu da 
pa-payema-danja paraï tau Ihirailu hawiangu. 
40Welingu la kabihu - kabihu mbara dia la mamarau-mbu nu welingu la 
kabihu Ihakàru, Hembulungu dàngu na Nàputali, na - nàmu-manja dàngu 
kalandai, ota, dàngu hapi da mambotu la ngara pangangu: kanguta, wua 
kapilitu, kimihu, angguru dàngu mina haitungu. Dangàndi-mbu hapi dàngu 
mbimbi parupu ka ngangu. Nuna nu mbuu ndàbana lohangu-nanya ba 
kanjupu hawola-ya na rayatu la Ihirailu. 

1 Lii Ndai 13 

Na Pàti Pa-ràndingu ba palelinya welingu la Kiriyàtu-Yiaarimu 
(2 Ham. 6:1-11) 

1Na Hanganji Ndautu nabata dànja da parawira-na da mairu ngàndiya na 
pamba - pamba tau 1.000 dàngu na pamba - pamba tau hangahu. 
2Hàla panii hàla-nanjaka da tau nuda: “Angu dedi, jàka mi-orangu-du dàngu 
napeku jàka wàna i MIRI, na Alanda, nahàmu ka ta-palewa-nja tau da ngara 
ratu dàngu na tau Lewi la ndeha - ndehada, hamanai nggubulu-na na 
banjaru-nda hawiangu ka damai hàla lai yiahu pa-pauhi dànda. 
3Tunaka nu ka talua papiti-ya na Pàti Pa-ràndingu-na i Ala, ba jiapa biapa 
ba lànjanya kandai pareta-na na Hanganji Haulu,” wàna. 
4Nahàmu na etina mbuu ndàbana na tau Ihirailu na ma-pauhi lai nu ba 
darongu-ya na pa-nojarungu dàngu da-patunju-maya. 
5Tàka i Ndautu hi na-pauhi-nya na rayatu Ihirailu la nggubulu tana nuna, 
piti welingu la padira Mehiru la mbara luru lupa la ànda la Hamàtu la mbara 
dia, la papiti-ya na Pàti Pa-ràndingu welingu la Kiriyàtu-Yiaarimu ka 
ngàndiya la Yeruhali. 
6Hàla nyuna i Ndautu lua karia-nanjaka la paraingu Mbaala, nu la Kiriyàtu-
Yiaarimu, la ngaba Yahunda la papiti-ya na Pàti Pa-ràndingu-na i Ala. Na 
pàti nuna patungu tamuya “I MIRI na ma-mandapu la pinu patau awangu”, 
wàna. 
7Ba natàka-ka la Mbaala, paluhu-danyaka nuna na Pàti Pa-ràndingu welingu 
la umana i Ambinandapu, hi dawotu-nya la pinu kareta bidi. I Uha dàngu i 
Ahiu da mandutu-ya na kareta, 
8tàka nyuna i Ndautu dàngu mbuu ndàbana na banjaru Ihirailu dalaku renja 
dàngu ludu hawola-da la pa-maraku-nya i Ala pa-kariangu jungga, lamba ha-
kapapa dàngu kahàba dàngu taropitu. 
9Ba datàka-ka la ngia pa-parina-na uhu nggàndumu-na i Kindungu tunjuru-
danyaka da hapi da mairu-ya na kareta, tàka i Uha hi na-pajolangu limana 
ka pàtuya na Pàti Pa-ràndingu ka àmbu na-kanabu ba wàna. 

10-11La rehi numa ba nahàngga-nya i Uha i MIRI rukuna nuna na pawunda-
na ba wàngu pa-pawawa-nanya i MIRI. Hàla hi na-pameti-ya i Uha lai nu. 
Piti welingu la rehi nuduka hi da-patamu-nya “Perihu-Uha” lai nu. Na-
hoputu wànya i Ndautu ba na-patàlaru-ya i Uha paraïna i MIRI. 
12Ba tuna i Ndautu na-mangàdatu-manyai duna i Ala hi napanii, “Nggiki 
hama ngàndi-nggunyaka nàhu na Pàti Pa-ràndingu?” wàna. 
13Tuna nuduka hi kiri nda njadina pangàndi-ya na Pàti Pa-ràndingu la 
Yeruhali paraïna i Ndautu, tàka hi na-bànjalu-ya la umana i Ombitu-Endumu 
tau Nggàta. 
14Tailu mbua wulana ba engana na Pàti lai nu, tàka i MIRI na-pakanyuru-ya 
na kuru umana i Ombitu-Endumu hamanai mbuu ndàbada da mangu-naka. 

1 Lii Ndai 14 

Da ngara pa-paloku-na i Ndautu la Yeruhali 
(2 Ham. 5:11-16) 

1Na Hanganji Hiràmu welingu la tana Tiruhu na-paràhangu papalewa-na lai 
Ndautu dàngu da tukangu watu, da tukangu ai, hamanai ai kajuu 
Limbanongu la pa-pahada-nya na uma hanganji. 
2Jia-duyaka hi napàda-nya la etina i Ndautu ba pamàndu-nanyaka nyuna 
paraïna i MIRI ba hanganji Ihirailu-ya dàngu ba pa-kapingatu-nanyaka na 
pa-hanganji-na lumuna na pahàmu wàna na banjaru-na i MIRI. 
3La Yeruhali i Ndautu nahili pitimai papaha-na ba tau mapira-ha, dàngu 
ngalangu-mana-nyaipa anana. 
4Da anana mini da madedi la Yeruhali jiaha: i Hamua, i Hombàpu, i Natàngu, 
i Halomu, 
5i Yipuhàru, i Elihua, i Elupelitu, 
6i Nongga, i Nepiku, i Yapia, 
7i Elihama, i Mbaeliyanda dàngu i Elipahelitu. 

Natalu-nanya na banjaru Pilitingu 
(2 Ham. 5:17-25) 

8Ba jia-yaka na ronguna na tau Pilitingu ba nyunaka i Ndautu na pawotu la 
pa-hanganji-nya na nggubulu tana Ihirailu, patikingu-danyaka palua payàpa-
ya. Tuna nuduka hi kiri luhuna i Ndautu palua pabera-ha nyuda. 
9Nu ba tuna tàka-danyaka da tau Pilitingu la Lolangu Repayimu hi daramba-
nya nuna na lolangu. 
10Ba narongu-ya nuna ka paàrangu-nanyaka i Ndautu lai Ala, “Dou MIRI, 
kulua-maka bàdi pa-nàhaku-ha da tau Pilitingu? Màla nu MIRI muwua-ngga 
patalu wàngu?” wàna. Nahema i MIRI, “Wua, nàhaku-ha nyuna! Napa 
kuwua-manggau duku patalu wàngu!” wànanya. 
11Ka hadangu tungu-madua-nanyaka i Ndautu dàngu da pambana la tau 
Pilitingu la Mbaàlu-Parahimu hi na pakàku-ha. Ka panii-nanyaka i Ndautu, 
“I Ala patanggu-nanggaka la pa-pòluhu-ya na ngia pa-pajàrungu-na na muhu 
hama tuna na iwa na ma-puluru-ya mbutana la dalu ha-kambàdiku,” wàna. 
Jia-duyaka na pa-ngiangu nuna la Mbaàlu-Parahimu hi wàdanya. 
12Na pamba Pilitingu palai-nanyaka hi lupa nda peku-mbunapa la pangàndi-
ha da kahala hada marapu-da. Hàla paràhangu-nanyaka i Ndautu la patunu-
ha nuda da kahala hada marapu. 
13Ndedi nggi tuna mandaina hili beli-madua-nanyai na tau Pilitingu pahili 
rambanya na Lolangu Repayimu. 
14Hili karai-nanyai i Ndautu lai Ala papanau-nya, nahema i Ala, “Màtangu 
àmbu nàhaku weli yiahu-dunja, tàka màta kau pa-winggirungu lai nàhu, kau 
mangu pa-nàhaku-nja la lihida da pingi ai murumbai. 
15Jàka murongu malingu hama tuna kandunduku wihi tau ma-pajurungu la 
kapuka ai, ndàharangu-wa, ba Nyungga-maka malaku mangilu-nggau la pa-
pakàku-ya na tanatara Pilitingu,” wàna. 
16Nawa-manya duna i Ndautu hama tuna na lii pareta-na i Ala lai nyuna. 
Nyuna dàngu da pambana da-làndahu pa-kanduli-ma-anya na tanatara 
Pilitingu welingu la Nggimbiungu lundu tàka la Nggehiru. 

17Ka hunga-nanyaka na tamuna i Ndautu la nggi - nggi, tàka i MIRI na-pawiti-
nya mbuu ndàbana na banjaru dangu pa-mangàdatu-nya i Ndautu. 

1 Lii Ndai 15 

Na wai rehingu la pa-paleli-nya na Pàti Pa-ràndingu 

1Wulu-nanjaka da umana i Ndautu la paraingu-na i Ndautu, na-paloku-
mbunya pangia-na na Pàti Pa-ràndingu-na i Ala dàngu nawulu-manya maü 
ndumana nuna na Pàti. 
2Tunaka nu hi napanii i Ndautu, “Mbulungu tau Lewi-a madanda-nya na Pàti 
Pa-ràndingu-na i MIRI, nadu ba nyudadu da papindi-na i MIRI la paduku-ya 
na Pàti dàngu la palumu-nya lundu nu - nu,” wàna. 
3Tunaka nu i Ndautu hi napaau hàlanya na tau Ihirailu pamai la Yeruhali ka 
paleli-nya na Pàti Pa-ràndingu-na i MIRI la pa-ngiangu na pambàda paloku-
nanya. 
4Hàla hi na-paràha-nja pa-pauhi da wàlana i Harungu dàngu da tau Lewi. 
5Welingu la kalibaru Kehàtu, kabihu Lewi, hurungu-nanyaka i Urialu na 
mairu ngàndiha da 120 angu kalibaru-na. 
6Welingu la kalibaru Marari hurungu-nanyaka i Ahaya na mairu ngàndiha 
da tau 220. 
7Welingu la kalibaru Nggerihongu hurungu-nanyaka i Yoilu, na mairu 
ngàndiha da tau 130. 
8Welingu la kalibaru Elihapàngu hurungu-nanyaka i Hamaya na mairu 
ngàndiha da tau 200. 
9Welingu la kalibaru Hemburungu hurungu-nanyaka i Elialu na mairu 
ngàndiha da tau 80. 
10Dàngu welingu la kalibaru Uhialu hurungu-nanyaka i Aminandàpu na 
mairu ngàndiha da tau 112. 

11Hàla paau-nanjaka paraïna i Ndautu i Ratu Handuku dàngu i Ratu 
Àpuyataru lupa da manomu da tau Lewi, nu i Urialu, i Ahaya, i Yoilu, i 
Hamaya, i Elialu dàngu i Aminandàpu. 
12Napanii i Ndautu lai nyuda, “Nyimi jia-kaika ma-pairungu la kalibaru-mi 
la kabihu Lewi. Jia ba tuna, màtawa nyimi dàngu da tau Lewi hawiangu kai 
pa-yahangu wikimi ka peku paleli-minya na Pàti Pa-ràndingu-na i MIRI, Ala 
Ihirailu, la pa-ngiangu na pambàda paloku-nggunya. 
13Ba jiaya na kawunga paleli-nya nuna na Pàti, nda ni-anggai nyimi lai nu la 
pangàndi-ya làti. Jia-duyaka nu i MIRI, na Alanda, hi nahuku-nda, nadu ba 
talumu-nya Nyuna nda na-pajàngapungu-a la pambuha-na,” wàna. 
14Ba tuna, ba hapajia-ha da ratu dàngu tau Lewi ka da-payahangu wikida ka 
peku paleli-danya na Pàti Pa-ràndingu-na i MIRI, Ala Ihirailu. 
15Ba paleli-nya nuna na Pàti, daduku-ya la kunduda wàngu ai duku, nunjuya 
na kalaratu na pawua-na i MIRI la ngaruna i Muha. 
16I Ndautu napanii-mbunja da ngara ma-pairungu tau Lewi ka da-patunggu-
nja ngerada pi - pirada da tau welingu la kabihu-da nyuda la paludu wànja 
da wiliku hanggela la jungga dàngu la kahàba. 
17-21Welingu la honga kalembi maludu, dapindi-ha yiada da ma-pandàkingu 
da tau da ma-palingu-ha da kahàba parunggu: i Hemàngu anana i Yoilu 
dàngu na kalembi-na na ma-tamungu Ahawàpu anana i Mberikia, dàngu i 
Etangu anana i Kuhaya welingu la kalibaru Marari. Tàka na ma-parànja 
dànja nyuda dàngu da ma-tundungu jungga wiliku ma-kakingu dapindi-ha 
da tau Lewi yiada da ma-pandàkingu: i Hakaria, i Yaahialu, i Hemiramutu, i 
Yahialu, i Uni, i Eliapu, i Maaheya dàngu i Mbanaya. Tungguna na majungga 
pawawangu, dapindi-ha da tau Lewi yiada: i Matiha, i Elipeli, i Mikinaya, i 
Ahanjia, dàngu da madua da madaiya na Umana i MIRI, nu i Ombitu-
Endumu dàngu i Yeyilu. 

22I Kenanya papindi-ya ka ma-pairungu-ya la ma-kawana-nja da malingu 
pambabu wàngu, nadu nyuna ba mahupu pinguya la malingu pambabu 
wàngu. 
23-24I Mberikia dàngu i Elikana anguda i Ombitu-Endumu dàngu i Yehia pa-
pindiha ka nyuda da mamangga-nya na Pàti Pa-ràndingu-na i MIRI. Da ngara 
ratu yiada da ma-pandàkingu: i Hambanya, i Yuhapàtu, i Netaneyilu, i 
Amahai, i Hakaria, i Mbanaya dàngu i Eliyehiru, nyudaka da papindi la pa-
palingu-ha da taropitu la hanggana na Pàti. 

Ba paleli-nya na Pàti Pa-ràndingu-na i MIRI la Yeruhali 
(2 Ham. 6:12-22) 

25Ka lua-nanyaka i Hanganji Ndautu dàngu da ngara ma-pairungu la Ihirailu 
dàngu da parawira - parawira la umana i Ombitu-Endumu la papiti-ya nuna 
na Pàti Pa-ràndingu wàngu mbabu pa-bokulungu-da. 
26Pihu ngiuda da hapi mini dàngu hi pihu ngiuda da mbimbi na pa-maraku 
wàdanya i Ala rukuna ba mbàda ndula-nahaka da tau Lewi da madanda-nya 
nuna na Pàti Pa-ràndingu. 
27La rehina nu i Ndautu napaki kalembi bokulu tera linangu tamainangu, 
hama-madai duda da ngara matanggu palingu-ha da pambabu wàngu dàngu 
i Kenanya na liku-uruda lupa da tau Lewi da madanda-nya na Pàti Pa-
ràndingu. I Ndautu nawotu-mai duna kalembi eputu. 
28Mbuu ndàbana na banjaru Ihirailu nalua hàla patundu-nya na Pàti Pa-
ràndingu lundu tàka la Yeruhali wàngu kayaka kakàlaku mbaha etida, pa-
kariangu lingu taropitu, napiri, kahàba dàngu jungga. 
29Ba talànga tama ngàndi-danyaka na Pàti daa la paraingu, i Mikàlu anana i 
Haulu ngaduna-padua welingu la katonga dàngu hi naita-ya i Hanganji 
Ndautu ba nalaku renja dàngu hanggela hawola-na. Tàka nyuna i Mikàlu 
nalabu na etina ba naita-ya ba tuna nu i Ndautu. 

1 Lii Ndai 16 

1Nuna na Pàti Pa-ràndingu da-bànjalu-ya daa la maü na pambàda payema-
na i Ndautu. Hàla hi dawotu-nya maraku i Ala, kameti maraku patunu dàngu 
kameti maraku papeku. 
2Ba nahàla-ka i Ndautu pawotu-ha da kameti maraku na-pakanyuru-nya na 
rayatu la tamuna i MIRI, 
3hàla hi napabe - berinja pangangu nyuda mbuu ndàbada. Nimbihu-na na 
tauka na maninya lai nu ka miniya ka kawini-yakai na-ngalangu ha-kadipu 
tolu pa-handarangu, roti dàngu kanguta kimihu. 
4Tau mapi - piraha da tau Lewi nawotu-ha paraïna i Ndautu ka ma-pairungu-
ha la pa-paloku-ya na lii lumungu lai MIRI, Ala Ihirailu, la hangga Pàti Pa-
ràndingu, wàngu ludu dàngu wotu hailangu. 
5I Ahawàpu papindi-ya panjadi karohu ma-pairungu tàka i Hakaria jia-yaka 
na wakilu-na. I Yeyilu, i Hemiramutu, i Yahialu, i Matiha, i Eliapu, i 
Mbanaya, i Ombitu-Endumu dàngu i Yeyilu nyudaka da matanggu jungga, i 
Ahawàpu jiaya na matanggu patoka-nja da kahàba, 
6dàngu da tau madua da ratu, nu i Mbanaya dàngu i Yahahialu, jiaha da ma-
padaingu papini-ha da taropitu la hangga Pàti Pa-ràndingu. 
7Nu jia-duyaka na kawunga pa-kiringu na i Ndautu ba na-patanggu-nya i 
Ahawàpu dàngu da anguna la pawunda-nya ludu wotungu i MIRI. 

Da ludu wotungu-na i Ahawàpu dàngu da anguna 
(Paml. 105:1-15, 96:1-13, 106:1, 47-48) 

8Pamalangu-nyawa i MIRI, dàngu bobaru-ya na bokulu-na, pekaha da 
pawunda-na la hongada da banjaru-ka. 
9Ludu-nyawa wotu hailangu i MIRI, bobaru-ha mbuu ndàba da paruku-na da 
pa-hangàtarungu. 
10Jiaya Nyunama na MIRI Mahupu Kamehangu; hanggela hawola-wa, ba 
jiata nyuta-maka manguna; mbuu ndàbana na ma-marubuku-nya màtawa ka 
da-hawola. 

11Karaiwa àtalu kapàru welingu lai Nyuna, maraku pa-nutaku-nya Nyuna 
dàngu nda kambotahu-na. 
12-13Ha dimi wàlana i Yakupu, atana-ka i Ala! Ha dimi wàla wua i Ihirailu, 
banjaru papindi-na! Ngàdaha mbuu ndàbada da pa-hangàtarungu da pa-
patumbu-na, àmbu maromba-nja da botangu-na. 
14I MIRI jiaya na Alanda, na botangu-na pawàngu ndàbaya la nggubulu pinu 
tana. 
15Na namu mànu-maya duna na pa-ràndingu-na, na njanjina na-padaingu 
lundu nu - nu. 
16Nuna na pa-ràndingu natura-ya dàngu i Ambarahàmu, hàla hi mangupa 
dàngu i Ihàku, 
17hàla hi na-pamàndu-nya dàngu i Yakupu, ba pa-ràndingu lundu nu - nuya 
nduma banjaru Ihirailu. 
18Napanii Nyuna, “Napa kuwua-nggaunya na tana Kanaàngu ka mangu 
kangeha-munya,” wàna. 
19Àmangu na banjaru-na i MIRI da-paluri tau tàkangu lai nu, na danguda 
nyuda hakudu-ma-ada. 
20Da-njadangu welingu la hau banjaru lupa la hili hau banjaru, da-lelingu 
welingu la hau pangia la hili hau pangia. 
21Na nyuna i MIRI nda namàta-anya nggamu biaya na ma-kapidihu-ha 
nyuda, lumuda nyuda, namara panamu-nja da hanganji, 
22“Àmbu ngguma-dunja da tau papindi-nggu, àmbu wundanja ma-akatu da 
wunangu-nggu,” wàna. 
23Wundanya ludu i MIRI, ha dumu pinu tana nggubulu-mu, nimbihu lodu 
pa-kadangu-wa lii langu mbaha eti. 
24Pekaya na bokulu-na la ba - banjaru-ka, dàngu da pawunda-na ruku 
kaborangu-na la banjaru tau pinu tana. 

25Nadu ba ma-bokulu-ya i MIRI dàngu ba kanjupu pa-wotungu-ya; parihi 
mangàdatungu-ya bàdi welingu ngara marapu-ka. 
26Da pa-marapu-da da banjaru hawiangu kahala hada marapu-ma-aha, tàka 
i MIRI duna jiaya na ma-padikangu kuru awangu. 
27Na-lumburu-nya pa-bokulu wàngu dàngu mangarangu, na umana nambinu 
wàngu kuaha dàngu mangarangu. 
28Wotunya i MIRI ha banjaru tau pinu tana! Wotunya na mangunju-na dàngu 
na kodi màkana. 
29Wotunya na tamuna na ma-mangarangu, ngàndiwa kameti maraku daa la 
umana. Lumu-nyawa i MIRI ba dàngu pakimi paki lumungu! 
30Ta - tàta-miwa la hanggana ha pinu tana nggubulu-na! Na pinu tana na 
kapànduku nda pa-ngalangu-a pakoda-nya. 
31Ha awangu dàngu tana, hanggela hawola-wa! Pakada-nya la ba - banjaru-
ka ba Hanganji-ya i MIRI! 
32Kanduu-wa ha tehiku dàngu mbuu ndàba ihi-naka. Hanggela hawola-wa 
ha dimi maràda dàngu ngara matumbu-nggaika. 
33Da pingi ai la omangu napa dawara da-kayaka, ba nàmu-dunyaka i MIRI la 
pa-pareta la pinu tana. 
34Pa-malangu-nyawa i MIRI ruku hàmuna; na pa-namungu-na lundu nu - 
nuya nda ningu dirana. 
35Tunguwa lii, “Dou Ala, Ma-pamàna-nggama nyuma, pamàna-nggamawa 
welingu la kuaha ba - banjaru-ka dàngu pauhi beli-nggamawa ka peku 
wundama lii malangu dàngu la pawotu-nya na tamu nggi matua-mu!” ka 
wàmi. 
36Wotu-nyawa i MIRI, na Ala Ihirailu! Nàhu dàngu lundu nu - nu! Hàlaka nu 
nggubulu-na na banjaru Ihirailu dapanii, “Amingu,” wàda, hi dawotu-nya i 
MIRI. 

Na lumungu la Yeruhali dàngu la Nggimbiungu 

37Tunaka nu i Hanganji Ndautu na-patanggu-nya i Ahawàpu dàngu da tau 
Lewi hawiangu ka da-padaingu la pa-paloku hàlaya na ma-panuangu la 
ngera lumungu la maü ngia pa-pahàmu-ya na Pàti Pa-ràndingu-na i MIRI. 
Nimbihu loduma bàdi ba da-paloku lai nu, 
38na-pambapa dànja paraïna i Ombitu-Endumu anana i Yendutungu, 
hamanai da tau 68 hawiangu na angu kalibaru-na. I Ombitu-Endumu dàngu 
i Hoha jiaha da mamangga-nja da pindu bokulu. 
39Tàka i Handuku dàngu da ratu hawiangu na-patanggu-nja la pa-paloku-ya 
na lumungu la ngia pa-lumungu la Nggimbiungu. 
40Hau mbaru hau malingu lupangu dawotu kameti maraku patunu la ngia 
pawotu maraku pajàngapu-nja da uku da pambàda wuana i MIRI la tau 
Ihirailu. 
41Na Ratu Handuku dàngu nuda da ratu - ratu da-pambapa-dànja paraï da i 
Hemàngu dàngu i Yendutungu, hamanai da tau hawiangu da papindi pa-
mehangu la pawunda ludu wotungu lai MIRI ruku pa-namungu-na lundu nu 
- nu nda ningu dirana. 
42I Hemàngu dàngu i Yendutungu pa-patanggu-mbunja la pa-paloku-ha da 
taropitu, da kahàba dàngu da malingu hawiangu da mandutu-ha da ludu 
wotungu. Da anguda hawiangu da angu kalibaru-na i Yendutungu, nyudaka 
da matanggu daiha da pindu bokulu. 
43Tunaka nu beli ndàba-nanyaka na tau la umana haàtu - haàtu. Nyunambu 
i Ndautu beli-nanyaka pa-tadalu-ya na kuru umana. 

1 Lii Ndai 17 

I Natàngu ba na-patàka-nya puluna i MIRI lai Ndautu 
(2 Ham. 7:1-17) 

1Ba na-padaingu-ka la uma hanganji-na i Hanganji Ndautu, la hau na lodu 
napaau-nya i Wunangu Natàngu hi napanii dànya, “Tàngaru, nyungga yia 
ngiangu-nggunyaka la uma hanganji, na pawulu wàngu ai kajuu 
Limbanongu, tàka na Pàti Pa-ràndingu-na i MIRI la ana maü biaya!” wàna. 

2Nahema i Natàngu, “Wunda biaha duna mbuu ndàbada da pawuku etimu 
Tamu Umbu, nadu i MIRI ba ndula-mananggau padua hi Tamu Umbu,” 
wànanya. 
3Tàka nu la rudungu i Ala napanii-nya i Natàngu, 
4“Luawa dàngu kau patàka-nya na pulunggu yiana lai Ndautu atanggu, ‘Nda 
nyumu-a napa ma-pahadangu uma ndumanggu Nyungga. 
5Piti welingu ba ku-pahàla-ya na banjaru Ihirailu welingu la Mehiru lundu 
nàhu, ndedi ku-handàkangu-ma duku pa-ngiangu la hau uma. Jiama-aya la 
pa-njadangu dàngu la pa-ngiangu la hau maü. 
6Ba talànga njada karia-nggunya na banjaru Ihirailu, ndedi ku-handàkangu-
ma duku pa-paàra-nja da ma-pangora - pangora da pambàda pindinggu, 
nggikina hi nda dawulu-ngga Nyungga hau uma ai kajuu Limbanongu,’. 
7Jia-duya nu, Natàngu, pekanya na atanggu i Ndautu, Nyungga, MIRI 
Mahupu mbiha, kupanii-nya, ‘Mbàda pitinggunggauka nyumu welingu la 
paràma-mu bau pawangu mbimbi la maràda, hi kutukau hanganji la banjaru-
nggu na Ihirailu. 
8Mbàda ndula-nggunggauka jiapa nda nggikau mulaku ningu, dàngu mbuu 
ndàbada da muhumu ku-pambuta-ha ba talànga pa-kangaburungu-mu. Napa 
ku-pawiti-nggau hi nawuwa na tamumu, hama tuna da ma-pangora da ma-
bokulu halawàla la pinu tana. 
9-10Nduma na banjaru-nggu na Ihirailu mbàda payema-nggunjaka pangiada 
hi ningu tana paraida luku mananga-da, hi peku luri mànjaku-da ba nda hili 
ningupa mangguma-nja. Kandai tàkada àmangu la tana yiana, dàngu ba 
ndeni ningu hanganji-da, na-kaporuku-nja tau na ma-mbuhangu pa-
pajanggilu. Na nyuna na matuna nu nda nahili tumbu-apa. Ku-paràndingu la 
pa-pakàku ndàbaha da muhumu, dàngu napa kuwua-nggau wàla wuamu. 
11-12Napa, jàka natoma-ka na kawuku lurimu hi taninggau la retida da boku 
la mangilu-mu, napa na haàtu na anamu kuwotu-ya la pa-hanganji. Nyuna 
duna napa na mawulu-ngga uma ndumanggu. Tàka na pa-hanganji wàna 



1135 

 

 
Na Huratu Matua 

© 1995, Indonesian Bible Society. 
 

 
 

 

 

 

napa ku-pamàndu-nya, dàngu nduma lundu nu - nu na haàtu welingu la 
wàlana napa na-pareta ba hanganji-ya. 
13Napa Nyungga Ama-nangga tàka nyuna ana-nggunya. Pa-daingu wunda-
nggunya mahàmu nyuna napa, nunjuya na njanjinggu. Na panjanji-nggunya 
pa-daingu kata undu-manggunya, nda hama tuna na pawunda-nggu lai 
Haulu na pa-panggihiru-nggu welingu la ngia pa-mandapu-na ka peku 
njadimu hanganji nyumu. 
14Na anamu na papindi-nggu napa ku-panjadi-ya hanganji la banjaru-nggu 
dàngu la pa-hanganji-nggu nduma lundu nu - nu, dàngu da ana umbuku-na 
handalaru handàdiku napa da-katangu pareta ba hanganji-ha,’ ” wàna. 
15I Natàngu na-patàka-nya i Ndautu mbuu ndàbana na pambàda pabowa-
nanya paraïna i Ala. 

Na hamaya pamalangungu-na i Ndautu 
(2 Ham. 7:18-29) 

16Ka tama-nanyaka i Ndautu la Maüna i MIRI. Na-mandapu hi na-
hamayangu, “Dou MIRI Ala, nyungga dàngu kuru umanggu nda ràka-ana 
duma la pangala hàlanya na hàmumu na pa-paloha-mungga lundu nàhu. 
17Jiapa narihi-mbuipa welingu lai nu na pawunda-mu; mbàda tura-muka pa-
njanjingu na ngerada da wàla wuanggu la rehi na manàmu-nya. Jiapa mu-
paloku-kikaipa la pangera-nya la pa-bokulu. 
18Hili nggàra-yaipa na papanii-nggunggau dou MIRI Ala? Mupi ndàbanya na 
ngeranggu nyungga yia atamu, ba tuna Nyumu MIRI mawua-ngga patembi 
wàmungga, nyungga yia atamu. 
19Wàngu eti wiki-mamu dàngu nduma pahàmu wànggu nyunggama hiu 
wunda paloha-nya mbuu ndàbada da pawunda da ma-bokulu. 
20Didi mehakau Nyumua na Ala, nda ningua hamamu Nyumu. Hi mapinya 
nuna rukuna ba mbàda panii-nggama weli ndaingu. 
21Dàngu la nggubulu pinu tana nda ningua mahama-nya na banjaru Ihirailu. 
Na Ihirailu didi-ma-aya na banjaru na pa-pahàla-mu welingu la paata hi 



1136 

 

 
Na Huratu Matua 

© 1995, Indonesian Bible Society. 
 

 
 

 

 

 

mutuya banjaru wikimu. Mbuu ndàbada da pa-patumbu-mu da ma-bokulu 
dàngu da pa-hangatarungu lumuda nyuda, jiaya hi nawuwa wàngu na 
tamumu la panggubulu awangu. Bau pahàla-ya na banjaru-mu welingu la 
Mehiru, dàngu hi mu-hinggalu-ha da banjaru hawiangu ba jiaya na-
ndàharungu-na pa-pakabungu na banjaru-mu. 
22Na banjaru Ihirailu mutuya banjaru wikimu lundu nu - nu. Tàka Nyumu, 
ou MIRI, hi da-Ala-nggau. 
23Nàhu, dou MIRI Ala, orangu àru kau paundu-nya na paràndi-mu na papeka-
mu na ngera wikinggu nyungga dàngu da wàla-wuanggu. Pa-langatàka 
àrunya hama tuna na pambàda ràndimu. 
24Na tamumu napa parukangu-nanyaka pa-hambungaru, hi lupa napanii 
mànu na tau, ‘I MIRI Mahupu mbiha Alana na tau Ihirailu-ya’ hi wàna 
wàngu. Nduma lundu nu - nu napa na haàtu welingu la ana umbuku-nggu 
na pareta ba hanganji-ya. 
25Ku-patoru mbeni wikinggu pawotu-nggaunya yiana na hamayangu ou Ala, 
ba Nyumu wiki-maka mambàda paniingga, da ana umbuku-nggu handalaru 
handàdiku mu-panjadi-ha hanganji napa la banjaru yiana. 
26Nyumu MIRI, didi-ma-akau Ala, dàngu na ma-kanjupu hàmuya muràndi-
ngganyaka. 
27Jia ba tuna hi ku-kamahi-nggau, màla àru kau pa-kanyuru-ha da wàlanggu 
ka peku kangeha mànu-danya na mbuhangu-mu. Nadu, ba mbàda pa-
kanyuru-munyaka na banjaru-mu, ou MIRI napa daingu-madaka duda ba da-
pakanyurungu lundu nu - nu,” wàna. 

1 Lii Ndai 18 

Na talu - talu-naka i Ndautu la pabera 
(2 Ham. 8:1-18) 

1Mandai - ndaikika nàhu, na Hanganji Ndautu kangaburu-nanyaka na tau 
Pilitingu, natalu-maha hi nawàhi-ya na paraingu Nggàtu hamanai da ana 
ndeha - ndeha la winggiru-na. 

2I Ndautu natalu-mbuya dàngu na-panyàku-ya na tau Muapu tàka hi da-
wuangu hilu katiku lai nyuna. 
3Tunaka nu i Ndautu na-pakàku-ya i Handandehiru, na hanganji la Homba 
lihina la ngaba Hamàtu la tana Hiria. La rehi nu i Handandehiru talànga 
lakuna pa-kuaha-ya na tana ngaba la lihi katiku Luku Epuràtu. 
4I Ndautu nawàhi 1.000 kareta pabera, na-tanawangu 7.000 tanatara li la 
njara lupa 20.000 tanatara li la wihi. Na-kandali ndàbaha da wihi njara, 
hinggilu-da hawiangu, tuda nduma hangahu kareta pabera. 
5Da tau Hiria welingu la Ndamàhiku da-pangàndingu tanatara pandula-ya i 
Hanganji Handandehiru, tàka nanggepi pakàku-ma-aha paraïna i Ndautu hi 
na-pameti-ha da tau 22.000. 
6Tunaka nu pahada-nanjaka da kotaku maü tanatara la ngabada nyuda ka 
nyàku-danyaka dàngu hi dawotu hilu katiku lai nyuna. I MIRI nawua mànu-
manya patalu wàngu i Ndautu la nggi bia na-pabera ningu. 
7Da temingu àmahu rara da pawàda da tau la hanggana i Handandehiru, 
nawàhi-ha paraïna i Ndautu hi nangàndi-ha la Yeruhali. 
8Hinggilu-da nuda kanjupu danguha da parunggu papiti-na i Ndautu welingu 
Timbulàtu dàngu la Kunu, nu da paraingu pa-kuaha-na àmangu i 
Handandehiru. (La lodu malamiri da parunggu dangu nuda jia-duhaka da 
pawàna i Halomu ba na-pandoi karaba, kambaniru dàngu pa-kakahu la 
Umana i MIRI.) 
9I Hanganji Tou welingu la Hamàtu narongu ba mbàda talu hàla-nanjaka 
paraïna Ndautu da tanatara-na i Handandehiru. 
10Ka palewa-nanyaka i Yoràmu na anana la pa-patàka-nya lii pa-ohangu i 
Hanganji Ndautu paraï ruku taluna, ba mbàda naingu-manaka pa-pabera i 
Handandehiru dàngu i Tou. I Yoràmu nangàndi padangu pawotu àmahu rara, 
àmahu bara dàngu parunggu lai Ndautu. 
11Mbuu ndàbada nuda da pawotu, na-maraku-wànja i Hanganji Ndautu lai 
MIRI màta ka ihi wàngu ba lumungu lii palumungu, wàna. Tuna numbu da 

banda marara dàngu mabara, da pawàhi-na lai Handandehiru dàngu la ba - 
banjaru da patalu-na, nu da banjaru Endumu, Muapu, Amungu, Pilitingu 
dàngu Amaliku. 
12I Ambihai (na tamuna na inana Haruya-ya) na-pakàku-ha dàngu na-pameti-
ha da tau 18.000 tau Endumu la Lolangu Mbàru, 
13hàla hi nawulu-nja maüda da tanatara-na la nggubulu Endumu. Ka nyàku-
nanyaka na tau Endumu lai Hanganji Ndautu. I MIRI nawua-nya patalu 
wàngu i Ndautu, la nggi bia na pabera ningu. 
14Tuna nuduka i Ndautu ba na-pareta la nggubulu Ihirailu dàngu ba 
namangga-manya ka nua naingu-na ba wànya mamola dàngu ma-padeningu 
ba lumunya na rayatu. 
15-17Yiada-haka da mapawai ngaba mangia dita da pawotu-na i Ndautu: Na 
ngora kanguhuru pabera: i Yuàpu ayana i Ambihai. Na hakaratarihu uma 
hanganji: i Yuhapàtu anana i Ahilutu. Da ratu: i Handuku anana i Ahitupu 
dàngu i Ambimeliku anana i Àpuyataru. Na hakaratarihu nanggara: i Hauha. 
Na liku uru karaha hanganji: i Mbanaya anana i Yuyanda. Da anana i Ndautu 
da-katangu waingaba ma-mbàtingu la pareta. 

1 Lii Ndai 19 

I Ndautu ba natalu-ya na banjaru Amungu dàngu Hiria 
(2 Ham. 10:1-19) 

1Pi - pirana na rehi malamiri meti-nanyaka i Nahàhu na hanganji Amungu, 
tàka i Hanungu na anana, nyunaka na ma-hanganji. 
2Ka panii-nanyaka na Hanganji Ndautu, “I Nahàhu ariyaa hàmu-manggunya, 
jia màta ka ku-ariyaa-mbunya na anana,” wàna. Jia-duyaka hi na-palewa tau 
la tana Amungu ka pa-halembiru-ya na etina rukuna ba nameti na amana. 
Ba datàka-ka la Amungu, 
3da ngara ma-pangora la tana nuna dapanii-nya na Hanganji Hanungu, 
“Àmbu kanandi-dunya Tamu Umbu ba ruku tembi-nanya na amamu hi kiri 
paràhangu-na papalewa i Ndautu! Na-paràha-nja yiahu nuda da tau, 

maidanya pa-butingu la tananda, ka peku wàhi-danya na tananda,” 
wàdanya. 
4Ka yàpa-nanjaka da papalewa-na i Ndautu paraïna i Hanganji Hanungu, da-
kikiru-ha da wulu njerida, da pakida da-kadipu pahupu kihunja, hàla hi da-
paràha-nja palaku. 
5Ba tuna da-makia-ka duda pabeli, hi dalaku ningu la Yeriku. Ba narongu-
yaka i Ndautu nuna na madedi, pangàndi-nanjaka langu nuda da papalewa 
ka da-patiangu la Yeriku ka lupa datumbu beli da wulu njerida. 
6-7Hàla na Hanganji Hanungu dàngu da tau Amungu da-pàdangu wikida, 
nuna na pawunda-da na-pawiti-nyaka namuhu-nanja paraïna i Ndautu. Jia-
duyaka hi dapangàndingu 34.000 kilu àmahu bara la ngaba Mahupatamia 
Dita, lupa la Maaka dàngu Homba la Hiria la pahewa wàngu 32.000 kareta 
pabera dàngu tanatara li la njara. Ka mai-danyaka da tanatara-na na 
Hanganji Maaka dàngu mbuu ndàbada da kareta pabera da pahewa dàngu 
hi da-pamaüngu la lihina la Mandemba. Da tau Amungu-mbu nàmu-manja 
welingu la mbuu ndàbada da paraingu-da la pa-pabera. 
8Narongu-yaka na rukuna nuna i Ndautu, paràha-madua-nanyaka i Yuàpu 
dàngu nggubulu ndàbana na kanguhuru pabera-na la pa-ndàharungu 
palawa-nya na muhu. 
9Da tau Amungu daluhu hi da-wandalu-ha da pa-jurungu-da la hangga pindu 
bokulu paraingu Ramba, na parai puhu pareta-da, tàka da hanganji - 
hanganji da mambàda tàka la pa-pambapa dànya, wandalu-dahaka da 
pambada la maràda. 
10Naita-ya paraïna i Yuàpu ba nggàpi-nanja paraï pamba muhu la hangga la 
kajia. Jiaduya hi napindi-ha da tanatara marihi hàmu hi pahangga-nja dàngu 
da tanatara Hiria. 
11Na rihida da tanatara Ihirailu hi na-pakata-nja lai Ambihai erina, na ma-
wandalu-ha da pambada pa-hangganja da tanatara Amungu. 

12I Yuàpu napanii-nya na erina, “Jàka hada nda ku-duluku pa-hanobaku-ya 
na tanatara Hiria, pa-renggangu pandula-ka. Tàka jia-mayai duku, jàka hada 
ndau duluku pa-hanobaku-ya na tanatara Amungu, napa kurengga-manggau 
duku pandula-kau. 
13Pa-torungu-ma! Màlama ka ta-pajàrungu la pa-patara ndumana na banjaru-
nda dàngu lumuda da paraingu-na na Alanda. Màla àruki i MIRI ka nawunda-
ya na patikingu-na!” wàna. 
14Tunaka nu i Yuàpu dàngu na pambana ndàharungu-nanyaka pa-
kangaburu-ya na tanatara Hiria, ka palai-danyaka da tanatara Hiria. 
15Ba daita-haka palaida da tanatara Hiria paraï da tau Amungu, ka palai-
madua-danyaika duda welingu lai Ambihai hi da-kandulingu hu daa la 
paraingu. Hàlaka nu beli-nanyaka i Yuàpu la Yeruhali ba nahàla-ka pabera-
ya na tau Amungu. 
16Da-pàdangu wikida da tau Hiria ba mbàda pakàku-nahaka tau Ihirailu. Ka 
paau-danjaka da tanatara-da welingu la ngaba pahunga loduna na Luku 
Epuràtu hi na-paràha-nja la pa-kangaburungu la pairu ngàndingu-na i 
Hombàku na ngora kanguhuru pabera-na i Handandehiru hanganji Homba. 
17Ba narongu-yaka na rukuna nuna i Ndautu, pauhi-nanjaka mbuu ndàbada 
da pamba tanatara Ihirailu, hàla hi dapala-ya na Luku Yorundangu hi da-
wandalu-ha da pambada, pa-hanggangu dàngu tau Hiria. Ka pa-
kangaburungu-danyaka, 
18ka làndahu pa-kanduli-danjaka da tanatara Hiria paraï da tanatara Ihirailu. 
I Ndautu dàngu da pambana da pameti-ha da tau 7.000 ma-ulingu kareta 
pabera dàngu 40.000 tanatara li la wihi. I Hombàku na ngora kanguhuru 
pabera Hiria pa-pameti-mbuya. 
19Ba daita-yaka paraï da hanganji da pa-kuaha-na i Handandehiru ba kàku-
danyaka, karai-danyaka pa-pandami dàngu i Ndautu, hi danyàku lai nyuna. 
Hàlaka nu nda nahili bihu-apa na tau Hiria patula-nya na tau Amungu. 

1 Lii Ndai 20 

I Ndautu ba nawàhi-ya la Ramba 
(2 Ham. 12:26-31) 

1La kawunga wandu ma-pandàkingu, la rehi kali pabera-da da hanganji - 
hanganji, dundilu-nahaka da tanatara-na i Yuàpu hi dawàhi-ya na tana 
Amungu. La rehi nu engana la Yeruhali i Ndautu nda nalua karia-anja. I 
Yuàpu dàngu tanatara-na da-nggupulu-ya na paraingu Ramba, hi da-nàhaku-
ya dàngu hi da-patàlaru-ya nuna na paraingu. 
2Hàlaka nu mai-nanyaka i Ndautu hi napiti banda malanja pa-ribangu 
kanjupu danguha welingu la paraingu nuna. La hongada nuda da banda da 
malanja ninya na tubuku àmahu rarana na hanganji Amungu. Na mbotuna 
nuna na tubuku ràkangu 34 kiluna dàngu pa-padambakungu hau watu 
kalilangu-ya. Napiti-ya nuna na watu i Ndautu hi natuya la tubuku wikina. 
3Tunaka nu karia-nanjaka da mangia-nya na paraingu Ramba paraïna i 
Ndautu hi nahàni-ha paràma wàngu nggarangganji, pariku dàngu kataka. Na 
matuna nu jia-mayai na pawàngu la parai - paraingu hawiangu la Amungu. 
Hàlaka nu beli-nanyaka la Yeruhali i Ndautu dàngu tanatara-na nggubulu-
da. 

Na pa-kangaburungu papanja da tau Pilitingu mahama milimungga-ha 
(2 Ham. 21:15-22) 

4Pi - pirana na rehi ba hàla patuna nu, hili tumbu-nanyai na pabera lawanja 
da tau Pilitingu la Nggehiru. Nu la pa-kangaburungu nuna i Hipukai tau 
Huha na-pameti-ya na haàtu tau Pilitingu na mahama milimungga-ya na ma-
tamungu Hipaï-ya. Ka kàku-nanyaka na tau Pilitingu. 
5La hili hau pa-kangaburungu dàngu tau Pilitingu, i Elihanàngu anana i Yairu 
na-pameti-ya i Làhami angu dedina i Nggoliatu, tau Nggàta. Na ulu nimbuna 
i Làhami hama tuna ai ngoda kamba tinungu-ya. 
6La hili pa-kangaburungu hau la Nggàta, ninya na haàtu na mahama 
milimungga-ya na ma-kanomungu wua lima dàngu wua wihina. Nyuna wàla 
tau mahama milimungga weli ndaingu-mayaka. 

7Nyuna na-pakatura-ya na tau Ihirailu, jia-duyaka hi na-pameti-ya paraïna i 
Yunatàngu anana i Himia, ayana i Ndautu. 
8Pa-kadua haàtu-da nuda da tau pa-pameti-na i Ndautu dàngu pambana, 
wàla tau mahama milimungga la Nggàtaha. 

1 Lii Ndai 21 

I Ndautu ba na-patumbu-ya na diha nggubulu 
(2 Ham. 24:1-25) 

1I kambàliku na-mbuhangu pa-hanggàmaru-ya na tau Ihirailu; jia-duyaka hi 
narunda-ya i Ndautu la pa-patumbu-ya na diha nggubulu (na sensus). 
2Hàla ka panii-nanyaka i Ndautu lai Yuàpu dàngu da ngara parawira 
tanatara-na, “Patumbu-yawa na diha nggubulu la nggubulu tana Ihirailu lupa 
la pangia mahudi, ka kupinya jàka piraya nggubulu-na la na rayatu Ihirailu 
wànggu,” wàna. 
3Nahema i Yuàpu, “Màla àru i MIRI ka nabonja - bonjaya na danguna na 
rayatu Ihirailu, ka na-pahangahu wundangu-mbu welingu la danguna na 
maninya nàhu. Tamu Umbu ma-mangarangu, ka nda mbàda lohangu-ana ba 
tangara ndàba-mana-nyaka lai nyumu? Ka nggikina hi patumbu-mayaipa na 
diha nggubulu? Napa ngeru, rukuna na njala nuna nggubulu-na na banjaru-
nda naita-ya na injana,” wàna. 
4Tàka na hanganji pa-daingu pamàndu-mananya na pareta-na, ka laku-
nanyaka i Yuàpu la nggubulu Ihirailu, lupa la mahu - hudiya, tunaka nu ka 
beli-nanyaka la Yeruhali, 
5hi na-wàlahu-nya na rukuna na diha nggubulu lai Hanganji Ndautu. 
Nggubulu-na na mini na mapeku patama la ndihi tanatara tau 1.100.000 
(hapàku hangahu rata)-ya na tau la Ihirailu dàngu 470.000-ya na tau la 
Yahunda. 
6Tàka na kabihu Lewi dàngu kabihu Mbanyamingu nda datama-a la dihada 
nuda. I Yuàpu nda nabihu padiha-ha nyuda, nadu ba nda mbuhangu-
mananya làti pa-palaku-ya nuna na pareta-na na hanganji. 

7I Ala nda nambuha-nya nuna na diha nggubulu tàka hi nahuku-nya na tau 
Ihirailu. 
8Ka hamayangu-nanyaka i Ndautu lai Ala, “Njala-manggu-nyaka duku! Ou 
Ala jàma àrungga, nadu na pawunda-nggu ba manduba nda uku-maya,” 
wàna. 
9I MIRI napanii-nya na Wunangu Nggàtu, na mali padua-nja i Ndautu dàngu 
i MIRI, 
10“Luawa kau pekanya i Ndautu, napa Nyungga kuwua-nya tailu ngia ka 
napindi. Napa kulaku-manya duku nggàra biaya na pa-pindina,” wàna. 
11Ka lua-nanyaka i Nggàtu lai Ndautu hi na-patàka-nya na liina i MIRI, 
“Nggiya na papindi-mu Tamu Umbu: 
12Natungu na rimbangu la tana yiana la ngala tailu mbua ndaungu, jàka ndia 
tailu mbua wulangu bau palainya na muhu na make - kehanggau, jàka ndia 
nggubulu-na yiana na tana tailu mbua lodu mandaina ba na-nàhaku-kunya 
hapanda i MIRI ba nawàngu patungu na hidu pa-nggàbalangu, dàngu na 
papalewa-na Nyuna na tàka ngàndiya na meti la nggi - nggini. Bota memaya 
nàhu jàka nggàraya na pa-patàka-nggunya i MIRI,” wàna. 
13Nahema i Ndautu, “Ai inai, hanggàmaru-nggunyaka! Welingu ba nahuku-
ngga tau pinu tana, narihi hàmupa ka nahuku-ngga i MIRI, nadu ba na-
bokulu na paaï pa-namungu-na,” wàna. 
14Ka patàka-madua-nanyaka i MIRI hidu pa-nggàbalungu na tau Ihirailu hi 
lupa 70.000-ya la hongada nyuda da mameti. 
15Ka paràha-nanyaka paraïna i MIRI na haàtu na papalewa la pa-patàlaru-ya 
la Yeruhali. Tàka ba natàka-ka nuna na papalewa la lihi ngia pawari puruhu 
uhu nggàndumu manguna i Arauna tau Yembuhu, panjilu-nanyaka na 
botangu-na i MIRI la pahuku-nya nuna na banjaru. Napanii-nya na papalewa, 
“Jiakai duna! Jiaka-wa,” wànanya. 
16I Ndautu naita-maya na papalewa ba na-lindingu la manggawa awangu 
dàngu pinu tana. Na hapanda jiapa-maya la limana, rimangu-na padua-ka na 

papalewa la pa-patàlaru-ya la Yeruhali. I Ndautu dàngu da liku uru - liku uru 
rayatu, da ma-kalambungu karungu la rehi nu tanda pekada halaera, da-
marubuku la tana. 
17Ka hamayangu-nanyaka i Ndautu, “Dou Ala, nyungga-maka duku manjala. 
Nyungga ma-patumbu-ya la pa-paloku-ya na diha nggubulu. Nda ningu 
ndokua njalana duna yiana na banjaru! Dou MIRI, Alanggu, huku biangga 
nyungga dàngu kuru umanggu, ba tuna pamarau àruya na pàda hidu yiana 
welingu la banjaru-mu,” wàna. 
18Hàlaka nu na papalewa-na i MIRI na-paràha-nya i Nggàtu papanii-nya i 
Ndautu ba lupangu naheima bàdi nyuna la ngia pawari puruhu uhu 
nggàndumu manguna i Arauna ka na-pahadangu lai nu ngia pawotu maraku 
ndumana i MIRI. 
19Ka hadangu laku-nanyaka i Ndautu nunjuya na pareta-na i MIRI la ngaruna 
i Nggàtu. 
20Nu la ngia pawari puruhu uhu nggàndumu i Arauna dàngu da anana mini 
ba dapatu talànga wari puruhu-da uhu nggàndumu. Ba daita-yaka na 
papalewa, da anana i Arauna ba dapatu palai-danyaka pa-kapàndi. 
21Ba naita-yaka paraïna i Arauna ba nàmunya i Hanganji Ndautu, lua toma-
nanyaka i Ndautu hi na-marubuku la hanggana. 
22Panii-nanyaka i Ndautu lai nyuna, “Pahadangu ngia pawotu maraku lai 
yiahu wànggu ndumana i MIRI, ka peku pànjangu-na yiana na tàparu. Jia ba 
tuna dangganya lai nyungga yiana na tana. Peka bia jàka pira wilina, napa 
ka ku-mbayaru-nya wilina,” wàna. 
23“Ai ha, piti biaya duna, Tamu Umbu,” wànaka i Arauna, “dàngu paloku 
biaya jàka nggàraya na ma-patikingu la etimu. Yiada da hapi kau tu kameti 
maraku patunu, dàngu nduma ai pa-mutungu wa bianja yiada da kapambalu 
pawari puruhu wàngu. Pitimbu duna uhu nggàndumu nduma tanda maraku. 
Mbuu ndàbada wua jua-manggunja, màtangu-ka duna pa-mbayaru Tamu 
Umbu,” wàna. 

24Tàka nanapa-ya na hanganji, “Àmbu tumu nu! Keiha wàngguma duku 
dàngu ku-patuba-manja wilida. Nda ku-mbuhangu pawotu-nya tanda 
maraku lai MIRI ngga - nggàra mangumu jàka ndia nggàra biaya na pangala 
juangu,” wàna. 
25Ka mbayaru-nanyaka i Ndautu lai Arauna 600 àmahu rara ndumana nuna 
na pa-ngiangu. 
26La pa-ngiangu nuna pahadangu-nanyaka i Ndautu hau ngia pawotu maraku 
ndumana i MIRI, hàla hi nawotu kameti maraku patunu dàngu kameti 
maraku papeku. Hàlaka nu hamayangu-nanyaka, hi nahema-ya na 
hamayanguna paraïna i MIRI ba na-papuru-nya na epi welingu la awangu na 
matunu hàlaha nuda da kameti maraku la pinu ngia pawotu maraku. 
27Hàla i MIRI hi na-paràha-nya na papalewa la pa-patiku belinya na 
hapanda-na, tàka hi na-panamatungu la pareta-na i MIRI na papalewa. 
28Ba naita-yaka paraïna i Ndautu nahema-nanya na hamayangu-na paraïna i 
MIRI rukuda da tanda maraku-na, ka hili wotu-nanyaka kameti maraku nu 
la pinu ngia pawotu maraku. 
29La rehi nuna na Maüna i MIRI na pawulu-na i Muha la maràda telangu, 
dàngu na ngia pawotu maraku nduma kameti maraku patunu jiapa-yapa la 
ngia pa-lumungu la Nggimbiungu. 
30Tàka i Ndautu nda natoru mbeni palua lai nu papanii dànya i Ala, nadu ba 
na-mangàdatu-nya na hapanda-na na papalewa-na i MIRI. 

1 Lii Ndai 22 

1Natungu liina i Ndautu, “La pangia lai yiahu lupangu-ma ka wulu-niya na 
Umana i MIRI Ala. Dàngu la ngia pawotu maraku yiana-maka bàdi dawotu 
niha da kameti maraku patunu-da lai MIRI na tau Ihirailu,” wàna. 

Da pa-payemangu la pawulu-ya na Umana i MIRI 

2Na-paràhangu i Hanganji Ndautu la pa-pauhi ndàbanya na tau tàka na 
maninya la tana Ihirailu. Hawiangu welingu lai nyuda na-paràha-nja pa-
kahebi watu na pawulu wànya na Umana i MIRI. 
3Ka pandoi paku dàngu kaleki-da da pindu bokulu Umana i MIRI, kanjupu 
danguha da bàhi ba na-pauhingu i Ndautu. Na-pauhi padangu-mbu 
parunggu, hi lupa nda peku timbanja. 
4Welingu la tau Tiruhu dàngu Hindungu nakarai hau dangu ai kajuu 
Limbanongu. 
5Nu hi na-paloku tuna nu i Ndautu, nadu ba tuna yia na pa-kanandi-na daa 
la etina, “Lupangu ku-payema hahangu-maka bàdi jàka nggàraha da pawulu 
wànya na Umana i MIRI. Nadu i Halomu na ananggu na kanguraku-mapa 
dàngu ndedi nadangu-mapa na pa-manyàmu-na, tàka na Umana i MIRI na 
pa-pahada-na napa lupangu ma-kanjupu ma-ngarangu-maya bàdi dàngu ka 
mawuwa-ya la nggubulu pinu tana,” wàna. Ba ndedi nameti-pa, dangu 
langatàka pawulu wàngu Umana i MIRI pa-payemana i Ndautu. 
6I Ndautu napaau-nya na anana, i Halomu hi na-paràha-nya pa-pahada-nya 
Umana i MIRI Ala na palumu-na na banjaru Ihirailu. 
7I Ndautu napanii-nya i Halomu, “Ha ananggu, mandai-maka ba ku-
patikingu pa-pahadangu hau uma na ngia pamaraku-nya i MIRI Alanggu. 
8Tàka i MIRI napanii-ngga, ba lalu pa-nutakungu-nggu nyungga pa-pabera 
dàngu danguka tau pambàda pameti-nggu. Jia-duyaka i MIRI hi nda na-
pahia-ngga pa-pahada-nya uma ndumana Nyuna. 
9Na nyuna ba tuna mbàda ràndi-mana-nggaka, ‘Nyumu napa mu-ngalangu 
haàtu ana na ma-pareta mànjaku napa, nadu napa Nyungga kundula-ya hi 
lupa nda ningu muhu ma-pabera dànya nyuna. Nyuna napa màta ka Halomu-
ya na tamuna, nadu la ngala pereta-na nyuna, napa Nyungga kuwua-nya 
mambiru dàngu mànjaku la nggubulu Ihirailu. 

10Na anamu nunaka napa na ma-pahadangu uma ndumanggu Nyungga. 
Nyuna napa ananggu-nyaka tàka Nyungga ama-nanggaka. Na kanjàka 
hanganji Ihirailu pa-daingu-nanyaka la wàlana lundu nu - nu,’ ” wàna. 
11Nahili kareuku i Ndautu, “Nàhu ananggu, màla àruki i MIRI Alamu, ka 
nandula mànukau. Dàngu màla àruki ka na-hàrangu bau pahada-nya na uma 
ndumana i MIRI hama tuna na pambàda ràndina. 
12Dàngu màla àruki i MIRI Alamu ka nawua-nggau kateuru katàraku dàngu 
kaminaku manggàna, ka peku pareta-munya na Ihirailu na ma-jàngapu la 
uku - ukuna Nyuna. 
13Jàka mu-manundu-madunja mbuu ndàbada da uku da pawua-na i MIRI lai 
Muha ndumana na banjaru Ihirailu, napa nyumu mu-ondungu-ma. Màtawa 
nyumu kau tara ura kau mbeni mangu. Àmbu mangàdatu la pahangga-nya 
jiapa nda nggàraya. 
14Jàka jia-yaka na Umana i MIRI dira matiki-maka duku ba ku-pamukarungu 
la pa-pauhingu 3.400 tòngu àmahu rara dàngu rihi welingu la 34.000 tòngu 
àmahu bara. Hinggilu-da nuda ni-manjaka da parunggu dàngu da bàhi nda 
pataü-a padiha-ha. Ai dàngu watu mbàda pamàtu-manggu-njaka, na nyuna 
nyumu mutunja-pa bàdi anguda. 
15Dadangu-madu da tau maràma lai nyumu. Ningu maràma la ngia paàki 
watu, ma-tukangu ai, ma-tukangu watu dàngu dangu-maipa ma-karàmaku 
mamàhi la paràma 
16àmahu rara, àmahu bara, parunggu dàngu bàhi. Màla, pakiri parenggangu-
wa! Nyunaka i MIRI ka natula-nggau,” wànanya. 
17Hàla i Ndautu hi na-kamahi-nja mbuu ndàbada da ma-pairungu la Ihirailu 
la pa-karaha-ya i Halomu. 
18“I MIRI Alami mbàda tula-mana-nggaika, dàngu hi nawua-nggai mbuu 
ndàbami peku dàngu mànjaku la nggubulu tananda. Nyuna na ma-
pakalongga-ka hi kutalu hàlaya na banjaru àmangu na mangia-nya na tana 
yiana. Nàhu duda nyàku-danyaka lai nyimi dàngu lai MIRI. 

19Jia, màtawa mbuu ndàbami kai pa-atangu wikimi lai MIRI Alami wàngu 
tolu hamangu-mi. Pa-kiringu-wa pa-pahadangu uma ndumana i MIRI, ka 
peku pahàmu-ha lai nu na Pàti Pa-ràndingu-na i MIRI dàngu mbuu ndàbada 
da pakakahu hawiangu da pa-kahaungu pa-lumungu wàngu,” wàna. 

1 Lii Ndai 23 

1Ba na-kaweda jàraka i Hanganji Ndautu, wotu-nanyaka i Halomu la pa-
hanganji Ihirailu. 

Na paràma-da da tau Lewi 

2I Hanganji Ndautu pauhi hàla-nanjaka da ma-pairungu Ihirailu, mbuu 
ndàbada da ratu hamanai da tau Lewi, 
3hàlaka nu hi nadiha hàlaha da tau mini kabihu Lewi da matailu kambulu 
ndaungu lupa da marihi. Mbuu ndàbada tau 38.000-da. 
4Hàla da 24.000 lai nyuda hi na-patanggu-nja la pa-tanara-ya na paràma la 
Umana i MIRI, 6.000-ya na matanggu-nya la pa-tulihu dàngu la patanggu 
timbangu palakara, 
54.000-ya na ma-tanggungu la pa-manggangu, dàngu hili 4.000-yai na ma-
tanggungu la pawotu-nya i MIRI ba dawàngu pawànja da malingu pambabu 
wàngu da pambàda pa-yemangu. 
6I Ndautu nabiwa-ha da tau Lewi tailu mbua kanguhuru-da, tundunya na 
kalibaru-da, nu na kalibaru Nggerihongu, Kehàtu dàngu Marari. 
7I Nggerihongu dadua da anana mini: i Landàngu dàngu i Himei. 
8Da anana mini i Landàngu tau madua haàtu-ha: i Yahialu, i Hetàmu dàngu 
i Yoilu. 
9Nyuda ma-pangora-ha la wàlana i Landàngu. (I Halomitu, i Hahialu dàngu 
i Haràngu anana mini i Himei-ha.) 
10-11Dapatu da anana mini i Himei tundunya na pandàkingu dedida: i Yahàtu, 
i Njinja, i Yeuhu dàngu i Mbiria. Da wàlada i Yeuhu dàngu i Mbiria nda 
dadangu-a, jia hi da-mbulungu kalibaru-da. 

12I Kehàtu dapatu da anana mini: i Àmuràmu, i Yihàru, i Hemburungu dàngu 
i Uhialu. 
13I Àmuràmu, jiayaka na amada i Harungu dàngu i Muha. (I Harungu dàngu 
da wàlana lundu nu - nu pa-kahaungu-haka la pa-paloku-ha da pa-kakahu 
pa-lumungu wàngu, patunu-nya dupa i MIRI, palumu-nya i MIRI dàngu la 
pa-kanyuru-nya na rayatu la tamuna i MIRI. 
14Da anana mini i Muha, atana i Ala pa-papohungu-mbuha daa la kabihu 
Lewi.) 
15I Muha dadua da anana mini nu i Nggerihomu dàngu i Eliyehiru. 
16Na ma-pairungu la anana i Nggerihomu jiaya i Hembuilu. 
17I Eliyehiru haàtu-ma-ana na anana mini Rehapia-ya na tamuna. I Rehapia 
dadangu ailulu da anana. 
18I Yihàru, anana i Kehàtu na padua wàda, ninya na anana mini, Halomitu-
ya na tamuna; nyuna na ma-pairungu la kalibaru. 
19I Hemburungu, anana i Kehàtu na padua haàtu wàda, dapatu da anana 
mini: i Yeria na ma-maaya dehi, pa-ndàkingu i Amària, i Yahahialu dàngu i 
Yekamiamu. 
20I Uhialu, na anana i Kehàtu na papatu wàda, dadua da anana mini: i Mika 
na ma-maaya dehi, dàngu i Yihia. 
21I Marari dadua da anana mini da ma-tamungu i Màhali dàngu i Muhi. I 
Màhali dadua da anana mini, i Eliahàru dàngu i Kihi, 
22tàka i Eliahàru nameti dàngu nda ningu anana mini; jiaha da anana kawini-
a, da ma-mangoma la ana angu paluhu amada, da anana i Kihi. 
23I Muhi, anana i Marari na padua wàda, datailu da anana mini: i Màhali, i 
Endiru dàngu i Yeremutu. 
24Nudaha da tamuda da wàlana i Lewi, da pa-tulihu tundunya na kalibaru-
da dàngu na kuru umada haàtu - haàtu. Nyuda da mambàda dua kambulu 
ndauda dàngu rihikai ningu-maka ngerada la Umana i MIRI. 

25I Ndautu napanii, “I MIRI Ala Ihirailu na-pamanggawa-manyaka na 
banjaru-na la paluri mànjaku, tàka Nyuna wiki ngiangu-nanyaka la Yeruhali 
lundu nu - nu. 
26Jia-duyaka, na Maüna i MIRI dàngu mbuu ndàbada da pakakahu nduma 
lumungu nda pahili duku-ahapa paraï tau Lewi,” wàna. 
27Palata-nja da pareta - pareta-na la malamiri i Ndautu, mbuu ndàbada da 
tau Lewi, jàka dua kambulu ndau-naka na matua-na, lupangu-ma ka tulihu-
ya na tamuna la pa-paloku. 
28Lupangu-ma nyuda ka da-pambapa dànja da ratu wàlana i Harungu la pa-
paloku-ya na lii lumungu la Umana i MIRI, la pa-àrapu-ha da kawindu da 
talora-na dàngu da kuru - kurungu-na nu na Umana i MIRI, dàngu la 
pamangga hàlanja mbuu ndàbada da pa-kahaungu-ya i MIRI ka àmbu da-
iraku. 
29Papida nyuda-mbuha da ma-pandàkingu yiada: da roti pawotu lai Ala, da 
kanguta da pawàngu ka tanda maraku lai MIRI, da kanguta manipihu panda 
tungu tai wolu, kameti maraku pa-handarangu, dàngu kanguta pa-haürungu 
mina haitungu. Lupangumbu nyuda datimba-nja dàngu ka da-takaru-ha da 
pangàndi la Umana i MIRI. 
30Hinggilu-da nuda, lupangu-ma daludu nyuda ka wotunya i MIRI nimbihu 
mbaru dàngu nimbihu rudungu, 
31dàngumbu la nimbihu rehi jàka ningu kameti maraku patunu-nya i MIRI la 
lodu Hangahu, la paremi Wulangu Bidi, dàngu la paremi - paremi hawiangu. 
Na danguna jàka piraya na tau Lewi na ma-paloku handàka - handàka mbàda 
ningu-maka kalaratu-na. Lupangu-ma da pahàra pangala-nya tau Lewi na 
wai ngera nuna lundu nu - nu. 
32Pa-wuangu-mbuha wai ngera ba papida nyudaya la pa-àrapu-ya na Maüna 
i MIRI hamanai na Umana i MIRI dàngu la pa-pambapa dànja da angu 
dedida, nu da ngara ratu wàlana i Harungu, la pa-paloku-ya na lumungu lai 
nu. 

1 Lii Ndai 24 

Da paràma da pa-pakatangu-ha da ngara ratu 

1-3I Harungu dapatu da anana mini: i Nandàpu, i Ambihu, i Eliahàru dàngu i 
Itamàru. I Nandàpu dàngu i Ambihu dameti mangilu welingu la amada 
dàngu nda ningu anada. Jia-duyaka i Eliahàru dàngu i Itamàru da angu 
dedida hi wotuha paratu. Na-pabiwa-nja da wàlana i Harungu paraïna 
Ndautu la pamba - pamba pa-namatu-nya na wai ngerada. Nu ba pabiwa-nja 
da pambada jiaha i Handuku wàlana i Eliahàru dàngu i Ahimeliku wàlana i 
Itamàru da ma-pambapa dànya i Ndautu. 
4Da wàlana i Itamàru pa-pabiwangu-ha la walu mbua pamba, tàka da wàlana 
i Eliahàru la hakambulu nomu mbua pamba, nadu la wàlana i Eliahàru 
dadangu da mini da ama bokulu la kuru uma. 
5Rukuna ba ningu mapawai ngaba la Umana i MIRI dàngu maliku uru la huri 
lumungu nu la wàlana i Eliahàru hamangui la wàlana i Itamàru jia-duyaka 
ba pa-biwangu wai ngera hi wàngu paundi. 
6Da wàlana i Eliahàru dàngu da wàlana i Itamàru da-pahilu - pahilungu ba 
dayila undi hàla hi tulihu-ha da tamuda paraï haàtu hakaratarihu na ma-
tamungu Hamaya anana i Netaneyilu tau Lewi. Mbuu ndàbada nuda 
pawunda-ha la hangga hanganji dàngu panggawi-na, i Ratu Handuku, i 
Ahimeliku anana i Àpuyataru dàngu da ma-pairungu la kuru uma la kaloka 
ratu dàngu da ama bokulu kuru uma la kaloka tau Lewi. 
7-18Yiada-ha da nomuru pandutungu-da la papawai ngera pa-namatu-nya na 
undi ndumada da dua kambulu patu pamba: 

1. I Yoyaripu 13. I Hupa 

2. I Yandaya 14. I Yehimbiapu 

3. I Harimu 15. I Mbilingga 

4. I Haorimu 16. I Imiru 

5. I Màlakia 17. I Hehiru 

6. I Miyamingu 18. I Hapihi 

7. I Hakuhu 19. I Patahia 

8. I Ambia 20. I Yahakialu 

9. I Yehua 21. I Yakingu 

10. I Hakanya 22. I Nggamulu 

11. I Eliyahipu 23. I Ndalaya 

12. I Yakimu 24. I Maahiya 

19Da tamuda nuda da tau da-tulihu-ha tundunya na patanggu-da ba datama 
la Umana i MIRI dàngu ba da-paloku-ya na lumungu na pambàda pamàndu-
na i Harungu, na boku la mangilu-da, pajàngapu-nya na pareta-na i MIRI, 
Ala Ihirailu. 

Na huratu tamuda da tau Lewi 

20-26Hinggilu-da nuda la wàla Lewi datamambupa da ama bokulu kuru uma 
da ma-pandutungu yiada: I Yehindeya, wàlana i Àmuràmu welingu la walaku 
wàlana i Humbailu; i Yihia, wàlana i Rehapia; i Yahàtu, wàlana i Yihàru, 
welingu la walaku wàlana i Halomutu; i Yeria, i Amària, i Yahahialu, dàngu 
i Yekamiamu da anana i Hemburungu tundunya na dedida; i Hamiru, wàlana 
i Uhialu welingu la walaku wàlana i Mika; i Hakaria, wàlana i Uhialu welingu 

la walaku wàlana Yihia angu dedina i Mika; i Màhali, i Muhi dàngu i Yaahia, 
wàlana i Marari. 
27I Yaahia dadua haàtu da anana mini: i Hohàmu, i Hakuru dàngu i Hipiri. 
28-29I Màhali dadua da anana mini da ma-tamungu i Eliahàru dàngu i Kihi. I 
Eliahàru nda ningu anana mini, tàka i Kihi haàtu-na na anana mini 
Yerameyilu-ya na tamuna. 
30Da anana mini i Muhi dua haàtu-da: i Màhali, i Endiru dàngu i Yirimutu. 
Nuda-haka da kuru uma - kuru uma la kabihu Lewi. 
31Nu na pandutu - pandutungu-da la wai ngerada, nimbihu ama bokulu la 
kuru uma dàngu haàtu erina mini, dayila undi hama tuna na pawàda da angu 
dedida, nu da ngara ratu wàlana i Harungu. Nu ba yila undi hamata-mananja 
paraïna i Hanganji Ndautu, anguda i Handuku, i Ahimeliku lupa da ama 
bokulu la kuru umada da kalibaru ratu dàngu da kalibaru tau Lewi. 

1 Lii Ndai 25 

Da makata-nja da malingu pambabu wàngu la Umana i MIRI 

1Ka ningu ma-pairu ngàndingu la lii lumu - lii lumungu, i Hanganji Ndautu 
dàngu da ngara liku uru tau Lewi dapindi-ha da kaliba - kalibaru Lewi yiada 
da ma-pandàkingu: i Ahawàpu, i Hemàngu dàngu i Yendutungu. Nyuda da-
patanggu-nja la pa-patàka-nya na puluna i Ala ba parànja-nya malingu 
pambabu wàngu jungga, jungga lamba, dàngu kahàba. La pa-kapipi lii 
lumungu jàka nggàra pawàngu nimbihu-da pindi-danjaka yiada da pamba 
da ma-pa-ndàkingu: 
2Da mapatu da anana mini i Ahawàpu: i Hakuru, i Yuhupu, i Netanya dàngu 
i Aharela. Na liku uruda nyuda jiaya i Ahawàpu, na ma-patàkangu lii welingu 
lai Ala, jàka na panduma-nja paraïna hanganji. 
3Da manomu da anana mini i Yendutungu: i Nggandalia, i Heri, i Yahaya, i 
Himei, i Hahapia dàngu i Matiha. La kapipi-naha amada, da-patàka-nya na 
lii welingu lai Ala da-pakaria wànya malingu pambabu wàngu jungga ba 
dàngu lududa ludu wotungu dàngu ludu pamalangu-nya i MIRI. 

4Da ma-hakambulu patu da anana mini i Hemàngu: i Mbukia, i Matanya, i 
Uhialu, i Hembuilu, i Yirimutu, i Hananya, i Hanani, i Eliata, i Nggindàliti, i 
Rumàmiti-Ehiru, i Yohimbikaha, i Maloti, i Hotiru dàngu i Mahahiutu. 
5I Hemàngu jiaya na wunangu meha wikina na hanganji. I MIRI nawua-nya 
tau hakambulu mapatu anana mini hi jiaha ba tau madua haàtu-ha da anana 
kawini i Hemàngu, nadu ba mbàda ràndi-mana-nyaka paraïna i MIRI la 
pawua-nya nyuna na mandapu ama bokulu paràka patembi. 
6Mbuu ndàbada da anana i Hemàngu da-palingu-ha da kahàba pambabu 
wàngu, da jungga dàngu da jungga lamba la kapipi-naha amada ba palaku 
karia-nya na lii lumungu la Umana i MIRI. I Ahawàpu, i Yendutungu dàngu 
i Hemàngu da-ngalangu wai ngerada pa-namatu-nya na pa-panduma-nanja 
paraina hanganji. 
7Da tau dua kambulu mapatu anada mini dàngu da angu dedida mahupu 
pingu-maha ba pa-pandàmangu-ha la malingu pambabu wàngu. Nggubulu-
da tau 288-ha. 
8Ka pinya na pandàki - pandàkingu-da pa-palaku wai ngerada mbuu ndàbada 
dayila undi ka bidi tauya ka ma-kaweda-yakai, ka mambàda ndàmangu-ya 
ka mabidi papekangu-yakai. 
9-31Nuda da tau 288 pa-pabiwangu-ha la dua kambulu patu pambada 
tundunya na kuru umada nimbihu-da. Nimbihu pamba da-maràngga tau 12 
la kapipi-naha haàtu ma-kapipi. Tuna yiaka na pa-ndàkingu-da da tamuda 
katundu-nya na undi: 

1. I Yuhupu welingu la kuru umana i Ahawàpu 13. I Humbailu 

2. I Nggandalia 14. I Matiha 

3. I Hakuru 15. I Yeremutu 

4. I Yirihu 16. I Hananya 

5. I Netanya 17. I Yohimbikaha 

6. I Mbukia 18. I Hanani 

7. I Yeharela 19. I Maloti 

8. I Yahaya 20. I Eliata 

9. I Matanya 21. I Hotiru 

10. I Himei 22. I Nggindàliti 

11. I Ahareyilu 23. I Mahahiutu 

12. I Hahapia 24. I Rumàmiti-Ehiru 
 

1 Lii Ndai 26 

Da ma-manggangu Uma Ala 

1Yiada-haka da maràngga wai ngerada da tau Lewi da mamangga-nya na 
Uma Ala. Welingu la kalibaru Kora pa-panggànangu-ya i Mihilimia anana i 
Kori la kuru uma Epuyahàpu. 
2Nyuda dapihu da anana mini da patu la huratu tundunya na pa-ndàkingu 
dedida: i Hakaria, i Yandiyaïlu, i Hambanja, i Yàtinialu, 
3i Elàmu, i Yuhanàngu, i Eliyowinai. 
4Pandàkingu pa-panggànangu-ya i Ombitu-Endumu. Nyuna na-pakanyuru-
nya paraïna i Ala ba tau mawalu-ha da anana mini, da patu la huratu 

tundunya na pa-ndutungu dedida: i Hamaya, i Yuhambàtu, i Yowàhu, i 
Hakàru, i Netaneyilu, 
5i Amialu, i Ihakàru dàngu i Piulutaï. 
6-7I Hamaya kawunga anana i Ombitu-Endumu danomu da anana mini: i 
Otuni, i Rapaïlu, i Ombitu, i Elihambàtu, i Elihu dàngu i Hemakia; mbuu 
ndàbada karohu tau-maha la kalibaru-da nadu ba mini papingi mambeni 
hanggangu-maha, ri - rihi i Elihu dàngu i Hemakia. 
8Ndumana na wai ngera la pa-manggangu na kalibaru-na i Ombitu-Endumu 
na-wuangu tau nomu kambulu madua mini mbeni hanggangu. 
9Na kalibaru-na i Mihilimia na-wuangu tau hakambulu mawalu mini mbeni 
hanggangu. 
10La kalibaru Marari pa-panggànangu-ya i Hoha. Nyuna dapatu da anana 
mini: i Himiri (nyuna nda kawunga ana-aya, tàka natuya ma-pairungu 
paraïna amana), 
11i Hilikia, i Tembalia dàngu i Hakaria. Mbuu ndàbada tau hakambulu 
madua haàtu-ha da angu kuru umana i Hoha da ma-manggangu la Umana i 
MIRI. 
12Da ma-manggangu Umana i MIRI pabiwa-ha la pa - pambada tundunya na 
kalibaru-da. Nyuda pa-wuangu-mbuha wai ngerada pa-paloku la Uma Ala, 
hama tuna na anguda pa-Lewi hawiangu. 
13Nimbihu kalibaru ka kalibaru bokulu-ya ka kalibaru kudu-yakai dayila-
mapa undi ka pinya jàka nggi pindu bokulu-ya na ngia padaida. 
14I Helimia nadeni-nya na pindu bokulu pahunga lodu. I Hakaria anana, na 
makàli wuangu lii panaungu mahàmu, nadeni-nya na pindu bokulu mbara 
dia. 
15I Ombitu-Endumu nadeni-nya na pindu bokulu mbara luru, tàka da anana 
nyudaka matanggu daiha da nggundangu pangia malanja. 

16I Hupingu dàngu i Hoha dadeni-nya na pindu bokulu patama lodu dàngu 
na pindu bokulu Halekitu na maninya la ànda pa-kandekalu. Na wai ngera 
la pa-manggangu, datàpu haha-maya hi ningu mànuma ma-manggangu la 
pindu bokulu. 
17Nimbihu lodu tau manomu madai la pahunga lodu, tau mapatu la mbara 
dia dàngu tau mapatu, la mbara luru. Da nggundangu pangia malanja tau 
mapatu ma-manggangu: tau madua nduma nimbihu nggundangu. 
18La uma nuana la patama lodu tau mapatu ma-manggangu la ngarangia 
dàngu tau madua nu la uma nuana. 
19Tuna nu na pa-biwangu-na na wai ngera manggangu-na na kalibaru Kora 
dàngu kalibaru Marari. 

Da hili hau wai ngera la Umana i MIRI 

20Da tau hawiangu la kabihu Lewi pa-wuangu-mahai duda ndumada la 
papinja da banda da malanja la Umana i MIRI dàngu la papinja da 
nggundangu ngia patuha da pawotu - pawotu lai Ala. 
21I Landàngu anana mini i Nggerihongu; jiaya na ngia paweli-da da mapira 
pambada da kalibaru, papohu-nya na kalibaru Yahialu na anana. 
22Da anana i Yahialu nu i Hetàmu dàngu i Yoilu pa-wuangu ndumaha la 
papinja da nggundangu dàngu da àmahu Umana i MIRI. 
23Da wàlana i Àmuràmu, i Yihàru, i Hemburungu dàngu i Uhialu da-
ngalangu-mbu wai ngerada ndumada. 
24I Hembuilu welingu la kalibaru Nggerihomu, anana i Muha, jiaya na 
mamàra hamata-ha da banda da malanja la Umana i MIRI. 
25Nua kalembi-mada nyuda dàngu i Halomitu rukuna i Eliyehiru angu dedina 
i Nggerihomu. Na walaku wàlana i Eliyehiru lundu tàka lai Halomitu tuna 
nu na pandàkingu-na: i Eliyehiru, i Rehapia, i Yahaya, i Yoràmu, i Hikiri, i 
Halomitu. 
26I Halomitu dàngu da angu dedina jiaha da mapinja mbuu ndàbada da 
pawotu da pa-maraku wàna i Hanganji Ndautu, da ama boku - ama bokulu 

la kuru uma, da ma-pairu - pairungu la kalibaru dàngu da ngara parawira 
ngia dita. 
27Nuda da pawotu - pawotu, jia-haka hawiangu da malanja paribangu da 
pangala-da la pa-kangaburungu dàngu da pawotu-da da pa-panduma 
panuda-nya na Umana i MIRI. 
28Kababa-na, i Halomitu dàngu ihi kuru umana papi hàlada nyudaha mbuu 
ndàbada da pambàda wotu ka jiaha da pawàngu la Umana i MIRI-ma-a, 
jiambuha da tanda maraku pawotu-da mali lai Wunangu Hamuilu welingu 
lai Hanganji Haulu, welingu lai Àpuneru anana i Neru dàngu welingu lai 
Yuàpu anana i Haruya. 

Da wai ngerada da tau Lewi hawiangu 

29Da wàlana i Yihàru, i Kenanya lupa da anada pa-pandumangu-ha la 
patanggu tuha la huratu da mangu nanggara dàngu da wai ngera la pa-
timbangu palakara. 
30Mbuu ndàbada da pa-paloku la lii lumungu dàngu na pa-paloku la laku 
pareta la Ihirailu la ngaba patama lodu Luku Yorundangu pa-pakatangu-ya i 
Hahapia dàngu da 1.700 kalembi-na: mbuu ndàbada tau la ngoraha wàlana 
Hemburungu-ha. 
31Na ma-pairungu la wàlana i Hemburungu jiaya i Yeria. La papatu kambulu 
wàna na ndaungu pareta-na i Hanganji Ndautu, da-patumbu-ya la pa-
kanuturu-ha da wàlana i Hemburungu. Nu ba da-kanuturu-ha pi-danyaka ba 
ninja da panjuri da ma-kaborangu da ma-ngiangu la Yahiru la ngaba 
Nggiliatu. 
32Mbuu ndàbana na pa-paloku la lii lumungu dàngu na li pareta la Ihirailu 
pahunga lodu Luku Yorundangu – la ngaba Rumbingu, Nggàtu dàngu 
hawiangu na kabihu Manahi – da-pakata-nja da tau 2.700 ama bokulu la kuru 
umana i Yeria, mbuu ndàbada tau la ngora-maha da papindi-na i Hanganji 
Ndautu. 

1 Lii Ndai 27 

Da maningu wai ngabangu la tanatara dàngu la kaloka pareta 

1-15Na pa-paloku la pareta pa-hanganji Ihirailu dabata-ya paraï ama boku - 
ama bokulu la kuru uma dàngu da liku uru - liku uru la kalibaru dàngu da 
parawira - parawira. La nimbihu ndaungu la dalu hau wulangu hapamba-ya 
na ma-pawai ngera ba wàngu pahilu - pahilungu la pairu ngàndingu-na na 
haàtu kapala-da. Nimbihu pamba tau 24.000-ya danguna. Yiada-haka da 
tamuda da kapala pamba da ma-pawai ngera nduma hau wulangu: Kawunga 
wulangu: i Yahombàmu anana i Hàpundialu (nyuna angu kalibaru Perihu 
kabihu Yahunda). Wulangu padua wàna: i Ndondai, wàla Ahohi. I Mikilutu 
jiaya na wakilu-na. Wulangu tailu: i Mbanaya anana i Ratu Yuyanda; nyuna 
liku-uruda da “Parawira pa-katailungu” (i Amihambàtu na anana jiaya na 
wakilu-na). Wulangu patu: i Ahaïlu angu dedina i Yuàpu (na hiluna jiaya i 
Hambanja na anana). Wulangu lima: i Hàmuhutu, wàlana i Yiràhu. Wulangu 
nomu: i Ira anana i Ikihu, welingu la paraingu Takua. Wulangu pihu: i 
Helihu, wàlana i Epuraïmu welingu la paraingu Paloni. Wulangu walu: i 
Hipukai welingu la paraingu Huha (nyuna angu kalibaru Heràhu, kabihu 
Yahunda). Wulangu hiwa: i Ambiyehiru welingu la paraingu Anatutu la 
ngaba kabihu Mbanyamingu. Wulangu hakambulu: i Maharai wàlana i 
Heràhu welingu la paraingu Netopa. Wulangu hakambulu hau: i Mbanaya 
welingu la paraingu Piratungu la ngaba kabihu Epuraïmu. Wulangu 
hakambulu dua: i Helindai wàlana i Otunialu welingu la paraingu Netopa. 

Da kapala kabihu la banjaru Ihirailu 

16-22Yiana-yaka na huratu tamuda da ina ama kabihu la banjaru Ihirailu: 

 

Kabihu Ina ama 

Rumbingu i Eliyehiru anana i Hikiri 

Hamiungu i Hapaha anana i Maaka 

Lewi i Hahapia anana i Kamuilu 

Harungu i Handuku 

Yahunda 
i Elihu, anguna paluhu i Hanganji 
Ndautu 

Ihakàru i Omuri anana i Mikayilu 

Hembulungu i Yihimaya anana i Ombanja 

Nàputali i Yirimutu anana i Àharialu 

Epuraïmu i Hohia anana i Ahanjia 

Manahi patama lodu Luku 
Yorundangu 

i Yoilu anana i Pandaya 

Manahi pahunga lodu Luku 
Yorundangu 

i Yindu anana i Hakaria 

Mbanyamingu i Yaahialu anana i Àpuneru 

Ndàngu i Àhaneyilu anana i Yerohàmu 

 

23I Hanganji Ndautu nda na-patumbu-a diha nggubulu (sensus) la honga tau 
mandedi dua kambulu ndauna, nadu ba mbàda ràndi-mana-nyaka paraïna i 
MIRI napa nabonja padanya na tau Ihirailu hama tuna kandunu la awangu. 
24I Yuàpu anana i Haruya na-pakiringu-maka làti padiha nggubulu, ba tuna 
nda na-palundu-anya, nadu i Ala ba nahuku-nya na tau Ihirailu, lumuna nuna 

na diha nggubulu. Jia-duyaka na danguda nyuda hi nda ninja daa la 
mbukuna i Hanganji Ndautu. 

Da ma-paloku banda hanganji 

25-31Yiana-yaka na huratu tamuda da ngara ma-paloku-ha da banda manguna 
na hanganji: Da nggundangu la uma hanganji dàngu la Yeruhali: i 
Ahamawitu anana i Andialu Da nggundangu la hambeli Yeruhali: i 
Yunatàngu anana i Uhia Da maràma woka: i Ehiri anana i Kalupu Da woka 
angguru: i Himei welingu la paraingu Rama Da ngia pa-pahàmu angguru: i 
Hambandi welingu la paraingu Hipumi Da pingi haitungu dàngu pingi 
kapilitu (la kambu palindi patama lodu): i Mbaàlu-Hanàngu welingu la 
paraingu Ngganderi Da ngia pa-pahàmu mina haitungu: i Yoàhu Da banda 
la Padangu Harungu: i Hitirai welingu la paraingu Harungu Da banda la lola 
- lolangu: i Hapàtu anana i Àtalai Ota: i Ombilu wàlana i Ihimailu Kalandai: 
i Yehindeya welingu la paraingu Maronutu Mbimbi dàngu kamàmbi: i 
Yahihu, tau Hàkari. 

Na batangu madaü-na i Ndautu 

32I Yunatàngu, anguna paluhu ama i Hanganji Ndautu, haàtu ma-madaü ma-
manggàna mapingu-ya. Nyuna dàngu i Yahialu anana i Hàkumoni pa-
pandumangu-ha ka papida nyudaha jàka nggàraha da papeka wànja da ana 
maràmba. 
33I Ahitopilu jiaya na ma-padaüngu la hanganji, hamana i Huhai na tau 
Àraki, jia na ma-padaüngu dàngu kandua angu eti-nanya. 
34Ba nameti-ka i Ahitopilu, nahilu-ya paraïna i Àpuyataru dàngu i Yuyanda 
anana i Mbanaya. Na ngora kanguhuru pabera jiaya i Yuàpu. 

1 Lii Ndai 28 

Da panaungu-na i Ndautu rukuna na Uma Ala 

1I Hanganji Ndautu na-wuangu pareta ka da-pauhi ndàba da liku uru Ihirailu 
la Yeruhali. Jia-duyaka hi da-pamàtungu hàla la Yeruhali da ma-pangora la 
kabihu, da mapawai ngaba la kaloka pareta, da ma-pangora la kalibaru, da 
ma-hamata-ha da banda da malanja da banda la maràda mangu hanganji 

hamangui da ma-tanara-ha da ana maràmba – na kababa-na ba hapajia-ha 
da tau bokulu la uma hanganji, da parawira dàngu da matuku - matuku, da-
pauhi ndàba la Yeruhali. 
2I Ndautu na-ndolaku la hanggada hi napanii, “Angu dedi, angu banjaru, 
patingingu! Mandai-maka ba ku-patikingu pawulu-nya Uma ma-padaingu 
ndumana na Pàti Pa-ràndingu, lata wihina i MIRI Alanda. Mbàda pa-
yemangu-mangguka da pa-pahada wànya na Uma ngia pa-maraku-ndanya 
Nyuna. 
3Tàka i MIRI nahiri-ngga palaku-nya nuna, nadu nyungga ba haàtu panjuri-
ka, ba dangu-maka wai ria pabunggu. 
4I MIRI, Ala pa-maraku-na na Ihirailu, napindi-kaka nyungga dàngu wàla 
wuanggu la pa-pareta la Ihirailu lundu nu - nu. Nyuna napindi-yaka na 
kabihu Yahunda la pa-ngalangu haàtu ma-pairungu; welingu la kabihu 
Yahunda i MIRI napindi-ya na kuru umana na amanggu. Welingu la mbuu 
ndàbada angu kuru umana na amanggu na-orangu-ka papindi-ka nyungga hi 
natuka nyungga hanganji la Ihirailu nggubulu-na. 
5Nawua-ngga ana dangunggu, tàka welingu nu la madangu da ananggu 
napindi-yaka i Halomu la pa-pareta la Ihirailu, na pa-hanganji-na i MIRI. 
6Tuna yia ba napanii-ngga i MIRI, ‘I Halomu na anamu nyunaka napa na ma-
pahada-ngga Uma Nyungga. Kupindi-yaka nyuna la paana-nya, tàka 
Nyungga napa amana-nggaka. 
7Jàka weli eti-mana la panunju pangala-nja da ukunggu mbuu ndàbada 
dàngu da pareta - pareta-nggu hama tuna na pawàna nàhu, napa Nyungga 
ku-paundu-nya na pahanganjina lundu nu - nu,’ wànangga,” wàna. 
8Hàla hi na-pangala-nya na paniina i Ndautu, “Jia-duya nàhu, ha dimi 
rayatu-nggu, la hanggana na Alanda dàngu la hangga pa-màtungu-na mbuu 
ndàbana na Ihirailu, na banjaru-na i MIRI, nàhu ku-kamahi langatà - 
tàkanggai kai nunju hàlaha mbuu ndàbada da pareta-na i MIRI Alanda. Ba 

timi nu jia hi mimangu pangala-nya na tana hàmu yiana dàngu hi mi-
pakangeha-nja da wàla wuami ngeru lundu nu - nu,” wànanja. 
9Hàla hanggangu lai Halomu, napanii i Ndautu, “Ha ananggu, pekawa, ba 
Ala-munya na Ala pa-maraku-na na amamu. Lupangu-ma kau pa-atangu 
wikimu lai Nyuna bau weli etingu pa-tuturu manundu lai Nyuna. Nadu ba 
napi hàla-manya duna na pa-kanandi-nda dàngu na parinju-nda. Jàka 
muhimbu-ya Nyuna, napa muhunggu-maya duna, tàka jàka mu-dunjaku-nya, 
napa na-tulaku-makau duna lundu nu - nu. 
10Namu hàmu-maya, i MIRI ba mbàda pindi-nanggauka nyumu la pa-pahada-
nya na Uma na pa-panudangu-ya Nyuna. Jiaduya, nàhu ràma-yawa nuna ba 
wàngu kita hàmuna na etimu,” wànanya. 
11Hàlaka nu i Ndautu hi na-pakata-nya i Halomu mbuu ndàbana na pambàda 
pakaka hahana na hadana na Umana i MIRI, da nggundangu-na, lupa da kuru 
- kurungu-ka, dàngu na Rowa Mahupu matua ngia pa-jàmangu njala. 
12I Ndautu na-pakata hàla-mbunya mbuu ndàbana na pambàda pakaka 
hahana la kanandingu-na, da talora dàngu da kurungu la winggiru-na, dàngu 
da nggundangu ngia pa-pahàmu malanja pawàngu la Umana i MIRI hamanai 
da nggundangu ngia pa-pahàmu-ha da pawotu - pawotu lai MIRI. 
13Dàngumbu na-pakata-nya na pa-kalaratu-na na ngera pa-kalibaru-nanja da 
ratu dàngu da tau Lewi, na ngera patanggu - patanggu-da ba lupangu-ma da-
paloku-ha ba wàna, nu na paràma-da la Umana i MIRI dàngu na ngera àrapu-
ha mbuu ndàbada da pawàngu ba lumungu. 
14Na panii-nya ngerangu jàka nggiki hamana ba ràmaha da àmahu rara 
àmahu bara da pa-pandoi pakaka - pakakahu, 
15nduma nimbihu palita dàngu da tandai palita, 
16ndumada da menja àmahu bara, dàngu ndumada da menja àmahu rara 
pangia-da da roti pa-payemangu lai Ala. 

17Dàngumbu napanii-nya ngerangu na ngera danguda da àmahu rara ihi 
mbàngina da pawàngu ba pandoi ranggatu njàkapu, moku dàngu kadihi, na 
ngera danguda da àmahu bara dàngu àmahu rara da pa-pandoi kawinga, 
18na ngera danguda da àmahu rara ihi mbàngina da pa-pandoi wàngu ngia 
pawotu maraku pangia patunu dupa dàngu da pa-pandoi wàngu kareta 
ndumada da kahala hada patau awangu ba dàngu wàlahu-da ruu kàpada la 
pinu Pàti Pa-ràndingu-na i MIRI. 
19Hàla hi napanii i Hanganji Ndautu, “Mbuu ndàbada nuda ni hàla-manjaka 
daa la pambàda pakaka hahangu da pambàda tulihu ma-patangangu la 
ngerangu pawua wiki-nangga nyungga i MIRI,” wàna. 
20Tunaka nu i Hanganji Ndautu hi nahili paniinya i Halomu na anana, 
“Lupangu-ma bàdi nyumu ka na-màndungu la etimu dàngu kau tara uramu. 
Pakiri-nyawa na paràma, àmbu nggàradu pa-mangàdatu-mu. I MIRI Ala na 
palumu-nggu napa Nyuna na mandula kau. Nda jia dunjaku-ananggau napa. 
Napa na-karaha-makau duna hi lupa mu-palundu-nya mbuu ndàbana nuna 
na paràma. 
21Na pa-paloku - paloku ba lumungu daa la Uma Ala mbàda pa-kawàri-
manjaka wai ngerada da ngara ratu dàngu tau Lewi. Da maràma - maràma-
ka da mamàhi la tuba ngerada haàtu - haàtu napa da-pambapa damanggau 
duda wàngu weli etida, dàngu da ngara ma-pairungu hamanai nggubulu 
ndàbana na rayatu napa da-karadaku-nya na lii pareta-mu,” wànanya. 

1 Lii Ndai 29 

Da pawotu - pawotu ndumana na pa-hadangu Umana i MIRI 

1Hàla panii-nanyaka i Hanganji Ndautu la tau mbuu ndàbana na ma-pauhi 
lai nu, “Welingu la ana - ananggu-ka i Halomu-ka na papindi-na i Ala. Na 
nyuna lalu mbana kanguraku-manapa dàngu ndedi nadangu-mapa na pa-
mayàmu-na, tàka na paràma yiana lalu mbana bokulu-na. Hinggilunai napa 
na pa-pahadangu nda uma hanganji angunda patauya, tàka Uma ndumana i 
MIRI Alaya. 

2Mbuu ndàbada da pawulu wànguya nuna na Uma dàngu da kanaingu-na 
mbàda payema-manggu-njaka tutu ràka pamàka-nggu. Mbàda pa-uhingu-
mangguka àmahu marara, mabara, parunggu, bàhi, ai, watu pawilingu, watu 
mata tawuru, watu ma-huratu hangia - hangia pa-manandangu wàna dàngu 
dangu langatàka watu pualamu. 
3Langatàka paraï ruku mbuha-nggunya na Uma Alanggu kuwotu-mbuhaka 
da àmahu mabara marara welingu la banda wikinggu: 
4-5àmahu rara mahàmu halawàla hangahu tòngu rihida, dàngu àmahu bara 
ihi mbàngina ràkangu 240 tònguda da patapu wànya na dindina na Umana i 
MIRI, dàngu ndumada da malanja hawiangu da paràma-da napa da ngara 
tau da mamàhi paràma. Màla, hili nggamupa nàhu na ma-mbuhangu pa-
wuangu pawotu-na lai MIRI dàngu weli etina?” wàna. 
6Da ngara ma-pangora la kalibaru, da ngora kabihu, da ngara parawira 
dàngu da mangaba-nja ba papida nyudaha da banda hanganji peka-danyaka 
ba da-mbuhangu-mai duda nyuda pawotu hungguda. 
7Ka wuangu-dahaka yiada da patiki pa-ndàkingu ndumana la pa-pahada 
wànguya na Umana i MIRI: àmahu rara 170 tòngu rihida, àmahu bara 340 
tòngu rihida, parunggu tika pa-620 tònguda dàngu bàhi 3.400 rihi tònguda. 
8Da tau da maningu watu mata tawurungu da-pakata-nya i Yahialu ka na-
patama-nja la kanai àmahu Umana i MIRI. (I Yahialu tau Lewi welingu la 
kalibaru-na i Nggerihongu-ya.) 
9Wàngu eti-mana duna ba na-wuangu lai MIRI na rayatu, dàngu da-hawola 
wànguma da etida ba dadangu-maka da pawotu-da. I Hanganji Ndautu na-
hawola wàmanyai duna na etina. 

I Ndautu ba nawotu-nya i Ala 

10Nu la hangga tau dangu i Hanganji Ndautu nawotu-nya i MIRI. Napanii, 
“Dou MIRI Ala na pa-maraku-na i Yakupu boku la mangilu-ma, pa-wotungu-
kau Nyumu lundu nu - nu! 

11Nyumu ma-bokulu langatàka-kau dàngu mambiha-kau. Nyumu mu-
mangunju, mu-bunjuku dàngu mu-bokulu. Mbuu ndàbana na maninya la 
awangu dàngu la tana mangu-munya. Nyumu hanganji bokulu-kau ma-
kuaha-ya mbuu ndàba-naka. 
12Mbuu ndàbana na pawulu wàngu dàngu na pa-mbokaru wàngu ma-
pawelingu lai Nyumuha; Nyumu ma-kuaha-ya mbuu ndàbana wàngu kodi 
màkamu dàngu rihi mehamu, Nyumu mumbiha jiapa nda nggamuya bau 
tuya tau bokulu dàngu tau kapàru. 
13Nàhu, dou Alama, ma-pamalangu-nggau, dàngu mawotu-nya na tamumu 
na ma-bokulu. 
14Nyungga dàngu yiana na rayatu-nggu langatàka nda mamàka-a duma 
pawua-nggau Nyumu ana ngga - nggàra, nadu mbuu ndàbana ba pawua-mu 
Nyumu-maduha dàngu jàka nggàraha da pawua-manggau ba mangumu 
Nyumu-maduha. 
15Nyumu mupinya dou MIRI, hama tuna ba jia ndàbaha da boku la mangilu-
ma, nyumai duma jia-maya ba malaku-nya yiana na luri hama tuna na tau 
tàka dàngu na tau nàmu-kama. Na lurima nyuma hama tuna na ninu na ma-
làpahu, dàngu nda peku-ana nyuma la pamara welingu la meti. 
16Dou MIRI, Alama, mbuu ndàbada yiada da malanja ma-pawilingu hi ma-
pauhi-nja màta ka wulu wànya na Uma ndumamu Nyumu, ka pekuna ba ma-
maraku-nya na tamumu na ma-matua. Tàka nu mbuu ndàbana ngala-manja 
welingu lai Nyumu wikima dàngu ba mangu-madumu-njai. 
17Kupi-manya duku nyungga bau kamanya etina haàtu - haàtu na tau dàngu 
bau mbuhanya na tau na ma-yahangu etina. Dàngu tànji eti-manggu dàngu 
nggaüru eti-manggu ba kuwotu-ha yiada mbuu ndàbada lai Nyumu. Hakahii 
wiki-manggu-nyaka nggiki hamana na banjaru-mu na ma-pauhi lai yiahu ba 
nawotu tanda maraku-na lai Nyumu ba wàngu mbaha eti-mana duna. 
18Dou MIRI Ala, na pa-maraku-da i Ambarahàmu, i Ihàku dàngu i Yakupu, 
da boku la mangilu-ma, mangga àrunya na banjaru-mu ka na-padaingu la 

pambuha-nggau Nyumu hama tuna nàhu dàngu ndula àruha ka da-tuturu 
mànu lai Nyumu. 
19Wua àrunya i Halomu, na ananggu, ka narinju pa-langatàkangu la patundu 
hàlanja da pareta-mu mbuu ndàbada dàngu la pa-pahada-nggau Uma ngia 
pa-lumungu, da pa-pahada wànya ba mbàda payema-nggunjaka,” wàna. 
20Ba nahàla-ka pa-hamayangu tuna nu, panii-nanyaka i Ndautu la tau dangu 
na ma-pauhi lai nu, “Wotu-nyawa i MIRI, Alami!” wàna. Mbuu ndàbada nuda 
da tau wotu haila-danyaka i MIRI, na Ala na pa-maraku-da da boku la 
mangilu-da. Ka maràbaku-danyaka ba datembi-ya i MIRI dàngu na hanganji. 
21La lodu hadangu harii rupu-danjaka da banda ba kameti maraku lai MIRI-
ha, hàla hi da-paberi-nya na rayatu. Hinggilu-da nuda ningu 1.000-da da hapi 
mini dàngu 1.000-da da mbimbi mini dàngu 1.000-da da mbimbi kamboka-
na da parupu dàngu patunu mangu heungu la pinu ngia pawotu maraku. Da-
maraku wàngumbu angguru da karia-mada duda nuda da tanda maraku. 
22La lodu nuna ngangu ngunungu-danyaka ba da-nggaüru la hanggana i 
MIRI. Hàla, la da-panduangu wàna pakada-danyaka ba nyunaka i Halomu na 
hanganji. Wànya na tamuna i MIRI pa-karàngi-danyaka ba nyunaka i Halomu 
na manjadi hanganji tàka i Handuku jiaya na ratu. 
23Ba nyunaka i Halomu na mahilu-ya na amana i Ndautu, mandapu-nanyaka 
la kanjàka hanganji na pambàda pamàndu-na i MIRI. Nyuna hanganji ma-
paura-ya dàngu na-mahumbaru-nya paraïna tau Ihirailu nggubuluna. 
24Mbuu ndàbada da mapawai ngaba la pareta dàngu la ma-katangu madàka 
lupa da a - anana hawiangu i Ndautu da-pajia hàlaya na kuaha-na i Halomu 
ba hanganji-ya. 
25I MIRI na-pawiti-nya mbuu ndàbana na rayatu la pa-mahumbaru-nya i 
Halomu dàngu natuya i Halomu la pahipu mara - rauha da hanganji - 
hanganji-ka da mambàda pareta la Ihirailu. 

Na kaloka dànggitu-na na pareta-na i Ndautu 

26I Ndautu anana i Ihai na-pareta-ya na Ihirailu nggubulu-na, 

27patu kambulu ndaungu mandai-na. La Hemburungu na-pareta pihu mbua 
ndaungu tàka la Yeruhali tailu kambulu tailu mbua ndaungu. 
28Nyuna nawulu dàngu patembi-ya, tàka ba nameti kaweda malundungu-
mana-nyaka. I Halomu na anana nyunaka na ma-hanganji hiluya. 
29Na ruku lurina i Hanganji Ndautu piti welingu la kawunga-na lundu 
nanjàpu-na pa-tulihu-mayaka la Mbukuna i Wunangu Hamuilu, i Wunangu 
Natàngu dàngu i Wunangu Nggàtu. 
30La mbuku nuda dapeka-ya na ruku pareta-na, na kuaha-na dàngu mbuu 
ndàbana na matumbu la ngera wikina, la ngera banjaru Ihirailu dàngu na 
ngerada da pa-hanganji-ka la winggiru-na na Ihirailu. 

2 Lii Ndai 

2 Lii Ndai 1 

I Hanganji Halomu ba na-hamayangu karai kaminaku manggàna 
(1 Hang. 3:1-15) 

1I Halomu na anana i Hanganji Ndautu hanganji-yaka na ma-kapingatu 
mandapu-na la pa-hanganji Ihirailu. I MIRI na Alana na-pakanyuru-ya hi 
lupa kanjupu kuaha-ya. 
2Mbuu ndàbada da kapala pamba 1.000 dàngu pamba hangahu, mbuu 
ndàbada da mapawai ngaba la pareta, dàngu mbuu ndàbada da ama bokulu 
kuru uma la Ihirailu nawua-nja pareta paraïna i Hanganji Halomu 
3la palua karia-nya nyuna la ngia pa-lumungu la Nggimbiungu. Ka laku-
danyaka lai nàhu, nadu ba lai nuduya na ngia paninya na Maüna i MIRI na 
pawulu-na i Muha atana i MIRI ba la maràda telangu-hapa. (4Na nyuna na 
Pàti Pa-ràndingu-na i MIRI ninyaka la Yeruhali la maü pawulu-na i Ndautu 
ba jiaya na paleli-nanya welingu la Kiriyàtu-Yiaarimu.) 
5Na ngia pawotu maraku welingu la parunggu na pa-pandoi-na i Mbahalialu 
anana i Uri umbuku-na i Huru, ni-mbunyapa la Nggimbiungu la hangga 
Maüna i MIRI. Lai nuyaka i Hanganji Halomu dàngu nggubulu-na na rayatu 
ba da-maraku-nya i MIRI. 
6La hanggana nuna na Maü nawotu maraku na hanganji la pinu ngia pawotu 
maraku parunggu 1.000 ngiu banda ka kameti maraku patunu-ha ndumana i 
MIRI. 
7La rudungu nuna na-paitangu wikina i Ala lai Halomu na mapanii dànya, 
“Karaiwa nggàra bia pambuha-mu hi Halomu, napa kuwua-manggau duku,” 
wànanya. 
8Nahema i Halomu, “Dou Ala, Nyumu pa-itangu-mamu-nyaka ba kanjupu 
mbuha-munya na amanggu i Ndautu, tàka mbàda wotu-munggaka nyungga 
la pa-hanganji hiluya nyuna. 

9Nàhu dou MIRI Ala, màla àruki kau patutu-nya na paràndi-mu la amanggu. 
Mbàda wotu-munggaka nyungga la pa-hanganji-nya na banjaru bokulu na 
panda taü padiha-ya na danguna. 
10Jiaya nu wua àrungga kateuru katàraku kaminaku manggàna la pa-kapipi 
wànja nyuda. Jàka nda tuna nu nggikina wànggu-aka ka kumàka pa-pareta-
ya na banjaru-mu na madangu tuna yia?” wàna. 
11Nahema i Ala lai Halomu, “Na pakaraï-mu mahàmu-ya. Nyumu ndau karai 
wulu, jàka ndia banda, jàka ndia wuwa tamu, jàka ndia ka dameti da 
muhumu jàka ndia luri ma-lundungu nduma wikimu, tàka karaï-munya na 
manggàna dàngu na pingu ndumana la pa-pareta-ya na banjaru-nggu na pa-
pakata-nggu lai nyumu. 
12Jia-duya napa kuwua-nggaunya na manggàna dàngu na pingu. Hinggilu-
na nu napa ku-panduma-nggaunya na rihi mbokaru, na rihi wulu dàngu na 
rihi wuwa tamu welingu la nggi hanganji biaya ka àmangu-kai jàka ndia ka 
ngerukai,” wànanya. 

Na wuluna dàngu na manggàna-na i Hanganji Halomu 
(1 Hang. 10:26-29) 

13Tunaka nu dunjaku-nanyaka paraïna i Halomu na ngia pa-lumungu la 
Nggimbiungu la ngia paninya na Maüna i MIRI, hàla beli-nanyaka la 
Yeruhali. Welingu lai nu ba na-pareta-ya na Ihirailu. 
14Na-pamàtu-nya na kanguhuru pabera-na wàngu 1.400 kareta pabera dàngu 
12.000 njara pabera. Hawiangu natuha la Yeruhali, tàka hawiangu da marihi 
natuha la parai - paraingu hawiangu. 
15La rehi pareta-na i Halomu, da àmahu rara da àmahu bara banda malanja 
pa-ndàmangu-ma-ahaka la Yeruhali, hama tuna da watu; tàka da ai kajuu 
Limbanongu kanjupu danguha hama tuna da ai kapilitu pakàli ndàmangu. 
16Palindi lulunja da mini danggangu ma-pambapa dànya na hanganji patama 
ngàndiha da njara welingu la Mehiru dàngu welingu la Kewi, 

17dàngu kareta - kareta pabera patama ngàndi welingu la Mehiru-ha, hàla hi 
hili paluhu ngàndiha la hanganji - hanganji Heti dàngu Hiria, 150 àmahu bara 
heu njara, dàngu 600 àmahu bara hau kareta pabera. 

2 Lii Ndai 2 

Da pa-payema hahangu la pawulu wànya na Umana i MIRI 
(1 Hang. 5:1-18) 

1I Hanganji Halomu nabota-yaka la pa-pahada-nya na Umana i MIRI, dàngu 
hau uma hanganji nduma wikina nyuna. 
2Ndumana nuna na-dundilu-ya na tau 70.000 ma-palaü-nja da pawulu wànya 
na uma, tau 80.000 ma-kahebi watu la ma-palindingu dàngu tau 3.600-da da 
manduru da ma-hamata-ya na paràma. 
3I Halomu na-pangàndi-nya langu i Hiràmu, hanganji Tiruhu, “Màlawa nu 
ka ta-panjonjangu la danggangu hama tuna dàngu i Ndautu, na amanggu bau 
danggangu lai nyuna ai kajuu Limbanongu pawulu wànanya na uma 
hanganji-na. 
4Nàhu wulu-nggunya hau uma ngia pa-lumungu na pa-patudangu ndumana 
la patembi wànya i MIRI na Alanggu. La Uma nuna nyungga dàngu na 
rayatu-nggu napa malumu-nya Nyuna ba mawàngu patunu dupa dàngu 
ngara mambii kati, dàngu la pawotu mànunya roti pa-payema-nya Nyuna. 
La uma nunamai napa mawotu kameti maraku patunu nimbihu mbaru dàngu 
rudungu, nimbihu lodu Hangahu, lodu remi Wulangu Bidi dàngu da lodu - 
lodu hawiangu da pa-pahinggilu la patembi wànya i MIRI na Alama. Nadu, 
ba mbàda wuangu-naka Nyuna pareta ka dawunda-ya nuna paraï tau Ihirailu 
lundu nu - nu. 
5Na parinju-nggu ka màtawa na Umana i MIRI na pawulu-nggu napa ka uma 
ma-mangarangu-ya, nadu na Alama nyuma ba marihi mangarangu-maya 
welingu la pa-alangu la nggi bia. 
6Tàka làti duna nda ningua haàtu ma-duluku pawulu-nya Uma i Ala, nadu 
na nggubulu-na na manggawa awangu manda najaru nggailaru-na nda na-
jàmungu-a na nggailaru-na ka ngia pa-ngiangu-na Nyunaya. Nu ba tuna na 

Umana i MIRI pamàka pawulu-nggu tuda-anaka ka ngia patunu-nya dupa i 
Ala! 
7Jiaya nu, màla àru kau paràha-nggama haàtu tau mapingu pa-huratu dàngu 
namàpi paràma àmahu rara, àmahu bara, parunggu, bàhi dàngu napingu-
mbu pa-tinungu tera kawuru, mbaü atu, dàngu rara. Napa nyuna ka naràma 
pahama dànja da ma-màpihu la pa-karàmaku da pambàda pindina na 
amanggu i Ndautu da maninja la Yahunda dàngu la Yeruhali. 
8Kupi-manja ba jia ndàbaha da mini punggu ai la tanamu nyumu umbu ba 
dapingu-ma papunggu ai, jia-duya màta kau pangàndi-nggama, màtu - màtu 
ai kajuu dàngu ai nitu Limbanongu. Napa nyungga ka ku-dundilu-ha da tau 
lai nyungga la pa-pambapa dànja da tau lai nyumu, 
9ka da-payemangu pada - danguma ai. Nadu na Umana i MIRI na pawulu ba 
wànggu lupangu-ma ka ma-hawiru-ya la pa-bokulu bàdi. 
10Ka datuu bàlangu da taumu nyumu, napa ka ku-pangàndi-nggau dua ngia 
ngara uhu nggàndumu, nimbihu-da maràngga 2.000 tòngu, angguru 400.000 
litaru, tàka mina haitungu 400.000 litaru.” 
11Ba na-papaya nuna na huratu-na i Hanganji Halomu, i Hanganji Hiràmu 
na-pangàndi-nya huratu i Hanganji Halomu tuna yia na lingu-na, “Paraï ruku 
mbuha-nanya i MIRI na banjaru-na, Nyuna na-wotukau nyumu pa-hanganji. 
12Pa-wotungu-ya i MIRI Ala Ihirailu, na ma-padika-nya na awangu dàngu na 
tana! Nyuna mawua-nya haàtu ana i Ndautu na ma-kanjupu manggàna-na 
dàngu na mambana halimu kotuna, dàngu madangu papina, na mawuku-ya 
la pawulu-nya na Umana i MIRI dàngu na uma hanganji nduma wikina 
nyuna. 
13Pa-karia-nya yiana na huratu ku-paràha-nya na haàtu mini mahupu pingu 
dàngu na mamàpi pa-karàmaku na ma-tamungu Huràmu. 
14Na inana welina la kabihu Ndàngu, tàka na amana tau Tiruhu-ya. Nyuna 
napingu pa-pandoi malanja - malanja àmahu marara, mabara, parunggu, 
bàhi, watu dàngu ai. Nyuna napingu pa-tinungu tera kawuru, mbaü atu, 

dàngu rara, dàngu tera linangu-mbu. Màtu - màtu paràma pa-huratu, 
napingu pa-pandoi tundunya na hada pakarai bianda. Màta nyuna ka paràha-
nya paràma dànja ba jia ndàbaha da mamàhi pa-karàmaku lai nyumu, dàngu 
anguda da tau da mambàda ràma paràma lai Hanganji Ndautu na amamu. 
15Nyuma duma patia-manjaka nu da pa-pangàndi-mu da dua ngia ngara uhu 
nggàndumu, da angguru dàngu da mina haitungu da pambàda ràndimu. 
16Napa nyuma ka mapunggu-ka ai kajuu welingu la ma-palindingu la 
Limbanongu, pajàngapu-nja danguda da ràka pawàngu ba wàmu, hàla napa 
ka mahondu-ha tuha rakitu, ka ma-pamili-ha la tehiku lundu tàka la Yopi. 
Welingu lai nu napa nyumu kau palaü-njaka la Yeruhali,” wànanya. 

Na pakiringu pa-pahada-nya na Umana i MIRI 
(1 Hang. 6:1-38) 

17I Hanganji Halomu na-patumbu-ya na diha nggubulu (sensus) la nduma tau 
tàka da ma-engangu la Ihirailu, hama tuna na pawàna i Hanganji Ndautu na 
amana. Nu ka pi-nanyaka ba tau 153.600-ya na tau nàmu na maninya. 
18Da tau 70.000 welingu lai nyuda na-patanggu-nja la pa-palaü-nja da 
pawulu wàngu uma, tau 80.000 matanggu kahebi watu la ma-palindingu, 
dàngu tau 3.600 ma-hamata-ya dàngu ba la papida nyudaya nuna na paràma. 

2 Lii Ndai 3 

1I Hanganji Ndautu mbàda padai-mana-nyaka ka wuluya na Umana i MIRI 
la Yeruhali la Palindi Moria la ngia pawari puruhu uhu nggàndumu manguna 
i Arauna tau Yembuhu. Na hadangu-na na Umana i MIRI na-pakiri-nya 
paraïna i Hanganji Halomu 
2la wulangu padua wàna la ndaungu papatu wàna ba na-pareta. 
3Na nunjuna na Uma dua kambulu pihu metiru-na, tàka na ndàbaru-na hiwa 
metiru-na. 
4Na nunjuna na kuru hanamba hamana na ndàbaru-na na Uma, nu ba hiwa 
metiru-na. Na janggana lima kambulu patu metiru-na. La kuruna nuna na 
kurungu patapu wàngu àmahu rara ihi mbangi-nanya. 

5Na kuru bokulu patungu kapambalu ai kajuu Limbanongu-ya hi mangu 
patapu wànya àmahu rara ihi mbàngina pa-huratungu pingi wola dàngu pa-
huratungu nggàmbaru nggili bàhi. 
6Na hanganji na-pamananda-nya nuna na Uma, ba nawànya watu mata 
tawuru mana - nandangu dàngu àmahu rara da pangàndi welingu la tana 
Pàrawaïmu. 
7Jia-mahai da àmahu rara nuda na patapu wànanja da dindina na Umana i 
MIRI, da patenga-na, da pàlaku pinduna dàngu da pindu - pinduna. Da 
dindina na-huratu-nja nggàmbaru patau awangu. 
8Na kurungu mbara dalu na pa-patamungu “Rowa Mahupu Matua” na 
nunjuna hiwa metiru-na tàka na ndàbaru-na, hiwa metiru-na, hama-mana na 
ndàbaru-na na Umana i MIRI. Dua kambulu tòngu àmahu rara patapu wànja 
da dindina na Rowa Mahupu Matua Meha 
9dàngu 570 nggaràmu àmahu rara pa-pandoi paku. Da dindida da kuru - 
kurungu mangia dita patapu-mbuha wàngu àmahu rara. 
10-13Na hanganji na-paràhangu pa-pandoi dàmbu kahala hada patau awangu 
welingu la palala, hàla hi tapu wànja àmahu rara, patuu pa-lihingu-ha la 
Rowa Mahupu Matua hanggangu la tuba pindu. Nimbihu-da da patau 
awangu maràngga dua mbàlama ruu kàpada, nimbihu ruu kàpa 2,2 metiru 
malaida. Ba da-tawàlahu da ruu kàpada da pa-jonggaru da hupuda la padua 
rowa, tàkaka da hupu - hupu hauda da-maràngga jonggaru dindingu la kalai 
la kawana. Ba tuna ba da-tawàlahu da ruu kàpada hiwa metiru-mada hamana 
na ndàbaru-na na rowa. 
14Ndumana na Rowa Mahupu Matua pa-pandoi-manya tera dimbana welingu 
la tera linangu dàngu hili hau tera ma-kawuru, ma-mbaü atu dàngu marara. 
Na tera dimba nuna pa-huratungu-ya nggàmbaru patau awangu ba pa-
mananda-nya. 

Da andu parunggu bokulu dua mbungu 
(1 Hang. 7:15-22) 

15Na hanganji na-pahadangu andungu dua mbungu da janggada hapungu - 
hapungu 15,5 metiru-da hi natuha la hanamba Umana i MIRI. Nimbihu-da 
nuda da andungu ningu tubuku-da da ma-2,2 metiru janggada. 
16La kapuka-da nuda da andungu da-pamananda wànya lulu parunggu pa-
jilungu dàngu hangahu mbua wua njalima parunggu. 
17Da andungu nuda pa-pahadangu la kalai la kawana pindu tama la Umana 
i MIRI; la mbara luru Yakingu, wàdanya, tàka la mbara dia 
Mbowàhu, wàdanya. 

2 Lii Ndai 4 

Na pa-payemangu-ya na Umana i MIRI 
(1 Hang. 7:23-51) 

1I Hanganji Halomu na-paràhangu pa-pandoi hau ngia pawotu maraku 
parunggu, na nunjuna dàngu na ndàbaru-na da-kawàra hiwa metiru, tàka na 
janggana patu metiru paradua-na. 
2Nyuna na-pandoi-mbu hau karaba kawori welingu la parunggu, na hukutu-
na tuna nu: na manjolungu-na 2,2 metiru, na hukutu padua-na 4,4 metiru 
dàngu na weli winggiru-na 13,2 metiru. 
3La halinggi winggiru-na la hambeli pa-mananda wànya huratu hapi ba dua 
ndalaru-da, palala pa-kariangu-ha dàngu nuna na karaba. 
4Nuna na karaba pa-bànjalu-ya la pinu wunggu hakambulu dua ngiu hapi 
parunggu – tailuda da ma-hanggangu hu dia, tailuda hu luru, tailuda la 
patama lodu, dàngu tailuda la pahunga lodu. 
5Na timbina na karaba 75 mili-metiru-na. Na hingina hama tuna hingi kaba 
waiya na ma-hangebalu la hambeli, tika pa-pahama na wàla mangàta ma-
hanggebaru-ya. Nuna na karaba na ihina ràkangu 60.000 litaru. 
6I Hanganji Halomu na-pandoi-mbu hakambulu mbàlu bokulu, lima mbuada 
da patuu la mbara luruna na Umana i MIRI, dàngu hi lima mbuada da patuu 
la mbara diana. Da karaba nuda jiaha da ngia pabaha-ha da kadipu - kadipu 

tolu banda kameti maraku patunu. Na wai la karaba bokulu pa-payemangu-
ha da ngara ratu ba dabaha wikida. 
7-8Na-pandoi-mbu hakambulu tandai palita àmahu rara tundunya na hada 
pambàda pakaka hahangu, dàngu hakambulu menja. Mbuu ndàbada da 
tandai palita dàngu da menja patuha daa la kuru bokulu la Umana i MIRI – 
lima la patuu kalai, dàngu lima la patuu kawana. Na-pandoi-mbu hangahu 
moku àmahu rara. 
9I Hanganji Halomu na-pandoi-mbu talora mbara dalu ndumada da ngara 
ratu, dàngu hau talora la hambeli. Da rau pindu la pindu boku - pindu bokulu 
la manggawa dàmbu talora patapu wàngu parunggu-ha. 
10Na karaba patuu la kabihu mbara luruna na Umana i MIRI pa-haritungu la 
pahunga-ya. 
11-16I Huràmu, na kapala-da da ngara mamàpi pa-karàmaku, na-pandoi 
kawalu, hakòpu, dàngu moku. Ka hàla-nanjaka pa-pandoi hàlaha da 
pawàngu la Umana i MIRI pa-jàngapungu na paràndi-na lai Hanganji 
Halomu. Nuda da pawàngu ba wànda jia-duhaka: Dua mbungu andungu 
bokulu Dàmbu tubuku andungu mahama mokuha dapatuu la kapuka 
andungu Da lulu àmahu pa-jilungu la kapuka andungu Patu ngahu njalima 
parunggu da pa-wandalu kadua ndalaru-nja, la winggiru lulu àmahu pa-
jilungu la nimbihu andungu Hakambulu kareta Hakambulu tobu robu bokulu 
Na karaba parunggu Hakambulu dua hapi parunggu mandema-ya na karaba 
Da kawalu, da hakòpu dàngu da ranggatu njàkapu I Huràmu na-pandoi-ha 
nuda mbuu ndàbada da pawàngu la Umana i MIRI welingu la parunggu 
dàngu pauda-ha hi lupa da-kajilaku. Na-pandoi-ha nuda mbuu ndàbada pa-
jàngapu-nya na pareta-na i Hanganji Halomu. 
17Na hanganji na-paràhangu pa-pandoi-ha nuda da malanja la ngia palala la 
manggawa Hukutu dàngu Harenda la Lolangu Yorundangu. 
18Dira dangu-maha nuda da malanja, hi lupa nda ningu haàtu mapingu 
padiha-ha jàka pira kiluda da parunggu pawàngu. 

19-22I Hanganji Halomu na-paràha-mbunja pa-pandoi pakakahu hangia - 
hangia welingu la àmahu rara ihi mbàngina ndumana na Umana i MIRI. Da 
pakakahu nuda jia-duhaka: Da ngia pawotu maraku Da menja roti pa-
payemangu Mbuu ndàbada da tandai palita dàngu da palita-na welingu la 
àmahu rara ndai da pa-paroka la hangga Rowa Mahupu Matua, pa-jàngapu-
nya na pa-pakaka hahangu Da pa-manandangu wàngu da ma-pahada wàla 
aingu Da palita Da ngepi wàla epi Da pa-paili wàngu humbu palita Da moku 
Da kawinga nduma dupa Da kawinga nduma wàla epi Mbuu ndàbada da 
pindu tama la Umana i MIRI dàngu da pindu Rowa Mahupu Matua patapu 
wàngu àmahu raraha. 

2 Lii Ndai 5 

1Ba nahàla-ka i Hanganji Halomu pa-panjàpu-ya la pa-pahada-nya na Umana 
i MIRI, mbuu ndàbada da àmahu mabara marara, dàngu da malanja 
hawiangu da pa-maraku wàna i Ndautu na amana lai MIRI, na-pahàmu-ha la 
nggunda - nggundangu la Umana i MIRI. 

Na Pàti Pa-ràndingu-na i MIRI ba ngàndiya la Umana i MIRI 
(1 Hang. 8:1-9) 

2Tunaka nu i Hanganji Halomu na-paràha-nja mbuu ndàbada da ngora 
kabihu dàngu kalibaru la banjaru Ihirailu pamai la Yeruhali la pa-paleli-nya 
na Pàti Pa-ràndingu-na i MIRI welingu la Hiungu, paraingu-na i Ndautu, ka 
ngàndiya la Umana i MIRI. 
3Ka mai hàla-danyaka la lodu remi Maü Ma-paraungu. 
4Ba da-pauhi ndàbaka da ma-pairungu, tàka da tau Lewi hi dadanda-nya na 
Pàti Pa-ràndingu, 
5hi dangàndi-ya la Umana i MIRI. Na Maüna i MIRI dàngu mbuu ndàbada da 
pawàngu-ka lai nu da-paleli-mbunja paraï da ngara ratu dàngu da tau Lewi 
la Umana i MIRI. 

6Tunaka nu i Hanganji Halomu dàngu nggubulu-na na rayatu Ihirailu hi da-
pauhi la hangga Pàti Pa-ràndingu, hàla hi dangàndi maraku lai MIRI, dangu 
ailulu mbimbi dàngu hapi, hi lupa nda pataü-ha padiha-ha. 
7Tunaka nu da ngara ratu hi dangàndi-ya na Pàti Pa-ràndingu la Umana i 
MIRI hi da-bànjalu-ya la lumbu kahala hada patau awangu la Rowa Mahupu 
Matua. 
8Da ruu kàpada nuda da kahala hada da-tawàlahu palàmbaru-nya na pàti 
dàngu da ai dukuna. 
9Da ai duku da-madita ailulu, hi lupa da hupuda peku itaha welingu la 
hangga Rowa Mahupu Matua, tàka nda peku ita-aha welingu la hambeli. 
(Lundu nàhu da ai nuda ni-manjapa lai nu.) 
10Nu daa la Pàti Pa-ràndingu nda nggàra hau maningu, hinggilu-da da watu 
ba dua mbàlada. Da watu nuda i Muha-maka na mambàda patama-nja lai nu 
la Palindi Hinai, ba jiaya natura-na pa-njanjingu i MIRI dàngu na banjaru 
Ihirailu, nu ba la ngarangia-ha welingu la Mehiru hanggangu la Kanaàngu. 

Na bunjuku-na i MIRI 

11-14Mbuu ndàbada da ratu da maninja lai nu, welingu la nimbihu pamba, 
mbàda rimangu-madaka la pa-paloku-ya na lii nuna. Mbuu ndàbada da mini 
ludu dàngu da ma-katangu malingu pambabu wàngu la kabihu Lewi, nu i 
Ahawàpu, i Hemàngu dàngu i Yendutungu lupa nggubulu-na na kalibaru-da, 
wotu-mada-nyaka paki tera linangu. Da tau Lewi da-ndolaku la pahunga lodu 
ngia pawotu maraku ba dàngu katangu-da kahàba dàngu jungga. Da anguda 
nyuda ningu tau 120-ya na ratu na mahapii taropitu. Na lududa da mini ludu 
da-panggepi làngingu ba dalingu da taropitu, kahàba dàngu da malingu 
hawiangu. Yia-dahaka da lawiti lududa da paludu wàdanya i MIRI, 
“Wotunya i MIRI, ba nahàmu Nyuna. Na mbuhangu-na na-padaingu lundu 
nu - nu,” wàna. Ba jia-yaka na luhuda da ngara ratu welingu la Umana i 
MIRI, hi jia hulungu biana na handaraku ba ninya i MIRI nu la Uma hi nda 
peku pangala-ada-nyapa na lii lumungu. 

2 Lii Ndai 6 

Na tunguna lii na Hanganji Halomu la rayatu 
(1 Hang. 8:12-21) 

1Hàla hamayangu-nanyaka na Hanganji Halomu, “Dou MIRI, Nyumu mu-
mbuhangu-mapa dumu pa-ngiangu la kapàta karumangu. 
2Nàhu ku-pahada-nggau uma ma-mangarangu, ndumamu ngia pa-ngiangu-
mu lundu nu - nu,” wàna. 
3Nahàla-ka pa-hamayangu, na hanganji nambaili-nya mbuu ndàbana na 
rayatu na ma-ndolaku-na lai nu, hàla hi na-kamahi-nja kanyuru welingu lai 
Ala. 
4-6Natungu liina, “I MIRI, àmangu mbàda ràndi-nanyaka na amanggu i 
Ndautu, ‘Piti welingu ba ku-karia-nya na banjaru-nggu paluhu welingu la 
Mehiru lundu tàka la lodu nàhu, la tana Ihirailu nda ningu-a hau paraingu 
papindi-nggu ngia pawulu uma ngia pa-lumungu-ngga, dàngu nda ningumbu 
haàtu papindi-nggu matanggu iru ngàndiya na banjaru-nggu na Ihirailu. 
Tàka nàhu kupindi-yaka la Yeruhali ka ngia palumu-ngga Nyungga. Tàka 
nyumu Ndautu, pindinggu-nggauka la pa-pareta-ya na banjaru-nggu,’ wàna. 
Pa-wotungu-ya i MIRI, Ala Ihirailu na mambàda patutu-nya na ràndina!” 
wàna. 
7Na-pangala-nya na liina i Halomu, “Na amanggu i Ndautu mbàda pakaka-
nanyaka la pa-pahada-nya na uma ngia palumu-nya i MIRI, Ala Ihirailu. 
8Tàka i MIRI napanii-nya nyuna, ‘Na pawuku-mu nahàmu. 
9Tàka, nda nyumua, na anamu-pa duna napa na ma-pahada-nya na 
umanggu,’ wàna. 
10Nàhu i MIRI patutu-nanyaka na paràndi-na. Nyunggaka patuna hanganji 
Ihirailu, mahilu-ya na amanggu, tàka nyungga mbàda pahada-nggunyaka na 
uma ngia palumu-nya i MIRI, Ala Ihirailu. 

11Daa la Umana i MIRI mbàda tu-nggunyaka pangia-na na Pàti Pa-ràndingu, 
ngia pa-paihi-nja da watu pa-ràndingu-na i MIRI dàngu na banjaru Ihirailu,” 
wàna. 

Na hamayangu-na i Halomu 
(1 Hang. 8:22-53) 

12-13I Halomu mbàda pandoi-naka nggala parunggu la padua talora-na na 
Umana i MIRI. Na nunjuna dàngu na ndàbaru-na 2,2 metiru-na, tàka na 
janggana 1,3 metiru-na. La hangga rayatu na mamàtu, i Halomu nahei dita 
la nggala, hi na-ndolaku hangganya na ngia pawotu maraku. Jia hi naita 
hàlaya tau. Tunaka nu patika-nanyaka hi na-pandema-nja da limana, hi na-
hamayangu, 
14“Dou MIRI, Ala Ihirailu! La awangu jàka ndia la tanakai nda ningu 
mahama-nggau Nyumu! Nyumu mu-patutu-nya na paràndi-mu dàngu bau 
pa-itangu mbuha-munya na banjaru-mu na ma-tuturu dàngu na ma-
manundu weli etingu lai Nyumu. 
15Nyumu mu-patutu-nya na paràndi-mu la amanggu i Ndautu. Nuna na 
paràndi-mu mbàda pahàra-munyaka la lodu nàhu. 
16-17Nyumu mbàda ràndi-munyaka na amanggu, nu da wàlana jàka langata - 
tàka-madu ba da-manundu la Ukumu hama tuna nyuna, napa nuangu-
manaka duna ba ningu wàla wuana ma-hanganji la Ihirailu. Nàhu, MIRI Ala 
Ihirailu, ku-kamahi-nggau ka pekuna mbuu ndàbana na paràndi-mu la 
amanggu, i Ndautu atamu, kau patutu-mbunya. 
18Tàka dou Ala, tuba-manaka ba peku ngiangu-mu la pinu tana yiana la 
honga tau pinu tana? Na awangu nggubulu-na ndedi na-jàmungu-mbu na 
lerangu-na ndumamu Nyumu, ka jia-ama-yaka na uma ngia pa-lumungu 
yiana na pawulu-nggu! 
19Ou MIRI, Alanggu, nyungga ata-mungga! Ba tuna patingi àrunya na 
hamayangu-nggu, dàngu kau kataku àruya na pa-kamahi-nggu. 
20-21Màla àru rudungu lodu kau mangganya yiana na uma na pambàda 
pindimu ka ngia pa-lumungu lai Nyumuya. Jiaduya, màla àruki welingu la 

pangia-mu la awangu kau pa-tingingu dàngu kau jàma àrungga dàngu na 
banjaru Ihirailu, nu na banjaru-mu, jàka ma-hurungu la uma yiana dàngu ba 
ma-hamayangu lai Nyumu. 
22Era ningu haàtu pa-panjala ba nanjala la tau haàtu dàngu ka ngàndiya la 
ngia pawotu maraku la umamu yiana la pa-harangu ba nda tuba njalana, 
23dou MIRI, màla àru kau pa-tingingu la awangu dàngu kau botaya na 
palakara-da da atamu yiada. Kau hukunya na manjala dàngu kau pahàla-ya 
na manda njala. 
24Jàka era pakàku-nanya muhuna na banjaru-mu na Ihirailu ruku njalada, 
hàla ka da peka halaera dàngu ka da-maraku-nggau Nyumu ba MIRI-kau, 
hàla ka damai la umamu yiana hi da-hamayangu pa-kamahi-nggau la 
pajàma-nja da njalada, 
25màla àru kau patingi-nja nyuda welingu la awangu. Màla àruki kau jàmanja 
da njalada na banjaru-mu yiana dàngu kau karia belinja la tana na pambàda 
wua-munja nyuda dàngu da boku la mangilu-da. 
26Jàka era njalana na banjaru-mu lai Nyumu, tàka hiu hukunja wàngu nda 
pa-purungu-mu urangu, hàla ka da-pambelingu welingu la njalada dàngu ka 
da-maraku-nggau Nyumu ba MIRI-kau, hàla hi da-hurungu la uma lumungu 
yiana, hi da-hamayangu lai Nyumu, 
27dou MIRI la awangu, patingi àrunja. Dàngu kau jàma àrunja da njalada da 
atamu na banjaru Ihirailu. Ajaru àruha ka dawànya na ma-deningu. Hàlaka 
nu, dou MIRI kau papuru àrunya na urangu la tanamu yiana, na tana na 
pawua-munya na banjaru-mu la pamàngi-nya lundu nu - nu. 
28Era tunanya rimbangu na tana yiana, jàka ndia tàparu, jàka ndia na ruhada 
da pa-tondungu paraï ngilu mbana, mabohu jàka ndia da kabala, jàka ndia 
era làndahu-nanya muhu na banjaru-mu, jàka ndia na tungu na panyaki, 
29màla àruki kau patingi-nya na hamayangu-da. Jàka ningu haàtu welingu 
la banjaru-mu na Ihirailu wàngu handuka etina ba na-hamaya-nggamu ba 
na-pandemangu limana hanggangu la Umamu yiana, 

30màla àru welingu la pangia-mu la awangu kau patingi-nja dàngu kau 
jàmanja. Jiakau Nyumu-a matanda-ya na ihi etina na tau. Jia ba tuna palua-
nyawa lima nimbihu-na na tau hama tudana da pawunda - pawunda-na. 
31ka pekuna na banjaru-mu ba na-mangàdatu-nggau dàngu ba na-patundu 
mànunggau Nyumu la ngala ngiangu-da la tana na pawua-munja da boku la 
mangilu-ma. 
32Era ningu tau hangadangu la tana mamarau ka narongu-ya na bunjuku-mu 
dàngu na kodi makamu, dàngu ba naingu-mana dumu bau rimangu la pa-
pandulangu, hàla ka namai la umamu yiana la pa-hamayangu lai Nyumu, 
33màla àruki welingu la pangia-mu la awangu kau patingi-nya na 
hamayangu-na dàngu kau patutu-nya na pakarai-na. Ba tuna nu mbuu 
ndàbana na banjaru la pinu tana nggubulu-na datanda-kau dàngu da-
karadaku-nggau Nyumu hama tuna na banjaru-mu na Ihirailu. Napa dapinya 
ba ngia pa-lumungu lai Nyumuya yiana na uma na pawulu-nggu. 
34Era wua-munya pareta na banjaru-mu palua pa-pabera lawanya na muhu, 
hàla jiapa ka nda nggiha na ngia paninja, jàka da-tàngaru hanggangu la 
paraingu papindi-mu yiana dàngu jàka da-hamayangu hanggangu la uma na 
pawulu-nggu yiana ndumamu Nyumu, 
35màla àruki la awangu Nyumu kau patingi-nya na hamayangu-da, dàngu 
kau wuanja patalu wàngu nyuda. 
36Jàka natu manjala na banjaru-mu – tubana ba nda ningua haàtu manda 
njala – hàla paraï ruku hànggamu hiu pulinja nyuda la pakàku la muhu 
dàngu hi ngàndiha pa-tanawangu la tana mamarau jàka ndia ma-mareni, 
37màla àruki kau tanaü-ya na hamayangu-da. Tàkaka la tana lai nu jàka era 
dunjaku-danja da njalada, hi da-hamaya-nggau Nyumu ba dàngu pekada 
njala ba dawunda ma-akatu, tanaü-àru-kiya na hamayangu-da, ou MIRI. 
38Napa la tana nuna jàka weli etida pa-dunjaku-nja da njalada, tàka hi da-
hamaya-nggau Nyumu ba dàngu hanggangu-da la tana yiana na pawua-

munja da kawunga bokuma, hangganya yiana na paraingu papindi-mu 
dàngu na uma ngia pa-lumungu na pambàda wulunggu-nggau, 
39ka màla àru welingu la pangia-mu la awangu kau patingi-nya na 
hamayangu-da dàngu kau milanja eti. Jàma àrunja mbuu ndàbada da njalana 
na banjaru-mu. 
40Nàhu, dou Alanggu, panau àru-kama dàngu patingi àrunya na hamayangu-
ma na pa-patàka-manggau welingu la pa-ngiangu yiana. 
41Hadangu àruwa nàhu, dou MIRI Ala! Kau hada karia-nya na Pàti Pa-
ràndingu na ninu maüna na mbihamu, màta àruwa kau tamanya yiana na 
umamu dàngu kau ngiangu lai yiahu lundu nu - nu. Pa-kanyuru hàlanja da 
paràma-da da ratu - ratumu, dàngu màla àruki nggubulu-na na banjaru-mu 
ka da-paohangu nadu bau hàmudu lai nyuda. 
42Dou MIRI Ala, àmbu tulaku-duya na hamayangu-na na hanganji na 
pambàda pindimu yiana. Namuya na mbuha-munya i Ndautu na atamu,” 
wàna. 

2 Lii Ndai 7 

Na katua-ya na Umana i MIRI 
(1 Hang. 8:62-66) 

1Ba nahàla-ka pa-hamayangu na Hanganji Halomu, puru-nanyaka na epi 
welingu la awangu na matunu hàlaha da kameti maraku da pawotu-nya i 
MIRI. Hàla na handaraku ba ninya i MIRI nahibu-nya nuna na Umana i MIRI, 
2hi lupa nda peku tama-danya paraï da ratu ba hapajia-ha. 
3Ba naita-yaka paraïna rayatu Ihirailu ba napuru na epi welingu la awangu 
dàngu na handaraku ba ninya i MIRI na mahibu-nya nuna na Umana i MIRI, 
ka panggubu-danyaka la tana ba da-maràbaku hi dawotu-nya i Ala, nadu ba 
nahàmu dàngu ba na-panamungu lundu nu - nu. 
4Hàlaka patuna nu i Hanganji Halomu dàngu mbuu ndàbana na tau na ma-
pauhi lai nu dawotu-nya kameti maraku i MIRI. 



1184 

 

 
Na Huratu Matua 

© 1995, Indonesian Bible Society. 
 

 
 

 

 

 

5Nduma kameti maraku papeku i Halomu nawotu tanda maraku 22.000 hapi 
dàngu 120.000 mbimbi. Tuna nuduka na hanganji dàngu mbuu ndàbana na 
rayatu ba nawunda lii la pawotu-ya lai MIRI nu na uma lumungu. 
6Da ngara ratu ndolaku-danyaka la pangia-da; da-kawàra pa-papangu dàngu 
da tau Lewi da maludu wotunya i MIRI ba dawàngu malingu pambabu 
wàngu da pa-pandoi-na i Hanganji Ndautu, ba dàngu ludu-danya na ludu 
“Na Pa-namungu-na Lundu nu - nu!” pa-jàngapu-nya na hupu liina i Ndautu. 
Da ngara ratu dapini-ha da taropitu ba dàngu ndolaku hàlana na rayatu. 
7Hàla daa na padua talora la hanamba uma lumungu na-huharu-nya lai MIRI 
paraïna i Halomu. Tunaka nu hi nawotu lai nu kameti maraku patunu, tanda 
maraku uhu nggàndumu dàngu aparu banda nduma kameti maraku papeku. 
Nawotu-ha lai nu mbuu ndàbada, nadu ba lalu kuduna na ngia pawotu 
maraku parunggu na pambàda pandoi-na ndumada nuda da tanda maraku 
mbuu ndàbada. 
8I Halomu dàngu na banjaru Ihirailu nggubulu-na da-paloku-ya na ngera 
mbabunya na Lodu Remi Maü Ma-paraungu pihu mbua lodu mandaina. 
Nadangu ailulu na tau na ma-pauhi la mbabu nuna. Da-pamaingu-ha welingu 
la mamarau hama tuna la Anda Hamàtu mbara dia lupa tàka la padira 
Mehiru mbara luru. 
9Pihu mbua lodu mandaina ba da-pauhi pa-paloku-ya na lii katua-ya na ngia 
pawotu maraku lai MIRI, tunaka nu hili pihu mbua lodui la paremi-nya na 
Lodu Remi Maü Ma-paraungu. La lodu malamiri dehina paloku-danyaka na 
mbabu pa-panjàpu wàdanya 
10tàka la hadangu harii, la tànggalu dua kambulu tailu wulangu pihu, 
paràha-nanjaka paraïna i Halomu nuda da tau pabeli. Da-nggaüru wànya 
rukuna mbuu ndàbana na mahàmu na pawunda-na i MIRI la banjaru Ihirailu 
na banjaru-na, lai Ndautu dàngu lai Halomu. 

I Ala ba nahili pa-wuwangu wikina lai Halomu 
(1 Hang. 9:1-9) 

11Ba nahàla-ka i Halomu pa-palundu hàlanya na ruku pahada-nya na Umana 
i MIRI dàngu na uma hanganji pa-jàngapu-nya na pambàda pakaka hahana, 
12i MIRI nahili pa-wuwangu wikina lai Halomu la rudungu. I MIRI napanii, 
“Na hamayangu-mu kurongu-yaka, dàngu kuyema-yaka ni na uma ba pangia 
pa-pahinggilu-ya ka ngia pawotu kameti maraku-ya lai Nyungga. 
13Era nda papuru-nggunya na urangu jàka ndia era paràha-nggunja da kabala 
pa-pambuta-ha da ihi tanami jàka ndiakai era patàka-nggunya na panyaki 
pa-nggàbalungu la banjaru-nggu, 
14hàla ka dawànya na tamunggu ba da-pawawangu wikida, ka da-
hamayangu lai Nyungga ka da-pambelingu welingu la njalada ka lupa da-
dunjaku-nja da pawunda-da da ma-akatu, napa Nyungga welingu la awangu 
ku-patingi-manja duku ba da-hamayangu. Napa kujàma-manja duku da 
njalada hi ku-pambokaru beliya na tanada. 
15Nyungga duku napa hamata pangala-manggunya na umanggu yiana dàngu 
rimangu-manggunya la pa-patingi-nja da hamayangu da pawotu-da welingu 
la pa-ngiangu yiana. 
16Napa kuwunda-ha nuda mbuu ndàbada nadu na pa-ngiangu yiana ba 
papindi-manggu-nyaka dàngu ba pa-pahinggilu-manggu-nyaka patuya ngia 
pa-lumungu lai Nyungga lundu nu - nu. Napa kupanau-maya dàngu ku-
tanara-maya duku jiapa nda pirangu. 
17Nyumu, jàka hama tumana na amamu i Ndautu, la paluri kikunya na 
pambuha-nggu dàngu bau manundu la uku - ukunggu dàngu bau wànya 
mbuu ndàbana na pa-pareta-nggu lai nyumu, 
18napa ku-patutu-manya duku na paràndi-nggu la amamu i Ndautu, nu ba 
naingu-mana ba ningu haàtu welingu la wàlana na ma-hanganji la Ihirailu. 
19Tàka nyumu dàngu na rayatu-mu jàka mipangga-ha da uku dàngu da 
pareta-nggu, dàngu bai lumunja da pa-alangu, 

20napa Nyungga ku-paluhu-kai welingu la tana na pambàda wuanggu-nggai. 
Nyungga kulaku wàru-mbunya yiana na uma na pambàda pamàndu-nggu 
pangia palumu-ngga Nyungga. La nggi - nggi napa pa-paakangu-ya dàngu 
pa-rikingu-ya na uma yiana. 
21Yiana na uma lumungu nàhu kanjupu pa-malilingu-ya, tàka napa la rehi 
nu nimbihu-da da tau da mali ningu lai nu da-hangàtaru ba daita-ya. Napa 
dapanii, ‘Nggiki-naka i MIRI hi tunanya nu yiana na tana dàngu yiana na 
uma?’ hi wàda wàngu. 
22Napa nahema na tau, ‘Rukuna ba da-dunjaku-dunya i MIRI, na Alada nyuda 
na mambàda karia-nja da boku la mangilu-da paluhu welingu la Mehiru. 
Nyuda da-marubuku-nja dàngu da-paràndingu pa-tuturu-nja da pa-alangu. 
Nuna-duyaka hi kiri patàka-nanya yiana na ura pàda i MIRI lai nyuda!’ ” 
wàda. 

2 Lii Ndai 8 

Da ruku hàmuna i Halomu 
(1 Hang. 9:10-28) 

1I Halomu nawulu-ya na Umana i MIRI dàngu na uma hanganji la dalu dua 
kambulu ndaungu. 
2Da parai - paraingu da pawua-na i Hanganji Hiràmu lai nyuna na-pahada 
belinja, hàla hi na-paràha-nja da tau Ihirailu pa-ndàdiku lai nu. 
3Nawàhi-ya na ngabana la Hamàtu dàngu la Homba 
4dàngu na-pakapingatu-ya na paraingu Tàtumuru la maràda telangu, hàla hi 
na-pahada belinja mbuu ndàbada da pangia pakahau-nja da pangangu pa-
payema hahangu la Hamàtu. 
5Na paraingu Mbetu-Horungu Mbara Dia dàngu Mbetu-Horungu Mbara Luru 
na-pahada belinja hi natuha paraingu ma-pakangelingu dàngu pindu bokulu 
maningu kahorungu-na. 
6Na-pahada beli-mbunya na paraingu Mbaalàtu, dàngu mbuu ndàbada da 
paraingu ngia pakahau-nja da pangangu pa-payema hahangu, hamanai da 

paraingu ngia pa-pakàhangu kareta pabera dàngu njarada. Mbuu ndàbada 
da pa-pakaka hahana la pa-pahadangu la Yeruhali, la Limbanongu dàngu la 
nggubulu ngaba pa-kuaha-na, na-palaku hàla-mahaka. 
7-8Mbuu ndàbada da wàla tau Kanaàngu da panda pameti tau Ihirailu nu ba 
da-mandapu-nya nuna na tana, nawari hàlaha paraïna i Halomu la paràma 
ma-pahàni. Nyuda jia-duhaka da tau Heti, Amori, Perihu, Hewi dàngu 
Yembuhu. Lundu nàhu da wàla wuada jia-mahapa da maata. 
9Na tau Ihirailu nda na-paràha-anja la paràma ma-pahàni; nyuda na-
panduma-nja la pa-panjuri, parawira, maliku uru kareta pabera dàngu 
tanatara li la njara. 
10Tau dua ngahu lima kambulu-ha da panggawi da pa-wuangu nduma la 
papinja da tau da maràma la paràma ma-pahàni la màtu - màtu paroyiku ma-
pandoi-ya na tana. 
11I Halomu na-paleli-nya na papaha-na, nu na ana hanganji Mehiru, welingu 
la Paraingu-na i Ndautu la uma pawulu panduma-nanya. Nadu, “Na papaha-
nggu àmbu na-ngiangu-du la uma hanganji-na i Ndautu, na hanganji Ihirailu, 
nadu mbuu ndàbada da pa-ngiangu ngia pa-bànjalu-ya na Pàti Pa-ràndingu 
ba pangia matua-ya,” wàna. 
12I Halomu nawotu kameti maraku patunu lai MIRI la pinu ngia pawotu 
maraku na pa-pahada-na la hanamba Umana i MIRI. 
13Nuda da kameti maraku nawotu-ha tundunya na ukuna i Muha nduma 
nimbihu-da da lodu remi: lodu Hangahu, lodu remi Wulangu Bidi, dàngu da 
matailu-da da lodu remi nimbihu ndaungu: nu na lodu remi Roti nda Patai 
Wolungu, lodu remi Muti, dàngu lodu remi Maü Ma-paraungu. 
14Pa-jàngapu-nja da kalara - kalaratu-na i Ndautu amana, i Halomu na-aturu-
nja patanggu-da hau lodu - hau lodu da ngara ratu dàngu tau Lewi da maludu 
wotunya i MIRI dàngu da ma-pambapa dànja da ngara ratu la pa-paloku-ya 
na paràma ba wunda lii lumungu. Dàngumbu da ngara madaiya na Umana i 

MIRI na-kawàri-ha la kaliba - kalibaru pa-patunggu-nja da pindu boku - 
pindu bokulu, pajàngapu-nya na ngerangu welingu lai Ndautu atana i Ala. 
15Mbuu ndàbada da papanau wàna i Ndautu la ngara ratu dàngu tau Lewi da 
ngerada da nggundangu, hamanai da ngerada hawiangu-ka, dakiku 
pawingu-manja. 
16Ka palundu-nanyaka na paroyiku pa-hadangu uma na pa-pakaka hahana i 
Halomu. Nggubulu-na na paràma, piti welingu na kawunga bànjalu watu 
uma lundu palundu-nya na Umana i MIRI, paràma pa-hàmungu-maya. 
17Hàlaka patuna nu i Halomu lua-nanyaka la Ehiungu-Nggembiru dàngu la 
Elutu, la parai - paraingu ngia pa-palabungu la hingi wara la Njobu wai la 
Akamba tana Endumu. 
18I Hanganji Hiràmu na-pangàndi-nja da kapalu da pa-palaku-da paraï da tau 
lai nyuna wiki pa-kariangu tau kapalu ma-ndàmangu. Da-paliru pa-kariangu 
la Opiru dàngu da tau lai Halomu, ba dalua papiti 15.000 kilu àmahu rara 
welingu lai nu hi dangàndi-ha lai Halomu. 

2 Lii Ndai 9 

Na maina pa-tadalu na hanganji kawini Heimba 
(1 Hang. 10:1-13) 

1Na hanganji kawini tana Heimba narongu-yaka na bunjuku-na i Halomu. Ka 
maidu-nanyaka la Yeruhali la pakama-nya i Halomu ba nawàngu pa-paàra-
nya ma-kalutu - kalutu. Nu ba namai kanjupu danguha da tau ma-karia-nya 
dàngu ota da ma-ngejaru ngàndiha da pa-pabukungu: da rungu, da watu 
mata tawuru, dàngu dangu ailulu àmahu rara. Hàla ba da-pahàmburu-ka 
dàngu i Halomu, tungu-nanyaka lii na hanganji kawini ba na-paàra hàlanya 
na ràka pa-kanandi-na. 
2Mbuu ndàbada da paàrangu nahema hàla-maha duna i Halomu, nda ningua 
hau duna ma-kalutu lai nyuna. 
3Na hanganji kawini hakahii wiki-mana-nyaka jàka nggikina na manggàna-
na i Halomu. Naita-ya na uma hanganji pawulu-na i Halomu, 

4naita-ha da huri ràmada da panggawi uma hanganji, dàngu da pakida ba jia 
ndàba-maha dàngu da umada. Naita-ha da pangangu pa-payemangu, dàngu 
da pakida da ma-paloku da ma-paloku-ya na mbabu; naita-mbuha da kameti 
maraku pawotu-na i Halomu la Umana i MIRI. Mbuu ndàbada nuda na-
hangàtaru-nja dàngu na-maratangu-nja paraïna hanganji kawini tana 
Heimba. 
5Ka panii dàna-nyaka i Hanganji Halomu, “Mbuu ndàbana na parongu-nggu 
la tana la parainggu na rukumu nyumu dàngu na pingu na manggàna-mu, 
langatà - tàka na deningu! 
6Nda kuwai-aya làti la mangilu-na, tàka ba ku-lundungu-ka, ba kuita mata 
wikinggu-nyaka mbuu ndàbana, hinaka hi kupi pa-ihiku-nya. Langatàka 
mbuu ndàbada da parongu-nggu ndedi na-paradua-mbuya jàka nggàraya na 
paita-nggu nàhu. Làngatàka na manggàna-mu dàngu na wulumu Umbu 
narihi bokulu-ipa welingu na parongu-nggu. 
7Wangu-madaka duda da panggawi da malumu-nggau dàngu da maràma 
mànu lai nyumu Umbu hi peku ronguda welingu lai nyumu wiki mbuu 
ndàbada da lii pa-pekangu da pa-manggàna wàngu! 
8Pa-wotungu-ya i MIRI, na Alamu Umbu! Ba nawotu-kauka nyumu pa-
hanganji la pa-pareta wànya na tamuna Nyuna, pa-itangu-mana-nyaka ba 
hàmu nda ukuya lai nyumu. Ba ruku namu-nanya na banjaru Ihirailu dàngu 
ba nawuku-ya ka daingu ninja, jia-duyaka hi nawotu-kau nyumu pa-hanganji 
lai nyuda, ka peku pa-ndolaku-munya na uku dàngu na ma-deningu,” wàna. 
9Tunaka nu na hanganji kawini Heimba hi na-pakata-nya i Halomu da 
pawotu - pawotu da pangàndi-na, nu ba 4000 kilu rihida da àmahu rara 
dàngu ba hau daa bia-daka da watu mata tawuru hi jiaha da rungu. Nda 
nahili ngalangu-apa i Halomu rungu hàmu tungu nu, mahama-nja da pawua-
na na hanganji kawini Heimba lai nyuna. 

(10Da tauna i Hanganji Hiràmu dàngu da tauna i Hanganji Halomu da 
mangàndi àmahu rara welingu la Opiru lai Halomu, dangàndi-mbu watu 
mata tawuru dàngu ai nitu. 
11Da ai nuda jia-duhaka da patuna panongu i Halomu la Umana i MIRI dàngu 
la uma hanganji-na, dàngumbu na-pandoi-ha jungga dàngu jungga lamba 
ndumada da kanguhuru maludu. Ndedi handàkangu paningu matungu nu la 
tana Yahunda.) 
12Hinggilu-da da himbalu-da da pawotu da pakàli wàna i Halomu, nawua-
mbunya na hanganji kawini welingu la tana Heimba mbuu ndàbada da 
pakarai-na. Tunaka nu kabeli-nanyaka duna na hanganji kawini la tanana 
dàngu mbuu ndàbada da karia-na. 

Na wuluna i Hanganji Halomu 
(1 Hang. 10:14-25) 

13Nimbihu ndaungu i Hanganji Halomu ba na-ngalangu tika 23.000 kilu 
àmahu rara, 
14ndedi padiha-ha da hilu katiku-da da ngara tau danggangu. Ba hapajia-ha 
da hanganji Arapu dàngu da nggumbunuru Ihirailu dawua-mbunya àmahu 
rara dàngu àmahu bara. 
15I Halomu na-pandoi 200-da da temi bokulu welingu la àmahu rara patuku. 
Da àmahu rara pawàngu nduma nimbihu temingu ràkangu pihu mbua 
kiluda. 
16Na-pandoi-mbu 300 temingu marihi màrahu. Da àmahu rara pawàngu 
nduma nimbihu-da nuda da temi kudu ràkangu tailu kiluda, mbuu ndàbada 
àmahu rara patuku-ha. Nuda da temingu natuha la Rowa Omangu 
Limbanongu ba wàdanya. 
17Na hanganji na-pandoi-mbu hau kanjàka hanganji ma-bokulu na pa-pandoi 
welingu la nggedingu dàngu hi pa-mananda wànya àmahu rara ihi 
mbàngina. 
18Na kanjàka nuna ningu limana dàngu la hapapa - hapapa-na ningu kahala 
hada hingana. Nuna na kanjàka ningumbu ba nomuda da ana nggàjina, 

dàngu hau lata wihi patapu wàngu àmahu rara. Nu na lata wihi na-panuangu 
dàngu na kanjaka-na. 
19La hupuda nu da ana nggàji nimbihu-da la kalai la kawada ninguma kahala 
hada hinga – mbuu ndàbada hakambulu dàmbuda. Ndedi ningu handàkangu 
ka ningu kanjàka matungu nu, jiapa la nggi hanganji-ya. 
20Mbuu ndàbada da paunu wàna i Halomu pa-pandoi welingu la àmahu rara 
juaha dàngu mbuu ndàbada da pawàngu la Rowa Utangu Limbanongu pa-
pandoi welingu la àmahu rara ihi mbàngi-naha. Ba ngaru-napa i Halomu da 
àmahu bara nda ningu-a wilida. 
21I Halomu ningu kapalu bokulu danguna da ma-palirungu la libu muru 
nggailaru dàngu da kapalu-na i Hanganji Hiràmu. Tailu mbua ndaungu 
handàkangu nuda da kapalu ba dabeli ngàndi àmahu marara, mabara, 
nggedingu, buti dàngu manu maràku. 
22I Hanganji Halomu narihi na wuluna, narihi na manggàna-na welingu la 
nggi hanganji bia la pinu tana. 
23Mbuu ndàbada da hanganji da-rinjungu hàla pamai lai Halomu parongu lii 
panaungu ma-tanjiku na pawua-na i Ala lai nyuna. 
24Nimbihu-da nyuda, nga - ngàndi-madanya pawotu-da lai Halomu. 
Dangàndi malanja àmahu marara, mabara, ngaü, madàka, rungu, njara 
dàngu mbanggalu. Tuna numa nimbihu ndaungu. 
25I Hanganji Halomu ningu 4000-da da oka njara dàngu kareta-da. Da njara 
pabera-na ningu 12.000 ngiuda. Hawiangu natuha la Yeruhali, tàka da rihida 
natuha la parai - paraingu ngia pa-pakàhangu kareta pabera-na. 
26Nyuna na-kuaha ndàbaha da hanganji la manggawa ngaba Luku Epuràtu 
lupa la tana Pilitingu dàngu la padira Mehiru. 
27Nu la rehi pareta-na i Halomu, la Yeruhali-ma duna da àmahu bara beri 
hama tu-ma-ana na watu, tàka da ai kajuu Limbanongu kanjupu danguha 
hama tuna na ai kapilitu. 

28I Halomu na-patamangu njara welingu la Mehiru dàngu welingu la hau 
tana - hau tana. 

Na kaloka dànggitu-na na ruku pareta-na i Halomu 
(1 Hang. 11:41-43) 

29Hawiangu na rukuna i Halomu piti weli mulangu lundu hupu njàpuna, 
mbàda ni-manyaka la Mbuku Lii Ndaina i Wunangu Natàngu dàngu 
la Mbuku Lii Pa-wunangu-na i Ahia tau Hilu, dàngu la Mbuku Lii 
Pabowangu-ya i Wunangu Indu, na mawotu-mbuya na ruku pareta-na i 
Yerumbiamu, hanganji Ihirailu. 
30Patu kambulu ndauna i Halomu ba na pareta la Yeruhali dàngu la nggubulu 
Ihirailu. 
31Tunaka nu meti-nanyaka hi taninya la Paraingu-na i Ndautu. Hàlaka i 
Rehambiamu anana, nyunaka na mahilu-ya la pa-hanganji. 

2 Lii Ndai 10 

Da kabihu - kabihu mbara dia da-patula ngganggangu 
(1 Hang. 12:1-20) 

1I Rehambiamu nalaku la Hikimu nadu mbuu ndàbana na tau Ihirailu la 
ngaba mbara dia mbàda pauhi-daka lai nu màta ka katua-ya nyuna la pa-
hanganji ba wàda. 
2La rehi nu i Yerumbiamu anana i Nembàtu, la Mehiru-mayapa ba napalai-
nya i Hanganji Halomu. Ba narongu-yaka na rukuna i Rehambiamu, beli-
nanyaka la Ihirailu. 
3Na rayatu la mbara dia dadunda-nya i Yerumbiamu, hàla laku kariangu-
danyaka la pa-hurungu lai Rehambiamu. Ka panii-danyaka, 
4“I Halomu na amamu Tamu Umbu lalu pabuku pambotu-nanggama. Nàhu 
nyuna Tamu Umbu jàka mu-pahalela-dunggama bukuma dàngu jàka na 
harangu najaru-ki na jàrama napa ma-tangara-ma duma lai nyumu Tamu 
Umbu,” wàdanya. 

5Nahema i Rehambiamu, “Màta ka ku-pangàdangu pàku. Tailu modungu kai 
hilu maika,” wànanja. Ka beli-danyaka duda nuda da tau. 
6Hàla i Rehambiamu hi nakarai lii padaü la ama bokulu da makàli pa-daüngu 
pulungu lai Halomu amana i Rehambiamu. “Nggikina wàngguka bàdi ba 
kuhema-ha nàhu da tau? Nggàra-yaka na lii padaü-mi nyimi?” wànanja. 
7Dahema nyuda, “Ka kuwunda-nya mahàmu na rayatu jàka wàmudu Tamu 
Umbu, dàngu jàkau pahàmu-ha da etida, wua bianja hema mahàmu, napa 
datuturu-ma duda lundu nu - nu lai nyumu Tamu Umbu,” wàdanya. 
8Tàka na lii padaü-da da ama bokulu nda na-wàrihu-aya paraïna i 
Rehambiamu. Tàka pa-mbelingu-ma-ananya la anguna pabidi mini, la hama 
rànjana, nu da ma-pambapa danya nyuna. 
9“Nggàra-yaka na lii padaü-mi nyimi la ngera hema-nggunya na rayatu da-
makarai ka ku-pahalela-ya na bukuda?” wàna ba na-paàra-nja. 
10Dahema nyuda, “Tuna yia bia bàdi bau paniinja Tamu Umbu, ‘Jiapa nda 
nggikina na mangonangu-nggu, tàka kurihi-nyapa na amanggu la pa-kapàru. 
11Na amanggu ba na-pabuku pambotu-kai tàka nyungga napa hili manaü 
pabuku pambotu-nggunggaipa. Nyuna na-pawàhiku wànggai iwi, tàka 
nyungga duku napa ku-ràmbahu wànggai ràmbahu maningu tara bàhina 
wàmu!’ ” wàdanya. 
12Palàngangu-ka tailu mbua lodu i Yerumbiamu dàngu mbuu ndàbada da tau 
hurungu beli-danyaka lai Hanganji Rehambiamu, hama tuna na pareta na 
pambàda wua-nanja. 
13Na-panjurangu welingu la lii panaungu-da da ama bokulu, nawàngu pa-
hanggàritu-ma ba napulu dànya na rayatu na mamai lai nyuna. 
14Nunjuya na lii panaungu-da da bidi mini, panii-nanyaka, “Na amanggu 
nawua pambotu-nggai bukumi, tàka nyungga napa ba kuwua-nggai bukumi 
hili rihi mbotu-napa. Nyuna na-pahàwiku wànggai ràmbahu, tàka nyungga 
duku napa ku-ràmbahu-kai wàngu ràmbahu maningu tara bàhina!” wànanja. 

15Nda na-wàrihu-ayapa na pakarai-na na rayatu. Na nyuna nuna pawuku-na 
i MIRI Ala-maya. Nadu ba pa-deningu-nanyaka na pambàda nyurana i 
Wunangu Ahia welingu la Hilu na rukuna i Yerumbiamu anana i Nembàtu. 
16Nu ba naita-yaka paraïna rayatu ba nda nabihu na hanganji pa-patingi-nja, 
ka warangu-madua-danyaka, “Nggàra ihi wànyapa i Ndautu dàngu da 
wàlana ba nda nggàraki palumu-danda nyuta. Màlawa, ha rayatu Ihirailu, 
maingu-wa ka tabeli! Màta-nyaka duna i Rehambiamu ka nalumu-nya na wai 
ngera wikina!” wàda. Ka kabeli-nanyaka na tau Ihirailu, 
17tàka i Rehambiamu hanganji la ngaba Yahunda-kia-yaka. 
18Jiapa-kai ba tuna, i Hanganji Rehambiamu na-paràha-nya i Anduniràmu, 
na ma-hamata-ya na tau na maràma paràma ma-pahàni, ka na-pamanda-nya 
na rayatu ba wàna làti. Tàka hi nggepi nàhaku-ma-adanya watu hi lupa 
nameti. Nyuna wiki i Rehambiamu namara, ka kaliti parengga-madua-
nanyaka na kareta-na hi napalai laku la Yeruhali. 
19Piti welingu la rehi nuna na rayatu mbara dia la pa-hanganji Ihirailu 
nuangu-madua-naka ba na-patula ngganggangu hangganja da hanganji 
wàlana i Ndautu. 

2 Lii Ndai 11 

Na panyura-na i Wunangu Hamaya 
(1 Hang. 12:21-24) 

1Ba natàka-ka la Yeruhali i Rehambiamu, pa-uhingu-nanyaka panjuri 
mahàmu halawàla 180.000-ya welingu la kabihu Mbanyamingu dàngu 
Yahunda, ka beraya na tau Ihirailu dàngu ka pa-lànyapu beliya na kuaha-
nanja da kabihu - kabihu la mbara dia Ihirailu. 
2Tàka i MIRI hi na-palewa-ya i Wunangu Hamaya, 
3pa-patàka-nya na lii yiana lai Rehambiamu dàngu la mbuu ndàbana na 
kabihu Yahunda dàngu Mbanyamingu, 
4“Àmbi pabera-du dàngu angu dedimi tau Ihirailu. Beli ndàba nyimi! 
Nggàraya na matumbu pawuku-nggu Nyungga-maya!” wàna. Ka pa-

namatungu-danyaka nyuda mbuu ndàbada la pareta-na i MIRI dàngu nda 
datoma-apa la palua pabera-ya i Yerumbiamu. 

Ba natunja tindingu da parai - paraingu i Rehambiamu 

5I Rehambiamu engana la Yeruhali hi na-paràhangu tau la pa-pahada-nja da 
tindingu ndumada da parai - paraingu la ngaba Yahunda dàngu 
Mbanyamingu, nu: 
6na paraingu Mbetulehimu, Etàmu, Takua, 
7Mbetu-Huru, Hoku, Andulàmu, 
8Nggàta, Marihu, Hipu, 
9Anduraïmu, Lakihu, Aheka, 
10Hora, Ayalungu dàngu Hemburungu. 
11Na-pakapingatu-ha da parai - paraingu da ma-patindingu dàngu lai nu hi 
nabànjalu-nya haàtu kimunda la nimbihu paraingu. Nuda da paraingu na-
pamàtu-nja pangangu, mina haitungu dàngu angguru, 
12hamanai temingu dàngu nimbu. Jia ba tuna nu na ngaba Yahunda dàngu 
Mbanyamingu hi na-padaingu la kuaha-na nyuna. 

Da ratu dàngu da tau Lewi da-pamaingu la Yahunda 

13Da ratu - ratu dàngu da tau Lewi welingu la ngaba Ihirailu dalaku pa-
pambulu dànya i Rehambiamu. 
14Da tau Lewi da-dunjaku-nja da padangu dàngu da tanada hi da-lelingu la 
Yahunda dàngu la Yeruhali, nadu ba nda na-pahia-anja pa-palaku-ya na 
paràma-da ba ratuna i MIRI-ha paraïna i Yerumbiamu, hanganji Ihirailu 
dàngu da mahilu-ya. 
15I Yerumbiamu nawotu-mahaika duna da ratu wikina la pangia palumu-nja 
da marapu dàngu da wàndi lupa na kahala hada hapi na pa-pandoi wikina. 
16Na tauka welingu la mbuu ndàbana na kabihu la Ihirailu na maweli etingu 
pa-rinjungu la palumu-nya i MIRI, Ala Ihirailu, mai-danyaka la Yeruhali 



1196 

 

 
Na Huratu Matua 

© 1995, Indonesian Bible Society. 
 

 
 

 

 

 

tundunja da tau Lewi, ka peku wotu-danya kameti maraku i MIRI, na Ala na 
palumu-da da boku la mangilu-da. 
17Jia-duyaka ba tuna nu na pa-hanganji Yahunda hi lupa narihi kapàru-napa. 
La dalu tailu mbua ndaungu ba da-pambapa dànya na pareta-na i 
Rehambiamu anana i Halomu, dàngu hi daluri hama tuna la rehi pareta-na 
na Hanganji Ndautu dàngu na Hanganji Halomu. 

Na kuru umana i Rehambiamu 

18I Rehambiamu na-kanoma-ya i Mahalàtu; na amana i Mahalàtu jiaya i 
Yirimutu anana i Ndautu tàka na inana jiaya i Ambihaïlu anana i Eliapu, 
umbuku-na i Ihai. 
19Nyuda ningu anada tau madua haàtu anakeda mini: i Yeuhu, i Hemaria 
dàngu i Hahàmu. 
20Hàla i Rehambiamu na-kanoma-ya i Maaka anana i Àpuhalomu. Nyuda da-
ngalangu tau mapatu anakeda mini: i Ambia, i Ataï, i Njinja dàngu i 
Halomitu. 
21I Rehambiamu ningu tau hakambulu mawalu-ha da papaha-na dàngu hi 
tau nomu kambulu-ha da kala wihina, tau dua kambulu mawalu-ha da anana 
mini dàngu hi tau nomu kambulu-ha da anana kawini. Welingu la papaha-
na dàngu la kala wihi-naka, na parihi mbuhana jiaya i Maaka. 
22Tuna nuduka hi narihi mbuha ninyapa i Ambia anana i Maaka welingu la 
ana-naka hawiangu dàngu hi napindi-ya la pahilu-ya nyuna pa-hanganji. 
23Wàngu manggàna-na i Rehambiamu ba nawua-nja wai ngerada da anana, 
hi nabànja - banjalu-ha la parai - paraingu maningu tindingu la nggubulu 
ngaba Yahunda dàngu Mbanyamingu. Nawua-nja pangangu ma-bundu 
làndangu dàngu napiti-nja papaha danguda. 

2 Lii Ndai 12 

Na Mehiru ba na-kangaburu-ya la Yahunda 
(1 Hang. 14:25-28) 

1Ba nalua-yaka pa-kapingatu na mandapu-na i Hanganji Rehambiamu, nyuna 
dàngu nggubulu-na na rayatu Ihirailu talarahu-danyaka na Ukuna i MIRI, 
2dàngu nda da-tuturu-anyapa Nyuna. La ndaungu palima wàna na pareta-na 
i Rehambiamu, tàka-nanyaka i Hihàku, hanganji Mehiru la pa-kangaburu-ya 
la Yeruhali 
3nawànja ba 1.200-da da kareta pabera, 60.000-da da tanatara li la njara, 
màlai da panjuri dangu ba nda pataü padiha-ha, hapajia ndàbaha da tanatara 
Limbia, Huki dàngu Hundangu. 
4Nawàhi-ha da paraingu maningu tindingu la Yahunda hi na-ngonjaru lundu 
tàka la Yeruhali. 
5La rehina nuna i Hanganji Rehambiamu dàngu da ngara ma-pangora la 
Yahunda mbàda pauhi-daka la Yeruhali ba dapalai-nya i Hihàku. Ka tàka-
nanyaka i Wunangu Hamaya lai nyuda na mapanii-nja, “Yiana-ya na liina i 
MIRI, ‘Nyimi mi-dunjaku-nggaka, jia-duyai duku hi ku-dunjaku-nggai, nàhu 
hi na-kuaha-kai paraïna i Hihàku,’ wàna,” hi wànanja. 
6Na hanganji dàngu da ngara ma-pangora peka-danyaka ba tuba njala-
madaka. Dapanii, “Nggàraya na palaku-na i MIRI mamola-maya duna,” 
wàda. 
7Ba naita-yaka paraïna i MIRI ba da-pawawangu wiki tuda nu, hi nahili 
paniinya i Hamaya, “Ba ngaha-daka papeka njalada, nyuda nda ku-pamija 
mau-aha, tàka napa ku-pamara-ha; la Yeruhali nda na-làjaru-a. Na nyuna ba 
tuna, napa i Hihàku 
8na-kuaha-mahapa duna, màta ka dapinya la pa-kawàri-ya ba hauya ba da-
paatangu wikida lai Nyungga dàngu ba da-paatangu wikida la ma-kuaha la 
pinu tana,” wàna. 
9Ka tàka-nanyaka i Hanganji Hihàku hi na-kangaburu-ya na paraingu 
Yeruhali dàngu hi napiti-ha da malanja ma-pawilingu la Umana i MIRI dàngu 

la uma hanganji, jia-mbuha da temingu àmahu rara da pa-pandoi-na i 
Hanganji Halomu. 
10Ka pandoi-kina-njaka hiluda paraïna i Rehambiamu temingu parunggu, hi 
na-pakata-nja da parawira da madaiya na pindu bokulu uma hanganji. 
11Handàka lua - handàka luana na hanganji la Umana i MIRI, da ngara mini 
manggangu dapiti-ha nuda da temingu, hàlaka nu pabeli-danjaka la kuru 
manggangu. 
12Ba na-pawawangu-ka wikina na hanganji la hanggana i MIRI, dàngumbu 
ba ningupa maha - hàmu la Yahunda, ka kandàdahu-nanyaka na hànggana i 
MIRI lai Rehambiamu, nda napamau ailulu-aya. 

Na kaloka dànggitu-na na ruku pareta-na i Rehambiamu 

13I Rehambiamu na-pareta la Yeruhali dàngu na kuaha-na parukangu-mana-
nyaka pa-bokulu. Nyuna na ndaungu lurina patu kambulu hau ndau-naka ba 
na-katangu hanganji, dàngu hakambulu pihu mbua ndauna ba na-katangu 
pareta la Yeruhali, na paraingu na papindi-na i MIRI welingu la nggubulu 
Ihirailu na ngia palumu-nya Nyuna. Na inana i Rehambiamu jiaya i Naama 
welingu la tana Amungu. 
14I Rehambiamu nawunda ma-akatu, nadu ba nda na-katingangu la palaku-
nya na pambuha-na i MIRI. 
15Na rukuna i Rehambiamu weli mulangu lupa njàpuna hamanai na ruku 
dedina, nimanja la Mbuku Lii Ndai pa-tulihu-na i Wunangu Hamaya dàngu 
la Mbuku Lii Ndai patulihu-na i Wunangu Indu. Nyuda i Rehambiamu dàngu 
i Yerumbiamu naingu tumbuna na pabera. 
16I Rehambiamu nameti hi taninya la reti maràmba la Paraingu-na i Ndautu. 
I Ambia anana jia-yaka na mahilu-ya. 

2 Lii Ndai 13 

Na pabera-da i Ambia dàngu i Yerumbiamu 
(1 Hang. 15:1-8) 

1La pa-hakambulu wàlu wàna na ndaungu pareta-na i Hanganji Yerumbiamu 
la Ihirailu, i Ambia-ka na hanganji la Yahunda, 
2hi na-pareta tailu mbua ndaungu la Yeruhali. Na inana jiaya i Mikaya anana 
i Urialu la paraingu Nggimbia. Tunaka nu pabera-danyaka i Ambia dàngu i 
Yerumbiamu. 
3I Ambia na-dundilu-ha da tau 400.000 da panjuri, tàka i Yerumbiamu na-
dundilu-ha da tau 800.000 da panjuri. 
4Nuda da dua pamba tanatara pa-hanggangu-danyaka dita la ngaba ma-
palindingu la Epuraïmu. I Ambia nahei dita la pinu Palindi Hemaraïmu hàla 
hi na-warangu lai Yerumbiamu dàngu na tau Ihirailu, “Rongu! 
5Mipinya ba mbàda tura-naka pa-ràndingu i MIRI, na Ala Ihirailu, dàngu i 
Ndautu, ba lundu nu - nu nyuna dàngu da wàla wuana ba da-pareta-ya na 
Ihirailu. Na pa-ràndingu nuna nda napeku-apa la pamàta-nya. 
6Na nyuna ba tuna, i Yerumbiamu anana i Nembàtu na-patula ngganggangu 
lai Halomu, na hanganji-na. 
7Na-pauhi-nja da tau katadaku ba hau pauli-da, hi da-pambana-ya da 
pawuku-da nyuda lai Rehambiamu anana i Halomu, nu la rehina nuna lalu 
kanguraku-manapa dàngu ndedi na-ndàmangu-mapa duna la pa-patarangu. 
8Nàhu bai rekiya mamàka-ma duma la palawa-nya na kuaha na pawua-na i 
MIRI la wàlana i Ndautu, wàmi-duka, nadu ba na-bokulu na pambami dàngu 
ba dadangu-ka da kahala hada hapi àmahu rarami màta ba jia-haka da pa-
alami ba wànanggai i Yerumbiamu. 
9Màla nda tubana da ratu - ratuna i MIRI, wàlana i Harungu dàngu da tau 
Lewi bai yaulu hàla-haka? Tàka nyimi bai pahilu wa-bianja jàka ningu ma-
mbuhangu paratu, mili nangàndi heu hapi jàka ndia pihu ngiu mbimbi, tu-
ma-aminya ratu ndumada da manda Ala, ka ba tuna numaka na hurida da 
banjaru hawiangu ba datu ratuda. Nyuma duma nda tuma nua. 

10Nyuma duma daingu-mana ba ma-paatangu wikima lai MIRI Alama dàngu 
nda ma-dunjaku-anya. Da ratuma duma nyuma daingu-mana ba wàlana i 
Harungu-ha, dàngu da tau Lewi pa-daingu pambapa-dadanja. 
11Hau mbaru hau malingu ba datunu-nya dupa dàngu ba dawotu-nya kameti 
maraku patunu i MIRI, dàngu ba da-payema-nya roti pa-
payemangu. Nimbihu rudungu ba da-paroka-ha da epi palita da patu la 
tandai palita àmahu rara. Nyuma duma daingu-mama ba ma-manundu la 
pareta - pareta-na i MIRI, tàka nyimi mi-dunjaku-nyaka dimi. 
12Na liku-uruma nyuma jia-ma-aya i Ala duma tàka da ratuna nimanja yiahu. 
Rimangu-mada-nyaka nu la papini-ha da taropitu-da, na tandana lai nyuma 
ba jiaya na rapa kangaburu-manggai. Ha tau Ihirailu, àmbi lawa-dunya i 
MIRI, na Alada da boku la mangilu-mi! Ndai talua!” wànanja. 
13Ba talànga tunaka nu, i Yerumbiamu paràha-nanyaka hawiangu na 
pambana palua pahapa pali kajia-nja da pamba Yahunda, tàka hawiangu jia-
haka da ma-hanobaku-ha welingu la hangga. 
14Nu da pamba Yahunda ba daita-yaka ba pa-nggupulu-haka nyuda, wara-
danyaka lai MIRI ba dakarai pa-ndulangu. Hapii-danyaka taropitu da ratu 
15hàla da pamba Yahunda tundu wara-danyaka, hi da-manyamalu pa-
kangaburu, ba na-pairungu i Ambia. Ba talanga warada, i Ala na-panyàku-
ya i Yerumbiamu dàngu na pamba Ihirailu 
16ka lupa palai-danyaka. I Ala na mapera-ya na tau Yahunda hi datalu-ha 
nyuda. 
17Nda na-najaru na pakàku wàda na pa-patàka-na i Ambia dàngu pambana 
la tau Ihirailu; tau 500.000-ya na panjuri mahàmu halawàla na mameti. 
18Na tau Yahunda na matalu, nadu ba da pangia ngabaya i MIRI, na Alada 
da boku la mangilu-da. 

19Ba jiaya na keha-nanja da pambana i Yerumbiamu paraïna i Ambia, nda 
pira biada da paraingu dàngu da ndeha la winggiru-da da pawàhi-na. Da 
paraingu ba wànda jia-duhaka: la Mbetilu, Yehana dàngu Epurungu. 
20Kandai pareta-na i Ambia, nyuna i Yerumbiamu nda namàka-apa pa-
pahàmu-ya na kuaha-na. La hupu njàpuna pameti-nanyaka paraïna i MIRI. 
21Tàka hauya duna i Ambia, parukangu-nanyaka pa-kuaha. Nyuna tau 
hakambulu mapatu-ha da papaha-na, hi tau dua kambulu madua-ha da 
anana mini dàngu tau hakambulu manomu-ha da anana kawini. 
22Na rukuna i Ambia hawiangu, da paniina dàngu da paruku-na pa-tulihu-
mahaka la Mbuku Lii Ndai ruku limana i Wunangu Indu. 

2 Lii Ndai 14 

I Hanganji Aha ba na-panyàku-ya na banjaru Hundangu 

1Ba nameti-ka i Hanganji Ambia hi taninya la reti maràmba la Paraingu-na i 
Ndautu, nyunaka i Aha na anana na mahilu-ya. La lumbu pareta-na i Aha, 
mànjaku-nanyaka na tana Yahunda la dalu hakambulu ndaungu. 
2I Aha na-panggaüru-ya na etina i MIRI Alana, ba natu ma-deningu dàngu 
mahàmu. 
3Na-tainggahu-ha da ngia pawotu maraku tau hangàdangu dàngu da ngia 
palumu-nja da marapu. Da katoda - katoda marapu-da na-nyànggaru-ma-
aha, tàka da andungu-na na marapu kawini Ahera na-pungalu-ma-aha. 
4Na rayatu Yahunda na-paràha-nja panunju-ya na pambuha-na i MIRI, Alada 
da boku la mangilu-da, ba da-manundu la lii pa-pekangu-na dàngu la pareta 
- pareta-na. 
5Mbuu ndàbada da ngia pa-lumungu marapu dàngu da ngia patunu dupa na-
hinggalu hàlaha welingu la parai - paraingu Yahunda. Ka mànjaku wàngu-
dunanya nuna na pa-hanganji la lumbu pareta-na, 

6hi lupa peku pahada-nanja tindingu da parai - paraingu la Yahunda. Pi - 
pira mbua ndaungu bia mandaina ba nda ningu pabera, nadu i MIRI ba 
nawua-dunya papeku wàngu. 
7I Aha napanii-nya na rayatu Yahunda, “Màla ka ta-pakapingatu-ha da 
paraingu ba ta-pahada-nja kangeli weli winggiru dàngu lewa - lewatu 
hamanai pindu bokulu patungu kahorungu. Hi kiri kuaha-ndanya yiana na 
tana nadu ba ta-patundu-nya na pambuha-na i MIRI, Alanda. Nyuna na ma-
kulipu-ta dàngu na mamangga-nya na pa-mambiru wàngu la nggubulu 
tananda,” wànanja. Ka pa-kiringu-danyaka pa-pahadangu tàka hi da-palundu 
dàngu hàmunya. 
8Da tanatara-na i Hanganji Aha tau 300.000-ya na tau Yahunda da ma-
dàkangu temingu dàngu nimbu, dàngu tau 280.000-ya na tau Mbanyamingu 
da ma-dàkangu temingu dàngu pana. Nyuda mbuu ndàbada panjuri 
kaborangu dàngu ma-ndàmangu-ha. 
9Handàka ninya na haàtu na tau Hundangu na ma-tamungu Heràhu na-
kangaburu-ya la Yahunda, ba nawàngu tau 1.000.000-ya na panjuri dàngu 
300-da da kareta pabera. Da-ndàharungu tàka la Mareha. 
10Ka luhu-nanyaka i Aha pa-hàngapu-ya i Heràhu, hi da-kawàra wandalu-ha 
da pambada hapapa - hapapa la Lolangu Hapata lihina la Mareha. 
11Ka hamayangu-nanyaka i Aha lai MIRI Alana, “Dou MIRI, didi-akau Nyumu 
ma-ngalangu pandula-ya na tau malijangu hangganya na tau kapàru. Ndula 
àru-kama nàhu, dou MIRI Alama! Lai Nyumu-makia-ka ngia pa-handera-ma 
dàngu lumuna na tamumu Nyumu-maka nàhu hi maluhu pa-pabera lawanya 
na pamba na mambana bokulu tuna yia. Dou MIRI, Nyumu Alama. Àmbu 
pahiangu-du wikimu ba na-pakàku-kau haàtu tau pinu tana,” wàna. 
12Hàla i Aha dàngu da tanatara Yahunda hi da-kangaburu-ya na tanatara 
Hundangu. I MIRI na-pakàku-ya na tanatara Hundangu hi lupa dapalai 
pamara wikida. 

13-14I Aha dàngu pambana yaulu-danjaka hi lupa datàka la Nggeràru. La 
ngaba tau Hundangu dangu ailulu mameti, hi lupa nda dahilu màka da 
tanatara-da nadu ba palàjaru-nanja i MIRI-maka dàngu tanatara Yahunda, 
dangu malanja pawàhi-da. Tunaka nu hi da-palàjaru-ha da parai - paraingu 
la ngaba winggiru-na la Nggeràru paraï tanatara Yahunda, nadu i MIRI ba 
natu-dunyaka pa-mangàdatu wàngu na tau na ma-ngiangu lai nu. Da 
tanatara Yahunda daramba hàlanja da paraingu lai nu, hi dangala padangu 
malanja. 
15Nyuda da-kangaburu-mbuha da kotaku maü terada da ngara ma-kabua 
banda, hi da-palaü padangu mbimbi dàngu ota. Hàlaka nu ka beli-danyaka 
la Yeruhali. 

2 Lii Ndai 15 

I Aha ba na-patumbu-ya na pabidi 

1Na Ngahuna i Ala na-harua-ya i Wunangu Aharia anana i Onditu, 
2hi lupa nalua tomaya i Hanganji Aha, hi napanii, “Ha Hanganji Aha, dàngu 
nggubulu-na na mangia-nya la Yahunda dàngu la Mbanyamingu! Patingingu! 
I MIRI nalihi-manggai jàka milihi-nya Nyuna. Jàka mikarai-ya panaungu-na 
i MIRI, napa nawua-manggai. Tàka nyimi jàka ndai ingaya Nyuna, Nyunai 
duna nda nainga-akai. 
3Mandai ailulu-maka na tau Ihirailu ba nda na-paatangu wikina lai Ala na 
ma-deningu, ba nda ningu uku - uku panunju-da dàngu ba nda ningu ratu - 
ratu da matanggu papeka-nja nyuda. 
4Tàka jàka ninjaka la ma-handuka, karai-danyaka pa-ndulangu lai MIRI, na 
Ala Ihirailu. Karai-danyaka panaungu, nu hi nawua-nja. 
5La rehina nuna na tau nda peku laku dàngu hàmungu-ana, nadu la hau tana 
- hau tana ba ningu padua mapariu raüngu. 
6Na hau banjaru na-kapidihu-ya na hau banjaru, na hau paraingu na-
kapidihu-ya na hau paraingu, nadu bai Ala-maka na ma-patàka-nya na pariu 
raüngu bokulu lai nyuda. 

7Na nyuna nyimi màta kai patoru-nya dàngu kai tara urami. Napa na paraï 
rukumi nalingu-ma duna,” wànanja. 
8Ba narongu-yaka i Aha na puluna i Aharia anana i Onditu, ringgitu-nanyaka 
na hamangu-na. Na-tainggahu hàlaha da marapu la tana Yahunda dàngu 
Mbanyamingu, dàngu la paraingu da pambàda taluda la palindi Epuraïmu. 
Dàngu na-pahàmu-ya na ngia pawotu maraku manguna i MIRI na maninya 
la talora Umana i MIRI. 
9Dangu tau welingu la Epuraïmu, Manahi dàngu Hamiungu da ma-
pambulungu lai Aha, dàngu hi da-ndàdiku la ngaba pa-hanganji-na, nadu ba 
daita-ya nandula-nanja paraïna i MIRI. I Aha na-paràha hàlanja da tau nuda 
la paangu-nja da tau Yahunda dàngu Mbanyamingu 
10la pa-pauhi la Yeruhali. Ka pauhi-danyaka la wulangu tailu la ndaungu 
hakambulu lima kandai pareta-na i Aha. 
11La lodu nuna dawotu-nya maraku i MIRI, 700 hapi dàngu 7.000 mbimbi, 
pawàhi-da ba da-rambangu ba dabeli welingu la pa-pabera. 
12Da-paràndingu lai MIRI ba mbulungu eti dàngu mbulungu hamangu-
madanya-ka nyuda la pa-marubuku lai MIRI, Alada da boku la mangilu-da. 
13Nggamu biaya, ma-kaweda jàka ndia bidi tau, mini kawini, na manda ma-
rubuku lai MIRI pahuku pameti-ya. 
14Dawàngu pa-pakodungu ba da-harangu lai MIRI, nyuda ba pamàndu-
madanya nuna na paràndi-da. Tunaka nu ka payaa aungu-danyaka dàngu 
pinida taropitu. 
15Nggubulu-na na rayatu Yahunda da-hawola hàla, nadu ba weli eti-madaka 
ba datuya nuna na pa-ràndingu. Nahàmu wànya na etida ba dalumu-nya i 
MIRI, tàka i MIRI-i duna na-orangu-ma pa-kataku-ha nyuda. Nawua-nja pa-
mandapu mànjaku wàngu lai nu la tana ngabada. 
16Na pangalangu-na i Hanganji Aha, na-pukalu-ma-aya i Maaka na àpuna 
welingu la mandapu-na ba Ina Ràmbuya, nadu i Maaka ba na-pandoi-dui 
kahala hada kajari ndumana i Ahera, na marapu kawini kamboka. Na kahala 

hada nuna nabera pakawe - weraku-ma-aya, hàla hi natunu-ya la Lolangu 
Kindurungu. 
17Jiapa ka nda mbuu ndàbada da ngia pa-lumungu maràpu la tana lai nu da-
pakaweraku-na i Aha, tàka nyuna daingu tuturu-mana duna lai MIRI lundu 
njàpuna na lurina. 
18Nyuna i Aha na-bànjalu hàla-maha la Umana i MIRI ka manguna i MIRI-
ha, mbuu ndàbada da banda àmahu marara mabara dàngu da malanja - 
malanja hawiangu pangala-da la pabera manguna na amana dàngu mangu 
wikina nyuna. 
19Lupa la patailu kambulu lima wàna na ndaungu pareta-na i Aha nda pahili 
handàkangu-apa patumbu na pabera la tana nuna. 

2 Lii Ndai 16 

Na pabera dàngu Ihirailu 
(1 Hang. 15:17-22) 

1La patailu kambulu nomu wàna na ndaungu pareta-na i Aha la Yahunda, i 
Mbaeha hanganji Ihirailu na-kangaburu-ya la Yahunda dàngu na-
pakapingatu-ya na paraingu Rama ka bitanya na ànda luhu na ànda tama la 
Yahunda. 
2Tàka i Hanganji Aha hi napiti àmahu marara mabara welingu la Umana i 
MIRI dàngu la uma hanganji, hàla hi na-pangàndi-nja la Ndamàhiku lai 
Mbenihandàtu hanganji Hiria ba na-pakaria-nya lii langu, 
3“Màlawa ka ta-panua-nya na pa-ariyangu-nda hama tuna ba tuda nu da 
amanda. Na karia-na yiana ku-pangàndi-nggau àmahu marara mabara da 
pawotu-nggunggau, dàngu kunggeli-kau kau botaya na pa-nuangu-mi dàngu 
i Mbaeha hanganji Ihirailu, ka peku yila beli-nanja da pambana welingu la 
tana ngabanggu,” wàna. 
4I Mbenihandàtu na-oranya na lii langu pa-pangàndi-na i Aha, hàla paràha-
nanjaka da parawira-na lupa da pamba tanatara-da hi da-kangaburu-ha da 

paraingu la Ihirailu, hi datalu-ha la Iyungu, Ndàngu, Ambilu-Mbetu-Maaka 
dàngu mbuu ndàbada da paraingu pangia bàlangu la Nàputali. 
5Ba narongu-yaka nuna i Hanganji Mbaeha, manjabili-nanyaka la pa-
kapingatu-ya la Rama dàngu dunjaku-nanyaka nuna na paraingu. 
6Hàla i Hanganji Aha hi na-dundilu-ya mbuu ndàbana na tau Yahunda la pa-
palaü-nja da watu da ai da pawàna i Mbaeha la Rama la pa-kapingatu wànya 
nuna na paraingu. Nuda nu jia-haka da pawàna i Aha la pa-kapingatu-ha da 
paraingu Nggemba dàngu Mihipa. 

I Wunangu Hanani 

7La rehi nu mai-nanyaka i Wunangu Hanani lai Hanganji Aha hi napanii-nya, 
“Ba ngaha-muka nyumu pa-handera la hanganji Hiria, dàngu ba ndia-apa lai 
MIRI Alamu, nu nda ningu-apa pekuna nyumu la patalu-ya na pamba 
tanatara Ihirailu. 
8Màla na Hundangu dàngu na Limbia nda ningu nu kanguhuru pabera ma-
kanjupu dangu ba nadangu da kareta pabera-na dàngu tanatara li la njara? 
Ba tuna i MIRI nawua-nggau patalu wàmunja nyuda, nadu ba lai Nyunadu 
mu-handera ningu. 
9I MIRI hamata hàla-mananya la nggubulu pinu tana la pa-wuangu-ya na 
màkana la tau na ma-tuturu lai Nyuna. Manduba-yaka nu na pahada 
ngàndimu nyumu, jia-duyaka piti welingu nàhu hunggu mànu-munyaka 
pabera,” wànanya. 
10Nuna na papanii-na na Wunangu Hanani pa-mbumbaru wàna-nyaka na 
mbenina i Aha, hi lupa na-patama-nya na wunangu la uma kapàtangu. La 
rehi nunambu nyuna i Aha ba na-kapidihu-ha ba tau mapira-ha welingu la 
rayatu-na. 

Na njàpuna na pareta-na i Aha 
(1 Hang. 15:23-24) 

11Mbuu ndàbada da matumbu la dalu pareta-na i Aha piti welingu la pakiri-
na lundu la kanjupu-na ni-manjaka daa da pa-tulihu la Mbuku Lii Ndai 
Rukuda da Hanganji Yahunda dàngu Ihirailu. 

12La ndaungu pa-tailu kambulu hiwa wàna kandai pareta-na nyuna, i Aha 
handauni-nanyaka hidu pa-dàkangu la wihina hapungu - hapungu. Jiapa-
kadu ka tuna nu nda nahimbu-a pa-ndulangu lai MIRI, tàka jiahai da 
mapingu muru. 
13Palàngangu-ka dàmbu ndaungu meti-madua-nanyaka. 
14Na metina patungu rungu pa-pakorungu-ya dàngu mambii kati hangia - 
hangia, hàla hi taninya la reti maràmba la Paraingu-na i Ndautu. Nu ka tembi 
wànya ba wàna na-rayatu hi paroka-ya na pabundu epi na mambana bokulu-
na. 

2 Lii Ndai 17 

Ba hanganji-ya i Yuhapàtu 

1Hàla i Yuhapàtu-ka na hanganji Yahunda mahilu-ya i Aha na amana, dàngu 
nyuna na-pakapingatu wikina la palawa-nya na Ihirailu. 
2Nyuna na-bànjalu-ha da tanatara-na la mbuu ndàbada da paraingu maningu 
tindingu la Yahunda, dàngu la hambeli paraingu Yahunda, hamanai la parai 
- paraingu da pambàda wàhina na amana la ngaba Epuraïmu. 
3I MIRI na-pakanyuru-ya i Yuhapàtu nadu nyuna ba nakiku-nya na rukuna 
na amana; ba nda na-lumungu Mbaàlu, 
4tàka ba jiaya i Ala duna na palumu-na. Nyuna na-patundu-manja da pareta-
na i Ala, dàngu na lurina ba nda hama tuna da hanganji Ihirailu. 
5I MIRI nawua-nya i Yuhapàtu mandapu undungu ba ngaha pa-hanganji 
Yahunda-ya. Nggubulu-na na rayatu dawua-nya pawotu - pawotu hi lupa 
nawulu wàngu dàngu hi nda uku tembi-nanya tau. 
6Pa-runggatungu-mananya la pa-manundu-nya na pareta-na i MIRI dàngu hi 
na-pakaweraku-ha mbuu ndàbada da ngia pa-lumungu marapu hamanai da 
kahala hada Marapu Kawini Ahera la Yahunda. 
7La ndaungu patailu wàna na pareta-na, na-paràha-nja da tau makata - 
katangu ma-bokulu la pa-papeka-nya na tau da uku - ukuna i MIRI la parai - 

paraingu Yahunda. Nyuda jia-duhaka: i Mbenihailu, i Ombanja, i Hakaria, i 
Netaneyilu dàngu i Mika. 
8Da makaria-nja nyuda tau mahiwa-ha da tau Lewi dàngu hi tau madua-ha 
da ratu. Nuda da tau Lewi jia-duhaka i Hamaya, i Netanya, i Hambanja, i 
Ahaïlu, i Hemiramutu, i Yunatàngu, i Andunia, i Tombia dàngu i Tòpu-
Andunia. Da ratu da madua jiaha i Elihama dàngu i Yoràmu. 
9Dangàndi-ma Mbuku Ukuna i MIRI nàhu ba dalaku la nggi - nggi la mbuu 
ndàbada da paraingu Yahunda ba da-papeka-nya na rayatu lai nu. 

Na kuaha-na i Yuhapàtu 

10I MIRI na-paridu-ha mbuu ndàbada da pa-hanganji la winggiru-na na 
Yahunda hi da-mangàdatu pa-pabera la palawa-nya i Hanganji Yuhapàtu. 
11Welingu la tau Pilitingu nangala padangu àmahu bara dàngu pawotu - 
pawotu hawiangu, welingu la tau Arapu na-ngalangu 7.700 mbimbi dàngu 
7.700 kamàmbi. 
12Tuna nu i Yuhapàtu ba naparu - rukangu pa-kuaha. La nggubulu Yahunda 
na-pahadangu tindi - tindingu dàngu parai - paraingu ngia patuu bàlangu. 
13Na-pakàha-nja da bàlangu da - dangu la parai - paraingu nuda. La Yeruhali 
na-bànjalu-ha da parawira da marihi dàkatu, 
14nimbihu-da dàngu angu kanguhuru-mada tundunya na kalibaru-da. I Àtana 
jia-duyaka na liku uruna na kanguhuru welingu la kaliba - kalibaru la 
Yahunda. Da pairu ngàndina tau 300.000-ha da panjuri. 
15Na tau na padua wàda jiaya i Yuhanàngu; nyuna na ma-kapala-nja da tau 
280.000 panjuri. 
16Na tau patailu wàda jiaya i Amahia anana i Hikiri; nyuna ma-kapala-nja da 
tau 200.000 panjuri. (I Amahia haàtu tau mawàngu eti wiki-nanya pa-
paatangu wikina lai MIRI.) 

17Na liku uruna na kanguhuru welingu la kaliba - kalibaru Mbanyamingu jia-
duyaka i Eliyanda, mini pa-tarangu ma-dàkatu-ya. Nyuna na mairu ngàndiha 
da tau 200.000 panjuri màtu pana dàngu temingu-mada. 
18Na tau padua wàda la kanguhuru yiana jiaya i Yuhambatu; nyuna na mairu 
ngàndiha da tau 180.000 panjuri màtu madàka-mada. 
19Nyuda-duka da matunggu-nya la Yeruhali. Hinggilu-da nuda, na hanganji 
na-bànjalu-nja kanguhu - kanguhuru hawiangu la tindi - tindingu la ngaba 
Yahunda. 

2 Lii Ndai 18 

Na panamu-nanya i Ahàpu paraïna Wunangu Mika 
(1 Hang. 22:1-28) 

1Ba nawulu-ka i Yuhapàtu hanganji Yahunda dàngu ba nawuwa-ka, palalei-
nanyaka na haàtu na anana mini dàngu na haàtu na anana kawini i Ahàpu 
hanganji Ihirailu. 
2Pa-làngangu-ka pira mbua ndaungu lua-nanyaka i Yuhapàtu pa-tadalu-ya i 
Ahàpu la paraingu Hamaria. Ka maraku wànya i Yuhapàtu dàngu karia-na, 
wulu-nanyaka remi i Ahàpu, hi na-paràhangu parupu padangu mbimbi 
dàngu hapi. La rehi nuna wànda-nanyaka i Yuhapàtu palua pa-kangaburu-ya 
na paraingu Ramutu la Nggiliatu. 
3Na-paàrangu, “Màla mu-mbuhangu ka talua kariangu pa-kangaburu-ya la 
Ramutu?” wànanya. Nahema i Yuhapàtu, “Hàmu, ka ta-kariangu. Da 
tanatara-nggu nyungga napa ka da-pambulungu dàngu da tanatara-mu 
nyumu. 
4Na nyuna nahàmu-pa ka ta-paàra pàkunya i MIRI,” wànanya. 
5Ka pauhi-nanjaka i Ahàpu da wunangu ba tau patu ngahuha hi na-paàranja, 
“Pekuna nu ka kulua pa-kangaburu-ya la Ramutu napa hi ndia?” wàna. 
“Pekuna!” wàdanya. “I Ala napa nawua-manggaunya nuna na paraingu 
Tamu Umbu,” wàdanya. 

6Tàka i Yuhapàtu nahili paàrangu, “Nda ningua nàhu yiahu hili haàtu 
wunangu na ma-ngalangu pa-paàra-nya i MIRI hurunda nyuta?” wàna. 
7Nahema i Ahàpu, “Ninyapa na haàtu, i Mika anana i Yimula. Tàka nyuna 
ku-karaü-nya eti, nadu ba nda na-handàkangu-ma duna panyura ana hau 
mahàmu ngeranggu nyungga; manda hàmu mànu-ma-a,” wàna. “Ai ha, 
àmbu panii tumu nu naa!” hi wàna i Yuhapàtu. 
8Ka paaungu-nanyaka i Ahàpu haàtu tau panggawi la uma hanganji hi na-
paràha pare - rengganya palua papiti-ya i Mika. 
9La rehi nuna i Ahàpu dàngu i Yuhapàtu wotu-danya ngaü pa-hanganji wàda, 
ba da-mandapu la kajàka hanganji la ngia pawari puruhu uhu nggàndumu la 
ngaru pindu bokulu Hamaria, nu ba talànga hurungu-da da wunangu la pa-
patàka-nya na panyura-da. 
10Na haàtu welingu la wunangu nuda, na ma-tamungu Hendikia anana i 
Kanaana, na-pandoi-ha da kadu bàhi, hàla hi napanii-nya i Ahàpu, “Yiana-
yaka na puluna i MIRI, ‘Wànja da kadu yiada Tamu Umbu napa mubera-ya 
na Hiria dàngu hiu pa-làjaru-ya,’ wàna,” hi wàna. 
11Mbuu ndàbada da wunangu hawiangu dapajia hàlaya hi dapanii, “Ràkapu-
ya la Ramutu, mu-ngalangu-ma dumu Tamu Umbu. I MIRI napa nawua-
manggau patalu wàngu Tamu Umbu,” wàdanya. 
12Ba talànga tunaka nu na papalewa na malua papiti-ya i Mika, napanii-nya 
i Mika, “Mbuu ndàbada da wunangu danyura hàla-manyaka patalu wàngu 
na hanganji. Màlai dumu nyumu ama kau nyuranya mahàmu hama tuna 
nyuda hawiangu,” wànanya. 
13Nanapa-ya i Mika, “Parongu-na i MIRI na maluri, nyungga duku na papeka-
nggu jiaya na papeka-na i Ala-a lai nyungga!” wàna. 
14Ba natàka-ka i Mika la hanggana i Hanganji Ahàpu, paàra-nanyaka paraïna 
hanganji, “Pekuna nu nyungga dàngu i Hanganji Yuhapàtu ka malua pa-
kangaburu-ya la Ramutu, màla ndia?” wànanya. “Kangaburu-ya nyuna!” 

wàna i Mika. “Mu-ngalangu-ma duna Tamu Umbu. Napa i MIRI nawua-
nggau patalu wàngu Tamu Umbu,” wàna. 
15Nahema i Ahàpu, “Nyumu bau panii dàngga nyungga, jàka lumuna na 
tamuna i MIRI-du, peka-yawa na ma-padeningu. Ku-pambirangu-mapa bàdi 
pa-panamu-nggau na rukuna nuna?” wànanya. 
16Nanapa-ya i Mika, “Kuita-ya na tanatara Ihirailu ba na-paiha ngganggangu 
la pinu palindi - palindi. Nyuda beri hama tuna mbimbi na manda ningu ma-
pawanja, tàka i MIRI napanii-ya na ngerada nyuda, ‘Da tau yiada nda ningu, 
ma-kapipi-ha; màtawa ka dabeli dàngu hàmungu,’ ” wàna. 
17Hàla hi napanii i Ahàpu lai Yuhapàtu, “Màla nda nanjala wàngguka na 
paniinggu? Nda na-handàkangu-ma duna panyura-ngga mahàmu ngeranggu 
nyungga! Manda hàmu-mànu-maya!” wàna. 
18Ka hili panii-nanyaka i Mika, “Nàhu patingi-nya jàka nggàra wàna i MIRI! 
Nyungga kuita-ya i MIRI ba na-mandapu la kanjàka hanganji-na la awangu, 
tàka mbuu ndàbada da papalewa-na ndolaku lihi-madanya. 
19I MIRI na-paàrangu, ‘Nggamu nu ma-pamanda-nya i Ahàpu ka na-
mbuhangu palua pa-pabera dàngu ka nameti la Ramutu la Nggiliatu?’ wàna. 
Na hemada da papalewa, nda da-pahama. 
20La malamiri ndàharungu-nanyaka na hau na wàndi. Nalua lihinya i MIRI 
hi napanii, ‘Nyungga na napa ma-pamanda-nya’ hi wàna. ‘Ka nggiki-naka 
nu?’ hi wàna i MIRI. 
21Nahema na wàndi, ‘Napa nyungga ka kulua dàngu ka kutunja pa-kambàli-
ku wàngu da wunangu danguna i Ahàpu,’ wàna. Nahema i MIRI, ‘Hàmu, 
laku-nyawa nuna, mu-ngalangu-du pa-pamanda-nya,’ ” wàna. 
22Na pangalangu-na napanii i Mika, “Nu, nuna-duyaka na manjadi! I MIRI 
na ma-pawiti-nja da wunangu-mu pa-kambàliku-nggau Tamu Umbu, i MIRI-
maka na mambàda kawuku-nya la papali-nya na ura pàda lai nyumu Tamu 
Umbu!” wàna. 

23Ka ndàharungu-nanyaka i Wunangu Hendikia hi nalihi-nya i Mika hi 
natàba-ya na matana i Mika hi napanii, “Nggiki peku-naka na Ngahuna i 
MIRI ba nadunjaku-ngga nyungga tàka hi napanii dànggau nyumu?” wàna. 
24Nahema i Mika, “Napa kau itaya na mbutina la rehi tamamu pa-kapàndi la 
hau kurungu!” hi wànanya. 
25“Yàpaya nana!” wàna-madua-ka i Hanganji Ahàpu, “ngàndiya lai Amungu, 
na liku uru paraingu, dàngu lai Umbu kudu Yoàhu. 
26Paràha-nja ka da-patama-nya la uma kapàtangu, dàngu ka dawua-nya 
pangangu pa-ngunungu hawutu-a lupa kubeli dàngu hàmungu,” wàna. 
27Napaya i Mika, “Jàka mubeli dàngu hàmungu-maka Tamu Umbu, tandana 
ba nda ngarunggu nyungga-apa ngia papali-nanya na puluna i MIRI. Mbuu 
ndàbana na mamàtu lai yiahu nyudaka da hakahii,” wàna. 

Na metina i Ahàpu 
(1 Hang. 22:29-35) 

28Tunaka nu i Ahàpu hanganji Ihirailu, dàngu i Yuhapàtu hanganji Yahunda 
laku-danyaka pabera-ya na paraingu Ramutu la Nggiliatu. 
29I Ahàpu napanii-nya i Yuhapàtu, “Nyungga pa-njàda-nggunya wikinggu ba 
nimbungga la pa-hànjalungu, tàka nyumu pàki biaha da paki hanganji-mu,” 
wàna. Tuna nu na hanganji Ihirailu ba na-panjàda wikina ba natama la pa-
hànjalungu. 
30La rehina nuna da ngara liku-uru pamba kareta pabera Hiria nawua-
manjaka pareta paraï hanganji-da ka da-kaporuku-niya na hanganji Ihirailu-
ma-a. 
31Jia, ba daita-yaka i Hanganji Yuhapàtu, ba dareki-ya làbu jia-yaka na 
hanganji Ihirailu wàda. Jia-duyaka hi dabahi-nya nyuna. Tàka i Yuhapàtu hi 
nawara, hàla ndula-nanyaka paraïna i MIRI Ala, hi nawihu-ya na ma-bahingu 
la hau pangiangu. 
32Ba dapi-nyaka paraï da ngara liku-uru pamba kareta pabera Hiria ba nda 
jiaya na hanganji Ihirailu, jia-duyaka hi da-jiaka-nya pabahi-nya. 

33Tàka hi jia wangu pàkunai duna na haàtu na panjuri Hiria na ma-pahàla-
ya na ana panana dàngu nda wukuna pa-patuba-nya. Tàka nuna na ana pana 
nanggàna-ya i Ahàpu hi na-puhuku-ya na kalembi pabera-na la tuba pa-
hàmburu-na. “Nanggàna-kaka,” wàna i Ahàpu ba nawara-nya na makata-nya 
na kareta-na, “Wihuya kau luhu ngàndika la hambeli ngia pa-pahànjalungu!” 
wàna. 
34Ba talànga tunaka nu hawuwatu-mananya na pa-hànjalungu, i Hanganji 
Ahàpu jiapa-maya na ndolaku-na ba na-panyuka la kareta-na ba nahangga-
nya na tanatara Hiria. Ba natama-ka na lodu meti-nanyaka. 

2 Lii Ndai 19 

Ba natenda-nya haàtu wunangu i Yuhapàtu 

1I Yuhapàtu hanganji Yahunda ba na nabeli dàngu hàmungu-ka la uma 
hanganji-na la Yeruhali, 
2na haàtu na wunangu na ma-tamungu Yiahu anana i Hanani, mai-nanyaka 
pa-hurungu la hanganji. Napanii na wunangu lai nyuna, “Ràkana nu Tamu 
Umbu bau ndulaya na tau akatu dàngu bau ha-peparu la tau ma-paumbi-nya 
i MIRI? Ba tumu nu Tamu Umbu hàngga wàngu-nanyaka duna i MIRI lai 
nyumu Tamu Umbu. 
3Na nyuna ba tuna ningu-madu mahàmu lai nyumu Tamu Umbu. Nadu bau 
tainggahu hàla-haka da kahala hadana na Marapu Kawini Ahera na pa-
maraku-na na rayatu dàngu nyumu bau pamukarungu-ma la paluri tundu-
nya na pambuha-na i Ala,” wàna. 

I Yuhapàtu ba nawunda lii pabidi 

4I Hanganji Yuhapàtu na ngia pa-ngiangu-na la Yeruhali-ya. Tàka nakàli 
tadalu-maya na rayatu la nggubulu tanana la pairu ngàndiha ka dabeli lai 
MIRI, na Alada da bokuda la mangilu-da. 
5La nimbihu paraingu maningu kangelingu la Yahunda nawotu-nya hakimu, 
6dàngu na-pakata-nja na pareta yiana, “Màtawa kai àrapu kanandingu-mi bai 
palaku wai ngabami, nadu bai patandangu ngera nda wàngu-minya tamu tau 

pinu tana-a tàka ba wàngu-minya tamuna i MIRI. Nyuna na ma-hamata-kai 
bai rata palakara. 
7Màta kai mangàdatu-nya i MIRI, dàngu kai pananja-rungu bai pa-luangu 
lima, nadu i MIRI Ala ba na-karaü-nya eti na tau na ma-kaleka, na mambotu 
li hapapa dàngu na makei li hambeli,” wàna. 
8La Yeruhali-mbu i Yuhapàtu nawotu-ha da hakimu welingu la kaloka tau 
Lewi, ratu - ratu dàngu da matuku - matuku la honga rayatu. Nyuda màta ka 
dabota palakara - palakara na ma-nggànangu ba panggaya na Ukuna i MIRI 
dàngu na palakara - palakara hawiangu. 
9Da hakimu nuda i Yuhapàtu nawua-nja na pareta yiana, “Palaku-ya na wai 
ngerami dàngu manundu-mi lai MIRI. Tundu-manya na pareta-na la mbuu 
ndàbana na pa-paloku-mu. 
10Era ningu angu ràmami welingu la hau paraingu ka da-patàka-nggai hau 
palakara pameti tau, pangga uku jàka ndia pangga kalaratu, màta kau paita-
nja ànda nyuda. Ba timi nu jia hi nda danjala la hanggana i MIRI, dàngu i 
MIRI hi nda nahàngga-nggai nyimi hamanai nyudambu. Wàmanya na pareta 
yiana, jia napa hi ndai njala. 
11Ratu Bokulu Amària kuwua-nya kuaha mangia dita la mbuu ndàbada da 
palakara da ma-erangu la uku anggama. I Hambanja anana i Ihimailu, na 
nggumbunuru Yahunda, kuwua-nya kuaha mangia dita la mbuu ndàbada da 
palakara hawiangu. Da tau Lewi jia-haka ba la papida nyudaha la pamangga-
nja ka pahàra-nja da botangu ma-timbangu. Tundu-manya yiana na 
panaungu dàngu kingatu pa-langatàkangu. Mili àru i MIRI ka na-karaha-ya 
na tau na mali la ma-deningu!” wàna. 

2 Lii Ndai 20 

Na pabera lawanya la Endumu 

1Pi - pirana na rehi malamiri na tanatara Muapu dàngu Amungu, anguda da 
angu pakuhingu-da na tanatara Miaunimu, hi da-kangaburu-ya la Yahunda. 

2Ka mai-nanyaka na tau na mangàndi-nya lii yiana lai Hanganji Yuhapàtu, 
“Dira danguya na tanatara Endumu na mamai welingu la hapapa Tehiku Meti 
panjungu-nggau Tamu Umbu. Mbàda wàhi-danyaka la Hahihungu-Tamàru,” 
wàna. (Hahihungu-Tamàru jiaya na tamu hauna la Eni-Nggendi.) 
3I Yuhapàtu na-mangàdatu, ka hamayangu-nanyaka ba nakarai panaungu lai 
MIRI. Tunaka nu hi nawua-nya pareta mbuu ndàbana na rayatu ka na-puaha. 
4Welingu la hau parai - hau paraingu la Yahunda lua-nanyaka na tau la 
Yeruhali la pakarai pa-ndulangu lai MIRI. 
5Nyuda anguda dàngu da mangia-nya la Yeruhali pauhi-danyaka la talora 
bidi la Umana i MIRI. I Hanganji Yuhapàtu na-ndolaku la hanggada nyuda, 
6hi na-hamayangu ba nawàngu pa-pakodungu, “Dou MIRI, Alada da boku la 
mangilu-ma! Nyumu Ala la awangu dàngu ma-pareta-ya mbuu ndàbana na 
banjaru la pinu tana. Nyumu ma-kuaha dàngu ma-àtalu; nda ningua haàtu 
mamàka palawa-nggau Nyumu. 
7Nyumu-maka Alama nyuma. Ba jiaya na pa-maingu-na na banjaru-mu na 
Ihirailu la tana yiana, Nyumumaka mawàngga-ya na tau - tauka na 
mangiangu lai yiahu la rehina nu. Hàla Nyumu hi muwua-nya na tana yiana 
la wàlana i Ambarahàmu, na ariyaa-mu, ka datana mangunya lundu nu - nu. 
8Nyuda ngiangu-danyaka lai yiahu dàngu hi dawulu Uma lumungu ba da-
maraku-nggau Nyumu. Dapimanya 
9jàka era nggàna-nanja hukungu rukuda da njalada, dàngu ba na-handauni-
ha pabera, hidu pa-nggàbalungu, jàka ndia rimbangu, nyuda peku maida lai 
Nyumu dàngu hi da-ndolaku la hanggana na Uma lumungu yiana. La dalu 
handuka-da, pekuda nyuda pa-hamaya-nggau Nyumu, tàka Nyumu napa mu-
patingi-nja dàngu hi mundula-ha. 
10Nàhu da banjaru Amungu, Muapu dàngu Endumu kangaburu-da-
nggamaka. Ba jiaya na pamaingu-da da boku la mangilu-ma welingu la 
Mehiru, Nyumu ndau pahia-anja pa-mandapu-nya na tanada nuda da 

banjaru. Hi lupa dali ningu la ànda pa-winjungu da boku la mangilu-ma 
dàngu nda da-palàjaru-aha da banjaru Amungu, Muapu dàngu Endumu. 
11Tàka nàhu, tuna yia-duka na-kingatungu-da da banjaru nuda lai nyuma. 
Nyuda da-mbuhangu pawàngga-kama welingu la tana na pawua-mu-
nggama. 
12Nyumu Alama-nggau! Huku-njawa nyuda, nadu nyuma yia ba nda mamàka 
pa-hanobaku-ya na tanatara dangu tungu nu, na ma-mbuhangu pa-
kangaburu-kama. Nyuma nda mapinya jàka nggiki-amaka bàdi, jia-duyaka 
nu hi ma-hurungu lai Nyumu pakarai pa-ndulangu,” wàna. 
13Ba tàlanga tunaka nu, mbuu ndàbada da mini Yahunda hamanai da 
papaha-da dàngu da anada ndolaku-madanya la Umana i MIRI. 
14La hongada da tau dangu nuda ninya na haàtu na tau Lewi na ma-tamungu 
Yahahialu. Nyuna anana i Hakaria-ya welingu la kalibaru-na i Ahawàpu, la 
walaku dedina i Mbanaya, i Yeyilu, i Matanya. La rehi nuna i Yahahialu na-
harua-ya Ngahuna i MIRI, 
15hi napanii, “Tamu Umbu ma-pangarangu hamanai angu dedi mbuu 
ndàbami. I MIRI napanii-nggai ka àmbi mbota monungu dàngu àmbi 
mangàdatu-du pa-hanobaku-ya na tanatara dangu tungu nu. Nadu na ma-
pakaburungu nda nyimia, i Alama duna. 
16Haromu jàka daheika la ànda pakandekalu la Hihu, kangaburu-hawa. Napa 
mi-pahanobaku la hupu lolangu la hangga maràda telangu lihina la Yeruilu. 
17Ndai jàra-a nyimi pa-kaburungu la pabera yiana. Lua bia la pangia pa-
patunggungu-kai dàngu patiangu-ka lai nu. Napa kai itaya i MIRI ba nawua-
nggai patalu wàngu. Ha dimi ma-mandapu-nya la Yahunda dàngu la 
Yeruhali, àmbi mangginggitu dàngu àmbi mangàdatu. Tama bianya na pa-
kangaburungu, napa i MIRI nandula-kai!” wàna. 
18Ka marubuku-nanyaka i Hanganji Yuhapàtu. Nggubulu-na na rayatu na-
tundungu-mbu la pa-marubuku-nya i MIRI. 

19Hàla da tau Lewi welingu la kalibaru Kehàtu dàngu Kora hadangu-danyaka 
ba da-hawola wotu-nya i MIRI, Ala Ihirailu. 
20Hadangu harii la mbaru hada rudungu, luhu-nanyaka na rayatu hi dalua la 
maràda telangu la lihina la Takua. Hadangu-wa ba wàdaka, i Yuhapàtu 
nawua-njapa panaungu, “Ha dimi rayatu Yahunda dàngu Yeruhali! Waiyawa 
i MIRI Alami, jia hi mimàka pa-pajàrungu. Kataku-hawa da panaungu-da da 
wunangu-mi, jiaya napa hi mi-ondungu!” wànanja. 
21Ba nahàla-ka pa-pahama-danya na rayatu, na hanganji na-paràha-nja da 
kanguhuru maludu pawotu-ha da pakida da ma-pahama da pakàli pakida la 
mbabu ningu lii pa-ihikingu ba lumu pa-lumungu. Da kanguhuru maludu 
lupangu-ma da-pandalaru pa-hàmungu la hangga pamba tanatara ba dàngu 
lududa, “Wotunya i MIRI! Na mbuhangu-na lundu nuya nda ningu dirana!” 
wàda. 
22Ba da-pakiringu-ka pawara ba da ludu da kanguhuru maludu, i MIRI na-
patumbu-ya na pariu raüngu la padua tanatara muhu ba talànga pa-
kangaburu-da. 
23Da tanatara Amungu dàngu Muapu da-kangaburu-ya na tanatara Endumu 
lupa da-patàlaru ailulu-maya. Tunaka nu pa-belingu-danyaka dàngga anguda 
ba da-pakangaburu mbana eti. 
24Ba jia-yaka na tàkada da tanatara Yahunda la lewatu dai la maràda telangu 
dàngu ba dakuki-yaka na pangia-na na muhu, ita-danjaka da metida da muhu 
ba da-taneparu la tana. Nda hili ningu haàtu welingu la tanatara muhu 
maluri. 
25I Yuhapàtu dàngu da tau karia-na lua-danyaka pariba-nja da malanja 
muhu. Hunggu-danjaka ba dadangu da banda, dàngu ma - màtuka, da paki, 
dàngu da malanja pa-wilingu hawiangu. Ba dahàla-ka pa-pauhi-nja da 
malanja la dalu tailu mbua lodu, dangu biapa malanja hawiangu, hi lupa da-
dunjaku leranja. 

26La lodu papatu wàna pauhi hàla-danyaka la Lola Ludu Wotungu hi dawotu-
nya i MIRI, rukuda mbuu ndàbada da pa-patumbu-naka. Jia-duyaka na 
lolangu nuna “Ludu Wotungu” hi wàdanya. 
27Hàla i Yuhapàtu hi nairu ngàndi hàlaya na pamba pabeli la Yeruhali dàngu 
mbaha etida, nadu i MIRI ba natalu-yaka na muhuda. 
28Ba datàka-ka la paraingu pa-jurungu-danyaka la Umana i MIRI pa-kariangu 
jungga dàngu taropitu. 
29Mbuu ndàbada da nanggara hawiangu da-mangàdatu hàla ba darongu-
yaka jàka nggikina i MIRI ba natalu-ha da muhu - muhuna na Ihirailu. 
30Jia-duyaka i Yuhapàtu hi na-mànjaku ba na-pareta, tàka i MIRI nawua-nya 
ma-manggawangu hi napeku hàla la nggubulu tanana. 

Na njàpuna na pareta-na i Yuhapàtu 
(1 Hang. 22:41-50) 

31I Yuhapàtu ba na-hanganji la Yahunda tailu kambulu lima mbua ndau-naka 
na matua-na, ba na-pareta la Yeruhali dua kambulu lima mbua ndauna 
mandaina. Na inana jiaya i Ahumba anana i Hilihi. 
32Hama tuna i Aha na amana, i Yuhapàtu nahàmu na pa-palaku-na la hangga 
matana i MIRI. 
33Na nyuna da pangia ngia palumu-nja da marapu nda na-palàjaru-aha. Na 
rayatu ndedi na-mbulungu-mapa na etina la palumu-nya na Alada da boku 
la mangilu-da. 
34Na lii kaloka hawiangu rukuna i Yuhapàtu, welingu la kawunga-na lundu 
njàpuna na pareta-na, ni-manjaka da pa-tulihu-na la Lii Ndai rukuna i Yiahu 
anana i Hanani da maninja la Mbuku Lii Ndai da ngara Hanganji Ihirailu. 
35Tuna handàka i Yuhapàtu hanganji Yahunda na-paariyaa dànya i Ahahia 
hanganji Ihirailu, na madangu akatu pawunda-na. 
36La ngia pa-palabungu Ehiungu-Nggembiru da-pandoi-ha da kapalu ka pa-
lirungu la Tàrihu. 

37Tàka i Wunangu Eliyehiru anana i Ndondawa welingu la paraingu Mareha, 
napeka hahanya i Yuhapàtu, “Bau patumbu-yaka na pa-nuangu la pa-
paariyaa dànya i Ahahia, i MIRI napa pa-làjaru-nanyaka na paràma-mu Tamu 
Umbu,” wànanya. Ka làjaru-danyaka da kapalu da pambàda pandoi-na hi 
lupa nda ana peku pa-lirungu-madapa. 

2 Lii Ndai 21 

1Ka meti-nanyaka i Yuhapàtu hi tani-nya la reti maràmba la Paraingu-na i 
Ndautu. I Yahoràmu na anana nyunaka na hanganji mahilu-ya nyuna. 

I Yahoràmu hanganji Yahunda 
(2 Hang. 8:17-24) 

2I Yahoràmu anana i Yuhapàtu, hanganji Yahunda, ningu nomuda da anguna 
paluhu: i Aharia, i Yahialu, i Hakaria, i Ahariahu, i Mikailu, dàngu i Hapaha. 
3Nyuda da ngala padangu àmahu marara, mabara dàngu malanja - malanja 
mbana wili hawiangu welingu la amada, dàngu ndumada nimbihu-da pa-
wuangu-maha hau paraingu ningu tindingu la Yahunda. Tàka i Yahoràmu ba 
nyuna na kawunga ana, jia-duyaka hi nyuna na patiki-na i Yuhapàtu la pa-
hanganji. 
4I Yahoràmu ba napàda-nyaka ba màndungu-nanyaka na mandapu-na ba 
hanganji-ya, paràhangu-madua-nanyaka tau pa-pameti-ha da anguna 
paluhu, hamanai ba mapira-ha da tau ma-katangu ma-bokulu. 
5I Yahoràmu ba na-hanganji tailu kambulu dàmbu-naka na ndau lurina, 
dàngu nyuna walu mbua ndauna ba na-pareta la Yeruhali. 
6Nyuna natundu-nya na huri lurina i Hanganji Ahàpu dàngu da hanganji 
Ihirailu hawiangu, nadu ba napaha-duya na haàtu na anana kawini i Ahàpu. 
Nanjala lai MIRI, 
7na nyuna ba tuna i MIRI nda na-mbuhangu pa-patàlaru-ya na hanganji 
wàlana i Ndautu, nadu ba mbàda ràndi-mana-nyaka da wàlana i Ndautu 
daingu nyudama da ma-pareta. 



1220 

 

 
Na Huratu Matua 

© 1995, Indonesian Bible Society. 
 

 
 

 

 

 

8La dalu pareta-na i Yahoràmu, patula ngganggangu-nanyaka na Endumu 
hanggangu la Yahunda dàngu hi na-pahadangu pa-hanganji mehana. 
9Jia-duyaka i Yahoràmu dàngu da ngara ngora pabera-na hi daluhu wàngu 
kareta - kareta pabera hi da-kangaburu-ya la Endumu. Nyuna na-nggupulu-
ya pamba Endumu, na nyuna nu la rudungu da-pòluhu-ya na muhu na ma-
nggupulu-ha, hi dapalai. 
10Piti welingu nuduka na Endumu ba nda nahili nyàku la Yahunda. Nu la 
rehi nunamai na paraingu Lipuna ba na-patula ngganggangu. Nuna mbuu 
ndàbana hi natumbu, nadu i Yahoràmu ba na-dunjaku-dunyaka i MIRI, Ala 
na palumu-da da boku la mangilu-na. 
11Tàka hili manaü-manai ba na-pahada-nja da ngia pa-lumungu marapu la 
ngaba ma-palindingu la Yahunda, na ma-pawiti-nya na rayatu la Yahunda 
dàngu la Yeruhali panjala lai MIRI. 
12Hàla hunggu-nanyaka paraïna Yahoràmu na huratu pa-tulihu-na i 
Wunangu Elia ba naluri-ipa. Tuna yia na linguna, “I MIRI, Ala na pamaraku-
na i Ndautu, nahuku-nggau nyumu Tamu Umbu, nadu ba ndau liti rukuya 
na amamu dàngu na bokumu Tamu Umbu. 
13Tàka mutuu pa-njàngangu, bau luri hama tuda da hanganji Ihirailu, na ma-
pawiti-nja da tau Yahunda dàngu da mangia-nya la Yeruhali hi nda da-tuturu 
lai Ala. Nyumu muwà-manya hama tuna i Hanganji Ahàpu dàngu da hilu - 
hiluna. Manaü-manaipa bau pameti-ha da angumu paluhu, làti duna dahàmu 
ningupa nyuda welingu lai nyumu. 
14Na hukungu mbotu welingu lai MIRI handauni-nanyaka na rayatu, da 
anamu lupa da papaha-mu, dàngu halàru-nahaka mbuu ndàbada da 
bandamu. 
15Nyumu wikimbu napa tuni-nanggauka hidu tanai kudu na ma-paruka - 
rukangu pa-padàkangu!” wànanya. 

16La rehi nuna ninja da tau Pilitingu dàngu da tau Arapu da ma-ndàdiku la 
lihi ngia pa-ngiangu-da da tau Hundangu la ngaba hingi tehiku. I MIRI 
narunda-ha da etida da tau nuda la pabera-ya i Yahoràmu. 
17Ka kangaburu-danyaka la Yahunda, da-pariba-nya na ihina na uma 
hanganji, dangàndi hàlaha da ana da papaha-na pa-tanawangu, hinggilu-na 
i Ahahia na anana na ma-kamuri. 
18La hambeli-na nuna na matumbu-ka i MIRI nahuku-nyapa i Yahoràmu ba 
nahidu na tanai kuduna nda peku-manapa la pa-mandangu. 
19Tika padàmbu ndauna na hiduna pa-rukangu-mananya pa-padàkangu, na 
njàpuna paraï pa-mayila ka meti-nanyaka. Na rayatu nda na-padukulu-
anyapa epi pabundu patini na tanda hawina, hama tuna na pakàli wàngu 
ndumada da boku la mangilu-na. 
20Nda ningu ndoku haàtu mapeka-nya hala era na metina. Patani-manyai 
nyuna la Paraingu-na i Ndautu, ba tuna nda patu-aya la reti maràmba. Ba 
na-katangu hanganji, i Yahoràmu na matua-na tailu kambulu dàmbu 
ndaunaka, tàka ba na-pareta la Yeruhali walu mbua ndauna mandaina. 

2 Lii Ndai 22 

I Ahahia hanganji Yahunda 
(2 Hang. 8:25-29, 9:21-28) 

1Handàka ba jiaya na pa-kangaburu-da da tau Arapu ba hau pauli-da, mbuu 
ndàbada da anana i Yahoràmu da-pameti mbuta-ma-aha, didi-kiaya i Ahahia 
na ana kamuri-na na mapeka. Jia-duyaka da mangia-nya la Yeruhali hi 
dawotu-ya i Ahahia la pa-hanganji mahilu-ya na amana. 
2-3I Ahahia ba na-hanganji dua kambulu dàmbu ndau-naka na matua-
na, dàngu ba na-pareta la Yeruhali hau ndau-ana. Na lurina i Ahahia hama-
mana na luri kuru umana i Hanganji Ahàpu, nadu i Atàluya na inana ba na-
papeka-dunya la palaku-nya na maakatu. I Atàluya anana i Hanganji 
Ahàpuya, umbuku-na i Omuri hanganji Ihirailu. 

4I Ahahia nanjala la hanggana i MIRI hama tuda da kuru umana i Ahapu, 
nadu ba nyudadu da matanggu panaunya ba taliu metina na amana. Nyuda 
nu da matanggu panaunya da ma-pamanjura-nya. 
5Ruku panaungu-da nyuda, pa-mbulungu-danyaka dàngu i Yoràmu hanganji 
Ihirailu la pa-pabera lawanya i Hahailu, hanganji Hiria. Da-pa-kangaburu la 
Ramutu, tana Nggiliatu. I Yoràmu na-manua la pa-kangaburungu, 
6ka beli-nanyaka la paraingu Yihireyilu la patungu muru, tàka i Ahahia hi 
nalua patadalu-ya lai nu. 

I Ahahia na-pameti-ya paraïna i Yiahu 

7Mbàda kawuku-mana-nya paraïna i Ala ba jia-yaka na panjàpu wàna i 
Ahahia ba nalua pa-tadalu-ya i Yoràmu. La rehi pa-tadalu nuna i Ahahia 
dàngu i Yoràmu na-ndubaku-ha paraï haàtu mini na ma-tamungu i Yiahu 
anana i Nimihi, na pambàda pindina i MIRI la pa-patàlaru-ha da ihi kuru 
umana i Ahàpu. 
8Ba talànga palaku-nanya paraïna i Yiahu na hukungu welingu lai MIRI la 
kuru uma nuna, hàmburu-nahaka ba ha-pajuru-da da ma-pangora la 
Yahunda dàngu da ana anguna paluhu i Ahahia da ma-tundungu la pa-
tadalu. Ka pameti-nahaka mbuu ndàbada paraïna i Yiahu. 
9Hàlaka nu pa-ràhangu-nanyaka tau pahimbu-ya i Ahahia na ma-kawiningu 
la Hamaria la rehi nu. Ba hunggu-yaka i Ahahia lua ngàndi-danyaka lai Yiahu 
hi pameti-ya. Na nyuna ba tuna jiangu-ma ba datani-nya nadu ba datembi-
ya i Hanganji Yuhapàtu, bokuna na ma-paata wikina wàngu weli etina lai 
MIRI. Welingu la kuru umana i Ahahia nda ningu maràka mahilu-ya nyuna 
la pa-hanganji. 

I Atàluya ba na Hanganji Kawini la Yahunda 
(2 Hang. 11:1-3) 

10Ba napi-nyaka metina i Ahahia na anana paraïna i Atàluya, wuangu-
nanyaka pareta ka pameti-ha mbuu ndàbada da wàla maràmba la Yahunda. 
11I Ahahia ninya na haàtu na anawini-na na ma-tamungu Yuhemba na ma-
mangoma la haàtu ratu na ma-tamungu Yuyanda. I Yuhemba nalua 

kangunguhu papiti-ya na haàtu na anana mini i Ahahia, na ma-tamungu 
Yoàhu welingu la honga ana maràmba da pa-pameti ba wàna i Atàluya. Nuna 
na anakeda dàngu na ma-kabida-nya na-kawini-nja la hau kurungu la Umana 
i MIRI. Tuna nuduka i Yuhemba ba na-pamara-ya nuna na anakeda hi nda 
na-pameti-ya paraïna Atàluya. 
12Nomu mbua ndaungu mandaina ba wininya i Yoàhu la Umana i MIRI, nu 
ba talànga pareta-na i Atàluya ba Hanganji Kawini-ya. 

2 Lii Ndai 23 

Na patula ngganggangu lawanya i Atàluya 
(2 Hang. 11:4-16) 

1La ndaungu papihu wàna bota-nanyaka paraïna i Ratu Yuyanda la pa-
paluangu lima. Na-pahama dànja da parawira tau malima nu, i Aharia, anana 
i Yerohàmu, i Ihimailu anana i Yuhanàngu, i Aharia anana i Ombitu, i 
Maaheya anana i Andaya, dàngu i Elihapàtu anana i Hikiri. 
2Nyuda dalua la mbuu ndàbada da paraingu la Yahunda, hi da-pauhi-nya na 
tau Lewi dàngu mbuu ndàbada da ma-pangora - pangora, hi da-karia-nja la 
Yeruhali. 
3Nyuda da-pauhi la Uma Ala, hi datura pa-ràndingu dàngu i Yoàhu na ana 
hanganji. Natungu liina i Yuyanda lai nyuda, “Yianayaka na anana na ma-
taluru-nda i Hanganji Ahahia! Nàhu lupangu nyuna-maka bàdi ma-mandapu 
la kanjàka pareta, nadu i MIRI ba mbàda ràndi-mana-nyaka, da wàlana i 
Hanganji Ndautu da ma-padaingu la pa-pareta. 
4Tuna yiaka bàdi na pawànda: Jàka da-panjàpu-yaka na pa-paloku-da la lodu 
Hangahu da ratu dàngu da tau Lewi, àmbu da-beli kàdi. Na ha-kawàri 
welingu la tailu kawàri màta ka da-kikungu-mbu padai la pindu boku - pindu 
bokulu la Umana i MIRI, 
5da-hakawàri welingu la patailu wàda ka dadai la uma hanganji, da marihi 
màta ka dadai la Pindu Bokulu Latana. Nggubulu-na na rayatu màta ka na-
pauhi lua la talora Umana i MIRI. 

6Àmbu jia ningudu haàtu matama la Umana i MIRI, hinggilu-da da ngara 
ratu dàngu da tau Lewi da ma-tàlanga paloku. Nyuda pekuna ba datama, 
nadu nyuda ba pa-kahaungu-mahaka ndumana i MIRI. Na tau hawiangu 
lupangu-ma ka na-manundu la kalaratu-na i MIRI ka engada la hambeli. 
7Da tau Lewi lupangu-ma da-ndolaku winggiru-nya na hanganji dàngu 
hapanda pa-binjiru, ka damangga-nya la nggi na-hanggangu ningu. 
Nggamuya na ma-paruhukungu patama la Umana i MIRI, lupangu pameti-
maya bàdi,” wàna. 
8Nuna na pareta-na i Yuyanda danunju-maya paraï da tau Lewi dàngu da 
rayatu Yahunda. Da tau da mahàla pa-paloku la lodu Hangahu nda pa-
pahiangu-aha pabeli. Jia ba tuna da ngara parawira hi peku pamàtu 
hàladanya na tau na mahàla pa-paloku hamanai na tau na mabidi tàka la pa-
paloku. 
9La ngara parawira i Yuyanda na-paberi-nja nimbu dàngu temingu manguna 
i Hanganji Ndautu da pa-pàhamu la Umana i MIRI. 
10I Yuyanda na-bànjalu-mbuha da tau maningu hapanda pa-binjiru weli 
winggiru-nya lua na hanamba Umana i MIRI ka kahiri-ya na hanganji. 
11Hàlaka patuna nu i Yuyanda nakaria-nya i Yoàhu paluhu, hi natuya na 
tubuku hanganji la katiku-na, dàngu hi na-pakata-nya na Mbuku Ukuna i 
Ala. Tuna nu i Yoàhu ba wotuya la pa-hanganji. Tunaka nu i Ratu Yuyanda 
dàngu da anana hi daburi-nya mina lii pa-katua wàngu la katiku-na i Yoàhu, 
hàla na tau dangu hi na-warangu, “Naluri na hanganji!” wàda. 
12I Atàluya narongu-ya na rayatu ba na-kayaka ba danggepi-ya na hanganji. 
Ka pare - renggangu-nanyaka palua la Umana i MIRI ngia pa-langgungguru-
na na tau dangu. 
13Naita-ya na hanganji bidi ba na-ndolaku la ngaru pindu tama la Umana i 
MIRI, la ngia pa-katua-danya, ba winggiru-danya-padua-ka paraï da 
parawira dàngu da mapini taropitu. Nggubulu-na na rayatu da-kayaka 
mbaha eti ba dàngu palingu-danja da taropitu, màlai da ngara mapingu pa-

katangu malingu pambabu wàngu ba da-panggongga-ya na remi wàngu 
malingu hangia - hangia. Ba dàngu hawina-na i Atàluya naba - bàriku-ha da 
pakina hi nawara, “Katadaku! Katadaku!” wàna. 
14I Yuyanda nda na-pahiangu-a pa-pameti-ya i Atàluya la winggiru-na na 
Umana i MIRI, jia-duya hi napanii-nja da parawira, “Ngàndiya hu lua la 
hambeli, palinya la pamba tau manggangu, dàngu pameti biaya jàka nggamu 
na ma-pakakangu pa-pamara-ya,” wàna. 
15Ka yàpa-danyaka hi dangàndi-ya la uma hanganji. Hi da-pameti-ya la Pindu 
Bokulu Njara. 

I Yuyanda ba na-wulaku-ya na pabidi 
(2 Hang. 11:17-20) 

16I Ratu Yuyanda nawànda-ya i Hanganji Yoàhu dàngu na rayatu la 
pawunda-ya na pa-ràndingu, nyuda ba banjaru-na i MIRI-haka. 
17Hàlaka nu nyuda mbuu ndàbada da-tanyumbalu pa-panjoru-ya na uma 
Mbaàlu; da ngia pawotu maraku dàngu da kahala hadana da-palàjaru-ha, 
tàka i Matàngu, na ratu Mbaàlu da-pameti-ya la hanggada da ngia pawotu 
maraku. 
18Hàla i Yuyanda na-patanggu-nja da ngara ratu dàngu tau Lewi la pa-
paloku-ha da paràma la Umana i MIRI da pambàda pangera-na i Hanganji 
Ndautu. Lupangu-ma nyuda ka dawotu kameti maraku patunu lai MIRI – pa-
jàngapu-nja da ukuna i Muha – dàngu na ngera mbabu dàngu da ludu da 
pambàda kawuku-na i Ndautu. 
19La pindu - pindu bokulu la Umana i MIRI, na-bànjalu-nja tau madai paraïna 
i Yuyanda la pamangga-nya na tau manda ràkana palumu-nya i MIRI ka 
àmbu natama. 
20Da ngara parawira, da ngara matuku la rayatu, da ngara ma-katangu 
pareta, dàngu nggubulu-na na rayatu datundu hàlanya i Yuyanda ba da-
pajuru karia-nya i Hanganji Yoàhu welingu la Umana i MIRI la uma hanganji. 
Nyuda datama li la Pindu Bokulu Baina hàla mandapu-nanyaka na hanganji 
la kanjàka hanganji. 

21Nggubulu-na na rayatu na-nggaüru hàla, na-mànjaku na paraingu, tàka i 
Atàluya pa-pameti-yaka. 

2 Lii Ndai 24 

I Yoàhu hanganji Yahunda 
(2 Hang. 12:1-16) 

1I Yoàhu pihu mbua ndau-naka na matua-na ba na hanganji la Yahunda, 
dàngu na-pareta patu kambulu ndauna la Yeruhali. Na inana Hipuya-ya na 
tamuna welingu la paraingu Mbiruhemba. 
2La dalu luri-napa i Ratu Yuyanda, i Yoàhu nawunda-mapa mahàmu la paita-
na i MIRI.’ 
3I Yuyanda napiti-nya kawini tau madua papaha-na i Yoàhu, hi nangala-nja 
da anana mini kawini. 
4Ba na-pareta-ka pi - pirana na rehi, bota-nanyaka i Yoàhu la pa-pahàmu-ya 
na Umana i MIRI. 
5Da ngara ratu dàngu tau Lewi nawua-nja pareta palua la hau parai - hau 
paraingu la tana Yahunda la pakarai-ya hunggu na rayatu nggubulu-na ka 
pahàmu wànya na Umana i MIRI nimbihu ndaungu. Na-paràha-nja ka da-
parenggangu palaku-nya nuna na wai ngerada, tàka nyuda da tau Lewi nda 
dalu tanggidangu. 
6Jia-duyaka i Yoàhu hi napaau-nya i Ratu Yuyanda, na liku-uruda, hi 
napanii, “Màla i Muha atana i MIRI nda na-paràha-anya na tau la pawotu-
hungguda ka paloku wànya na Maüna i MIRI? Nàhu nggiki-naika da tau Lewi 
hi ndau pambana-ha ka da-pauhingu hunggu la rayatu la Yahunda dàngu la 
Yeruhali?” wànanya. 

(7Da tau makiku-nya i Atàluya, na kawini akatu, da-paruha-yaka na Umana 
i MIRI, dàngu dadangu-mbu da malanja da pa-kahaungu-ya i MIRI-a duna 
làti dawà-mbunjaka ba dalumu wànya i Mbaàlu.) 
8Na hanganji nawua-nja pareta da tau Lewi ka da-pandoi hau ana pàti àmahu 
dàngu ka bànjalu-ya lua la hangga pindu bokulu Umana i MIRI. 

9La nggubulu Yeruhali dàngu Yahunda pa-pakada-nya mbuu ndàbana na tau 
lupangu-ma ka nangàndi hungguna lai MIRI, hama tuna na pambàda 
pangera-na i Muha. 
10Nuna na pa-pakadangu nahàmu wànya na etina na rayatu dàngu da ma-
pangora - pangora. Da-langgungguru hàla na madangu pawotu-ha da 
hungguda hi datuha daa la ana pàti. 
11Nimbihu lodu na ana pàti nuna dangàndi-ya paraï tau Lewi la panggawi 
hanganji ka pareha-ya. Jàka nambinu-ka na ana pàti na hakaratarihu 
nanggara dàngu na wakilu Ratu Bokulu da-paluhu-ha da àmahu hi pabeli-
nya na pàti la pangia-na. Tuna nu mànuma na pawàda nimbihu lodu dàngu 
kanjupu danguha da àmahu pa-pauhingu. 
12Tunaka nu na hanganji dàngu i Yuyanda hi da-pakata-nja da àmahu nuda 
la tau da mauli-nya na paràma ba pahàmu-ya na Umana i MIRI. Hàla hi 
dahewa tukangu watu, tukangu ai dàngu maràma bàhi ka daràma-ya na 
paràma. 
13Ka pakiringu-danyaka da tukangu pa-pahàmu-ya na Umana i MIRI. Nyuda 
mbuu ndàbada daràma pa-hàmungu, hi lupa na-kapingatu dàngu na-
manandangu beli hama tuna la kawunga-na nuna na Uma. 
14Ba nanjàpu-ka nuna na paràma, da àmahu marara mabara marihi da-
pakata belinja la hanganji dàngu lai Yuyanda. Hàla da àmahu nuda hi 
dapaki-ha pa-pandoi pa-paloku wàngu la Umana i MIRI hama tuna: ndumana 
ba lumungu, kameti maraku patunu, da kawinga dupa dàngu da moku. 

Da ruku hàmuna i Ratu Yuyanda nda pa-pangàda-anja 

Ba naluri-pa i Ratu Yuyanda, na pa-ndutungu hàmu-mapa nawotu kameti 
maraku patunu la Umana i MIRI. 
15I Yuyanda na-malundungu na lurina, ba nameti natoma-maka 130 ndaungu. 
16Nyuna pa-taningu-ya la reti maràmba la Paraingu-na i Ndautu, ba da-
wàrihu-ha da ruku hàmuna lai Ala, la Umana i MIRI dàngu la banjaru 
Ihirailu. 

17Ba nameti-ka i Yuyanda, iru ngàndi-danyaka paraï da ma-pangora - 
pangora la Yahunda i Yoàhu, hi lupa nda nahili wàrihu-ahapa da lii pa-
pekangu na i Yuyanda. 
18Na rayatu nda na-lumungu ningu-apa la Umana i MIRI, Alada da boku la 
mangilu-da, tàka lumungu-danyaka marapu dàngu da kahala hadana i Ahera 
na marapu kawini. Na nja-lada nyuda jia-yaka na ma-pawiti-nya na 
hànggana i MIRI la Yahunda dàngu la Yeruhali. 
19I MIRI na-palewa-ha da wunangu la patenda-nja ka peku belida lai MIRI, 
tàka na rayatu nda nabihu-apa pa-patingingu. 
20Ka harua-nanyaka paraï Ngahuna i Ala i Hakaria anana i Ratu Yuyanda. Ka 
ndàharungu-nanyaka la hangga rayatu i Hakaria, hi nawara, “Napanii i MIRI 
Ala, ‘Nggikina hi nda mi-manundu la pareta - pareta-nggu dàngu hi mi-
kabaingu wikimi. Nyimi ndai wàrihu-akapa, ka Nyunggai duku nda ku-
wàrihu-akai-pa!’ wàna,” wànanja. 
21-22Ka pahama kangunduhu-nanyaka na rayatu la papa-panya i Hakaria, i 
Hanganji Yoàhu natu-ndungumbu la pahama kangunduhungu. Nyuna nda 
na-pangàda-anjapa da ruku hàmuna dàngu na tuturu-na i Yuyanda, amana i 
Hakaria. Nyunama na hanganji na ma-wuangu pareta la pa-nàhaku pameti 
wànya watu i Hakaria la hanamba Umana i MIRI. Meti ba wànaka i Hakaria, 
wara-nanyaka, “Mili àru i MIRI ka naita-ya na rukumu yiana dàngu ka na-
papapa-ya!” wàna. 

Na njàpu pareta-na i Yoàhu 

23La ndaungu nunama, ba na-panjilungu na rehi diha ndaungu, na tanatara 
Hiria kangaburu-danyaka la Yahunda dàngu Yeruhali. Da-pameti hàlaha da 
ma-pangora dàngu hi da-palaü-nja da malanja da - dangu paramba-da 
dangàndi-ha la Ndamàhiku. 
24Da tanatara Hiria hawutu-ada, ba tuna i MIRI na-pahia-ma-anja patalu-ha 
da tanatara Yahunda da marihi dangu, nadu da tau Yahunda ba nda da-

wàrihu-ya i MIRI Alada da boku la mangilu-da. Tuna nu i MIRI ba nahuku-
nya i Hanganji Yoàhu. 
25I Yoàhu na-hanggàri na manua-na. Ba nalaku-ka na tanatara muhu, tau 
madua-ha da panggawi-na da ma-pahama kangunduhungu. Da-pameti-ma-
aya la ngia pa-katuda-na ba jia-yaka na pa-palimba wànya ba na-pameti-ya 
na anana i Ratu Yuyanda. I Hanganji Yoàhu datani-manyai nyuna la 
Paraingu-na i Ndautu na nyuna nda la reti maràmba-aya. (26Da tau da ma-
pahama kangunduhungu la palawa-nya nyuna jiaha i Njambatu anana i 
Himiatu kawini Amungu, dàngu i Yuhambàtu anana i Himiritu kawini 
Muapu.) 
27Na lii kaloka rukuda da anana i Yoàhu na rukuda da panyura da manda 
hàmu la ngerana nyuna, dàngu nggiki hamana ba na-pahàmu-ya na Umana 
i MIRI mbuu ndàbada nuda pa-tulihu-mahaka la mbuku lii Kaloka-na na 
Mbuku Ngara Hanganji. I Amahia anana i Yoàhu, jiaya na manjadi hanganji 
hiluya na amana. 

2 Lii Ndai 25 

I Amahia hanganji Yahunda 
(2 Hang. 14:2-6) 

1I Amahia ba na-hanganji jiaya ba dua kambulu lima mbua ndau-naka na 
ndaungu lurina, dàngu nyuna ba na-pareta la Yeruhali dua kambulu hiwa 
mbua ndauna. Na inana jiaya i Yuandàngu welingu la Yeruhali. 
2I Amahia natungu ma-pahàmu-ya na etina i MIRI, ba tuna nda wàngu 
mbulungu eti-ana. 
3Ba na-undungu-kika na mandapu-na, huku pameti-nanjaka da panggawi da 
ma-pameti-ya na amana. 
4Na nyuna da anada nuda da panggawi nda na-pameti-aha, nadu ba 
tundunanya na puluna i MIRI la Mbukuna i Muha, “Àmbu pameti-duha da 
ina da amada ruku akatu-da da anada, dàngu àmbu huku pameti-duha da 

anada ruku akatu-da da ina da amada. Nimbihu-na na tau peku huku pameti-
ya ruku akatu pawunda wiki-mana duna,” na mawàna. 

Pabera lawanya na Endumu 
(2 Hang. 14:7) 

5I Amahia na-pauhi hàlanya na tau kabihu Yahunda dàngu Mbanyamingu, 
hàla na-paràha-nja pa-ndolaku tundunya na kalibaru-da haàtu - haàtu, ba 
nairu ngàndi-ha paraï na mairu pamba harata dàngu mairu pamba hangahu. 
Tunaka nu hi napindi-ha da tau da madua kambulu ndauda lundu rihi 
welingu lai nu, da mamàka pa-kangaburu dàngu da mamàhi pa-katangu 
nimbu dàngu temingu. Nggubulu-da ningu tau 300.000-ha. 
6Hinggiludai nuda nahewa tau 100.000 tanatara welingu la Ihirailu, ba na-
mbayaru-nja hewada ràkangu 3.400 kilu àmahu bara. 
7Tàka na haàtu na wunangu namai la hanganji hi napanii-nya, “Àmbu wànja 
da tanatara Ihirailu, i MIRI nda nandula-aya na banjaru Ihirailu welingu la 
pa-hanganji mbara dia. 
8Tàka kuwa-manja bàdi jàka wàmu, jiapa nda nggiki kapàru dàngu 
kaborangu-da da tanatara-mu, i Ala napa na-pahia-ma-anggau patalu-kau 
muhu. Nadu ba i Ala-a duna na mambiha pa-wuangu talu jàka ndia pakàku 
wàngukai,” wàna. 
9“Tàka nggiki-daka mbuu ndàbada da àmahu baranggu da pambàda wua-
nggunja nyuda?” wànaka i Amahia. Nahema na wunangu, “I MIRI 
namàkama duna pa-pabeli-nja lai nyumu dàngu narihi-mbunjaipa duna!” 
wàna. 
10Ka jia-duyaka i Amahia hi na-pamara-ha da tanatara pahewa, dàngu hi na-
paràha-nja palaku beli. Ka beli-danyaka duda, na nyuna dàngu mbeni-mada. 
11Patoru mbeni-nanyaka wikina i Amahia palaku ngàndiha da tanatara-na la 
Lolangu Mbàru. Lai nu da-pakangaburu hi da-pameti-ha ba tau 10.000-ha da 
tanatara Endumu. 

12Tau 10.000 hawiangu da-tanawa-nja. Dangàndiha nyuda la pinu palindi 
watu la paraingu Hela hàla hi da-kawula-nja hu wawa hi lupa dameti. 
13Ba talànga tunaka nu da tanatara Ihirailu da-paparàha-na pabeli paraïna i 
Amahia, da panda pahiangu pa-kikungu la pa-hànjalungu, kangaburu-
danjaka da paraingu Yahunda la manggawa Hamaria dàngu Mbetu-Horungu. 
Da-pameti-ha da tau 3.000 dàngu darambangu malanja da - dangu. 
14Ba nahàla-ka patalu-ha da tanatara Endumu, beli-nanyaka i Amahia ba na-
ngàndiha da kahala hada marapu tau Endumu hi na-bànjalu-ha la Yahunda. 
Hàla hi natunu-nja dupa nuda da kahala hada dàngu hi na-marubuku-nja. 
15Nu ba tuna nu jia-duyaka na pambeni wàna i MIRI. Hi na-paràha-nya haàtu 
wunangu i Amahia. Napanii na wunangu, “Ka nggikina Tamu Umbu hi 
mulumu-nja da marapu hau banjaru, da manda màka pa-pamara-ya na 
banjaru wikina welingu la kuaha-mu nyumu?” wàna. 
16“Kandii,” wàna i Amahia. “Jàka ndia, ma-pameti-kau! Ndedi ma-
handàkangu-a pawotu-kau nyumu matanggu panaungu hanganji!” wàna. Ka 
kandii-nanyaka na wunangu, tàka ba ndedi nakandii tuna nu napanii-mapa, 
“Nàhu pi-nggunyaka ba mbàda bota-nanyaka paraïna i Ala la pa-patàlaru-
kau nyumu Tamu Umbu rukuna nu na pawunda-mu, dàngu rukuna ba ndau 
wàrihu-ya na lii panaungu-nggu,” wànanya. 

Na Yahunda ba na-pabera lawanya na Ihirailu 
(2 Hang. 14:8-20) 

17I Amahia hanganji Yahunda dàngu da ngara mapanau-nya da-pahama 
kangundu-hungu la palawa-nya na Ihirailu. Na-palewa-nya tau i Yoàhu 
hanganji Ihirailu, anana i Yuawàhu, umbuku-na i Yiahu, la pa-jeriku-ya ka 
pabera. 
18Tàka i Hanganji Yoàhu na-pangàndi-nya na hemana, “Handàka na rii 
paketu la palindi Limbanongu na-pangàndi-nya langu na pingi kajuu, ‘Ha 
pingi kajuu, wuangu-ya na ana hiliwuku-mu ka natu papaha-na na ananggu,’ 
wàna. Tàka la mala-miri nàhunya na heu banda utangu nakali - lijaku-nya 
nuna na rii madàka. 

19Ha Amahia, jia bau talu-yaka na tau Endumu, jia-duyaka nu hiu panii 
abungu, nahàmu-pa kau ndàdiku bia la uma. Nggàra linguna bau himbu ànga 
kiringu, tàka napa ba pa-hanggàmaru wabia-munya dàngu na rayatu-mu?” 
wàna. 
20Tàka i Amahia hanganji Yahunda nda na-wàrihu-aha da paniina i Yoàhu 
hanganji Ihirailu. Dàngu i Ala harawuku-mana ka peku kàkuna i Amahia 
wàna, nadu ba na-marubuku-duka la kahala hada marapu tau Endumu. 
21Jia-duyaka hi nalua i Yoàhu la Mbetu-Hemihu dàngu da tauna pa-
kangaburu lawanya i Amahia lai nu. 
22Ka kàku-danyaka da tanatara Yahunda, mbuu ndàbada da panjuri-na palai 
beli-danyaka la umada haàtu - haàtu. 
23I Yoàhu nayàpa-ya i Amahia hi nakaria-nya la Yeruhali, hàla hi na-
nyungguru-ya na kangeli paraingu, 200 metiru-na malaina, piti welingu la 
Pindu Bokulu Epuraïmu lundu tàka la Pindu Bokulu Kabihu. 
24Hàla palaü-nanjaka la Hamaria paraïna i Yoàhu mbuu ndàbada da àmahu 
marara mabara dàngu da pakàkahu pahunggu-na la Umana i MIRI dàngu da 
maninja da pa-tanara-na i Ombitu-Endumu, lupa mbuu ndàbada da banda la 
uma hanganji, pa-kareangu ndàba ba mapira-ha da tau patu handera. 
25Ba nameti-ka i Yoàhu hanganji Ihirailu, i Amahia hanganji Yahunda naluri 
biapa hakambulu lima mbua ndaungu. 
26-28Piti welingu ba na-dunjaku-nyaka i MIRI nyuna i Amahia, pahama 
kangunduhungu-nanyaka na tau palawa-nya nyuna la Yeruhali. Jia-duyaka 
hi napalai la paraingu Lakihu, tàka da muhuna yaulu-madanya lai nu hi da-
pameti-ya. Na metina dawotu-ya la njara hi dangàndi-ya la Yeruhali, hàla 
tani-danyaka la reti maràmba la Paraingu-na i Ndautu. Hawiangu da rukuna 
i Amahia piti welingu la kawunga-na lupa la njàpuna na pareta-na pa-tulihu-
mahaka la Mbuku Lii Ndai Ngara Hanganji Yahunda dàngu Ihirailu. 

2 Lii Ndai 26 

I Uhia hanganji Yahunda 

(2 Hang. 14:21-22, 15:1-7) 

1-3Ba nameti-ka i Amahia, nggubulu-na na rayatu la Yahunda dapindi-ya i 
Uhia anana la pa-hanganji. La rehi nuna nyuna hakambulu nomu mbua 
ndauna. Na inana jiaya Yekuluya, kawini Yeruhali. I Uhia na-pareta la 
Yeruhali lima kambulu dàmbu ndaungu mandaina. Nyuna-duka na mawàhi-
ya dàngu na ma-pahada belinya na paraingu Elutu. 
4Hama tuna na amana, i Uhia-mbu nawunda-ya na pahàmu eti wàna i MIRI. 
5I Hakaria jiaya na mapanau-nya la ngera pangahu. Ba naluri-pa i Hakaria, 
na-tuturu-ma i Uhia la palumu-nya i MIRI, hi lupa na-pakanyuru-nya paraïna 
i MIRI. 
6I Uhia na-pakangaburu lawanya na tau Pilitingu. Na-nyungguru-ha da 
kangeli paraingu Nggàta, Yàpuni, dàngu Àndutu, hàla hi na-pahadangu 
paraingu mapaka-ngelingu la lihina la Àndutu lupa la ngaba hawiangu la 
Pilitingu. 
7I Ala nandula-ya nyuna la patalu-ya na tau Pilitingu, na tau Arapu da ma-
ngiangu la Ngguru-Mbaàlu lupa na tau Miaunimu. 
8Na tau Amungu na-wuangu hilu katiku lai Uhia. Nyuna parukangu-mana-
nyaka pa-kuaha hi lupa nawuwa tàka la Mehiru. 
9Ka pa-kapingatu wànya na paraingu Yeruhali ba wàna, i Uhia na-pahada-
nja lewatu jangga la Pindu Bokulu Kabihu, la Pindu Bokulu Lolangu dàngu 
la kabihu kangeli. 
10Na-pahadangu-mbu lewa - lewatu maningu tindingu la ngaba padangu, 
dàngu naàki padangu-mbu humuru, nadu ba bandana la maràda ba lalu 
mbana danguda la maràda handàdiku dita hamanai handàdiku wawa la 
patama lodu. Rukuna ba na-mbangatu-du la pa-raïngu, nawua-nya paràma 
na tau dangu la papoka woka angguru la ma-palindingu dàngu la paràma-ya 
na tana ma-kamboka. 
11I Uhia ningu tanatara danguna na ma-rimangu mànu la pa-kangaburu. 
Nyuda da-pakangu - nguhurungu, na danguda na-tulihu-maha paraï da tau 

madua hakaratarihu hanganji, nu i Yeyilu dàngu i Maaheya da pa-kapipi-na 
i Hananya, na haàtu welingu la katuru hanganji. 
12-13Nggubulu-na na kanguhuru ma-katangu madàka tau 307.500-ya na 
panjuri da pa-kapipi tau 2.600 parawira. Nyuda mbuu ndàbada kanjupu 
nggàhungu-ha la pa-kangaburungu dàngu la pandula-ya na hanganji patalu-
ya na muhu. 
14I Uhia napamàtu-manja da tanatara-na: temingu, nimbu, tubuku waja, 
kalembi bàhi, pàndi pana dàngu ana pana, lupa watu kapitu. 
15Da ngara mamàhi pa-pandoi madàka la Yeruhali pandoi-danyaka pakakahu 
pa-katutu wàngu ana pana dàngu watu bokulu weli dalungu la uma lewatu 
dàngu la kabihu - kabihu kangeli paraingu. I Uhia nawuwa la nggi - nggi, 
dàngu lalu mbana kuaha-yaka nadu ba ndula-nanya-padua paraïna i Ala. 

I Uhia ba hukunya ba najangga etina 

16I Hanganji Uhia ba na-kapànduku-ka, jangga eti-nanjaka, ka jia-duyaka 
nuna na pa-hanggàmaru wàna. Nyuna napangga-ya na pareta-na i MIRI 
Alana, nadu ba natama-duka la Umana i MIRI la patunu dupa la pinu ngia 
pawotu maraku dupa. 
17Tàka i Ratu Aharia dàngu ba walu kambulu-ha da ratu da makapàru dàngu 
da matoru mbeni dandutu-ya 
18la pa-pabeta-nya na pa-paloku-na. Dapanii, “Tamu umbu pangarangu! Nda 
ngeramu nyumu-aya la patunu-nya dupa i MIRI. Nuna ngerada da ratu 
wàlana i Harungu-ya duna, nyuda-a da pa-kawàri ka-haungu ndumana nuna. 
Màtawa nu Tamu Umbu kau dunjaku-nya yiana na pangia matua! Lawa-
munya i MIRI Alaka nu nyumu Tamu Umbu, dàngu nu ndau ngala-anyapa 
na orangu-na i MIRI,” wàdanya. 
19La rehi nuna i Uhia talànga ndolaku-na padua la lihi ngia pawotu maraku 
dupa la Umana i MIRI dàngu na patunu wàngu dupa ninyapa la limana. 
Nambeni-nja da ngara ratu, hi jia tumbu biada da hidu manula pa-mayitangu 
la kaba matana. 

20I Aharia dàngu da ratu - ratu hawiangu dawàngu pa-katàtaku ba daita-ya, 
ka pambana-danyaka paluhu welingu la Umana i MIRI. Ka luhu pare - 
renggangu-nanyaka nadu i MIRI ba huku-nanyaka. 
21Lundu metina i Uhia nda ana hàmu-mada da mahidu-na. Pa-pahinggilu-ya 
la hau uma dàngu nda pa-pahiangu-ayapa patama la Umana i MIRI. Pa-
pamara-yaka welingu la paràma nduma-naka, tàka i Yotàmu na anana na 
ma-pareta-ya na rayatu huruna nyuna. 
22Hawiangu da ruku pareta-na i Hanganji Uhia, mbàda tulihu-nanjaka 
paraïna i Wunangu Yahaya anana i Amuhu. 
23Ba nameti-ka i Uhia, datani-nya la tana la lihi reti maràmba, tàka nda patu-
aya daa la reti pa-wingungu, nadu ba nahidu manula pa-mayitangu. I 
Yotàmu na anana jia-yaka na ma-hanganji hiluya nyuna. 

2 Lii Ndai 27 

I Yotàmu hanganji Yahunda 
(2 Hang. 15:32-38) 

1I Yotàmu ba na-hanganji dua kambulu lima mbua ndau-naka na ndau lurina, 
dàngu nyuna na-pareta la Yeruhali hakambulu nomu mbua ndauna. Na inana 
jiaya Yeruha anana i Handuku. 
2I Yotàmu naliya na etina i MIRI, hama tuna i Uhia na amana. Jia-aya ba nda 
natunu dupa la Umana i MIRI, hama tuna na pawàna na amana. Jiapa-kadu 
ka tuna nu na rayatu jiapa-mayapa ba natu manjala. 
3I Yotàmu-maka na ma-pahada-nya na Pindu Bokulu Mbara Dia la Umana i 
MIRI, dàngu na-pa-kapingatu-ya na kangeli la Yeruhali la ngabana la Opilu 
ba wàdanya. 
4Nyuna na-pahadangu parai - paraingu la ma-palindingu la Yahunda dàngu 
tindi - tindingu hamanai lewa - lewatu la omangu. 
5Nyuna nabera-ya dàngu natalu-ya na hanganji Amungu pa-kariangu 
tanatara-na, hàla na-pambana-ya na tau Amungu pawotu hilu katiku. 
Nimbihu ndaungu la dalu tailu mbua ndaungu ma-pandutungu dawotu-ma 

bàdi 3.400 kilu àmahu bara, dàngu dua ngia ngara uhu nggàndumu, 1.000 
tòngu nimbihu-da. 
6Parukangu-nanyaka pa-kuaha i Yotàmu nadu ba na-tuturu dàngu ba na-
manundu lai MIRI Alana. 
7Hawiangu da-matumbu-ka la dalu pareta-na i Yotàmu, da pabera, da 
màhina, mbuu ndàbada ni-manjaka da pa-tulihu daa la Mbuku Lii Ndai 
Ngara Hanganji Ihirailu dàngu Yahunda. 
8I Yotàmu na ndau lurina dua kambulu lima mbua ndau-naka ba na-hanganji, 
dàngu ba na-pareta la Yeruhali hakambulu nomu mbua ndaungu mandaina. 
9Nyuna ba nameti hi taninya la Paraingu-na i Ndautu, tàka i Ahàhu anana 
jia-yaka na ma-hanganji hiluya nyuna. 

2 Lii Ndai 28 

I Ahàhu hanganji Yahunda 
(2 Hang. 16:1-4) 

1I Ahàhu ba na-hanganji dua kambulu ndau-naka na ndau lurina, dàngu na-
pareta la Yeruhali hakambulu nomu mbua ndauna mandaina. Nyuna nda 
natundu-anya na hurina na mahàmu i Hanganji Ndautu, na boku la mangilu-
na, tàka nawunda-ya na panda hàmu wàna na etina i MIRI. 
2Na lurina hama tu-ma-ana da hanganji Ihirailu dàngu na-paràhangu tau pa-
pandoi kahala hada - kahala hada Mbaàlu welingu la palala, 
3hi datunu dupa la Lolangu Hinumu. Jiapa na ana wikina na-maraku wà-
mbunya ba natuya kameti maraku la marapu, tundunya na pakàli wàna na 
tauka na pambàda wànggana i MIRI welingu la tana Kanaàngu ba jiaya na 
tamana na tau Ihirailu la tana nuna. 
4I Ahàhu nawotu kameti maraku dàngu natunu dupa la ngia pa-lumungu 
marapu la palindi - palindi dàngu la lumbu ai - lumbu ai ma-marumbingu. 

Na pabera lawanya na Hiria dàngu na Ihirailu 
(2 Hang. 16:5) 



1237 

 

 
Na Huratu Matua 

© 1995, Indonesian Bible Society. 
 

 
 

 

 

 

5-6Ba nanjala-ka i Hanganji Ahàhu, i MIRI Alana napuli-ma-anyaka patalu-ya 
paraï hanganji Hiria na mangàndi-mbuha ba hau danguna na tau Yahunda 
pa-tanawangu la Ndamàhiku. I MIRI na-pahia-mbunya la patalu-ya paraïna 
i Hanganji Peka anana i Remalia welingu la Ihirailu, la dalu hau lodu jua-a 
na ma-pameti-ha da tau 120.000-da da panjuri Yahunda da ma-kabora - 
kaborangu. I MIRI, Alada da boku la mangilu-da napuli-ma-anya mbuu 
ndàbana na matuna nu, nadu na rayatu Yahunda ba nda dahili wàrihu-aya i 
MIRI. 
7Na anana i Ahàhu, na ma-tamungu Maaheya, na-pameti-ya paraïna i Hikiri, 
haàtu parawira Ihirailu. Nyunambu na ma-pameti-ya i Àharikàmu na 
matanggu paloku la uma hanganji dàngu i Elikana na lima kawana-na na 
hanganji. 
8Jiapa-kai ka anguda pa-banjaru Ihirailu-ha da tau Yahunda, ba tuna da 
tanatara Ihirailu da-tanawa-manja ba tau 200.000-ya na kawini dàngu da 
ana-keda Yahunda, hi da-palaü-nja la Hamaria pa-kariangu ba dira danguha 
da malanja pawàhi-da. 

I Wunangu Onditu 

9Na haàtu wunangu-na i MIRI, ma-tamungu Onditu, na-ngiangu la paraingu 
Hamaria. Ba dabeli-ka da tanatara Ihirailu ba dangàndi tanawangu welingu 
la Yahunda, i Onditu nalua patàbuku-ha ba datama la paraingu. Napanii, 
“Nyimi mitalu-haka da tau Yahunda, nadu i MIRI Alada da boku la mangilu-
mi ba hàngga-nanja. Na nyuna i MIRI narongu-ma duna jàka nggikina na 
mbàringu-mi bai pameti-ha da tanatara Yahunda. 
10Tàka nàhu da tau Yeruhali dàngu Yahunda màta ka tatuha atanda wàmika! 
Ndai pi-anya dimi nyimi ba mbàda njala-mbumi nyimi lai MIRI Alami? 
11Rongu! Da ngara tanawangu yiada angu dedi-minja. Jia ba tuna, puli bia-
njawa nu ka dabeli. Jàka ndia, napa nahàngga-nggai i MIRI dàngu hi nahuku-
nggai nyimi,” wànanja. 

12Da matuku ba tau mapatu-ha la Ihirailu, nu i Aharia anana i Yuhanàmu, i 
Mberikia anana i Mehilemutu, i Yehikia anana i Halumu, dàngu i Amaha 
anana i Hàtalai, nda daora-manyai duda nuna na-paluangu-da lima da 
tanatara da mabeli. 
13Dapanii nyuda, “Àmbi ngàndi-duha nada da tanawangu lai yiahu! Mbàda 
njala-ndaka nyuta hanggangu lai MIRI, tàka da njalanda nuda jiaka-maka 
bokulu-da ràka pahuku wànanda. Nàhu nyimi hili tu-minyai hau na 
mabonja-ya na panjala wànda,” wàdanja. 
14Nuda da panjuri pakata-danjaka la rayatu hamanai la ma-pairungu-daka 
nu da ngara tanawangu dàngu da malanja - malanja pawàhi-da. 
15Hàla nuda da matuku tau mapatu hadangu-danyaka la pa-paloku-ha da ma-
tanawangu. Da-paberi-nja paki dàngu malanja pawàhi nuda da tanawangu 
da ma-kalana-nja. Dawua-mbunja halapa, pangangu dàngu pa-ngunungu. Da 
ngara tanawangu da ma-manua datunja muruda mina haitungu. Da tau da 
malalu mangonangu da manda màka palaku dawotu-ha la kalandai, hàla 
mbuu ndàbada hi da-karia-nja la Yeriku, na paraingu madangu pingi 
kuruma-na, ka peku belida duda la kuru kotaku-da la Yahunda. Hàlaka nu 
beli-danyaka duda da tau Ihirailu la Hamaria. 

I Ahàhu nakarai pa-ndulangu la Ahuru 
(2 Hang. 16:7-9) 

16-17Da tau Endumu hili pa-kiringu-danyai pa-kangaburu-ya la Yahunda 
dàngu hi da-tanawa padangu tau. Jia-duyaka i Hanganji Ahàhu hi nakarai-
ya i Tinggulàtu-Pilehiru, hanganji Ahuru, ka na-pangàndingu pa-ndulangu. 
18La rehi nunambu da tau Pilitingu talànga kangaburu-danja da paraingu la 
ngaba kambu palindi la patama lodu, dàngu la ngaba mbara luru Yahunda. 
Da-wàhiha da paraingu Mbetu-Hemihu, Ayalungu dàngu Ngganderutu, 
hamanai da paraingu Hoku, Timuna, dàngu Nggòmuhu lupa da ndeha la 
winggiru-da nuda da tailu mbua paraingu, hàla hi da-paengangu lai nu. 

19Rukuna ba na-dunjaku-nya i MIRI nyuna i Ahàhu hanganji Yahunda dàngu 
ba nda na-pareta-ya na rayatu-na hama tuna na pawàngu-ma duna làti, ka 
patàka-duna-nyaka na handuka la Yahunda paraïna i MIRI. 
20Na Hanganji Ahuru nda mainanya pandula-aya i Ahàhu, tàka maina la pa-
handuka-ya. 
21Jia-duyaka i Ahàhu hi hi napiti leranja da àmahu rara welingu la Umana i 
MIRI, welingu la uma hanganji, dàngu welingu la uma - umada da liku uru 
rayatu, hi na-pakata-nya na hanganji Ahuru. Tàka nuda nda ningumbu 
linguda. 

Da njalana i Ahàhu 

22La rehi handuka mbana tungu nu, i Ahàhu hili manaü njala-ma-ana 
hanggangu lai MIRI. 
23Na pa-hanggàmaru wikina dàngu na rayatu-na nadu ba nawotu-nja kameti 
maraku da marapu-da da tau Hiria da mambàda panyàku-ha. Na pa-kanandi-
na, “Da marapu-na na tau Hiria dandula-haka da hanganji Hiria, ba tuna jàka 
kuwotu-nja kameti maraku talànga wanguna napa dandula-maka duku,” 
wàna. 
24Tunaka nu piti-nanjaka mbuu ndàbada da paihi wàngu la Umana i MIRI hi 
na-palàjaru-ha. Hàla bita-nanyaka na Umana i MIRI, dàngu hi na-pahada-nja 
da ngia pawotu maraku la nggubulu Yeruhali. 
25La nimbihu paraingu dàngu ndeha la Yahunda na-pahadangu ngia pa-
lumungu la marapu, ngia patunu dupa ndumada da marapu banjaru 
hawiangu. Nu ba tuna wuda-duna-nyaka na hànggana i MIRI, Alada da boku 
la mangilu-na lai nyuna. 
26Hawiangu da rukuna nyuna dàngu na ruku pareta-na dàngu mbuu ndàbada 
da pawunda-naka welingu la pakiri-na lundu njàpuna pa-tulihu-haka 
la Mbuku Lii Ndai Hanganji Yahunda dàngu Ihirailu. 
27Ka meti-nanyaka i Ahàhu, hi taninya la Yeruhali, na nyuna nda patani ni-
anya la reti maràmba. I Hihikia anana jia-yaka na mahilu-ya la pa-hanganji. 



1240 

 

 
Na Huratu Matua 

© 1995, Indonesian Bible Society. 
 

 
 

 

 

 

2 Lii Ndai 29 

I Hihikia hanganji Yahunda 
(2 Hang. 18:1-3) 

1I Hihikia ba na-hanganji la Yahunda na ndau lurina dua kambulu lima-naka, 
tàka ba na-pareta la Yeruhali dua kambulu hiwa mbua ndaungu mandaina. 
Na inana jiaya i Ambia anana i Hakaria. 
2I Hihikia nahàmu na pa-palaku-na hi nahàmu wànya na etina i MIRI, 
natundu-nya na hurina i Ndautu na boku la mangilu-na. 

I Hihikia na-payaha-nya na Umana i MIRI 

3La wulangu hau la ndaungu kawunga pareta-na, i Hihikia na-bunggahu-ha 
da pindu - pinduna na Umana i MIRI hi na-paràhangu tau pa-pahàmu-ya. 
4Da ratu - ratu dàngu da tau Lewi na-paràha-nja pa-pauhi la talora la ngaba 
pahunga lodu Umana i MIRI, 
5dàngu hi na-pabanjaru dànja lai nu, “Nyimi, tau Lewi, màta kai hekangu 
wikimi ndumana i MIRI, dàngu kai payaha-nya na Umana i MIRI, Alada da 
boku la mangilu-mi. Mbuu ndàbana na ma-pairaku-ya na Uma nuna payila-
nja. 
6Da boku la mangilu-nda nda da-tuturu lai MIRI Alanda dàngu datuya na 
panda hàmu wàna na etina. Nda da-wàrihu-ya Nyuna dàngu nda da-ingaya 
na Umana. 
7Dabita-ma-anja da pindu - pinduna na Umana i MIRI dàngu dapàda-ma-aha 
da palita-na. Dàngu nda datunu-apa dupa la Umana i MIRI dàngu nda 
dawotu-apa kameti maraku patunu lai Ala na palumu-na na tau Ihirailu. 
8Hàla paraï ruku hànggana i MIRI huku-nanjaka da tau Yahunda dàngu tau 
Yeruhali. Dàngu nyimi pi-maminya jàka nggikina na-paluangu-na lima i 
MIRI hi lupa na-katàtaku dàngu na-ma-ngginggitu hàla na tau. 
9Da amanda dameti-ka la pa-kangaburungu, tàka da ananda da papaha-nda 
pa-dundilu-ha ba tanawa-nja. 

10Nàhu nyungga tu-nggunyaka pa-ràndingu dàngu i MIRI, Ala Ihirailu, ka 
àmbu nahili hàngga-dundapa. 
11Dou da ananggu duku, àmbi hili nàdi - nàdi-duyapa, nadu ba nyimidu 
papindi-na i MIRI la palumu-nya dàngu la pa-paatangu wikimi lai Nyuna 
dàngu la patunu-nya dupa, dàngu la pairu ngàndiya na rayatu la palumu-nya 
Nyuna,” wàna. 
12-14Da tau Lewi da mamàtu la rehina nu: Welingu la kalibaru Kehàtu: i 
Mahàtu anana i Amahai, dàngu i Yoilu anana i Aharia Welingu la kalibaru 
Marari: i Kihu anana i Àpindi, dàngu i Aharia anana i Yahalileyilu Welingu 
la kalibaru Nggerihongu: i Yowàhu anana i Hima dàngu i Endingu anana i 
Yowàhu Welingu la kalibaru Elihapàngu: i Himiri dàngu i Yeyilu Welingu la 
kalibaru Ahawàpu: i Hakaria dàngu i Matanya Welingu la kalibaru Hemàngu: 
i Yahialu dàngu i Himei Welingu la kalibaru Yendutungu: i Hamaya dàngu i 
Uhialu. 
15-16Tunaka nu hi da-pauhi-nja da tau Lewi hawiangu, tàka mbuu ndàbada 
hi da-payahangu wikida. Hàlaka nu, pa-jàngapu-nya na pareta hanganji, da 
ngara ratu da tama la Umana i MIRI, hi da-pakiringu la pa-payaha-nya 
tundunja da uku hidana i MIRI. Mbuu ndàbada da ma-iraku pangàndi hàlaha 
la hambeli la talora Umana i MIRI. Welingu lai nu dangàndi-ha paraï tau 
Lewi la Lolangu Kindurungu la hambeli paraingu. 
17Na paràma nuna da-pakiri-nya la kawunga lodu la kawunga wulangu. La 
lodu pawalu wàna palundu-danyaka la pa-payaha-nya mbuu ndàbana na 
talora hi lupa la hanamba Umana i MIRI. Tunaka nu hili walu mbua lodui ba 
da-payaha hàlanya nuna na Uma, hi da-palundu-nya la lodu pa-hakambulu 
nomu wàna na wulangu nuna. 

Na Uma Ala ba pakata belinya lai Ala 

18Da tau Lewi da-patàka-nya na Hanganji Hihikia, “Ma-palundu-nyaka la pa-
payaha-nya na Umana i MIRI mbuu ndàbada, jia-mbuya na ngia pawotu 
kameti maraku patunu, na menja nduma roti pa-payemangu, dàngu mbuu 
ndàbada da pa-paloku wànyaka. 

19Mapiti beli-mbuhaka da pa-paloku wànguka da pambàda payila-na i 
Hanganji Ahàhu, ba jiaya na nda wàrihu-nanya i MIRI ba na-katangu-pa 
pareta. Mbuu ndàbada da pa-paloku wàngu nuda hili panuda beli-njaka lai 
MIRI, dàngu nàhu ninjaka la hangga ngia pawotu maraku,” wàda. 
20Nda nahili pa-tiangu mandai-apa i Hanganji Hihikia ba na-pauhi-nya mbuu 
ndàbana na matuku - matuku la panggolu, hi da-pakariangu hàla la Umana 
i MIRI. 
21Nduma kameti maraku pa-jàmangu wàngu njala ndumana na kuru umana 
na hanganji dàngu na rayatu la Yahunda, dàngu la pa-payaha-nya na Umana 
i MIRI, dangàndi pihu ngiuda da hapi mini, pihu ngiu mbimbi, pihu ngiu ana 
mbimbi dàngu pihu ngiu kamàmbi. Tunaka nu na hanganji na-paràha-nja da 
ratu wàlana i Harungu ka dawotu-ha nuda da banda la pinu ngia pawotu 
maraku ka kameti maraku patunu-ha. 
22Darupu-ha nuda da hapi tàka da ratu hi daburi-ha da riada la pinu ngia 
pawotu maraku. Hàla jia-mayai ba tudanja nu da pihu ngiu mbimbi dàngu 
da pihu ngiu ana mbimbi. 
23La malamiri piti-danjaka da kamàmbi hi dangàndi-ha la hanganji dàngu la 
rayatu da ma-lumungu lai nu, hi da-padambakungu limada la kamàmbi 
nuda. 
24Hàlaka nu nuda da kamàmbi hi darupu-ha paraï da ratu, tàka da riada hi 
daburi-ha la ngia pawotu maraku, ka kameti maraku jàmangu njalaya nduma 
nggubulu-na na rayatu. Nu hi dawunda-ya rukuna ba na-wuangu pareta na 
hanganji ka ningu kameti maraku patunu dàngu kameti maraku jàmangu 
njala nduma nggubulu-na na rayatu Ihirailu. 
25Pa-jàngapu-nya na ngerangu na pawua-na i MIRI lai Ndautu la ngaruna i 
Wunangu Nggàtu, na ma-wunangu la hanganji dàngu la ngaruna i Wunangu 
Natàngu, na hanganji na-bànjalu-ha da tau Lewi la Umana i MIRI la pakata-
nja da jungga dàngu da jungga lamba, 

26hama tuna na pawàna i Ndautu. Dàngumbu na-bànjalu-ha lai nu da ratu 
da mawàngu taropitu. 
27I Hihikia na-wuangu tanda la pa-pakiri-nya na lii wotu kameti maraku. Nu 
ba talànga wotu-daha da kameti maraku, pakiringu-nanyaka na tau pawunda 
ludu wotungu lai MIRI, dàngu da ngara ma-katangu malingu pambabu 
wàngu palingu-danjaka da taropitu hamanai da malingu hangia - hangia. 
28-29I Hanganji Hihikia dàngu mbuu ndàbana na tau na maninya lai nu 
maràbaku-danyaka ba da-marubuku-nya i MIRI ba dàngu ludu pangalangu-
da da ngara maludu dàngu da ngara ma-katangu malingu pambabu wàngu 
palingu pangala-madanja da malingu-da hi lupa dakehi lundu pa-mbutangu 
da kameti maraku. 
30Na hanganji dàngu da matuku - matuku la panggolu paràha-danjaka da tau 
Lewi la pawunda-nya i MIRI ludu wotu hailangu da pa-lawiti-na i Ndautu 
dàngu i Wunangu Ahawàpu. Mbuu ndàbana na tau ludu-nanyaka wàngu 
hanggela hawola-da ba dàngu patika-da ba da-marubuku-nya i Ala. 
31Hàlaka nu panii-nanyaka i Hihikia, “Nàhu nyimi ba mbàda pa-panudangu 
lai MIRI-kaika, tàka ka ningu tanda maraku pamalangungu-mi, màtawa kai 
ngàndi kameti maraku la Umana i MIRI,” wànanja. Hàla mbuu ndàbana na 
maninya lai nu dangàndi-ha nuda da tanda maraku, jiapa ningumbu 
mawàngu eti wikina mangàndi banda ka kameti maraku patunu-ha. 
32Dangàndi pihu kambulu hapi mini, hangahu mbimbi, dàngu 200 ana 
mbimbi, hi dawotu-ha ka kameti maraku patunu-ha lai MIRI. 
33Dangàndi-mbu 600 hapi mini dàngu 3.000 mbimbi, ka tanda maraku 
pawotu-ha dàngu ka dangangu ndàba da ma-pauhi. 
34Da ratu da mambàda pa-yahangu wikida nda datika pàku padangu la 
pandina hàlaha nuda da banda dangu. Jia-duyaka nyuda hi da-pambapa 
dànja nyuda paraï tau Lewi, nadu da tau Lewi ba darihi tuturu-pa la kalaratu 
lii pa-yahangu. Pa-daingu pa-mbapangu-mada lundu natoma na danguda da 
ratu da mambàda pa-yahangu wikida. 

35Hinggilu-da da kameti maraku patunu, da ngara ratu dawotu-mbu aparu-
da da kameti maraku pamalangungu da pangana na rayatu. Dawotu-mbu 
angguru da paburi pa-karia-nja da kameti maraku patunu. Tuna nuduka ba 
hili patumbu beliya na lumungu la Umana i MIRI. 
36Ka hàmu-nanyaka na etina i Hanganji Hihikia dàngu na rayatu-naka, nadu 
ba mbàda ndula-nahaka la rehi na ma-dànggitu paraïna i MIRI la pa-paloku-
ha nuda mbuu ndàbada. 

2 Lii Ndai 30 

Ba payema-nya na Paha 

1-5Na mbabunya na Paha ndedi peku paloku-nanya tau la rehina la wulangu 
kawunga, nadu da ratu da mambàda pa-yahangu wikida hawutu-ma-adapa 
dàngu ndedi nadangu-mbupa na tau na ma-pauhi la Yeruhali. Jia-duyaka nu 
i Hanganji Hihikia dàngu da panggawi-na hamanai na tauka na mangia-nya 
la Yeruhali hi da-pahamangu la pambabu-nya na Paha la wulangu padua 
wàna, nyuda mbuu ndàbada dambuha-nya nuna na pa-kawuku. Ka pa-
ngàndingu-nanyaka huratu na hanganji la tauka mbuu ndàbana la nggubulu 
Ihirailu dàngu Yahunda. Hamanai la tau Epuraïmu dàngu Manahi. 
Nggubulu-na na tau Ihirailu piti welingu la tana ngaba kabihu Ndàngu mbara 
dia lundu la Mbiruhemba mbara luru, padunda hàlanya la Umana i MIRI la 
Yeruhali ka mbabunya na Paha dàngu la patembi maraku wànya i MIRI Ala 
Ihirailu hama tuna na pambàda kawuku la uku - ukuna i Muha. Ndedi 
handàkangu-ma patuna nu ba mbabunya na Paha. 
6La lii pareta-na na hanganji dàngu da panggawi-na paràhangu danyaka pa-
palewa la nggubulu Yahunda dàngu Ihirailu la pangàndi-ha da huratu na 
matuna yia na linguna, “Ha dimi tau Ihirailu! Nyimi mara-minyaka welingu 
la kuaha tau Ahuru. Nàhu màtawa kai kabeli pa-paatangu wikimi lai MIRI, 
Ala na pa-maraku-da i Ambarahàmu, i Ihàku dàngu i Yakupu, ka peku belinai 
duna pandula-kai nyimi. 

7Màtangu àmbu hama tuna da boku la mangilu-mi dàngu da tau Ihirailu 
hawiangu da manda tuturu lai MIRI Alada. Ita wiki-maminya nyimi jàka 
nggiki hama mbotuna ba nahuku-nja nyuda. 
8Àmbi malihu katiku-mi hama tuna nyuda, tàka màta kai manundu lai MIRI. 
Maiwa la Yeruhali, la Umana i MIRI na pambàda kahauna i MIRI Alami 
nduma wikina lundu nu - nu. Maiwa ka talumu-nya Nyuna, ka peku wadaru-
na na hànggana lai nyimi. 
9Jàka mihili pa-atangu beli wikimi lai MIRI, napa da tau da ma-palaü-nja da 
angu dedimi ba tanawangu-ha napa damila-manja eti hi da pahia-nja pabeli. 
I MIRI Alami, Ala mahàmu eti-nanya dàngu ma-paaï pa-namungu-ya; napa 
Nyuna nayema-kai nyimi jàka mibeli lai Nyuna,” wànanja. 
10Ba dalaku-ka nuda da papalewa welingu la hau paraingu toma la hau 
paraingu la ngaba kabihu Epuraïmu dàngu Manahi datàka hu dia lupa la 
ngaba kabihu Hembulungu, dariki-nja nyuda dàngu da-paaka-nja. 
11Na nyuna ninguma tau welingu la kabihu Ahiaru, Manahi dàngu 
Hembulungu da ma-mbuhangu pamai la Yeruhali. 
12La Yahunda-mbu naràma i Ala ba na-pambulu-nya na etina na rayatu hi 
daweli etingu la pa-manundu la pambuha-na i Ala nu ba datundu-nja da 
pareta-na na hanganji dàngu da panggawi-na. 

Na pamangu Paha 

13La wulangu padua wàna kanjupu danguya na tau na ma-pauhi la Yeruhali 
ka mbabunya na Lodu Remi Roti Nda Patai Wolungu. 
14Da ngia pawotu maraku da maninja la Yeruhali, na ngia pawotu-da kameti 
maraku dàngu ngia patunu-da dupa la marapu - marapu, dapiti kawuka-nja 
la Lolangu Kindurungu. 
15La lodu pa-hakambulu patu wàna na wulangu nuna rupu-danjaka da 
mbimbi ka wotuha ba kameti maraku Paha-ha. Ka kanjupu makia-haka da 
ratu dàngu da tau Lewi da ma-iraku-ipa. Ka pa-yahangu-danyaka wikida, hi 
pekuna ba dawotu kameti maraku patunu la Umana i MIRI. 

16Da-kawàra tàngaru pangia-da la Umana i MIRI tundunja da kalaratu da pa-
tulihu la Mbuku Ukuna i Muha. Da riada da kameti maraku da-pakata-nja da 
ratu paraï da tau Lewi, hàla hi daburi-ha la ngia pawotu maraku. 
17Nadangu welingu la tau da maninja lai nu da mandedi pa-yahangu wikida, 
jia-duya hi nda pekuna nyuda la parupu-ha da mbimbi nduma kameti 
maraku Paha. Jia-duyaka hi da tau Lewika duda da ma-paloku-nja huruda 
nyuda, dàngu da-maraku-nja lai MIRI. 
18Hinggilu-dai nuda, la honga tau Epuraïmu, Manahi, Ihakàru dàngu 
Hembulungu, dadangu da mamai dàngu ndedi pa-yahangu-da wikida. Jia ba 
tuna ba daremi-nya nyuda na Paha nda da-patutu-anya na kalaratu. Jiaya ba 
tuna nuduka hi na-hamaya-nja ndumada paraïna i Hanganji Hihikia, tuna 
yia na hamayangu-na, 
19“Ou MIRI, Ala, palumu-da da boku la mangilu-ma, màla àruki paraï ruku 
hàmu etimu kau jàma àrunja nyuda da malumu weli etinggau Nyumu, jiapa-
kai ka ndedi da-payahangu wikida,” wàna. 
20I MIRI na-patingi-manya na hamayangu-na i Hihikia. Najàma-manja da tau 
nuda, dàngu nda nahuku-anja. 
21Pihu mbua loduna mandaina, ba dàngu nggaüru nda ukuha da etida da tau 
ma-pauhi la Yeruhali, nu ba dambabu-nya na Lodu Remi Roti Nda Patai 
Wolungu. Nimbihu lodu da tau Lewi dàngu da ngara ratu ba dawotu hailanya 
i MIRI wàngu weli eti-mada. 
22Da tau Lewi màhi nda ukuha la pa-pairungu palumu-nya i MIRI, hi lupa 
nawotu-nja paraïna i Hihikia. 

Na remi pa-nduangu wàna 

Ba pihu mbua lodu-naka mandaina ba dapàda-nja hàmuda da pangangu 
dàngu na mbabu hamanai nawotu-da kameti maraku ka pamalangu-nya i 
MIRI, 

23nyuda mbuu ndàbada dabota-ya la pa-pangala-nya na mbabu hili pihu 
mbua loduki. Ka hili mbabu pa-ngalangu-danyaka wàngu hanggela hawola-
da. 
24I Hanganji Hihikia nahunggu 1.000-da da hapi mini hi 7.000-da da mbimbi. 
Da panggawi-na i Hihikia dahunggu 1.000 hapi mini dàngu 10.000 mbimbi. 
Mbuu ndàbada nuda da banda dawua-nya na rayatu la parupu-ha dàngu hi 
danganja. Kanjupu danguha da ratu ma-payahangu wikida. 
25Da rayatu Yahunda, da ngara ratu, da tau Lewi, dàngu da tau da mamai 
weli diangu, hamanai da tau nàmu da ma-paengangu la Ihirailu dàngu la 
Yahunda, mbuu ndàbada da-paohangu hàla. 
26Na paraingu Yeruhali nanggongga ailulu, nadu piti welingu la pereta-na i 
Hanganji Halomu anana i Ndautu, ndedi handàkangu pa-patumbu-ya na 
hamana nuna. 
27Da ratu dàngu da tau Lewi da-kamahi-nya kanyuru welingu lai MIRI 
ndumana na rayatu, tàka welingu la pangia-na na majangga la awangu i Ala 
na-tanaü-maya duna na hamayangu-da dàngu na-kataku-maya na lii 
kamahingu-da. 

2 Lii Ndai 31 

I Hihikia ba na-palànyapu-ya na lii anggama 

1Ba najàpu-ka na mbabu, mbuu ndàbana na rayatu, laku nimbuhu-danjaka 
da paraingu la Yahunda, hàla pa-làjaru-danjaka da katoda - katoda marapu, 
da-panjoru-ha da kahala hada - kahala hada da pa-pahadangu ndumana na 
marapu kawini Ahera, da-patàlaru-ha da ngia pawotu maraku hamanai da 
ngia pa-lumungu-da marapu. Tuda numai la hau pangia - hau pa-ngiangu la 
Yahunda, hamanai la ngaba Mbanyamingu, Epuraïmu, dàngu Manahi. 
Hàlaka patuda nu beli-danyaka mbuu ndàbada la ngia pangia - ngia pa-
ngiangu-da. 
2I Hanganji Hihikia nahili pamàndu belinja da kanguhuru-da da ratu dàngu 
da tau Lewi pa-namatu-nya na hekangu wai ngerada. Nu da wai ngerada jia-

duhaka yiada da ma-pandàkingu: wotu kameti maraku patunu dàngu kameti 
maraku papeku, paloku-ya na lii lumungu la Umana i MIRI, dàngu la pawotu 
pamalangu-nya i MIRI la nggi pa-ngiangu bia daa la Umana i MIRI. 
3Welingu la banda wikina na hanganji nahunggu wànja da banda da 
pawàngu ba tu kameti maraku patunu nimbihu mbaru dàngu nimbihu 
malingu, dàngu nduma kameti maraku da pawotu la lodu Hangahu, la lodu 
Mbabungu Wulangu Bidi dàngu la mbabu - mbabu hawiangu-ka hama tuna 
na pambàda kawuku la uku - ukuna i MIRI. 
4Hinggilu-da nuda na hanganji na-paràha-nya na ma-ngiangu la Yeruhali 
pangàndi tanda maraku da ndumada da ngara ratu dàngu tau Lewi, ka peku 
katiku puli-danya na ngera lumungu-da la Umana i MIRI, hama tuna na pa-
tulihu daa la uku - ukuna i MIRI. 
5Ba bobaru-yaka nuna na pareta, ka ngàndi-nanyaka na tau Ihirailu la Umana 
i MIRI da pawua-da welingu la kawunga ihi tanada, nu da taringgu, angguru, 
mina haitungu, manggaluwangu, dàngu pangala-daka da ihi tana hawiangu. 
Nyuda dangàndi-mbu hangia la hakambulu welingu la manguda nyuda. 
6Mbuu ndàbana na tau na ma-ngiangu la parai - paraingu Yahunda dangàndi 
hangia welingu la hakambulu hapi dàngu mbimbida nyuda, dàngumbu ba 
hau dangu da pawua - wuada hawiangu-ka hàla hi dawotu ndàbaha la pa-
maraku wànja lai MIRI Alada. 
7Nuda da pawua-da da pa-nundangu pa-kiringu welingu la wulangu tailu, 
dàngu panunda pangalangu-madanya lundu la wulangu pihu. 
8Ba ita-haka da hunggu da matuda nu danguda i Hanganji Hihikia dàngu da 
panggawi-na da-pamangunju-ya i MIRI dàngu dawotu-nya na rayatu Ihirailu 
na banjaru-na Nyuna. 
9Ba napanii dànjaka da ngara ratu dàngu tau Lewi na hanganji rukuda nuda 
da hunggu, 
10napanii i Ratu Bokulu Aharia, wàlana i Handuku, “Piti welingu ba namaika 
na rayatu patuha da hunggu maraku-da la Umana i MIRI, nda nanjaka-a-

nggamapa nyuna pangangu, jiapa darihi-mbupa hi lupa dadangu-mapa da 
pangangu da pa-pahàmu-ma. Nuda mbuu ndàbada ma-kataku-ha ma bai 
MIRI-maka na ma-pakanyuru-nya na banjaru-na,” wàna. 
11La lii pareta-na na hanganji, payema-danjaka nyuda da nggundangu la 
winggiru-na na Umana i MIRI, 
12hi da-pahàmu niha lai nu la nggundangu - nggundangu mbuu ndàbada da 
hunggu dàngu da ma-hangia-da welingu la hakambulu. Na haàtu na tau 
Lewi, na ma-tamungu Konanya, pa-pandumangu-ya la pa-hamata-ha, tàka i 
Himei na erina jia-yaka na ma-pambapa dànya. 
13La wawada nyuda tau hakambulu-ha da tau Lewi hawiangu da pa-
patanggungu, nu jiaha: i Yahialu, i Ahanjia, i Nahàtu, i Ahaïlu, i Yirimutu, i 
Yuhambàtu, i Elialu, i Yihimàkahia, i Mahàtu dàngu i Mbananya. Ba padainja 
nuda mbuu ndàbada pa-namatu-nya la lotangu-da i Hanganji Hihikia dàngu 
i Ratu Bokulu Aharia. 
14I Kori anana i Yimuna, tau Lewi na kapala madai Pindu Bokulu Pahunga 
lodu la Umana i MIRI, nyunaka na pa-wuangu wai ngera la patanggu pinya 
la pakeiha da hunggu da pawotu lai MIRI, hàla ka napabe - berinja. 
15La parai - paraingu hawiangu na ngia pa-ngiangu-da da ratu, ninja da tau 
Lewi hawiangu da matanggu-nya huruna i Kori nu, i Endingu, i Minyamingu, 
i Yehua, i Hamaya, i Amària dàngu i Hakanya. Ngga - nggàraha da pangangu, 
da-paberi hamanja la anguda pa-kabihu Lewi ka ma-kaweda-ya ka bidi tau-
yakai tundunya na wai ngerada. 
16Mbuu ndàbana na tau mini na ma-tailu kambulu ndauna lupa na marihi na 
ndau lurina, na ma-ngalangu ngerana la pa-pahilungu hau lodu - hau lodu la 
Umana i MIRI, pa-wuangu-mbuha ndumada nimbihu-da tundunya na wai 
ngerada dàngu tundunya na kanguhuru-da. 
17Da ngara ratu pa-tulihu pandutu-manja tundunya na kalibaru-da, tàka da 
tau Lewi da madua kambulu ndauda lupa da marihi pa-tulihu pa-ndutungu-
maha tundunya na wai ngerada dàngu na kanguhuru-da. 

18Nyuda mbuu ndàbada pa-tulihu pa-ndutungu-maha dàngu ana dàngu 
papaha-da, dàngu da anguda hawiangu daa la kuru uma, nadu nyuda ba da-
rimangu mànu padua bàdi la nimbihu rehi la pa-palaku-ya na wai ngerada 
na pa-panudangu-ha ndumana i MIRI. 
19La hongada da ratu da ma-ngiangu la parai - paraingu da pa-pandumangu-
ha da wàlana i Harungu, jàka ndia la maràda la winggiru-da nuda da 
paraingu, pa-patunggungu-maha matanggu paberingu pangangu la mbuu 
ndàbada da tau mini daa la kuru uma ratu, dàngu nimbihu-da da tauka da 
pa-tulihu tamu la kabihu Lewi. 
20La nggubulu Yahunda, i Hanganji Hihikia na-padili-nya la mamola, la ma-
deningu na pa-palaku-na, dàngu nahàmu wànya na etina i MIRI Alana. 
21Na-hàrangu hàla na paràma-na, nadu mbuu ndàbada da paraï rukuna 
ndumana na Umana i MIRI, dàngu ndumana la panunju-ha da ukuna i MIRI, 
ba wàngu weli eti-mana ba na-palaku-ha dàngu wàngu mbuha-nanya i MIRI 
Alana. 

2 Lii Ndai 32 

Na tau Ahuru na-pangàdu-nya la Yeruhali 
(2 Hang. 18:13-37, 19:14-19, 35-37; Yhya. 36:1-22, 37:8-38) 

1Ba nahàla-ka i Hihikia pa-palaku-ha da pa-lohangu wàna na tuturu-na lai 
MIRI, i Hànaheripu hanganji Ahuru kangaburu-nanyaka la Yahunda. Na-
nggupulu-ha da paraingu da maningu tindingu dàngu nawua-nja pareta da 
pamba tanatara-na la pawàhi-ha. 
2Ba napi-nyaka paraïna i Hihikia ba patikingu-nanya i Hànaheripu la pa-
kangaburu-ya la Yeruhali, 
3-4nyuna dàngu da ngara panggawi-na dabota-ya la pabita-nja mbuu ndàbada 
da matawai la hambeli paraingu, na-pawuku-da ka màtawa da tau Ahuru 
àmbu dahunggu wai jàka da tàka la lihina la Yeruhali. Dira danguya na tau 
na-padundilu la pabita-nja mbuu ndàbada da matawai da ma-lulungu la 
hambeli paraingu. 



1251 

 

 
Na Huratu Matua 

© 1995, Indonesian Bible Society. 
 

 
 

 

 

 

5Hàla na hanganji hi na-pakapingatu-ya na ngia pa-pajàrungu-na na 
paraingu, ba na-pahàmu-ha da kangeli-na, ba na-pahadangu lewatu - lewatu 
la pinu kangeli dàngu na-pahadangu hili hau kangeli la hambeli-na. 
Hinggilu-da nuda na-pahàmu-ha da tindingu da pa-pahadangu la pinu 
kabundu tana la pahunga lodu na hahupu memangu-na na paraingu 
Yeruhali. Nyuna na-paràhangu-mbu pa-pandoi pada - dangu nimbu dàngu 
temingu. 
6Nawotu-ha da parawira - parawira la paliku urunja mbuu ndàbada da tau 
mini daa la paraingu, dàngu hi na-paràha-nja la pa-pauhi la talora la hangga 
pindu paraingu. Hàla hi napanii-nja, 
7“Pa-torungu dàngu pi hàmunya la etimi; àmbi mangàdatu-dunya na 
hanganji Ahuru dàngu da pamba tanatara-na. Na kapàru la ngabanda nyuta 
narihi-mapa welingu la kapàru la ngabana nyuna. 
8Nyuna kapàru wàngu-nanya tau, tàka nyuta duta ningu MIRI Alanda la 
pandula-ta dàngu la pa-kangaburungu hurunda nyuta,” wàna. Ba darongu-
yaka na paniina na hanganji-da, toru mbeni-nanyaka na rayatu. 
9Pi - pira mandaina la hambeli-na nu ba ni bia-nyapa i Hànaheripu dàngu 
pambana la Lakihu, paràhangu-nanyaka papalewa lai Hihikia dàngu la 
rayatu Yahunda la Yeruhali, la pa-patàka-nya na lii yiana, 
10“Nyungga Hànaheripu hanganji Ahuru, ka ku-paàra-nja wànggunggai 
nggikina hi tu-ina ka na toru mbenimi pa-paengangu la Yeruhali na 
patalànga nggupulu. 
11Màla ningu nu paniina i Hihikia ba i MIRI Alami napa na-pahàla kai 
welingu la kuaha-ma nyuma? Àmbi waiduya, nadu ba panyonga-ma-
ananggai. Napa nyuna namàta-ma-anggai hi mimeti la rimbangu dàngu la 
kandànga. 
12Nyuna-maka na ma-palàjaru-ha da ngia pa-lumungu dàngu da ngia pawotu 
maraku lai MIRI, hàla hi na-paràha-nya na tau Yahunda dàngu Yeruhali la 
pa-lumungu dàngu la patunu dupa la haua ngia pawotu maraku. 

13Màla nyimi ndai pinya na paruku-nggu nyungga dàngu da boku la mangilu-
nggu hangganja da banjaru hawiangu? Ndedi ningu handàkangu da marapu-
da da banjaru hawiangu da ma-pahàla-ya na banjaru-na welingu la kuaha 
hanganji Ahuru! 
14Nggamu-yaka nu welingu lai nyuda na matuya na matuna nu? Nda peku-
ana na marapu-mi nyimi la pa-pamara-kai nyimi! 
15Àmbi màta bianya na hanganji-mi la pa-panyonga-kai dàngu la pa-
panduba-kai nyimi! Àmbi waiduya! Ba ndedi ningua handàkangu marapu 
hau banjaru jiapa nda la nggiya na mamàka pa-pahàla-ya na banjaru-na 
welingu la kuaha-na na hanganji Ahuru. Jiangu-ma ba nda namàka na 
marapu-mi pa-pahàla-kai nyimi!” wàna. 
16Dangu-mapa kareuku pawunda-da da papalewa Ahuru ba da-paaka-nya i 
MIRI Ala dàngu i Hihikia atana i MIRI. 
17Na hanganji Ahuru natulihu-mbu huratu la pa-jeriku-ya i MIRI, Ala 
pamaraku-na na tau Ihirailu. Tuna yia na linguna nuna huratu, “Da marapu-
da da banjaru hawiangu nda da-ngalangu-a pa-pahàla-ya na banjaru-na 
welingu la kuaha-nggu nyungga, tuna numbu na marapu-na i Hihikia ba nda 
namàka pa-pahàla-ya na banjaru-na welingu la kuaha-nggu,” wàna. 
18Nuda da papalewa Ahuru dawara-manja nuda la hilu Imbarani ba da-
pamangàdatu-ha dàngu ba dapamàli-ha da etida da tau Yeruhali da maninja 
dita la pinu kangeli paraingu, ka peku mudana ba dawàhi-ya nuna na 
paraingu. 
19Dapanii wànya na rukuna i Ala na pa-marakungu la Yeruhali hama tu-ma-
ana ba dapanii wànja da marapu banjaru hawiangu, nu da kahala hada pa-
pandoi tau pinu tana. 
20Ka hamayangu-danyaka i Hanganji Hihikia dàngu i Wunangu Yahaya 
anana i Amuhu. Da-warangu ba dakarai pa-ndulangu lai Ala. 
21Ka paràhangu-nanyaka haàtu papalewa i MIRI na ma-pameti-ha da panjuri 
dàngu da parawira tau Ahuru. Dàngu makia nda ukuya na hanganji Ahuru 

beli-nanyaka la paraina. Handàka la hau lodu ba talànga ninya daa la uma 
marapu-na, ba tau mapira-ha da ana wikina mai-danyaka hi da-pameti 
wànya hapanda. 
22Tuna nu na àndana i MIRI ba na-pahàla-ya i Hanganji Hihikia dàngu na 
ma-mandapu-nya la Yeruhali welingu la kuaha-na i Hànaheripu hanganji 
Ahuru, dàngu welingu la muhu - muhuda hawiangu. I MIRI nawua-nja luri 
peku luri mànjaku dàngu nda kuhiku-naha paraï nanggara - nanggara la 
winggiru-da. 
23Nadangu na tau na mamai la Yeruhali da mangàndi tanda maraku lai MIRI 
dàngu pawotu - pawotuda lai Hihikia, jia-duyaka piti welingu nu nyuna hi 
natembi-ya paraï mbuu ndàbana na banjaru. 

Na hiduna i Hihikia dàngu na ngambana 
(2 Hang. 20:1-3, 12-19; Yhya. 38:1-3, 39:1-8) 

24La manggawa-na nuna i Hanganji Hihikia handauni-nanyaka hidu. 
Kanjupu mbotuya na hiduna, natika pameti-ka-amangu. Na-hamayangu, 
tàka i MIRI hi nawua-nya tanda, napa ba na-mandangu. 
25Tàka ruku ngambana, nda na-pamalangu-anyapa i MIRI na mawua-nya pa-
mandangu wàngu. Ruku tuna nuduka i MIRI hi nahàngga-nya na Yahunda 
dàngu na Yeruhali. 
26Tàka la malamiri i Hihikia dàngu da tau Yeruhali da-pawawangu-ka 
wikida, jia-duya ba talànga luri-napa i Hihikia, ndedi pa-palaku-ayapa na 
hukungu. 

Na wuluna dàngu na bunjuku-na i Hihikia 

27I Hanganji Hihikia kanjupu wulu-yaka, dàngu natembi hàlaya tau. Nyuna 
na-pandoi-ha da kurungu ngia pa-pahàmu-naha da bandana, nu da àmahu 
rara, mabara, watu - watu mata tawuru, da rungu, temingu dàngu da malanja 
pa-wilingu hawiangu. 
28Nyuna ningu nggundangu - nggundangu pangia-da da ihi tanana, hama 
tuna: uhu nggàndumu, angguru dàngu mina haitungu; ningumbu oka - okana 
ndumada da hapi da mbimbina da ma-kanjupu danguha. 

29Hinggilu-da nuda na-pahada padangu-mbu paraingu. Da pawulu-na da 
pawua-nanya paraïna i Ala dabundu làndangu. 
30I Hanganji Hihikia nuna-maka na matunya kahiri na wai welingu la mata 
wai Nggihungu, hi napali-nya la londa wai la unu tana la paraingu Yeruhali. 
Mbuu ndàbada da paràma-na i Hihikia da-palingu hàla. 
31Tàka ba jia-yaka na tàkada da tau papalewa welingu la Mbambilu la pa-
paàra-nya na mandangu-na welingu la hiduna ba pa-hangàtaru wànguya, i 
MIRI napuli-ma-anya ka nawàngu eti wikina ka kama wànya na etina. 

Na njàpuna na pareta-na i Hihikia 
(2 Hang. 20:20-21) 

32Hawiangu da rukuna i Hanganji Hihikia dàngu na ngera mbuha nanya i 
MIRI, ni-manjaka da pa-tulihu la Mbuku Puru Pekana i Ala la Wunangu 
Yahaya anana i Amuhu, dàngu daa la Mbuku Lii Ndai Hanganji Yahunda 
dàngu Ihirailu. 
33I Hihikia ba nameti, hi datani-nya la ma-pa-kandekalungu la tana pangia 
reti maràmba. Nggubulu na tau la Yahunda dàngu la Yeruhali kanjupu tembi-
danya nyuna ba nalua-yaka pameti. I Manahi anana jia-yaka na ma-hanganji 
hiluya nyuna. 

2 Lii Ndai 33 

I Manahi hanganji Yahunda 
(2 Hang. 21:1-9) 

1I Manahi hakambulu dàmbu ndau-anapa ba nanjadi hanganji la Yahunda 
dàngu ba na-katangu pareta la Yeruhali lima kambulu lima mbua ndauna. 
2Nyuna nanjala lai MIRI, nadu ba natundu-nya na huri akatu na pakàli wàda 
da banjaru pambàda wànggana i MIRI welingu la Kanaàngu ba jiaya na 
tamana na tau Ihirailu la tana lai nu. 
3Da ngia palumu - ngia pa-lumungu marapu da pambàda pa-tàlaru-na i 
Hihikia, amana, na-pahada beli-ma-anja. Na-pahada-nja da ngia pawotu 
maraku ngia palumu-danya i Mbaàlu, dàngu da-pandoi kahala hadana na 
marapu kawini Ahera, dàngu ba dalumu-nja da kandunu. 

4I MIRI mbàda panii-manaka ba lundu nu - nu la Yeruhali jia-mayaka na ngia 
palumu-nya Nyuna, tàka lai nu la Umana i MIRI, nyuna i Manahi na-pahada-
nja da ngia pawotu maraku ndumada da marapu. 
5La talora-na na Umana i MIRI hapapa - hapapa na-pahada-nja da ngia 
pawotu maraku ka lumu wànja da kandunu. 
6Da anana nawotu-ha ka kameti maraku patunu-ha la Lolangu Hinumu. 
Nyuna na-nggumangu-mbu pa-kitangu muru, pa-manyura, pa-kabeli mata, 
dàngu pa-paàrangu ngerangu la patau tana. Lalu mbana njalaya lai MIRI hi 
lupa nawuda-ya na hànggana i MIRI. 
7Da kahala hada marapu natuha la Umana i MIRI, làti duna na ngerana na 
pangia nuna mbàda panii-manaka i Ala lai Ndautu dàngu lai Halomu na 
anana, “Yia na Umanggu la Yeruhali na pambàda pindinggu welingu la 
hakambulu dua ngaba kabihu banjaru Ihirailu, jia-yaka na pangia pambàda 
kawuku-nggu ka ngia palumu ningga lundu nu - nu. 
8Na banjaru Ihirailu jàka danunju-ha mbuu ndàbada da pareta-nggu dàngu 
jàka datundu-nja da ukunggu da pawua-nanja nyuda i Muha atanggu, napa 
nda kupuli-anja la pawàngga-ha welingu la tana na pambàda wua-nggunja 
da boku la mangilu-da,” wàna. 
9I Manahi-maka na ma-pawiti-nya hi kiri wundana manjala na rayatu 
Yahunda, marihi akatu welingu la njala pawunda-na na ba - banjaru 
pambàda wànggana i MIRI welingu la Kanaàngu ba jiaya na tamana na 
banjaru-na i MIRI la tana nuna. 

Na panjilungu-na i Manahi 

10I MIRI nahàngga nàrunya i Manahi dàngu na rayatu-na, ba tuna nda da-
patingingu-a. 
11Jia-duyaka i MIRI hi natàka ngàndiha da ngara liku uru tanatara Ahuru la 
pa-kangaburu-ya la Yahunda. I Manahi dayàpa wànya katekaru, datunya 
nggili bàhi hi dangàndi-ya la Mbambilu. 

12La dalu pàdangu-na mayila nu, pawawa-nanyaka wikina hanggangu lai 
MIRI Alana, hi na-hamayangu ba na-kamahi-nya na pa-ndulangu-na. 
13I Ala nahema hàmuya na hamayangu-na i Manahi, jia-duyaka hi na pabeli-
nya la Yeruhali la pahili pareta beli. Rukuna nuna na matumbu pi langatàka-
nanyaka i Manahi ba Ala-maya i MIRI. 
14Tunaka nu i Manahi hi na-pajangga-ya na kangeli hambeli-na na Paraingu-
na i Ndautu la pahunga lodu. Na-pakiri welinya la hau pa-ngiangu la lolangu 
lihi matawai Nggihungu pa-ngalangu hu dia lupa la Pindu Bokulu Iyangu 
dàngu la nuana na paraingu la Opilu ba wàdanya. La nimbihu paraingu 
maningu kangelingu la Yahunda, na-bànjalu haàtu ngora pabera. 
15Na-payila-nja da kahala hada marapu banjaru hawiangu hamanai da 
marapu da patuna la Umana i MIRI. Na-nyànggaru-ha da ngia pawotu 
maraku la marapu da maninja la tundu Umana i MIRI, dàngu la pangia - 
pangia hawiangu la Yeruhali. Mbuu ndàbada nuda nangàndi-ha la hambeli 
paraingu hi wàrunja. 
16Tunaka nu hi na-pahàmu-ya na ngia pawotu maraku na ngia pa-lumungu 
lai MIRI, hàla hi nawotu lai nu kameti maraku papeku dàngu kameti maraku 
pamalangungu. Na-paràha-nya na tau Yahunda mbuu ndàbana la palumu-
nya i MIRI Ala Ihirailu. 
17Na rayatu duna wotu bia-nanyapa kameti maraku la ngia pa-lumungu 
hawiangu, na nyuna da tanda maraku nuda ndumana i MIRI-mahaka duna. 

Na njàpu pareta-na i Manahi 
(2 Hang. 21:17-18) 

18Hawiangu da rukuna i Manahi, dàngu na hamayangu-na lai Ala, dàngu da 
lii langu pa-pangàndi-na i Ala lai nyuna na pa-patàka-danya paraï da 
wunangu la tamuna i MIRI, Ala Ihirailu, mbuu ndàbada ni-manjaka da pa-
tulihu daa la Mbuku Lii Ndai rukuda da Hanganji Ihirailu. 
19La Mbuku Lii Ndai Ngara Wunangu ni-manyaka na pa-tulihu, nu na 
hamayangu-na i Manahi dàngu na hema-nanya na hamayangu nuna i Ala, 
hamanai da rukuda da njalana ba ndedi na-pambelingu, da ngia pamaraku-

nanja da marapu dàngu da kahala hadana na marapu kawini Ahera da pa-
pandoi-na, lupa da marapu da palumu-na. 
20I Manahi nameti, hi taninya la uma hanganji. I Amungu, na anana jia-yaka 
na ma-hanganji hiluya nyuna. 

I Amungu hanganji Yahunda 
(2 Hang. 21:19-26) 

21I Amungu, dua kambulu dàmbu ndau-naka ba na-katangu hanganji la 
Yahunda, dàngu na-pareta la Yeruhali dàmbu ndauna mandaina. 
22Hama tuna na amana nyuna nanjala-mbu lai MIRI. Dàngu nalumu-nja da 
marapu da palumu-na na amana dàngu nawotu-nja kameti maraku nuda da 
marapu. 
23Tàka, na-pahilitu dàngu na amana, i Amungu nda na-pawawangu-a wikina 
dàngu nda na-kabeli-a lai MIRI; ba tuna narihi-pa na njalana welingu la 
amana. 
24Da panggawi-na i Hanganji Amungu da-pahama kangunduhungu palawa-
nya nyuna hi da-pameti-ya la uma hanganji. 
25Na nyuna na rayatu la Yahunda da-pameti-ma-aha nuda da tau da ma-
pameti-ya i Hanganji Amungu, hàla hi dawotu-ya i Yuhia, na anana pa-
hanganji. 

2 Lii Ndai 34 

I Yuhia hanganji Yahunda 
(2 Hang. 22:1-2) 

1I Yuhia walu mbua ndau-anapa ba na-katangu hanganji Yahunda, dàngu 
tailu kambulu hau ndauna ba na-pareta la Yeruhali. 
2Nyuna natuya na pahàmu wàna na etina i MIRI; nyuna natundu-nya na 
hurina i Hanganji Ndautu boku la mangilu-na, dàngu nanunju pawingu-
manja da Ukuna i Ala. 

I Yuhia ba na-pambuta-ya na lumungu marapu 

3Ba nalua-yaka pawalu mbua ndauna ba na-hanganji, ba kanguraku-mana-
nyapa, pakiri welingu-mana-nyaka la palumu-nya i Ala na palumu-na i 
Ndautu boku la mangilu-na. Pa-làngangu-ka patu mbua ndaungu pa-kiringu-
nanyaka pa-palàjaru-ha da ngia palumu - ngia pa-lumungu marapu, da 
kahala hadana na marapu kawini Ahera lupa da marapu hawiangu. 
4Da kahala hada dàngu nuda da marapu da-paluju làjaru-ha paraï da tau la 
wawana i Yuhia, hàla da kabuda hi da-hàbaru-nja la pinu retida da tau da 
mawotu-nja kameti maraku nuda da marapu. Da ngia pawotu maraku la 
Mbaàlu dàngu da ngia pawotu maraku dupa da maninja lai nu na-
nyungguru-ha. 
5Tunaka nu i Yuhia hi natunu-ha la pinu ngia pawotu maraku nuda da rinada 
da ngara ratu da malumu-nja nuda da marapu. Nu ba tunanu paloku-nanyaka 
la Yahunda dàngu la Yeruhali hi nahili pa-ràkangu beli ka ngia pa-lumungu 
lai MIRI-ya. 
6Hili hama tu-manai nu na pawunda-na la parai - paraingu dàngu la ngaba 
tana da mambàda làjaru la tana ngaba Manahi, Epuraïmu, dàngu Hamiungu, 
lupa la Nàputali la mbara dia. 
7Da ngia pawotu maraku dàngu da kahala hadana i Ahera la nggubulu Pa-
hanganji Mbara Dia na-nyànggaru-maha paraïna i Yuhia, hàla da kahala 
hadana dàngu da ngia pawotu maraku dupa na-pakaweraku-ha. Tunaka nu 
beli-nanyaka i Yuhia la Yeruhali. 

Ba hunggu beliya na Mbuku Ukuna i MIRI 
(2 Hang. 22:3-20) 

8La ndaungu pa-hakambulu walu wàna na pareta-na i Yuhia, ba nahàla-ka 
pa-payila-nya na ruku lumungu marapu la Umana i MIRI hamanai la 
nggubulu tanana, na-paràhangu tau matailu la pa-pahàmu-ya na Umana i 
MIRI Ala. Nuda da tau matailu jia-duhaka i Hapàngu anana i Ahalia, i 
Maaheya na nggumbunuru Yeruhali, dàngu i Yowàhu anana i Yuawàhu na 
haàtu panggawi mangia dita. 

9Da tau Lewi, da madai pindu Umana i MIRI, da-pakata-nya na Ratu Bokulu 
Hilikia, da àmahu da pambàda pauhi-da. Da àmahu nuda welida la tau 
Epuraïmu dàngu Manahi, dàngu welingu la rayatu hawiangu la Pa-hanganji 
Mbara Dia, dàngu welingu la rayatu la Yahunda, Mbanyamingu dàngu 
Yeruhali. 
10Da àmahu nuda napa na Ratu Bokulu Hilikia na-pakata-nja la tau madua 
haàtu da matanggu tanara-ya na paràma ba pahàmu-ya na Umana i MIRI. 
Hàlaka nu da àmahu nuda hi dawua-nja, 
11da ngara tukangu ai dàngu tukangu mawulu uma, da makei wànja watu 
dàngu ai da pa-pahàmu wànja da uma da pa-lànjangu hi daruha paraï da 
hanganji Yahunda. 
12Da tau da maràma la pa-pahàmu uma tau tànji ailulu-ha. Tau mapatu-ha 
da tau Lewi da ma-kapala-nja nyuda: i Yahàtu dàngu i Ombanja welingu la 
kalibaru Marari, i Hakaria dàngu i Mahulàmu welingu la kalibaru Kehàtu. 
Da tau Lewi, da mapingu pa-katangu malingu pambabu wàngu mbuu 
ndàbada, 
13pa-patanggungu-ha la pa-tanara-ha da ma-palaü-nja da paràma wàngu, 
nyuda-duka da ma-kapala-nja da tau da maràma hangia - hangia, matanggu 
tulihu-ha mbuu ndàbada, dàngu matanggu dai pindu. 
14Ba talànga paluhu-danjaka nu da àmahu hunggu welingu la ngia pa-
pahàmu-ha, i Hilikia nahunggu-ya na Mbuku Ukuna i MIRI, nu da uku da 
pawua-na i Ala lai Muha. 
15Ka panii-nanyaka i Hilikia lai Hapàngu, “Nyungga kuhunggu-yaka 
na Mbuku Ukuna i MIRI la Umana i MIRI,” wàna. Ka wua-nanyaka nuna na 
mbuku lai Hapàngu, 
16tàka i Hapàngu hi nakeiya nuna na mbuku hi nalua la hanganji hi napanii, 
“Mbuu ndàbana na pareta-mu Tamu Umbu ma-palaku-mahaka. 
17Mbàda piti-maka àmahu da pa-pahàmu la Umana i MIRI, hi ma-pakata-nja 
da maràma hamanai da ma-hamata-ha,” wàna. 

18Tunaka nu hi nabonja-ya na kareuku-na, “I Hilikia nawua-ngganya na 
mbuku yiana lai nyungga,” wàna. Hàla i Hapàngu hi nambaha-nya na mbuku 
nuna na hanganji. 
19Ba narongu-yaka na ihina na mbuku nuna, bàriku-nanjaka da pakina na 
hanganji ba lalu hawina-ya. 
20Ka wuangu-nanyaka pareta na hanganji lai Hilikia, i Ahikàmu anana i 
Hapàngu, i Àpundongu anana i Mika, i Hapàngu na hakaratarihu nanggara, 
dàngu i Ahaya ma karaha hanganji. Napanii, 
21“Luawa kai paàra-nya i MIRI ndumanggu nyungga dàngu ndumana na 
tauka na maninya la Ihirailu dàngu la Yahunda, rukuna na ihina na mbuku 
yiana. I MIRI nahàngga-nda nyuta nadu da boku la mangilu-nda ba nda 
datundu-nja da pareta da pa-tulihu daa la mbuku yiana,” wàna. 
22Ka lua-danyaka i Hilikia, i Ahikàmu, i Àpundongu, i Hapàngu dàngu i 
Ahaya la pakarai panaungu la haàtu kawini, na ma-tamungu Hulunda. 
Nyuna wunangu-ya na ma-ngiangu la bidi kotaku la Yeruhali. Na leina i 
Halumu-ya na tamuna anana i Tikuwa, umbuku-na i Hàrahàhu. Nyuna na 
ma-paloku-ha da paki lumungu la Umana i MIRI. Ba narongu-ka i Hulunda 
na paniida nyuda, 
23na-paràha-nja pabeli la hanganji la pa-patàka-nya na lii yiana, “I MIRI, na 
Ala palumu-na na tau Ihirailu napanii, 
24‘Napa Nyungga kuhuku-nya la Yeruhali dàngu mbuu ndàbana na tau 
mangia-nya wànja da ràtungu da pa-tulihu daa la mbuku nuna na pambaha-
danya na hanganji. 
25Nyuda da-dunjaku-nggaka Nyungga tàka hi dawotu-nja kameti maraku da 
pa-alangu hawiangu. Mbuu ndàbana na pawunda-da nawuda-ya na 
hàngganggu. Kuhàngga-nya la Yeruhali, tàka na hàngganggu nda peku-
anapa la pa-pawadaru-ya. 
26Tàka jàka jiaya i Hanganji Yuhia, yiana-ya na liinggu Nyungga, i MIRI Ala 
Ihirailu: Ba murongu-yaka jàka nggàraya na pa-tulihu daa la mbuku, 

27mupeka halaera tàka hiu pa-wawangu wikumu la hangganggu. Mbàda 
pangàdungu-mangguka la pahuku-nya na Yeruhali dàngu na mangia-nya, 
tàka na nyuna bau rongu-yaka nu na pangàdungu-nggu hii-munyaka hiu 
bàriku-ha da pàkimu tanda hawina-mu. Mbàda rongu-nggunyaka na 
hamayangu-mu, 
28jia ba tuna, na hukungu-na na Yeruhali napa ndedi pawà-anyapa ba talànga 
lurimu. Nyumu napa ku-pahia-nggau la pameti mandangu,’ wàna wàminya,” 
wàna. Ka beli-danyaka da papalewa la hanganji hi da-patàka-nya na lii nuna. 

I Yuhia ba natu pa-ràndingu la pa-manundu lai MIRI 
(2 Hang. 23:1-20) 

29I Hanganji Yuhia na-paau hàlanja da ma-pangora la Yahunda dàngu la 
Yeruhali, 
30-31hàla lua kariangu-danyaka la Umana i MIRI. Da-pakikungu da ngara 
ratu, da tau Lewi dàngu mbuu ndàbana na rayatu, ka mamila-ya dàngu ka 
mawulu-yakai. La hanggada nyuda mbuu ndàbada, la lihi kambaniru 
lundungu na pa-patunggungu-ya na hanganji, na hanganji na-ndolaku hi 
nambaha pakodu-nya mbuu ndàbana na mbuku pa-ràndingu na pambàda 
hungguda daa la Umana i MIRI. Tunaka nu na hanganji hi natuu pa-ràndingu 
dàngu i MIRI la pa-manundu lai Nyuna, dàngu la pawànya wàngu mbulungu 
eti dàngu mbulungu hamangu mbuu ndàbada da pareta dàngu da ukuna, la 
pa-patutu-nya na hidana na kalaratu pa-ràndingu-na i MIRI dàngu banjaru-
na na pa-tulihu daa la mbuku nuna. 
32Mbuu ndàbada da tau Mbanyamingu dàngu mbuu ndàbada da tau 
hawiangu da maninja la Yeruhali na-paràha-nja pa-paràndingu la patundu-
nya na pa-ràndingu. Jia-duyaka da tau la Yeruhali da nunjuha da kalaratu la 
pa-ràndingu nuna, nu na pa-ràndingu-da nyuda dàngu na Alada da boku la 
mangilu-da. 
33Da marapu da ma-palabu eti, da maninja la pangia - pangia la ngaba tau 
Ihirailu, mbuu ndàbada na-palàjaru-ha paraïna i Hanganji Yuhia. Na-paràha-

nya na tau pa-pareta-na la palumu-nya i MIRI, Alada da boku la mangilu-da. 
Ba talànga luri-napa i Yuhia, pa-daingu tuturu-mana na rayatu lai MIRI. 

2 Lii Ndai 35 

I Yuhia ba nambabu-nya na Paha 
(2 Hang. 23:21-23) 

1Tunaka nu i Yuhia nambabu-nya na Paha la Yeruhali la patembi-ya i MIRI. 
Da mbimbi ndumana nuna na mbabu parupu-ha la tànggalu hakambulu patu 
la wulangu kawunga. 
2I Yuhia na-paberi-nja wai ngerada da ratu la paràma-da la Umana i MIRI, 
dàngu na kamahi-nja ka daràma pahàmu-nya. 
3I Yuhia nawua-nja pareta da tau Lewi da pa-patunggungu ndumana i MIRI, 
dàngu la panjadi ngguru la Ihirailu. Napanii-nja, “Tuya na Pàti Pa-ràndingu-
na i MIRI na ma-matua daa la Umana i MIRI na pa-pahada-na i Hanganji 
Halomu anana i Ndautu. Àmbi hili pale - leli-dunyapa. Lumu-nyawa i MIRI 
Alami dàngu na banjaru Ihirailu na banjaru-na. 
4Rimangu-ma la Umana i MIRI tundunya na kanguhuru-mi, pa-namatu-nya 
na pa-biwangu wai ngera na pambàda padaina i Hanganji Ndautu dàngu i 
Hanganji Halomu na anana. 
5Patunggu-manja da kanguhuru-mi ka lupa ningu mànuma welingu lai nyimi 
na mapeku la patula-nya nimbihu-na na kalikapu tau Ihirailu la Umana i 
MIRI. 
6Lupangu-ma nyimi kai rupu mbimbi ndumana ba mbabunya na Paha. Jia-
duya ba tuna nu hawanjiru-wa kai pa-ràkangu la palumu-nya i MIRI, dàngu 
payema-manja da kameti maraku ka lupangu wotu-maha badi lai MIRI, màta 
ba tuna nu ka pekunai duna na tau Ihirailu hawiangu pa-palaku-ya na hupu 
liina i MIRI la ngaruna i Muha,” wàna. 
7Ka peku wotuna kameti maraku Paha na tau na maninya la mbabu Paha, i 
Hanganji Yuhia nahunggu welingu la banda wikina 30.000 mbimbi, ana 
mbimbi dàngu kamboka kamàmbi, hi lupa jiaha ba 3000-da hapi mini. 

8Da ngara panggawi-na i Yuhia da-wuangu-mai duda hunggu ndumada da 
ratu, dàngu da tau Lewi dàngu nggubulu-na na rayatu. Da panggawi da pa-
wuangu wai ngera la papinya na Umana i MIRI jiaha i Ratu Bokulu Hilikia, 
dàngu Hakaria lupa i Yahialu, pa-kadua haàtu-da dawua-nja da ratu 2.600 
ana mbimbi dàngu kamboka kamàmbi hi jiaha ba 300-da da hapi mini 
ndumana na tanda maraku la mbabu nuna. 
9Da ngara ma-kapipi tau Lewi, nu: i Konanya, i Hamaya, dàngu i Netaneyilu 
na anguna paluhu, i Hahapia, i Yeyilu, dàngu i Yuhambàtu, da-wuangu 
hunggu la tau Lewi 5000 ana mbimbi dàngu kamboka kamàmbi hi jiaha ba 
500-da hapi mini ndumana na kameti maraku la mbabu nuna. 
10Ba damàtu hàlaka ndumana na mbabunya na Paha, da ratu dàngu da 
kanguhuru tau Lewi kawàra ngia-danjaka da pangia-da hama tuna ba nawua-
nja pareta paraï na hanganji. 
11Hàla rupu-danjaka da banda ndumana na mbabunya na Paha; da tau Lewi 
da mandina-ha, tàka da ngara ratu da ma-paiharu-nja da riada la pinu ngia 
pawotu maraku. 
12Nimbihu-na na kalikapu kuru uma da maninja lai nu da-ngalangu heu 
welingu nuda da banda da pa-payemangu ka kameti maraku patunu-ha. Nu 
ba tuna nu peku-naka nyuda pawotu kameti maraku tundunya na kalaratu 
na pa-huratu daa la Mbuku Ukuna i Muha. 
13Tàka da tau Lewi hi da-handara-nya la epi na kameti Paha, pa-jàngapu-nya 
na kalaratu, dàngu hi da-manahu-ha da kameti maraku pa-patunggungu daa 
la wurungu, la kawalu dàngu la kambelaku, tunaka nu hi da-paberi 
parengga-nja da tolungu la tauka. 
14Hàlaka nu hina-duka hi damangu pa-paloku nduma wikida nyuda da tau 
Lewi dàngu ndumada da ngara ratu wàlana i Harungu. Nadu, ba lundu 
rudungu-duna da ngara ratu ba daràma pangalangu la pawotu-ha nuda da 
banda ka kameti maraku patunu-ha dàngu la patunu-ha da mbokada nuda 
da kameti maraku. 

15Da ngara mamàhi pa-katangu malingu pambabu wàngu welingu la kalibaru 
Ahawàpu la kabihu Lewi nimanja la ngia pa-palaku-da wai ngerada da 
pambàda kawàri-na i Ndautu ndumada nyuda. Yia-dahaka da tamuda nyuda: 
i Ahawàpu, i Hemàngu dàngu i Yendutungu, haàtu wunangu na pa-
patunggungu ndumana na hanganji. Da ngara madaiha da pindu bokulu 
àmbu da-dunjaku-dunja da ngia padaida, nadu nyuda peku biana ba 
dambabu-nya na Paha la ngia padaida wàngu pa-ndulangu-da da tau Lewi 
hawiangu. 
16La lodu nuna nyuda da-paloku hàlaya na hupu liina i Hanganji Yuhia 
ndumana ba mbabunya na Paha, hamanai da tanda maraku la ngia pawotu 
maraku. 
17Pihu mbua lodu mandaina nggubulu-na na rayatu Ihirailu da maninja lai 
nu ba da mbabunya na Paha dàngu na Lodu Remi Roti nda patai wolungu. 
18Na Paha tungu nu ndedi handàkangu-ma duna pahili mbabunya piti 
welingu ba ninyapa i Wunangu Hamuilu. Nda haàtu-mbu welingu la 
hanganji - hanganji ma-mangilu ma-handàkangu pambabu-nya na Paha 
hama tuna ba mbabunya 
19la pa-hakambulu walu wàna nu na ndaungu pareta-na i Yuhia paraïna 
nyuna wiki nuna na hanganji dàngu da ratu, da tau Lewi, da tau Yahunda 
dàngu Ihirailu, hamanai na mangia-nya la Yeruhali. 

Na njàpuna na pareta-na i Yuhia 
(2 Hang. 23:28-30) 

20Nahàla-ka i Hanganji Yuhia pa-paloku hàlaya ndumana na Umana i MIRI; 
i Neku hanganji Mehiru nairu ngàndiya na pambana la pa-pabera la 
Kàrakemihu la lihi Luku Epuràtu. I Yuhia na-pamukarungu pandebuku-ya, 
21tàka i Neku na-pangàndi-nya langu i Yuhia, “Na pabera yiana nda na-
jonggaru-akau nyumu, hanganji Yahunda! Nyungga hi kumai nda jiakau 
nyumua palawa-nggu, tàka jiaha da muhunggu duku, dàngu i Ala na ma-
paràha-ngga duku, lu parenggangu pa-paluangu limamu wànangga. I Ala la 

ngabanggu nyunggaya, jia àmbu ndebuku-duya Nyuna napa Nyuna na-
palàjaru-dukau,” wànanya. 
22Ba tuna i Yuhia na-patidungu palawa-nya. Nda nabihu-a patundu-nya jàka 
nggàra wàna i Ala la ngaruna i Hanganji Neku. Na-panjàda wikina i Yuhia 
hi nalua patama la pa-kangaburungu la ma-ndidaru la Manggindu. 
23Nu la pa-kangaburungu nggàna-nanyaka pana i Hanganji Yuhia. Hàla 
paràha-nanjaka da atana paluhu ngàndiya welingu la ngia pa-kangaburungu, 
nadu ba manua mandàkangu-mananya. 
24Dadendi-ya welingu la kareta-na hi da-paleli-nya la kareta hau na maninya 
lai nu, tunaka nu hi dangàndi-ya la Yeruhali. Lai nu meti-nanyaka hi datani-
nya la pangia reti maràmba. Nggubulu-na na rayatu la Yahunda dàngu la 
Yeruhali hawina-danyaka ruku metina. 
25I Wunangu Yerimia na-lawiti-nya hau ludu hii padudurungu pahali-ya i 
Hanganji Yuhia. Lundu nàhu na ludu nuna pawàngu-mayapa la Ihirailu paraï 
da tau ludu, ka miniya ka kawini-yakai ba pangàda-nya na hawina-danya i 
Yuhia. Na ludu nuna pa-patamangu-mayaka la kaloka-da da ludu hii 
padudurungu. 
26Hawiangu da rukuna i Yuhia, na mbuha-nanya i MIRI, na manundu-na la 
uku - ukuna i MIRI, 
27na kababa-na mbuu ndàbana na ruku lurina weli mulangu lundu njàpuna, 
ni hàla-manjaka da pa-huratu la Mbuku Lii Ndai da Hanganji Ihirailu dàngu 
Yahunda. 

2 Lii Ndai 36 

I Yuawàhu hanganji Yahunda 
(2 Hang. 23:30-35) 

1Da tau Yahunda dapindi-ya i Yuawàhu anana i Yuhia, hi dawotu-ya la pa-
hanganji la Yeruhali hiluya na amana. 

2I Yuawàhu dua kambulu tailu mbua ndauna-ka na ndau lurina ba na-
hanganji la Yahunda, tàka tailu mbua wulana mandaina ba na-pareta la 
Yeruhali. 
3-4I Neku hanganji Mehiru na-tanawa-nya dàngu hi nangàndi-ya i Yuawàhu 
la Mehiru, hàla hi na-paràha-nya na Yahunda la pawotu hilu katiku 3.400 
kilu àmahu bara dàngu 34 kilu àmahu rara. Tunaka nu hi nawotu-ya i 
Eliyakimu anguna paluhu i Yuawàhu la pa-hanganji, dàngu na-panjilu-nya 
na tamu Eliyakimu, Yuyakimu wànanya. Tunaka nu i Yuawàhu karia-
nanyaka la Mehiru. 

I Yuyakimu hanganji Yahunda 
(2 Hang. 23:36–24:7) 

5I Yuyakimu dua kambulu lima mbua ndau-naka na ndau lurina ba na-
hanganji la Yahunda, dàngu na-pareta la Yeruhali hakambulu hau ndauna. 
Nyuna nanjala lai MIRI Alana. 
6Ba jia-yaka na wàhi-nanya la Yahunda paraïna i Nembukatunehàru hanganji 
Mbambilu, yàpa-nanyaka i Yuyakimu, hi nangàndi mangu nggili bàhinya la 
Mbambilu. 
7Hawiangu da banda ma-pawilingu la Umana i MIRI na-palaü-njaka paraïna 
i Nembukatunehàru tàka hi natuha la uma hanganji-na la Mbambilu. 
8Hawiangu da rukuna i Yuyakimu, da pawunda-na da ma-iraku dàngu da 
akatu-naka, pahuratu-mahaka daa la Mbuku Lii Ndai da Ngara Hanganji 
Ihirailu dàngu Yahunda. I Yuyakingu na anana, jia-yaka na ma-hanganji 
hiluya nyuna. 

I Yuyakingu hanganji Yahunda 
(2 Hang. 24:8-17) 

9I Yuyakingu hakambulu walu mbua ndau-naka na ndau lurina ba na-
hanganji la Yahunda, dàngu nyuna na-pareta la Yeruhali tailu mbua wula 
hakambulu lodu mandaina. Nyunambu nanjala lai MIRI. 
10La panjilu ndaungu, i Hanganji Nembukatunehàru nangàndi-ya i 
Yuyakingu la Mbambilu ba tanawanya, dàngu da banda da ma-pawilingu la 

Umana i MIRI nangàndi-mbuha. Tunaka nu i Nembukatunehàru nawotu-ya 
i Hendikia ama kuduna i Yuyakingu, la pa-hanganji la Yahunda dàngu 
Yeruhali. 

I Hendikia hanganji Yahunda 
(2 Hang. 24:18-20; Yerm. 52:1-3a) 

11I Hendikia dua kambulu hau ndauna na ndau lurina ba nanjadi hanganji 
Yahunda. Na-pareta la Yeruhali hakambulu hau ndauna mandaina. 
12Nyuna jia-maya ba nanjala lai MIRI Alana. Nyuna nda na-pawawangu 
wikina dàngu nda natundu-nya i Wunangu Yerimia na ma-patàka-nya lii 
welingu lai MIRI. 

Na kanabu-na la Yeruhali 
(2 Hang. 25:1-21; Yerm. 52:3b-11) 

13I Hanganji Nembukatunehàru na-pambana-ya i Hendikia la pa-harangu 
parongu-na i Ala ba na-tuturu nyuna napa lai Nembukatunehàru. Tàka la 
malamiri na-patula ngganggangu i Hendikia hanggangu lai 
Nembukatunehàru. Nyuna i Hendikia na-malihu hanggangu lai MIRI, Ala 
Ihirailu. Nda nabihu-a nyuna pa-dunjaku-nja da njalana dàngu nda nabihu-
a pabeli lai MIRI. 
14Hinggilu-nai nuna, na Umana i MIRI na pambàda kahauna i MIRI tunggu 
wikina Nyuna, da-pairaku-ya paraï da ma-pangora la Yahunda, da ratu, 
dàngu na rayatu, nadu nyuda ba da-tundungu la pa-lumungu marapu dàngu 
ba da-tundungu huri luri la njala na pawàda da banjaru la winggiru-da 
nyuda. 
15I MIRI, Alada da boku la mangilu-da, nda na-pambira wundangu bia pa-
paràha-nja da papalewa-na la pa-panamu-nya na banjaru-na, nadu ba naaï 
namuha nyuda dàngu na Umana. 
16Tàka nyuda da-pajulu wa-ma-anja da papalewa-na i Ala, dariki-ma-anja da 
wunangu-na dàngu nda da-wàrihu-aha da papanii-na Nyuna. Na hupu 
njàpuna i MIRI hàngga nda uku-nanja hi lupa nda ningu ndokupa ànda 
luhuda nyuda la pamara welingu la hukungu-na Nyuna. 

17I MIRI narunda-ya na etina na hanganji Mbambilu la pa-kangaburu-ha 
nyuda. Na hanganji nuna na-pameti-ha da tau Yahunda da bidi tau, jia-
mbuha nyuda da maninja la Umana i MIRI. Nyuna nda ningu ndoku haàtu 
pamila-na eti, ma-kaweda jàka ndia bidi tau, mini jàka ndia kawini, mahidu 
jàka ndia ma-hayandalu. Nyuda mbuu ndàbada na-pakata-nja paraïna i Ala 
la hanganji Mbambilu. 
18Da pakakahu la Umana i MIRI, dàngu da malanja ma-pawilingu, hamanai 
da bandana na hanganji dàngu da panggawi-na, mbuu ndàbada nawàhi 
hàlaha paraïna hanganji Mbambilu, hàla hi nangàndi-ha la Mbambilu. 
19Na-nyungguru-ya na kangeli paraingu Yeruhali, dàngu hi natunu-ya nu na 
paraingu, jia-mbuya na Umana i MIRI dàngu mbuu ndàbada da uma hanganji 
pa-kariangu da banda pa-wilingu da mani-kinjapa daa la uma - uma 
hanganji. 
20Na tau na pahili na-palaü-nja la Mbambilu. Lai nàhu ata-nanjaka dàngu ata 
wàla wua-nanjaka lupa tomaya na pa-hanganji Perihia na ma-kuaha. 
21Tuna nu na patutungu-na na puluna i MIRI la ngaruna i Yerimia, napa na 
tana nuna ba nabulu pihu kambulu ndaungu mandaina ka hiluda da ndaungu 
Hangahu da panda wàrihu-da, ba wàna. 

I Korihu na-wuangu pareta ka nabeli na tau Yahundi 
(Ehra. 1:1-4) 

22La ndaungu kawunga pareta-na i Korihu, hanganji Perihia, pa-langatàka-
nanyaka i MIRI hama tuna na patiki-na la ngaruna i Wunangu Yerimia. I 
MIRI najuju-ya na etina i Korihu la pa-paluhu hau pareta na pambaha la 
nggubulu pa-hanganji-na. Tuna yia na linguna, 
23“Yiana lii pareta-na i Korihu-ya, hanganji Perihia! I MIRI, na Ala na ma-
kuaha la awangu, natuka nyungga hanganji la panggubulu awangu, dàngu 
na-patanggu-ngga la pawulu-nya Uma Nyuna la Yeruhali tana Yahunda. Jia 
ba tuna, nàhu nyimi mbuu ndàbami ma-banjaru-na i Ala, lupangu-ma kai 
beli lai nàhu! Màla àruki i MIRI Alami ka nandutu ndàkikai nyimi,” wàna. 

Ehira 

Ehira 1 

I Korihu na-paràha-nja da tau Yahundi pabeli la tanada 

1La ndaungu kawunga pareta-na i Korihu na maràmba Perihia, pahàra-
nanyaka paraïna i MIRI na pambàda paniina la ngaruna na Wunangu 
Yerimia. I MIRI najuju-ya na etina i Korihu ka na-wuangu huratu pareta, ka 
mbahaya la nggubulu pa-hanganji-naka. Nuna na pareta tuna nu na linguna, 
2“Yiana-ya na pareta-na i Korihu na maràmba Perihia. I MIRI na ma-
mandapu-nya na awangu, nawotu-kaka pa-maràmba-nya na pinu tanaka, 
dàngu nawua-ngga wai ngaba la pawulu-nya Umana la Yeruhali, la tana 
Yahunda. 
3I MIRI ka naopa àrunggai nyimi mbuu ndàbami banjaru-na. Lupangu-ka 
bàdi ibeli la Yeruhali dàngu kai wulu beliya na Umana i MIRI, Ala tau 
Ihirailu, na Ala na ma-ngiangu la Yeruhali. 
4Jàka ningu haàtu la banjaru-na lai yiahu la tana ngia pa-tanawangu, ndula-
kika bàdi ka peku belinggu na mawàna, da angu kotaku-na dandula-maya 
bàdi. Dawua-manyaka bàdi àmahu bara dàngu àmahu rara, bàlangu la ànda, 
hamanai banda pa-pabukungu wàngu, dàngumbu da pahunggu ndumana na 
Umana i MIRI la Yeruhali,” wàna. 
5Ba tunaka nu da ngora banjaru welingu la kabihu Yahunda dàngu kabihu 
Mbanyamingu, da ratu dàngu da tau la kabihu Lewi, dàngu na ta - tauka na 
pajuju-na eti paraïna i Ala, kamomatu-danyaka la pabeli la Yeruhali, ka wulu 
beliya na Umana i MIRI. 
6Mbuu ndàbada da angu kotaku-da da-pandulangu-mbu ba da-wuangu ngga 
- nggàra, hama tuna kanaingu àmahu bara dàngu àmahu rara, bàlangu la 
ànda, banda pa-pabukungu wàngu, malanja dàngu banda hawiangu-kai 
dàngumbu da pahu - hunggu la Umana i MIRI. 

7Nyuna i Korihu na-paluhu-ha da moku dàngu da kaba wai da pawàngu 
àmangu la Umana i MIRI la Yeruhali. Nuda da kanaingu papiti rambana na 
maràmba Nembukatunehàru-ha hi natuha la umada da marapu wikina. 
8I Korihu na-huharu-nja nuda da banda lai Mitirendàtu, na ngora paloku 
banda pareta. Hàlaka, nyuna i Mitirendàtu natuha la huratu nuda da banda 
ndumana i Hehimbahàru na nggumbunuru Yahunda. 
9-10Yiana-ya na huratu-da: 

da moku àmahu rara pawotu wàngu hunggu 30-da 

da moku àmahu bara pawotu wàngu hunggu 1.000-da 

da moku hawiangu 29-da 

da moku kudu àmahu rara 30-da 

da moku kudu àmahu bara 410-da 

da kanaingu hawiangu 1.000-da 

11Nggubulu-da 5.400-da da moku àmahu rara dàngu àmahu bara dàngu da 
banda hawiangu-ka. Mbuu ndàbada nuda nangàndi-ha paraïna i 
Hehimbahàru ba da-hadangu welingu la Mbambilu palaku la Yeruhali, 
nyuna dàngu hawiangu da tau tanawangu. 

Ehira 2 

Na huratu-da da tau da mabeli welingu la tanawangu 
(Nhma. 7:4-73) 

1Nadangu na tau tanawangu na ma-hadangu welingu la Mbambilu, hi nalaku 
la Yeruhali dàngu la Yahunda, wi - wingungu-madanya la parai wikida. 

Mandai-mada-nyaka nyuda pa-tanawangu la Mbambilu piti welingu ba 
dundilu-ha lai nu paraïna na maràmba Nembukatunehàru. 
2Da ngorada jiaha i Herumbambilu, i Yehua, i Nahemia, i Haraya, i Reilaya, 
i Morundikaï, i Mbiluhàngu, i Mipàru, i Mbikiwai, i Rehumu dàngu i Mbaana. 
Yiana-ya na huratu-da da kalibaru la tau Ihirailu, dàngu nadangu-na na tau 
la hau kaliba - hau kalibaru da ma-beliha welingu la tanawangu: 

3-20Na kalibaru Paruhu – 2.172-ya 

Hapaha – 372-ya 

Aràhu – 775-ya 

Pahàtu-Muapu (da ana umbuku-da i Yehua dàngu i Yuàpu) – 2.812-ya 

Elàmu – 1.254-ya 

Hatu – 945-ya 

Hakai – 760-ya 

Mbani – 642-ya 

Mbembai – 623-ya 

Àhanggàtu – 1.222-ya 

Andunikàmu – 666-ya 

Mbikiwai – 2.056-ya 

Andingu – 454-ya 

Atiru (Hihikia wàdanya-kai) – 98-ya 

Mbehai – 323-ya 

Yora – 112-ya 

Hahumu – 223-ya 

Nggimbàru – 95-ya 

21-35Da ana umbuku-da da ma-ndàdiku-nja da paraingu da patiki pa-
ndàkingu dabeli-mbu welingu la tanawangu: 

Paraingu Mbetulehimu – 123-ya 

la Netopa – 56-ya 

la Anatutu – 128-ya 

la Àhamawitu – 42-ya 

la Kiriyàtu-Arimu, la Kepira dàngu la Mbaerutu – 743-ya 

la Rama dàngu la Nggamba – 621-ya 

la Mikumàhu – 122-ya 

la Mbetilu dàngu la Aï – 223-ya 

la Nembu – 52-ya 

la Màkambihu – 156-ya 

la Elàmu hau – 1.254-ya 

la Harimu – 320-ya 

la Lòtu, la Handitu dàngu la Onu – 725-ya 

la Yeriku – 345-ya 

la Hanaà – 3.630-ya 

36-39Yiana-ya na huratu-da da kalibaru ratu da mabeli welingu la tanawangu: 

Yandaya (ana umbuku-na i Yehua) – 973-ya 

Imiru – 1.052-ya 

Pàhuru – 1.247-ya 

Harimu – 1.017-ya 

40-42Da kalibaru Lewi da mabeli welingu la tanawangu: 

Yehua dàngu Kàtumialu (da ana umbuku-na i Haundauya) – 74-
ya 

Da matanggu ludu la Umana i MIRI (da ana umbuku-na i 
Ahawàpu) 

– 128-
ya 

Da matanggu dai pindu la Umana i MIRI (da ana umbuku-na i 
Halumu, i Atiru, i Tàlumungu, i Akupu, i Hatita dàngu i Hombai) – 139-

ya 

43-54Yiana-ya na huratu-da da kalibaru tau maràma la Umana i MIRI da 
mabeli welingu la tanawangu: Hiha, Hahupa, Tambaütu, Keruhu, Hiaha, 
Pandungu, Lembana, Hanggamba, Akupu, Hanggàpu, Hàmulai, Hanàngu, 
Nggindàlu, Nggahàru, Reaya, Renjingu, Nikonda, Nggahàmu, Uha, Pahia, 
Mbiahai, Àhana, Miaunimu, Nepuhimu, Mbàkumbuku, Hakupa, Hàruhuru, 
Mbàhalutu, Mahinda, Hàraha, Mbàruku, Hihera, Tema, Nehia dàngu Hatipa. 
55-57Da kalibaru tau malumu-nya i Halomu da mabeli welingu la tanawangu: 
Hotaï, Hoperitu, Parunda, Yaala, Ndàrukungu, Nggindàlu, Hapaha, Hatilu, 
Pukuheritu-Hahimbaïmu dàngu Ami. 
58Da tau la kalibaru maràma la Umana i MIRI dàngu la kalibaru malumu-nya 
i Halomu da mabeli welingu la tanawangu, nggubulu-na 392-ya. 
59-60Na tau na ma-hadangu welingu la paraingu Talu-Mila, Talu-Hàraha, 
Kerupu, Andangu dàngu Imiru 652-ya. Nyuda jiaha da tau la kalibaru 
Ndalaya, Tombia dàngu Nikonda, tàka nda ningua mbutida ba ana umbuku 
banjaru Ihirailu-ha. 
61-62Ninja da tau la kalibaru ratu manda hungguya na huratu ruku dedi boku 
la mangilu-da, jia-duhaka da kalibaru Hambaya, Hakuhu, dàngu Mbàrahilaï. 
(Na kawunga bokuna na kalibaru Mbàrahilaï napiti haàtu kawini kalibaru 
Mbàrahilaï la Nggiliatu, tuna nuduka na pakiri-na hi natamu-nya na tamu 
kalibaru ama yerana.) Ba nda peku paloha-danya jàka nggamuya na 
kawunga bokuda, nda pa-pahiangu-aha la paratu. 
63Na nggumbunuru la Yahunda nahiri-nja pangangu welingu la pangangu 
pa-maraku-nya i Ala, lundu ningu haàtu ratu makarai lii kaloka la Urimu 
dàngu Tumimu. 
64-67Da tau tanawangu da mabeli la paraida nggubulu-na 42.360-ya danguna. 
Hinggilu-da nuda dabeli-mbu da ma-pambapa dànja ba 7.337-ya dàngu da 

matanggu ludu ba 200-ya danguna. Nyudambu dangàndi-ha da bandada, 
hama tuna: 

Njara – 736-da 

Mbanggàlu – 245-da 

Ota – 435-da 

Kalandai – 6.720-da 

68Ba datàka-ka da tau tanawangu la Umana i MIRI la Yeruhali, ningu la 
njonga ngora banjaru da mawàngu etida pawotu hunggu ka wulu beliya na 
Umana i MIRI. 
69Da-wuangu pa-ndulangu pa-namatu-nya na ràka pamàka-da haàtu - haàtu, 
ba pauhi-njaka ba 500 kiluda da àmahu rara, 2.800 kiluda da àmahu bara, 
dàngu 100 mbàlada da kalembi nduma ratu. 
70Da ratuka, da tau Lewi dàngu hawiangu na rayatu, da-ndàdiku la Yeruhali 
dàngu la parai - paraingu la lihina. Da matanggu ludu, da matanggu dai 
pindu Umana i MIRI dàngu da matanggu ràma la Umana i MIRI dàngu da 
tau Ihirailu hawiangu da-ndàdiku la parai - paraingu ngia pa-ndàdiku-da da 
boku la mangilu-da àmangu. 

Ehira 3 

Hili pakiri-nya na lumungu 

1La wulangu pihu, nda - ndàdiku-danyaka da tau Ihirailu la parai wikida. La 
tànggalu hau la wulangu nuna pauhi-danyaka la Yeruhali, 
2tàka i Yehua anana i Yuhandàku dàngu da anguda da ratuka dàngu i 
Herumbambilu anana i Halatialu dàngu da angu dedina, da-pahada belinya 
na ngia pawotu maraku la Ala tau Ihirailu. Hi peku tunuda kameti maraku 

la pinuna nunjuha da ngerangu pa-tulihu la huratu ukuna i Muha, atana i 
Ala. 
3Jiapa ka da-mangàdatu-nyakai na tau mangu tanangu lai nu, pahada-
madanya na ngia pawotu maraku la pangia-na la mangilu. Ka pakiringu-
danyaka pawotu kameti maraku patunu la mbaru dàngu la malingu. 
4Dambabu-nya na Lodu Remi Maü Ma-paraungu, nunjuya na kalaratu; tàka 
nimbihu lodu dawotu-ha da kameti maraku da pa-pandumangu la lodu nuna. 
5Hinggilu-na nuna naingu-mana nawotu-da kameti maraku patunu dàngu 
kameti maraku la Lodu Remi Wulangu Bidi, dàngu la mbuu ndàbada da lodu 
remi hawiangu da pawunda-da la palumu-nya i MIRI. Dawotu-mbu maraku 
nunjuya nawàngu eti wikida lai MIRI. 
6Jiapa-kai ka ndedi pawulu beliya na Umana i MIRI, tàka la tànggalu hau 
wulangu pihu tunu-mana-nyaka kameti maraku na rayatu ndumana i MIRI. 

Ba pakiringu pawulu-ya na Umana i MIRI 

7Na rayatu dahunggu àmahu pahewa wàngu tukangu watu dàngu tukangu 
ai. Da-pangàndingu-mbu pangangu, pa-ngunungu dàngu mina haitungu la 
parai - paraingu la Tiruhu dàngu la Hindungu pa-panjepangu wàngu ai kajiu 
Limbanongu welingu la paraingu nuda. Nuda da ai da paliinja la tehiku ba 
dangàndi-ha la Yapu. Mbuu ndàbada nuda rayatu maràma-ha la papina i 
Korihu na maràmba Perihia. 
8La wulangu padàmbu wàna, la ndaungu padàmbu wàna la hambeli belina 
na tau Ihirailu la Yeruhali, pa-kiringu-danyaka pawulu beliya na Umana i 
MIRI. I Herumbambilu, i Yehua dàngu da angu banjaru-da, da ratu, da tau 
Lewi, na-kababa-na, mbutana na mabeli weli la tanawangu, daràma. Da tau 
Lewi da madua kambulu ndauda matua-da dàngu la ditana pa-pandumangu-
ha la paliku urunya na paràma ba wuluya na Umana i MIRI. 
9Tàka i Yehua, na tau Lewi dàngu da anana dàngu da angu dedina dàngu i 
Kàtumialu-mbu dàngu da anana (na kalibaru Haundauya) jia ndàbaha ma-

hamata-ya na paràma ba wuluya na Umana i MIRI. Nyuda da-pambapa dànja 
paraï da tau Lewi welingu la kalibaru Henandàtu. 
10Ba da-pakiringu-ka da mawulu uma patuya na latana na Umana i MIRI, da 
ratu dahau kalembi malai dàngu katangu-da taropitu hi da-ndolaku la pangia 
pa-pandumangu-ha. Da tau Lewi welingu la kalibaru-na i Ahawàpu da-
ndolaku-mbu lai nu dàngu katangu-da anamongu kudu. Dawo - wotunya i 
MIRI nunjuya na kalaratu pambàda wàngu piti welingu la ndaungu lurina na 
Maràmba Ndautu. 
11Na rayatu naludu-nya na ruku wotunya i MIRI ba hili be - belinya na lawiti 
panjàpu wàna, “I MIRI nahàmu; dàngu nambuha-nanya na Ihirailu lundu nu 
- nuya,” ba wàda. Mbuu ndàbana na rayatu da-kayaka dàngu dawotu-nya i 
MIRI, ba mbàda tuu-duyaka na latana na Umana i MIRI. 
12Dadangu la njonga ratu, la njonga tau Lewi, la njonga ngora banjaru ma-
kaweda mambàda itaya na Umana i MIRI na ma-wungangu. Nu ba daita-ya 
ba tunya latana na Umana i MIRI, hii kaladaku-danyaka. Tàka hawiangu na 
tau na maninya lai nu da-kayaka mbaha eti, 
13hi lupa nda papingu paheka-nya na ma-kayaka mbaha eti dàngu na mahii. 
Dira pawàndingu-ha hi lupa ronguha welingu la mamarau. 

Ehira 4 

Na pabetangu ba wuluya na Umana i MIRI 

1Da muhu tau Yahunda dàngu tau Mbanyamingu mbàda rongu-daka rukuna 
na tau na mabeli welingu la tanawangu, ba wulu-danya na Umana i MIRI, 
na Ala Ihirailu. 
2Tuna nuduka hi dalua lai Herumbambilu dàngu da ngora banjaru pa-
patàkangu kareuku, “Pahia-nggama duma pa-pambapangu pawulu-ya na 
Umana i MIRI, nadu ba lumu-mamanya na Alami, hama tuna nyimi. Makàli 
wotuma duma hunggu lai Nyuna, piti welingu la ndaungu pa-mandapu-
nanggama yiahu i Ehàru-Handungu na maràmba Ahuru,” wàna. 

3Tàka i Herumbambilu, i Yehua dàngu da ngora banjaru dahema, “Nggàra 
maihi wànya na pambapangu-mi nyimi pawulu-nya Umana na MIRI Alama. 
Pahada meha-manya duma nunjuya na hupu liina i Korihu, maràmba 
Perihia, lai nyuma,” wàdanja. 
4Ka pakiringu-danyaka da tau da mambàda nii mangilu-nja la tana lai nu, 
pa-pamàli-ya na eti tau Yahundi dàngu da-pamangàdatu-ha, ka dajiaka-nya 
nawulu-danya na Uma. 
5Wua kangunguhu-danjaka pawua juangu da mapawai ngaba la pareta 
Perihia ka da-pabeta-nya na pawuku tau Yahundi. Nuna nu pangala tilangu-
mananya la ngala pareta-na na Maràmba Korihu lundu la pareta-na na 
Maràmba Ndariu. 

Ba pànjangu pawulu-ya na paraingu Yeruhali 

6La ndaungu pareta-na na Maràmba Ahaweru, pakàla wàngu-danyaka huratu 
da muhuda da tau la Yeruhali dàngu la Yahunda. 
7Hamangui la ndaungu pareta-na i Àratahàtahu, na hanganji bokulu Perihia, 
jia beli-mayai na matungu nu: i Mbihulàmu, i Mitirendàtu, i Tambeyilu 
dàngu da anguda da-pangàndingu huratu la maràmba. Nu na huratu da-
tulihu-ya la hilu Aràmu dàngu hi haleli-ya ba mbahaya. 
8-9I Àratahàtahu na-ngalangu-mbu huratu rukuna na paraingu Yeruhali. Nu 
na huratu pa-pangàndi-na i nggumbunuru Rehumu dàngu i Himuhai na 
matanggu tulihu la porupinihu dàngu da anguda, nu da hakimu dàngu mbuu 
ndàbada da ma-pawai ngaba Perihia hawiangu welingu la Eriku, la 
Mbambilu dàngu la Huhàngu, la tana Elàmu, 
10dàngu da banjaru hawiangu da pambàda palaü-na i Àhanapàru Ma-bokulu 
hi na-paràha-nja pa-ndàdiku la parai Hamaria dàngu la paraingu hawiangu 
la porupinihu Epuràtu Patama Lodu. 
11Na linguna na huratu tuna nu, “Ndumana na Maràmba Àratahàtahu, 
welingu la atana ma-mandapu-nya la Epuràtu hahupu Patama Lodu, tambi 
wàmanggau. 

12Pi-mamunya Tamu Umbu na rukuna na tau Yahundi, da ma-hadangu 
welingu la hau parai - hau paraingu la kuru pareta-mu Tamu Umbu, nàhu 
ndàdiku-danyaka la Yeruhali hi datura beliya na paraingu ma-akatu na 
makàli katadaku. Mbàda pa-kiringu-daka pa-pahada belinja da kangeli, nda 
namandai-apa na-palundu-danya nu na paràma-da. 
13Jàka na-hàrangu-ka na tura beli-danya na paraingu dàngu jàka da-
lundungu-ka da kangeli, nda dabihu-apa pa-wuangu hilu katiku, ka japu-
duna-nyaka na pangala-na na pareta. 
14Nyuma duma, ma-pangàda-nya na hàmu-munggama Tamu Umbu, hi nda 
ma-mbuhangu paita-ya na kawawaku-mu Tamu Umbu. Jia-duyaka hi ma-
kamahi-nggau, 
15kau paràhangu pakinju-ha da huratu ndai welingu la bo - boku la mangilu-
mu Tamu Umbu. Welingu la ihida da huratu napa upinya, na tau la parai 
Yeruhali ba nakàli katadaku, dàngu weli àmangu-maka ba naingu-na na-pa-
kawawaku-naha da maràmba dàngu da ma-pareta la porupinihu. Ma-kalutu-
mànu-maya ba pareta-ha nyuda. Tuna nuduka hi nyungguru-ya nuna na 
paraingu. 
16Mapii hàmu-manya jàka tura beli-yaka na paraingu dàngu jàka da-
hadangu-ka da kangeli-na ndau màka-apa pa-pareta-ya yiana na porupinihu 
Epuràtu Patama Lodu,” wàna. 
17Na maràmba na-pangàndingu hemana, “Ndumana i nggumbunuru Rehumu 
dàngu i Himuhai na matanggu tulihu la porupinihu, dàngu da anguda nyuda 
da ma-ndàdiku la Hamaria dàngu da paraingu hawiangu la Epuràtu hahupu 
Patama Lodu. Tambi wànggunggai. 
18Na huratu pa-pangàndi-mingga, mbàda haleli-yaka hi mbaha-ngganya. 
19Nunjuya na hupu liinggu, mbàda ninguka ma-manginjiru-ya, deningu-
mana piti weli a-àmangu na tau Yeruhali nakàli rawaku-ha da maràmba 
dàngu nadangu lai nyuda na ma-katadaku dàngu na-ma-pakunggalungu. 

20Ningu maràmba ma-kaborangu àmangu da ma-katangu pareta lai nu dàngu 
da-pareta-ya nggubulu-na na porupinihu Epuràtu hahupu Patama Lodu hi 
dakei mbewa dàngu hilu katiku. 
21Jia ba tuna, iwuangu-wa pareta ka da-pànjangu paràma ka àmbu tura 
beliya na paraingu lundu ningu hili hau hupu liinggu. 
22Luu pahàra-nyaka bàdi na pareta-nggu ka àmbu hama hukana na ma-
kawawaku-ngga!” wàna. 
23Ba hàlaka pambaha-nja na huratu-na i Àratahàtahu nyuda i Rehumu dàngu 
i Himuhai lu laku-danyaka la Yeruhali pahàni-ha da tau Yahundi ka da-
pànjangu patura beliya na paraingu. 

Na hili pakiringu pawulu-ya na Umana i MIRI 

24Na paràma ba wuluya na Umana i MIRI pa-papànja-nyaka, nda pa-pangala-
anyapa lundu la padàmbu ndau wàna na pareta-na i Ndariu, maràmba 
Perihia. 

Ehira 5 

1La rehi nu da tau madua da wunangu, i Hanggai dàngu i Hakaria anana i 
Indu datungu lii wànya na tamuna na Ala tau Ihirailu la tau Yahundi ma-
ngiangu la Yahunda dàngu la Yeruhali. 
2Ba darongu-yaka na paniida nu da wunangu pa-kadua-da, i Herumbambilu 
anana i Halatialu dàngu i Yehua anana i Yuhandàku lu pa-kiringu-danyaka 
pawulu beliya na Umana i MIRI la Yeruhali, dàngu pa-mbapangu-da nu da 
wunangu pa-kadua-da. 
3Tàka i Tàtanai, na nggumbunuru porupinihu Epuràtu Patama Lodu, dàngu 
pa-hamangu-na i Hetaru-Mbòhunai dàngu da anguda lu mai-danyaka la 
Yeruhali, hi da-paàra-nja da tau Yahundi, “Nggamu ma-paràha-nggai 
pawulu-ya yiana na Uma lumungu?” wàda. 
4Da-paàra-mbunja da tamuda mbuu ndàbada da ma-pambapangu pawulu-ya 
na Umana i MIRI. 

5I MIRI duna hamata dàngu mangga-mananja da ngora tau Yahundi, hi lupa 
dabota-ya parai da maningu wai ngabangu la pareta Perihia, ba nda nggàra-
a pawunda jàka ndedi da-pangàndi-nya huratu i Ndariu dàngu jàka ndedi da-
ngalangu hemana. 
6Yiana-duyaka na lii langu pa-pangandi-danya na maràmba, 
7“Ndumana na Maràmba Ndariu. Màla àruki nyumu Tamu Umbu ka na-
mambiru na pareta-mu! 
8Ka napinya i Tamu Umbu wàma, ba mbàda lua-maka la porupinihu 
Yahunda dàngu la paita-ya na Umana i MIRI, Ala Mabokulu, ba pawulu beli-
yaka wàngu wa - watu bokulu dàngu da kangeli pa-pandàningu wàngu ai. 
Dira màpihu-ya na paràma dàngu nda na-tarandudi-a. 
9Tunaka nu hi ma-paàra-nja da ngora banjaru jàka nggamu ma-pahia-nja 
pawulu beliya na Uma lumungu dàngu la pa-pamàtu-ya. 
10Ma-paàra-mbunja da tamuda ka peku patàka-manya i Tamu Umbu jàka 
nggamuha da mangora-nya na paràma. 
11Dahema, ‘Nyuma duma atana i Ala kama na ma-kuwaha-ya na pa-nggubulu 
awangu. Wulu beli-manya na Umana i MIRI na pawulu dàngu na pa-pamàtu 
la pira kambulu ndaungu ma-làpahu paraïna na haàtu maràmba bokulu tau 
Ihirailu. 
12Tàka da bokuma ba datu-yaka na pahàngga wàna i Ala ma-kuwaha la 
awangu, jia-duyaka hi na-pajàma-nja la kuwaha-na i Nembukatunehàru, 
maràmba Mbambilu wàla tau Kàhandimu. Nyuna na-nyungguru-ya na Uma, 
hi na-dundilu-ya na banjaru-ma la Mbambilu. 
13Tunaka nu njadi-nanyaka maràmba Mbambilu i Korihu, tàka la ndaungu 
kawunga pareta-na wuangu-nanyaka pareta pawulu beliya na Umana i MIRI. 
14Dàngu na-wuangu beli-mbuha da kanaingu àmahu rara àmahu bara da 
pawàngu la Umana i MIRI, da pambàda pitina i Nembukatunehàru welingu 
la Yeruhali, hi na-patama-nja la uma lumungu la Mbambilu. Nyuna i Korihu 

nawua-ha nuda da kanaingu la haàtu ma-tamungu Hehimbahàru, na 
pambàda wotuna pa-nggumbunuru la Yahunda. 
15Na maràmba na-paràha-nya papiti-ha da kanaingu, pangàndi beliha la 
Umana i MIRI la Yeruhali, dàngu pawulu beliya na Uma. 
16Ka mai-nanyaka i Hehimbahàru la Yeruhali hi naàki-nya latana na Umana 
i MIRI. Piti welingu la rehi nu lundu nàhu ba na-pairihungu nawulu-danya 
na Uma, tàka ndedi na-lundungu-a.’ 
17Pekuna jàka wàmu tamu umbu, ma-kamahi-nggau ka hajiwaru-ha da 
huratu la kanai huratu pareta la Mbambilu. Nu pekuna la papinya jàka tuba 
deningu-na ba ningu hupu liina na Maràmba Korihu pawulu beliya na Uma 
lumungu la Yeruhali. Tunaka nu, makarai lii langu rukuna na botangu-mu 
nyumu tamu umbu na rukuna na lii yiana,” wàda. 

Ehira 6 

Na pareta-na i Korihu pahunggu-ya la kanai huratu 

1Ba tunaka nu la hupu liina na Maràmba Ndariu, hajiwaru-dahaka da huratu 
la kanai huratu pareta da pa-pahàmu la Mbambilu. 
2Tàka na pa-tulihu rukuna nuna nda la Mbambilu-a na ngia pahunggu-ya, 
tàka la parai Àhameta la ngabana la Mendia. Nu na pa-tulihu, pa-tulihu la 
huratu pa-kuluru-ya, tuna yia, 
3“La ndaungu kawunga-na ba na-pareta i Korihu, na-wuangu pareta ka wulu 
beliya na Umana i MIRI la Yeruhali, ngia pangàndi-na hunggu dàngu ngia 
patunu-na kameti maraku na tau. Na janggana na Uma dua kambulu pihu 
metiru-mana bàdi, na kaba matana dua kambulu pihu metiru-mbunai. 
4Ba pahada-nja da dindingu-na tuna nu bàdi: ba hàla patailu ndànida da watu 
la pinuna tu - tumanya handàni ai. Da hewa ndumana nuna, kanai banda 
pareta matanggu-nya. 
5Hamangui da kanaingu àmahu rara dàngu àmahu bara da pawàngu la 
Umana i MIRI da pambàda pitina welingu la Yeruhali na Maràmba 

Nembukatunehàru, pabeli-njaka bàdi la pangia-da, wàna daa la huratu,” 
wàna. 

I Ndariu na-wuangu pareta ka pangala-nya na paràma ba pahada-nya na Uma 

6Tunaka nu pa-ngàndingu-nanyaka huratu hemana i Ndariu, “Ndumana i 
Tàtanai, na nggumbunuru Epuràtu Patama Lodu, dàngu i Hetaru-Mbòhunai 
hamanai da panggawi la Epuràtu Patama Lodu. Àmbu kuwaru-duha da tau 
Yahundi, 
7dàngu àmbu pabeta-nja na wulu-danya na Uma lumungu-da. Màta bianya 
na nggumbunuru Yahunda dàngu da ngora Yahundi ka dawulu beliya na 
Uma. 
8Wànya yiana ku-paràha-nggai kai pambapa dànja la paràma wulu Uma. 
Tuna nu na pa-mbapangu-mi: Mbuu ndàbada da àmahu ndumana nuna, 
lupangu-ma pitiha welingu la hilu katiku pareta la porupinihu Epuràtu 
Patama Lodu dàngu kai wuanja da tau, àmbu pa-mangenahu-duha. 
9Hinggilu-da nuda, nggàra bia pa-kalana-da da ratu la Yeruhali, hama tuna 
kamboka hapi mini, mbimbi mini dàngu ana mbimbi nduma hunggu kameti 
maraku lai Ala ma-kuwaha la awangu, dàngu uhu nggàndumu, mehi, 
angguru dàngu mina haitungu, lupangu nimbihu lodu bai wuanja wàngu nda 
kanjàdi-na. 
10Pahàra ndàbanja nuda ka peku wotuda hunggu kameti maraku pa-mànjaku 
eti wàna i Ala ma-kuwaha la awangu, dàngu ka dakarai wai maringu wai 
malala ndumanggu nyungga dàngu ndumada da ananggu. 
11Kuwua-nggai pareta, na tau na mapangga-ya yiana na botangu butuhu 
hapungu kambaniru umana, padàka-ya na hupuna, hanjokaru lumbu làpahu-
nya la ihina nu na tau. Na umana nyànggaru-maya ka tuya pa-bundungu. 
12I Ala na mambàda lehaya la Yeruhali patuya ngia palumu-nya Nyuna, ka 
na-patàlaru àru-kiha da maràmba dàngu da banjaru da matoru mbeni 
papangga-ya yiana na botangu dàngu da ma-pakakangu ànga pa-weharu-ya 

na Umana i MIRI la Yeruhali. Nyunggama, Ndariu, ma-wuangu-ya yiana na 
pareta. Pahàra pahàmu-nyawa,” wàna. 

Ba katua-ya na Umana i MIRI 

13Na pareta-na na Maràmba Ndariu, pahàra pahàmu-madanya paraï da i 
Tàtanai na nggumbunuru Epuràtu Patama Lodu, dàngu i Hetaru-Mbòhunai 
dàngu da angu-daka. 
14La pa-mbapangu-da i Wunangu Hanggai dàngu i Hakaria, pangala-
madanya pawulu-ya na Umana i MIRI paraï da ngora tau Yahundi. Da-
palundu parengga-nya na paràma wulu Uma nunjuya na hupu liina na Ala 
tau Ihirailu dàngu na pareta-na i Korihu, i Ndariu dàngu i Àratahàtahu, da 
maràmba Perihia. 
15La tànggalu tailu wulangu Andaru la panomu wàna na ndaungu pareta-na 
i Maràmba Ndariu, hàla-danyaka pawulu-ya na Umana i MIRI. 
16Tunaka nu, katua mbaha eti-danyaka na Umana i MIRI paraï da tau 
Ihirailu, da ratu, da tau Lewi, dàngu mbuu ndàbada da tau da mabeli weli la 
tanawangu. 
17La rehi nu dawotu hunggu lai MIRI hangahu hapi mini, 200 mbimbi mini 
dàngu 400 ana mbimbi. Ndumana na kameti maraku jàmangu njala, dawotu 
hakambulu dua ngiu kamàmbi mini, he - heu nduma hau kabihu - hau kabihu 
tau Ihirailu. 
18Tàka ndumana na lumungu la Umana i MIRI da-pabiwa-nja da ratu, 
hamanai da tau Lewi nunjuya na kalaratu pa-tulihu la mbukuna i Muha. 

Na Mbabunya na Paha 

19La tànggalu hakambulu patu wulangu hau la ndaungu na ma-pandàkingu, 
da tau da mabeli weli la tanawangu dambabu-nya na Paha. 
20Mbuu ndàbada da ratu dàngu da tau Lewi mbàda wunda-danyaka na 
hawari wiki, hi da-yarahu. Tàka da tau Lewi hi da-hambàli-ha da banda 
kameti maraku Paha ndumada da ratu, ndumada nyuda wiki dàngu mbuu 
ndàbada da mabeli welingu la tanawangu-ka. 

21Nuda da kameti maraku dangaanja paraï da mbuu ndàbada da tau Ihirailu 
mabeli welingu la tanawangu dàngu da tau mangu tanangu lai nu da 
mamàta-nya na huri luri manjala, da ma-hurungu palumu-nya i MIRI, na Ala 
Ihirailu. 
22Pihu mbua lodu mandaina ba dambabu mbaha etinya na Lodu Remi Roti 
Nda Patai Wolungu. Dira hàmuha da etida, rukuna i MIRI ba na-pamuluru-
ya na etina na maràmba Ahuru hi nandula-ha la paràma ba wulu beliya na 
Umana i MIRI, na Ala Ihirailu. 

Ehira 7 

I Ehira ba natàka la Yeruhali 

1La pira mbua ndaungu la malamiri, la ndaungu pareta-na i Àratahàtahu na 
maràmba Perihia, ninya na haàtu mini na ma-tamungu Ehira welingu la ana 
umbuku-na i Harungu na Ratu Bokulu. Na nitu ngia paweli-na jàka taweli 
kapuka-nya tuna nu: i Ehira i Haraya i Aharia i Hilikia 
2i Halumu i Handuku i Ahitupu 
3i Amària i Aharia i Marayutu 
4i Haràhaya i Uhi i Mbuki 
5i Ambihua i Pineha i Eliahàru i Ratu Bokulu Harungu 
6-7Ma-hakola janggaya i Ehira dàngu na-tanjiku na pinguna rukuna na Uku 
pawua-na i MIRI, Ala Ihirailu lai Muha. Ruku pa-kanyuru-nanya i Ehira 
paraïna i MIRI, Alana, na maràmba nawua-nyaha da pakarai-naka. La papihu 
wàna na ndaungu pareta-na na Maràmba Àratahàtahu, hadangu-nanyaka 
welingu la Mbambilu hi nalaku la Yeruhali i Ehira dàngu hajuru-na na tau 
Ihirailu, nu da ratu, da tau Lewi, da matanggu ludu dàngu da madai pindu 
la Umana i MIRI dàngu da maràma. 
8-9Da-hadangu welingu la Mbambilu la tànggalu hau wulangu hau, ruku pa-
ndulangu-na i Ala, datàka la Yeruhali la tànggalu hau wulangu lima. 

10Nyuna i Ehira mbàda ma-nginjiru hàmu-nahaka da Ukuna i MIRI, la pa-
pahàra-nja dàngu la papakei-nya na banjaru Ihirailu rukuna mbuu ndàbana 
na huri dàngu na kalaratu-ka. 

Na huratu ndokumenu pawua-nanya i Ehira paraïna na Maràmba Àratahàtahu 

11Yiana-ya na huratu ndokumenu pawua-nanya i Ehira na ratu na ma-tanjiku 
la uku, paraïna na Maràmba Àratahàtahu, 
12“Welingu lai Hanganji Àratahàtahu ndumana i Ratu Ehira na ma-tanjiku la 
Ukuna i Ala ma-pareta la awangu. 
13Ku-wuangu pareta la pa-pahia-nja palaku karia-nggau, mbuu ndàba da 
ratu, da tau Lewi dàngu da tau Ihirailu hawiangu la kuru pareta-ngguka da 
ma-rinjungu pabeli la Yeruhali. 
14Nadu nyungga dàngu da mapihu da ama bokulu-nggu ma-paràha-nggau la 
Yeruhali dàngu la Yahunda la pa-kanuturu-ya dàngu la pa-tàngaru-ya, jàka 
pa-namatu langatàka-duya na Ukuna i Ala pa-pakatangu-kau. 
15Nyungga dàngu da ama bokulu-nggu, ka wotu maraku àmahu rara dàngu 
àmahu bara la Ala tau Ihirailu, na Ala na ma-ngiangu la Yeruhali wàma. 
Ngàndi-hawa nu da tanda maraku-ma. 
16Ngàndi-mbuha mbutada da àmahu rara dàngu da àmahu bara da pa-
kangutu-mu la nggubulu tana Mbambilu dàngu mbutada da hunggu tau 
Ihirailu dàngu da ratuka ndumana na Umana i MIRI na Alada la Yeruhali. 
17Àrapu pahàmu-nja pakei wàngu hapi mini, mbimbi bumbu, ana mbimbi, 
uhu nggàndumu dàngu angguru. Wotu-hawa mbuu ndàbada nuda la ngia 
pawotu maraku la Umana i MIRI la Yeruhali. 
18Da àmahu bara dàngu da àmahu rara da marihi, malanja wànja nyumu 
dàngu da angumu, hama tuna na pambuha-na na Alamu. 
19Wotuha la Uma Ala la Yeruhali mbuu ndàbada da kanaingu pawuangu-kau 
da pa-lumungu wàngu la Uma Ala. 

20Dàngu hawiangu da pawàngu la Umana i MIRI, karai bia welingu la kanai 
banda pareta. 
21Mbuu ndàbada da ma-hamata kanai banda pareta la porupinihu Epuràtu 
Patama Lodu, mbàda wua-nggunjaka pareta, nggàra biaya na pakarai-na i 
Ratu Ehira na ma-tanjiku la Ukuna i Ala ma-kuwaha la awangu, lu wua 
mema-manya, 
22lundu tuna nu na danguda: àmahu bara lundu 3.400 kilu, uhu nggàndumu 
lundu 10.000 kilu, angguru 2.000 litaru, mina haitungu lundu 2.000 litaru, 
dàngu mehi tuda pawàngu. 
23Imàpima bai paloku-ya mbuu ndàbana na pawàngu ba wàna i Ala ma-
kuwaha la awangu ndumana na Umana, ka àmbu nahàngga-ngga nyungga, 
jàka ndia da tau da ma-pareta taliunggu nyungga. 
24Àmbi karaidu hilu katiku la ra - ratuka, la tau Lewi, la matanggu ludu, la 
madai pindu bokulu, la maràma, dàngu nggamu biaya na ma-paindangu la 
Umana i MIRI. 
25Oi angu mbuha Ehira, wa-manya na manggàna na pambàda wua-nanggau 
i Ala, dàngu wotuwa liku uru dàngu hakimu - hakimu la pa-pareta-ya na tau 
la porupinihu Epuràtu Patama Lodu da maluri namatu-ya na Ukuna na 
Alamu. Papeka-nya na Uku la mbuu ndàbana na tau mandedi pinya. 
26Na ta - tauka na manda namatu-ha da Uku Alamu, jàka ndia da uku pareta, 
lu huku pameti-maya, jàka ndia tanawa-nya, jàka ndia rambanja da bandana, 
jàka ndia puhiya la uma kapàtangu,” wàna. 

I Ehira nawotu-nya i Ala 

27Tàka i Ehira, “Wotu-nyawa i MIRI, na Ala pa-marubuku-da da boku la 
mangilu-nda! Ba mbàda juju-nanyaka na etina na maràmba, hi na-mbuhangu 
pa-hamata pa-ihiku-nya na Umana i MIRI la Yeruhali. 
28Ruku ndula-nangga i Ala hi nambuha-ngga na maràmba, da ama bokulu-
na dàngu da maningu waingaba la pareta-na; i MIRI Alanggu na ma-pahaka-

ngga ura, hi peku pauhi-nggunja da ma-pangora Ihirailu pabeli la Yeruhali,” 
wàna. 

Ehira 8 

Da tau tanawangu mabeli karia-nya i Ehira 

1Yiana-ya na huratu-da da ngora banjaru da pa-tanawangu la Mbambilu da 
mabeli karia-ngga la Yeruhali, ba maràmba pareta-ya i Àratahàtahu: 
2-14i Nggerihomu, welingu la kaloka uma Pineha i Ndanialu, welingu la 
kaloka uma Itamàru i Hatuhu anana i Hakanya, welingu la kaloka uma 
Ndautu i Hakaria, welingu la kaloka uma Paruhu dàngu da 150 tau mini 
welingu la kaloku umada (ningu huratu ruku dedida) i Eliyowinai anana i 
Haràhaya, welingu la kaloka uma Pahàtu-Muapu, dàngu da 200 tau mini i 
Hakanya anana i Yahahialu, welingu la kaloka uma Hatu, dàngu da 300 tau 
mini i Embitu anana i Yunatàngu, welingu la kaloka uma Andingu, dàngu da 
50 tau mini i Yahaya anana i Atàluya, welingu la kaloka uma Elàmu, dàngu 
da 70 tau mini i Hambanja anana i Mikayilu, welingu la kaloka uma Hapaha, 
dàngu da 80 tau mini i Ombanja anana i Yahialu, welingu la kaloka uma 
Yuàpu, dàngu da 218 tau mini i Halomitu anana i Yuhipuya, welingu la 
kaloka uma Mbani, dàngu da 160 tau mini i Hakaria anana i Mbembai, 
welingu la kaloka uma Mbembai, dàngu da 28 tau mini i Yuhanàngu anana 
i Hakatàngu, welingu la kaloka uma Àhanggàtu, dàngu da 110 tau mini i 
Elipahelitu, i Yahialu dàngu i Hamaya, welingu la kaloka uma Andunikàmu, 
dàngu da 60 tau mini (nyuda da-pa-malamiringu) i Utaï dàngu i Hambutu, 
welingu la kaloka uma Mbikiwai, dàngu da 70 tau mini. 

I Ehira na-pamàtu-ha da tau Lewi nduma lumungu la Umana i MIRI 

15Mbuu ndàbada da kalikapu ku-pamàtu-ha la hingi luku na ma-lulungu la 
parai Ahawa, hi matodu tailu mbua lodu lai nu. Ba kuhàla-ka panjanga-ha, 
kuhunggu ratu la njongada, tàka nda haàtu-a welingu la kabihu Lewi. 
16Hi ku-paaungu tau mahiwa welingu la liku uru, jia-duhaka: i Eliyehiru, i 
Arialu, i Hamaya, i Elinatàngu, i Yaripu, i Elinatàngu, i Natàngu, i Hakaria, 

i Mahulàmu, dàngumbu tau madua ngguru, jiaha i Yuyaripu dàngu i 
Elinatàngu. 
17Tunaka nu hi ku-palewa-ha palua tomaya i Indu, nu ngora panggolu la 
Kahipuya, la pa-kamahi-nya màtawa i Indu dàngu da angu ràma-naka la 
Umana i MIRI ka da-palewa-nggama tau ma-lumungu la Umana i MIRI. 
18Ruku màja etina i Ala, na-palewa-nggamanya i Haripuya, na tau Lewi ma-
manggàna welingu la kaloka uma Màhali. Karia-na nyuna damaimbu da 
anana dàngu da angu dedina ba hakambulu mawalu-ha. 
19I Hahapia dàngu i Yahaya welingu la kaloka uma Marari, dàngu dua 
kambulu-ha da anada dàngu da angu dedida da-palewa-mbu nggamanja. 
20Hinggilu-da nyuda ninjapa 220-da da tau maràma la Umana i MIRI 
maningu tamuda la huratu. Da boku la mangilu-da pawua-na i Maràmba 
Ndautu dàngu da ama bokulu la pareta, ka da-pambapa dànja da tau Lewi. 

Da tau welingu la tanawangu darotu wikida dàngu da-hamayangu 

21La hingi Luku Ahawa ku-bobaru-ya, mbuu ndàbana na tau ka narotu wikina 
dàngu ka na-pawawa la hanggana i Ala. Ma-hamayangu ka na-kapipi-kama 
i Ala la ngarangia, dàngu ka namangga-nggama nyuma, da anama dàngu 
mbuu ndàbada da mangu-maka. 
22Ku-makia pakarai tanatara lii la njara la maràmba ka damangga-nggama la 
ngarangia welingu la muhu. Ba mbàda panii-dunggu-nyaka, na Alama na-
pakanyuru-ya na tauka na mawaiya tàka hi na-karaü-nya eti dàngu nahuku-
nya na tauka na manda tuturu lai Nyuna. 
23Rotu-manyaka wikima dàngu ma-hamayangu lai Ala, ma-kamahi-nya ka 
namangga-nggama hi na-kataku-ya na hamayangu-ma. 

Da maraku nduma Umana i MIRI 

24Welingu la ratu ma-pangora kupindi hakambulu madua: i Haripuya, i 
Hahapia dàngu da ma-hakambulu-da. 
25Tunaka nu hi kutimba-nja àmahu bara, àmahu rara dàngu kanaingu pa-
pandulangu wàna na maràmba, da ama bokulu, da ma-pangora dàngu mbuu 

ndàbada da tau Ihirailu da pa-pandumangu la Umana i MIRI. Mbuu ndàbada 
nuda ku-pakata-nja da ratu. 
26-27Yiada-ha da huratu-da da pa-pandulangu wàngu: 

àmahu bara – 22 tònguda 

100 kanaingu àmahu bara – 70 kiluda 

àmahu rara – 3.400 
kiluda 

20 moku àmahu rara – 8,4 kiluda 

2 moku parunggu mahàmu halawàla, ma-pawili moku 
àmahu rarangu 

  

28Kupanii-nja da ratu, “Nyimi mbuu ndàbami paleha-kai ndumana i MIRI, na 
Ala palumu-da da boku la mangilu-nda, hamanai da kanai àmahu bara dàngu 
àmahu rara da-pahunggu lai MIRI, paleha-mahaka ndumana i MIRI. 
29Mangga pahàmu-nja lundu tàkami la Umana i MIRI. Jàkai tàkaka lai nu 
lupangu-ma itimbanja nuda da banda, hàlaka kai wuanja da ngora ratu, da 
ngora tau Lewi dàngu da ngora tau Ihirailu la Yeruhali,” wànggunja. 
30Da ratu dàngu da tau Lewi dakeiha da àmahu bara, da àmahu rara dàngu 
nuda da kanaingu ka ngàndiha la Umana i MIRI la Yeruhali. 

Ba tàka la Yeruhali 

31La tànggalu hakambulu dàmbu kawunga wulangu, hadangu-manyaka 
welingu la Luku Ahawa hi malaku la Yeruhali. Nu la lakuma namangga-
nggama paraïna na Alama welingu la nggupulu-nanggama dàngu la 
hàndana-nggama muhu, 
32ba matàka-ka la Yeruhali, ma-hangahu tailu mbua lodu mandaina. 

33Tunaku nu, la lodu papatu wàna lua-manyaka la Umana i MIRI, hi 
matimba-nja da àmahu bara, da àmahu rara dàngu da kanaingu. Hàlaka hi 
mawua-ha lai Ratu Maremutu anana i Uria, angu-mada i Eliahàru anana i 
Pineha dàngu da madua tau Lewi, nu i Yuhambàtu anana i Yehua dàngu i 
Nuanja anana i Mbinui. 
34Mbuu ndàbada nuda padiha dàngu pa-timbangu-ha, hi tuu ndàbaha la 
huratu. 
35La lodu nuna mbuu ndàbana na tau mabeli welingu la tanawangu, dawotu 
kameti maraku patunu lai Ala Ihirailu. Dawotu 12 ngiu hapi mini nduma 
mbuu ndàbana na tau Ihirailu, 96 ngiu mbimbi mini dàngu 77 ngiu ana 
mbimbi; hinggilu-da nuda 12 ngiumbu kamàmbi da kameti maraku jàmangu 
njala nduma wikida nyuda. Mbuu ndàbada nuda da banda patunu-ha pa-
maraku wànya i MIRI. 
36Tàka na huratu ndokumenu pawua-nanja na maràmba hi patàka-nja da 
nggumbunuru dàngu da mapawai ngaba la pareta la porupinihu Epuràtu 
Patama Lodu. Tàka da mapawai ngaba hi da-pandulangu nu la banjaru ka 
na-panaingu na lumungu-da la Umana i MIRI. 

Ehira 9 

I Ehira narongu rukuna na lalei mangoma pa-haürungu-da da tau Yahundi 
dàngu tau nda Yahundi 

1Ba pahàra-njaka nuda mbuu ndàbada, ninja da ngora banjaru Ihirailu da 
mamai lai nyungga. Ba datàka-ngga dapanii-ngga, da tau Ihirailu hamangui 
da ratu dàngu tau Lewi ba nda daleha-a wikida welingu la banjaru la 
winggiru-da, nu da banjaru Amungu, Muapu, Mehiru, Kanaàngu, Heti, 
Perihu, Yembuhu dàngu Amori. Jiapa da ratu dàngu da tau Lewimbu tuda 
numbu. Nyuda mbuu ndàbada dawunda ma-iraku hama tuna na pawunda-
da nuda da banjaru. 

2Da mini Yahundi ba dalalei dapiti kawini tau nàmu hi lupa nda na-lehangu-
apa na banjaru manguna i MIRI. Tàka da ma-mangilu dehi pawunda ma-
hamangu jiaha da ma-pangora dàngu da-mapawai ngaba la Ihirailu. 
3Ba kurongu-yaka na matungu nu dira halaya na etinggu hi ku-bàriku-ha da 
pakinggu dàngu ku-ràmbitu-ya na lungginggu hamangui da ruu ngoranggu, 
hi ku-mandapu dàngu làjaru etinggu. 
4Daingu mandapu tunggu numa lupa la rehi wotu kameti maraku la malingu. 
Ka mai-danyaka da tau hi da-langgungguru-ngga. Mangàdatu-danyaka ba 
dangàda-ya na-pangàdungu-na na Ala Ihirailu ruku njalada da tau da mabeli 
welingu la tanawangu. 
5Ba pakiringu-ka pawotu kameti maraku malingu hadangu-nggunyaka 
welingu la ngia pa-hawina-nggu dàngu paki kahira-nggu, ku-patika dàngu 
ku-pandemangu limanggu lai MIRI Alanggu, 
6“Ou Alanggu, ku-makia pa-tangara la hanggamu. Da njalama dira pa-
bundungu-ha la katiku-ma lupa da-jonggaru awangu. 
7Welingu la bokuma la mangilu lundu nàhu, ba manjala nyuma banjaru-mu. 
Rukuna nuna-maka nyuma, da maràmba-ma, da ratuma, hi nabera-kama 
maràmba tau nàmu. Da-pameti-kama, daramba-nggama hi dangàndi-kama 
pa-tanawangu dira pawawa-da-nggama, hama tuna la lodu nàhu. 
8Tàka nàhu ou MIRI Alama, hina-makipa namàja-munggama eti. Bau 
pamara-ha welingu la ata da manda pirada da anguma la paluri mambiru la 
pangia paleha yiana. Uwua-nggama luri bidi. 
9Ba ata kamapa, ndau dunjaku-nggama. Uwundaya na pamila wàda-nggama 
eti da maràmba Perihia, hi pahia-nggama paluri dàngu pawulu beliya na 
Umamu na ma-tanyungguru. Uwua-nggama ngia pamara-ma yiahu la 
Yahunda dàngu la Yeruhali. 
10Tàka nàhu, ou MIRI Ala, ba tumaka nu, nggikina wàma-aka? Hili nda ihilii-
manjaika da pareta-mu, 

11na pawua-mu-nggama la ngaruda da wunangu da atamu. Dapanii-nggama 
na tana na pa-ngiangu ba wàma nda na-yarahu-a nadu mbutana na ma-
mandapu-nya welingu la hupu pa-ràpangu la hupu dawunda ma-iraku dàngu 
ma-kajari. 
12Da wunangu dahiri-nggama palalei-mangoma pa-haüru dànja da tau nuda, 
jàka ndia la pa-pambapa dànja ka natoma dàngu ka na-lànyapu na lurida. 
Jàka ma-tuturu, napa ma-kapingatu dàngu hi mangala-nya na ihina na tana 
hi ma-pakangeha-nja da ana umbuku-ma lundu nu - nu. 
13Mbàda njala-maka dàngu mapangga-ha da Ukumu, dàngu hi mbàda 
hukumu-nggama. Tàka mapinya, ou Alama, na hukungu na pa-palimba-mu-
nggama nda hama mbotu-ana na ma-paràkangu làti lai nyuma, tàka jiangu 
bia bau pamara-kama. 
14Ba tuna, nggiki hamana ihu hi jia nda ihilii bia-manja da pareta-mu dàngu 
hi malalei mangoma, pa-haüru dànja nuda da tau akatu? Jàka mawunda-ya 
nuna, lupangu-maka ba dira hànggamu-nggama hi lupa upa-muburu kama, 
tàka hi nda haàtu-mbu pa-pahia-mu paluri. 
15Ou MIRI, Ala tau Ihirailu, Nyumu ma-padeningu-kau, tàka ba tuna, pahia-
biamu-nggama paluri. Mapeka-ha da njalama lai Nyumu; nda ningua 
ngerama pa-doparu la hanggamu,” wànggu. 

Ehira 10 

Nawuku-danya pa-jiaka-nya na lalei-mangoma pa-haürungu 

1Ba talànga hamayangu pa-kariangu hiina dàngu pekana njala i Ehira la 
hanamba Umana i MIRI, dira danguya na tau Ihirailu mamai pa-pauhi, mini 
kawini dàngu anakeda. Danggili-nggunya pa-kariangu hii kaladaku-da. 
2Tunaka nu, i Hakanya anana i Yahialu welingu la kaloka uma Elàmu napanii 
dànya i Ehira, “Njala-mama-nyaka lai MIRI ba ma-kanoma kawini tau nàmu. 
Jiapa-kai ba tuna nu ningupa pa-monungu ndumana na tau Ihirailu. 
3Màlawa ka ta-harangu la hanggana i Ala ba wàngga ndàba-ndahaka nuda 
da kawini dàngu da ana-daka. Kikunya na panaungu-mu wàmaka dàngu da 

panaungu-da da tau hawiangu da ma-pawili-nya na pareta-na i Ala. Tuturu-
nya na Ukuna i Ala wàmaka. 
4Nyumuka bàdi ma-kukutungu. Nyuma duma, ka tandula pahàmu-nya 
wàmanggau. Kukutu pa-langatàkangu-ma lundu nanjàpu,” wàna. 
5Pa-kiringu-nanyaka i Ehira pa-kukutungu. Na-paràha-nja pa-harangu da 
ngora ratu dàngu da tau Lewi dàngu da tau Ihirailu hawiangu la panunju-ya 
na lii kamahingu-na i Hakanya. 
6Ba dahàla-ka pa-harangu, hadangu-nanyaka i Ehira welingu la hanamba 
Umana i MIRI hi natama la pangia-na i Yuhanàngu anana i Eliyahipu hi 
natodu lai nu. Nda nabihu-a pangangu pa-ngunungu paraï pa-hawina ba na-
pangàda-nya na pawunda-da da tau tanawangu. 
7Tunaka nu hi pakada-nya na lii pa-bobaru la nggubulu Yeruhali dàngu 
Yahunda nduma mbuu ndàbana na mabeli welingu la tanawangu, ka pauhi 
la Yeruhali. 
8Jàka nggamuya na manda mai la tailu mbua lodu, napa pawàhi-ha mbuu 
ndàba da manguna, tàka nyuna nda padiha-ayapa la panggolu. Datuu tanda 
limada nu la lii pa-bobaru da ma-pangora-ka. 
9La hambeli tailu mbua lodu, la tànggalu dua kambulu, la wulangu hiwa, 
mbuu ndàbana na mini na ma-ndàdiku la ngabana la Yahunda dàngu la 
Mbanyamingu damai la Yeruhali hi da-pauhi la hanamba Umana i MIRI. La 
rehi nu dira kawalu-ya na urangu. Ta - tàtana mbuu ndàbana na tau paraï 
pa-maringu dàngu paraï pa-karàngi na pauhi. 
10Ka ndolaku-nanyaka i Ehira hi napanii dànja, “Nyimi mbutami mbàda 
wunda-mika manjala dàngu hi bonjaya na njala la Ihirailu bai kanoma 
kawini tau nàmu. 
11Ba tuna, pekawa njalami lai MIRI, Ala na pa-rubuku-da da bokunda la 
mangilu, dàngu wunda-yawa na pahàmu eti wàna. Wiliru-nya na tau nàmu 
na ma-ngiangu la tananda dàngu wàngga-hawa da papaha-mi da tau nàmu,” 
wànanja. 

12Hema pa-kodungu-danyaka da tau, “Nunju-manyaka na panaungu-mu,” 
wàda. 
13Hàlaka hi dahili panii, “Na tau na maninya yiahu dira danguya, tàka hi 
dira kawalu-ya na urangu. Nda ma-torungu-a pa-ndolaku tuma yia la 
hambeli. Tàka na lii yiana nda peku panjàpu mema-aya la hau dàmbu lodu, 
ba dira danguma-kama madili-ya na njala yiana. 
14Màtawa da liku uruma ka da-ndàdiku la Yeruhali papanii wànya yiana. 
Tàka da mani - ningu papaha tau nàmu la paraida ka damaiha la rehi pa-
kawuku, karia-da da liku uru dàngu da hakimu la parai wikida. Tuna nuka 
bàdi hi nda nahili hànggada i Ala rukuna yiana,” hi wàda. 
15Nda haàtu-a matuu kareuku-na pa-pandia-ya na pawuku, hinggilu-na i 
Yunatàngu anana i Ahaïlu dàngu i Yaheya anana i Tikuwa, dapalai karia-nja 
paraï da tau madua da tau Lewi, i Mahulàmu dàngu i Hambitaï. 
16Tàka da tau da mabeli welingu la tanawangu pa-daingu-madanya la pa-
pahàra-nya nuna na pawuku, tuu-dunaka i Ratu Ehira hi napindi-ha da 
manda pirada da tau la njonga ngora banjaru, hi natuha da tamuda la huratu. 
La tànggalu hau wulangu hakambulu pa-kiringu-danyaka pa-kanuturu-ya na 
rukuna yiana. 
17La tailu mbua wulangu ma-pandàkingu hàla-danyaka pa-kanuturu-ha 
mbuu ndàbada da mini da ma-kanoma kawini tau nàmu. 

Da tau da maningu papaha tau nàmu 

18Yiana-ya na huratu-da da tau da-maningu papaha tau nàmu: Da ratu, pa-
tulihu-ha dàngu kalibaru-da: Na kalibaru Yehua dàngu da angu dedida, da 
anana i Yuhandàku: i Maaheya, i Eliyehiru, i Yaripu dàngu i Nggandalia. 
19Nyuda danjanji-ya pawàru-nja da papaha-da, dàngu la pawotu maraku heu 
mbimbi bumbu nduma kameti maraku jàmangu njalada. 
20Kalibaru Imiru: i Hanani dàngu i Hambanja. 
21Kalibaru Harimu: i Maaheya, i Elia, i Hamaya, i Yahialu dàngu i Uhia. 

22Kalibaru Pàhuru: i Eliyowinai, i Maaheya, i Ihimailu, i Netaneyilu, i 
Yuhambàtu dàngu i Elaha. 
23 Da tau Lewi: i Yuhambàtu, i Himei, i Kalaya (i Kalita wàda-nyakai), i 
Patahia, i Yunda dàngu i Eliyehiru. 
24 Da matanggu ludu: i Eliyahipu Da madai pindu bokulu Umana i MIRI: i 
Halumu, i Telimu dàngu i Uri. 
25 Da tau Ihirailu hawiangu: Kalibaru Paruhu: i Ràmuya, i Yehia, i Màlakia, 
i Miyamingu, i Eliahàru, i Màlakia dàngu i Mbanaya. 
26Kalibaru Elàmu: i Matanya, i Hakaria, i Yahialu, i Àpindi, i Yeremutu dàngu 
i Elia. 
27Kalibaru Hatu: i Eliyowinai, i Eliyahipu, i Matanya, i Yeremutu, i Njambatu 
dàngu i Ahiha. 
28Kalibaru Mbembai: i Yuhanàngu, i Hananya, i Hambai dàngu i Àtalai. 
29Kalibaru Mbani: i Mahulàmu, i Malaku, i Andaya, i Yahupu, i Hialu dàngu 
i Yeramutu. 
30Kalibaru Pahàtu-Muapu: i Àtana, i Kelàlu, i Mbanaya, i Maaheya, i 
Matanya, i Mbahalialu, i Mbinui, i Manahi. 
31-32Kalibaru Harimu: i Eliyehiru, i Yihia, i Màlakia, i Hamaya, i Hamiungu, 
i Mbanyamingu, i Malaku dàngu i Hemaria. 
33Kalibaru Hahumu: i Màtanai, i Matata, i Njambatu, i Elipahelitu, i Yerimai, 
i Manahi dàngu i Himei. 
34-37Kalibaru Mbani: i Maandai, i Àmuràmu, i Uilu, i Mbanaya, i Mbendiya, i 
Keluhu, i Wanya, i Maremutu, i Eliyahipu, i Matanya, i Màtanai, i Yaahai. 
38-42Kalibaru Mbinui: i Himei, i Helimia, i Natàngu, i Andaya, i 
Màkanàtambai, i Hahai, i Harai, i Ahareyilu, i Helimia, i Hemaria, i Halumu, 
i Amària dàngu i Yuhupu. 

43Kalibaru Nembu: i Yeyilu, i Matiha, i Njambatu, i Hambina, i Yandai, i 
Yoilu dàngu i Mbanaya. 
44Mbuu ndàbada da tau nuda mbàda kanoma-daka kawini tau nàmu, tàka da 
papaha-da dawàru-nja hi wàngga pa-karia-nja da anada. 

Nahemia 

Nahemia 1 

1Yiana-yaka na pa-patàka-na i Nahemia anana i Hakalia na ruku para - ràma-
naka. 
Na-ringulangu i Nahemia ba na-pangàda-nya wai ngerana na paraingu Yeruhali 

La wulangu Kihiliu la padua kambulu wàna na ndaungu yàpana pareta i 
Àratahàtahu na maràmba Perihia, nyungga yia, Nahemia, ningga la 
Huhàngu, na parai puhu pareta. 
2Nu, ka mai-nanyaka na angu dedinggu i Hanani, namai karia-nja ba nda 
pirada da anguna welingu la Yahunda. Hi ku-paàra-nja jàka nggi - nggiki-
naka nu na paraingu Yeruhali hamanai da tau Yahundi da mabeli welingu la 
tana Mbambilu ngia pa-tanawangu-da. 
3Ka panii-danyaka ba daharui mayila da tau da mabeli-ha la tanada, ba na-
paaka-nja tau hangàdangu la wingguru-da. Dàngumbu, ba taweharu hàla-
mada-nyaka da kangeli-na na paraingu Yeruhali, hamanai ba ndedi pa-
pahàmu-mbuha da pindu bokulu-na pa-kiringu ba tunuha la rehi na ma-
làpahu. 
4Ba kurongu-yaka nu, ka uhuku-nggunyaka hi kuhii. Na-hawina malo - lodu 
na etinggu. Ka rotu-nggunyaka wikinggu hi ku-hamayangu lai Ala, 
5“Dou MIRI Ala ma-kawaha la awangu. Nyumu Ala ma-bokulu-kau dàngu 
ma-mangàdatu-nggau ba ma-hurungu la hanggamu. Nyumu dumu ba 
daingu-mamu bau tuturu dàngu bau yàpa-maya na panjanji-mu la tau 
mambuha-nggau hamanai na ma-tuturu-nya na lii pareta-mu. 
6Pa-taraku-kingga mata dou MIRI, ukatàmbalu patingi-kinya na hamayangu 
pa-patàka-nggunggau la rudungu la lodu ndumana yia na banjaru Ihirailu, 
nu da atamu. Ku-pajia-ya ba njala-mama-nyaka nyuma yia banjaru Ihirailu; 
nyungga dàngu da bokunggu la mangilu ba njala-mbuma-nyaka. 



1299 

 

 
Na Huratu Matua 

© 1995, Indonesian Bible Society. 
 

 
 

 

 

 

7Mbàda akatu-maka la hanggamu ba mapangga-ya na lii paretamu. Nda ma-
tuturu-anja da lii ukumu da pa-patàka-mu-nggama la ngaruna i Muha, na 
atamu. 
8Dou MIRI, upangàda-kinya na pulu na paniimu na patiki-na i Muha na pa-
paràha-mu, nadu nyuma yia banjaru Ihirailu, jàka nda ma-tuturu-nggau 
Nyumu, ba lupangu-ma upa-tanyala-nggama la hongada da banjàru 
hawiangu. 
9Na nyuna jàka mahili beli lai Nyumu hi ma-tuturu-nya na lii pareta-mu, ka 
hili pauhi beli-dumu-nggamaka nyuma yia mambàda tanyalangu, jiapa-kai 
ka la hupu tana-kama. Hiu pabeli-nggama la pangia pambàda pindimu ngia 
palumu-manggau. 
10Dou MIRI, nyuma yia atamu-nggama, banjaru-mu Nyumu-kama pambàda 
pahàla-mu wàngu àtalu kapàru-mu ma-kanjupu wirungu. 
11Ukatàmbalu patingi-kinya na hamayangu-nggu hamanai na hamayangu-da 
hawiangu da atamu da ma-mbuhangu patembi-kau. Undula àru-kika ka peku 
mila-kinangga eti la lodu nàhu na maràmba,” hi wànggu. La rehina nu 
nyungga-maka ma-paloku-nya pa-unungu na maràmba. 

Nahemia 2 

I Nahemia nalaku la Yeruhali 

1La hau na lodu, pa-làngangu patu mbua wulangu, nu la wulangu Nihàngu, 
ba talànga nganguna na Hanganji Àratahàtahu, ku-ringulangu ba ku-paloku-
nya wai angguru. Ndedima kukàli ringulangu la hanggana hama tuna la lodu 
nu. 
2Jia ba tuna, “Ka nggikina hiu ringulangu tàka nda hidu-munyai? Lupangu-
maka-duna ba ningu pa-handuka-mu,” hi wànangga na hanganji ba na-
paàra-ngga. Ka katàtaku-nggunyaka, 
3“Malangu rihi-kimu Tamu Umbu lundu nu - nu! Ka nggikina hi nda na-
hawina na etinggu, jàka kuita-ya na paraingu ngia patani-nja da bokunggu 

la mangilu ba kambera jua-haka nàhu, hamanai da pindu bokulu-na ba 
dakehi-ka la epi,” hi wànggunya ba kuhema-ya. 
4Nanapa-ya na maràmba, “Ka nggàra-yaka nu na pawuku etimu?” hi 
wànangga ba na-paàra-ngga. La eti hamaya-manggunya i Ala ma-kawaha-ya 
na awangu, 
5hi kupanii-nya na maràmba, “Jàka jiaya la etimu, Tamu Umbu, hiu 
mbuhangu pa-kataku-ya na pa-karainggu atamu, kau paràha àru-kingga pa-
kabeli la tana Yahunda la pa-pahada belinya na paraingu ngia patani-nja da 
bokunggu la mangilu,” wànggunya. 
6Na maràmba na ma-uhuku papera dànya i Tamu Ràmbu, na-pajia-ya na pa-
karai-nggu. Na-paàra-ngga pira mandainggu pa-ndàdiku lai nu dàngu 
pirangu na rehi kabeli-nggu, hi kupanii-nya na tànggalu pambàda kawuku-
nggu. 
7Hàlaka hi kukarai huratu pangàndi-nja da nggumbunuru la porupinihu 
Epuràtu patama lodu, ka da-pamuda-ya na laku-nggu lundu tàka la tana 
Yahunda. 
8Hinggilu-nai nu, kukarai-mbunya huratu ndumana i Ahawàpu, na madaiya 
na omangu pareta, ka peku wua-nangga ai nduma pindu bokulu ngia pa-
torungu la lihina na Umana i MIRI, dàngu ndumada da kangeli paraingu 
dàngu pawulu wànya na uma ngia pa-ngiangu-nggu. Na-kataku hàla-maha 
da pa-karai-nggu nyuna na maràmba, ma ba i MIRI Alama mandula-ka. 
9Laku-nggunyaka la Epuràtu patama lodu, ba da-karia-ngga da parawira 
hamanai da tanatara li la njara da pa-paràha-na na maràmba palaku karia-
ngga. Ba kutàka-ka lai nu hi ku-patàka-nya na huratu-na na maràmba la 
nggumbunuru mbuu ndàbada. 
10Na nyuna ba darongu-yaka paraï da i Hànambalàtu, tau Mbetu-Horungu, 
hamanai i Tombia tau Amungu ba mainggu pa-palànyapu-ya na tau Ihirailu, 
ka dira karau-haka da etida. 

11Ka laku pangalangu-nggunyaka hi kutàka la Yeruhali, hàla hi tailu mbua 
lodunggu pa-pànjangu. 
12La ngalana nu nda kupanii-maya la ta - tauka ba i Ala na mapuru pekangga 
la pa-pahada belinya na paraingu Yeruhali. La haromu rudu hi ku-hadangu 
pawànda angunggu palaku la hambeli paraingu. Hinggilu-na na kalandai pa-
kaliti-nggu, nda mahili ngàndia banda pa-kaliti hawiangu. 
13Rudungu biaya-pa, ba matuu kajia-ya na paraingu ba mali ningu la Pindu 
Bokulu Lolangu la patama lodu. Malaku hanggangu hu luru, la Pindu Bokulu 
Kangudu, li ningu la Matawai Ularu. Ba talànga lakuma nu hi ku-tàngaru 
pahàmu-nya na kambera kangeli paraingu hamanai da pindu bokulu da 
mambàda mutungu la epi. 
14Hàlaka hi ma-hadangu welingu la tuba pahunga lodu paraingu hi ma-
hanggangu hu dia, la Pindu Bokulu Wai Tapanjiru dàngu la Tàma Maràmba. 
Tàka nda ningua lai nu ànda ngia palina na kalandai pa-kaliti-nggu, ba lalu 
danguha da watu ma-tanyungguru. 
15Jia ba tuna, ka puru-manyaka la Lolangu Kindurungu, hi malaku 
pangalangu nu la rudungu, hi makinju-ya na kangeli paraingu. Hàlaka nu hi 
ma-wikitungu beli la paraingu mali ningu la Pindu Bokulu Lolangu. 
16Nda ninguma haàtu ngora rayatu mapinya nggi kulaku ningu, dàngu 
nggàraya na pa-lakunda-nggu. Nadu lupa tàka la rehi nu ndedi nggà - 
nggàrama papanii-nggunya na angu banjaru-nggu, la ratukai, la ngora 
rayatu-kai, jàka ndia la panggawi-kai mbuu ndàbada, hamanai la ta - tauka 
ma-pambapangu napa, pa-pahada-nya na paraingu Yeruhali. 
17Nu kupanii-nja, “Itàngaru-yawa na harui mayila-nda! Na paraingu Yeruhali 
kambera jua-mayaka, dàngu da pindu bokulu-na mutungu-mada-nyaka la 
epi. Maiwa ka ta-pahada belinya na kangeli-na na paraingu Yeruhali ka àmbu 
na hili paaka-nda tau,” hi wànggunja. 



1302 

 

 
Na Huratu Matua 

© 1995, Indonesian Bible Society. 
 

 
 

 

 

 

18Hi kupanii-nja nandula-nangga i Ala dàngu nggàraya na papanii-nangga na 
maràmba. Danapa-ya nyuda, “Màlawa ka ta-pakiringu pa-pahada-ngu!” 
wàdangga ba dahema-ka. Hi da-hawanjiru paràma. 
19Ba darongu-yaka na pa-lakunda-ma paraï da i Hànambalàtu, i Tombia 
dàngu i Nggehimu na tau Arapu, ka riki-dangga-maka ba da paaka-nggama. 
“Ka nggàra-yaka dimi nu na paràma-mi? Ka mbuhangu-minya pa-katadaku 
la maràmba-ka nu?” wàda-nggama. 
20Kunapa-ya nyungga, “I Ala na ma-kawaha-ya na awangu, Nyuna wikima 
matunya wuana na paràma-ma. Nyuma duma atana-nggama dàngu 
pakiringu-mamanya pa-pahadangu. Tàka nyimi dimi nda ningua ngabami la 
pa-mangungu ngga - nggàra la Yeruhali. Hamanai jàka na-pabanjaru wànya 
tau na paraingu Yeruhali, nda patiki-mbuha da tamumi nyimi,” hi wànggu 
ba ku-hemaha. 

Nahemia 3 

Ba pahàmu-ya na kangeli-na na paraingu Yeruhali 

1Yiana-yaka na pa-patàkangu nggiki hamana ba pahàmu-ya na paraingu 
Yeruhali. I Ratu Bokulu Eliyahipu dàngu da angu ràmana da-pahada belinya 
na Pindu Bokulu Mbimbi, datuha da ndàbi pindu hi da-katua-ya lai MIRI. 
Da-pahàmu-ya dàngu da-katua-ya na kangeli lupa tàka la Lewatu Hangahu 
paràpangu la Lewatu Hananeyilu. 
2-16Hinggilu-da nu da ratu, yiada da tau da patiki pandutu - ndutunda, da-
pahàmu-ya na kangeli paraingu hamanai da pindu bokulu dàngu da lewatu-
daka. Jia-duhaka yiada: Da tau Yeriku I Hakuru anana i Imiri Na kalibaru 
Hanaà: na Pindu Bokulu Iyangu dàngu da patenga-na, da ndàbi pindu, da 
habàtalu dàngu da kahoru pindu. I Maremutu anana i Uria, na umbuku-na i 
Hakuhu. I Mahulàmu anana i Mberikia, na umbuku-na Mehihambeyilu. I 
Handuku anana i Mbaana Da tau Takua (da ma-pangora la paraingu nuna 
nda da-mbuhangu-a la pa-paràma tau atangu). I Yuyanda anana i Pahia 
dàngu i Mahulàmu anana i Mbihonja: Pindu Bokulu Yehianya dàngu da 
patengangu, da ndàbi pindu, da habàtalu dàngu da kahoru pindu. I Melaha 

ma-welingu la Nggimbiungu dàngu i Yandungu ma-welingu la Maronutu. Da 
tau Nggimbiungu dàngu da tau Mihipa: na kangeli ma-paràpangu la umana 
na nggumbunuru Epuràtu patama lodu. I Uhialu, na matuku àmahu, anana i 
Hàrahaya. I Hananya, na malala mbii kati; da-patàka-nya la Kangeli Mbàlaru. 
I Rapaya anana i Huru, na-makawaha-ya na hahupu kaloka pareta la 
Yeruhali. I Yandaya anana i Harumàpu: na kangeli la lihi uma wikina. I 
Hatuhu anana i Hahàpuniya I Màlakia anana i Harimu dàngu i Hahupu anana 
i Pahàtu-Muapu: na kangeli nuana dàngu na Lewatu Kadu Aü. I Halumu 
anana i Halohi, na ma-kawaha-ya na hahupu kaloka pareta la Yeruhali, 
nandula-ya paraï da anana kawini. I Hanungu dàngu da tau Hanua: na Pindu 
Bokulu Lolangu hamanai da ndàbi pindu, da habàtalu dàngu da kahoru 
pindu. Dàngumbu na kangeli na-ma-paràpangu la Pindu Bokulu Kangudu na 
ma-440 metiru-na. I Màlakia anana i Rekàpu na ma-kawaha-ya na kaloka 
pareta la Mbetu-Kerimu: na Pindu Bokulu Kangudu dàngu da ndàbi pindu, 
da habàtalu hamanai da kahoru pindu. I Halumu anana i Koluhohi, na ma-
kawaha-ya na kaloka pareta la Mihipa: na Pindu Bokulu Mata Wai, datunya 
umana, ndàbi pindu, habàtalu dàngu kahoru pindu. Dàngumbu na kangeli 
Tàma Helàhu la lihi woka ngia pambawa uma maràmba lupa tàkanja da 
panongu da ma-kamburungu welingu la paraina i Ndautu. I Nahemia anana 
i Àhumbuku, na ma-kawaha-ya na hahupu pareta la Mbetu-Huru: na kangeli 
na ma-paràpangu la reti kuru umana i Ndautu, na tàma pa-pandoi dàngu da 
pangia tànatara. 

Da tau Lewi da ma-kikungu pa-pahàmu-ya na kangeli 

17-21Hawiangu da kangeli nuada da-pahada-nja paraï da tau Lewi da patiki 
pa-ndàkingu: I Rehumu anana i Mbani I Hahapia, ma-kawaha-ya na hahupu 
kaloka pareta la Kahila: da kangeli la ngaba kaloka pareta-na. I Mbinui anana 
i Henandàtu, ma-kawaha-ya na hahupu kaloka pareta la Kahila. I Ehiru 
anana i Yehua, ma-kawaha-ya la Mihipa: na kangeli la kabihu ànda la hangga 
uma pangia madàka. I Mbaruku anana i Hambai: na-pahada-nya na kangeli 
welingu la kabihu ànda pa-ràpangu la pindu umana na Ratu Bokulu 
Eliyahipu. I Maremutu anana i Uria, umbuku-na i Hakuhu: na-pahada-nya 

na kangeli welingu la pindu umana i Eliyahipu pa-ràpangu la hupu uma 
nuna. 

Da ratu ma-kikungu pa-pahàmu-ya na kangeli 

22-26Da kangeli da mandedi hàmu, da-pahàmu-ha paraï da ratu da patiki 
pandàkingu yiada: Da ratu da ma-ndàdiku lihinya la Yeruhali. I 
Mbanyamingu dàngu i Hahupu: na kangeli la hangga umada. I Aharia anana 
i Maaheya anana i Ananya: na kangeli la lihi umana. I Mbinui anana i 
Henandàtu: na kangeli welingu la umana i Aharia pa-ràpangu la kabihu 
kangeli. I Palàlu anana i Uhaï: na kangeli welingu la kabihu kangeli dàngu 
la dita lewatu uma maràmba la lihi ngia padai. I Pandaya anana i Paruhu: 
na kangeli pa-ràpangu la hangga Pindu Bokulu Wai la pahunga lodu dàngu 
la lewatu padai wànya na Umana i MIRI. (Nda nggi tuu marauna welingu lai 
nu ninya na pangia na ma-tamungu Opilu, ngia pa-ndàdiku-da da tau da 
maràma-ya na Umana i MIRI.) 

Da maràma hawiangu 

27-32Da kangeli la nuada da-pahàmu-ha paraï da tau yiada da patiki pa-
ndakingu: Da tau Takua: na kangeli la hangga lewatu padai wànya na Umana 
i MIRI pa-ràpangu la kangeli la ngabana la Opilu. Da ratu da-mandàdiku 
lihinya na Pindu Bokulu Njara: na kangeli la tuba umada nyuda nimbihu-da 
piti welingu lai nu la pindu bokulu pa-ràpangu hu dia. I Handuku anana i 
Imiru: na kangeli la hangga umana. I Hamaya anana i Hakanya, madaiya na 
Pindu Bokulu pahunga lodu: na kangeli la hangga umana. I Hananya anana 
i Helimia dàngu i Hanungu anana i Halàpu na panomu wàda. I Mahulàmu 
anana i Mberikia: na kangeli la hangga umana. I Màlakia, na matuku àmahu 
rara: na kangeli ma-paràpangu la uma ngia patodu-da da tau maràma-ya na 
Umana i MIRI dàngu da umada da tau danggangu la hangga Pindu Bokulu 
Mipikàtu, hi lundu la lihi kuru dita la kabihu kangeli la ngaba pahunga lodu 
mbara dia. Da tau tuku àmahu rara dàngu da tau danggangu: na panjàpu 
wàna na kangeli, pakiringu la kuru dita la kabihu kangeli lupa tàka la Pindu 
Bokulu Mbimbi. 

Nahemia 4 

I Nahemia nahangga-nja da muhu tau Yahundi 

1Ba narongu-yaka i Hànambalàtu ba pahàmu-manya na kangeli paraingu 
nyuma tau Yahundi, ka mbeni dira matiki-yaka, hi na-pakiringu pa-paaka-
nggama. 
2“Ka nggàra-yaka nu na paràma-kida da tau Yahundi kambànga da manda 
nggàra papida nu? Ka ma-pahada beli-kinya yiana na paraingu wàdaka ihu 
nu? Ba dakaka-ya la etida, damàka ihu nu pa-panjàpu-ya na paràma-da la 
dalu hau lodu, ba wàngu pawotu kameti maraku-a? Da-ngalangu bia ihu 
patuha watu kangeli da kalatu pabundu kangudu mutungu?” wàna ba na-
paaka-nggama la hangga angu ràmana dàngu tànatara Hamaria. 
3Na-kataku-ya i Tombia na ma-ndolaku la lihina, “Tàngaru-ya nu na kangeli 
na pa-pahada-da! Ahu rumba-a namàka-mbu pa-puluru-ya!” wàna. 
4Ka hamayangu-nggunyaka, “Dou Ala, mu-patingi-kinya ba da-paaka-
nggama! Pajengi-nyawa la katiku wikida nyuda nu na lii paakangu-da. 
Màtawa da manguda ka napiti rambanja tau hamanai nyuda wiki ka karia-
nja la tana tau ba pa-tanawa-nja. 
5Àmbu jàma-dunja da akatu-da, àmbu romba-dunja da njalada, maa ba da-
paaka-du-nggama nyuma ma-pahada-nya na paraingu,” hi wànggu. 
6Ka pahàmu pangala-manyaka na kangeli, ndedi nggi mandaina ka hàla-
manyaka pa-pahàmu ndàbaya na kangeli, lupa na-paberi ma-nduangu na 
janggana. Nadu ba ràma paweli etingu-mananya duna na rayatu. 
7Ba dahili ronguika nu i Hànambalàtu, i Tombia dàngu da tau welingu la 
Amungu dàngu Àndutu, hamanai da tau Arapu, ba narengga na pahàmu-
manya na kangeli Yeruhali dàngu hi pakiringu-manyaika pahulu-nja da 
mambowa la kangeli, ka mbeni dira matiki-danyaika. 
8Ka pa-hamangu-danyaka la pa-hànjalu-ya na Yeruhali ka peku tumbuna na 
lii kanyaüru. 

9Jia ba tuna ka hamayangu-manyaka la Alama dàngu hi madaiya na paraingu 
la rudungu la lodu. 
10Tàka da tau Yahunda da-pakiringu pawunda-ya yiana na ludu hali handuka 
eti, “Njàpu-mana-nyaka na àtalu kapàru-nda ba taduku ngàndi, tàka da 
kangudu hi dangu biada-nyaipa la pa-bundungu. Tatika nda tamàka paràma-
ya yiana na paràma, la pa-pahada-nya na kangeli-na yiana na paraingu,” 
wàda. 
11Ba talànga tunaka nu pa-kakangu-danyaka da muhuma la patuu 
harabànda-kama, la pa-pameti-kama, ka peku pànja-manya na paràma-ma. 
12Tàka da tau Yahundi da ma-ndàdiku la lihida, damai mànu papanii-
nggamanya nggàraya na pawuku-da nuda da muhu. 
13Jia ba tuna hi ku-paberi-nja hapanda, nimbu dàngu pana na rayatu, kutuha 
la hambeli kangeli da pandedi hàlama paràma. Kutuu-ha lai nu pa-namatu-
nya na kalibaru-da. 
14Ba kuita-yaka mangàdatu-na na rayatu, “Àmbi mangàdatu-dunja da muhu! 
Inamuya bàdi i MIRI na maàtalu kapàru! Mi-patarangu-ma ndumada da angu 
dedimi, da anami, da papaha-mi dàngu da umami!” hi wànggu hàlanja nyuda 
dàngu da mini pangora hamanai da liku uruda. 
15Ka rongu-danyaka da muhuma ba mbàda pi-manyaika na pawuku etida. 
Ka pàda-danyaka la etida bai Ala wiki-maka duna ma-pabeta-nya na pawuku 
etida. Tunaka nu beli hàla-manyaka paràma ba ma-pahàmu-ya nuna na 
kangeli. 
16Na nyuna pakiringu la loduna nu na beri mandua-ada da taunggu da 
maràma, tàka hili beri mandua-mai na mamangga rimangu ba dàngu hauda 
kalembi pabera dàngu kawanangu-da nimbu, temingu dàngu pana. Da liku 
urui duda pandula weli etingu-madanya la rayatu 
17da ma-pahàmu-ya na kangeli. Da maduku-ha da pa-pahadangu wàngui 
duda daràma wàngu hapapa limada, tàka da hapapa limadai dayàpa madàka. 

18Da tukangu watui duda bànggingu-madanya hapanda ba daràma. Da 
mapini taropitu na papi wàndanya ba ningu muhu, hanii mànu-mada la 
lihinggu. 
19Hi kupanii-nya na rayatu, da mini pangora dàngu da liku uruka, “Yiana na 
paràma pangala-manda-nyaka ba ta-palaku-ya, tàka hi tanyalangu-ndanyai 
ba ta-pamaraungu haàtu dàngu haàtu la kangeli. 
20Jia ba tuna, jàkai ronguya na lingu taropitu, ipauhi pa-renggangu-ma yiahu 
la lihima. Na Alanda jiaya na mabera-ya na muhu hiluta nyuta,” hi 
wànggunja. 
21Tuna nuka na paràma-ma, ba ma-pakiringu la mbaru hada rudungu hi lupa 
dahunga da kandunu la awangu. Na rayatu hawiangu da-pahàmu-ya na 
kangeli, tàka hawiangui da-rimangu ba dàngu kawanangu-da nimbu. 
22La rehina nu mbuu ndàba da maràma dàngu angu pa-mbapangu-da, ku-
paràha-nja patodu la Yeruhali. Jia ba tuna, dai-manyaka paraingu la 
rudungu, hi tàka la lodu ma-pahada-nya na kangeli. 
23Nyungga wiki, dàngu da angu ràmanggu, da tau la lihinggu dàngu da 
madidi karaha-ka, wotu mànu-mamanya paki ràma, la rudungu-kai, la 
lodukai. Mangga rima mànungu-mamanya ba ma-katangu madàka. 

Nahemia 5 

I Nahemia nandula tau mila 

1Ndedi nggi tuna mandaina nadangu na tau Yahundi, mini-yakai, kawini-
yakai da ma-pakiringu pahali ura mila ruku pawunda-da da tau nu da angu 
banjaru-da. 
2Ningu mapanii, “Dadangu da ananggu. Ningu bàdi uhu nggàndumu ka peku 
lurima,” wàda. 
3Hawiangui, “Ku nggadi lerangu wokanggu, woka angguru dàngu umama ka 
peku keima uhu nggàndumu pangama ka àmbu mameti rimbangu,” wàdai. 

4Hawiangui, “Nyuma mbàda pinjangu-maka ndui pa-mbayaru wànja da hilu 
katiku wokama dàngu woka angguru-ma na pa-panggàna-nanggama na 
maràmba. 
5Ka nda tau Yahundi-mbu-kama duma nyuma yia? Ka nda hama-ada da 
anama nyuma dàngu da ana tau Yahundi hawiangu? Jiapa-kai ba tuna 
mapuli lera bianja da anama panjadi ata. Ningumbu anama kawini pambàda 
danggama panjadi ata. Nda hili ninguma ànda hauma maa ba mbàda nggadi-
duma-njaka da wokama dàngu da woka angguru-ma,” ningu na mawàna. 
6Ba kurongu-yaka na hawina-da nu, ka mbeni làngatàka-nggunyaka, 
7hi kubota-ya jàka nggiki wàngguka bàdi. Ka hàngga-nggunjaka da mini 
pangora dàngu da liku uru, “Nyimi kapidihu-minya angu dedi wikimi!” 
wànggunja. Tunaka nu hi ku-pauhi ndàbanja la pabata-ya nu na lii na 
matumbu, 
8hi kupanii, “Dira matiki-ta la pahiulu-ha da angunda patau Yahundi da 
madangga lerangu wikida la tau hau banjaru. Tàka nàhu nyimi wikima-ai 
ma-runggatu-ha pa-danggangu wikida lai nyimi, tàka làti wàmu tau 
Yahundi-mbukai nyimi!” hi wànggunja. Pàdi wàda bia da liku uru. 
9Hi kuhili panii, “Nu na pawunda-mi nda nahàmu-a! Lupangu-ma bàdi làti 
bai luri mangàdatu-nya i Ala. Jàka luri timi nu làti ndai pahia-anja 
manggawangu da muhunda da manda ningu miringu la pa-paaka-nda nyuta. 
10Nyungga wiki dàngu da angu dedinggu hamanai da angu ràmanggu mbàda 
wua pinja-manyaka ndui dàngu uhu na rayatu. Nda mahili karai beli-ahapa 
duma. 
11Màtambui dimi nyimi kai podahu-ha da wutangu rayatu lai nyimi, da 
wutangu ndui jàka ndia uhu nggàndumu-kai, da wutangu angguru jàka ndia 
mina haitungu-kai. Pabeli parengga-njawa da woka, da woka angguru, da 
woka haitungu dàngu da umada!” wànggunja. 
12Danapa-ya da liku uru, “Na lii panaungu-mu nu jiangu-ma matundu-nya. 
Napa ma-pabeli hàla-manja duma da pambàda kei-maka hamanai nda nggà 

- nggàra-a pa-karuhi-ma lai nyuda,” wàda. Ka paau-nggunjaka da ratu, hi ku-
paràha-nja da liku uru nu kawai la pa-harangu la hangga ratu, ba palaku 
làngatàka-madanya na pambàda tikida. 
13Tunaka nu hi ku-wàkahu-ya na tera borunggu hi ku-kàmbahu-nya, “Tuna 
numa i Ala ba na-kàmbahu-nya na tau manda patutu-nya na panjanji-na. Na 
tau tungu nu namila tanjàriku-ma, na uma dàngu da mangu-naka napiti-ha 
paraïna i Ala!” hi wànggunya. Mbuu ndàba na kabungguru, “Amingu!” wàda 
ba dahema, hi dawotu-nya i MIRI. Nu da liku uru da-patutu-manya na 
panjanji-da. 

Na màjangu etina i Nahemia 

14Hakambulu dàmbu ndau-ngguka pa-nggumbunuru la Yahunda, piti 
welingu la padua kambulu ndau wàna lupa la patailu kambulu dàmbu ndau 
wàna ba na-pareta na Maràmba Àratahàtahu. La ngalana nu ba 
nggumbunuru-ka, nda ana piti-manggu ngganji nggumbunuru, nyunggakai 
dàngu da angu dedi-nggukai. 
15Da nggumbunuru ma-mangilu-ngga, da-pambotu-nya wai ngera na rayatu. 
Nadu ba da-karuhi patu kambulu àmahu bara hau lodu pakei wàngu 
pangangu dàngu angguru. Hamanai da panggawi-mbuda da-kapidihu-ya na 
rayatu. Tàka nyungga nda ku-palaku-aya na matuna nu, maa ba ku-
mangàdatu-nya duku i Ala. 
16Mbuu-naka na àtalu kapàru-nggu ku-palaku-ya la pa-pahada wànya na 
kangeli, dàngu nda hawutu-ma tana papiti-nggu wunda njilinggu, jiapa-kai 
mbuu ndàbana na tau la lihinggu daràma dambungga la paràma yiana. 
17Hangahu lima kambulu-ya na tau Yahundi dàngu da mini pangora da 
pakàli wuanggu pangangu la umanggu, ndedia kudiha-ha da ariyaa welingu 
la hau banjaru la lihima. 
18Hau lodu - hau lodu lupangu-ma ku-payemangu patanggu wikinggu heu 
hapi, nomu ngiu mbimbi wutu dàngu manu dangu. La hambeli-na nu, 
handàkangu la hakambulu lodu lupangu-ma ba pa-yemangu angguru bidi. 

Jiapa-kai ba tuna nda ku-mbuhangu-ma pa-karuhi ngganji nggumbunuru, 
maa ba kupi-dunya ba toma-manaka mbotuna na patanggu-na na rayatu. 
19Ku-kamahi-nggau dou Ala, kau pangàda àru-kinya mbuu ndàba na 
pawunda-nggu la banjaru yiana dàngu kau pa-kanyuru àru-kika. 

Nahemia 6 

Da ma-kahili-ya i Nahemia 

1I Hànambalàtu, i Tombia, i Nggehimu hamanai da mu - muhu-maka 
hawiangu darongu-ya na hàlama paràma-ya na kangeli, dàngu ba pa-
hulungu-haka da mambowa mbuu hàlada, jiapa-kai la rehi nu ndedia matuha 
da ndàbi pindu la pindu - pindu bokulu paraingu. 
2Ka pangàndi-danggaka langu i Hànambalàtu dàngu i Nggehimu la palua pa-
pahàmburu dànja la hau ndeha la Lolangu Onu. Na nyuna pi-manggunya ba 
himbu-dangga ka pa-hanggàmaru-ka. 
3Jia ba tuna hi ku-pangàndi-nja huratu, “Nda peku lua-anggu maa ba ràma-
nggunya paràma ma-paihikungu. Nda na-pairihungu-apa na paràma jàka 
kumàta-nya mulana na luanggu pa-hamburu-kai nyimi,” hi wànggunja ba 
kuhema-ha. 
4Lupa da-pambatu wundangu la pa-pangàndi-ngga langu tungu nu, na hema-
nggunja jia - jia-ma-aya. 
5La palima wunda wàna nàmunyai na ata pa-palewa-na i Hànambalàtu, hi 
nawua-ngganya na huratu tawàlahu 
6naihi huratu tuna yia, “Ma-deningu-maya wàna i Nggehimu na kareuku 
parongu la ngilu welingu la ba - banjaru la winggiru-na lai yiahu, ba wuku-
minya na patula ngganggangu nyumu dàngu mbuu ndàbana na tau Yahundi 
hi kiri pahàmu-minya na kangeli paraingu. Napanii-mbu ba mbuhangu-
munya pawotu wikimu panjadi maràmba Yahunda, 

7dàngu ba mbàda pindi-muka wunangu ma-katua-kau la Yeruhali. Nu na 
kareuku ngilu lupangu-ma duna natàka la kahilu maràmba. Jia ba tuna, 
umaiwa ka tabata-ya nuna,” wàna. 
8Tàka nyungga hi ku-pangàndi-nja kareuku, “Mbuu hàla-naka na papanii-mu 
nu ma-kambàliku juaya dàngu kareuku pawulu-mu nyumu wiki-maaya,” 
wànggunya. 
9Ka kamangu-danyaka la pa-mangà - ngàdatu-kama ka peku papànja-manya 
nuna na paràma. Hi ku-hamayangu, “Dou Ala, pa-kapàru-kika!” wànggu. 
10La rehina nu, kulua la umana i Hamaya anana i Ndalaya dàngu umbuku-
na i Mehitambeyilu, ba nda peku maina lai nyungga. “Maiwa nyuta pa-
kadua-nda ka talaku pa-kapàndi la Umana i MIRI. Ka tabita hàlanja da pindu, 
maa ba ningu tau ma-mbuhangu pa-pameti-kau la rudungu nàhu,” hi 
wànangga. 
11Tàka kunapa-ya nyungga, “Nyungga yia nda jia-aka tau ma-mbuhangu 
papalai. Ba haàtu àtalu tauka nda ukua duku nyungga patama la Umana i 
MIRI, napa kumeti-du. Ndia-a, nda kubihu-a duku!” wànggunya. 
12Ba kupata - tandanya nuna, ka pàda-nggunyaka ba nda welina lai Ala-a nu 
nawànda-nangga i Hamaya, paweli-na lai Tombia dàngu lai Hànambalàtu-a 
duna. Mbàda wua li hambeli-danyaka i Hamaya ka napanii-ya na manyura-
na lai nyungga. 
13Na pawuku-da ka ku mangàdatu ka peku tundu-nggunya na pawuku-da 
dàngu ka peku wundanggu manjala. Ka peku hungguda ànda la pa-paruha-
ya na tamunggu hi na-kareuku pulungga tau. 
14Ka hamayangu-nggunyaka, “Dou Ala, upatanda-kinya nu nggàraya na pa-
palaku-da i Tombia dàngu i Hànambalàtu. Muhuku-kinja! Tuu-mbuna na 
wunangu kawini i Nuanja dàngu da wunangu hawiangu da ma-
pamangàdatu-ka,” wànggu. 

Lundungu-nanyaka na pahadangu kangeli 

15Lima kambulu dàmbu lodu mandaina ba pahàmu-ya na kangeli, hi na-
lundungu la tànggalu dua kambulu lima la wulangu Elulu. 
16Ba darongu-yaka nu paraï da muhuma la honga banjaru lai nu, ka 
mangàdatu-danyaka pa-makia, maa ba napi hàla-dunyaka tau ba i Ala ma-
pandulangu hi kiri palundu-manya nuna na paràma. 
17Nu ba tuna da-maràngga pa-ngàndingu-ma huratu da liku uru tau Yahundi 
dàngu i Tombia. 
18Dadangu da anguna nyuna i Tombia la honga tau Yahundi, maa ba layia-
na i Hakanya anana i Aràhu-duya. Hamanai i Yuhanàngu, anana i Tombia, 
na-kanoma-ya na anana kawini i Mahulàmu anana i Mberikia. 
19Jiapa-kai ba na-pangàndi mànungga huratu i Tombia ba na-pa-mangàdatu-
ka, na nyuna da liku uru tau Yahundi datiki mànu biaya na hàmuna i Tombia 
la hangganggu. Hamanai da-patàka hàla-mbunyai lai nyuna, na kareuku-
nggu mbuu hàlana. 

Nahemia 7 

1Ba hàlaka pa-pahada-nya na kangeli, hi ku-paràhangu pawotu-ha da ndàbi 
pindu. Da madai pindu bokulu, da maludu dàngu da tau Lewi, hi ku-paràha-
nja pa-palaku-ya na paràma-da haàtu - haàtu. 
2Na pareta la paraingu Yeruhali ku-payàpa-nya la angu dedinggu i Hanani 
dàngu lai Hananya, na ngora tànatara la ngia pa-torungu, maa ba marihi-
duya nyuna welingu la tau hawiangu la pa-mangàdatu-nya i Ala dàngu tau 
pa-monungu-ya. 
3Ku-panii-nja, “Jàka na-handaraku-ka na lodu hinaka hi peku la pa-
bunggahu-ya na pindu bokulu-na na paraingu Yeruhali dàngu hi bita beli-
manyai dàngu wotuha da kahoru pindu ba ndedipa da-pànjangu paràma la 
malingu da madai paraingu. Hinggilu-nai nu lupangu-ma ba pindi tau ma-
rimangu welingu la honga tau mangia-nya la Yeruhali, hawiangu da-rimangu 
la ngia padaida, hawiangui danjada winggirungu umada,” wànggunja. 

Da huratu tamu tau da mabeli welingu la ngia pa-wàrungu-ha 

(Ehra. 2:1-70) 

4Na paraingu Yeruhali na-nggailaru tàka hawutu-anai na tau na mangia-nya, 
dàngu da uma da pawulu ndedimbui dadangu. 
5Jia ba tuna ka puru peka-nanggaka i Ala la pa-pauhi-nya na rayatu hamanai 
da liku uru dàngu da ma-pangora, ka peku diha-nggunja pa-namatu-nya na 
huratu ruku dedi. Nu ka hunggu-nggunyaka na pa-tulihu rukuda da tau da 
ma-kawunga tàka welingu la ngia pa-wàrungu-ha. Yiada-haka da lii kaloka 
da pahunggu-nggu. 
6Nadangu na tau la honga tau tanawangu da matuu kajia-ya na porupinihu 
Mbambilu, hi dabeli la Yeruhali dàngu la Yahunda, la parai wikida haàtu - 
haàtu. Mandai-madaka paluri la ngia pa-wàrungu-ha la Mbambilu, pakiringu 
ba ngàndiha lai nu ba na-tanawa-nja paraïna i Nembukatunehàru. 
7Da liku uruda jia-duhaka i Herumbambilu, i Yehua, i Nahemia, i Aharia, i 
Raàmuya, i Nahamani, i Morundikaï, i Mbiluhàngu, i Mihiperitu, i Mbikiwai, 
i Nehumu dàngu i Mbaana. 
8-25Yiada-haka da tamu kalibaru-da da tau Ihirailu, hamanai na danguna na 
tau la hau - hau kalibaru da mabeli welingu la tanawangu: 

Paruhu – 2.172 

Hapaha – 372 

Aràku – 652 

Pahàtu-Muapu (wàlada i Yehua dàngu i Yuàpu) – 2.818 

Elàmu – 1.254 

Hatu – 845 



1314 

 

 
Na Huratu Matua 

© 1995, Indonesian Bible Society. 
 

 
 

 

 

 

Hakai – 760 

Mbinui – 648 

Mbembai – 628 

Àhanggàtu – 2.322 

Andunikàmu – 667 

Mbikiwai – 2.067 

Andingu – 655 

Atiru (Hihikia wàda-nyakai) – 98 

Hahumu – 328 

Mbehai – 324 

Haripu – 112 

Nggimbiungu – 95 

26-38Da maboku la mangilu-nja da tau da mangia-nja yiada da paraingu 
dabeli-mbuha welingu la tanawangu: 

Na paraingu Mbetulehimu dàngu Netopa – 188 

Anatutu – 128 

Mbetu-Àhamawitu – 42 

Kiriyàtu-Yiaarimu, Kepira dàngu Mbaerutu – 743 

Rama dàngu Nggamba – 621 

Mikumàhu – 122 

Mbetilu dàngu Aï – 123 

Na Nembu hau – 52 

Na Elàmu hau – 1.254 

Harimu – 320 

Yeriku – 345 

Lòtu, Handitu dàngu Onu – 721 

Hanaà – 3.930 

39-42Yiada-haka da huratu kalibaru-da da ratu da mabeli welingu la 
tanawangu: 

Yandaya (wàla wuana i Yehua) – 973 

Imiru – 1.052 

Pàhuru – 1.247 

Harimu – 1.017 

43-45Da kalibaru tau Lewi da mabeli welingu la tanawangu: 

Yehua dàngu Kàtumialu (wàla wuana i Hondewa) – 74 

Da ma-katangu malingu pambabu wàngu la Umana i MIRI (wàla 
wuana i Ahawàpu) – 148 

Da madai pindu Umana i MIRI (wàla wuana i Halumu, i Atiru, i 
Tàlumungu, i Akupu, i Hatita dàngu i Hombai) – 138 

46-56Yiada-haka da huratu-da da kalibaru-da da maràma la Umana i MIRI, da 
mabeli welingu la tanawangu: i Hiha, i Hahupa, i Tambaütu, i Keruhu, i Hia, 
i Pandungu, i Lembana, i Hanggamba, i Hàlamai, i Hanàngu, i Nggindàlu, i 
Nggahàru, i Reaya, i Renjingu, i Nikonda, i Nggahàmu, i Uha, i Pahia, i 
Mbiahai, i Miaunimu, i Nepuhimu, i Mbàkumbuku, i Hakupa, i Hàruhuru, i 
Mbàhalitu, i Mahinda, i Hàraha, i Mbàruku, i Hihera, i Tema, i Nehia dàngu 
i Hatipa. 
57-59Da kalibaru-da da malumu-nya i Halomu da mabeli welingu la 
tanawangu: i Hotaï, i Hoperitu, i Parinda, i Yaala, i Ndàrukungu, i Nggindàlu, 
i Hapaha, i Hatilu, i Pukuheritu-Hahimbaïmu, i Amungu. 
60Nggubulu-da da wàla wuada da maràma la Umana i MIRI dàngu da 
malumu-nya i Halomu da mabeli welingu la tanawangu 392-ha danguda. 
61-62La honga tau da ma-hadangu welingu la paraingu Talu-Mila, Talu-
Hàraha, Kerupu, Andungu, dàngu Imiru, tau 642-ha da matama la kalibaru 
Ndalaya, Tombia dàngu Nikonda; tàka nda da-ngalangu-a pa-paloha-nya ba 
wàla wua tau Ihirailu-ha. 
63-64Ningumbu kuru uma ratu manda hungguha da huratu ruku boku la 
mangilu-da. Da kuru uma nuda jiaha i Hambaya, i Hakuhu dàngu i 

Mbàrahilaï. (Na haàtu na boku la mangilu welingu la kuru uma ratu 
Mbàrahilaï na-kanoma nua kabihu Mbàrahilaï la Nggiliatu, hàlaka hi natama 
la tamu kuru uma ama yerana.) Ba nda da-ngalangu-pa pa-paloha-nya 
nggamuya na boku la mangilu-da, ka nda napeku-a pa-kataku-ha la panjadi 
ratu. 
65Na nggumbunuru Yahunda nahiri-nja panganja da pangangu pa-maraku 
wàngu lai Ala, hi lupa ningu haàtu ratu na ma-paàra wàngu Urimu dàngu 
Tumimu lai MIRI. 
66-69Da tau tanawangu nggubulu-da da mabeli la paraida 42.360-ha danguda. 
La hambeli-da nyuda dabeli-mbuha da tau da mandula-ha paràma ba 7.337-
ha danguda hamanai da tau ludu ba 245-ha danguda. Dangàndi-mbuha da ba 
- banda-daka, jiadu-haka: 

Da njara – 736 

Da mbanggàlu – 245 

Da ota – 435 

Da kalandai – 6.720 

70-72Nadangu-ma na rayatu na ma-wuangu hunggu ka pa-halimu-ya na 
ràmaya na Umana i MIRI: 

welingu lai nggumbunuru – 8 kilu àmahu rara 

  50 moku nduma ba wunda lii 

  530 mbàla kalembi malai ratu 

welingu la ngora kalibaru – 168 kilu àmahu rara 

  1.250 kilu àmahu bara 

welingu la ta - tau hawiangu – 168 kilu àmahu rara 

  140 kilu àmahu bara 

  67 mbàla kalembi malai ratu 

73Da ra - ratu mbuu ndàbada, da tau Lewi, da madaiya na pindu bokulu 
Umana i MIRI, da maludu, dangumai ma-pawelingu la rayatu, da maràma la 
Umana i MIRI, na kababa-na mbuu ndàba biana na rayatu Ihirailu, da-
ndàdiku pa-daingu la para - raida dàngu la nde - ndeha la tana Yahunda. 

Nahemia 8 

I Ehira nadiha-ya na huratu Uku la rayatu 

1La wulangu pihu ndàdiku-nanyaka na tau Ihirailu la paraina haàtu - haàtu. 
La tànggalu hau la wulangu nuna da-pauhi ndàba nyuda la Yeruhali, la talora 
la hangga Pindu Bokulu Wai. Dakarai-ya i Ratu Ehira papita-ya na Mbuku 
Uku, nyuna haàtu tau manggàna-ya la kalaratu-na i MIRI na pa-patàka-na i 
MIRI la tau Ihirailu la ngaruna i Muha. 
2Ka ngàndi-nanyaka i Ehira nuna na mbuku la hangga kabungguru, mini, 
kawini hamanai da anakeda da mambàda matua kanandingu-da la patanda-
ya na pulungu. 
3Tunaka nu, diha-nanyaka na Uku nyuna i Ehira, piti welingu la mbaru lupa 
la tidu lodu. Da-katàmbalu patingi pahàmu-manya nyuda mbuu ndàbada. 
4Na-ndolaku i Ehira la mimbaru ai na pa-pandoi ndumana nu na pauhi. La 
kawana-na na mimbaru da-ndolaku yiada da tau: i Matiha, i Hema, i Anaya, 
i Uria, i Hilikia dàngu i Maaheya; tàka la karaha kalaina hi da-ndolaku: i 
Pandaya, i Mihailu, i Màlakia, i Hahumu, i Hàhambandana, i Hakaria dàngu 
i Mahulàmu. 

5Nu na kaheli ngia pa-ndolaku-na i Ehira, narihi janggapa welingu la tau 
dangu, hi peku ita hàla-danya. Ba hinapa na-bunggahu-ya na mbuku, ka 
hadangu-danyaka pa-ndolaku. 
6Napanii i Ehira, “Wotu-nyawa MIRI, na Ala ma-hanggula!” wàna. Nggubulu-
na na rayatu na-wulaku pa-janggangu limana hi dahema, “Amingu, amingu!” 
wàda. Hi da-maràbaku pa-marubuku-nya i Ala. 
7Hàlaka nu hi da-hadangu pa-ndolaku la pangia-da haàtu - haàtu, tàka 
hawiangu da tau Lewi da-pakaloka-nya na uku lai nyuda. Nu da tau Lewi 
jiaha: i Yehua, i Mbani, i Haripuya, i Yamingu, i Akupu, i Hambitaï, i Hondia, 
i Maaheya, i Kalita, i Aharia, i Yuhambàtu, i Hanàngu dàngu i Palaya. 
8Da-haleli-ya na Ukuna i Ala hanggàji - hanggàji hi da-kaloka-ya, hi na-
jàngapu-ya rayatu nu na padiha. 
9Ba darongu-yaka nu na uku na padiha, dira hawina-ha da tau hi dahii. Tàka 
i Nggumbunuru Nahemia dàngu i Ratu Ehira na ma-tanjiku la uku, hamanai 
da tau Lewi da ma-kaloka-ya na uku, hi dapanii-nya na rayatu, “Na lodu 
yiana lodu pa-kawàri-mayaka ndumana i MIRI Alami, jia ba tuna àmbi 
hawina, àmbi hii-du. 
10Màtawa nàhu kai beli; ngangu ngunungu-wa wàngu mbaha eti. Ipaberi-
njawa hawiangu da pangami dàngu da angguru-mi la tau manda patoma 
lurina. Yiana na lodu, lodu pa-kawàri-yaka ndumana na MIRI-nda, jia ba 
tuna àmbi handuka-du. Màtawa na mbaha eti na pawua-nanggai i MIRI ka 
na-pamàndu-nja da etimi,” wàdanya na tau dangu. 
11Da tau Lewimbu da-kareuku pamanda hili weli - hili welinya na rayatu, 
“Àmbi hawina-du yia la lodu pa-kawàri ndumana i MIRI,” wàda. 
12Ka beli-nanyaka pangangu pa-ngunungu na rayatu mbuu ndàbana hi 
dapabe - berinya pangangu hawiangu na tau. Dambaha eti maa ba dapi-
manyaka na ihina na pulungu padiha na parongu-da. 

Na Lodu Remi Maü Ma-paraungu 

13Hadangu harii pauhi-danyaka mbuu ndàbada da ngora kabihu, da ratu 
dàngu da tau Lewi, hi dalua lai Ehira la pa-papeka-nya na lii pa-pekangu-na 
na Ukuna i MIRI. 
14Ka hunggu-danyaka daa la Uku pawua-na i MIRI lai Muha ba na-paràha-
nya na tau Ihirailu Nyuna i MIRI la patodu daa la kawarungu ba talànga 
remi-danya na lodu remi Maü Ma-paraungu. 
15Jia ba tuna la nggubulu Yeruhali-ka, la parai - paraingu dàngu la nde - 
ndeha da-bobaru-ya na pareta: “Iluawa la palindi, kai piti lai kajiu, lai 
haitungu, lai ai karanu, ruu wola hamanai la - lai ai hawiangu-kai, la pawulu 
wàngu kawarungu hama tuna na maninya la Mbuku Uku,” wàdanya na tau 
ba dawua-nya pareta. 
16Ka laku-nanyaka na rayatu papiti lai ai. Ka wulu-danyaka kawarungu la 
toku ndidu ndidaru umada, la talora umada, la talora hanamba Umana i 
MIRI, la mambila la lihi Pindu Bokulu Wai dàngu la Pindu Bokulu Epuraïmu. 
17Mbuu ndàbana na tau na mabeli welingu la tanawangu, dawulu kawarungu 
hi datodu ningu. Hina wàngu nu hi palaku-ya yiana piti welingu ba talànga 
luri-napa i Yuhua anana i Nungu. Ka dira hàmu-haka da etida mbuu 
ndàbada. 
18Pihu mbua lodu mandaina ba daremi. Nimbihu lodu, nyuna i Ehira nadiha-
nja Ukuna i MIRI. La lodu pawalu wàna hi dawunda lii pabita wànya nu na 
remi, kikunya na huri Uku. 

Nahemia 9 

Na pekana njala na rayatu 

1-2La tànggalu dua kambulu patu la wulangu nunama, pauhi-nanyaka na 
rayatu Ihirailu. Darotu wikida ba da-paita-nya na tanda halaera-da la 
njalada. Mbàda kahika-daka wikida welingu la tau tàka mbuu hàlada. Da-
kalambungu karungu, hi daburi-nja tana da katiku-da tanda handuka etida. 
Tunaka nu hi da-ndolaku papeka-ha mbuu ndàba da njalada dàngu njala 
boku la mangilu-da. 

3Ràka tailu mbua njàmu mandaina, ba dihanja na Mbuku Ukuna i MIRI, na 
Alada, dàngu hi tailu mbua njàmumbui ba dapeka njalada. Hàlaka nu hi da-
maràbaku pa-marubuku-nya i MIRI, na Alada. 
4Lai nu ningu mimbaru nduma tau Lewi hi da-ndolaku ningu i Yehua, i 
Mbani, i Kàtumialu, i Hambanya, i Mbuni, i Haripuya, i Mbani dàngu i 
Kanani. Da-kaladaku ba da-hamayangu lai MIRI na Alada. 
5Na ngera lumungu la loduna nu da pakiri-nya paraïda yiada da tau Lewi: i 
Yehua, i Kàtumialu, i Mbani, i Hahàpuniya, i Haripuya, i Hondia, i 
Hambanya dàngu i Patahia. Nyuda dapa-nii, “Indolaku-wa kai wotunya i 
MIRI na Alanda! Wotu haila-nyawa lundu nu - nu! Pa-wotungu-ya na tamuna 
na ma-kanjupu mangarangu, na tamu bunjuku-na, na marihi-nya mbuu-naka 
na wotu hailangu!” wàda. 

Na hamayangu peka njala 

6Tunaka nu hi tuna yia na hamayangu-na na tau Ihirailu, “Nyumu MIRI, 
jiakau Mahupu Kamehangu; Upadedi-ha da kandunu dàngu da kuru awangu-
ka, hamanai na tehiku dàngu na pinu tana dàngu na ihi-naka mbuu hàlana, 
hiu paluri-ya hiu kulipu radanya. Da ngara da maninja la awangu da-maraku-
nggau; da-karuduku-nggau dàngu da-patika la hanggamu. 
7Nyumu jiakau Ala, MIRI Mahupu Kamehangu. Upindiya i Àmbaràmu 
welingu la padua banjaru-na. Natuu kajia-yaka na paraingu Uru la tana 
Mbambilu, maa ba Nyumu wikidu ma-kapipi-ya. Hiu tunya tamu bidina: 
Ambarahàmu-yaka, pa-kiringu la rehina nu. 
8Uita-duya ba na-tuturu ba natànji la hanggamu. Hiu pamàndu-nya na lii 
tura lii njanjimu lai nyuna. Na tana Kanaàngu, Heti dàngu Amori, na tana 
Perihu, Yembuhu dàngu Nggiringgahi, mbuu ndàbada nu bau mbuhangu 
pawua hàlanya nyuna; la patuha tana ngia pa-ndàdiku-da da ana umbuku-
naka mbuu hàlada. Tunaka nu hiu patutu-nya na njanjimu lai nyuna, maa 
bau tuturu bau tànjidu. 

9Uitaya na mayila-da da boku la mangilu-ma la rehi na ma-làpahu; uronguya 
na hiida la tana Mehiru dàngu la Tehiku Timbiraü. 
10Uwundanya na maràmba Mehiru na pa-hangàtarungu, dàngumbu 
hanggangu la panggawi dàngu na rayatu la tanana, maa bau pidunya na pa-
mayila-danya na banjaru-mu. Hi nahunga na tamumu lupa tàka nàhu. 
11Ubikaya na tehiku hi peku ningu ànda ngia palina na banjaru-mu; upapala 
linja la lata tehiku manda mbaha. Da tau da-mayaulu-ha dameti mumuhu la 
wai lumbungu, hama tuna watu ma-tandaningu la tehiku pa-mangàdatungu. 
12La lodu ukapipi wànja tandai kàmbangu. La rudungu upahambila wànya 
tandai epi na ànda ngia palida. 
13Welingu la awangu upuru la pinu Palindi Hinai, hiu pa-banjaru dànya na 
banjaru wikimu. Uwuanja uku, kalaratu dàngu lii pareta matànji, ma-
deningu dàngu maningu linguna. 
14Na lodu Hangahu matua lupangu-ma ba dambabu-nya, dàngu la ngaruna i 
Muha bau pakata-nja na Ukumu. 
15Ba damanjuu dàngu ba nanjaka-nja pangangu, upapuru-nja roti welingu la 
awangu. Hamanai welingu la kaba watu màndungu, kapingatu dàngu 
katàraku upa-tapanjiru-nja wai mapali madau. Uparàha-nja pa-mandapu-nya 
na tana na panjanji-munya wàngu harangu. 
16Na nyuna dajangga etida, dàngu da-tongguru etida da boku la mangilu-ma; 
nda dabihu-a pa-tuturu-nja da lii pareta-muka. 
17Nda da-manundu-a, daromba-nya na hàmu-muka mbuu hàlana, dàngu 
mbuu hàla-naka na pa-hangàtarungu pa-pajiliku-mu na-mbulangu-ma-a la 
kanandingu-da. Wàngu jangga etida dapindi haàtu matanggu ulingu, da-
mbuhangu pabeli la tana Mehiru, pahili njadi ata. Tàka Nyumu dumu Ala 
ma-paaïngu-kau, ma-lerangu eti-nanggau, ma-màjangu-kau dàngu ma-
bokulu pa-namungu-kau. Na pa-namungu-mu marihi langatàka-ya; maa ba 
ndau mbuhangu-du patuu kajia-ha. 

18Dawulu marapu-da ma-pahada hapingu. Hi dapanii, ‘Yiana-yaka na Alami, 
na mairu ngàndikai paluhu welingu la Mehiru, la ngia padedi-mi ata,’ wàda. 
Ba tuna Nyumu wikima pa-pawawa-da, ou Ala! 
19Na nyuna ndau tuu kajia-aha la maràda telangu, maa ba ma-bokulu pa-
namungu-makau dumu. Ba ndau yila beli-maya na tandai kàmbangu dàngu 
na tandai epi, na ma-paita-nja ànda la lodu hamanai la rudungu. 
20Upanau wànja mbiha manyola-mu na mahàmu. Ba dira nganguha màna ba 
dira ngunungu-ha wai. 
21La ngala patu kambulu ndauda la maràda telangu, upamàtu-manja nduma 
lurida. Da pakida nda dakarii-a, da wihida nda dahidu-a, nda dambua-mbu, 
22Muwua-nja patalu wàngu la pa-maràmba dàngu la banjaru dangu la padira 
tanada nyuda. Da-uhuku-nya la Hehimbungu na tanana i Maràmba Hihungu; 
dangia-nya la Mbahàngu na tanana i Maràmba Onggu. 
23Mu-paworu-ha da wàla wuada hi hama kandunu la awangu-ha danguda. 
Uwuanja tana ka da-ngiangu ningu, na tana pambàda njanjimu la boku la 
mangilu-da. 
24Da wàla wuada da-pakàku-ya na tana Kanaàngu; na tau na mangia-nya na 
tana nuna hiu panyàku-ya. Upuli bianya na banjaru-mu pa-palaku-ya na 
pambuha etina hanggangu la ba - banjaru Kanaàngu dàngu la maràmba - 
maràmba-naka. 
25Na banjaru-mu dawàhi-ha da ngia pa-torungu, da tana kamboka dàngu da 
uma ma-mbinungu pawulu wàngu. Dawàhi-ha da humuru dàngu da 
matawai-da, da woka angguru, da pingi haitungu dàngu da wua - wua ai 
hawiangu-ka. Da-panjànji-ma maa ba dangangu kikungu pambuha etida. 
Mbuu ndàbada da mahàmu pawua-munja dapàda-nja hàmuda. 
26Na nyuna da-katadaku dàngu nda da-tuturu-anggau paraï banjaru-mu, nda 
da-ihili-anya na Ukumu dàngu na kalaratu-muka, da-pameti-ha da wunangu 
ma-panamu-nja, dàngu da ma-paràha-nja pabeli lai Nyumu, Alada. Dou 
MIRI, hili paaka-madanggau paraï da nyuda, 

27ka puli-munjaka nyuda la lima muhuda da mawàngu mbana etida ba da-
roduku-nja dàngu ba da-kapidihu-ha. Na nyuna la harui mayila ma-roduku-
nja, dawara-nggau la pakarai pa-ndulangu. Ka katàmbalu patingi-munjaka 
welingu la awangu; hiu hema wànja pa-namungu rihimu. Bau pangàndi-nja 
liku uru dàngu ma-kaborangu ma-pahàla-ha welingu la papada. 
28Tàka ba nahili lànyapu belika na tanada, ka hili wunda beli-danyai 
manjala. Jia ba tuna ka hili puli-dumunjai la pa-kapidihu-ha muhuda. Na 
nyuna, ba dahili pàdangui-ka njalada hi dapeka halaera, dawara-nggau 
Nyumu pakarai pa-ndulangu. Ka hili patingi-dumunjai welingu la awangu, 
hiu ndula mànuha, maa bau mila-dunja eti, bau namu rihi-duha. 
29Uhàngganja ka peku tuturu-danya na lii panau papekangu-mu, tàka nyuda 
duda da-jukaru wànya jangga eti na ukumu. Làti duna, jàka da-palaku-ya na 
kalaratu-mu, lupangu-ma daluri lànyapu. Nyuda da-katiku watu dàngu da-
tongguru eti, nda da-mbuhangu parongu, nda dabihu pa-tundungu. 
30Nimbihu ndaungu bau panamu mànunja; la ngaruda da wunangu, na 
Ngahumu na-kareuku dànja nyuda. Tàka na banjaru-mu dabita-ma-anja da 
kahilu-da, hiu pulinja la ba - banjaru la ngara tanaka. 
31Tàka na pa-namungu-mu ba nda ningu hama bokulu-na, ndau tuu kajia-
aha, ndau pa-làjaru-aha. Langatàka, Ala manda ningu menjangu-kau; na-
bokulu na pa-namungu-mu, narihi na màjangu-mu! 
32Dou Ala, Alama ma-àtalu kapàru! Ala ma-bokulu dàngu ma-hawiru! Wàngu 
tuturu-mu uyàpa pamàndu-manja mbuu ndàbada da panjanji-mu; mbuu 
ndàba-naka na pambàda njanjimu, bau patutu-manja dàngu bau palaku-
maha. Pa-kiringu na-kapidihu-na-nggama na maràmba Ahuru lupa tàka 
nàhu, nadangu na harui mayila pahunggu-ma. Da maràmba-ma, da ratuma, 
da wunangu-ma dàngu da mini pangora-ma, hamanai da boku la mangilu-
ma dàngu da rayatu, dapàda hàlangu harui mayila. Àmbu romba-dunja 
mbuu-naka na harui mayila-da! Àmbu pambula-dunya la kanandingu-mu! 

33Ma-deningu-maya na pawunda-mu, bau huku-nggama tau njala; daingu-
mamu bau tuturu jiapa-kai nda ma-tuturu-nggau. 
34Da boku la mangilu-ma, da maràmba-ma, da ratuma dàngu da mini la 
ngorama, dapangga-ya dàngu da-pa-halimu-ya na ukumu. Mbuu ndàba-naka 
na lii pareta-mu dàngu na lii panau pa-pekangu pawua-munja, ba nda da-
ihili-nya, nda da-mbuhangu-mbu parongu-ya. 
35Muwua-nja maràmba da ma-pareta-ya na banjaru-mu, ba jiaya na-ngiangu-
da la tana lerangu ma-kamboka na pawua-munja. Tàka nda dawàru-manya 
na luri akatu-da, nda da-mbuhangu-ma pa-pawawangu wikida dàngu paluri 
lumunggau Nyumu. 
36Ka dedi-manyaka nàhu ata la tana pa-pamangu-mu-nggama la pakangeha-
nya. Na tana ma-kamboka, na mambinu ihina, làti ba lupangu mapàda-nya. 
37Mbuu ndàbada da ihi paraïma yia la tana ba lupangu-ma mawotu-ha la 
maràmba - maràmba da pawotu-mu. La pa-kawaha-ya na banjaru-mu, ba 
jiaya na hukungu ruku njalama lai Nyumu. Ka pareta-da-nggamaka kikungu 
pambuha eti wikida lai nyuma dàngu la banda-makai. Jia ba tuna ka mayila-
manyaka nàhu, dira harui handuka-kama!” wàna. 

Na rayatu natuu tanda lima la pa-njanjingu 

38Palata-nya na matumbu-ka nu mbuu ndàbana, nyuma rayatu Ihirailu tura-
manyaka pa-njanjingu ma-karàngi pa-tulihu dàngu hi datunya hàpu paraï da 
liku uruma, da tau Lewi dàngu na haàtu ratuma. 

Nahemia 10 

1Na ma-kawunga tuu tanda limana jiaya i Nggumbunuru Nahemia anana i 
Hakalia. Hàlaka hi na-pandàkingu i Hendikia. Hàlai-ka nu hi dahili pa-
ndàkingu-mbui patuu tanda limada yiada da tau da ma-pandàkingu: 
2-8 Da ratu i Haraya, i Aharia, i Yerimia, i Pàhuru, i Amària, i Màlakia, i 
Hatuhu, i Hambanya, i Malaku, i Harimu, i Maremutu, i Ombanja, i 
Ndanialu, i Ngginitungu, i Mbaruku, i Mahulàmu, i Ambia, i Miyamingu, i 
Maahiya, i Mbilinggai dàngu i Hamaya. 

9-13 Da tau Lewi i Yehua anana i Ahanya, i Mbinui wàla wua kalibaru 
Henandàtu, i Kàtumialu, i Hambanya, i Hondia, i Kalita, i Palaya, i Hanàngu, 
i Mika, i Rehupu, i Hahapia, i Hakuru, i Haripuya, i Hambanya, i Hondia, i 
Mbani dàngu i Mbeninu. 
14-27 Da liku uru banjaru i Paruhu, i Pahàtu-Muapu, i Elàmu, i Hatu, i Mbani, 
i Mbuni, i Àhanggàtu, i Mbembai, i Andunia, i Mbikiwai, i Andingu, i Atiru, 
i Hihikia, i Anjuru, i Hondia, i Hahumu, i Mbehai, i Haripu, i Anatutu, i 
Nembai, i Màkapia, i Mahulàmu, i Hehiru, i Mehihambeyilu, i Handuku, i 
Yandua, i Pelaha, i Hanàngu, i Anaya, i Hohia, i Hananya, i Hahupu, i Halohi, 
i Piliha, i Hombiku, i Rehumu, i Hahàpana, i Maaheya, i Ahia, i Hanàngu, i 
Anàngu, i Malaku, i Harimu dàngu i Mbaana. 

Na Huratu Pa-njanjingu 

28Nyuma, rayatu Ihirailu, ratu - ratu, tau Lewi, madai pindu bokulu Umana 
i MIRI, da ma-katangu malingu pambabu wàngu dàngu da maràma-ka la 
Umana i MIRI, da papaha-mbuma dàngu da ana matua-ma da matoma 
kanandingu-da dàngu mbuu ndàbana na tau na ma-tuturu-nya na Ukuna i 
Ala dàngu na ma-kahika wikina welingu la tau hangàdangu ma-ndàdiku la 
tanama. 
29Nyuma mbuu ndàbama ma-paoringu wikima la liku uruma dàngu ma-
harangu la paluri nunjuya na Ukuna i Ala na pambàda wuana-nggama la 
limana i Muha, atana. Màla àruki ka naràtu-nggama i Ala jàka nda ma-
patutu-nya yiana na panjanji-ma. Ma-harangu pa-patutu pa-padeni-nya 
mbuu-naka na lii pareta, na uku dàngu na kalaratu-na i MIRI, na Alama. 
30Ma-harangu la panda lalei mangoma pa-korungu la tau hangàdangu ma-
ngiangu la tanama. 
31Jàka ningu tau hangàdangu ma-mbuhangu pa-danggangu uhu nggàndumu 
jàka ndia nggà - nggàra bia lai nyuma la lodu Hangahu jàka ndia la lodu 
matua hawiangu-kai, nda makei-aha. La nimbihu ndaungu papihu wàna, nda 
mahili ràma-aha da wokama dàngu nda mahili pahuru-anja da ma-wutangu 
lai nyuma. 

32Nimbihu ndaungu nyuma haàtu - haàtu ba mahunggu àmahu bara lima 
nggaràmu palumu wànya na Umana i MIRI. 
33Ma-payema-nja da pa-lumungu wàngu la Umana i MIRI, hama tuna: da roti 
pa-payemangu, da uhu nggàndumu tanda maraku nimbihu lodu, da banda 
nduma kameti maraku patunu nimbihu lodu, da tanda maraku matua 
hawiangu, da kameti maraku jàmangu njalana na tau Ihirailu, hamanai ngga 
- nggàra bia palumu wànya na Umana i MIRI. 
34Nyuma rayatu, da ratu dàngu tau Lewi-ka, matuu undi nimbihu ndaungu 
la papi wànya nggi kalibaru-ya na ma-paloku ai mutungu ndumada da 
kameti maraku da pawotu lai MIRI na Alama, tundunya na lii Kalaratu Uku. 
35Nimbihu ndaungu mangàndi la Umana i MIRI uhu nggàndumu pa-kawunga 
muti dàngu wua ai ma-kawunga rara la pingi aima. 
36Napa mangàndi-ha da kawunga anama mini la ratu la Umana i MIRI la pa-
huharu-nja lai Ala, tundunya na kalaratu Uku. Mawotu-mbuha da ana hapi, 
da ana mbimbi jàka ndia da ana kamàmbi-ma da ma-kawunga dedi. 
37Napa mangàndi-manja da ratu la Umana i MIRI da kanguta pa-haürungu 
welingu la uhu nggàndumu pa-kawunga muti hau ndau - hau ndaungu, 
hamanai da hunggu maraku hawiangu hama tuna da angguru, da mina 
haitungu dàngu mbuu ndàbada da wua ai hangia - hangia. Da hunggu 
maraku hangia la hakambulu welingu la ihi wokama mangàndi-maha napa 
la tau Lewi da matanggu kangutu-nja da hunggu maraku hangia la 
hakambulu la parai tau tungu woka. 
38Tàka na haàtu ratu wàla wuana i Harungu lupangu-ma na-karaha-ha da 
tau Lewi ba talànga kangutu-danja nu da hunggu maraku. Dàngu da hangia 
la hakambulu welingu la hunggu maraku-ka nu mbuu ndàbada, lupangu-ma 
dangàndi-ha paraï tau Lewi la kurungu pangangu la Umana i MIRI. 
39Lupangu-ma da rayatu Ihirailu dàngu tau Lewi dangàndi-ha da hunggu ma-
padaingu nu da uhu nggàndumu, angguru dàngu mina haitungu la kurungu 
pangangu, ngia pa-pahàmu-ha da kanaingu Umana i MIRI. Lai numbuha da-

ndàdiku ningu da ratu da ma-talànga paloku, da madai pindu bokulu Umana 
i MIRI hamanai da maludu-ka. Nda ma-jàmangu-ma duma pa-anggaraa-ya 
na Umana na MIRI-ma. 

Nahemia 11 

Da ma-mandapu-nya na paraingu Yeruhali 

1Da liku uru da-ndàdiku la Yeruhali, da rayatu datuu undi la papindi hau 
kuru uma welingu la nimbihu hakambulu kuru uma da ma-ngiangu la 
Yeruhali-ma bàdi na parai matua. Da panda nggàna pindi peku-mada pa-
ngiangu la parai - paraingu hawiangu. 
2La hongada nyuda ninguma ma-mbuhangu pa-ndàdiku pangalangu la 
Yeruhali, hi nawotu-nja paraï rayatu. 
3La parai - paraingu hawiangu, na rayatu Ihirailu, da ratu, da tau Lewi, da 
maràma la Umana i MIRI, dàngu da wàla wua tau malumu-nya i Halomu da-
ndàdiku la tana manguda dàngu la parai wikida. 
4-6Ba mapira-ha da tau welingu la kabihu Yahunda dàngu Mbanyamingu da-
ndàdiku la Yeruhali. Yiada-haka da tamuda: Da anggota kabihu Yahunda: I 
Ataya anana i Uhia, umbuku-na i Hakaria. Ba mapira-ha la hongada da boku 
la mangilu-da yiada-ha: i Amària, i Hapaha dàngu i Mahalaleyilu, i Perihu, i 
Yahunda. Tau 468-ha dàngu da kaborangu-ma. I Maaheya anana i Mbaruku, 
umbuku-na i Koluhohi. Ba mapira-ha hawiangu da boku la mangilu-da jiaha: 
i Hahaya, i Andaya, i Yuyaripu, i Hakaria, i Hiyela, i Yahunda. 
7-8 Da anggota kabihu Mbanyamingu: I Halu anana i Mahulàmu umbuku-na 
i Yowitu. Ba mapira-ha welingu la boku la mangilu-da jiaha: i Pandaya, i 
Kolaya, i Maaheya, i Itialu dàngu i Yahaya. I Nggambai dàngu i Halai. Nyuda 
kalembi tubana i Halu-ha. Tau 928-ha danguda mbuu hàlada da pa-kapipi-
na 
9i Yoilu anana i Hikiri, dàngu na wakilu-na, i Yahunda anana i Hahinua. 

10-11 Da ratu: I Yandaya anana i Yuyaripu dàngu i Yakingu. I Haraya anana i 
Hilikia, umbuku-na i Mahulàmu. Ba mapira-ha welingu la boku la mangilu-
da jiaha: i Handuku, i Marayutu, i Ahitupu na manjadi Ratu Bokulu. 
12Nggubulu-da 822-ha da ratu da ma-paloku la Umana i MIRI. I Andaya 
anana i Yerohàmu, umbuku-na i Palaya. Ba mapira-ha da boku la mangilu-
da jiaha: i Àmuhi, i Hakaria, i Pàhuru dàngu i Màlakia. 
13Da kapala kuru uma la kalibaru nu tau 242-ha danguda. I Amahai anana i 
Ahareyilu, umbuku-na i Àhahai. Da boku la mangilu-da hawiangu jiaha: i 
Mehilemutu dàngu i Imiru. 
14La kalibaru yiana ninja 128-ha da ma-kaborangu. Na liku uruda jiaya i 
Hàpundialu, anana i Nggandolimu. 
15-18 Da tau Lewi: I Hamaya anana i Hahupu, umbuku-na i Àharikàmu. 
Hawiangu da boku la mangilu-na jiaha i Hahapia dàngu i Mbuni. I Hambitaï 
dàngu i Yuhambàtu, da tau Lewi pangora jiaha da ma-hamata paihiku-nya 
na paràma la hambeli Umana i MIRI. I Matanya anana i Mika, umbuku-na i 
Hambandi, welingu la wàla wuana i Ahawàpu. Nyuna ma-kapipi-ha da 
maludu hamaya pa-malangu-ngu. I Mbàkumbukuya jiaya na wakilu-na i 
Matanya. I Àpanda anana i Hamua, umbuku-na i Nggalàlu, welingu la wàla 
wuana i Yendutungu. Mbuu ndàbada 284-ha danguda. 
19 Da madai pindu bokulu: I Akupu, i Tàlumungu dàngu da angu ràmada. 
Mbuu ndàbada 172-ha danguda. 
20Da tau Ihirailu, da ratu dàngu da tau Lewi hawiangu da-ndàdiku la tanada 
la parai - paraingu Yahunda-ka. 
21Da tau maràma la Umana i MIRI da-ndàdiku la nua paraingu Yeruhali ma-
tamungu Opilu. Nyuda daràma la limada i Hiha dàngu i Nggipàhu. 
22Na ma-tanara-ha da tau Lewi da ma-ndàdiku la Yeruhali jiaya i Uhi anana 
i Mbani, umbuku-na i Hahapia. Hawiangu da boku la mangilu-na jiaha i 
Matanya dàngu i Mika. Nyuna kalibaru Ahawàpu-mbuya na mawai ngeranya 
pa-paloku-ha da malingu pambabu wàngu la lodu lumungu la Umana i MIRI. 

23Na pa-ndàkingu-da da nimbihu kalibaru la pa-paloku malingu pambabu 
wàngu nimbihu lodu la Umana i MIRI, pa-pamàndu-nya la pa-namatu-nya 
na kalaratu maràmba. 
24I Patahia anana i Mehihambeyilu ma-welingu la kalibaru Njera dàngu 
kabihu Yahunda, jia-yaka na mangaru-nya na tau Ihirailu la uma maràmba 
Perihia. 

Da ma-mandapu-nja da paraingu hawiangu 

25-30Nadangu na rayatu ma-ndàdiku la paraingu ma-mareningu wokada. Ba 
mapira-ha da tau Yahunda da-ndàdiku la ngaba njongana na Mbiruhemba 
na mbara luruna dàngu na Lolangu Hinumu na mbara diana. Dangia-nja 
yiada da paraingu dàngu da ndeha la winggiru-daka: La Kiriyàtu-Àramba, 
Ndimbungu, Yakàpuheyilu Yehua, Molanda, Mbetu-Pelitu Hahàru-Hualu, 
Mbiruhemba Hikulàku, Makona Eni-Rimungu, Hora, Yàramutu, Hanua, 
Andulàmu, Aheka, Lakihu. 
31Ba mapira-ha da tau la kabihu Mbanyamingu da-ndàdiku la Nggemba, la 
Mikumàhu, la Aï, la Mbetilu dàngu la nde - ndeha lihida, 
32la Anatutu, la Nòpu, la Ananya, 
33la Hahuru, la Rama, la Nggitaïmu, 
34la Handitu, la Hamboingu, la Nembalàtu, 
35la Lòtu, la Onu dàngu la Lola Tukangu. 
36Ba mapira-ha da kanguhuru tau Lewi da ma-ndàdiku la tana Yahunda la 
mangilu-na, pa-paràhangu-ha pa-ndàdiku dànja da tau Mbanyamingu. 

Nahemia 12 

Huratu tamuda da ratu dàngu tau Lewi 

1Yiada-haka da ratu dàngu da tau Lewi da mabeli welingu la tanawangu 
karia-da i Herumbambilu anana i Halatialu dàngu na Ratu Bokulu Yehua: 
2-7 Da ratu: I Haraya, i Yerimia, i Ehira, i Amària, i Malaku, i Hatuhu, i 
Hakanya, i Rehumu, i Maremutu, i Indu, i Ngginitoi, i Ambia, i Miyamingu, 

i Maanja, i Mbilingga, i Hamaya, i Yuyaripu, i Yandaya, i Halu, i Amuku, i 
Hilikia dàngu i Yandaya. Nyuda jia-haka da ratu kapala la rehina i Yehua. 
8 Da tau Lewi: Da ma-kapipi maludu pa-malangungu, jiaha: i Yehua, i 
Mbinui, i Kàtumialu, i Haripuya, i Yahunda dàngu i Matanya. 
9Da anggota kalikapu maludu da mawunda ludu hema, jiaha: i 
Mbàkumbukuya, i Uni dàngu da angu kalibaru-na. 

Da wàla wuana na Ratu Bokulu Yehua 

10Yiana-yaka na juru wàla wuana na Ratu Bokulu Yehua: i Yehua, i 
Yuyakimu, i Eliyahipu, i Yuyanda, 
11i Yunatàngu, i Yandua. 

Da ratu kapala 

12-21Yiada-haka da tamuda da ratu kapala dàngu da kalibaru-daka ba talànga 
katangu-na Ratu Bokulu i Yuyakimu: 

 

Ratu Kalibaru 

i Maraya Haraya 

i Hananya Yerimia 

i Mahulàmu Ehira 

i Yuhanàngu Amària 

i Yunatàngu Meliku 

i Yuhupu Hambanya 

i Àtana Harimu 

i Helikai Marayutu 

i Hakaria Indu 

i Mahulàmu Ngginitungu 

i Hikiri Ambia 

... Minyamingu 

i Pilitaï Muanja 

i Hamua Mbilingga 

i Yunatàngu Hamaya 

i Màtanai Yuyaripu 

i Uhi Yandaya 

i Kalai Halai 

i Hembiru Amuku 

i Hahapia Hilikia 

i Netaneyilu Yandaya. 

 
Da pa-tulihu rukuda da kuru uma ratu dàngu da tau Lewi 

22Da huratu tamuda da kapala kuru uma tau Lewi dàngu da kuru uma ratu 
pambàda tulihu-haka la rehida yiada da Ratu Bokulu: i Eliyahipu, i Yuyanda, 
i Yuhanàngu dàngu i Yandua. Nu na pa-tulihu na-lundungu-ka ba talànga 
maràmba Perihia-ya i Ndariu. 
23Tàka rukuda da kapala kuru uma kalibaru tau Lewi pa-tulihu-ha lundu la 
ndaungu lurina i Yunatàngu-a umbuku-na i Eliyahipu. 

Na pa-tunggungu paràma la Umana i MIRI 

24La limada i Hahapia, i Haripuya, i Yehua, i Mbinui dàngu i Kàtumialu, 
pabiwa-ha la kalika - kalikapu-da da tau Lewi. Handàka - handàka ningu 
dàmbu kalikapu mangera-nya la pawotu hailangu lai MIRI dàngu la pa-
pamalangu-nya Nyuna ba dapahe - hemangu tundunya na kalaratu-na i 
Maràmba Ndautu, atana i Ala. 
25Da madai pindu Umana i MIRI da pa-pandumangu padaiha da kurungu 
pangangu la lihi pindu bokulu Umana i MIRI, jiaha: i Matanya, i 
Mbàkumbukuya, i Ombanja, i Mahulàmu, i Tàlumungu dàngu i Akupu. 
26Na ndaungu lurida nyuda jiaya ba ngaru-napa i Yuyakimu anana i Yehua, 
umbuku-na i Yuhandàku dàngu ba ngaru-mbunapa i Nggumbunuru Nahemia 
dàngu i Ratu Ehira na ma-tanjiku la uku. 

Na-katua-nanya na kangeli paraingu paraïna i Nahemia 

27Ba katua-ya na kangeli paraingu Yeruhali, ka paau-danjaka da tau Lewi 
welingu la ngia pa-ndàdiku-da, ka peku nimbunja ba mbabunya nu na 
matumbu wàngu ludu wotu pa-malangungu-da dàngu wàngu malingu 
pambu wàngu nu da jungga lamba dàngu jungga. 
28Ka pauhi-danyaka da maludu welingu la kuru uma - kuru uma tau Lewi, 
da ma-ndàdiku winggiru-nya na paraingu Yeruhali-kai, hamanai welingu la 
parai - paraingu ma-winggiru-nya la Netopa-kai, 
29welingu la Mbetu-Ngginggàlu, la Nggemba dàngu la Àhamawitu. 

30Da ratu dàngu da tau Lewi dawunda-ya na kalaratu hawari nduma wikida, 
hàlaika nu ndumana na rayatu, ndumada da pindu bokulu dàngu ndumana 
na kangeli paraingu. 
31Ku-paràha-nja da liku uru Yahunda pahei la pinu kangeli ka da-kapipi-ha 
da dua pajuru bokulu da ma-pajuru winggirungu paraingu ba dàngu ludu 
wotu pamalangu-danya i Ala. Na hau pajuru na-pajurungu la pinu kangeli 
ma-hanggangu la kawana, la Pindu Bokulu Kangudu. 
32I Hohaya nalaku la kajia maludu, dandàki-ya paraï da hawiangu da liku 
uru tau Yahunda. 
33-35La ndutuda nyuda nàhunja da ratu da mahapi taropitu: i Aharia, i Ehira, 
i Mahulàmu, i Yahunda, i Mbanyamingu, i Hamaya dàngu i Yerimia. Hàlaka 
nu hi nàhunya i Hakaria anana i Yunatàngu, umbuku-na i Hamaya. 
Hawiangu da boku la mangilu-na jiaha: i Matanya, i Mika, i Hakuru la 
kalibaru Ahawàpu. 
36La ndàkida nàhunja da angu kalibaru-da: i Hamaya, i Ahareyilu, i Milalai, 
i Nggilalai, i Maaï, i Netaneyilu, i Yahunda dàngu i Hanani. Dangàndi hàla 
nyuda paludu wàngu, hama tuna na paludu wàna i Maràmba Ndautu, atana 
i Ala. I Ratu Ehira, na ma-tanjiku la Ukuna i Ala, nàhunya la ngora ma-
pajurungu. 
37Ba datàka-ka la Pindu Bokulu Wai Tapanjiru, da-wikitungu hi da-
kandekalu la panongu paraingu-na i Ndautu, dali ningu la umana i Ndautu, 
hi dabeli-ha la kangeli la Pindu Bokulu Wai la ngaba pahunga lodu paraingu. 
38Na hili hau pajuru maludu da-pajurungu la pinu kangeli ma-hanggangu la 
kalai, nyungga dàngu na rayatu hawiangu ma-maràngga ndàkiha. Ma-
pajurungu mali ningu la Lewatu Kadu Aü lupa tàka la Kangeli Mbàlaru. 
39Hi mali ningu la Pindu Bokulu Epuraïmu, la Pindu Bokulu Ndai, la Pindu 
Bokulu Iyangu, la Lewatu Hananeyilu dàngu la Lewatu Mia lupa tàka la 
Pindu Bokulu Mbimbi. Na juruma nyuma na-pànjangu la lihi Pindu Bokulu 
Madai la lihi Umana i MIRI. 

40Nu ka tàka-danyaka da dua pajuru maludu la lihi Umana i MIRI. Hinggilu-
da da liku uru daa la pajuru-nggu, 
41da-kikungu-mbu da ratu da mahapi taropitu. Nyuda jiaha: i Eliyakimu, i 
Maaheya, i Minyamingu, i Mika, i Eliyowinai, i Hakaria dàngu i Hananya; 
42la ndàkida nyuda nàhunja i Maaheya, i Hamaya, i Eliahàru, i Uhi, i 
Yuhanàngu, i Màlakia, i Elàmu dàngu i Ehiru. Da maludu daludu la pa-
kapipi-na i Yihiràhaya. 
43La loduna nu dadangu da kameti maraku da pawotu lai MIRI. Dira mbaha 
etiya na rayatu maa ba nawua-dunya mahàmu paraïna i Ala. Da kawini 
dàngu da anakeda da-kikungu-mbu pambabu, na talia nggoru mbaha etida 
ba daludu parongu-mbuya la mamarau. 

Da hunggu pakàli wotu nduma lumungu la Umana i MIRI 

44La rehina nu ningu tau pa-patanggungu la pa-hamata-ha da kurungu 
pangangu da ngia pa-pakàpa-ha da hunggu maraku nduma Umana i MIRI, 
jia-mbuha da hunggu da hangia la hakambulu dàngu da kawunga ihi woka 
la nimbihu ndaungu. Nyuda da tau ma-hamata lupangu-ma da-pauhi-nja da 
hunggu welingu la woka la winggiru-da da paraingu. Nu da hunggu maraku 
hi wuanja da ratu dàngu da tau Lewi, nunjuya na Kalaratu Uku. Da tau 
Yahunda datembi-ha da ratu dàngu da tau Lewi, 
45maa ba nyudadu da ma-palaku-ya na kalaratu hawari dàngu da kalaratu 
hawiangu na pa-karuhi-na i Ala. Da ma-katangu malingu pambabu wàngu 
dàngu da madai pindu Umana i MIRI da-palaku-mbuya na pa-patanggungu-
ha, kikunya na kalaratu-na i Maràmba Ndautu dàngu i Halomu, na anana. 
46Pa-kiringu ba naluri-pa i Maràmba Ndautu dàngu i Ahawàpu na mamàhi 
la malingu pambabu wàngu, da maludu mbàda ludu-danjaka da weliku ludu 
wotungu lai Ala. 
47La rehina i Herumbambilu dàngumbu i Nahemia, mbuu ndàba-naka na 
rayatu Ihirailu dawotu hunggu la pa-pamàtu-ya na paluri wàda hau lodu - 
hau lodu da maludu dàngu da madai Umana i MIRI. Na rayatu nawotu 

hunggu nduma tau Lewi, tàka da tau Lewimbui duda dawua-nja ndumada 
da ratu kikunya na pa-pandumangu-ha. 

Nahemia 13 

Na kahika-na wikina na tau Ihirailu welingu la tau hangàdangu 

1Ba diha-nyaka na ukuna i Muha na rayatu, ka hunggu-danyaka yiana na lii 
kalokangu, ‘Da tau Amungu dàngu tau Muapu nda peku pa-oringu-ada dàngu 
banjaru-na i Ala; 
2nadu ba daluhu welingu la Mehiru da tau Ihirailu, nda dawua-nja pangangu 
dàngu wai pa-unungu paraïda nu da dua banjaru. Tàka ba hewa biada-nya i 
Mbiliamu la paràtu-nya na tau Ihirailu, na nyuna na Alanda nyuta na-panjilu-
nya nuna na ràtungu hi na-pambeli-ya wai maringu,’ ba wàna. 
3Ba darongu-yaka nu paraï tau Ihirailu, ka kahika-danjaka da tau 
hangàdangu mbuu ndàba-daka welingu la honga panggolu Ihirailu. 

Nahili pidi pandoi pawunda-na i Nahemia 

4Ba ndedipa nu, na Ratu Eliyahipu, na pa-patanggungu la pa-hamata-ha da 
kurungu pangangu la Umana i MIRI, na-paluangga mai dànya i Tombia. 
5Nawua-nya hau kuru bokulu nyuna i Tombia paraïna i Eliyahipu na pa-
pahinggilu làti ka ngia pa-pahàmu-ha da hunggu uhu nggàndumu, 
kaminyangu, da paràma wàngu la Umana i MIRI, da hunggu nduma ratu, da 
hangia la hakambulu welingu la uhu nggàndumu, angguru dàngu mina 
haitungu, da pa-paberingu la tau Lewi, la ma-katangu malingu pambabu 
wàngu dàngu la madaiya na pindu bokulu Umana i MIRI. 
6Nu ba natumbu nuna, nda ni-angga la Yeruhali, nadu la patailu kambulu 
dàmbu wàna na ndaungu pareta-na i Àratahàtahu, maràmba Mbambilu, 
luanggu-nya la Mbambilu pa-lapuru la maràmba. Mandai-mapa hi napuli-
ngga 
7la pabeli la Yeruhali. Ba kuhili tàka belika yiahu, ka katàtaku-nggunyaka ba 
kupi-nyaka i Eliyahipu ba mbàda wua-nanya hau kurungu la Umana i MIRI 
nyuna i Tombia. 

8Ka dira mbeni-kaka, hi ku-kawuka-nja la hambeli mbuu ndàba-daka da 
malanja-na i Tombia. 
9Hàlaka hi ku-paràha-nja la pawunda-ya na kalaratu hawari ndumada nu da 
kurungu. Ba hàla-yaka nu ka patama beli-nggunjaka mbuu ndàbada da 
hunggu uhu nggàndumu dàngu kaminyangu hamanai da pa-paloku wàngu 
la Umana i MIRI. 
10Hinggilu-nai nu, kupinja da maludu ma-katanja da malingu pambabu 
wàngu dàngu da tau Lewi ba mbàda laku wàru-danyaka na paraingu Yeruhali 
hi dabeli la wokada haàtu - haàtu, ba nda na-pambinu-duya na nduma lurida 
paraïna rayatu. 
11Ka hàngga-nggunjaka da liku uru maa ba nda da-ihili-dunya na Umana i 
MIRI. Ka paau beli-nggunjaka da tau Lewi dàngu da makata-nja da malingu 
pambabu wàngu hi ku-paràha-nja pahili palaku-ya na wai ngerada. 
12Hàlaka nu ka hili pakiringu-nanyaka na rayatu Ihirailu mbuu ndàbada la 
pawotu-ha da hangia la hakambulu welingu la uhu nggàndumu, angguru, 
mina haitungu, hi dangàndi-ha la ku - kurungu pangangu. 
13Ka patanggu-nggunjaka yiada da tau da patiki pa-ndàkingu la pa-hamata-
ha da kurungu pangangu: na Ratu Helimia, i Handuku na ma-tanjiku la Uku 
dàngu i Pandaya tau Lewi. I Hanàngu anana i Hakuru na umbuku-na i 
Matanya ku-patanggu-nya pandula-ha nyuda. Kupi-manja ba tau ràka pa-
monungu-ha nyuda, hi peku paberi pahàmu dànja nu mbuu ndàbada la angu 
ràma-daka. 
14Dou Alanggu, unamu-kiha mbuu ndàbada da pambàda palaku-nggu 
ndumana na Umamu hamanai na palumu wànya. 
15La rehina nu kuita-ha ba ningu hawiangu tau Yahunda mapohu angguru la 
lodu Hangahu. Ningumbui hawiangu ma-pabuku-nja uhu nggàndumu, 
angguru, wua angguru, wua kapilitu dàngu malanja hawiangu da kalandai-
da hi dangàndi-ha la Yeruhali. Kuhiri-nja pa-danggangu la Yeruhali. 

16Ba mapira-ha da tau welingu la Tiruhu ma-ndàdiku la Yeruhali dangàndi 
iyangu dàngu malanja hangia - hangia pa-danggangu la Yeruhali la lodu 
Hangahu, la padangga-nja la tau Yahundi. 
17Hi kumbeni-nja da liku uru tau Yahunda hi kupanii-nja, “Ka ndai pàda-
manya dimi nu ba wunda-minya njala bokulu bai pa-kajari-ya na lodu 
Hangahu? 
18Ruku njala tungu yia-maka hi nahuku-nja da boku la mangilu-nda paraïna 
i Ala dàngu hi na pa-taweharu-ya yiana na paraingu. Màla nu hili mbuhangu-
minyaipa pabonja-ya na mbenina i Ala la tau Ihirailu bai pa-kajari-ya na lodu 
Hangahu?” hi wànggunja. 
19Jia ba tuna hi kuwua-nja pareta, ka màtawa la nimbihu pa-kiringu-da da 
lodu Hangahu nu la lodu Njumatu la rudungu, lu bita parengga-nja da pindu 
bokulu paraingu jàka na-malingu-ka, dàngu nda peku-a la pa-bunggahu-ha 
jàka ndedi na-làpahu na lodu Hangahu, la lodu Haputu la rudungu. Kutuha 
da taunggu la pindu - pindu bokulu la pa-hamata-ya ka àmbu ningu malanja 
pa-danggangu patama ngàndi daa la paraingu la lodu Hangahu. 
20Tàka talànga handàka ningu bia tau danggangu dàngu matanggu 
danggangu malanja matodu la hambeli kangeli la lodu Njumatu la rudungu. 
21Hi ku-paninja, “Nda ningu linguna bai patiangu lundu waihangu-na lai 
hiana. Irimangu, jàkai hili handàkangu-mapa pawunda-ya na matuna nu, 
nda jia jàma-anggunggai!” hi wànggunja. Pa-kiringu nu nda dahili mai 
ndoku-apa la lodu Hangahu. 
22Ka paràha-nggunjaka da tau Lewi la pa-palaku-ya na kalaratu hawari wiki 
dàngu la padaiha da pindu bokulu, pa-hamata-ya ka peku maraku-nanya tau 
na lodu Hangahu. Ka hamayangu-nggunyaka, “Dou Ala, unamu-àru-kika 
rukuna na lii nunambu, dàngu umila-kingga etimu kikunya na bokulu pa-
namungu-mu,” wànggunya. 
23Nu kuita-mbuhai ba dadangu da tau Yahundi da ma-kanoma kawini 
welingu la tau Àndutu, Amungu dàngu Muapu. 

24Hawiangu da anada nda dapingu-apa hilu Yahundi, mbulungu na hilu 
Àndutu-ma-aka jàka ndia na hilu hawiangu. 
25Kumbeni-nja dàngu kuhara-nja. Ningu papalu-nggu dàngu pa-hànditu-
nggu lunggi. Tunaka nu hi ku-paràha-nja pa-harangu la parongu-na i Ala ba 
nda dahili lalei mangoma pa-korungu-apa, nyuda wikikai hamanai da anada-
kai. 
26Hi kupanii, “Ka nda jia-aya na njala yiana-mbu na pawunda-na i Maràmba 
Halomu? Nda ningua maràmba yia la pinu tàna marihi-nya pa-bokulu nyuna. 
Nambuha-nya paraïna i Ala hi nawotu-ya la pa-maràmba-nya na nggubulu 
Ihirailu-ka mbuu ndàbana. Jiapa-kai ba tuna na-pamanda bianya kawini tau 
tàka pawunda manjala. 
27Dira akatu-ya na pawunda-mi! Bai toru mbeni bia nyimi pa-rawaku-ya i 
Ala bai kanoma kawini tau tàka!” hi wànggunja. 
28I Yuyanda anana na Ratu Bokulu Eliyahipu-ya, tàka na haàtu na anana i 
Yuyanda natuya la yia anana i Hànambalàtu ma-pawelingu la paraingu 
Mbetu-Horungu. Jia ba tuna hi kuwàngga-ya i Yuyanda welingu la Yeruhali. 
29Ka hamayangu-nggunyaka, “Dou Alanggu, upatanda-kinja nggiki hamada 
nu da tau nuda ba da-pakajari-ya na ngaba ratu dàngu na panjanji-munja da 
ratu dàngu tau Lewi!” wànggu. 
30Tuna nuduka ba ku-paili-ya na banjaru Ihirailu welingu la mbuu ndàbana 
na ma-pawelingu la tau tàka. Kuwua-nja kalaratu da ratu dàngu tau Lewi, hi 
ni - ninguma wai ngerada haàtu - haàtu. 
31Kupanii wàmbunya, màtawa la re - rehi ningu ula ka ningu hahangu padua 
ai mutungu nduma hunggu kameti maraku, hamanai na rayatu duna ka 
nangàndi hunggu maraku kawunga ihi woka. La hupu njàpuna, ku-
hamayangu, “Dou Alanggu, upatanda-kinja yiada yia mbuu ndàbada dàngu 
kau mila-kingga eti,” wànggu. 

Etiru 

Etiru 1 

I Tamu Ràmbu Wàtihu napanda-ya na pareta-na i Hanganji Ahaweru 

1-2La Huhàngu, na parai puhu pareta Perihia, i Ahaweru na-katangu pareta 
ba hanganji-ya. Na pa-hanganji-na hangahu dua kambulu pihu porupinihu-
ya, piti welingu la Inindia lupa la Hundangu. 
3La patailu wàna na ndaungu pareta-na, na Hanganji Ahaweru na-paloku 
mbabu bokulu nduma mbuu ndàba-da da tau dàngu da panggawi-na. Da 
tanatara Perihia dàngu da tanatara Mendia nii-mbunja nu la mbabu, hamanai 
da nggumbunuru dàngu da tau bokulu la porupinihu. 
4Nomu mbua wulana mandaina na hanganji ba na-pajiliku-nja da pawulu-na 
la umana dàngu na bunjuku-na dàngu na pa-bokulu wàna na pa-hanganji-
na. 
5Hàlaku nu hi paloku-nanyai mbabu na hanganji ndumana na rayatu la 
Huhàngu, da mawulu hamanai da mamila. Nu na mbabu hau minggu titapu-
na, pa-paloku-ya la woka ngia pambawa uma hanganji. 
6Na talora uma hanganji pa-pamananda wàngu dindi tera linangu kawuru 
dàngu mabara-ya, pahondu wàngu la muditu linangu dàngu hi pahaunja la 
kara àmahu bara da pa-pakànangu la kambaniru pualamu. La wawana 
patuha da nggala àmahu rara àmahu bara la lata pa-pamananda wàngu 
pualamu bara, hambuluru rara, kaba mutiara kajilaku dàngu watu piruhu 
kawuru. 
7Na hanganji na-pandengingu wai angguru dira matiki da patuu la ma - màtu 
kaba wai àmahu rara. 
8Na ariyaa nda pa-padira-anya unungu-na wai angguru jàka ndia nda pa-
ruwatu-aya pa-unungu. Na hanganji mbàda wua-nanjaka pareta da maràma 
la umana, mbutana na ariyaa pakeinya kikunya na pambuha-na haàtu - 
haàtu. 

9La rehi nu i Tamu Ràmbu Wàtihu mbabu-mananyai duna dàngu da kawini 
la uma hanganji. 
10La lodu papihu wàna, dira unungu dàngu dira hawola-ya na hanganji, jia-
duyaka hi napaau-nja da mapihu da pa-kahala bai da malumu pa-ihiku-nya; 
nyuda nu jiaha i Mahumangu, i Mbihuta, i Hàrambona, i Mbikita, i 
Ambàkata, i Hetàru dàngu i Kàrakàhu. 
11Na-paràha-nja nyuda pa-karia-nya la hanggana, i Tamu Ràmbu Wàtihu 
dàngu tubuku pareta la katiku-na. I Tamu ràmbu dira manandangu-ya, tàka 
na hanganji na-mbuhangu pa-pajiliku-nya na manandangu-na la tau bokulu-
na dàngu la mbuu ndàbada da ariyaa-na. 
12Tàka ba da-patàka-nyaka na pareta hanganji lai Tamu ràmbu paraï da 
papalewa, nda nabihu-a pamai i Tamu Ràmbu Wàtihu, hi dira mbeniya na 
hanganji. 
13Kàli wànguna na hanganji ba nakarai timbangu rukuna na uku dàngu na 
kalaratu. Jia-duyaka hi napaau-nja da amabokulu-na da mapinya jàka 
nggàraya na pawàngu la matuna nu. 
14Da amabokulu da pakàli paau mànuna na hanganji jiaha: i Kàrahena, i 
Hetàru, i Àtamata, i Tàrihu, i Merihu, i Màraheina dàngu i Mamukàngu. 
Nyuda ma-katangu pareta-ha la Perihia dàngu la Mendia da mahupu 
majangga la pareta. 
15Tàka na hanganji, “Mbàda palewa-ngguhaka da malumu-ngga lai Tamu 
Ràmbu Wàtihu ka namai lai nyungga. Tàka nda nabihu-a. Pa-namatu-nya na 
uku nggiki wànda-nyaka bàdi?” wànanja nu da mapihu. 
16Tàka i Mamukàngu, “Ba tuna nu nda didi-aya na hanganji na-papawawa-
na i Tamu Ràmbu Wàtihu, tàka mbuu ndàba-mbuda da panggawi-na i Tamu 
umbu dàngu mbuu ndàba-mbuna na mini la tana yiana! 
17Nadu na-pawunda-na i Tamu ràmbu napinya paraï mbuu ndàbada da 
kawini, dàngu hi nda da-wàrihu-ha da leida haàtu - haàtu. Napa nyuda 

dapanii: I Tamu umbu na-paaunya i Tamu Ràmbu Wàtihu, tàka i Tamu 
ràmbu nda nabihu-a pamai wàda. 
18Jia-duya jàka darongu-ka da papaha-da da tau bokulu la Perihia dàngu la 
Mendia rukuna nuna, jiangu-ma daluu paniinja da leida. Na rukuna nuna, 
napa da kawini papaha da-patarangu la leida, tàka da mini lei hi dambeni-
nja da papaha-da. 
19Ba tuna ma-kamahingu ka nabota-ya paraïna i Tamu umbu, i Tamu Ràmbu 
Wàtihu àmbu namai-dupa lai tamu umbu. Nu na botangu ka nanjadi kalaratu 
Perihia dàngu Mendia, ka àmbu pekuna payila beliya. Hàlaka nu na ngia pa-
mandapu-na i Tamu Ràmbu Wàtihu wuaya la kawini haàtu marihi hàmu 
welingu lai nyuna. 
20Na botangu-na i Tamu umbu, jàka nakada-nya la nggubulu tana pa-pareta 
na ma-lerangu yiana, napa da kawini papaha datembi-ha da leida, ka tau 
wuluya dàngu ka tau mila-yakai,” wànanya na hanganji. 
21Nu na paniina i Mamukàngu na-patunju-ya paraïna na hanganji dàngu da 
tau bokulu-na hi naluu pahàra-nya. 
22Napangàndingu lii pareta la mbuu ndàbada da porupinihu pareta-na, la 
hilu dàngu la tulihu wikida nuda da porupinihu. Na linguna na pareta la hau 
uma - hau uma jiaya na mini lei na katiku kuru uma, na mangera-nya na 
botangu la mbuu ndàbana, wàna. 

Etiru 2 

I Etiru nanjadi tamu ràmbu 

1Ndedi pira mandaina la hambeli-na nu, jiapa-kai ka nda na-karaü-apa na 
etina na hanganji, na-miripu mànu-mapa la kanandingu-na na pawunda-na i 
Tamu Ràmbu Wàtihu, dàngu na-papalimba wànya. 
2Tuna nu duka da amabokulu la lihi hanganji hi da-wuangu kareuku, “Narihi 
hàmupa làti ka himbunya anakaria manandangu i Tàmu umbu. 
3Wotu bàdi panggawi la mbuu ndàba porupinihu pareta ka dahimbu 
anakaria manandangu ka ngàndiha la uma maràmba kawini lai yiahu la 

Huhàngu. I Henggai na pa-kahala bai, na kapala kuru uma pangia tau kawini, 
nyunaka ma-tanara-ha, dàngu mawua-nja karanu pa-manandangu wàngu. 
4Hàlaka i Tàmu umbu ka napindi anakaria parihi mbuha halawàla-na, ka 
panjadi-ya tamu ràmbu hiluna i Tamu Ràmbu Wàtihu,” wàda. Na hanganji 
na-patunju-ya na kareuku nuna hi na-pahàra-nya. 
5La parai Huhàngu ninya na haàtu tau Yahundi na ma-tamungu Morundikaï 
anana i Yairu. Nyuna ana umbuku-na i Kihu dàngu i Himei-ya welingu la 
kabihu Mbanyamingu. 
6I Morundikaï pa-tanawangu-ya ba nabera-ya na parai Yeruhali paraïna i 
Nembukatunehàru, hanganji Mbambilu. I Morundikaï pangàndi-ya la 
Mbambilu kariana i Yoyakingu, hanganji Yahunda, dàngu dadangu-mapa da 
tau tanawangu hawiangu. 
7Ninya na anawini, angu bokuna, anakaria manandangu ma-kalanggihu, na 
ma-tamungu Etiru, tàka na tamu Imbarani-na Handaha-ya. Da ina amana i 
Etiru mbàda meti-daka, tàka hi nanjadi nganggu anana i Morundikaï, na-
kabida hama tuna ana wiki-nanya. 
8Ba bobaru-yaka na pareta hanganji, dangu anakaria pa-pauhingu la 
Huhàngu, dàngu i Etiru nimbunya la hongada. Nyuna pa-kariangu-mbuya la 
uma hanganji hi pakata-nya lai Henggai na kapala kuru uma pangia tau 
kawini. 
9Na-hangàtaru i Henggai ba naita-ya i Etiru dàngu nanamu-ya. Hi naluu 
wuanya karanu pa-manandangu wàngu dàngu pangangu papindi nu na 
anakaria. I Etiru pa-palelingu la pangia marihi halawàla la pahàmu nu la 
pangia kawini; tàka tau mapihu-ha da anakaria marihi karinggatu halawàla 
la uma hanganji da pawuangu waingaba palumu-nya nyuna. 
10Panamatu-nya na papekangu-na i Morundikaï, i Etiru nda napanii-a ba tau 
Yahundi-ya. 
11Nimbihu lodu i Morundikaï ba na-wenangu la talora uma pangia kawini, 
ka pinya na ngerana i Etiru jàka nggàra ehina. 

12Panamatu-nya na pakàli wàngu, pa-wuangu karanu pa-manandangu 
wànguha la dalu hau ndaungu: nomu mbua wulangu wàngu lonahu 
pakorungu karanu, hili nomu mbua wulangu wàngu lonahu pakorungu mbii 
kati hangia - hangia. La hambeli-na nu, da anakaria da-pahilu - pahilungu 
palua la Hanganji Ahaweru. 
13Ba nalua la hanganji na haàtu anakaria pekuna nawàngu etina jàka nggàra 
papaki-na. 
14Wàngu rudungu ba karia-nya la uma hanganji, hadangu harii hi karia-nya 
la hili hau uma, hi na-tanara-ya paraïna i Haànggahu, na pa-kahala bai ma-
tanara kala wihi hanganji. Na anakaria nuna nda nahili lua-apa la hanganji, 
hinggilu-na jàka nawuku-ya paraïna hanganji dàngu tiki-nanya tamuna ba 
napaau-nya. 
15Ka toma-nanyaka na ngerana i Etiru palua la hanganji. – I Etiru anana i 
Ambihaïlu-ya angu bokuna i Morundikaï na manganggu ananya i Etiru ba 
hama tuna ana wiki-nanya; nu i Etiru na-pa-hangàtarungu ta - tauka na 
maita-ya. Ba nalua la hanganji, nawotu pakina i Etiru tundunya na panii 
dàngu na panaungu-na i Henggai, na pa-kahala bai ma-kapala-nya na uma 
pangia kawini. 
16Tu dunaka la ndaungu papihu wàna na pareta-na i Ahaweru la wulangu 
hakambulu, na wulangu Tembitu, pa-kariangu-ya i Etiru lai Hanganji 
Ahaweru la uma hanganji. 
17Nyuna, narihi mbuhanya paraïna hanganji welingu la anakaria hawiangu. 
Tu dunaka ruku dira mbuha-nanya paraïna hanganji, hi na-patàngapu-nya 
na tubuku pareta la katiku-na i Etiru, hi na-panjadi-ya tamu ràmbu hiluna i 
Tamu Ràmbu Wàtihu. 
18Hàlaka nu nambabu pa-bokulungu na hanganji ka pa-mangara-nya i Etiru, 
dàngu hi nadunda ndàbanja da panggawi dàngu da tau bokulu-na. Na-bobaru 
pakada-nya na lodu nda ràma la nggubulu pareta dàngu hi napabe - beringu 
pawua juana manda na-jarungu. 

I Morundikaï na-pamara-ya na lurina na hanganji 

19Nu ba tuna i Morundikaï pawotu-yaka panjadi panggawi pareta. 
20Ndedi napanii-a i Etiru ba tau Yahundi-ya nyuna, ba nahiri-dunya paraïna 
i Morundikaï. Nadu i Etiru ba na-panamatungu lai Morundikaï hama tuna ba 
anakeda-yapa ba na-kabubulu-ya paraïna na anamini-na, nu na angu bokuna. 
21La hau lodu ba talànga ràmana la uma hanganji i Morundikaï da madua da 
pa-kahala bai la lihi hanganji, i Mbikitàngu dàngu i Terihu, da-pahama 
kangunduhungu la pa-pameti-ya i Hanganji Ahaweru ba dira karaü-danya 
eti. 
22Nu na pawuku-da napinya paraïna i Morundikaï, hi naluu paniinya i Etiru. 
Tàka i Etiru nda na-mangenahu-mai duna papanii-nya na hanganji nu na 
paniina i Morundikaï. 
23Nu na lii hi manginjiru-ya, ka lohangu-duna-nyaka ba ma-padeningu-ya nu 
na kareuku. Nu da tau madua, hi huku pameti-ha ba wàngu pa-tiwalu-nja. 
Tundunya na pareta-na na hanganji, na rukuna nuna patulihu-ya la mbuku 
lii ndai pareta. 

Etiru 3 

Na wuluaka-na i Hamàngu la pa-pamànji-ya na tau Yahundi 

1Ndedi nggi tuna mandaina la hambeli-na nuna na Hanganji Ahaweru 
nawotu-ya i Hamàngu panjadi ngora amabokulu pareta. Nu i Hamàngu 
anana i Hamandata-ya welingu la ana umbuku-na i Anggàku. 
2Na hanganji nawua-nja pareta da panggawi-na mbuu ndàbada ka datembi-
ya i Hamàngu ba wàngu pa-marubuku-nya. Mbuu ndàbada danunju-ya na 
pareta, hinggilu-na i Morundikaï. 
3Da panggawi hawiangu la uma hanganji, da-paàra-nya nggikina hi 
napangga-ya na pareta hanganji, 
4nimbihu loduma ba da-dàhiku-ya ka na-panamatungu, tàka nda nabihu-a 
parongu, “Nyungga tau Yahundi-ka; nda peku-ana ka ku-marubukungu tau,” 

wàna. Tàka nyuda hi da-patàka-nya i Hamàngu, ba da-mbuhangu papinya 
jàka nggikina wàna i Hamangu hanggangu lai Morundikaï. 
5Hi dira mbeniya i Hamàngu ba napinya, ba nda nabihu i Morundikaï pa-
karuduku-nya nyuna. 
6Ba napinya-ka ba tau Yahundi-ya i Morundikaï, bota-nanyaka la pahuku-
nya i Morundikaï, tàka nda didi-aya nyuna, nawuku-mbuya la pa-pamànji-
ya mbutana na tau Yahundi la tana pareta Perihia. 
7La ndaungu pa-hakambulu dàmbu wàna ba na-pareta i Hanganji Ahaweru, 
la kawunga wulangu la wulangu Nihàngu, i Hamàngu na-paràhangu patungu 
undi, “na purimu” ba wàdanya, ka pinya jàka nggàra lodu nggàra wulangu-
ya na ma-jàngapu la pa-pahàra-nya na pawuku akatu-na. Kawuku-danyaka 
na tànggalu hakambulu tailu wulangu hakambulu dàmbu, na wulangu 
Andaru. 
8Ka panii-nanyaka i Hamàngu la hanganji, “Tàmu umbu, wàna, ninya na hau 
banjaru panda jàngapu ma-tanyalangu la hau porupini - hau porupinihu tana 
pareta-nda. Na hurina haumaya welingu la banjaru hawiangu-ka. Nda da-
panamatungu-a la uku pareta. Ba tuna, nahàmu-mapa làti tàmu umbu ka 
àmbu màtanja ba dawàngu etida. 
9Jiaya jàka wàmu tàmu umbu, wuangu bàdi huratu pareta ka pamànji-ha. 
Jàkau pajia-ya na paniinggu tàmu umbu, kumàka-ma duku pa-patamangu 
340.000 kilu àmahu bara la kanai bandamu tàmu umbu,” wàna. 
10Ba narongu-yaka nu, na hanganji na-butuhu-ya na tawuru la limana na 
pakàli paki pahàpu wànja da lii pa-bobaru pareta, hi nawuanya i Hamàngu 
na muhu tau Yahundi. 
11Tàka na hanganji, “Nuna na banjaru dàngu da àmahu-na kuwua-nggauha 
nyumu. Wànguwa etimu lai nyuda,” wànanya. 
12-13La tànggalu hakambulu tailu la kawunga wulangu, i Hamàngu na-
paaunja da tau matanggu tulihu-nya na hanganji. Na-paràha-nja pa-tulihu 
huratu, nunjuya na papanii-nanja, hàlaka hi haleli-ya la mbuu ndàbana na 

hilu dàngu hi hili tulihu-ya hama tuna na tulihu-ka na pakàli wàngu la 
nggubulu tana pareta. Nu na huratu pa-tulihu-ya wànya na tamuna i 
Hanganji Ahaweru dàngu hi hàpu wànya na tawuru-na hi lu pangàndi-nja la 
ma-pareta, da nggumbunuru, da amabokulu la mbuu ndàba porupinihu. Na 
ihina jiaya na lii pareta, la tànggalu hakambulu tailu wulangu Andaru, mbuu 
ndàbada da tau Yahundi, ma-kaweda bidi tau, kawini anakeda, lupangu 
pameti-ha àmbu aï-duha, dàngu da banda malanja-da rambanja. 
14Nu na pareta lupangu bobaru-ya la mbuu ndàba porupinihu, ka peku 
rimangu-na mbuu ndàbana la lodu pa-kawuku. 
15Da pa-palewa-ka daluu laku palua patuha da huratu la mbuu ndàba 
porupinihu pareta. La hupu liina na hanganji, pa-bobaru-mbuya na pareta la 
Huhàngu, na parai puhu pareta Perihia. Hàlaka nu, mandapu-danyaka na 
hanganji dàngu i Hamàngu ba daunu wai angguru, kanggupuku-nanyaka la 
Huhàngu rukuna na lii nuna. 

Etiru 4 

I Morundikaï nakarai pa-ndulangu lai Etiru 

1Ba narongu-yaka nu na matumbu i Morundikaï, bàriku-nahaka da pakina, 
hi na-kalambungu karungu tanda hawina-na. Natunya aü na katiku-na hi na-
palunggamaingu la paraingu ba nahii padudurungu. 
2La tuba pindu bokulu uma hanganji na-pànjangu, nadu ba nda peku-ana 
patama na tau ma-kalambungu karungu. 
3Tuu mbuna la mbuu ndàba porupinihu da-padudurungu da tau Yahundi ba 
bobaru-yaka na pareta hanganji. Darotu wiki, dahii dàngu padudurungu-da, 
dangu ma-kalambungu karungu dàngu ma-tanggunggulu la tana. 
4Ba da-patàka-nyaka i Tamu Ràmbu Etiru na pawunda-na i Morundikaï 
paraïda anakaria dàngu da pa-kahala bai malumu-nya, dira hawina-ya i 
Tamu Ràmbu Etiru. Na-pangàndi-nya paki i Morundikaï ka pahilu-nja da 
hinggi karungu-na, tàka nda nabihu-a pakeiha i Morundikaï. 

5Tunaka nu, i Etiru hi napaau-nya i Hatàhu na haàtu welingu la honga pa-
kahala bai pa-pangaba-na na hanganji la palumu-nya i Etiru. Na-paràha-nya 
i Hatàhu pa-paàra-nya i Morundikaï, jàka nggàra matumbu dàngu nggikina 
nyuna hi tuna nu. 
6Lua-nanyaka i Hatàhu lai Morundikaï la mambila paraingu la tuba pindu 
bokulu uma hanganji. 
7I Morundikaï napanii-ya na pambàda pina dàngu jàka pira àmahu panjanji-
na i Hamàngu pa-patama-na la kanai banda hanganji, jàka hàlaka pa-
pamànji-ya na tau Yahundi. 
8I Morundikaï nawua-mbunya na haleli-na na huratu hanganji pambàda 
paluhu la Huhàngu na ma-ihingu pareta la pa-pamànji-ya na tau Yahundi. 
Na-paràha-nya i Hatàhu pawua-nya i Etiru na huratu, dàngu la pa-kaloka-ya 
na rukuna nuna, dàngu la pakarai-ya i Etiru palua la hanganji, pakarai-nya 
mila eti na banjaru-na. 
9Ka lua-nanyaka i Hatàhu lai Etiru pa-patàka-nya na hupu liina i Morundikaï 
lai nyuna. 
10Tàka i Etiru na-paràha belinya lai Morundikaï pa-patàka-nya, 
11“Na ta - tauka, miniya kawini-yakai, na majia lua ànga biana la hanganji, 
la talora uma hanganji, dàngu nda pa-paaungu-ya, lupangu-ma pahuku 
pameti-ya. Nuna nu kalaratu-maya dàngu mbuu ndàbana na tau piti welingu 
la amabokulu hanganji lupa rayatu porupini - porupinihu-ka dapinya nuna. 
Hangia jua-ana na pamara wàngu welingu la kalaratu, jia-duya jàka na-
pajola-nya na toku àmahu rarana na hanganji la tau nuna. Jàka tunaka nu 
mara-duna-nyaka. Tàka hau wula-naka nàhu ba nda napaau-ngga paraïna 
hanganji,” wànanya. 
12Tàka i Hatàhu na-patàka-nya i Morundikaï na pa-papanii-na i Etiru. 
13Tàka i Morundikaï na-pangàndi-nya langu i Etiru, “Àmbu jia kaka-
munyaka, bau rihipa pamara welingu la tau Yahundi hawiangu, rukuna bau 
ngiangu la uma hanganji! 

14Jàka jia-yaka na tau Yahundi lupangu-ma duna na-ngalangu pa-ndulangu, 
nggàra ngara ngia-yakai hi lupangu damara. Tàka jàka ndi - ndii tu biamu 
nu nyumu, jiangu-ma napa umeti, ka njàpu-duna-nyaka na kawuku amamu. 
Talànga wanguna raï ai duna hi ndumana na rehi tungu nàhu-maka ihu, hi 
pindikau la panjadi tamu ràmbu!” wànanya. 
15Ka pangàndingu-nanyaka langu i Etiru lai Morundikaï, 
16“Pauhi ndàbanya na tau Yahundi la Huhàngu pa-hamaya-ngga 
ndumanggu. Àmbu ngangu àmbu ngunungu-du tailu mbua lodu tailu mbua 
rudungu. Nyungga duku dàngu da anakaria malumu-ngga puaha-mamanyai 
duma. La hambeli-na nu napa kulua la hanganji, jiapa-kai ka na-pahilitu la 
kalaratu. Jàka pameti wànggu-nyakai rukuna nuna, màta bia ka kumeti!” 
wàna. 
17Laku-nanyaka i Morundikaï pa-pahàra-nya mbuu ndàbana na papanii-
nanya paraïna i Etiru. 

Etiru 5 

I Etiru nadunda-nya na hanganji dàngu i Hamàngu palua pangangu la umana 

1La lodu patailu wàna na puaha-na, wotu-nahaka da paki tamu ràmbuna i 
Etiru, hi nalua la talora dalu uma hanganji hi na-ndolaku la tuba pindu 
hanamba. Na hanganji mandapu-nanya la kanjàka pareta la tubana nu na 
pindu. 
2Ba naita-yaka ndolaku-na la hambeli i Tamu Ràmbu Etiru, naaï namuya hi 
na-pajola-nya na toku àmahu rarana. Hurungu-nanyaka i Etiru hi na-
jonggaru-ya na hupu tokungu. 
3Hi na-paàrangu na hanganji, “Nggàra ehimu, dou na papaha-nggu duku? 
Nggàra pambuha-mu? Panii biaya! Jiapa ka peradua-na na tana pareta-nggu, 
kuwua-mbunggaunya,” wànanya. 
4Nahema i Etiru, “Jiaya jàka wàmu làti tamu umbu, la rudungu taï, nyumu 
tamu umbu dàngu i Hamàngu kai lua la mbabu pa-paloku-nggu-nggamu,” 
wàna. 

5Paau-nanyaka i Hamàngu paraïna na hanganji ka naluu maiya ka pahàra-
nya na pakarai-na i Etiru. Ka lua-danyaka la mbabu pa-paloku-na i Etiru. 
6Ba talànga unuda wai angguru, na-paàrangu na hanganji, “Nàhu panii-yawa 
jàka nggàra pambuha-mu. Nggàra bia pakarai-mu kuwua-manggau duku, 
jiapa ka paradua-na na tana pareta-nggu!” wànanya. 
7Nahema i Etiru, 
8“Jàkau pajia-ya na pakarai-nggu tamu umbu, kai hili maiki làti tamu umbu 
haromu la rudungu, nyumu dàngu i Hamàngu la mbabu pa-paloku-nggu. 
Napa la mbabu nuna kupanii-ya na pakarai-nggu lai tamu umbu,” wàna. 

Na pawuku-na i Hamàngu la pa-pameti-ya i Morundikaï 

9Dira mbaha etiya i Hamàngu ba nabeli welingu la mbabuna i Tamu Ràmbu 
Etiru. Tàka la pindu bokulu uma hanganji naita-ya i Morundikaï ba nda na-
hadangu la patembi-ya nyuna, dira karaü-ya na etina. 
10Na nyuna ba tuna, na-roputu wikina hi nabeli la umana. Ba natàka-ka 
napaau-nja da anguna ka damai, dàngu nakarai-mbuya i Herihu na papaha-
na pa-mandapu dànja nyuda. 
11Tàka i Hamàngu napanii abungu ba napeka wuluna, nadangu-da da anana 
mini, na papingi-na na mandapu-na na pangala-na la hanganji, dàngu na 
pànggatu-na na manda najaru rihina welingu la panggawi hawiangu. 
12Dàngu napanii-mbu, “Na padunda-na la mbabu i Tamu Ràmbu Etiru didia-
kama na hanganji dàngu nyungga, haromu rudu hili dundana-nggama, wàna. 
13Mbuu ndàbada nuda nda ningua linguna jàka kuita-mayapa i Morundikaï, 
na tau Yahundi, ba na-mandapu la pindu bokulu uma hanganji,” wàna. 
14Ba darongu-ya nuna paraïna papaha-na dàngu da anguna-ka, “Paràhangu 
bia pa-pandoi ai tiwalu dua kambulu dàmbu metiru janggana. Hàlaka, 
haromu la mbaru karai paramihi la hanganji ka tiwalu-nya i Morundikaï nu 
la ai tiwalu. Tuna nuduka bàdi hi peku luamu la mbabu dàngu mambiru 
etimu,” wàdanya. Na kareuku nuna dira nggànaya la etina i Hamàngu, tuna 
nu duka hi naluu paràhangu pa-pandoi ai tiwalu. 

Etiru 6 

Na hanganji na-pamangara-nya i Morundikaï 

1La rudungu nuna nda ana mbàpihu-ana na hanganji. Hi na-paràhangu papiti 
mbuku lii ndai pareta hi na-paràhangu padiha-ya. 
2Nu la mbuku nahunggu-ya na pa-tulihu ba mbàda lapuru-naka i Morundikaï 
rukuna na pawuku-da i Mbikitàngu dàngu i Terihu da pa-kahala bai madaiya 
na kurungu hanganji, la pa-pameti-ya na hanganji. 
3Na-paàrangu na hanganji, “Nggàra mangarangu-yaka na limba hàmuna na 
pa-wuangu-ya i Morundikaï?” wàna. Dahema da malumu-nya, “Nda nggàra-
a pa-wuangu-ya,” wàda. 
4Hi napanii na hanganji, “Nggamu panggawi-nggu maninya nàhu la uma 
hanganji?” wàna. La rehi nu bidi tàka-ma-ana i Hamàngu la talora uma 
hanganji; maina pa-paramihi la hanganji ka tiwalu-nya i Morundikaï la ai 
tiwalu pambàda pahada-na. 
5Dahema-ya na hanganji paraï da ma-lumungu, “Ninya i Hamàngu la uma 
hanganji, lua-nggunya lai tamu umbu, wàna,” wàda. “Paràha-nya ka 
natama,” wàna na hanganji. 
6Ba natama-ka i Hamàngu, na-paàra-nya paraïna hanganji, “Ninya na tau ka 
tembi halawàla-ya, wànggu. Nggiki-nggunyaka bàdi?” wànanya. Tàka daa la 
etina i Hamàngu, “Hili nggamu-yaipa na pawua-na tembi halawàla tungu nu 
paraïna hanganji? Jàka nda nyungga!” wàna. 
7-8Tuna nuduka hi nahema, “Pitinya paki mangarangu pakàli pakina i Tamu 
umbu. Hàlaka, na njara kaliti-na i Tamu umbu wotunya ngaü pareta. 
9Haàtu amabokulu pareta welingu la honga tau bokulu nawotu-nyaha da 
paki la tau pawua-na tembi i Tamu umbu, hàlaka hi paï karia-nya ba na-
kaliti-ya na njara kaliti-na i Tamu umbu li ningu la mbila paraingu. Na 
amabokulu ka na-mangilu dàngu warana, ‘Tuna nuduka na palimba-nanya 
mahàmu paraïna hanganji na tau patembi-na!’ ka wànanya,” wàna. 

10Tàka na hanganji, “Parenggangu, pitiha da paki dàngu na njara, wua-
nyawa tanda tembi tungu nu i Morundikaï na tau Yahundi. Pahàra-nya hama 
tuna na papanii-mu kawai, àmbu haudu ma-talarahu. Napa ujàngapu-ya 
nyuna ba mandapu-na padua la tuba pindu bokulu uma hanganji,” hi 
wànanya i Hamàngu. 
11Tàka i Hamàngu hi napiti-ha da paki dàngu na njara, hi nawotu-nyaha da 
paki i Morundikaï. Ba na-kaliti-yaka na njara i Morundikaï, paï karia-
nanyaka la mbila paraingu paraïna i Hamàngu, hi nawara, “Tàngaru, tuna 
yia-duka ba na-palimba-nya mahàmu paraïna hanganji na tau patembi-na,” 
wàna. 
12Hàlaka nu beli-nanyaka i Morundikaï la pindu bokulu uma hanganji. Tàka 
i Hamàngu beli nggànggatu-nanyaka la umana. Nda na-mbuhangu-a paita-
ya tau ba dira makia-ya, hi na-tamalingu. 
13Hi napanii-nya na papaha-na dàngu da anguna, nu na manggàna-ya. Tàka 
na papaha-na dàngu da anguna nu da mini manggàna, “Ngeri kàku-nanyaka 
na màkamu lai Morundikaï. Nyuna tau Yahundi-ya dàngu nda jia tara-amu 
lai nyuna, jiangu-ma na-pakàku-kau,” wàdanya. 

I Hamàngu pahuku pameti-ya 

14Ba talànga paniida dàngu i Hamàngu, tàka-danyaka ba ri - ringada da ma-
pawaingaba la uma hanganji pa-karia-nya i Hamàngu la mbabu pa-paloku-
na i Etiru. 

Etiru 7 

1Pandua wànaka na hanganji dàngu i Hamàngu pangaa dànya i Etiru. 
2Ba talànga ununa wai angguru, hili paàra-nanyaka i Etiru paraïna hanganji, 
“Dou na papaha-nggu duku, nggàra pambuha-mu? Panii-yawa! Lupangu-ma 
duku kuwua-nggau, jiapa kau karai-yakai na peradua-na na tana pareta-
nggu,” wànanya. 
3Nahema i Tamu Ràmbu Etiru, “Jiaya jàka wàmudu tamu umbu, karai-
nggunya ka peku luringgu, nyungga dàngu banjaru-nggu. 

4Nadu, nyungga dàngu banjaru-nggu pa-danggangu-kamaka ka pameti-
kama. Ngera hama tuna, jàka dangga-nggama ka tuukama ata-a, pàdi 
wànggu bia làti, nda ku-paamba-akau. Tàka nàhu, napa pa-pameti-kama 
dàngu pa-pamànji-kama!” wàna. 
5Ka paàrangu-nanyaka i Hanganji Ahaweru lai Tamu Ràmbu Etiru, “Nggamu 
na matoru mbeni pawunda-ya nuna? Nggiya nu na tau?” wànanya. 
6Nahema i Etiru, “Yiana i Hamàngu na ma-akatu, jiaya na muhu dàngu na 
ma-pajàra-kama!” wàna. Kanjupu mangàdatu-ya i Hamàngu ba na-tàngaru-
ha na hanganji dàngu i Tamu ràmbu. 
7Kanjupu karaü-ya na etina na hanganji hi na-hadangu welingu la menja hi 
naluhu la hambeli la woka ngia pambawa uma hanganji. Napinya i Hamàngu 
ba mbàda bota-nanyaka paraïna hanganji la pahuku-nya nyuna, tuna nuduka 
hi na-ndàdiku lai Tamu Ràmbu Etiru pa-kamahi-nya, ka pamara-ya. 
8Wàngu mbota monungu-na i Hamàngu na pa-talàpu wikina la nggalana i 
Etiru ba na-pamilangu wikina, la rehi nu jia pàkuyai na belina na hanganji. 
Ba naita-ya paraïna hanganji ba tuna nu i Hamàngu, kaoka-nanyaka, “Nggàra 
ulana? Natoru mbeni pa-rumbaku-ya i Tamu ràmbu yiahu la hangganggu 
dàngu la uma wikinggu?” wàna. Ba panii tunaka nu na hanganji, lu mai-
danyaka da ma-pawaingaba hi da-palumburu-nya na katiku-na i Hamàngu. 
9Tàka i Hàrambona na haàtu welingu la hongada da ma-pawaingaba, “La 
umana i Hamàngu ningu ai tiwalu dumu tamu umbu, dua kambulu dàmbu 
metiru janggana. Na-pahada-nya nuna paraïna i Hamàngu ka tiwalu-nya i 
Morundikaï, na mambàda pamara-ya na lurimu dumu tamu umbu,” wàna. 
Tàka na hanganji, “Tiwalu-nya i Hamàngu la ai nuna!” wàna. 
10Tuna nuduka hi tiwalu-nya i Hamàngu la ai pambàda pahada-na ndumana 
i Morundikaï. Hina-duka hi na-wadaru na karaü etina na hanganji. 

Etiru 8 

Na banjaru Yahundi pa-paràhangu-ya pa-tumbaru-ya na muhuna 

1La lodu numa na Hanganji Ahaweru nawua-nya i Tamu Ràmbu Etiru mbuu 
ndàbada da pawulu-na i Hamàngu na muhu bokulu tau Yahundi. I Etiru 
napanii-nya na hanganji ba na-paana-miniya i Morundikaï, piti welingu la 
rehi nu i Morundikaï pa-pahiangu-ya palua la hanganji jiapa ka nda pa-
paaungu-ya kadu. 
2Na hanganji naàli-nya na tawuru-na na pambàda piti belina welingu lai 
Hamàngu hi nawua-nya i Morundikaï. Tàka i Etiru nawotu-ya i Morundikaï 
la pa-hamata-ha da pawulu-na i Hamàngu. 
3Hàlaka nu i Etiru nahili lua la hanganji. Na-marubuku pa-kariangu hiina hi 
na-kamahi-nya na hanganji ka na-hikalu-ya na pawuku akatu pambàda 
lakunda-na i Hamàngu la tau Yahundi. 
4Na hanganji na-pajola-nya na toku àmahu rarana lai Etiru, hi na-hadangu i 
Etiru, 
5“Jiaya jàka wàmu tamu umbu, dàngu jàkau namu-duka, upaluhungu huratu 
pareta làti ka yila beliha da huratu-na i Hamàngu da ma-ihingu pareta pa-
pamànji-ya mbutana na tau Yahundi la tana kuru pareta yiana. 
6Nggiki hama torungu-ngguka paita-ya na banjaru dàngu da kalembi-nggu 
ba hambàli pambuta-ha?” wàna. 
7Tàka na Hanganji Ahaweru, “Mbàda tiwalu-nggunyaka i Hamàngu ba 
nawuku-ya pa-pameti-ya na tau Yahundi, tàka da pawulu-na mbàda wua-
ngguhaka lai Etiru. 
8Tàka na huratu pambàda tulihu la tamu hanganji dàngu patungu hàpu 
hanganji nda peku-ana payila beliya. Ba tuna, ku-pahia-nggai pa-tulihu 
huratu rukuna na tau Yahundi, nggàra bia na mahàmu bai kakaya. Tulihu-
yawa na huratu la tamunggu dàngu tunya hàpu pareta,” wànanja i Etiru 
dàngu i Morundikaï. 
9La lodu numa, la tànggalu 23 wulangu tailu, na wulangu Hiwàngu, i 
Morundikaï napaau-nja da tau matanggu tulihu-nya na hanganji hi na-
paràha-nja pa-tulihu-ya na huratu-da da nggumbunuru, da mbupati dàngu 

da amabokulu-ka la 127 porupinihu, piti welingu la Inindia lupa la 
Hundangu. Nuda da huratu pa-tulihu-ha la hilu dàngu la tulihu wikida da 
porupinihu-ka. Tàka nyuna wiki na-pangàndi-nya huratu na tau Yahundi la 
hilu dàngu la tulihu Yahundi. 
10Nuda da huratu tanda limana i Morundikaï-ha la tamuna na Hanganji 
Ahaweru hi tunya hàpu pareta. Tàka i Morundikaï hi na-paràhangu tau palua 
patuha da huratu la porupini - porupinihu pareta ba lii la njara mbangatu-
na na hanganji. 
11Da huratu nuda dapanii-ya: na hanganji na-pahia-nja da tau Yahundi la 
hau parai - hau paraingu ka da-kahaungu ba da-manggangu wikida. Jàka na-
hànjalu-ha tau mambinu madàka-na nggàra tau biaya dàngu welingu la nggi 
porupinihu biaya, pekuna nyuda ka da-pa-tumbarungu dàngu ka da-pameti-
ha da tau da ma-hànjalu-ha dàngu papaha dàngu anada; pekuna ka da-
hambàli-ha da papada lundu mbutada dàngu la paramba-nja da pawulu-da. 
12Nu na pareta lupangu pahàra-nya la nggubulu tana pareta Perihia la lodu 
pambàda kawuku-na i Hamàngu la pa-pameti-ha da tau Yahundi, la tànggalu 
hakambulu tailu wulangu hakambulu dàmbu, na Wulangu Andaru. 
13Na huratu nuna lupangu ba paluhu huratu kalaratu-nya dàngu ka pakada-
nya la tau mbuu ndàbana la mbuu ndàba porupinihu, ka na-rimangu na tau 
Yahundi pa-tumbaru-ya na muhu jàka jia-yaka na loduna. 
14Ka laku-danyaka da papalewa ba da-kaliti njara hanganji. Tuumbuna la 
Huhàngu na parai puhu pareta, pa-bobaru-ya nuna na pareta. 
15Hàlaka nu laku-nanyaka i Morundikaï welingu la uma hanganji dàngu 
wotu-naha da paki tau bokulu-na ma-kawuru dàngu mabara, kalembi malai 
mbaü atu welingu la tera linangu tamainangu dàngu tubuku àmahu rara ma-
kanjupu manandangu-na. Da ihi parai Huhàngu dawara mbaha eti. 
16Da tau Yahundi da-hangilu mbaha eti, da-paohangu wiki dàngu da-
hamemu. 

17La hau parai - hau paraingu-mbu dàngu la mbuu ndàba porupinihu-ka, la 
nggini bia ngia pambaha-ya na huratu pareta hanganji, da-hawola mbaha eti 
hi dambabu da tau Yahundi. Lundu ningumbu tau matama pa-Yahundi paraï 
pa-mangàdatu-nya nuna na banjaru. 

Etiru 9 

Da tau Yahundi da-tumbaru-ha da muhuda 

1La hupu njàpuna toma-naka na tànggalu hakambulu tailu wulangu Andaru, 
na lodu pa-kawuku la pa-pahàra-nya na pareta hanganji la tau Yahundi. Na 
lodu nuna nedida-padua-nya paraï da muhu tau Yahundi la pabera-ha da tau 
Yahundi. Tàka hi tau Yahundi bia-i mabera-ha nyuda. 
2La hau parai - hau paraingu da-pauhi kahau etingu da tau Yahundi la pa-
hànjalu-ha mbuu ndàbada da tau mawuku-ya na hanggàmaru-da. Na banjaru 
la nggi - nggini da-mangàdatu-nja hi nda haàtu matoru mbeni pa-tumbaru-
ha. 
3Mbuu ndàba da tau bokulu la porupinihu, da nggumbunuru, da mbupati 
dàngu da ma-pangaba la pareta dandula-ha da tau Yahundi, ba da-
mangàdatu ndàbanya i Morundikaï. 
4La nggubulu tana pareta napinya tau ba dira pangaru-ya i Morundikaï dàngu 
ba hama huka bonjangu-na na kawaha-na. 
5Tuna nuduka hi dawàngu eti da tau Yahundi la muhuda, da-hànjalu-nja 
hapanda hi da-pameti-ha. 
6La Huhàngu na parai puhu pareta, tau lima ngahuya na pa-pameti tau 
Yahundi. 
7-10La hongada, hakambulu-ha da anana i Hamàngu na anana i Hamandata, 
na muhu bokulu tau Yahundi. Nyuda nuda jiaha: i Pàruhandata, i 
Ndàlupungu, i Àhapata, i Porata, i Andàluya, i Arindata, i Pàramàtahu, i 
Arihai, i Arindai dàngu i Waihata. Tàka da tau Yahundi nda da-rambangu-a 
banda. 

11La lodu numa napanii-nya tau na hanganji, na danguna na tau pa-pameti 
la Huhàngu. 
12Tàka na hanganji napanii-nya i Etiru, “La Huhàngu jua-a tau lima ngahuya 
na pa-pameti tau Yahundi, papohu-nja da hakambulu anana i Hamàngu. 
Rihi-amaka la porupini - porupinihu! Jàka nggi tu bia-naka na pawunda-da 
lai nu! Màla, nggàra-yaipa nàhu na pakarai-mu? Panii biaya, lupangu-ma 
ungalanya!” wànanya. 
13Nahema i Etiru, “Jiaya jàka wàmu tamu umbu, ka pahia-kinja làti da tau 
Yahundi la Huhàngu haromu la mbaru pahili belinya na pawunda-da la lodu 
nàhu. Dàngu nu da metida da anana i Hamàngu ka tiwalu-nja la ai tiwalu,” 
wàna. 
14Tàka na hanganji na-wuangu pareta pa-pahàra-nya na pakarai-na i Etiru; 
hi paluhu-ya na huratu pareta ndumana la Huhàngu dàngu da metida da 
hakambulu anana i Hamàngu hi tiwalu-nja la ai tiwalu. 
15Tu dunaka la tànggalu hakambulu patu wulangu Andaru dahili pauhi da 
tau Yahundi la Huhàngu hi dahili pameti tau tailu ngahu la paraingu nuna. 
La rehi nu nda ana nggàrambu paramba-da. 
16Da tau Yahundi la porupini - porupinihu da-pauhi-mbu hi dambeni 
torungu. Dabera-ha da muhuda hi da-pameti 75.000-ya na tau ma-karaü-nja 
eti. Tàka nda nggàra-a paramba-da. 
17Nuna nu na-hàrangu la tànggalu hakambulu tailu wulangu Andaru. 
Hadangu harii, la tànggalu hakambulu patu, nda ningua pa-pameti-da, tàka 
dambabu mbaha etinya na lodu nuna. 
18Tàka da tau Yahundi la Huhàngu dambabu-nya na tànggalu hakambulu 
lima, lodu bokulu-ya ba wàda, ba mbàda pameti-da muhu la tànggalu 
hakambulu tailu dàngu hakambulu patu, hi da-pànjangu la tànggalu 
hakambulu lima. 

19Tuna nuduka da tau Yahundi la parai - paraingu makudu da-pangàda-nya 
na tànggalu hakambulu patu wulangu Andaru ba lodu mbaha etiya, lodu 
mbabu hawola ba da-maràngga pa-wuangu ngara pangangu. 

Na mbabunya na lodu Purimu 

20Hàlaka nu i Morundikaï natuha la huratu nuda da matumbu-ka hi na-
pangàndingu huratu la mbuu ndàba tau Yahundi la nggubulu tana pareta 
Perihia la mamarau dàngu la ma-mareni. 
21Na ihi huratu, jiaya na pareta ka mbabunya na tànggalu hakambulu patu 
dàngu hakambulu lima wulangu Andaru nimbihu ndaungu. 
22Ba la lodu nudadu dabera-ha da muhuda, hi lupa na-pambeli-ya hawola 
dàngu hamemu, na hawina dàngu na mayila-da. Tuna nuduka hi lupa 
dambabu-nja da lodu nuda wàngu remi dàngu ngaa pa-mbabungu dàngu da-
maràngga pa-wuangu pangangu dàngu da-paberingu hunggu la tau mila. 
23Da tau Yahundi danunju-ya na pareta-na i Morundikaï, tuna nuduka na 
mbabu nuna hi kàli wànya hau ndau - hau ndaungu. 

Na ihi dànggitu-na 

24I Hamàngu anana i Hamandata, ana umbuku-na i Anggàku, na muhu 
bokulu tau Yahundi, mbàda tungu-naka undi na “purimu” ba wàda-mbunya 
la pa-kawuku-ya na lodu hambàli-ya na tau Yahundi; mbàda lakunda-mana-
nyaka ka pamànji-ha. 
25Tàka i Etiru nalua la hanganji, hi na-wuangu pareta pa-tulihu na hanganji, 
hi lupa na wulu aka akatu-na i Hamàngu, nanggàna niya na wikina nyuna, 
hi kiri tiwalu-nja, nyuna dàngu da anana la ai tiwalu. 
26Tuna nuduka da lodu bokulu nuda Purimu hi wàdanya. Na huratu-na i 
Morundikaï dàngu mbuu ndàbana na pahunggu ràngga nauna na tau 
Yahundi, 
27na-pawiti-nya hi kiri tuda kalaratu nduma wikida, nduma ana umbuku-da 
dàngu nduma mbuu ndàbana na matama pa-Yahundi. Pa-namatu-nya na 

kalaratu nuna nimbihu ndaungu lupangu-ma dambabu-nja da dàmbu lodu 
nuda da pa-kawuku-na i Morundikaï. 
28Pa-kawuku-mbuya, da lodu Purimu nuda ba lupangu-ma da-pangàda-nja 
dàngu dambabu-nja paraï da tau Yahundi-ka la handidiku-handalaru lundu 
nu - nu, la nimbihu porupinihu dàngu paraingu. 
29La perana nuna, karia-na na huratu-na i Morundikaï, i Tamu Ràmbu Etiru 
anana i Ambihaïlu na-tulihu huratu padua mbàla wàna, ma-pakaràngi-ya na 
huratu-na i Morundikaï rukuna na Purimu. 
30Na huratu nuna pa-pangàndingu-ya la mbuu ndàba tau Yahundi, tàka na 
haleli-na, pa-pangàndingu-ya la 127 porupinihu tana pareta Perihia. Na 
huratu nuna pa-kariangu lii hamayangu, ka pa-daingu mambiru dàngu 
mandangu-na na tau Yahundi. 
31Na huratu nuna na-kamahi-mbunja nyuda dàngu da ana umbuku-da ka da-
pangàda-nja da lodu Purimu la loduna, hama tuna ba da-pangàda-nya na 
rehi puaha dàngu na rehi handuka-da. Nuna duyaka na ihi huratu-na i 
Morundikaï dàngu i Tamu Ràmbu Etiru. 
32Na lii pareta-na i Etiru na ma-kawuku-ha da kalaratu Purimu, pa-tulihu-ya 
la mbuku. 

Etiru 10 

Na mangarangu-da i Ahaweru dàngu i Morundikaï 

1Na Hanganji Ahaweru na-ruwatu-ya paràma mbotu nda najaru na rayatu 
nda mbulungu bia na ma-ngiangu la lihi tehiku, tàka na ma-ngiangu la padua 
tanambu. 
2Mbuu ndàba da pawunda-na da ma-bokulu dàngu da ma-wirungu, dàngu 
nggiki hamana nawotu-nanya i Morundikaï la pa-amabokulu marihi 
pangora, pa-tulihu-ya la huratu lii ndaida da hanganji Perihia dàngu Mendia. 
3I Morundikaï na tau Yahundi pa-daingu-mananya pa-amabokulu hupu 
marihi pangora, ndàkina i Hanganji Ahaweru. Natembi dàngu nambuha-nya 

banjaru-na i Morundikaï. Na-patarangu nduma pamara wàna dàngu pa-
mambiru wàna na banjaru-na dàngu ana umbuku-da. 

Na Mbukuna I Ayupu 

Na Mbukuna I Ayupu 1 

I Kambàliku nakama-nya i Ayupu 

1La tana Uhu ninya na haàtu na tau mini ma-tamungu i Ayupu. Nyuna na-
marubuku-nya i Ala dàngu na-tuturu-nya. Nyuna tau hàmu huriya dàngu nda 
ana wunda-mana ma-akatu. 
2Da pihu da anana mini dàngu da tailu da anana kawini. 
3La hambeli-da nu dadangu-mai da tau pa-palewa-na, 7.000-da da mbimbina, 
3.000-da da ota, 1.000-da da hapi, dàngu 500-da da kalandai. Na kababa-na, 
nyuna marihi wuluya la honga tau ma-ngiangu la pahunga lodu. 
4Da mapihu da anana mini i Ayupu dakàli mbabu la umada haàtu - haàtu ba 
dapahi - hilungu. La mbabuda nu dadunda-mbunja datailu da anana kawini 
i Ayupu, hi da-maràngga ngangu ngunungu. 
5Jàka nanjàpu-ka na hau na mbabu, nakàli hada mbarungu i Ayupu hi 
nawotu hunggu maraku ndumada da anana haàtu - haàtu ka peku jàma-nanja 
paraïna i MIRI. Ba nakaka-ya i Ayupu hi era ningu bia njala pambàda 
wundada dàngu hi da-pawawa-ya i Ala la panda pida. 
6La hau na lodu da-hurungu lai MIRI da tau awangu, dàngu i Pa-
kamangu nimbunya la hongada. 
7Na-paàra-nya paraïna i MIRI, “Nggi welimu nyumu?” wànanya. Nanapa-ya 
i Pa-kamangu, “Hina-ma-apa kuwena winggirungu dàngu kunjada hàlanya 
na pinu tanaka,” wàna. 
8Hi nahili paàra-nya paraïna i MIRI, “Màla nu mbàda hamata-munyaka na 
atanggu i Ayupu? La ihi pinu tanaka nda ningua tau mahama-nya pa-tuturu 
dàngu pahàmu eti nyuna. Nyuna na-maraku-ngga dàngu nda ana nggàrama 
pawunda-na manjala,” wàna. 
9Tàka nahema i Pa-kamangu, “Ràka-mana duna ba na-maraku-nggau i 
Ayupu, maa ba na-ngalangu-du himbalu-na na pawunda-na. 

10Nyuna, da ihi umana dàngu da pawulu-naka mbuu ndàbada bau mangga 
mànu-dunja. Upa-maringu-ya na paràma-na dàngu uwua padanya banda hi 
ràka mbinuna na tana. 
11Tàka jàka era piti-munja da pawulu-naka mbuu ndàbada, lupangu-ma 
naràtu-nggau la hanggamu!” wàna. 
12Na-kataku-ya i MIRI, “Hàmu, palaku biaya na pambuha-mu la pawulu-na i 
Ayupu, mili àmbu pahidu-duya nyuna!” wàna ba nahema-ya i Pa-kamangu. 
Ka laku-nanyaka i Pa-kamangu welingu la hanggana i MIRI. 

Ba patàlaru-ha da anana dàngu da pawulu-na i Ayupu 

13Ndedi nggi mandaina la malamiri-na mbabu pàku-adanya da anana i 
Ayupu la umana na aya matua-da. 
14-15Hi jia nàmu bianya na haàtu na tau pa-palewa ba napalai la umana i 
Ayupu, “Umbu, da tau Heimba damaika patuu kama ba talànga lukuda da 
hapi la woka dàngu ba talànga nganguda rumba da kalandai la lihida. 
Daramba-njaka nuda da banda, hi da-pameti-ha da atamu da maninja lai nu. 
Didi-maaka nyungga yia mamara hi kumai pa-lapuru lai nyumu umbu,” 
wàna ba na-lapuru. 
16Ba talànga kareuku-napa nu, hili nàmunyai na ata padua wàna, “Da 
mbimbimu umbu dàngu da ma-pawangu-ka mbuu ndàbada mbàda hariku-
nanjaka kabàla hi dameti hàla. Didi-maaka nyungga yia mamara hi kumai 
pa-lapuru lai nyumu umbu,” wàna. 
17Ndedia nanjàpu na kareuku-na, tàka-nanyai na ata patailu wàna ba namai 
papanii, “Tailu banjaru-ha da tau rambangu welingu la Kàhandimu da 
maramba-nja da otamu umbu dàngu hi da-pameti-ha da ata-muka. Didi-
maaka nyungga yia mamara hi kumai pa-lapuru lai nyumu umbu,” wàna. 
18Ba talànga panii-inapa nu, nàmunyai na ata haàtui na mangàndi pulungu, 
“Da ana-muka umbu talànga mbabu pàku-ada la umana na anamu na ma-
maaya dehi. 

19Hi jia tungu biana na ngilu mbangatu welingu la maràda telangu hi na-
làndahu-nya nuna na uma hi lupa nanjoru hi na-pameti mbutaha da ana-
muka umbu. Didi-maaka nyungga yia mamara hi peku mainggu pa-lapuru 
lai nyumu umbu,” wàna. 
20Ka ndolaku-nanyaka i Ayupu hi nahira-ha da pakina tanda handuka etina. 
Na-kikiru-ya na katiku-na, hi na-marubuku, 
21“Ba na-paana-ngga na inanggu nda nggàra-a maningu-ngga, dàngu ba 
kumeti-mbu napa nda ngga - nggàrambui pangàndi-nggu. I MIRI-ma na 
mawuangu-ha dàngu i MIRI-mai na mapiti-ha. Pawotungu-ya na tamuna!” 
wàna ba napanii. 
22Jia ba tuna, jiapa-kai ba nangala-nja nuda da handuka mbuu ndàbada 
nyuna i Ayupu, nda nawunda-a manjala dàngu nda na-panjala-aya i Ala. 

Na Mbukuna I Ayupu 2 

I Pakamangu nahili kamanya i Ayupu 

1Da tau awangu dahili hurungu lai MIRI, dàngu nimbunya i Pakamangu la 
hongada. 
2Ka paàra-nanyaka paraïna i Ala, “Nggi welimu?” wànanya. Nanapa-ya i Pa-
kamangu, “Welinggu pa-wenangu la nggi - nggini dàngu la panjada-nya na 
pinu tana,” wàna. 
3Na-paàra-nya paraïna i MIRI, “Màla uhamata-duya nu na atanggu i Ayupu? 
La pa-nggubulu awangu nda ningua tau mahama-nya pa-tuturu dàngu 
pahàmu eti nyuna. Na-maraku-ngga dàngu nda ana wunda-mana ma-akatu. 
Daingu-mana pa-tuturu-ngga jiapa-kai bau pamanda-ngga la pa-
hanggàmaru-ya nyuna la manda pa-latangu,” wànanya. 
4Tàka na-kataku-ya i Pakamangu, “Na luri dàngu na hayandalu narihi pa-
wilingu-pa welingu la banda. Na-mbuhangu na tau pawua hàlaha da 
manguna mili naluri pa-ngalangu nyuna. 

5Jàka era pa-katiu-munya na toluna, lupangu-ma naràtu-nggau la 
hanggamu!” wànanya. 
6Nanapa-ya i MIRI ba nahema-ya i Pa-kamangu, “Nahàmu-kai duna, palaku 
biaya nggàraya na pambuha-mu lai nyuna, mili àmbu pameti-ya nyuna,” 
wànanya. 
7Ka laku-nanyaka i Pa-kamangu welingu la hanggana i MIRI, hi na-patumbu-
nya manggàri mbana na ihina i Ayupu, welingu pàku la tàbalu wihi lupa la 
pinu katiku-na. 
8Ka uhuku-nanyaka i Ayupu la lihi pabundu kangudu, hi napiti mbera loja la 
pa-kauru wànya na ihina. 
9Tàka na papaha-na, “Ka ni, hi daingu tuturu biamu-nya i Ala? Màla, ràtu-
nyawa kau mangu pameti!” wànanya. 
10Na-kataku-ya i Ayupu, “Ukareuku hama tuna tau ndubakau! Nggiki hama 
peku biana nyuta la pa-mbuhangu pa-kataku mahàmu bia welingu lai Ala, 
tàka na manda hàmu hi jukaru-ndanyai?” wànanya. Jia ba tuna, jiapa-kai ba 
napàda hàlanya nuna na harui mayila paraïna i Ayupu, nda ana tiki-mana 
kareuku ma-ndubaku-ya i Ala. 

Na maida da anguna i Ayupu 

11Na handuka na manggàna-ya i Ayupu mbàda rongu-danyaka paraïda 
matailu da anguna, i Elipàhu welingu la parai Temàngu, i Mbilundàtu na tau 
Huwàhu, dàngu i Hopàru na tau Naama. Da-pahamangu nyuda la palua pa-
tadalu-ya dàngu la paomba-ya na etina. 
12Tàka ba daita marau biaya-pa, datika panda tandaya. Da-kaladaku hi 
dahira-ha da pakida dàngu hi da-hàbarungu kumburu tana la awangu dàngu 
la katiku-da. 
13Pihu mbua lodu pihu mbua rududa pa-uhuku la tana, la lihina i Ayupu, 
nda ana nggàrama patiki-da, maa ba daita-duya ba dira mbotuya na harui 
mayila-na. 

Na Mbukuna I Ayupu 3 

Na pa-dudurungu-na i Ayupu lai Ala 

1Tunaka nu pakiringu-nanyaka i Ayupu pa-kareuku hi naràtu-nya na lodu 
dedina, 
2-3“Dou Ala, ràtu-nyawa na lodu dedinggu, dàngu na rudungu tumbunggu la 
kambu inanggu! 
4Dou Ala, màtawa kau pa-kapàta-nya na lodu nuna, upodahu-ya la 
kanandingu-mu ka lupangu na-munangu; àmbu pahia-dunyapa pa-hambila-
nya hambila yarahu. 
5Màtawa na lodu nuna kau pa-kapàta mitinya, kapàta wuru wila, lamaru 
dàngu hambila nanu; kamburu wànyawa karumangu dàngu hambongu, pa-
hapindi-nyawa welingu la hambila mata lodu. 
6Màtawa na rudungu nuna ka àlinya welingu la diha ndaungu dàngu 
wulangu; àmbu hili namu-duyapa, àmbu hili diha-mbuyapa. 
7Màtawa na rudungu nuna ka na-kapàta wuru wila nda ningu pa-mbuhangu, 
nda ningu mbaha eti. 
8Ha tau makàli ràtungu lodu dàngu ma-paruungu Lewiatangu, panggàna-
nyawa harangu dàngu ràtungu na lodu nuna; 
9àmbu na-hambila-dupa na kandunu mutu romu, àmbu pahia-dunya pa-
hambila na harii pa-barahu! Màtawa na rudungu nuna ka kahewa patia-
nanya na tàkana na lodu dàngu na monungu mabidi. 
10Màtawa ka nanggàna-ya ràtungu nu na rudungu nda hàmu ba na-habola-
ngga na inanggu, hi namàta-ngga pa-pàdangu mayila. 
11Ka nggikina hi nda kumeti bia la kambu inanggu, jàka ndia hi nda nambota 
bia na kayeku-nggu la lodu dedinggu? 
12Ka nggikina hi narohu-ka dàngu hi nababa-ka inanggu, hamanai hi na-
pahuhu-ka la huhuna? 

13Ka kumeti bia làti la loduna nu, ka katuda dàngu pànja hàmungu-dunggu-
nyaka, 
14hama tuda da maràmba dàngu da maningu kuwahangu, da ma-pahada 
belinya na uma maràmba weli ndaingu. 
15Ka katuda hama tuna ana maràmba mini, na ma-paihi-nya àmahu bara na 
umana. 
16Ka nggikina hi nda kudedi meti bia ka peku katuda mangandu hàmunggu? 
17Lai nu, daa la reti, na tau kajàliku nda nawunda-apa ma-akatu dàngu na 
tau ngangu ngganji na manjili na-ngalangu pa-pànjangu. 
18Da tau tanawangu-mbu daluri hàmu, damara welingu la hàngga dàngu la 
bàtiru-da da madaiha. 
19Lai nu duna, da tauka mbuu ndàbada hama biada: da tau mawuwa tamuda 
dàngu da manda hunga tamu. Dàngu da atambu jiangu-ma da-pahàla la hupu 
njàpuna. 
20Ka nggikina hi puli bianya paluri mayila na tau? Ka nggikina hi wuanya 
hambila na tau ma-handuka? 
21Nyuda duda darihi mbuhangu-pa reti welingu la banda, danedi-nya na 
meti, tàka nda natàka ndokua. 
22Jàka dameti-ka hi taninja hi dapàda-nya na luri hàmu. 
23Na rehi na manàmu-nya na-pa-lumburu-nyapa paraïna i Ala, na-nggupulu 
weli winggiru-nja. 
24Hiluya na ngangu ku-padudurungu, nda ku-pànjangu-ma pa-kanjaiku. 
25Mbuu ndàba da ma-pa-mangginggitu eti danggàna-ka, mbuu ndàba da pa-
mangàdatu-nggu dalànda-ngga. 
26Nda ana ninguma mambiru ndumanggu ku-mayila manda ningu 
njàpungu,” wàna. 

Na Mbukuna I Ayupu 4 

NA KAWUNGA PA-BANJARUNGU 
4:1–14:22 
I Elipàhu 

1-2Hàla napanii i Elipàhu, “Ha Ayupu, ndiadu nakudu na etimu jàka kupanii? 
Nda kunoru-nya na etinggu la pakandii mandai. 
3Dadangu-maka da tau pambàda wuamu lii panaungu, hiu pakapàru-ha da 
ma-haluputu. 
4Na kareuku-mu na-pahanggiuru, na-pahada-nya na tau na ma-hembangu, 
da ma-haluputu dàngu da manjili. 
5Tàka nàhu nyumu wikika panggàna handuka; tàtaku wàmu, tàka hi mbota 
monungu. 
6Ka nda maraku-amunya nu i Ala; ka nda luri hàmu-amunya? Jàka tuna nu, 
lupangu-maka bàdi uwaiya, àmbu nambota-du na monungu-mu. 
7Kamangu kau pangàda-nya hi ningu nu tau manda njala ma-manjurangu 
dàngu ma-hanggàmaru? 
8Na papinggu la pangita-nggu na tau maluku woka akatu, dàngu na ma-
hàbarungu tàparu beri wini tondungu, jiangu-mbu napàpu hanggàmaru 
dàngu harui! 
9Hama tuna na làpuru, tuumbuna na hànggana i Ala, na-patàlaru-ha nyuda 
hi lupa dambuta! 
10Na tau akatu na-kangaüku dàngu na-kaladaku, beri hama hingaha ba da-
kaladaku. Tàka i Ala nawunggu-nja da ngaruda hi napata-ha da ngànduda. 
11Nyuda dameti hama tuna hinga manda toma pangaana, hi da-tanyalangu 
da anada. 
12Handàka natàka-ngga lii langu, beri ma-kanguruku-ya la kahilu-nggu. 
13Nda ku-katuda hàmua rukuna nuna, hama manggadipangu nda hàmuya la 
kapàta rudungu. 
14Ka katàtaku-nggunyaka ba nda - ndàndanggu; ngga - nggauha-na na 
ihinggu, ba ta - tàtanggu. 

15Na ngilu ma-maruru na pariripu la matanggu, ka kahiriru-nanyaka na ruu 
ihinggu. 
16Ninya na ma-pahada taungu na ma-ndolaku la hangganggu; ku-kanundaru-
ya, tàka nda kutanda-aya. Hi kurongu-ya na kareuku na ma-henaku-ya na 
kahàna rudungu, 
17‘Napeku nu panda ningu njalangu na tau la hanggana i Ala? Napeku nu la 
panda ningu nyurana la hangga Ma-padika-nya? 
18Jiapa da atana i Ala la awangu, nda jia monu-ananja. Jiapa la papalewa-
na nahunggu-mbunja njala dàngu nyurada. 
19Rihi-aipa duda da pa-padika-na welingu la tana wurungu da ma-welingu la 
kumburu tana da pa-tidihungu hama tuna ana kataru! 
20Daluri la lodu mbaru, hi dameti tawàlahu la malingu, dàngu nda pahili 
inga-ahapa lundu nu. 
21Ka njàpu hàla-danyaka da mangu-daka; nyunambu nameti dàngu nda 
ngalangu-na pingu,’ wàna. 

Na Mbukuna I Ayupu 5 

1Wara na ha Ayupu, hi ningu nu mahema-kau? Nggaa papalewa-ya nu na 
ngia pakarai-mu pa-ndulangu? 
2Mbulungu tau nduba-a mameti ruku hidu etina. 
3Mbàda itangu-ngguka tau nduba; ba itaya dira kapingatu-ya na lurina. Tàka 
hi jia hara bia-nggunya na ngia pa-ngiangu-na. 
4Nda ana ngalangu-ada ngia pa-handera-da da anana; nda ningua ma-
mbuhangu pa-kahiri-ha la hangga ma-patandangu. 
5Da pamuti-da la wokada, dangaa pambuta-ha paraï tau manda ningu ihi 
kambungu. Jiapa da uhu nggàndumu la padua jemi, danggaa pambuta-ha 
paraï tau mamanjuu. Da manguda dàngu da pawulu-da nakiri mataha tau 
ma-mangàbangu banda. 

6Nda welina la pinu tana-a na tumbuna na ma-akatu; nda welina la kumburu 
tana-a hi na-kawudaku na harui. 
7Ndia-a! Tauma-a duna ma-patàka-nya na harui la tàda ihi wikina, beri hama 
epi ma-kapuruku-ya ma-pawelingu la epi wikina. 
8Jàka nyungga làti mangia-nya na ngeramu, kuwara-ma duku lai Ala. Lai 
Nyuna ku-pakàla ningu, hi kuwotu-ya na palakara-nggu. 
9Da pawunda-na i Ala nda ningu hamada; nda tatoma-a la pa-manyàmu-nja. 
Da pa-hangàtarungu da pawunda-na, nda pataü-aha dàngu nda danjàpu-a. 
10Na-papuru-nya na urangu la pinu tana, hi dambaha da woka dàngu da 
maràda ba paliri-nja. 
11Nyunaya na Ala na ma-pajangga tau mangia wawa, dàngu mawua-nya pa-
ohangu na tau handuka. 
12-13Na-pabeta-nya na pawuku tau mamàhi, na-pahandànga dàngu hi 
nayàpa-ya na tau màhi, hi nda danjadi-a da paràma-daka mbuu ndàbada, hi 
na-panyonga-ha kanandingu wikida. 
14La lodu natàka-nja kapàtangu, dàmangu - dàmangu-da hama tuna la 
rudungu. 
15Tàka i Ala na ma-pamara: tau mila welingu la meti, tau mangia wawa 
welingu la ma-pa-kapidihu. 
16Nàhu ningu belika monungu-na na tau manda ningungu. Dàngu na tau 
akatu jiapa-ma ba pàdi wàna, nadu ba mbàda wunggu-nanyaka na ngaruna 
paraïna i Ala. 
17Utungu-munya jàka nahàngga-nggau i Ala! Àmbu nahala-du na etimu jàka 
na-payudi-kau. 
18Nadu i Ala ma-pahidu-kau, Nyunambui matunggau muru. Dàngu limana 
mapalu-kau, Nyunambui ma-pahàmu belikau. 
19Jàka naora-nggau hanggàmaru, na-pamara mànu-makau. 

20Jàka na-hàkilu-kau ura tana, nda jia meti rimbangu-amu. Jàka nambana 
dàngu na-pa-maringgingu na pabera, umara welingu la meti. 
21Namangga-nggau welingu la pawau-nanggau dàngu welingu la himbu-
nanggau wihu; ndau mangàdatu-a pahangga-nya na hanggàmaru. 
22Jàka natungu na mbana eti dàngu na rimbangu, napa udàdangu dàngu riki 
bia-munya. Ndau mangàdatu dàngu ndau mangginggitu-mbu, bau hangganja 
da banda mbeni da mabohu. 
23Na woka paluku-mu nda jia pa-watungu-ana; da banda mbeni nda da-
kaluluku-anggau. 
24Umambiru bau ndàdiku la uma teramu; dàngu jàkau pareha-ha da 
mbimbimu, damara hàlama, nda heua ma-kurangu. 
25Nda pataü-aha padiha-ha da ana umbuku-mu, hama rumba la maràda-ha 
danguda. 
26Hama tuna uhu nggàndumu maihi, ba mutiha la rehina, tuumbumu bau 
luri lundu kaweda-mu. 
27Ha Ayupu, mbuu ndàbada nuda mbàda pareha-manjaka. Nu na kareuku 
ma-padeningu-maya, ba tuna kataku-biaya,” wàna. 

Na Mbukuna I Ayupu 6 

I Ayupu 

1-2Hi nahema i Ayupu, “Jàka era hukutu-ya na mbotuna na handuka nda 
najaru-nggu, 
3narihi mbotu-mapa duna welingu la wara tehiku bokulu. Jia ba tuna, àmbu 
hangàtaru-du jàka nda kutika pa-pananjarungu dàngu lalu rengganggu ba 
ku-kareuku. 
4Na panana i Hupu Mambiha natanju paràpa-nya na ihinggu; na upahu-na 
nahini ndàbaya na ihinggu. Na wirungu-na i Ala na-pa-haringgingu 
hamangu, hi na-kaluluku-ngga hama tuna na juru muhu. 

5Nduma kalandai toma-mana-nyaka jàka wuanya rumba muru, hamanai na 
hapi jàka wuanya pangaana. 
6Tàka nggamu ma-mbuhangu pangangu makàba? Nggamu mangu wàngu ba 
pàdanya hàmuna na tilu bara? 
7Nda ku-mbuhangu-ma pa-jonggaru-ya; nalabu na etinggu jàka kungaanya. 
8Ka nggikina i Ala hi nda nabihu parongu-ya na hamayangu-nggu? Ka 
nggikina hi nda na-katana-maya na waranggu? 
9Màta àruki ka na-orangu pa-palàjaru-ka i Ala! Màta àruki ka na-kukutungu 
pa-pameti-ka! 
10Nyungga duku ba panggaüru eti-wa-bia-nggunya na matuna nu; ka renja 
wànggu bia la mayila-nggu. Mbuu hàlada da hupu liina i Ala Hupu Matua, 
mbàda nunju-ngguhaka dàngu kueti-wa mànu-manja. 
11Nggàra-mayaka na atunggu hi ni biangga-pa? Nggàra-mayapa na pamonu-
nggu hi ku-rinjungu biapa paluri mandai? 
12Hama watu-mayaka ihu màndungu-na yiana na ihinggu? Kaliangu-ya ihu 
na tolunggu? 
13Njàpu-nanyaka na àtalu-nggu pahimbu ma-pandulangu; nda ningu-mapa 
ihu mandula-ka. 
14La mayila tungu yia, ku-rinjungu kandua hàmu eti. Ku-padaingu-pa pa-
tuturu jàka ndia hi mbàda nda ihili bia-nggunya i Hupu Mambiha. 
15Tàka nyimi dimi, ha angunggu, nda ràka pawai dàngu nda ràka pa-
monungu-akai. Beri luku mihikai, la rehi nda lu puruna na urangu. 
16Nyimi dimi hamana na luku makandii dàngu ma-kamàndalu, paraï 
pambinu-nya ura kamba dàngu wai kapida. 
17Natàka-kika na wula wandu, munangu-ma-ananya na ura kamba dàngu na 
wai kapida nda nabiia kaweina. Na lukuna na-wailangu, nda na-pawaingu-
apa, namihi kàrangu. 

18Da tau dangga lindingu da-njàrangu paraï pahimbu wai; dalaku lindingu 
hi dameti la maràda telangu. 
19Da tau dangga lindingu welingu la Heimba dàngu la Tema dahimbu-ya na 
wai dàngu da-monungu pahunggu-ya. 
20Tàka na monungu-da namau la hingi luku nda pa-waingu. 
21Hama tuna na luku nunaka nyimi, ha angunggu; bai kandulingu dàngu bai 
mangàdatu paita-ya na mayila-nggu. 
22Ka nggikina hi timi nu? Ka ningu nu pa-karainggu welingu lai nyimi? Jàka 
ndia hi ku-paràha-nggai nu pawua parunungu la tau ndumanggu nyungga? 
23Màla kukarai-kai nu pa-pahàla-ka la muhu manda pa-namungu? 
24Ba tuna, papeka-nggawa, paita-nggawa njalanggu! Jiangu-ma kukandii hi 
kurongu-ya na kareuku-mi. 
25Na kareuku tànji na-pamaringu eti, tàka na paniimi ma-kakòlulu juaya, nda 
ningua ihina! 
26Mbuu hàlana na kareuku-nggu beri ngilu biaya bai kakaya; kahewa biana 
bai hemaka mambàda mbota monungu-na. 
27Jiapa na ana mamila itunya undi na urana, da angu lànggimi bai kaleka-
nja ka peku wuluma ba wàmi. 
28Ikamangu, kai hamata-ka; ka jia kambàliku-nggunggaika? 
29Àmbi làndahungu-du la manda jiaya, pàda-nyawa! Àmbi paaka-dungga, ba 
nda kunjala langatàka-ma. 
30Màla bai kakaya ku-kambàliku ihu nu, nda kupingu-a paheka-nya na 
mahàmu dàngu na manjala? 

Na Mbukuna I Ayupu 7 

1Na luri tau hama tuna pahàni-ya la pa-patarangu; nambotu hama tuna 
lurina na haàtu tau ata; 

2hama tuna ata ma-rinjungu mamaü; hama tuna tau ngangu ngganji na ma-
patiangu ngganjina. 
3Nimbihu wulangu nda ningua ngia pa-hanggangu-na na luringgu; nimbihu 
rudungu dira hawina-ya na etinggu. 
4Katuda-wa jàka wànggu hada namalai-i na rudungu; kurinju-nya na 
waihangu, ba nda peku katuda hàmunggu. 
5Na tolunggu nambinu-nya kanduli dàngu wai ria màdu; na manula-nggu na-
manua hi nawitu. 
6Na luringgu na manda nggàra pamonu-na narengga la panjàpu, narihi 
rengga-pa welingu la hawuluru ma-tinungu. 
7Pangàda-nya, ou Ala, na luringgu hama hadànjalu kayeku-aya, na-munangu 
na pa-ohangu-nggu, nda nabiia kawei-na. 
8Nàhu muita-kapa nyungga – tàka nda namandai-a. Napa jàkau himbuka, 
mbàda nda ni-anggapa. 
9-10Hama tuna na karumangu na ma-panggumungu hi na-munangu, na 
taumbu nameti, hi nda nahili beli-ayapa. Mbuu hàlana na tau matanda-ya, 
da maromba-nya dàngu nda dahili namu-ayapa. 
11Jia ba tuna nu nda peku kandii-anggupa! Nda peku pakandii-anggu-nyapa 
na mapuri na mapaita. Lupangu-ma ba ku-bunggahu ngarunggu, ka kuràba-
ya na ihi etinggu. 
12Ka nggikina nyungga yia hi nainguna Nyumu bau rimangga dàngu hiu 
daika? Ka nggàraka nu nyungga, ka nggarihu bohuya wàmungga? 
13Ku-mangguli hi ku-kamangu pa-hangahu; keha ka na-halembiru na eti 
handuka-nggu wànggu. 
14Tàka hiu pa-mangàdatu wàngga manggadipangu; bau patàka-ngga 
manggadipangu nda hàmu dàngu harii mata. 
15Hi kurihi mbuhangu ka kàhilu-ka ka kumeti welingu ba luri mayila yia la 
tolunggu. 

16Kunjili dàngu hodanggu-ka paluri; ku-rinjungu pameti! Màta biangga, maa 
ba nda ningu linguna na luringgu. 
17Nggàra-mayaka na tau hi kanjupu papingi-munya Nyumu? Ka nggikina hiu 
eti-waa mànunya na pawunda-na? 
18Uhamata-ya nyuna hau mbaru - hau mbaru, dàngu bau kamanya hau lodu 
- hau lodu. 
19Pirangu-mapa upambelingu welingu lai nyungga, hi peku kanggulakungu-
kinggu wai ilunggu? 
20Ha madaika, urunggi-maka nu Nyumu ruku njalanggu? Ka nggikina hiu 
tuuka ngia pa-orangu-na na panamu? Lalu pambotu-manggu-nggauka nu? 
21Ndau ngalangu-mapa dumu pajàma-nja da ndokunggu? Nda napeku-mapa 
nu la pa-podahu-ha da njalanggu? Taïki ku-mangguli daa la reti, jàka 
uhimbuka, ndau hunggu-akapa,” wàna. 

Na Mbukuna I Ayupu 8 

I Mbilundàtu 

1-2Hi napanii i Mbilundàtu, “Pira mandai-mamupa la pa-kareuku tumu nu? 
Na kare - reuku-muka beri hama ngilu makanduu-ya. 
3I Ala duna nda jia pa-kaleka-ananya na matànji; nda jia màtangu-ana pa-
pandolaku-ya na ma-tubangu. 
4Raï hi da ana biamu da manjala lai Nyuna, ràka-mana hi nahuku-nja. 
5Tàka jàkau pamaü lai Nyuna, la pakarai mila etina dàngu la pa-kamahi-nya 
na jàma-nanggau, 
6jàka na-kunduhu na etimu, hi nda ningu nyurana, lupama narengga 
ndulakau i Ala; nawua-nggau himbalu-na, tàka na kuru umamu hi jia beliya. 
7Nanjàpu-da da pawulu-mu ràka-ana jàka pamenja-nya na pangala-mu napa. 
8Pangàda-njawa da tau paeti weli ndaingu, dàngu eti wànya na padeni-da da 
kawunga boku. 

9Na lurinda na-dànggitu, nda ana nggàra-a papinda; da lo - lodu lurinda beri 
hama tuna ninu-aha. 
10Patingi-nja da kareuku-da da tau manggàna àmangu, dawua-nggaunya 
yiana na lii pa-pekangu, 
11‘La mapawai-aha datumbu ningu da tibu hala; la ma-paweta-aha ngala 
ninja da iri. 
12Jàka namihi-ka na waina, katehu-nanyaka nuna na tibu hala, narengga 
mararangu-mapa welingu la rumba hawiangu. Làti duna kanguraku biana-
nyapa dàngu ndedi natoma-a na rehina la papunggu-ya jàka nggàra ihi 
wàngu. 
13Tuna nu na tau nda pamiri. Nambula-nya i Ala, hi nambota na monungu-
na. 
14Na ha-kalotu lulu kamba mirihu jiaya na ngia pamonu-na; na lu lu ngginggi 
jiaya na pawaina. 
15Na-màndungu-ka nu na lulu ngginggi jàka tuya ngia pa-haria? Na-torungu 
nu na lulu kamba jàka tuya ngia payàpa?’ wàna. 
16Hama tuna na witu, tuna nu na hayandalu-na na tau nda pamiri; jàka na-
taraku-nyaka lodu, natumbu kamboka hi napinu-ya na woka ngia pambawa. 
17Da amuna da-wunjilungu la watu la tana; na pa-hanggetungu-na kanjupu 
màndungu-ya, nda namuda pa-tayonggahu. 
18Tàka, kau kamangu, buta-yawa nàhu nuna na witu, ka pi-munyaka ba beri 
hama nda kàli ni bianya lai nu. 
19Nu, na pahàmu eti wàna na tau akatu didi-maaya nuna; namai na tau 
hawiangu hi nahilu-ya nyuna. 
20Tàka i Ala duna ndedima na-dunjakungu tau tuturu, dàngu ndedimbu 
nandula tau katadaku. 
21Napa na-pariki-ya na ngarumu, na-paoi mbaha etingu na tàda ngarumu. 

22Da ma-karaü-nggau eti da-makia dàngu da-pawawa, na uma tau akatu pa-
nyànggaru-ya hi na-talàpu,” wàna. 

Na Mbukuna I Ayupu 9 

I Ayupu 

1-2Tàka nahema i Ayupu, “Langatàka, kupi-manya ba nda nanjala-a na 
kareuku-mu. Tàka na tau jia palumu dànanya-kaka dàngu jia talu-nanya-
kaka i Ala? 
3Welingu la 1.000 lii paàrangu pa-patàka-na i Ala, nda ana haumbu papeku 
hemana na tau. 
4I Ala duna kanjupu manggàna-ya dàngu dira mbihaya; nggamu ma-torungu 
pa-patayaku dànya Nyuna? 
5I Ala na-palelingu tandula la panda pii tau, hi na-linggaru pambeli-nya 
wàngu hàngga mbana etina. 
6I Ala na-patàka-nya na upungu hi na-tandidu na tana, dàngu hi da-yoyangu 
da kambaniru jurana na tana, 
7i Ala peku hiri-nanya pahunga na lodu la mbaru, dàngu la papàtu-ha da 
kandunu pa-hambila la rudungu. 
8Na-wàlahu-ya na awangu nda ruku ndula-amunya, nakali - lijaku-nya na 
wunggu nggarihu. 
9Natuuha da kalibuku kandunu mbara luru la awangu, hamangui na 
kandunu Mbinduku, na kandunu Mbalàtiku dàngu na kandunu Karatika. 
10Nda ta-ngalangu-a pa-jàngapu-ha mbuu ndàba da pawunda-na, nda tataü-
a padiha-ha da pa-hangàtarungu lai Nyuna. 
11Nali la hangganggu, tàka nda kuita-aya; na-pàlaku la karaha-nggu, tàka 
nda nawuwa-a lai nyungga. 
12Jàka na-rambangu, nggamu matoru mbeni pahiri-nya? Jàka ndia matoru 
mbeni pa-paàra-nya, ‘Ha, ka nggàra ulamu?’ mawàna-nya. 

13I Ala nda nanàdi-aya na hànggana dàngu na mbana etina; da mandula-ya i 
Rahàpu da-karuduku-mbunya Nyuna. 
14Ba tuna, ka nggiki hama pandia-nggunya? Nggàra kareuku-ka bàdi pahema 
wànggunya? 
15Jiapa-kai ka nda kunjala, nggiki-angguka, mbulungu-ma-anaka la pa-
kamahi-nya na mila etina i Ala na ma-patanda-ngga ngeranggu. 
16Ngera hama tuna jàka nahema-ka ba kuwara, kundara ndua, deningu-na 
ihu ba na-mbuhangu parongu-ya na kaladaku-nggu? 
17Na-palàjaru-ka la làpuru, hi nabonja-ya na mayila-nggu la manda 
palatangu. 
18Nda na-pahia-makingga hawutu paana kayeku-ki; dàngu na-pabundu-
ngganya na mapuri-paita dira matiki. 
19Ku-paudulu dànyaka bàdi ihu Nyuna? Tàka tàngaru, ba dira mbana kapàru-
ya! Jàka era kàla-nggunya Nyuna, nggamu matoru mbeni papaau-nya la 
hangga ma-patandangu? 
20Nyungga ku-tuturu-ma duku dàngu nda kuwunda-a manjala, tàka na 
ngarunggu hama tuna hauyai na patiki-na. mbuta biana na kareuku patiki 
ngarunggu, hama tuna panjala bia-nanya na wikinggu. 
21-22Nyungga nda kunjala-a, tàka nda ku-kawelangu-a. Hoda-nggunyaka 
paluri. Nda hili ningu-mapa pa-papingi-nggu; na manjala dàngu na ma-
mànangu ba hama biana na pangala-na: i Ala na-patàlaru-ha pa-kadua-da. 
23Jàka nameti harabàndangu na tau manda njala, riki pàku-ananya i Ala. 
24Na tana nawua-ya la tau akatu paraïna i Ala, hi na-papoki ndàbaha da ma-
patandangu. I Ala na mambàda wundaya yiana mbutana, jàka nda Nyuna-
madu, ka hili nggamui? 
25Na lo - lodu luri-ngguka ba laku rengga-mananya, hi na-munangu la nda 
pàda-nanya na mahàmu. 

26Hama tuna na tena na ma-kahuluru, tumbuna na luringgu ba nalaku 
rengga, hama renggana na kola na ma-hawuru patiri, pajàmba patewa-na. 
27-28Jàka kuriki miri dàngu kuriki mbaha eti, jàka ku-kamangu paromba-nya 
na mayila-nggu mbutana, ka hili tàka beli-nanyai na handuka-nggu ba 
nandutu-ka; maa ba kupi-manya, ba daingu-mana na panjala-nangga i Ala. 
29Nu, ba tuna, ka hili nggàra-yaipa na pa-karuhinggu? 
30Nggàra habu ma-ngalangu pa-pamuna-nja da njalanggu! 
31I Ala na mambàda tàniku-ngga daa la ma-marihaku, hi lupa dalabu-
mbungga eti da pakinggu. 
32Làti jàka tauya i Ala, kupeku-ma duku la pahema-ya; hi malaku la hangga 
ma-patandangu la pa-panjàpu-ya mbuu ndàba na palumungu-ma. 
33Tàka la hongama nyuma nda ningua njàha ma-ngalangu pa-patanda-
nggama ngerama pa-kadua-ma. 
34Màta kiwa ka na-pànjangu pahuku-ngga i Ala dàngu ka na-payila-nya 
welingu lai nyungga na pa-mangàdatu wànggunya Nyuna! 
35Nda ku-mangàdatu-anya Nyuna hi ku-kareuku nàhu, maa ba kutanda-duya 
na eti wikinggu. 

Na Mbukuna I Ayupu 10 

1Hoda-nggunyaka dàngu kulabu-nya eti na luringgu, hi kuràba-ya na ura 
milana na ndewanggu. 
2Dou Ala, àmbu panjala àru-kika; kaloka-ngganya jàka nggikina hiu rawaku-
ka. 
3Nggàraya na utumu ba tuna yia na kapidihu-mungga, dàngu jàkau wàrunya 
na ruku lima wikimu? Nggàraya na utumu jàkau ndulaya na pawuku dàngu 
na pauna-na na tau akatu? 
4Na kanandingu-mu nda na-pahama-a dàngu kanandingu tau 
5dàngu na malai lurimu ba nda hama dànggitu-ana na malai luri tau. 

6Jàka tuna nu, ka nggikina hiu kanuturu-ha da njalanggu mbutada? Ka 
nggikina hiu ndutuha da nja - njalanggu-ka? 
7Làti duna upiimanya dàngu upàda-manya, ba nda kunjala-a, tàka ku-
mànangu. Hamanai ba nda haàtu-mbu tau mamàka pa-pahàla-ka welingu la 
limamu. 
8Nyungga yia pawulu-mungga ka nggikina nàhu hi pa-tàlaru-munggai? 
9Ngàdaya ba welingu la tana wurungu bau wuluka! Nggiki hamana hiu pa-
kumburu tana belika? 
10Upulinya na amanggu pa-patumbu-ka hiu pa-bokulu-ka la kambu inanggu. 
11Na ihinggu utuunya riina dàngu kalotu-na; da riinggu utuunja toluda dàngu 
manula kamburu-da. 
12Upaluri-ka; umbuha-ngga, na luringgu umangga wànya kabubulu-munya. 
13Tàka nàhu pi-nggunyaka ba mbàda, kaka kangunduhu bia-munya na 
hanggàmaru-nggu la rehina nu. 
14Uhamata-ka hi kuwunda lia manjala ka peku nda wuangu-mu jàmangu 
njala. 
15Jàka kuwunda manjala, kanjupu ura dedika! Tàka jàka nda ningu nyurana 
na pawunda-nggu, daingu biana ba panjala-ka! Nda kutoru mbeni pa-
pawula, paraï pa-hawina dàngu papàda-nya na pawawa. 
16Jàka ku-ngalangu ihi paraïnggu, jiapa ka nda pira-ana, hama tuna hinga 
ma-payaulu-kau bau yaulu-ka. Hiu paita belinya na kuwaha-mu, ka pa-
mangàdatu-ka nyunggama-a. 
17Utuu mànungga hakahii la parawaku-ka nyungga; hi na-bonjangu pa-
bokulu na hàngga-mungga. Upauhi-nja da tanatara - tanatara bidi la pa-
kaluluku dàngu la pabera-ka. 
18Ka nggikina hiu puli biangga padedi la pinu tana? Narihi hàmupa ka 
kumeti làti ba ndedipa naita-ka tau! 

19Hi hama tuna nda pa-paanangu-ka, nadu ba ailulu taningga welingu la 
kambu. 
20Ai, nda namandai-apa na metinggu, puli meha-nggawa, ka peku pàda-
kinggunya na hàmuna na rehi luringgu yia na mani-inyapa. 
21Nda namandai-apa ba kulaku nda kabeli, ku-hanggangu paraingu ma-
kapàta wuru wila, 
22na parai kapàtangu, ma-kapàta mitingu dàngu ma-panggibu-nggabungu, 
na hambila dàngu na kapàtangu ba hama biana lai nu,” wàna. 

Na Mbukuna I Ayupu 11 

I Hopàru 

1-2Hi napanii i Hopàru, “Ka nda pahema-aya na kareuku kambàliku nuna? 
Pamàna-manyaka bàdi nu na tau kàli ngaru? 
3Ha Ayupu, bau kakaya nda mamàka-mapa nu pahema-kau? Bau kakaya jia 
kandii-makaka nu bau paaka-nggama? 
4Kikunya na pakaka-mu ba nda nanjala-a duna na kare - reuku-muka; 
tundunya na kanandingu-mu ba ili-mamunya la hanggana i Ala. 
5Na nyuna, màtawa i Ala wiki ka na-pabanjarungu! 
6Dàngu màtawa ka na-papeka-nggaunya, ba nadangu wihuna duna na 
manggàna, hi nda peku jàngapu-nanya tau. Ka pàda-dumu-nyaka ba ndedi 
pira-ana na mayila-mu, jàka pamenja-nya dàngu na hukungu ràka pangala-
mu. 
7Jia pi-munya-kaka na pawini-na i Ala? Jia jàngapu-munya-kaka na kuwaha-
na i Ala? 
8Na kuwaha-na narihi janggapa welingu la ma-kahàna; nda peku pajola-
amunya hiu pitiya. Na kuwaha-na narihi ma-jolungu-pa welingu la parai tau 
meti, nda ana jàngapu-amunya. 
9Na-kuwaha-na i Ala narihi lerangu-pa welingu la pinu tana, dàngu narihi 
nggailaru-pa welingu la tehiku bokulu. 

10Jàka nayàpa-kau hi na-karia-nggau la ngia pa-patandangu-na ngera, ka 
nggamu matoru mbeni pa-pabeta-nya na wàngu etina? 
11I Ala natanda-ya na tau kàli kambaliku; da akatu-da nda da-pa-hapindingu-
a la mbara matana. 
12Jàka na-paanangu kalandai mopu na kalandai matàmba, hina-duka na tau 
nduba hi na-manggàna. 
13Ha Ayupu, paili-yawa na etimu, manjaria-wa! Hamayangu-wa lai Ala! 
14Wàrunja da njala welingu la etimu dàngu pa-marau-yawa na akatu welingu 
la umamu! 
15Ka peku torungu-mu pahangga-nya na luri wàngu hangganggiru-mu; ka 
ndolaku bànduku-munyaka hi ndau mangàdatu-apa, 
16hamangui na mayila-mu ba ndau namu-ayapa; beri hamana na iwa na 
mawawa ba nambula-nya tau. 
17Na lurimu narihi hambila-pa welingu la hambila lodu, dàngu na ma-
kapàtangu la lurimu hama hambila-na na lodu mbaru. 
18Nyumu ukapànduku dàngu na-bokulu na monungu-mu; i Ala namangga-
nggau hi peku luri mambiru-mu. 
19Nyumu ndau mangàdatu-anya na papamu; dàngu nadangu na tau na 
makarai-kau pa-ndulangu. 
20Tàka na tau akatu na-lamaru ba na-tàngaru, nadu ba nda ningua ànda 
luhuda. Na pamonu-ma-ada jia-ma-aya ka nalu tàka na rehi metida,” wàna. 

Na Mbukuna I Ayupu 12 

I Ayupu 

1-2Nahema i Ayupu, “Langatàka, nyimi yia ba ngaru-minya na tau pinu tana. 
Jàkai metika nyimi, metimbu-nanya na manggàna. 

3Nyunggambui duku tau maningu kanandingu-maka; mbuta biada da 
papanii-mika mbàda pimanggu-njaka. Dàngumbu, ka nggamuka nu mandedi 
pi hàlanja nuda? Ba tuna, àmbi kaka-duya bai rihingga nyungga! 
4Nyungga nariki-ngga angunggu dàngu kandua-nggu, làti duna nyungga yia 
ba ku-padeningu dàngu nda ningua nyuranggu duku. Àmangu nahema-ya na 
hamayangu-nggu i Ala, jàka kuwara pakarai pa-ndulangu. 
5Nyimi ipawawa-ya na tau hanggàmaru, ba na-mambiru-du na lurimi; na tau 
na ma-mareni njoruna mihili paluyai. 
6Tàka na luri tau rambangu nda nggàra-a pa-mbimbitu-na; na tau matoru 
mbeni pa-rawaku-ya i Ala, luri mambiru pàku-ananya. Tàkana marapu 
pamonu-da, jiaya na àtalu wiki-ma-ada. 
7Paàra-njawa da ma-hawurungu dàngu da banda napa da-papeka-nggai. 
8Karaiwa lii kaloka la ngara dika la pinu tana dàngu la tehiku, napa 
ingalangu lii kaloka. 
9Nggamuya la hongada mbutada manda pàdanya, ba i Ala-ma-a-duna ma-
padika-nja? 
10Nyuna ma-paloku-ya na luri mbutana na pa-padikangu-ka; dàngu makata-
nya na kayeku ta - tauka. 
11Hama tuna na làmanggu ba na-mbuhangu pa-pàdangu pangangu mahàmu, 
tumbuna na kahilu-nggu ba na-mbuhangu parongu kareuku. 
12-13Wàna na tau, na manggàna ninya la tau mamalai lurina, tàka lai Ala-aya 
duna na manggàna dàngu na àtalu kapàru. Na jàngapu kanandingu la tau 
ndaiya wànambui, na nyuna na jàngapu kanandingu dàngu na kawaha 
mbulungu lai Ala-aya! 
14Nggàraya na pa-nyànggaru-na Nyuna nda peku pahada beli-anyapa 
nggamuya na pa-tanawa-na nda peku pahàla beli-ayapa. 
15Na-dimbaku-ya na wai hi namihi dàngu hi na-katukuru mbutana; napuli-
nya pa-lulungu, hi na-làndangu na iwa! 

16I Ala na-kapàru, na-torungu dàngu na-bunjuku! Na ma-palapingu dàngu na 
palapi la lima-nanja. 
17Na-butuhu-ya na manggàna-da da ma-katangu pareta, natuha pariki wàngu 
da liku uruda mbutada. 
18Na-kunggulu-nja da maràmba hi na-tanawa-nja nyuda; 
19na-pawawa-ha da ra - ratuka dàngu da ma-pangora mbutada. 
20Na-pakandii-ha da tau pa-monungu halawàla, na-butuhu-ya na manggàna-
da da ma-kaweda. 
21Na-pamakia-ha da tau mangia ngaba; hi na-panjàpu-ya na mangarangu-da. 
22Na-pahambila-ha da pangia ma-lamaru; na-pahandaraku-ha da mamaü ma-
kapàta mitingu. 
23Na-paworu mbàmbaru dàngu na-paluri mbokaru-ha da ba - banjaru, 
hàlaka, na-patàlaru-ha hi lupa damija. 
24Na-pahondaru-ha da liku uruda mbutada, hi dalaku lindingu nda pingu 
tubada. 
25Dàmaku - dàmaku-da la kapàtangu, hi dalaku mbembatu hama tuna tau 
ma-maüku la wolu. 

Na Mbukuna I Ayupu 13 

1Mbuu ndàbada nuda ita wiki-manggu-njaka, dàngu kupii hàmu-manja. 
2Nggàraya na papimi, kupi-mbunya; àmbi kaka-duya ba kukàku-nggai. 
3Tàka nyungga duku ku-mbuhangu pa-pabanjaru dànya i Hupu Mambiha; 
ku-rinjungu pa-kahiri wikinggu la hanggana. 
4Nadu bai pahini wànya kambàliku na ndubami, nda na-pahilitu-a dàngu da 
ndotiru kabàli. 
5Jàka ndai pa-banjarungu làti, tau manggàna-ha wànggu bianggai. 

6Kai patingi-nyawa na panjala-nggunggai; ikatana-yawa na kahiri-nggu 
wikinggu. 
7Napeku ihu nu bai kambàliku wànya na tamuna i Ala? Napeku ihu nu bai 
kambàliku-nya ndumana? 
8Napeku ihu nu bai angunya i Ala, dàngu bai kahiri-ya ba hama tuna ma-
pakatindi-kai? 
9Jàka na-kanuturu-kai paraïna i Ala, mahàmu-ya ihu na pahunggu-na? 
Napeku ihu nu bai panyonga-ya hama tuna na panyonga-mi tau? 
10Jàkai angunya, jiapa-kai bai wàngu pa-kangunduhu bia, napa nahuku-
nggai dàngu na panjala-kai. 
11Màla nu na mangarangu-na i Ala nda na-pa-katàtaku-aha da hamangu-mi? 
Màla nu na mbàringu-na ka nda na-pa-mangàdatu-aha da etimi? 
12Mbuta-naka na lii panaungu-mi beri hama kumburu tana manda ningu 
lingungu-ya; na kahiri-mi wiki beri hamana na tana wurungu mamuda la 
pambera. 
13Jia ba tuna kandiiwa, màta ka ku-kareuku! Nda ku-wàrihu-aya nggàra 
biaya na hupu njàpuna! 
14Hawanjiru-manggunya patuuya na luringgu! 
15Kita eti-manggunya ba mbàda mbota-dunaka na monungu-nggu! Jàka na-
mbuhangu pa-pameti-ka i Ala, patiangu bia-nggunya, na nyuna napa ku-
pamàna-nya na huri luringgu la hanggana. 
16Rukuna ba kutoru mbeni tunggu nu talànga wanguna kumara lia wànggu, 
nadu na tau akatu ba nda natoru mbenia pa-hurungu la hanggana i Ala! 
17Nàhu patingi hàmu-nyawa na kareuku-nggu; katana-yawa na lii kaloka-
nggu. 
18Na palakara-nggu mbàda hawanjiru-mangguka la pa-patàka-nya; kupi 
hàmu-manya, ba nda napeku-a pa-panjala-ka! 

19Dou MIRI, jàkau mai pa-panjala-ka, ku-kandii-ma duku hi kunedi-nya na 
njàpu luringgu. 
20Tàka kau kataku àru-kiha yiada da pa-karai-nggu ba dàmbuda, ka peku 
toru mbeninggu pahili hurungu la hanggamu: 
21upànjangu-wa pa-mayila-ka, dàngu àmbu pandàda-kingga wàngu 
mbàringu-mu! 
22Paniiwa, napa ka kuhema-kau. Jàka ndia màta ka kupanii nyungga, kau 
mangu pahema-ka! 
23Pira-madapa nu danguda da njala dàngu da akatu pawunda-nggu? Mbuta-
daka da lii papangga-nggu kau peka-ngganjawa! 
24Ka nggikina hiu wiliru-ngga dàngu hiu hinggilu-ngga? Ka nggikina hi beri 
muhu bia-mungga bau tàngaru-ka? 
25Nyungga duku ba beri hama ruu ai munju-aka patimbu ngilu ma-maruru, 
nggiki hamana hiu pa-kandàndaku-ka! Nyungga duku rembi-aka na ma-
malaï hi nameti, nggiki hamana hiu ya - yaulu-ka! 
26Ukawuku-ya na uranggu na mapuri paita; bau palimba-nja da njalanggu ba 
bidi mini-kapa. 
27Da wihinggu uhondu wànja nggili bàhi; na nggoda-nggàduku-nggu 
mbutana bau hamata-ya. Hamangui da tàbalu wihinggu, ba nda da-
pahàlangu-a welingu la mbara matamu. 
28Hi kumobu hama tuna ai kamobu; hama tera pangaa ana kataru ba 
namobu. 

Na Mbukuna I Ayupu 14 

1Piti welingu ba nadedi na tau na-mahaluputu, nda na-payatangu-a; na-
dànggitu na lurina hi nambinu-nya harui mayila. 
2Nyuna na-kalunga hi na-malaï hama tuna wàla ai; na-munangu hama tuna 
ninu, hi namohu pa-ngalangu. 

3Dou Ala, nggiki hama mbuhangu biamu pa-tàngaru-ka, hiu pahangga - ngga 
la ngia pa-patandangu-mu ngera! 
4Napeku ihu na tau njala pawunda-ya na manda ningu nyurangu? 
5Na danguna na ndaungu lurina na tau mbàda kawuku-mamu-nyaka; na 
danguna na wulana mbàda padai-mamu-nyaka. Utuumbunya padi - dirana 
na lurina; nda peku pangga-ananya. 
6Puli-kinya ka na-pànjangu, àmbu julu-duya; ka peku pàda-kinanya hàmuna 
na lurina lundu njàpu ràmana. 
7Ningu-mapa monungu nduma pingi ai papunggu; nahili kalunga-pa, hi 
natuu laina. 
8Jiapa-kai namobu na amuna daa la tana, hi nameti na kanjiru-na ba na-
muhungu, 
9tàka jàka nanggàna-yaka wai, hili kalunga-nanyai; hama tuna ai kanguraku 
ba dahili kahulaku da kalunga-na. 
10Tàka jàka nameti na tau, njàpu-nanyaka na lurina; nu ba nameti, ka nggi 
nalaku ningu? 
11Hama tuna wai ma-hangolungu welingu la tàma, hama tuna luku ma-
kawawaku hi lupa namihi na waina, 
12tumbuna na tau na mambàda meti: nda jia hadangu beli-ana. Nda jia 
pawàla-ana ba ni-inyapa na awangu, nda nahili nggoda-apa daa la katuda-
na. 
13Puli-kingga ka ku-kawiningu daa la pangia tau meti; mangga-kingga hi 
lupa na-wadaru na mbenimu. Tàka kawuku-wa rehi la panamu-ka nyungga. 
14Nadu, jàka nameti-ka na tau, napeku-pa nu pahili luri beli? Hau lodu - hau 
lodu ba ku-patiangu lupa na-làpahu yia na rehi mayila-nggu. 
15Ka paau-dumu-nggaka, tàka hi kuhema-kau; ka hili namu-dumu-nggaka, 
tau pa-padika-mu. 

16Tàka hiu hamata-ya na pangga-ngguka, tàka ndau hili hamata-ahapa da 
njalanggu. 
17Napa ujàmanja da njalanggu dàngu hiu pa-hinggilu-ha; da njalanggu weli 
àmangu napa upodahu-ha. 
18Napa da-tanyungguru da palindi hi da-taweharu hàla, dàngu da palindi 
watu màndungu da-lelingu welingu la pangia-da. 
19Napa da watu nakiki-ha wai mbangatu; napa na tana nakauta-ya ura 
kawalu. Tuna nudu bau pa-tàlaru-ya na monungu-na na tau. 
20Upakàku-ya nyuna lundu nu - nu; Uparàha-nya palaku hiu panjilu-nya na 
matana. 
21Da anana danjadi tau ma-bunjuku, tàka nda napi-anja. Dàngu jàka danjadi 
tau mali wawa, nda ningua mapanii-nya. 
22Jia-ma-aya na-pakati-na na ihina na papàda-na; jia-ma-aya na hawina-na 
na etina na paduku-na,” wàna. 

Na Mbukuna I Ayupu 15 

NA PABANJARUNGU PA-PANDUANGU WÀNA 
15:1–21:34 

I Elipàhu 

1-3Nahema i Elipàhu, “Kambàliku-munya na, ha Ayupu, nda ninguma linguna 
na pabanjarungu-muka! Nda ningua tau paeti mahema hamamu nyumu 
yiana, nda jia pa-mànangu-ana wikina wàngu kareuku nda ningu ihingu. 
4Jàka era tundunya nu na pambuha-mu, nda hili ningu-apa haàtu tau ma-
mangàdatu jàka ndia mahili hamayangu lai Ala. 
5Na kare - reuku-muka na-paitangu-ya ba njala-munya, tàka na akatu-mu 
ukawini wànya màhina na làmamu. 
6Nda kujàra-a pakàla-kau dàngu pa-panjala-kau, nadu ruku kareuku wiki-
mamu hi kàlakau. 

7Bau kakaya nyumuka nu kawunga tau pa-paanangu? Ninggau nu ba hinapa 
padika-nja da palindi? 
8Màla nu urongu-maya i Ala ba hinapa na-pakakangu? Màla ka didi-akau 
nyumu mamangu-nya na manggàna tau? 
9Mbuta-naka na papimu, nyumambu mapinya; mbuta-naka na ma-jàngapu 
la kanandingu-mu, nalohangu-mbu lai nyuma. 
10Na manggàna yiana ma-kataku-ya nyuma welingu la tau ma-uwangu; 
nyuda mbàda ninjaka ba ndedipa nadedi na amamu! 
11Ka nggikina hi ndau mbuhangu panggepi-ya na omba-nanggau i Ala? 
Nyuma ma-kareuku wàngu manjalu dàngu malijangu la tamuna Nyuna. 
12Tàka nyumu dumu hi mbumbaru-nanyai na ma-karaü, ba bu - bulada da 
matamu; 
13bau kaburaü-nya i Ala dàngu patarangu-mu lai Nyuna. 
14Napeku ihu na tau la panda njala ndoku? Napeku ihu la pa-pamàna-nya la 
hanggana i Ala? 
15Jiapa-kingu da maranongu-mbu nda nawaiha kadu i Ala; nda da-matua-a 
la mbara matana. 
16Ri - rihi-aipa duna na tau akatu iraku, na ma-kanggàkuku-nya na ma-akatu 
hama tuna wai pa-unungu. 
17Patingingu-wa ha Ayupu, ningu pa-kaloka-nggunggau, 
18na pa-papeka-nangga tau paeti. Nuna na lii pa-pekangu pangala-na welingu 
la boku-nanya, hi na-pangala hàlanya la ana umbuku-na. 
19La rehina nu nda ningua tau pàlaku la paraida; nda ningua ma-panjàra-nja 
welingu lai Ala. 
20Na tau akatu ma-mbuhangu pa-kapidihu, na mangginggitu mànu na etina 
la luri-naka. 

21Da lingu manda ngerida na-pauru-nja da kahilu-na; la rehi peku hàmu 
damai pa-kaluluku-nya tau rambangu. 
22Nda na-monungu-apa pa-hinggilu welingu la kapàtangu, nadu ba nimbihu 
lodu nayaulu-ya hapanda tau ma-pameti-ya nyuna. 
23Da mbaku da-patia-nya na rehi metina nyuna, da-mbuhangu pangaanya na 
metina. Ka pi-duna-nyaka ba nda nggàra-a pamonu-na la lodu malamiri. 
24Na hanggàmaru beri maràmba kaborangu-ya, mambàda hawanjiru pa-
njàkapu-ya. 
25Tuna nu na urana na tau ma-tumbaru-ya i Ala, dàngu na matoru mbeni pa-
hanobaku-ya i Hupu Mambiha. 
26-27Wàngu ngànjangu-na na-kaluluku-nya dàngu na-tumbaru-ya i Ala; na-
jakaru-nya na temingu-na, ba nda hida-mana la pakàku. 
28Na-ndàdiku pa-daingu la paraingu mambera taweharu, la u - uma manda 
ningu taungu. Da paraingu nuda pa-pandumangu-haka la pa-padaingu pa-
tanyànggaru. 
29Da pawulu-na na tau nuna da-mbulangu nda papinja rukuda; da banda da 
malanja-na dambuta kapu mehi. 
30Nyuna nda jia pahàla-ana welingu la kapàta wuru yila; na-pakehi-ha epi 
da kalunga-na. Nyuna na-molungu ruku hapuputu kayeku-na i Ala. 
31Jàka nawaiya na manda ningu lingungu, ka pa-panyonga-yaka nyuna; 
dàngu na himbalu pangala-na, nda ningumbu linguna. 
32Ba ndedipa natàka na rehina, meti-nanyaka, beri hama tuna na lai ai malaï 
na manda hili muru. 
33Nyuna beri hama pingi angguru na mamunju wuana, hama tuna pingi 
haitungu na mamunju wàlana. 
34Na tau akatu nda ningua ana umbuku-na; na-talàpu la epi na umana na pa-
pahada wàna rukuna ba nakei pa-runungu. 

35Jia-duhaka nyuda da makaka-ya na ma-akatu hi da-pahàra-nya; na huri 
kaputingu ni mànunya daa la etina,” wàna. 

Na Mbukuna I Ayupu 16 

I Ayupu 

1-2Tàka nahema i Ayupu, “Kukàli ronguya na tau na mawàna; na nggaüru 
etimu mayila-ma-aya. 
3Ka pirangu-mapa ipànjangu pa-kakòlulu? Nggàra majuju-ha da etimi la 
pahema? 
4Ngera hama tuna làti, nyimi ka jiaka nyungga, tàka nyungga ka jiakai nyimi, 
peku panii tunggu numbu. Kunjuungu wànggai hàngga nàrungu; kupimbi - 
pimbilu-nya na katiku-nggu. 
5Ku-pamàndu-nja da etimi ba kupanau-nggai; na kareuku-ngguka na-
panggaüru eti. 
6Jàka kupanii, nda namàli-a na mayila-nggu dàngu jàka kukandii, ka nggàra-
yaka na linguna? 
7I Ala ma-pawiti-nya na jàranggu; mbuta-daka da ihi kuru umanggu mbàda 
pa-tàlaru-haka. 
8Napapa-ngga hi nayàpa-ka. Nàhu ke - kepanggu pa-malakangu, dàngu la 
kanandingu tau dangu tanda-nanya ba mbàda wundanggu manjala. 
9Wàngu karaü etina i Ala ba nahi - hiraya na ihinggu; wàngu kaburaü-na ba 
na-tàngaru-ka. 
10Na-payudi-ka tau ba dawàngu pa-hanganga; da-nggukuru-ngga hi datàba-
ka. 
11I Ala nawua-ka la tau akatu; napuli-ngga la lima tau kajàliku. 
12Làti na-mambiru dàngu na-lànyapu na luringgu, tàka i Ala na-kaluluku 
harabànda-ngga. Na-njàkilu-ya na kahuki-nggu hi na-yàbahu-ngga; natuu-ka 
ngia pa-katutu pana tau ma-papekangu. 

13Dàngu nda mila etina na-nutaku papana-ka, hi na-tanyalangu na ihi 
kambu-ngguka. 
14Na-kaluluku hama tuna haàtu ma-kaborangu, dàngu na pa-manua ma - 
mànuka. 
15Nyungga ku-kalambungu karungu tanda hawina-nggu, hi ku-uhuku la 
kumburu tana ruku ba pakàku-ka. 
16Narara na matanggu paraï pahii; da tàda matanggu dambua dàngu da-
ndiangu. 
17Tàka nyungga duku nda ku-pajanggilu-a; lohangu-duna-nyaka na tànjina 
na hamayangu-nggu lai MIRI. 
18Ha tana, àmbu kàpi-dunya na mawunda-ngga ma-akatu; dàngu la hambeli 
metimbu, àmbu pa-kandii-duya na kaladaku-nggu ba kukarai botangu 
matànji. 
19Kupi-manya ba ninya la awangu na Ma-kahiri-ka; Nyuna ma-hakahii-ngga 
ba nda kunjala-a. 
20Nyungga na-payudi-ka angunggu hi dariki-ngga; dàngu hiinggu ku-
hurungu lai Ala pakarai pa-ndulangu. 
21Ai, màta-kiwa ka i Ala wiki ma-kahiri-ka la hanggana; hama tuna na haàtu 
tau na ma-mbuhangu pa-kahiri kandua-na. 
22Na nda - ndaungu-nggu na mani-inyapa nda nadangu-apa; nda pira-ama-
napa laku-nggunyaka dàngu nda kuhili beli-apa. 

Na Mbukuna I Ayupu 17 

1Na rehi metinggu mareni-mana-nyaka dàngu mareni mbota-nanya na 
kayeku-nggu; na mani-inyapa na ndumanggu didi-aya na reti. 
2Datuu-ka pa-paakangu wàngu; kuita-ha ba dalibu-nya na payudi-dangga. 
3Nyungga duku kutànji-ma, ou Ala. Waiyawa na kareuku-nggu! Hili 
nggamui-pa ma-ngalangu pandula-ya na kareuku-nggu? 

4Ubitanja da etida hi nda dapingu; ka àmbu jia panyàku-dangga nàhu 
nyungga. 
5Kikunya na lawiti, nggamu makàla-ya na anguna keha ka ku-utungu ba 
wàna, da ana wikida dangala-nya na himbalu-na. 
6Nàhu da-payudi wàngganya nuna na lawiti; nyuda damai pa-pangànji-ya na 
matanggu. 
7Da-hambala da matanggu paraï pa-handuka; na ihinggu na-malakangu na-
kariku. 
8Na tau na ma-tuturu, na-katàtaku dàngu na-hangàtaru; na tau manda njala, 
nda na-pamiri-a, wànangga. 
9Na tau na mahàmu dàngu na manda njala, napi hàmu-manya na huri lurina 
ba nambuha-nya i Ala. 
10Tàka jàkai mai ndàba làti lai yiahu, nda ningumbu haàtu tau manggàna 
pangala-nggu. 
11Làpahu-mana-nyaka na rehinggu, nda da-hàrangu-apa da pawuku-nggu 
mbutada; da-mbudahu-mbu mbuu ndàba da parinju-nggu. 
12Tàka da kandua-nggu, ‘Nuna na rudungu lodu-yaka dàngu na-hambila 
tàka-ama-naka,’ wàda. Na nyuna kupii-manya daa la etinggu ba daingu-
mana pa-kapàtangu na luringgu. 
13Jiama-aya na parai mameti na pamonu-nggu, lai nuyaka na ngia pa-katuda-
nggu la kapàtangu. 
14Na retinggu, jiaya na “amanggu”, wànggu, dàngu da ngeli da mangaanya 
na tolunggu “ina”-nggunya dàngu “ana wini”-nggunya, wànggu. 
15Ka nggiyaipa na pamonu-nggu; nggamu maita-ya ba ninya na pa-ohangu 
ndumanggu? 
16Jàka ku puru la pangia tau meti, nda hili nggàra-a pamonu-nggu,” wàna. 

Na Mbukuna I Ayupu 18 

I Mbilundàtu 

1-2Nahema i Mbilundàtu, “Ha Ayupu, ka pirangu-mapa hiu pànjangu pa-
kareuku? Kandiiwa, nàhu nyumaka ma-mbuhangu pa-kareuku. 
3Ka nggikina manduba-ha hi wàmu-nggama la etimu, dàngu hiu pahama-
nggama la hapi? 
4Na mbenimu pahidu-munya wiki-ma-amu. Ka lupangu ka nambuta na tauna 
na tana kiringu na pahàmu wàmu nyumu, dàngu hi paleli-nja da palindi 
welingu la pangia-da? 
5Na palita tau akatu lupangu-ma ba pàdaya; na epina nda pahili paroka-
ayapa. 
6Na hambila daa la uma terana na-lamaru-ka; na palita la pinuna nda nahili 
hambila-apa. 
7Na pangga bànduku-na na-panjilungu-ka ba mbembatu - mbembatu-na; na 
pakaka eti wiki-ma-ana na ma-patunjuru-ya. 
8Na-hanggangu la remba, hi da-karembangu da wihina. 
9Na tàndana na-hanggàpitu-ya kambia, hi njàkapu-ya nyuna. 
10La tana, na-kawiningu na liku hiru; la ànda, pa-batangu-ya na kahili dàngu 
na hiliku. 
11Na tau akatu na-pakàtataku-ya pa-mayila wàngu welingu la nggi - nggini; 
na mangàdatu nandutu mànuya la pa - panggana. 
12Àmangu na-kapàru-pa, nàhu na-kariku-ka; naangu mànunya tàparu. 
13Na manula-na nambinu-nya wai mahidu; da wihi limana da-muhungu 
dawitu. 
14Pa-hànditu-ya welingu la uma terana, na ngia pa-mambiru-na, hi ruruhu-
ya la pahangga-nya na meti. 
15Nàhu nggamu biaya napeku pa-ndàdiku daa la uma terana, hi na-
hàbarungu tana lira lai nu, pa-pamindi wànya na kanyaki-na. 

16Da ihi umana hama tuna amu ma-marokutu dàngu ma-kawinja; da wàla 
wuana hama tuna karàngga meti dàngu ma-kawikitu. 
17Nyuna nda patanda-ayapa daa la paraingu hamangui la hambeli paraingu; 
nda haàtu-mbupa manamu-ya na tamuna. 
18Welingu la hambila ba yaulu pahangga-nya la kapàtangu; welingu la parai 
tau luri ba wànggaya nyuna. 
19Ana umbuku-na nda ningua; la kotaku-na nda ningu-apa nua nituna. 
20Ba ronguya na ngerana na-katàtaku la patama lodu, tàka na tau la pahunga 
lodui duna ta - tàtana paraï pa-mangàdatu. 
21Tuna-duka na ura tau akatu, nyuda da manda ihili-nya i Ala,” wàna. 

Na Mbukuna I Ayupu 19 

I Ayupu 

1-2Tàka nahema i Ayupu, “Ka nggikina hii nutakungu la pa-panjala-ka, hi 
pajàra wàngga kareuku-mi? 
3Nua naingu-ma bai paaka-ngga, dàngu ipamayila-ka wàngu nda makia-mi. 
4Jàka nanjala làti na pawunda-nggu, nda na-parunggi-akai nyimi. 
5Nyimi ingàda wikimi bai rihipa pahàmu welingu lai nyungga; ikakaya na 
haruinggu tanda-nanyaka ba tau njalaka. 
6Pajia-yawa ba pajàra-nanggaka i Ala, dàngu ba yàpa-nangga la oka kahili-
na. 
7Nyungga ku-kawutaru ruku na mbana etina Nyuna, tàka nda haàtu-mbu 
maeti wàngga. ‘Nggiyaka na matànji,’ wànggu ba kuwara, tàka nda ningua 
marongu-ka. 
8I Ala nabita-nya na àndanggu, nda peku li-anggu, da kanji - njilitu-ngguka 
na-pakapàta mitinja. 
9Naramba hàlanja Nyuna da malanja-nggu, dàngu na-paruha-ya na hàmuna 
na tamunggu. 

10Na-nàhaku-ka welingu la nggi - nggi bia, hama tuna tau mabuta amu 
welingu la pingi ai, hi namàta-nya pa-katehu dàngu pamalaï, tuna nu ba na-
hànditu-ya mbutana-ka na pamonu-nggu. 
11Na hàngga-nangga i Ala ba dira mbàringu-ya; nakaka-ka nyungga beri 
hama tuna muhu-nangga. 
12Da tanatara-na da-kaluluku-ngga nda pa-ngalangu-a pa-dimbaku-ha; da-
dimbaku-ya na àndanggu, hi da-nggupulu-ya na uma teranggu. 
13Da angu dedinggu na-pamarau-ha welingu lai nyungga; kunjadi tau tàka la 
hangga mbutada da tau patanda-nggu. 
14Da kalembi nditaku-nggu mbutada da-pa-maraungu wikida; da angunggu 
nda dahili namu-akapa. 
15Da atanggu kawini da-maromba-ngga nggamuka nyungga, mirida; tau 
panda tandaya wàda biangga. 
16Kupaau-nya na atanggu, tàka nda nahema-a, jiapa-kai ku-pamanda wànya 
kareuku malijangu. 
17Na papaha-nggu nalabu na etina ba napàda-nya na wau kayeku-nggu, da 
angu dedinggu nda da-mbuhangu palihi-ngga. 
18Da-paaka-ngga anakeda la padua ànda; jàka ku-ndolaku, dariki-ngga. 
19Ba daita-ka nyungga, da-haringgingu da angu làngginggu; da-maraungga 
paraï da pambuha-nggu. 
20Na ihinggu tika paita-ha da riinggu; kutika pameti-ka-amangu hi nambota 
na kayeku-nggu. 
21Ha a - angu-ngguka, imila-kingga etimi, nadu ba limana i Ala-maka 
mapalu-ka. 
22I Ala duna ba nutakungu-mananya panoku-ngga; ka nggikina hi mikiku-
nya Nyuna? Ndedi-mapa natoma bai pajàra-ka? 
23Ai, làti ka tulihu-ya na kareuku-nggu, hi napeku la panamu mànuya; 

24làti ka pàha wànya bàhi la watu, ka peku pa-daingu-na lundu nu. 
25Kupinya ba ningu Makahiri-ka la awangu; la hupu njàpuna jiangu-ma 
namai pandula-ka. 
26Jiapa-kai ba napongu dàngu nawàka na manula-nggu, tàka la luringgu yia, 
jiangu-ma kuita-ya i Ala. 
27Nyuna kuita wàmanya mata wikinggu, dàngu Nyuna jiaya-ka duku na 
kandua-nggu. Na-làjaru na etinggu rukuna bai panii, 
28‘Nggiki-ndanya bàdi ka takàla-ya?’ ba wàmi. Nyimi bai himbu latana la 
pawunda palakara. 
29Tàka, màtawa nàhu kai mangàdatungu hapanda! Nadu i Ala nahàngga-nya 
dàngu nahuku-nya na tau njala; ka pi-dimi-nyaka ba ningu Ala ma-patanda-
nya na tau,” wàna. 

Na Mbukuna I Ayupu 20 

I Hopàru 

1-2Hi nahema i Hopàru, “Ha Ayupu, nyungga nakudu na etinggu rukumu 
nyumu, nàhu ku-mbuhangu pahema parenggangu. 
3Na kareuku-mu ba paaka langatàka-mamungga, tàka kupi-manya nggiki 
wàna ba hemaya. 
4Ka ndau pi-manya dumu ba weli la handàka-na, pakiringu ba hinapa 
bànjalu-ya na tau la pinu tana, 
5na hanggela-na na tau kajàliku ba nda nggi tuana, dàngu na mbaha etina na 
tau akatu ba ha-kambàdiku-ana? 
6Jiapa ka nda nggiki bokulu-mbuna, hi lupangu natoma la awangu dàngu hi 
na-jonggaru karumangu na katiku-na, 
7na nyuna jiangu-ma na-molungu lundu nu - nu, namau welingu la pinu tana 
wàngu pa-makia wàngu. Da tau matanda-ya nyuna, da-paàrangu, ‘Ha, 
nggiyaka nalaku ningu ihu?’ wàda. 

8Nyuna namau hama tuna na maü manggadipangu, na-munangu hama tuna 
ba ita la rudungu. 
9Nyuna nda pahili ita wa-anyapa mata; nda pahili ni-anyapa la ngia pa-
ndàdiku-na. 
10Da pa-manganga-na àmangu welingu la tau manda ningungu lupangu-ma 
nahilu-ha paraï da anana. 
11Jiapa ka bidi tauya dàngu ka na-kaborangu, tàka ndedi mbàdiku-ana ba 
nanjadi kumburu tana. 
12-13Kanjupu lànggaya na akatu daa la ngaruna! Panamu biaya la parengga 
kanggulaku-nya; jia ba tuna hi tuuya la lumbu làmana, ka peku pàda mandai-
nanya. 
14Tàka nu na pangangu daa la kambuna, na-pambeli-ya pameti wàngu 
mapaita. 
15Da banda pa-manganga da pa-kanggulaku-na, namuta leranja; i Ala na-
paluhu-ya weli dalungu la kambuna. 
16Na tau akatu na-unungu pameti wàngu ma-patàparu, nyuna nameti rukuna 
nuna hama tuna pakati kataru mbana. 
17Nda peku pàda-ana-nyapa na mina haitungu panda taü, jàka ndia huhu 
dàngu manggaluangu na mambinu lembaru. 
18Da utungu-na mbutada lupa na-pabeli-manja; da ihi paraï-naka nda jia 
pàda-ana-njapa. 
19Nadu ba na-kapidihu-ha dàngu ba nda na-ihili-nja da tau manda ningungu; 
naramba-nja da uma da panda pahada-na. 
20Ba nda ningu dirana na mangàbangu-na, ka nda nali-aya na etina. 
21Jàka nangangu na-panjàpu hàla-maha, jia ba tuna na luri mbokaru-na nda 
na-padaingu-a. 
22Ba talànga hàmu-napa na lurina, ka tàka-nanyaka mayila dàngu handuka. 

23Ba talànga paihi pàku-nanya na kambuna, ka dira hànggaya i Ala hi 
nahuku-nya. 
24Jàka napalai hinggilu-nya na hapanda waja, napa na-pamanua-ya pana 
wudu. 
25Nyuna nanggàna-ya pana, hi na-manua; na hupu pana na ma-kajilaku 
nalumbu làpahu la ihina, hi na-hulungu na mangàdatu la etina. 
26Talàpu-danyaka mbuu ndàbada da banda pa-pakàpa-na; nyuna dàngu da 
ihi uma-naka mbuu ndàbada danganja epi panda paroka tau. 
27Na awangu nabuwa-ya na akatu-na; na tana na-hadangu pa-rawaku-ya. 
28Mbuu ndàbada da pawulu-na jiangu dambuta, ruku mbàringu-na na 
hànggana i Ala. 
29Nuna-yaka na urana na tau kajàliku, na ura pa-panduma-nanya i Ala,” 
wàna. 

Na Mbukuna I Ayupu 21 

I Ayupu 

1-2Nahema i Ayupu, “Katàmbalu-nya nggàraya na papanii-nggu; didiya nuna-
a na pakarai-nggu na pa-nggaüru eti wàngu. 
3Pahia-kingga ka hili nyunggai duku ma-kareuku, hàlaka nu kai hili paaka 
bianggai duna! 
4Nda taua angunggu pa-pahànggangu, hi nda nggàra ehia jàka nda kunàdi-
ya na etinggu. 
5Tàngaru-kawa, napa kai hangàtaru, indumuru dàngu iwunggunja da 
ngarumi. 
6Jàka ku-kanandi-nya yia na ngeranggu ta - tàtanggu paraï pa-haringgingu 
hamangu. 
7Ka nggikina da tau akatu hi nawua-nja malai luri paraïna i Ala, dàngu hi 
dabonja pa-ngalangu da bandada? 

8Nyuda daluri mandaima hi lupa daita-ha da ana umbuku-da ba da-matua. 
9Da kuru umada da-mambiru da-mànjaku; nyuda nda da-ngalangu-a 
hanggàmaru welingu lai MIRI. 
10Da banda lurida daworu mbàmbaru, dàngu nda haruida, ba da-paana. 
11Da ana tau akatu punduhu - punduhu-da paraï pa-hawola, beri hama tuna 
kamboka mbimbi ma-hayidi. 
12Pa-kariangu lingu lamba ha-kapapa, wàlanggiri, taleli dàngu jungga, nyuda 
daludu pa-remingu dàngu dare - renjaha. 
13Da lodu lurida da-panjàpu wànja luri mbokaru, hi dameti mandangu. 
14Tàka làti mbàda panii-danyaka i Ala, ‘Marau-nggamawa dàngu laku-
kauwa! Nda ma-wàrihu-akau Nyumu dàngu nda ma-rinjungu-a papinya na 
pawuku-mu Nyumu dàngu na pambuha-mu nduma lurima,’ wàda. 
15La kanandingu etida, ‘Ba lumunya i Ala nda ningua linguna, dàngu ba 
hamayangu lai Nyuna nda ningumbu nggunana. 
16Ka nda ruku àtalu wikinda nyuta-a, hi tahunggu-ha da pawuku etinda-ka 
mbutada?’ wàda. Tàka nyungga duku nda ku-patunju ndoku-maya na pa-
kanandi-da dàngu na patandangu matuna nu. 
17Mbàda itangu-mika ba papàda-ha da palita tau akatu, hi natàka-nja 
hanggàmaru dàngu paharui wàngu? Mbàda erangu-daka hànggana i Ala, hi 
nahuku-nja nyuda? 
18Mbàda hama rembi dàngu kumburu tana-haka ihu nyuda da patimbu ngilu 
mbangatu dàngu ngilu ma-maruru? 
19‘I Ala na-hukungu ana ruku njala amana,’ wàmi nyimi. Tàka nyungga duku: 
Na tau njala nunama na-pahuku-na i Ala, wànggu ka peku pàda-danya ba 
rukuda da njalada, hi na-patàka-nja hukungu paraïna i Ala, wànggu. 
20Màtawa na tau njala ka natanggu-nja da njala wikina, màtawa ka napàda-
nya na hànggana i Ala Hupu Majangga. 

21Jàka nanjàpu-ka na lurina na tau la pinu tana, na-ihili-nyapa ihu na anana 
hi naluri hàmu, hi ndia? 
22Napeku ihu na tau pa-papeka-nya i Ala, ba i Ala wiki pàku làti ma-patanda-
nja wai ngerada da pa-padikangu maninja la awangu? 
23-24Ningu tau ma-hayandalu la ngala lurina; lundu hodana ba nameti 
hawewa eti. Nameti mandangu dàngu mànjaku, ba dàngu àtalu bia-napa na 
ihina. 
25Tàka ningumai mameti harui mayila, ndedi napàda-makinya na luri 
hanggela hawola. 
26Tàka ba tuna napa la reti, hama tanggunggulu-mada; da-karunggi-ha 
kataru dàngu ngeli. 
27Ba kupi-manya nggàra pa-kanandi-mi hamanai mbuu ndàbada da akatu pa-
lakunda-mi. 
28‘Nggiya na uma ma-kawaha mawunda-ya na ma-akatu?’ ba wàmi bai 
paàrangu. 
29Ka ndedi-mapa ipaàra-nja da tau laku mànu? Ka ndai wai-aha nu da 
papeka-da? 
30‘La lodu pa-hukungu-na i Ala, pa-pamara-ha da tau akatu,’ ba wàda. 
31Nda ningua na makàla-ya na hurina; nda ningua na ma-pahimbalu-nya na 
akatu-na. 
32Nyuna pangàndi-ya la reti, hi puhiya hu daa la lambongu reti; na retina 
padai pahàmu-manya. 
33Riu ratana na tau na malaku ndutuya na metina; wàngu manjilungu ba 
pabundu-nya tana. 
34Jia ba tuna na lii paomba-mu nuna ma-kapopuku-ya dàngu mbuta-naka na 
pahema wàmu ma-kambàliku juaya!” wàna. 

Na Mbukuna I Ayupu 22 

NA PABANJARU PA-PANDAILU WÀNA 
22:1–27:23 

I Elipàhu 

1-2Hi napanii i Elipàhu, “La honga tau pinu tana, nda ningumbu haàtu tau 
ma-palingu lai Ala. Jiapa ka nda nggiki manggàna-mana, palingu-nanya 
nduma wikima-ana. 
3Ka ningu nu linguna lai Ala, jàkau nunjuya na pambuha-na Nyuna? Ka ningu 
nu utungu ndumana Nyuna, jàkau luri manundu? 
4Nda ruku mangàdatu-munya i Ala-a, hi kàlakau dàngu hi panjala-kau, 
5tàka ba lalu danguda da njalamu, dàngu ba lalu akatu-da da pawunda-mu 
dàngu na hurimu. 
6Jàka nda namàka pa-mbayaru wutana na angu dedimu, muwàhi hàlaha da 
pakina. 
7Na tau na manjili ndau wuanya pa-unungu, na tau ma-manjuu ndau wànda-
aya pangangu. 
8Upakiya na pakata dàngu na kawaha la papiti leranja na tanana nggubulu-
na. 
9Nda jia biaya ba ndau ndulaha da kawini meti lei mbuu ndàbada, tàka da 
ana mamila bau pa-mayila-mbuha. 
10Tuna nuduka nàhu hi mbinu kalembangu-na la winggiru-mu, hi jia hulu 
bia-nanya mangàdatu na etimu. 
11Na lodu bonjangu-mananya pa-kapàtangu, nda peku ita-amupa; umumuhu 
ba nakauta-kau iwa obungu. 
12Ka nda la awangu hupu majangga-aya duna na-ngiangu ningu i Ala, hi 
nangadu-ha mbara wawa da kandunu majangga halawàla? 
13Tàka ba tuna paàrangu-munyai, ‘Nggàra papina Nyuna? Nyuna la hambeli 
karumangu biaya dàngu nda peku patanda-ananda wai ngeranda,’ wàmu. 
14Bau kakaya na-pahangindi-nya karumangu ba na-tàngaru ba talànga 
nàhunya dàngu ba la padira awangu tana-a nali ningu? 

15Màla nu pa-daingu-mamunya pali ningu la ànda papindi tau akatu? 
16Nyuda pa-hànditu-ha ba ndedipa natàka na rehi metida, hi na-pamili-ha 
iwa ma-pakauta. 
17Jia-mahaka nyuda da matoru mbeni pa-tebuku-ya i Mahupu Mbiha Ala, 
dàngu makaka-ya nda jia nggàra-a pawunda-na lai nyuda. 
18Làti duna bai Ala pàku na maruku-nya hi dawulu nyuda! Langatàka nda 
ku-jàngapu-maya na kanandingu tau akatu! 
19Na tau hàmu, riki mbaha eti pàku-ananya, ba naita-ya na tau akatu ba 
hukunya. 
20Mbuu ndàba da mangu tau akatu da-làjaru da-tàlaru, hi na-pakehi 
pambuta-ha epi tuda da marihi. 
21Ba tuna, Ayupu, papeku dànyawa i MIRI, kau ngalangu paluri mambiru. 
Jàkau nunjuya nuna, lupangu-ma ungalangu pautu wàngu. 
22Kataku-yawa nggàraya na pa-papeka-nanggau i MIRI; pakàpa hàla-yawa 
nuna daa la etimu. 
23Beliwa lai MIRI wàngu karàda eti mu; màtawa kau jiaka-nya na akatu la 
umamu. 
24Wàru-nyawa na àmahu raramu na maihi mbàngi halawàla-na; kawuka-nya 
la kubu luku mihi manda ningu waina. 
25Màtawa i Hupu Mambiha ka àmahu rara-munya, dàngu ka àmahu bara-
munya na mambana pa-wilingu. 
26Ka wai mànu-dumu-nyaka i Ala, hiu pinya ba jiaya Nyuna na pingi pola 
pa-ohangu-mu. 
27Jàkau hamayangu, jiangu-ma nahema-kau, hiu patutu-nya na panjanji-
muka mbutana. 
28Na paràma-mu ningu mànu ihina, dàngu na harii napa na-handaraku-nya 
na àndamu. 

29Na tau na ma-ngànjangu na-pawawa-ya paraïna i MIRI, tàka na ma-karàda 
etina hi pamara-ya. 
30I Ala nandula-kau jàka ndau njala, dàngu jàkau nunjuya na pambuha-na,” 
wàna. 

Na Mbukuna I Ayupu 23 

I Ayupu 

1-2Tàka nahema i Ayupu, “Ku-kawutaru dàngu ku-handuka-nya i Ala; nda 
kumàka-a papàtu-ya na handuka etinggu. 
3Ai, ka kupinya-ka-awa làti na pangia-na, ka peku luanggu pa-pahàmburu 
dànya Nyuna. 
4Ka ku-kaloka-nya lai Nyuna rukuna yiana na palakara-nggu, ka bo - 
bòlinggu ba ku-kahiri wikinggu. 
5Ku-mbuhangu papinya nggàraya na papanii-na, dàngu nggiki wàna ba 
nahema. 
6Na-pangia pinu-mayapa ihu na kawaha-na lai nyungga? Ndia-a! Lupangu-
ma na-patingi-nya na papanii-nggu. 
7Nyungga nda kunjala-a dàngu kumàka pa-kahiri wikinggu la hanggana 
Nyuna, hi na-pakaloka-ya ba mara-nggunyaka lundu nu - nu. 
8-9Kuhimbu-ya i Ala la pahunga lodu, la patama lodu, hu luru, hu dia, tàka 
nda nianya i Ala la nggi - nggini; hi nda ku-ngalangu-a pa-pahàmburu dànya 
Nyuna. 
10Na nyuna napi-manya na ànda ngia pa-hanggangu-nggu, hamanai na 
pangganggu dàngu na nggoda-nggàduku-ngguka. Jàka kamangga hama tuna 
àmahu rara, jiangu-ma na-lohangu ba na-yahangu na etinggu. 
11Ku-karadaku-ma duku wàngu tuturu-nggu lai Nyuna; ndedima duku ku-
hiliru welingu la ànda pa-kawuku-na. 
12Da kalaratu-naka i Ala kununju mànu-maha, na pambuha-na kutundu-nya, 
hi nda jia-aya na pambuha wikinggu. 

13I Ala duna nda na-panjilungu-a; nda ningua ma-ngalangu pa-rawaku-ya 
Nyuna. Nyuna nanunju-ya nggàraya na pambuha-na. 
14Nyuna na-pahàra-nya na pawuku-na lai nyungga, hinggilu-na nuna 
dadangu-mapa da pawuku-na. 
15Paraï pa-mangàdatu-nya Nyuna, ta - tàtanggu; hama huka kanandi-
nggunya, hama huka mangàdatu-nggu. 
16-17I Hupu Mambiha na-pakabu ndàbaya na tara ura mbeni mangunggu. 
Rukuna i Ala hi ku-mangàdatu, nda ruku kapàta wuru yila-a, jiapa ka na-
winggiru-ngga nuna na kapàtangu, hi na-panggàbalu-nya na matanggu. 

Na Mbukuna I Ayupu 24 

1Ka nggikina i Ala hi nda na-kawuku-ya na lodu patandangu, ka peku 
ngalangu-da matànji da tau matanda-ya Nyuna? 
2Ningu tau ma-palelingu padira, ka peku lerangu-na na tanana. Da-
manganga kabàba mbimbi, hi dapuhi-ha la oka mbimbida. 
3Da kalandai manguda da ana mamila, dapalai ngàndiha; na hapi kawini 
meti lei, dapiti leranya ka jiaya na handera-na. 
4Da-pabeta-nja da tau mila la pa-ngalangu ngabada, ka kapàndi lerangu-
danyaka da tau ndamu. 
5Jia ba tuna, nuna na tau mila beri hama tuna na kalandai matàmba-ya na 
mahimbu pangaana la maràda pa-jemingu; ba didiya lai nu-ma-a maningu 
pa-ngangungu ndumada da anana-ka. 
6Naràma lerangu la woka tau hawiangu; lupa na-kanembu wua angguru tau 
akatu. 
7Nda ningua pakina dàngu hinggina ma-pamamitu-ya na ihina la marau 
rudungu. 
8Nambaha la ura kawalu la palindi, hi na-kadàmbi pa-pamaü la palindi watu. 

9Na tau akatu natuu-ya ata na ana manda ningu ina amangu, dàngu napiti 
ana rara tau mamila na ma-wutangu lai nyuna. 
10Na tau mila nalaku nda ningu pakingu; na manjuu ba talànga mutina uhu 
nggàndumu la woka. 
11Na-manahu lonahu welingu la wua haitungu dàngu na-pandoi pa-unungu 
welingu la wua angguru, tàka nyuna wiki hi dira kandànga biayai. 
12La paraingu parongu-ya na ka-ihiku tau mareni meti, da tau ma-manua 
dawara ba da-kamahingu ka lumunja, tàka i Ala duna nda natingi-aya na 
hamayangu-da; nda na-mbuhangu-a pa-ihili-nya. 
13Ningu tau na-mawiliru-nya na hambila, nda natanda-aya dàngu nda 
dandàki-aya na àndana. 
14La marai romu na-hadangu na tau pameti tau welingu la ngia pa-katuda-
na, hi naluhu pa-pameti tau ndamu, dàngu ba ndedipa naharii lundungu, 
lenggitu - lenggitu-na hama tuna tau bohu. 
15Na tau njuraku na-patia-nya kalitu-na; na-patamali-nya na matana ka àmbu 
natanda-ya tau. 
16Na tau bohu na-nyànggaru uma la rudungu; la lodu na-wiliru-nya na harii 
hi na-kawiningu. 
17Lai nyuna duna, na mbaru pa-mangàdatu langatàka-maya, tàka na rudungu 
na ma-pa-haringgingu hamangu, na-pambaha eti,” wàna. 

I Hopàru 

18Hi napanii i Hopàru, “Na tau akatu na-pamili-ya wai iwa, na tana manguna 
naràtu-nya paraïna i Ala; na woka angguru-na na-malinggitu-ka nàhu; nda 
hili ningu-apa maràma lai nu. 
19Hama tuna na ura kamba ba na-munangu jàka natàka-nya wandu dàngu 
lodu, tumbuna na tau njala ba wàlunya hu daa la parai tau meti. 

20Na-maromba-nya ina wikina, dàngu nanganya ngeli na toluna. Na tamuna 
nda pahili namu-ayapa; pa-pamunangu-yaka nyuna hama tuna pingi ai 
mambàpa. 
21Hi natumbu nuna mbutana ba na-pamiyila-duha da kawini meti lei, dàngu 
ba nambana etina la ina manda pa-anangu mini. 
22Tàka i Ala, na-pameti wànya mbihana na tau kaborangu. I Ala na-paluangu 
limana, ka mbota monungu-nanyaka na tau kajàliku. 
23I Ala nawua-nya luri mànjaku, tàka nda na-pànjangu-a pa-hamata-ya. 
24Ndedi nggi mandaina ba naluri mambiru, tàka la malamiri-na nalaku-ya 
lundu nu - nu. Nyuna na-malaï hama tuna rumba nda ningu lingungu; hama 
tuna wili uhu pamuti welingu la polana. 
25Nggamu mapeku pa-pahini-nya nu na paita wàngu mata, jàka ndia na-
majukaru-nya na pa-deningu-na na kareuku-nggu?” wàna. 

Na Mbukuna I Ayupu 25 

I Mbilundàtu 

1-2Hi nahema i Mbilundàtu, “I Ala duna nda uku mbihaya: mbuu hàlana na 
tau lupama na-kandàndaku la hanggana; Nyunama na ma-pamàndu-nya 
napeku hàmu la pa-maràmba-na la awangu. 
3Ngalangu nu padiha-ha da maranongu da malumu-nya? Ningu nu pangia 
panda nggàna hambila-na? 
4Napeku nu na tau la paili la mbara matana i Ala? Napeku nu pa-yahangu la 
paita-na Nyuna? 
5Lai Ala duna, na wulangu-mbu ma-langatàka-ya ba nda na-hambila-a, 
dàngu da kandunu da-lamaru bia ba naita-ha. 
6Nggàra-yaipa na tau, beri ngeli, beri mabei-aya! Langatàka nda na-
pawilingu-a la hanggana i Ala,” wàna. 

Na Mbukuna I Ayupu 26 

I Ayupu 

1-2Tàka i Ayupu hi napanii, “Kanjupu pingu hàmukau bau ndulaka nyungga 
ma-haluputu dàngu ma-habàna! 
3Kanjupu hàmu-aya na lii panaungu dàngu na lii pa-pekangumu nu na 
pambàda wua-mungga, tau manduba! 
4Nggamuka ngia pa-pahangga-munya nu na paniimu? Nggamu majuju-kau 
pa-pabanjarungu tungu nu?” wàna. 

I Mbilundàtu 

5Nahema i Mbilundàtu, “Da tau la parai mameti nda - ndàndada; na wai 
dàngu na ihina ta - tàtada. 
6La hanggana i Ala, na-tabunggahu na parai mameti, nda na-panggàbingu-a 
hi pekuna Nyuna paita-ya. 
7I Ala na-wàlahu-ya na awangu, la pinu tehiku lerangu, hi na-tiwalu-nya na 
pinu tana la rowa kòbu. 
8Na-paihi-nya wai panda taü na karumangu, tàka nuna na karumangu nda 
na-kahira-a paraï pambotu. 
9Na-kawini-nya na matana na wulangu tambulu la hambeli karumangu 
pambàda wàlahu-na. 
10Na-huratu-ya na kuluru-na na pinu tehiku la pa-padira-nya na hambila 
welingu la kapàtangu. 
11Jàka na-pakabàla wàngu talia liina manda - ndàrana, da-kandàndaku da 
kambaniru jurana na awangu. 
12Na tehiku bokulu na-pakàku-ya ruku mbihana dàngu i Rahàpu-mbu na-
pajàra-ya wàngu manyàmungu-na. 
13Na kayeku-na Nyuna na-podahu awangu hi dira yarahu-ya; na limana 
Nyuna na-pameti ularu matika papalai. 
14Tàka nuda mbuu ndàbada tanda mbiha-ananya; kanguruku matàka la 
kahilu-andanya. Kanjupu hawutu-ma-ana na jàngapu-ndanya na rukuna i Ala 
dàngu na wirungu kawaha-na!” wàna. 

Na Mbukuna I Ayupu 27 

I Ayupu 

1-2I Ayupu na-pangala-nya na pa-kalokangu-na, “Parongu-na i Ala maluri, na 
mapàtu-ngganya na-mamola, 
3ku-harangu: Ba nawua-i-nggapa kayeku i Ala, ba ni-i-nyapa na luri daa la 
ihinggu, 
4na tàda ngarunggu nda jia tiki-ana ma-kambàliku, na làmanggu nda jia 
peka-ana ma-kaputingu. 
5Jia ba tuna, nda ku-mbuhangu-a papanii-ya bai pa-deningu nyimi; lupa 
kumeti-mbu kupi langatàka-manya ba nda ku-marihaku-a. 
6Nyungga duku pa-daingu-manggunya la tuturu-nggu, dàngu na unu eti-
mbunggu ba yahangu mànu-mananya. 
7Màta àruki da muhunggu ka hukunja hama tuna tau katadaku, dàngu da 
papanggu ka pajàra-ha hama tuna tau akatu. 
8Ningupa pamonu-na na tau nda hàmu huri la rehi karuhi-nanya na ndewana 
paraïna i Ala? 
9Jia tingi-nanya-kaka na hiina paraïna i Ala jàka natàka-nya ma-kaliutu? 
10Làti duna narinju-manya bàdi na pambaha eti wàngu welingu lai Ala, 
dàngu ka na-hamaya mànungu lai Nyuna. 
11Ku-papeka-nggai nyimi na-bokulu kawaha-na i Ala, kupanii-nggainya na 
pa-kàkatu-na i Hupu Mambiha. 
12Tàka, nyimi mbutami mbàda ita wiki-minyaka. Jia ba tuna, ka nggikina 
nyimi hii wuangu lii panaungu manda ningu lingungu?” wàna. 

I Hopàru 

13Hi napanii i Hopàru, “Tuna ni na pawàna i Ala Hupu Mambiha ba nahuku-
nya na tau mbana eti dàngu ma-katadaku. 

14Jàka dangu anana, dameti-ha la pabera dàngu da ana umbuku-na daluri 
nda patoma. 
15Da kalembi-na da mani-i-njapa, dameti la tàparu, dàngu da kawini meti 
leida nda dahii-mbunja nyuda. 
16Jàka da-pabundungu da àmahu barana dàngu da-patapungu da pakina, 
17tàka nuda da àmahu bara dàngu da paki mbutada damangu-nja napa tau 
tànji eti. 
18Na uma tau akatu namàja hama tuna lulu ngginggi, uma mili uma-aya 
hama tuna maü tau madai. 
19Nyuna na-mangguli hama tuna tau mawulu, tàka nda peku beli-ana-nyapa, 
ba na-hadangu-ka welingu la katuda-na, mbàda mohu molungu-daka da 
pawulu-na. 
20Nanggàna-ya ma-halawàlangu hama tuna wai iwa matàka harabàndangu. 
Na ngilu mbangatu la rudungu na-hapuputu hi nakauta-ya. 
21Nadendi-ya ngilu pahunga lodu, hi nawari-ya welingu la umana. 
22Na-nàhaku-ya nyuna dàngu nda pa-aïngu, tàka hi napalai lerangu pahimbu 
ngia pa-hangindingu. 
23Na-kapòkukungu limana na tau ruku ba nanjoru pa-paakangu-ya nyuna la 
nggi - nggini,” wàna. 

Na Mbukuna I Ayupu 28 

Ba wotunya na manggàna 

1Ningu humuru ngia pahunggu àmahu bara; ningu pangia na ngia pa-paihi 
mbànginya na àmahu rara. 
2Na bàhi paàki-ya welingu la tana; welingu la watu paluiya na wudu. 
3Na ma-kapàta mitingu paita paràpangu-ya, na pangia ma-manjolungu 
halawàla pa-hajiwaru-ya. Lai nu, la kapàtangu, nahimbu watu ningu ihingu 
na tau. 

4La ma-manjolungu hu dalu la manda ningu mangia-nya, na pandedi liti 
ndoku dàngu ndedi pali-maya, naràma na tau ba dawàngu pa-kanderungu la 
liku hu daa la paàki lumbu ma-kahàna. 
5Na tana na-ihingu pangangu ndumana na tau, tàka hu daa la lumbuna na 
tana nunama, ba wàngu pake - kenggaru-ya mbutana hi na-taneparu na ihi 
kambuna na tana. 
6Da watu daa la unu tana ningu watu àmahu rarada, tàka da aüda nu da-
paihingu àmahu ihi mbàngina. 
7Na ànda ma-hanggangu lai nu nda napi-anya ikitu, dita la tubana ndedima 
na-hawuru-nya mbaku. 
8Na ànda ma-kahàna na ma-hanggangu lai nu ndedima naliya hinga 
hamangui banda bohu hawiangu. 
9Na tau naàki watu kalatungu, na-nyungguru palindi patàka-nya la latana. 
10Ba naàki lumbu-yaka nu daa na palindi watu, nahunggu watu matika pa-
pawilingu. 
11Na patàka-nja matada da luku ba naàki, hi na-tinggahu-ya na ma-
kawiningu. 
12Tàka ka nggika himbu niya na manggàna? Ka nggi ta-papekangu ningu ka 
ta-jàngapu-ya? 
13Na manggàna nda nianya la honga tau; nda ningua mapinya na wili-mana 
duna. 
14Dapanii da lata tehiku dàngu tehiku bokulu ba nda nianya na manggàna 
lai nyuna. 
15Na manggàna nda pa-ngalangu-a pa-panjepa-nya jiapa-kai ka wànya 
àmahu rara ihi mbàngina, dàngu nda pa-ngalangu-mbu padingi wànya 
àmahu bara. 
16Àmahu rara dàngu watu matika pa-pawilingu nda natoma-aya na wilina na 
manggàna. 

17Àmahu rara jàka ndia kaha manipihu nda pa-ngalangu-a pa-pamenja - nja, 
nda napeku-a pa-mbayaru wànya kihi àmahu rara. 
18Na manggàna duna narihi-pa pahei na wilina welingu la anahida, watu 
kaniniku, jàka ndia mutiara. 
19Watu topahu weli wingungu dàngu àmahu rara ihi mbàngina, nawawa-pa 
na wilina welingu la eti diha. 
20Ka nggiyaka duna na ngia paweli-na na manggàna? Ka nggika tangala 
ninya na kanandingu ma-jàngapu? 
21Nda ningua ngara maluri-ka mambàda itaya, hamangui ma-hawurungu la 
awangu nda danggàna mata-aya. 
22Na meti dàngu na tàlaru dapanii, ba rongu-danya kareuku ngilu-ma-a. 
23Mbulungu i Ala-a na mapinya pangia-na na manggàna, mbulungu Nyuna-
a na mapinya na ànda lai nàhu, 
24ba naita duya na hu - hupuna na tana; mbuta-naka na maninya la lumbu 
awangu na-hamata-ya. 
25Ba nawua-nya pa-mbangatu wàna na ngilu, dàngu ba napadai-nja da padira 
tehiku; 
26ba na-kawuku-ya na ngia pa-kanabu urangu, dàngu na ànda ngia palina na 
kabilaku dàngu na kanduruku; 
27la rehina numaka ba naita-ya na manggàna, na-manginjiru-nya pawilingu-
na, ka li hàmu-nanyaka na etina. 
28I Ala napanii-nya na tau, “Kai ngalanya na manggàna, itembi-maya bàdi i 
Ala. Kai ngalanya na kanandingu ma-jàngapu, imarau-manya bàdi na ma-
akatu,” wàna. 

Na Mbukuna I Ayupu 29 

Na panjàpu wàna na pa-àrangu-na i Ayupu rukuna na ngerana 

1I Ayupu na-pangala-nya na pa-kalokangu-na, 

2“Làti na luringgu ka hili hama-naka-awa àmangu; la rehina nu ba naopa-
nggapa i Ala. 
3Nyungga ba nawua mànungga pa-ndulangu, na-pahambila-ya na àndanggu 
jàka kulaku la kapàtangu. 
4Nuda-haka da lodu bunjuku-nggu, ba na-pamaü-nyapa na umanggu na pa-
kanduangu-ma dàngu i Ala. 
5La rehi nu nadidi karaha-kapa i Hupu Mambiha, dàngu da ananggu da-
winggiru-nggapa. 
6Dadangu-pa da wai huhuda da bandanggu. Dadangu-pa lonahu-da da pingi 
haitungu-nggu, jiapa ka pa-pamula la tana pa-watungu-ha. 
7Jàka da-mandapu pa-matarungu da ama bokulu paraingu, dàngu jàka ku-
mandapu la hongada, 
8ka hadidi-danyaka da bidi tau, ba daita-kaka nyungga. Da ma-kaweda-mbu 
da-hadangu pa-ndolaku pahàmungu; la patembi-ka. 
9Hamangui da ma-pangaru da-pànjangu pa-kareuku, 
10dàngu da tau paràka patembi nda da-kareuku-mbupa. 
11Nggamu bia marongu-ya na ngeranggu da-hangàtaru; nggamu maita-ka, 
dawotu-nya na pawunda-nggu na mahàmu. 
12Nadu, kundula-ya na tau mila na makarai pa-ndulangu; kujura-ha da ana 
mamila da manda ningu ma-andaha. 
13Dawotu-ngga parai tau ma-handuka halawàla, kundula-ha da kawini meti 
lei hi daluri mambiru. 
14Na patuunggu na-kunduhu nda ningua nyurana; ku-pandolaku mànu-maya 
na ma-padeningu. 
15La tau mapoki, kunjadi mata; la tau kaliparu, kunjadi wihina. 
16La tau mamila, kunjadi ama; la tau tàka, ma-pakahiri-ka. 

17Tàka na kawaha tau mbana eti, kupata-ya, dàngu na tau pa-haruida ku-
pamara-ya. 
18Na pamonu-manggu jiaya la pangala-nya na malai luri, dàngu la pameti 
mandangu la umanggu. 
19Nyungga hama pingi ai matumbu kamboka-ka, na amuna na-tomangu wai 
dàngu da kahanga-na dambaha la wai hamburungu. 
20Mbutana na tau nawotu mànungga, dàngu ndedima duku na-kawawaku na 
àtalu-nggu. 
21Nakandii na tau, jàka ku-wuangu lii panaungu; mbuta-naka na papanii-
nggu da-katàmbalu patingi hàmunya. 
22Jàka kuhàla pa-kareuku, nda hili ningu-apa pahili bonja; na kareuku-nggu 
na-pahini hama tuna na kambàtiku wai urangu. 
23Mbuta-naka na tau da-kataku hàmu etiya na papanii-nggu, hama tuna tau 
raïngu mayema wai urangu la pawàla ai. 
24Kuriki mirinja ba namàli na monungu-da; na hawewa-na na matanggu 
nabonja-ya na hangganggiru-da. 
25Nyungga-maka ma-katangu ulingu, dàngu na botangu mbuu ndàbana. Ku-
kapipi-ha nyuda hama tuna maràmba la padua tanatara-na, hi kuomba-ha la 
hawina-da. 

Na Mbukuna I Ayupu 30 

1Tàka nàhu na-payudi-ka tau marihi pa-maeri. Àmangu da amada mali wawa 
halawàla-ha wànggu la padaiha da mbimbinggu pa-kariangu ahu pawangu. 
2Lai nyungga duku nda ningua linguda ba nda ningu-apa àtalu-da. 
3Da-rimbangu-ka hi dira mayila-ha, hi dangangu amu ma-marokutu la 
maràda telangu malinggitu. 
4Dabuta ana ai la maràda telangu hi danganja da rauda pa-kariangu amuda. 

5Nyuda payaulu-ha ba wàngu pa-kayàyaku-nja hama tuna ba yaulu ma-
manganga. 
6Da-ndàdiku la liangu; da ma-palumbu la karaha palindi, datuuha umada. 
7Dakala - ladaku la maràda telangu hama tuna banda, da-pakanguhuru-ngu 
la lumbu jemi la omangu. 
8Nda dawuwa-a da tamuda dàngu nda datama-a la kira, tau pambàda 
wànggaha welingu la paraida. 
9Tàka nàhu damai pariki-ngga; dira payili etiya na ngerana wàdangga la 
etida. 
10Ba da-tàngaru-ka tau ngia wawaya dàngu ma-marihaku-ya, wàdangga, 
lupangu da-pangànji-ya na matanggu. 
11Nadu ba i Ala-maka ma-pawiti-nya hi ku-lamanga dàngu nda ku-
payatangu, da-hanubuku-nya na mbenida. 
12Na kalibaru ma-akatu nuna na kaluluku-ngga welingu la hangga, dàngu hi 
dawuku hahaya na njorunggu. 
13Da pa-manggàtahu-ya na àndanggu ka patàlaru-ka nyungga; nda haàtu-a 
ma-dimbaku-ha ba jiaya nanjungu-da. 
14Hama tuna iwaha ba da-tumburu-ya na kangeli ngia pa-torungu-nggu; 
damai pa-mbabungu la panapu-ngga nyungga. 
15Na bàrangu eti manda najaru na-panggàbalu-ngga; hama tuna hapuputu 
ngiluya ba nalaku làpahu na hada taunggu; hama tuna karumangu malaku 
làpahu, ba na-munangu na luri pa-ohangu-nggu. 
16Nàhu kutika pameti-ka-amangu; nda ana halimu-mana na mayila-nggu. 
17La rudungu da-katiu hàla da riinggu; na katiu ma-pakati nda ana pànjangu-
na. 
18I Ala na-njàkilu-ka la nggoru kalembi-nggu hi na-karukutu na pakinggu la 
ihinggu. 

19Na-dànjaku-ngga la kapihaku, hi hama tuna kangudu-ma-akaka! 
20Kuwara-nggau, dou Ala, ndau hema-aka; jàka ku-hamayangu, ndau talinga-
angga. 
21Mbana eti-maya na pawunda-mungga, ukapidihu wàngga kapàru-muka 
mbutana. 
22Upahia-nya na ngilu la pa-hawuru ngàndika; daa la ngilu mbangatu 
upanggilu-nggaulu-ka. 
23Kupi-manya, ba ngàndi-mungga la parai meti, la ngia pa-pauhi-nja da 
maluri-ka mbutada. 
24Ka nggikina hiu kaluluku-nya na tau hanggàmaru, na manda nggàra 
pawunda-na mbulungu-ana na karaina pa-aïngu? 
25Ka nda kuhii da-anya na tau ma-hawina, dàngu ba kumila-nya eti na tau 
mamila? 
26Kumonu-nya na pa-ohangu dàngu na hambila, tàka na matàka-ngga kalutu-
ya dàngu kapàtangu-ya. 
27Ku-tambàriku ruku handuka handànga; hau lodu - hau lodu bonjangu-
mananya padangu na mayila-nggu. 
28La kapàtangu, ba nda ningu hambila, kulaku njadangu; ku-ndolaku la 
hangga madangu pakarai pa-ndulangu. 
29Na talia liinggu na-hawina pamila etingu hama tuna kaladaku-na na ahu 
rumba dàngu ota maningu kàpangu. 
30Na manula-nggu na-mitingu; na ihinggu na-mutungu paraï pa analalu. 
31Àmangu kurongu lingu jungga mbaha eti, nàhu didiya na padudurungu-
ma-a. 

Na Mbukuna I Ayupu 31 

1Mbàda pa-njanjingu-ngguka wàngu harangu-nggu ba nda ku-tàngaru wàngu 
matarungu-a bidi kawini. 

2Nggàraya na pawunda-na i Ala lai nyuta? Nggiki pa-himbalu-nanyaka na 
pawunda-na na tau? 
3Hanggàmaru dàngu mayila pa-patàka-nanya na tau mawunda ma-akatu! 
4I Ala napinya na pawunda-ngguka mbutana; naita hàlaya na pangganggu. 
5Ku-harangu ba ndedima kuwunda ma-kaleka; ndedi ku-panyonga-ma tau. 
6Màtawa i Ala ka na-hukutu-ka la timbangu pa-deningu, jiangu-ma napinya 
ba nda kunjala-a. 
7Ngera hama tuna mbàda hiliru-nggu welingu la ànda tànji, jàka ndia hi na-
orangu la ma-iraku na etinggu, jàka da-marihaku la njala da limanggu, 
8màtawa na tau hawiangu ka nanganya nggàraya na pa-hàbaru-nggu, dàngu 
ka da-talàpu hàlawa da ihi wokanggu. 
9Jàka era mataru-nggunya na papaha angunggu, hi ku-kahinu kawini-nya la 
hambeli pindu, 
10màtawa na papaha-nggu ka na-manahungu tau hawiangu; màtawa ka na-
mahuru la nggala mini hawiangu. 
11Jàka kuwunda-maya na njala ànga tungu nu, ràka-mana ka hukungga. 
12Na njala nuna na-patàlaru hama tuna epi naraka, mbuu ndàba da 
mangunggu na-pakehi pambuta-ha. 
13Ba na-handuka na atanggu ba kunjala-nya na ngabana, kutingi-ya hi 
kulumu wànya eti kunduhu. 
14Jàka ndia, ka nggiki hama hurungu-nggu la Alanggu? Nggàraya nahema-
nggu la rehi tàkana pa-patanda-ngga wai ngera? 
15Ka nda i Ala-a na ma-padika-ngga, na ma-padika-mbunja da a - ata-ngguka 
nuda? 
16Ndedi ku-pandia-ma duku pandula tau mila, jàka ndia la papuli-nja paluri 
mbota monungu da kawini meti lei. 

17Ndedima ku-pahia-nja pa-rimbangu da ana mamila, tàka nyungga wiki hi 
patoma biana-nyai na ngangunggu. 
18Welingu pa-anakeda-da ku-kulipu-ha; la luringgu-ka ku kapipi-ha nyuda. 
19Jàka ku-itangu tau manda patoma lurina, malalu milana la pakei pakina, 
20ku-pamamitu wànya hakàla wulu mbimbi wikinggu, hi nawotu paweli 
etingga. 
21Ngera hama tuna jàka mbàda panyonga-nggu làti ana mamila, ba kupi 
hàmunya na talunggu la palakara-nggu, 
22màtawa ka dambata da limanggu hi da-pahàlangu la kundunggu. 
23Nda jia wunda-anggu matungu-nu, nadu na hukungu-na i Ala ba dira pa-
mangàdatu-nanya na etinggu. 
24Nda kumonu-manja da bandanggu, 
25jàka ndia la pa-bokulu-nja eti da pawulu-nggu. 
26Nda ku-hamayangu-ma la mata lodu ma-hambila yarahu jàka ndia-kai la 
wulangu ma-kajilaku manandangu. 
27Nda na-karitaku-ma na etinggu lai nyuna, jàka ndia la pa-puduku limanggu 
ka tembiya nyuna. 
28Na njala tungu nu ràka-mana pa-ngalangu hukungu meti; ba mbàda 
pandia-dudanya i Ala Hupu Mambiha. 
29Ndedima nambaha na etinggu ruku mayila-na na muhunggu, jàka ndia la 
pa-hayidi ba na-hanggàmaru nyuna. 
30Nda ku-hamayangu-a ka nameti na muhunggu; nda kuwunda-ma manjala 
tungu nu. 
31Da tau maràma lai nyungga dapi-manya, nggamu biaha kuwua-nja 
pangangu la umanggu. 
32Na umanggu na-tabunggahu la tau pàlaku; ndedima kumàta-nja patodu la 
ànda. 

33Na tau hawiangu na-kawiningu njalana, tàka nyungga duku nda ana 
wundama-nggu hama tuda nyuda. 
34Na pangàdangu madangu nda ku-mangàdatu-anya, hamanai na pa-akangu 
tau, nda ku-kawela-mbunya. Nda ana ndàdiku-manggu la uma jàka ndia nda 
ana kapàndi-manggu, paraï pa-mangàdatungu pa-akangu-ma-a. 
35Ka nda ningua ihu tau ma-mbuhangu pa-patingi-nya na kareuku-nggu? Ku-
harangu ba ma-deningu hàla-maya nuna. Màta àruki i Hupu Mambiha ka 
nahema-ka. Ngera hama tuna na panjala-nangga muhu ka tulihu hàlaya hi 
kuita-ya, 
36wàngu bokulu etinggu ka tunggu-nyaka la kundunggu, dàngu ku-
patàmbaku-nya la katiku-nggu hama tuna tubuku. 
37Jiangu-ma kupanii hàlanya i Ala da pawunda-ngguka mbutada; hi dàngu 
bokulu etinggu la hanggana ba ku-tanganjiru. 
38Ngera hama tuna na tana pa-lukunggu ka pa-manganga-nggunya, dàngu 
pawàhi-nggunya welingu la mamangu-manya duna, 
39ngera hama tuna jàka mbàda ngaa pambuta-ngguha da ihina, dàngu na tau 
tani na matondu-nya hi kumàta-nya pa-rimbangu, 
40màtawa ka àmbu kamànggihu dàngu uhu nggàndumu-ha da matumbu la 
woka, tàka màtawa ka wuku rii madàka dàngu ka wituha,” wàna. Tuna nu 
na kareuku-na i Ayupu. 

Na Mbukuna I Ayupu 32 

Na kareuku-na i Elihu 
(32:1–37:24) 

1I Ayupu duna napii hàmu-manya na pa-deningu-na, tàka ba tuna da kandua-
na pa-katailu-da nda dahili mbuhangu-apa pahema-ya. 
2Tàka lai nu ninya na haàtu ma-tamungu Elihu anana i Mbarakaheyilu, na 
haàtu nuana i Mbuhu welingu la kalibaru Ràmu. Nda na-ngalangu-apa 
panàdi-ya na mbenina, ruku pa-mànangu-na wikina i Ayupu dàngu ba na-
panjala-ya i Ala. 

3Na mbeni-mbunja da kandua-na i Ayupu da matailu-da rukuna ba nda da-
ngalangu pa-pandia-ya na kareuku-na i Ayupu, jiapa ka da-panjala-yakai. 
4I Elihu marihi pa-maeri-ya la hongada nyuda, jia ba tuna hi na patiangu 
lundu njàpuna na pabanjarungu-da. 
5Ba naita-haka ba nda da-ngalangu-apa nu da matailu pahema, ka mbeni-
nanyaka, 
6hi wàna ba na-kareuku, “Nyungga bidi tau-kapa, tàka nyimi dimi kaweda-
minyaka, jia ba tuna hi ku-mangàdatu dàngu kundua ndandi la patuu 
papinggu. 
7La kanandingu-nggu, nyimima bàdi ma-pabanjarungu, na marihi ma-maaya 
bàdi ma-paberingu manggàna-na. 
8Tàka na mawua-nya manggàna na tau, didi-aya na Ngahuna i Ala Hupu 
Mambiha. 
9Na tau hi na-manggàna, nda ruku-ana ba na-bonjangu na lurina; na tau hi 
na-jàngapu-ya na ma-patubangu, nda ruku-ana ba namalai na lurina. 
10Jia ba tuna, patingi-nggawa; puli-nggawa ka kutiki-ya na maninya la 
wininggu. 
11Wàngu lerangu etinggu ku-patingi-nggai bai kareuku, dàngu ku-patia-
nggai bai himbu kareuku ma-manggàna. 
12Ku-katàmbalu pahàmu-nggai; kurongu-kai ba dirami. Na njala kareuku-na 
i Ayupu ba ndai hunggu-anya mbutina. 
13Nggiki hama panii biami ba mbàda hunggu-minyaka na manggàna? Nadu 
bai kandii lerangu. Na ma-ngalangu pahema-ya i Ayupu didi-aya i Ala. 
14Lai nyimiya na-kareuku ningu i Ayupu, nda lai nyungga-aya, tàka nyungga 
duku nda kuhema-a hama tuna nyimi. 
15Oi, Ayupu, nda da-ngalangu-a pahema; nda ningua pa-kareuku wàda. 

16Nyuda ndolaku biada-nya, nda da-ngalangu-a pahili kareuku. Lupangu-
mapa nu ku-patiangu, jiapa ka dakandii-kai? 
17Ndia-a, nàhu hema-nggunyaka; patàka-nggunyaka na papinggu. 
18Nda na norungu-apa na etinggu la pa-patiangu. Nda kuhili ngalangu-apa 
pa-patoru-nya na maninya la wininggu. 
19Jàka kukandii bia, jiangu-ma ku-kapoku, hamana na tambàla na mambinu-
nya wai angguru bidi. 
20Ku-kareuku-ma bàdi, ka peku mandangu-na na etinggu; lupama ku-
bunggahu ngarunggu ka kuhema. 
21Nda ningu papulu angunggu la lii pahili yiana dàngu nda haàtu-mbui pawo 
- wotunggu. 
22Jàka nggiki hamana ba hàhalungu, nda kupingu-mbu, dàngu jàka era 
palaku-nggunya nuna, jiangu-ma nalu hukungga i Ala. 

Na Mbukuna I Ayupu 33 

1Nàhu, oi Ayupu, patingi pahàmu-nyawa na panii pa-patàka-nggunggau 
yiana. 
2Nyungga duku ka kupanii mbàda wàngguka. 
3Wàngu eti kunduhu ba ku-kareuku; na papanii-nggu jiaya na ma-tubangu. 
4Na Ngahuna i Ala na mawulu-ka hi nawua-ngga luri. 
5Jia ba tuna, jàka napeku, hemaki-kawa. Hawanjiru-wa la pa-kahiri wikimu. 
6Lai Ala, nyungga dàngu nyumu nda ta-pahilitu-a, welinda la tana wurungu 
ba na-unggulu-ta. 
7Jia ba tuna, àmbu mangàdatu-dungga; nyungga duku nda kuwuku-aya la 
pa-pakàku-kau. 
8Ba tuna, mbàda rongu-nggunyaka na papanii-mu, dàngu kupi-manya 
nggàraya na pawuku-mu. 

9Tàka nyumu, ‘Nda nggàra-a papangga-nggu. Nda ningua nyuranggu dàngu 
nda kuwunda-a manjala. 
10Tàka i Ala nahi - himbu biangga lata ka tumburu-ka nyungga, hi natuuka 
beri papana-ngga. 
11Nyuna natunja nggili bàhi da wihinggu; hi na-hamata-ya na nggoda 
nggàduku-ngguka mbuu ndàbana,’ wàmui. 
12Oi Ayupu, na maninya la winimu manjala juaya! Nadu i Ala duna narihi 
bokulu-pa welingu la tau. 
13Ka nggikina hi pulunya i Ala ba nda na-ihili-nya na padudurungu tau? 
14Jiapa ka nggiki hama kareuku-na i Ala, nda haàtu-a ma-ihili-nya na 
paniina. 
15Ba talànga katuda minjalu-na na tau la rudungu, na-kareuku i Ala la 
manggadipangu dàngu la harii mata. 
16I Ala na-paràha-nja pa-patingingu; na-pakatàtaku wànja lii hànggana. 
17Na pawuku-na ka peku pànjangu-da panjala dàngu ka da-bànjalu-ha da 
ngànjangu-da. 
18Nda napuli-anja pamohu-molungu; namangga-nja welingu la meti. 
19I Ala nahàngga wànya kanyaki na tau hi nahidu hàla na ihina. 
20Na mahidu nda na-patikingu-a pangangu, da pangangu da madira hàmuha 
da palabu eti. 
21Na ihina na-kariku, da riina paita hàlaha. 
22Nyuna mareni beli-naka la pangia ma-palupangu, na parai tau meti mbàda 
lihi-nanyaka. 
23Talànga wanguna haàtu la honga harata papalewa-na i Ala ma-panamu-
nya wai ngera na tau, napa namai pandula-ya nyuna. 

24Dàngu mila etina napanii na papalewa, ‘Pahàla-yawa nyuna, nda napeku-
a papuru la pangia mameti. Yiada-ha da àmahu pa-pahàla wànya, ka peku 
mara belina,’ wàna. 
25Na ihina na-àtalu kapàru na-hayandalu hama tuna bidi tau. 
26Jàka na-hamayangu, napa i Ala namila-nya eti, napa nyuna nawotu mbaha 
etinya i Ala. hi na-pajia beliya na ngerana paraïna i Ala. 
27Tàka la hangga madangu napa napanii, ‘Na ma-akatu mahàmu-ya wànggu 
bia, da-bokulu-ma da njalanggu, ba tuna nda nahuku-angga i Ala,’ wàna. 
28I Ala nahiri-ngga palaku la pangia mameti, hi kuluri biapa nàhu, wàna. 
29Nahili beli - hili belinya, ba na-palaku hàlaha yiada paraïna i Ala, 
30ka peku pahàla-nanya na tau dàngu ka nawua-nya pa-ohangu la lurina. 
31Kau patingingu-wa oi Ayupu, talelingu kahilu-mu kau kandii, nàhu 
nyunggaka ma-kareuku. 
32Tàka jàka ningu pambuha-mu patiki, kareuku-wa; jàkau padeningu, ku-
pajia-maya duku. 
33Tàka jàka ndia, kandii biawa kau patingi-ngga, ku-mbuhangu pa-papeka-
nggau manggàna. 

Na Mbukuna I Ayupu 34 

1-2Ka nda tau pingu-akai maningu eti diha kanandingu? Ba tuna, patingi 
ndàbanja yiada da papanii-nggu. 
3Na tau hi napinya hàmuna na pangangu jàka nahoba-ya, hamanai na 
kareuku manggàna jàka ronguya. 
4Yiana na lii ta-manginjiru-ya bàdi hàlaka hi ta-pahamangu la pabàti-ya. 
5Nadu napanii i Ayupu, ‘Nda ningua njalanggu, tàka i Ala nda na-mbuhangu-
a pa-pamàna-ngga. 
6Kambàliku-nanya wànangga, nda kunjala-a ba wànggu. Nàhu manua 
mandàkangu-nggunyaka, jiapa ka nda kunjala,’ wàna. 

7Mbàda itangu-mika tau hamana yiana i Ayupu? Nda na-pànjangu-ma pa-
kamibi-nya i Ala. 
8Nyuna na-mbuhangu pa-paori dànja da tau katadaku dàngu pa-panggolu 
dànja da tau akatu. 
9Napanii ba kahewa-maana jàka na-pamukarungu pawunda-ya na pambuha-
na i Ala. 
10Oi, tauka maningu kanandingu, katàmbalu patingingu-wa! Nggiki hama 
wunda biana manjala i Ala Hupu Mambiha? 
11Nyuna na-palimba-nya la tau nunjuya na pawunda-na, na-palua-nya lima 
kikunya na huri lurina. 
12I Ala Hupu Mambiha nda nawunda ma-akatu; mbuu ndàbana na tau 
nawua-nya ma-padeningu. 
13Nggamuya na ngia pangala-nanya na kawaha-na i Ala? Nggamuya na ma-
pakata-nya yiana na pinu tana lai Nyuna? 
14Jàka era pandàngi-nanya i Ala na lurina na tau, hi napiti beliya na lurina, 
15ka meti hàla-danyaka da ma-kayidi yàdaku, hi kumburu tana beliya na tau. 
16Ba tuna, jàka tau paeti-kau, katana-yawa, talelingu kahilu-mu kau 
patingingu. 
17Màla ka panjala-munyaka nu i Ala ma-padeningu dàngu na marihi talu? 
Bau kakaya i Ala nahuda etinya na ma-padeningu? 
18I Ala nahuku-nya na maràmba dàngu na ma-kawaha jàka da-akatu dàngu 
da-katadaku. 
19Nyuna nda na-karaha-aha da maràmba, dàngu nda na-pangia ngaba-aya na 
tau wulu welingu la tau mila. Maa ba pa-padika hàla dunanja. 
20La padua-ka rudungu, da-ngalangu pameti harabàndangu. Nahuku-nja 
paraïna i Ala hi da-tàlaru; namuda-ma-a pa-pameti-ha da ma-kaborangu. 
21Nyuna na-hamata-ya na luri tau, naita hàlaya na panggana. 



1424 

 

 
Na Huratu Matua 

© 1995, Indonesian Bible Society. 
 

 
 

 

 

 

22Nda ningua ma-kapàtangu, jiapa ka nda nggiki mitingu-mana, na ma-
ngalangu pa-kawini-nya na tau njala. 
23Nda na-kawuku-anya rehi na tau paraïna i Ala, ka na-patanda-nya ngerana. 
24Nda najàra-a pa-manginjiru dàngu pa-kanuturu ba na-papànja - nja da ma-
kawaha dàngu ba nawotu-nja hiluda. 
25Nadu, napi-manya nggàraya na pawunda-da; ka kuli-nanjaka hi na-
palàjaru-ha nyuda la rudungu. 
26Na-pamayila-ha nyuda ruku njalada, la hangga madangu ba nahuku-nja 
nyuda. 
27Nadu, nda danunju-aya na pambuha-na dàngu nda da-ihili-anja mbuu 
ndàba da hupu liina. 
28Nyuda da-pawiti-nya na padudurungu tau mila na hiida narongu-ha i Ala. 
29Jàka nabota-ya i Ala la pakandii-ma-a, nda haàtu-mbu tau matoru mbeni 
pa-panjala-ya. Jàka na-kawiningu wikina, nda haàtu-mbu tau ma-ngalangu 
pahunggu-ya. 
30Na ba - banjaru-ka nda damàka-a pa-pabeta-nya na ma-kawaha la akatu-
na ba na-pakapidihu. 
31Oi Ayupu, màla mbàda peka-munjaka nu da njalamu lai Ala? Mbàda pa-
njanjingu-muka la panda hili wunda manjala? 
32Mbàda kamahi-munyaka ka na-paita-nggaunja da njalamu? Mbàda 
harangu-muka la papànja-nja nuda da pawunda-mu? 
33Nggiki hama wua bia-nanggaunya na pambuha etimu i Ala, bau hàlaka 
panda patunju-ya na pawunda-na i Ala? Nàhu, nyumuka bàdi mabota-ya, 
nda nyungga-a. Panii-yawa jàka nggàraya na winimu! 
34Mbuu ndàba da tau manggàna lupangu-ma da-patunju-ya; na tau 
manggàna na marongu-ka napa napanii 

35ba kareuku nda jàngapu-nanya i Ayupu, dàngu na papanii-na nda ningu 
ihina. 
36Jàka kanandi pahàmu-nya na papanii-na i Ayupu, na-lohangu ba na-
pakareuku tau akatungu. 
37Da papangga hili wihina nahili bonja wànya hau njala; na-patula 
ngganggangu hanggangu lai Ala, hi na-pawawa-ya la hangganda nyuta. 

Na Mbukuna I Ayupu 35 

1-2Oi Ayupu, njàrangu-munya jàkau kakaya ba ndau njala-a la mbara matana 
i Ala. 
3Kaliru-munya jàkau paàrangu, nggàraya na paruku njalamu hanggangu lai 
Nyuna; dàngu nggàra utu pangala-mu jàka ndau wunda manjala. 
4Nyungga mahema-kau nyumu dàngu la kandua-muka nu. 
5Tàngaru-wa la awangu dàngu kanàndaru-yawa ba dira janggaya na 
karumangu. 
6Jàkau njala, nda jia runggi-ana i Ala. Jàka dadangu da njalamu, nda nggàra-
a paruku-da lai Nyuna. 
7Bau wunda mahàmu, nda ndula-amunya i Ala. Làngatàka, Nyuna nda 
nggàra naihi wàngua ngga - nggàra welingu lai nyumu. 
8Mbulungu angumu patau-a pa-parunggi-mu wàngu njalamu. Nyunambui na 
ma-utungu ruku hàmumu. 
9Da tau pa-kapidihu, napa da-kaingu; da-kaladaku nyuda ba dakarai pa-
ndulangu. 
10Tàka nda lai Ala-a, Ma-padika-nja na mawua-nja monungu la rehi handuka-
da, 
11dàngu na mawua-nya eti diha kanandingu na tau marihi-nja da ma-
hawurungu dàngu da banda la pinu tana. 

12Da tau pa-kapidihu dawara, tàka pàdi wàna bia i Ala rukuna ba da-akatu 
dàngu ba kanjupu ngàjangu-ha. 
13Kahewa-ma-ana ba dira kabàtingu-ha ba da-kaladaku; i Hupu Mambiha 
nda na-tàngaru-aha jàka ndia nda na-patingi-anja nyuda. 
14Oi Ayupu, ri - rihi-maipa jàkau panii ba ndau ita-aya Nyuna, ba mbàda 
ninyaka na palakara-mu la hanggana dàngu ba nedi-munya Nyuna. 
15Bau kakaya nda na-pahukungu-a i Ala dàngu nda naeti wa-anya na 
papangga hili wihi. 
16Kahewa-ana bau pangala-nya na kareuku-mu; lohangu-nanyaka, ba ndau 
pi-anya nggàraya na patiki-mu. 

Na Mbukuna I Ayupu 36 

1-2Patingingu-ki hakudu, patiangu pàku, ba ninyapa na papanii-nggu la 
ngarana i Ala. 
3Na papinggu na-lerangu-ma; jiaya na pa-pajiliku wànggunya ba pa-deningu-
nanya na Ma-padikangga. 
4Na kareuku-nggu nda ningua ma-kabàli; hangga-munya na tau paeti. 
5I Ala kanjupu ma-wirungu-ya! Mbuu ndàbana naita pa-làpahu-nya. Tàka 
nda haàtu-a tau pa-pamàrahu-na. 
6Na tau njala nda namàta-anya paluri mandai, na-wuangu mamola la tau ma-
mayila. 
7Da tau tànji na-hamata-ha Nyuna, na-payàpa-nja kawaha hama tuna da 
maràmba, hi tembi palupa-nja lundu nu - nu. 
8Tàka jàka tangga wànya nggili bàhi na tau, handepa-nanya ruku pawunda 
wikina, 
9da njalada dàngu da ngànjangu-da na-bunggahu-ha paraïna i Ala. 
10Na-paràha-nja pa-patingi-nya na panaungu-na dàngu la papànja - nja da 
akatu-da. 

11Jàka datundu-nya i Ala dàngu ka dalumu-nya Nyuna, nyuda daluri peku 
dàngu daluri lànyapu lundu njàpu lurida. 
12Tàka jàka nda da-patingingu nyuda, jiangu dameti la ndubada. 
13Da tau nda pamiri da-pakàpa-ya na ma-karaü; jiapa-kai ka nahuku-nja i 
MIRI, nda dabihu-a pakarai pa-ndulangu. 
14Dameti habàna ba bidi tauhapa, ba dira iraku-ya na lurida. 
15I Ala na-ajaru wànya mayila na tau, na-patàka-nya harui ka na-pàdangu 
wikina. 
16I Ala mbàda pahàla-nanggauka welingu la harui; ungalanya na luri 
mambiru, na menja ngia pangangu-mu nambinu-nya pangangu. 
17Tàka nàhu kikunya na akatu-mu, uhandepa-ya na hukungu. 
18Rimangu-wa, àmbu na-panyonga-kau ndui pa-parunungu; àmbu na-
panjàra-nggau pawulu wàngu. 
19Kahewa-ana bau wara pakarai pa-ndulangu, nda ningua linguna mbuu 
ndàba na àtalu kapàru-mu. 
20Àmbu rinju dunya na rudungu kapàtangu, na rehi mohu-molungu-da da 
banjaru. 
21Pananjarungu, àmbu pa-mbelingu du la katadaku. Na mayila-mu jiaya kau 
manjabii wànya na ma-akatu. 
22Namu-yawa, madira bokulu kawaha-nanya i Ala. Ningu nu ngguru 
mahama wirungu-na Nyuna? 
23Nggamu mamàka pa-paita-nya ànda ngia palina Nyuna jàka ndia matoru 
mbeni pakàla-ya ba njala-nanya? 
24Pawotu mànungu-ya rukuda da pawunda-na; tàka nyumu dumu ràka-mana 
jàkau tunya wilina. 
25Naita hàlaya tau na pawunda-na; tàka nda haàtu-mbu mapi pa-langatàka-
nya. 

26Nyuna i Ala ma-mangarangu-maya, nda ta-ngalangu-a pa-manginjiru-ya 
Nyuna jàka ndiakai la padiha-ya pira mbua ndauna na lurina. 
27I Ala mayila-ya na wai welingu la pinu tana hu dita la karumangu hi na-
panjilu-nya panjadi wai urangu ma-kambàtiku. 
28Nyuna na-huburu-nya na urangu welingu la kàmbangu; na-paliri-nya la tau 
pinu tana. 
29Nda haàtu-a mapinya na njanjaru-na na karumangu hamanai na kanduruku 
la awangu la ngia pandauna i Ala. 
30Na-pahambila wànya kabilaku na awangu nggubulu-na, tàka na latana na 
tehiku na-padaingu pa-kapàta mitingu. 
31Tuna nudu na huri paluri-nanya na ba - banjaru-ka hi nawua-nya pangaana 
mabundu làndangu. 
32Nayàpa wànya limana na kabilaku hi na-paràha-nya pa-hariku-ya na pa-
katutu-na. 
33Na linguna na kanduruku tanda-nanya ba tungu-nanya na làpuru, da 
bandambu dapinya ba lu tungu-nanya na ngilu mbangatu. 

Na Mbukuna I Ayupu 37 

1Na làpuru na-pakandàndaku-ya na etinggu hi na-kadukungu na hangahu-
nggu. 
2Patingi-nyawa na warana i Ala, ha nyimika mbuu ndàbami; katàmbalu-
nyawa na kanduruku maluhu la ngaruna. 
3La hanggubu awangu, na-pahàla-nya na kabilaku-na; na-pangàndi-nya na 
kabàla-na la hu - hupu tana. 
4Tunaka nu, nakanduu na talia liina ba dàngu lingu hamemu-na na-
kanduruku dàngu na kangguruku; dàngu ba nda - ndàrana na talia liina, re - 
rerina ba natungu na kabàla. 

5Rukuna na pareta-na i Ala, hi datumbu da pa-hangàtarungu, da pa-
hangàtarungu da panda jàngapu-nda. 
6Na ura kamba napuru la pinu tana la hupu liina; na ura kawalu napuru ba 
na-palewa-ya. 
7Na-papànja-nya na paràma-na na tau, ka peku pidanya ba talànga ràmana 
Nyuna. 
8Da banda matàmba-mbu datama la lambongu dàngu la liangu, hi daini 
ningu la hibuda. 
9Weli lurungu natungu na làpuru dàngu weli diangu na maringu ma-pajàritu. 
10Na kayeku-na i Ala na-pakapida-ya na pinuna na wai ma-lerangu, na-
pambeli-ya wai kapida ma-katàraku. 
11Na kàmbangu nawotu-nya wai, dàngu na-handaraku na karumangu ba na-
pahambila wànya kabàla. 
12Na karumangu nahiri la pa-nggubulu awangu, la hupu liina i Ala hi da-
njanjaru la nggi - nggini. 
13I Ala na-wuangu urangu la pahini-ya na tana, jàka ndia-kai la pahuku-nya 
na tau; talànga wangumbu-na la pa-pajiliku-nja nyuda, ba dira bokulu-ya na 
pa-namungu-na na ma-padaingu lundu nu - nu. 
14Kandii kàdi hakudu, oi Ayupu, dàngu patingingu-wa; hamata-hawa da pa-
hangàtarungu lai Ala. 
15Upinyaka nu nggiki hama wuangu-na lii pa-irungu i Ala, hi na-tapanjiru na 
kabilaku welingu la karumangu dàngu la kàmbangu? 
16Upinyaka nu jàka nggiki hama hirina na karumangu na ruku hupu pinguna 
i Ala na pa-hangàtarungu? 
17Ndia-a, nyumu dumu kayeku bàti-amunya bau pa-mbanahungu jàka 
nakukutu-nya ngilu weli lurungu na pinu tana. 

18Ungalangu nu pa-wàlahu-ya na awangu hama tuna i Ala hi na-pakatàraku-
ya hama tuna bàhi palala jàka ndia kaha? 
19Papeka-nggamawa nyuma nggàraya bàdi na papanii-ma lai Ala; nda ningua 
ràka pa-kaloka-ma, na kanandingu-ma nakòbu. 
20Nda kubihu-a pakarai la papanii dànya i Ala raï hi na-ngalangu lia lata pa-
hanggàmaru wàngga nyungga. 
21Nàhu na harii awangu dira handaraku-ya hi lupa nda datara da mata; na 
ngilu na-payarahu-ya na awangu wàngu hapuputu-na. 
22Na ma-pahandaraku àmahu rarangu nahunga hu dia, dàngu na mangunju-
na i Ala na-pamaratangu-ha da etinda. 
23Dira bokulu-ya na kawaha-na na Alanda; nda tamàka-a pa-hangiri-ya, 
Nyuna natànji dàngu na-padeningu mànu; ndedima na-kapidihu tau. 
24Jia ba tuna nu ràka-mana ka natembi ndàbaya tau, dàngu na tau na mapeka 
ba tau paeti-ya, nda na-ihili-anya Nyuna,” wàna. 

Na Mbukuna I Ayupu 38 

Nahema-na i MIRI lai Ayupu 

1La malamiri-na welingu la làpuru na-kareuku dànya i Ayupu paraïna i MIRI, 
tuna nu, 
2“Nggamukau nyumu hiu toru mbeni pandara nduanya na manggàna-nggu 
wàngu kareuku ndubamu dàngu ka-pòpuku-mu nu? 
3Nàhu, hanobaku-kawa jàka minikau, dàngu hema-hawa yiada da pa-paàra-
nggunggau. 
4Mbàda ninggauka nu ba ku-padika-nya na pinu tana? Jàka na-lerangu-du 
na papimu, kau paniiwa! 
5Nggamu ma-kawuku-ya na lerangu-na na pinu tana? Nggamu mawala-nya 
liku hukutu? Upingu nu pahema-ya? 

6Nggikina hi da-kapànduku da kambaniru jurana na pinu tana? Nggamu ma-
bànjalu pamàndu-nya na watu undungu-na na pinu tana, 
7la rehi ludu parànjangu-da da kandunu marai romu dàngu ba da-kayaka 
mbaha eti da ngara maluri-ka la awangu. 
8Nggamu ma-bitangu pindu pahapa-ya na tehiku lerangu ba na-kabubaku na 
wai welingu la unu tana? 
9Nyunggama ma-palumburu wànya karumangu na tehiku dàngu ma-
kamburu wànya kapàtangu. 
10Nyungga ma-kawuku-nya dirana na tehiku lerangu dàngu mahapa wànya 
pindu kahorungu. 
11‘Yiana-yaka na padira-na. Àmbu jia pangga-munya! Lai yiahu-haka da 
ngalingu mbangatu-mu da-pànjangu ningu,’ wànggunya. 
12Oi Ayupu, mbàda erangu-muka pa-payepi-nya na mbaru hada rudungu? 
13Mbàda erangu-muka pa-paràha-nya na rara kiri awangu pa-hanggàlu-ya na 
payàpa-ya na pinu tana dàngu la pa-kàmbahu-nya na tau akatu welingu la 
ngia pa-kawiningu-na? 
14Na harii lodu na-paita lohanya na palindi dàngu na lolangu hama tuna 
hàpu la tana wurungu dàngu hamana na làpitu-na na hawàla kalembi malai. 
15Na harii lodu lalu yarahu-na la tau nda pamiri, hi na-dimbaku-ha la 
pawunda pa-janggilu. 
16Mbàda puru-muka la ngia paweli tehiku, paràpangu la latana? Mbàda 
wenangu-muka la lata tehiku bokulu? 
17Mbàda paita-nanggau-nyaka tau na pindu bokulu la hanamba pangia 
mameti ma-kapàta wuru yila? 
18Ungalangu pakaka-ya na lerangu-na na pinu tana? Uhemaya jàkau 
pidunya. 

19Upinya nu nggi paweli-na na hambila, dàngu jàka nggàraya na pingi pola 
kapàtangu? 
20Ungalangu nu patunya padira-na na kapàtangu dàngu na hambila? Jàka 
ndia la pa-palewa-ya pabeli ba datàka-ka? 
21Ungalangu lia duna, maa ba mbàda kaweda-dumuka, dàngu ba padika-nya 
na pinu tana, ba mbàda ninggau-ka! 
22Mbàda tadalu-muhaka da uma eringgu Nyungga da pangia ura kamba 
dàngu ura watu mboka, 
23da pa-pahàmu-nggu ndumana la rehi harui, ndumana la rehi pabera dàngu 
la lo - lodu pakabungu? 
24Upinya nu na ngia paweli-na na mata lodu? jàka ndia nggi paweli-na na 
ngilu pahunga lodu? 
25Nggamu maàki-nya londana na ura kawalu dàngu na matunya àndana na 
kanduruku dàngu na kabilaku? 
26Nggamu ma-papurungu urangu la maràda telangu, dàngu la tana panda 
ngia tau? 
27Nggamu ma-mangahu-nya na pinu tana màdu dàngu ma-katukuru hi da-
kalunga hàla da rumba? 
28Màla nu na urangu ningu ama wikina? Nggamuya na amana na wai 
hamburungu? 
29Màla nu na wai kapida hi ningu ihu inana? Nggamu ma-paana-nya na 
hamburungu kapida? 
30Nggamu ma-panjilu-nya na wai panjadi-ya watu, dàngu na ma-pahalata-ya 
na pinu tehiku? 
31Peku yubulu-muha nu da papuingu-da da kandunu kawuru? jàka ndia pa-
wanggahu-ya na tangga la kandunu Mbalatiku? 

32Upeku nu palonda-ha da kandunu la rehida, dàngu da kandunu Mbinduku 
bokulu dàngu makudu, hiu tunja àndada? 
33Upinja nu da kala - laratu la kuru awangu? dàngu hiu ngalangu nu pa-
panggàna-nya la pinu tana? 
34Upeku nu pawara-nya paretana karumangu, hiu paràha-nya pa-hanubuku-
nggau urangu? 
35Dàngu jàkau paràha-nja da kabàla pa-pahimbu-hàmbarungu, màla nu 
damaiha ihu, ‘Yiangga, umbu!’ hi wàdanggau? 
36Welina lai nggamu ihu hi napinya paraï da rendi matàmba jàka pirangu 
na-rindingu na wai Luku Nilu? Nggamu mapanii-nja da manu wulu ba 
nàmunya na urangu? 
37Nggamu matoma manggàna-na la padiha-ya na karumangu hi na-pambeli-
nya hi napuru na urangu, 
38na urangu na ma-pakaputalu-ya na tana hi nanjadi kabànda tana hi nakari 
- ritaku na tana? 
39Ungalangu pakeha-nja payàpa-da da hinga dàngu hi pambihu-ha da anada, 
40jàka da-pamaüngu la liangu jàka ndia da-kapàndi la hibuda? 
41Nggamu mandula-ha da nggangga ma-rimbangu hi da-tanyalangu lai ni lai 
nàhu pahimbu pangangu? Nggamumbui mandula-ha jàka da-kaladaku lai 
Nyungga da anada la pakarai pangada? 

Na Mbukuna I Ayupu 39 

1Upinya nu pirangu ba padika-nja da kamàmbi palindi? Mbàda hamata-muka 
ruha matàmba ba na-paana? 
2Upinya pira mandaina ba na-pakambu? Ungalangu patàpu-ya pirangu na 
rehi paana-na? 
3Upinya pirangu na-lawuhuru, hi na-paana-nja da anana? 

4Da anana da-bonjangu pa-bokulu dàngu pa-kapàru la maràda telangu; 
dalaku-ha hi nda dabeli-aha la inada. 
5Nggamu ma-pahàla kalandai matàmba la omangu? Nggamu mangguli-ya na 
likuna hi napuli-nya pa-wenangu? 
6Kuwua-nya maràda wara ka natuya umana dàngu maràda tana pariku la 
patuya ngia pa-ndàdiku-na. 
7Nyuna namarau-nja da paraingu dàngu da pangia maremi, nda ningua 
mamàka pa-pamopu-ya hi na-paràma-nya. 
8Na maràda ma-parumba la palindi ngia pangangu-na, nahimbu lai nu ngara 
matumbu mamuru. 
9Màla na hapi matàmba na-mbuhangu paràma-nggau? Na-mbuhangu-ka nu 
patodu daa la okamu? 
10Ungalangu nu pahondu-ya hiu hàniya paluku-nggau ndumamu? Ungalangu 
pa-palewa-ya la panggari-ya na wokamu? 
11Ungalangu pawaiya na àtalu kapàru-na, hiu wuanya na paràma-mu na 
mambotu? 
12Màla uwaiya nyuna la pa-pauhi-nja da ihi wokamu, hi ngàndiha la ngia pa-
pàmbalungu-mu? 
13Dira renggaya ba na-kanggàpaku-nja da ruu kàpana na ota ningu kàpangu! 
Tàka na-hawurungu nggokaria nda na-ngalangu-a pamenja-nya. 
14Na ota ma-pakàpangu natilu la tana, hi nalaku wàrunja; ka wara-ma-a ma-
pambana-ha da tiluna. 
15Nyuna nda napàda-anya hi naliti liaha tau dàngu hi na-kalijaku lianja 
banda matàmba. 
16Na huri halaku-na ba beri hama tuna nda mangu bia-nanja nuda da anana; 
nda na-kawelangu-a jàka nda ningu linguda da paràma-na. 



1435 

 

 
Na Huratu Matua 

© 1995, Indonesian Bible Society. 
 

 
 

 

 

 

17Nyunggama ma-panduba-ya dàngu ma-pakambànga-ya, nda kuwua-anya 
manggàna dàngu eti diha kanandingu. 
18Tàka jàka na-pakiringu pa-talanjiru, na-pakàku njara dàngu ma-kaliti-ya. 
19Oi Ayupu, ka nyumuka nu mawua-nya kapàru na njara dàngu katungga na 
mapaya - yalungu la wungguna? 
20Ka nyumuka nu ma-palewa-ya la pa-kalinjiku hama tuna kabala, dàngu 
wàngu kaperiku-na ba na-pamangàdatungu tau? 
21Re - retana ba nakànja-ya na tana la lolangu, nahada ngàndingu pa-
palàndahungu la ngia pa-pakabungu. 
22Nda napingu-a pa-kandàndaku dàngu pa-mangàdatu-na; nda ningua 
hapanda ma-pawadaru-ya. 
23Na madàka pa-halili-na na ma-kaliti-ya na-kakingu dàngu na-kabilaku ba 
nanggàna-ya hambila. 
24Wàngu hayandalu ma-hambumbatu na-talanjiru nuna na njara; jàka 
nalingu na taropitu nda na-roputu-apa wikina. 
25Handàka rongu - handàka ronguna ba palingu taropitu na-kaperiku, 
welingu la mamarau nahangei-ya na wau pakabungu. Narongu-ha da warada 
da ngora pabera ba da-wuangu lii pa-irungu. 
26Màla upapeka-nya pa-hawurungu na kola jàka nahanggangu hu luru ba na-
wàlahu ruu kàpana? 
27Pareta-mu nyumuka nu pakiku-na na mbaku ba ndedipa nawulu hibuna la 
palindi jangga? 
28La pinu palindi watu nyuna na-pahada-nya na umana; da hupu watu ma-
manuhuku jiaha da ngia pa-torungu-na. 
29Welingu lai nu hi na-kanandaru hàlaya la nggi - nggi da matana da-kahinu 
ba dahimbu pa-tiawa-na. 

30La nggiya na maningu meti banda, lai numaya nyuna, na riana nu na pa-
pameti daunu-nya paraï da anana. 

Na Mbukuna I Ayupu 40 

1-2Oi Ayupu, nyumu undubaku-ka Nyungga, Ala Hupu Mambiha; umbuhangu 
nu pa-hurutu jàka ndia hiu mbuhangu pa-patarangu?” wàna. 

I Ayupu 

3-4Tàka i Ayupu nahema-ya i MIRI, “Nyungga ku-pakareuku tau ndubangu, 
dou MIRI. Nggàra-aka pahema wànggu? Nda hili ningu-apa papanii-nggu. 
5Mbàda dangu langatàka-madaka da papeka-ngguka,” wàna. 
6Hi nahili kareuku dànya i Ayupu paraïna i MIRI welingu daa la làpuru. 

I MIRI 

7Hi napanii i MIRI lai Ayupu, “Uhangga-nggawa Nyungga ba minikau, dàngu 
hema hàla-hawa yiada da pa-paàra-nggunggau. 
8Màla umbuhangu nu pa-pahini-nya na pa-deningu-nggu, hiu pa-mànangu 
wikimu bau panjala-ka Nyungga? 
9Màla ukapàru nu pahama-ngga Nyungga? Namàka nu na nggorumu pa-
kanduruku hamana na nggorunggu? 
10Wotuwa nggaümu wàngu nggoji dàngu bokulu, pakànangu-wa mangunju 
dàngu mangarangu. 
11Tàngaru-hawa nyuda da majangga etida; pa-mbumbaru-ya na karaü etimu 
dàngu kau pawawa-ha nyuda. 
12Màla, tàngaru-hawa da tau ngànjangu, pakàku-hawa nyuda! pamohu molu-
njawa da tau akatu la pangia-da. 
13Tani hàla-njawa nyuda daa la kumburu tana; pundi-hawa nyuda la pangia 
mameti. 
14Napa Nyungga kuwotu-nggau nyumu bau talu wàngu kapàru wikimu. 

15Hamata-yawa i Mbahemutu na banda bokulu nda najaru; hamana nyumu, 
nyunambu pa-padika-mbunggunya. Ru - rumbama pangana, hama biada da 
hapi. 
16Tàka kanàndaru-yawa na kapàru daa la ihina dàngu na àtalu-na la kalo - 
lotu-naka! 
17Na-pandindi-ya na kikuna hama tuna na pingi ai arahu, da kalotu winjuna 
dahàndu dàngu da-màndungu. 
18Da riina da-màndungu hama tuna wudu, da wihina da-kapànduku hama 
tuna pola waja. 
19La honga mbuu ndàba pa-padika-nggu jia-mayaka nyuna na marihi pa-
hangàtarungu; didi-aya na ma-padika-nya na mamàka pa-pakàku-ya. 
20La tandu - ndulaka ngia pa-pajulu mbaha etida da banda matàmba, 
datumbu da rumba pangaana. 
21Na-mangguli la lumbu jemi rii paketu, na-kapàndi la wuku tibu hala la 
ramuku. 
22Na jemi rii madàka na-paini wànya maüna. Da pingi langira la hingi luku 
da-pamànjaku-ya nyuna. 
23Nda na-mangàdatu-a jiapa-kai ka na-mbangatu na arihu-na na Luku 
Yorundangu, nyuna na-padaingu pa-mandangu, jiapa-kai na-palàmbaru-nya 
wai na matana. 
24Nggamu matoru mbeni pa-papoki-ha da matana, hi nayàpa-ya nyuna ba 
nahiru weli ngoranya? 

Na Mbukuna I Ayupu 41 

1Umàka nu payàpa-ya i Wuya Lewiatangu, bau yàpa wànya hapungu 
mangela iyangu-ma-a? Umàka nu pahondu-ya na làmana bau hondu wànya 
liku hondu-ma-a? 
2Umàka nu patunya liku na uruna jàka ndiakai ketu bàhi la ngingina? 

3Napeku nu nyuna la pa-kamahi-nggau ka pahàla-ya? Jàka ndia la pabata 
dànggau, la pakarai mila eti? 
4Napeku nu nyuna la pa-pahama dànggau, hi na-panjanjingu la palumu 
mànunggau? 
5Napeku nu nyumu pahondu-ya hama tuna ma-hawurungu pa-kulipu, na ma-
panggaüru-ha da etida da ata kawini? 
6Napeku nu nyuna la padangga-nya paraï mini njeringu hi dapabe - berinya 
la njonga tau danggangu? 
7Umàka nu pahàka wànya nimbu ma-katailungu dàkana na manula-na jàka 
ndia bau koja wànya nimbu na ma-palumbu làpahu-nya na katiku-na? 
8Kamangu kau handàkangu-a pa-jonggaru-ya, jiangu-ma ndau hili beli-
anyapa; na pa-udulungu nu nda jia romba-amunya lundu nu - nu. 
9Nimbihu-na na tau na maita-ya i Lewiatangu, na-haluputu hi nameti widi. 
10Nyuna nabohu jàka benginya la katuda-na; nda haàtu-a tau matoru mbeni 
pa-ndolaku la hanggana. 
11Nggamu ma-ngalangu patuya nyuna hi nda najàra? La pinu tana yia nda 
ningua mamàka pawunda-ya nuna. 
12Màla ka ku-kaloka-nya rukuna na ihina i Lewiatangu, rukuna na kapàru-na 
dàngu na hadana na ma-manandangu. 
13Nda haàtu-a tau ma-ngalangu pa-bàriku-ya na kalembi pinuna jàka ndia 
malumbu làpahu-nya na kalembi pabera papaki-na. 
14Nggamu mamàka pawanga-ya na ngaruna na ma-kapingatu, mambinu-nya 
ngàndu pa-mangàdatungu? 
15Hama tuna temingu pa-pandàpilungu, nuna-yaka na wungguna na ma-
karitaku pa-nditakungu, na pa-kalatu watungu. 
16Da-panapungu, hondu jàritu-ha, hi nda pekuna na ngilu pa-pahikungu 
wikina. 

17Tuna numaka na jàritu-da da temingu ba da-pandetungu hi nda peku paiha-
nja. 
18Jàka naàhi i Lewiatangu, jilaku wàna na hambila; da-kajilaku da matana 
hama tuna mata lodu hungaya. 
19Na ma-palàma epingu na-tapanjiru welingu la ngaruna; na wàla epi na-
tanyalangu la nggi - nggini. 
20Na-kangutingu na kutu epi welingu la uruna, hama kutungu-na na ai pa-
mutungu la kiri wurungu. 
21Na kayeku-na na-paroka-ya na wàla epi; na roka epi naluhu welingu la 
ngaruna. 
22Na kahuki-na kanjupu kapingatu-ya, hi na mangàdatu hàla mbuu ndàbana 
la hanggana. 
23Nda ningu pangia ma-malijangu la manula-na; nda napeku-mbu la pawàka 
ba na pa-kalatu wajangu-du. 
24Na etina na-undungu hama watu, nda napingu-a pandua ndandi na-
màndungu dàngu na-katàraku hama tuna watu nggihu. 
25Jàka lumbatu wànaka, yilangu-ma-ananya na tara mini kapàru, nda nggi - 
nggiki-anapa paraï pa-mangàdatu. 
26Nda ningua hapanda ma-ngalangu pa-manua-ya; nimbu madita, pana jàka 
ndia nimbu kababa nda da-ngalangu-a pa-hambàti-ya. 
27Da bàhi na-pangera-nja la rumba dàngu da wudu damàja hama ai patumbu 
karipitu. 
28Nda ningua pana ma-ngalangu panyara-ya nyuna; da watu patuku wànya 
beri hama rembi-ma-aha. 
29Na pàha na-pangera-nya la rumba meti; nyuna nariki jàka na-hànjalu-nya 
nimbu na tau. 

30Da nepi la kambuna beri hama mbera boti madàka hupuna. Hama tuna pa-
pàmbalu wàngu ba nakànja-ya na kapihaku hi na-weharu-ya. 
31Na tehiku na-kunggalu-nya hi hama wai mawura-ya; natuya kawalu palala 
wàngu lonahu mawura kanggàhaku. 
32Na bànjalu ruku tàbalu wihi ma-kajilaku, na-panjilu-nya na tehiku hi 
nanjadi-ya wura bara. 
33La pinu tana nda ningua menjana; ngara dika manda pingu pa-mangàdatu, 
jiaya nyuna-maka! 
34Banda ma-mangarangu pa-langatàkangu-mbu na-màrahu-ma-a ba naita-ya; 
la hongada da banda matàmba-ka mbuu ndàbada, nyunaka na maràmba,” 
wàna. 

Na Mbukuna I Ayupu 42 

I Ayupu 

1-2Na hemana i Ayupu lai MIRI, “Kupi-manya, dou MIRI, ba Hupu Mambiha-
kau Nyumu; umàkama pa-palaku-ya jiapa ka nggàra biaya. 
3Upaàra-ngga nggikina hi kutoru mbeni pandara nduanya na manggàna-mu 
Nyumu làti duku nyungga wiki ba nda nggàra-a papinggu. Kupanii wànja 
rukuda da panda jàngapu-nggu rukuda da ma-kanjupu pa-hangàtarungu. 
4Uparàha-ngga pa-patingingu ba talànga kareuku-mu Nyumu, dàngu pahema 
jàkau paàrangu. 
5Àmangu, na papinggu rukumu Nyumu parongu-nggu la tau, tàka nàhu 
kutanda-kau Nyumu ba paita mata. 
6Jia ba tuna nu ku-kamiringu makia ba ku-patanda hàlanja da kareuku-
ngguka hi kutuyai halaera ba ku-uhuku daa la kumburu tana dàngu la aü,” 
wàna. 

Na hiulu-na 

7Ba nahàla-ka pa-kareuku dànya i Ayupu, ka kareuku-nanyaka i MIRI 
hanggangu lai Elipàhu, “Kuhàngga-nggau nyumu dàngu da madua da 

angumu, kiringu ba ndai tikiya na ma-padeningu rukunggu Nyungga. Tàka 
na atanggu i Ayupu nda tuna nua. 
8Màla, pitiwa nàhu pihu ngiu hapi mini dàngu pihu ngiu mbimbi bumbu, kai 
lua lai Ayupu. Tunaka nu kai wotu hàlaha hunggu maraku ka maraku 
patunu-ha nduma wikimi. I Ayupu na-hamaya-nggai ndumami dàngu na 
hamayangu-na ku-kataku-ya. Nyimi nda ku-pamakia-akai, jiapa-kai bai pa-
ràkangu pa-ngalangu hukungu. Ba ndai tiki-duya nyimi na ma-padeningu 
rukunggu Nyungga, tàka i Ayupu duna ba natiki-ya,” wàna. 
9I Elipàhu, i Mbilundàtu dàngu i Hopàru da-palaku-ya nggàraya na pa-
palewa-nanja i MIRI, hi na-kataku-ya i MIRI na hamayangu-na i Ayupu. 
10Tunaka nu, ba nahàla-ka pa-hamaya-nja ndumada da anguna pa-katailu-
da, i MIRI na-pawulu beliya i Ayupu hi nawua-nya pandua hama dangu 
welingu da pamangu-naka àmangu. 
11Mbuu hàlada da ayana mini dàngu da ana winina i Ayupu, hamanai mbuu 
hàla-daka da angu pambuha memana, damai pa-tadalu-ya hi dambabu dànya 
nyuna la umana. Dapanii-nya ba da-handuka karia-nya nyuna la mbuu hàla-
daka da harui pa-patàka na i MIRI lai nyuna, hi da-panggaüru-ya na etina. 
Nimbihu-da la hongada nyuda dawua-nya ndui dàngu hapungu tawuru 
àmahu rara nyuna i Ayupu. 
12I MIRI na-pamaringu-ya i Ayupu ba nawua parihi-nya la hupu ndau lurina, 
rihi ba ndedipa na-ngalangu hanggàmaru. I Ayupu na-mangungu kamàmbi 
dàngu mbimbi 14.000 ngiu, 6.000 ngiu ota, 2.000 ngiu hapi, dàngu 1.000 ngiu 
kalandai. 
13Nyuna na-ngalangu tau mapihu anana mini dàngu tau matailu anana 
kawini. 
14Na anana kawini na ma-mangilu na-patamu-nya Yemima, na padua wàna 
Kehia, dàngu na ma-malamiri Kerinihapuku. 

15La nggubulu paraingu-ka nda ningua bidi kawini mahama-nja pa-
manandangu da matailu da anana kawini i Ayupu. Nyuda da-ngalangu 
ndumada la pawulu amada, pahama dàngu da ana minida. 
16Hàlaka nu i Ayupu nahili luripa 140 ndaungu mandaina, hi peku ita-
nanjapa da umbuku-na hamanai da ana-daka. 
17Ka meti-nanyaka i Ayupu la lurina na mamalai dira matiki. 

Pamalangungu 

Pamalangungu 1 

NA MBUKU KAWUNGA-NA: 
PAMALANGUNGU 1–41 

Na pa-ohangu ma-langatàka 

1Oha-naka na tau manda pa-tingingu panaungu tau akatu, manda ka-
tundungu tau njala dàngu manda panggolu dànya na ma-paaka-nya i Ala, 
2tàka na mbuhangu pawunda-ya na hupu liina i MIRI hi na-pangàda lodu 
rudunya. 
3Na tau nuna na-hàrangu hàmu na paràma-naka; nyuna beri ai hingi lukuya 
na wua la rehi wuana dàngu nda jia malaï-ana na rauna. 
4Tàka nda tuana na tau akatu: ba beri kalàmba pa-jiliru ngàndi ngiluya. 
5Napa na hukunya na tau akatu paraïna i Ala, hi hekanya welingu la banjaru-
na Nyuna. 
6Nadu na tau manundu nalonda-ya paraïna i MIRI, tàka na tau akatu na 
orangu la tàparu. 

Pamalangungu 2 

Na hanganji papindi-na i Ala 

1Nggikida da banjaru hi da-kawutaru dàngu da kabihu banjaru dawuku-ya 
na manda patuba? 
2Da hanganji pinu tana hi handàka hadumbalu-da dàngu da maningu 
kawahangu da-pahamangu pa-tumbaru-ya i MIRI dàngu na hanganji paleha-
na. 
3“Màla ta-kunggulu-nya na kawaha-da wàda da ma-pangaba!” wàda. 
4Welingu la kanjàka pareta-na la awangu i Ala nariki na-kamibi-nja. 
5Tàka wàngu hànggana i MIRI na-kabàla-ha nyuda, na-pakanggupuku-ha ba 
nanyara-ha. 

6Hi napanii, “La Hiungu na palindi matua-nggu mbàda wotu-ngguka 
hanganji paleha-nggu,” wàna. 
7Napanii na hanganji, “Napa ku-bobaru-ya na pa-kawuku-na i MIRI. ‘Ha 
nyumu ananggu, lodu nàhu bau Amangga. 
8Karaiwa, mbuu ndàba na banjaru kuwua-nggaunya, dàngu na pa-nggubulu 
awangu ka mangu-munya. 
9Uporaku wànya toku bàhi, upamuburu-ha hama tuna wuru tana,’ ” 
wànangga. 
10Ba tuna katana-yawa, ha hanganji-ka, namuya yiana na lii panaungu ha 
ma-pareta-ka! 
11Lumu-nyawa i MIRI dàngu tuturu-mi, 
12ma-rubuku karàda-wa la hanggana, ka àmbu jia hànggana i MIRI hi 
handàka patàlaru-na-nggami, ba na-kandula harabàndangu na hànggana. 
Oha-naka na tau na ma-handera lai MIRI! wàna. 

Pamalangungu 3 

Na hamayangu la mbaru 

1Na pamalangungu-na i Ndautu ba napalai welingu lai Àpuhalomu, na 
anana. 
2Ou MIRI, kanjupu danguya, na muhu na ma-hànjalu-ka! 
3Dangu tau mapanii, nda nabihu i Ala patula-nya, wàdangga. 
4Tàka Nyumu, ou MIRI, temingu-kau ma-pahangindi-ngga, uwua-ngganya na 
talu, hiu pa-bokulu-ya na etinggu. 
5Kuwara-nggau ou MIRI; tàka hiu hemaka welingu la tandula matua-mu. 
6Ku-tanggilungu hi ku-mahuru mambiru, dàngu hi kuhili pawàla beli, ba i 
MIRI na majura-ka. 
7Nda ku-mangàdatu ka jiapa riu rataya na papanggu na ma-nggupulu 
winggiru-ngga. 

8Pamara-kawa, ou MIRI Alanggu, hukunya dàngu pàtuya mbutana na 
muhunggu. 
9Na tula welina lai Nyumu, ou MIRI, orangu àruki pa-pamaringu-ya na 
banjaru-mu. 

Pamalangungu 4 

Na hamayangu la rudungu 

1Nduma ma-kapipi tau maludu. Wàngu jungga. Pamalangungu-na i Ndautu. 
2Ou Ala, Nyumuka ma-kahiri-ka; hema àru-kika jàka kuwara. Ba ku-hawina, 
Nyumu matula-ngga; nàhu namu àru-kika, patingi-kinya na hamayangu-
nggu. 
3Ha ta - tauka, pira mandai-manapa bai paaka-nya i Ala? Lundu pirangu-
mapa bai namatu manda patuba dàngu bai mbuhanya na manda lingu? 
4Kai pinya, i MIRI mbàda pindi-naka tau panamu-na. I MIRI na-patingi-ngga 
jàka kuwara-nya. 
5Nda - ndànda-miwa paraï pa-mangàdatu dàngu àmbi njala-dupa. Pangàda-
nyawa wàngu kawànaru, bau tanggilungu la ngia pa-katuda. 
6Wotuwa maraku ma-paràkangu dàngu waiyawa i MIRI. 
7Dangu tau ma-paàrangu, “Nggamu napa na ma-pakanyuru-ta,” wàda. Màta 
àruki kau ora-nggama, ou MIRI. 
8Upahawola-ya na etinggu, rihi welingu la tau madangu pamuti-na. 
9Katuda mandangu-nggunyaka, ba Nyumu MIRI, ma-pamambiru-ya na 
luringgu! 

Pamalangungu 5 

Na hamayangu karai opangu 

1Nduma ma-kapipi tau maludu ba wàngu taleli. Pamalangungu-na i Ndautu. 
2Ou MIRI, tanaü-ha da papanii-nggu, hamata-ya na padudurungu-nggu. 

3Ihili àrunya na waranggu dàngu, tula kingga, ou Hanganji-nggu dàngu 
Alanggu. 
4Ba lai Nyumu ku-hamayangu, ou MIRI, tingiya na waranggu la rehi mbaru. 
La mba - mbaru kuwotu maraku-nggu hi kunedi-nya na hemamu, ou MIRI. 
5Nyumu Ala manda mbuhangu ma-akatu-kau; na tau akatu ndau pahia-anya 
pa-ariyaa lai Nyumu. 
6Na tau ma-abungu ndau mbuha-anya, dàngu mbuu ndàba na mawunda 
akatu ukaraü-nya eti. 
7Da ma-kambàliku upatàlaru-ha, na ma-palapingu dàngu na ma-pameti tau 
nda nggàrama wilina la mbara matamu. 
8Tàka ruku bokulu pa-namungu-mu, peku tamanggu la Umamu. Ku-
marubuku tubanya na Uma matua-mu, dàngu kulumu-nggau la karàda-nggu. 
9Ou MIRI, nadangu na muhunggu! Londa-kawa la panunju-ya na pambuha-
mu, dàngu paita-ngganya na ànda ngia palinggu. 
10Na kareuku muhu nda na-padeningu-a; darinju-nya na-hanggàmaru-nggu. 
Na paniida namboka na-pawànda eti, tàka na etida na-hulungu pawuku 
akatu. 
11Ou Ala, patanda-nyawa ngerada, ka da-hanggàmaru ruku pa-lakunda 
wikida. Nyumu-maka pa-tumbaru-da, wàngga-hawa ruku njala danguda. 
12Màla aruki ka na-hawola na tau na ma-handera lai Nyumu hi peku ludu 
mbaha eti mànuda. Uopanya na tau na mambuha-nggau, ka da mbàha eti 
rukumu Nyumu. 
13Nadu na tau ma-manundu-nggau upamaringu-ya, Uopa wànya mbuha-
munja. 

Pamalangungu 6 

Na hamayangu la handuka 

1Nduma ma-kapipi tau maludu. Ba wàngu pajungga. Pa-namatu-nya na 
wiliku pawalu wàna. Pamalangungu-na i Ndautu. 
2MIRI, àmbu ràmbahu-ka la mbeni-mungga, àmbu hukungga la hàngga-
mungga. 
3Namu àru-kika ou MIRI, njàpu-nanyaka na àtalu-nggu, pa-àtalu-ka ba onja-
nggunya. 
4Nawàngu pambingu na etinggu; nggi tuu-manapa namàta-mungga ou MIRI? 
5Belingga ou MIRI dàngu pamàna-nggawa, pamara-ka rukuna bau namuka. 
6Nadu la pangia meti, nda painga-a-kaupa; nda ningua mawotu-nggau la 
pangia tau meti. 
7Ku-padudurungu lundu njilinggu; nimbihu rudungu da-njànjaru da wai 
matanggu hi na lenangu la ngia pa-katuda-nggu. 
8Da-hambala da matanggu paraï pa-hawina, hi lupa da-kamburangu rukuda 
da muhunggu. 
9Ha dimi, tau akatu, yilangu-wa, i MIRI natingi-yaka na hiinggu. 
10Na-tanaü-ya na hamayangu-nggu dàngu nawua-ngganya na pakarai-nggu. 
11Mbuu ndàbada da muhunggu napa da-katàtaku dàngu da-makia hi da-
kandulingu dàngu kamiringu-da. 

Pamalangungu 7 

Na hamayangu karai tànji mola 

1Na padudurungu-na i Ndautu na paludu wàngu ndumana i MIRI rukuna i 
Kuhu, tau Mbanyamingu. 
2Ou MIRI Alanggu, lai Nyumu ku-handera ningu; pamara-ka dàngu pahàla-
kawa welingu la tau mbuu ndàba na mayaulu-ka. 
3Àmbu pahia-dunja hama tuna hinga mahoba-ka hi da-ruruhu-ka, dàngu nda 
ningu matula-ngga. 

4-5Ou MIRI Alanggu, jàka ku-kaputingu la pawunda-nggu, jàka kuwunda ma-
akatu la angunggu, jàka ndia, ku-parunggi papanggu dàngu nda pa-latangu, 
jàka kuwunda matungu nu, 
6màta biangga ka yaulu dàngu ka nayàpa-ka muhu, hi pameti-ka dàngu hi 
màtangga la tana. 
7Ou MIRI, kidiwa la hànggamu, tumbaru-ya na muhu na manyara-ka. Kidiwa 
pandula-ka nyungga, bau karuhi-duya na matànji mola. 
8Pauhi-nja da banjaru la winggiru-mu, welingu la kanjàka pareta-mu la 
awangu kawaha-hawa nyuda. 
9Nyumu ma-patandangu ngera tau; wua-nggawa matànji mola ou MIRI, ba 
nda kunjala-a duku. 
10Roputu-yawa na akatu katadaku dàngu paundu-nyawa na eti tau hàmu, 
Nyumu ba Ala matànji-dukau, bau pinya na eti dàngu na kanandingu tau. 
11I Ala jiaya na maopa-ngga ma-pamara-ya na tau tànji eti. 
12I Ala ma-patandangu molaya, na tau akatu nda na-màtangu-a pahuku-nya. 
13-14Jàka nda na-panjilungu na huri lurida, hawanjiru mana-nyaka i Ala 
wàngu madàka ma-handàkangu. Nadeli hapanda-na dàngu na-pandàngi 
tandai panana, na-katutu wàngu pana pa-epingu. 
15Tàngaru, na tau akatu nakaka hahaya na ma-akatu; na-lakunda-ya na akatu 
hi nawunda ma-palapingu. 
16Naàki lambongu nduma tau hawiangu, tàka nyuna wiki bia ma-hadànjalu 
ningu lai nu. 
17Ba tuna na akatu wiki-mana mahuku-nya, dàngu na-pamayila-ya paraï rara 
mata miangu kuruna. 
18Ku-pamalangu-nya i MIRI ba natànji mola, kuludu wotunya i MIRI Hupu 
Majangga. 

Pamalangungu 8 

Na mangarangu-na i Ala dàngu na bokulu-na na tau 

1Nduma ma-kapipi tau maludu, kikunya na wiliku Nggititu. Pamalangungu-
na i Ndautu. 
2Ou MIRI, Alama, na mbihamu nakada-nya la pa-nggubulu awangu! Na 
bokulu-mu nalàpa-ya na awangu majangga 
3naludu wànya anakeda dàngu anarara. Na pareta-mu na-undungu nda na-
tanggihiru ka àmbu na-pawidi na muhu dàngu na papa. 
4Jàka ku-tangara-ya na awangu ruku limamu, ku-hamata-ya na wulangu 
dàngu da kandunu patumu, 
5nggàra-mayaka na tau, hiu pangàda-nya, nggamu-mayaka nyuna hiu 
kabubulu-ya? 
6Natika pahama-nggau Nyumu Ala bau jijiku pajangga-ya, upatubuku-nya 
tembi dàngu mangarangu. 
7Uwuanya kodi màka la hanggubu awangu, na ngara ruku limamu-ka na-
karuduku lai nyuna: 
8da mbimbi, da hapi, dàngu da banda mopu mbutada, mbutada da banda la 
maràda telangu; 
9da ma-hawurungu dàngu da iyangu, mbutada da ma-kayidi-yadaku ma-
ngiangu la libu muru. 
10Ou MIRI, Mirima, na mbihamu nakada-nya la pa-nggubulu awangu! 

Pamalangungu 9 

Na hamaya pamalangungu ruku molana i MIRI 

1Nduma ma-kapipi tau maludu, kikunya na wiliku Mutu-Lambingu. 
Pamalangungu-na i Ndautu. 
2Weli etinggu ku-pamalangu-nggau MIRI, màta ka ku-bobaru-ha, wàngguka, 
da pawunda-mu da pa-hangàtarungu. 

3Rukumu Nyumu hi kumbaha eti kuwotu-nya na tamumu, MIRI Hupu 
Majangga. 
4La hanggamu da-punjilungu da papanggu hi dapalai; danjoru ba da-tunjuru 
hi dameti. 
5Nyumu-màka mapulu angungga la palakara-nggu; rukuna bau tànji la ngara 
pawunda-muka. 
6Uhukunja da banjaru dàngu da tau akatu mu-pamànji-ha; da tamuda mbàda 
podahu-mu-haka, pa-marombangu-haka lundu nu. 
7Upamauha da muhu pa-kariangu paraingu-da, nda ningu-apa mahili ingaha. 
8I MIRI na-pareta lundu nu - nu; na-pandolaku-ya na kajàka pareta-na pa-
patanda-nya ngera na pinu tana. 
9Wàngu mola na-pareta-ha da banjaru nda na-kabinggilu ba na-patanda-nya 
ngerada. 
10I MIRI jia na ngia pahandera tau pa-kapidihu, ngia pa-hinggilu la rehi 
handuka. 
11Na tau matanda-kau, namonu-nggau ou MIRI, na tau malumu-nggau ndau 
màta-anya. 
12Wotunya i MIRI na-pareta la Hiungu! Bobaru-ha da pawunda-na la ba - 
banjaru-ka! 
13Nadu ba nanamu-ya na tau ma-mayila dàngu nda na-maromba-nya na 
kanjaïku-da; nahuku-nya na tau ma-pajanggilu. 
14Tàngaru, ba dira pamayila-nangga muhu; namu àruka ou MIRI, pahàla 
àruka welingu la meti, 
15ka kuwotu-nggau Nyumu la hangga mangia-nya la Yeruhali. Napa ku-
kayaka mbaha eti rukuna bau pamara-ka. 
16Da banjaru manda tandakau Nyumu napa da-kanabu la lambongu paàki 
wikida; da-harimbatu la remba pabata wikida. 

17I MIRI na-palohangu wikina rukuna na botangu-na na matànji. Da tau 
akatu danjoru ruku pawunda wikida. 
18Na meti, hupu njapu tau akatu-ya, dàngu nduma banjaru manda ihili-nya 
i Ala. 
19Nda lundu nu-a ba maromba-nya na tau mila; nda na-pangalangu-a na nda 
ningu monungu-da da tau ma-mayila. 
20Hadangu-wa MIRI, patanda-nja ngerada da banjaru, àmbu pahia-nya na 
tau ka na-wotungu wikina. 
21Màtanja ka da-mangàdatu, ou MIRI, dàngu ka da-pàdangu wikida ba tau 
pàku-aha. 

Pamalangungu 10 

Na hamayangu karai tànji mola 

1Nggikina hiu tika pamarau, ou MIRI hiu kawiningu ba ma-handuka? 
2Wàngu ngànjangu-da da tau akatu da ka-pidihu tau mila; màta ka da-
harimbatu la remba wikida. 
3Na tau akatu napanii abungu, rukuna na rinju etina na ma-akatu, na tau 
malumbangu naràtu-nya dàngu na-tebuku-ya i MIRI. 
4Na tau njala nda na-wàrihu-ya i MIRI, ruku ngànjangu-na la kanandingu-na 
nda ningua Ala wàna. 
5Na tau akatu na-paihi na paraïna; nda napinya na Ukuna i MIRI dàngu na-
halawila-nya na papana. 
6“Nda jia nda duluku-anggu, dàngu lundu ana umbuku hama tau manda luri 
akatu,” wàna du la etina. 
7Na-ràtungu pa-nutakungu, na-pangàdungu, dàngu na-kambàliku, da 
kareuka-na ma-karaü dàngu ma-akatu juaya. 

8-9Na-kapandi la nde - ndeha la pa-pameti tau nda ningu njalangu. Hama 
tuna hinga ma-pandapungu la wuku jemi ba nakuki-ya na tau nda payatangu. 
Nahànda tau mila la ma-malinggitu, na-njàkilu hi na-ruruhu-ya. 
10Na-pamuku, na-ehingu pa-panjàkilu; na-panjoru tau wàngu pa-janggilu-na. 
11La kanandingu-na, “I Ala na-marombangu-ka, nda naeti wàngua; dàngu 
nda nahili ita pangala-anggapa!” wàna. 
12Hadangu MIRI, hukunya na tau ka-tadaku! Namuya na tau pa-kapidihu! 
13Ka nggikina na tau akatu na-panutakungu pa-paaka-nya i Ala nda nahuku-
angga i Ala hi wàna la kanandingu-na? 
14Tàka Nyumu muita-ya nyuna; mu-hamata ma-handuka dàngu ma-mayila, 
dàngu ehingu mànu-mamunya pa-pandulangu. Na tau nda payatangu na-
pajàmangu wikina la Nyumu, Naingu ndula-munya na tau mila. 
15Poraku-ya na àtalu tau akatu; hukunja rukuna na pawunda-da ka lundu da-
manjaria. 
16I MIRI na-pareta lundu nu - nu; da banjaru manda tandaya Nyuna da mau 
welingu la tanana Nyuna. 
17MIRI, Nyumu utingiya na hamayangu tau kudu dàngu hiu paundu-nja da 
etida. 
18Nyumu upulu angunja da ana mamila dàngu da tau pa-kapidihu la 
palakara-da, ka àmbu hili ningu tau ma-pamangàdatu-ha nyuda. 

Pamalangungu 11 

I MIRI, ngia pahandera-ya 

1Nduma ma-kapipi tau maludu. Pamalangungu-na i Ndautu. Lai MIRI-ka 
duku ku-handera ningu; nda ningua linguna papanii-ngga, “Pamara-wa 
wikimu, hama tuna ma-hawurungu na ma-hawurungu la palindi. 
2Nadu na tau akatu na-pandàngi tandai panana hi na-pakàna-nya na wua 
panana la kapàtangu la pa-katutu-ya na tau tànji eti. 

3Jàka na-taweharu na kalaratu panggolu, nda na-payatangu-a na tau hàmu,” 
ka wàmingga. 
4I MIRI la Uma matua-nanya, na mandapu-nya na kanjàka pareta-na la 
awangu. Na-hamata-ya na tau pinu tana, da pawu - wunda-daka napinja. 
5I MIRI na-manginjiru tau hàmu dàngu tau akatu, na tau makàli pa-janggilu 
huda eti-mananya. 
6Na tau akatu nahuku wànya hanggàmaru, wàngu epi tana malira dàngu 
ngilu ma-pakehi. 
7Ba nahàmu dàngu ba namola i MIRI, nambuha-nya na tau mawunda 
mahàmu; na tau ma-patutungu napa naita-ya dàngu na tanda-ya i MIRI. 

Pamalangungu 12 

Na hamayangu karai pa-ndulangu 

1Nduma ma-kapipi tau maludu. Kikunya na wiliku pawalu wàna. 
Pamalangungu-na i Ndautu. 
2Ndula àru-kama ou MIRI, ba nda ningu-apa tau manundu, na tau ma-tuturu 
lai Nyumu na-munangu-ka. 
3Nyuda mbuu ndàbada da-pakambalikungu dua wikida, da-palapingu wàngu 
kareuku ma-pawànda eti. 
4Roputu-ha la kareuka pamandangu-da, MIRI, pakandii-ya na tau makàli 
ngaruna, 
5nyuda nu da mapanii, “Makodi màka wàngu làmama! Mawàngu etima 
duma la kareuku-ma, dàngu nda ningua maràka pa-paratahu-nggama!” da 
mawàda. 
6Tàka i MIRI, “Na tau mila pa-kapidihu-ya na tau mayila na-kanjaïku paraï 
pa-katiu. Ka hadangu-nggunyaka la pawua-nja mambiru na pakarai-da,” 
wàna. 

7Na njanjina i MIRI na undungu, paràka pa-monungu-ya, hama tuna àmahu 
bara ihi mbàngina pa-kamangu la epi. 
8-9La nggi - nggini da-tanyalangu da tau akatu, na akatu na-pangia ngabaya 
paraï nimbihu tau. Tàka Nyumu umangga-nggama, ou MIRI, mangga-
nggamawa la tau akatu nuda. 

Pamalangungu 13 

Na hamayangu-na na tau pa-kapidihu 

1Nduma ma-kapipi tau maludu. Pamalangungu-na i Ndautu. 
2Lundu pirangu-mapa bàdi bau maromba-ngga, ou MIRI? Lundu pirangu-
mapa bàdi bau kawiningu welingu lai nyungga? 
3Nggi tu mana-pa bàdi ba kuduku handuka, pa-hawina malo - lodungu? 
Lundu pirangu-mapa ba na-kawaha-ka muhu? 
4Pataraku-ngga mata, ou MIRI Alanggu, dàngu hemaya na hamayangu-nggu. 
Pajia beliya na àtalu-nggu, dàngu àmbu pulingga pameti. 
5Àmbu màtanja papanii da muhunggu ba mbàda pakàku-dangga nyungga. 
Àmbu màtanja pa-kayaka-ngga nyungga. 
6Tàka nyungga duku kumonu-nyaka na mbuha-mungga, napa na-hayidi na 
etinggu bau pamara-duka nyungga. Kuludu-nya i MIRI, wàngguka, ba 
nawunda-dunggaka mahàmu! 

Pamalangungu 14 

Na akatu tau pinu tana 
(Paml. 53) 

1Nduma ma-kapipi tau maludu. Pamalangungu-na i Ndautu. Da tau akatu, 
“Nda ningua Ala,” wàda la etida. Na pawunda-da manda hàmu dàngu ma-
iraku-ya nda ningua mawunda mahàmu. 
2Welingu la awangu i MIRI na-kanandaru-ya na banjaru tau pinu tana ba 
nahimbu tau manggàna ma-marubuku-nya Nyuna. 

3Tàka mbutana na tau mbàda njàrangu dàngu iraku-naka ba nda na-pahuri 
taungu-apa, nda ningua mawunda mahàmu nda haàtu-ma. 
4“Nda dapinya ihu da tau akatu? Ba ramba-danya na banjaru-nggu dàngu ba 
nda ana hamaya-dangga Nyungga,” wàna i MIRI. 
5Napa kanjupu mangàdatu-ya na tau akatu, nadu ba na-kahiri-ya paraïna i 
Ala na tau ma-karadaku-nya Nyuna. 
6Na tau akatu na-pabeta-nya na tau mila, tàka i MIRI na ma-kahiri-ya. 
7Màta àruki welingu la Hiungu ka natàka-nya mànangu na Ihirailu! Ka 
mbaha eti-nanyaka na wàlana i Yakupu jàka na-pahàra belinya i MIRI na 
yoru yelana na banjaru-na. 

Pamalangungu 15 

Na tau ma-paràkangu lai MIRI 

Pamalangungu-na i Ndautu. 
1MIRI, nggamu ma-ràkangu patodu la Maümu, dàngu ma-ndàdiku la tandula 
matua-mu. 
2Na tau maluri nda ningu nyurangu, na makàli wunda mahàmu, dàngu ma-
patutungu kareuku-na; 
3na manda pawau anguna, na manda wunda ma-akatu la anguna, na manda 
pulungu angu kotaku-na; 
4na ma-wiliru-nya na tau paràtu-na i Ala, tàka natembi tau ma-karadaku; na 
ma-pahàrangu njanjina, ka jiapa ka narunggi 
5dàngu na-mawua parutangu àmahu nda paana; na manda mbuhangu pakei 
pawua parunungu la pa-parunggi-ya na tau manda njala. Na tau mawunda 
matungu nu, naluri mambiru mànuma. 

Pamalangungu 16 

Na hamaya monu hàmungu 

1Pamalangungu-na i Ndautu. Mangga àru kingga, ou Ala, Nyumu ngia pa-
handera-nggu. 
2“Nyumu MIRI-nggu, na pa-paohangu wànggu, nda ningua marihi-nggau 
Nyumu!” wànggu ba kupanii! 
3Ku tembiha da tau matua la tana yiana; na pambuha-nggu ka ku-ndàdiku 
dànja, wànggu. 
4Màtawa na tau ma-lumungu marapu ka nabo - bonjangu na hawina-na. Nda 
ku-mbuhangu-a pawotu maraku la marapu, dàngu patiki-ha da tamuda, ndia 
mbu. 
5Nyumua ou MIRI, mangunggu duku; da pa-kalana-ngguka, uwuangga-ha, 
na uranggu la limamu Nyumuya. 
6Kanjupu manandangu-ya na pawua-mungga nyungga, kanjupu mbaha 
etika! 
7Kuwotu-nya i MIRI na ma-papeka-ngga; la rehi rudungu-mbu napanau-ngga 
wini etinggu. 
8Kunamu mànuya i MIRI; ninya Nyuna la didi karaha-nggu, tàka hi nda ku-
nggidiku. 
9Jia ba tuna na etinggu na-hawola, na ndewanggu na-paoingu, na tolunggu 
na-mambiru na-lànyapu. 
10Ba ndau pulingga pameti; na tau pambuha-mu ndau pahia-anya la tàlaru. 
11Upaita-ngganya na ànda luri; lai Nyumu ku-ngalangu hawola mabundu 
làndangu dàngu na pa-ohangu lundu nu - nu. 

Pamalangungu 17 

Na hamayangu tau manda njala 

1Na hamayangu-na i Ndautu. Ronguya na waranggu pakarai mamola 
matànji, katàmbalu-nya na hamayangu-nggu na ma-kunduhu. 

2Pulu angu àrungga la palakara-nggu bau pinya jàka nggàraya na ma-
padeningu. 
3Jàka umanginjiru-ya na etinggu dàngu umai la rudungu pa-manginjiru-ka, 
napa utomangga ba kumola manundu; na kareuku-nggu na-patangangu 
dàngu na kanandingu-nggu. 
4Na hupu liimu kununju-ya dàngu na pa-janggilu ku-wiliru-nya. 
5Kununju mànu-maya duku na pambuha-mu dàngu nda ku-hiliru-anya. 
6Kuwara-nggau Nyumu ou Ala, ma bau hema duka; hamata àruka dàngu 
tanaü-ya na liinggu. 
7Pa-itangu-ya na mbuhangu-mu na pa-hangàtarungu bau pamara duya na 
tau ma-handera lai Nyumu, la lihimu damara welingu la hànjalu-naha muhu. 
8Mangga rima àru-kingga hama tuna namangga rima-munya, na karohu wua 
matamu, kawini-ngga la lumbu ruu kàpamu, 
9welingu la tau akatu. Na-nggupulu-ka muhu ma-mbuhangu pa-pameti-ka; 
10nyuda nda ningua paaï panamungu-da na kareuku-da abungu jua-ma-aya. 
11Da-nggilingguu weli winggiru-ngga, ka yàbahu-nya la tana, wàdangga. 
12Hama tuna hinga ma-pandapungu payàpa-na, kamboka hinga ma-
pandapungu la pangia ma-kawiningu. 
13Hadangu-wa dou MIRI, tumbaru-ya dàngu beraya na muhunggu. Pamara 
wàngga hapanda-mu, welingu la tau akatu. 
14Pahàla-ka welingu la tau ma-kangutungu bandana nduma la pinu tana-a. 
Huku-nyawa wàngu tàparu na pambàda panduma haha-munja nyuda. Màla 
àruki da ana umbuku-mbuda ka àmbu damara welingu la huku-munja. 
15Tàka nyungga duku napa ku-tangara-kau, ba nda kunjala-a. Ba ku-pawàla-
ka, na ninggau na-pahawola-ya na etinggu. 

Pamalangungu 18 

Na wiliku taluna i Ndautu 
(2 Ham. 22:1-51) 

1Nduma ma-kapipi tau maludu. Pamalangungu-na i Ndautu, atana i MIRI. 
Paludu wotu wànya i MIRI ba na mara i Ndautu welingu lai Haulu dàngu 
welingu la mu - muhuna. 
2MIRI, kumbuha-nggau, Nyumu jiakau pingi àtalu-nggu. 
3I MIRI beri tindingu kapingatu-ya ngia pa-handera-nggu. Na Alanggu hama 
palindi watuya ngia pa-pamaü-nggu. Hama temingu-ya ba na-hanggubu-
ngga, dàngu namangga-ngga ka ku-mambiru mànu. 
4Kuwara-nya i MIRI na paràka pa-wotungu, na-pamara-ka welingu la mu - 
muhunggu. 
5Na hanggàmaru meti na-winggirungga na iwa tàparu na-lumburu-ngga. 
6Na-winggiru-ngga hanggàmaru meti, na oka kahili meti ninya la 
hangganggu. 
7La handuka-nggu ku-kamahi-nya i MIRI, kuwara-nya i Ala pakarai pa-
ndulangu. Welingu la Umana na-tanaü-ka na-katàmbalu-nya na kaladaku-
nggu. 
8Hi na-kanggauhaku na tana dàngu na-kandàndaku, hi da-yoyangu da latada 
da palindi ba na-mbàringu na hànggana i Ala. 
9Na kutungu na-hambutalu welingu la kubu uruna, na epi dàngu na wàla epi 
naluhu welingu la ngaruna. 
10Nabika-ya na awangu, hi napuru-ya wàngu kàmbangu mitingu la lumbu 
wihina. 
11Na-hawurungu ba na-kaliti patau awangu; nahiri wàngu ruu kàpa ngilu. 
12Na-palumburungu wikina wàngu kapàtangu; na-maringgi-nya na 
kàmbangu na matimbi. 
13Welingu la kabilaku la hanggana, naluhu na kàmbangu, na ura wolu dàngu 
na epi. 

14Hi na-kangguruku i MIRI welingu la ma-kahàna; i Hupu Majangga na-
parongu-nya na talia nggoruna. 
15Na pahàla-nya na panana hi na-tawangga na muhu; na-nutakungu na 
kabàla, hi kiri palaida. 
16Na lata tehiku nawuwa dàngu na lata tana na-habuwa ba na-kabàla-ya na 
muhu wàngu hànggana i MIRI. 
17Weli ditangu na-pajola-ngga lima i MIRI; welingu la wai manjolungu na-
padita-ka. 
18Na pahàla-ka welingu la muhu ma-kaborangu welingu la mbutana na ma-
karaü-ngga, ba darihi pa-kapàru welingu lai nyungga. 
19Da-hànjalu-ka ba ningga la handuka, tàka i MIRI naopa-ngga. 
20Na-pamara-ka welingu la hanggàmaru hi na-pahàla-ka ruku namu-nangga. 
21I MIRI na-palimba-nya na pawunda-nggu na ma-padeningu; na-pakanyuru-
ka ba nda kuwunda manjala. 
22Mbàda nunju-ngguhaka da pareta-na i MIRI ndedima duku ku-taluru-nya 
na Alanggu. 
23Mbuu ndàbada da Ukuna kueti-wamanja duku, da pareta-na nda ningua 
pamàta-nggu. 
24Napingga ba nda ningu nyuranggu dàngu ba ku-wiliru-nya na njala. 
25Hi na-palimba-nja, da pawunda-nggu da ma-padeningu ba napingga ba nda 
kuwunda manjala. 
26MIRI, la tau ma-tuturu, ututuru-mai dumu dàngu bau hàmu la tau hàmu. 
27La tau ma-matua upaloha-nya bau matua, tàka hiu muhunya na tau akatu. 
28Na tau ma-karàda eti upamara-ya, tàka na tau ma-ngànjangu mu-pawawa-
ya. 
29Nyumu upaketi-nya na palita-nggu; i MIRI na Alanggu na-paharii-ya na 
kapàtangu-nggu. 

30Nyumu ma-pakapàru-ka la pa-pamànji-ya na muhu; wàngu pa-ndulangu-
na na Alanggu ku-bàriku-ha da tindingu-da. 
31Na pawunda-na i Ala na-lànyapu na njanjina i MIRI pa-monungu-ya. Nyuna 
beri temingu-ya nduma mbuu ndàba tau ma-hinggilu lai Nyuna. 
32Ba didi-aya i MIRI na Ala; didi-aya i Ala na ma-kahiri-ta. 
33Nyuna jiaya na Ala ma-paàtalu-ka ma-pamambiru-ya na àndanggu. 
34Na-pakapingatu-ha da wihinggu hama wihi ruha, hi na-mambiru na 
àndanggu la ma-palindingu. 
35Na-pandàma-nja da limanggu la pabera, hi ku-manyàmungu pa-pandàngi 
tandai pana màndungu. 
36MIRI, Nyumu maopa-ngga dàngu ma-pamara-ka, dàngu hiu jura wàngga 
kodi màkamu; kutalu meha ruku pawunda-mu. 
37Umangga-ngga ka àmbu ku-tanawangu, dàngu hi nda ana njorunggu. 
38Kunyara-ha da muhunggu hi kubera-ha, nda hidama pa-kandulingu jàka 
ndedi dambuta. 
39Ku-ndakilu-nja hi nda peku hada belingu-da, la wihinggu da-tanggunggulu 
nda pawidi. 
40Ba Nyumu ma-paàtalu-ka pa-pabera, upawawa-ha da muhunggu hi kutalu-
ha. 
41Rukumu Nyumu hi dapalai-ngga muhunggu; ku-pamànji-ha da tau da ma-
karaü-ngga eti. 
42Da-kaladaku, ba tuna nda ningu ma-pandulangu, dawara-nya i MIRI, tàka 
pàdi wànama. 
43Ku-pamuburu-ha hi hama tuna kumburu tana ma-tanyalangu-ha, dàngu 
ku-podahu-ha hama tuna kapihaku la ànda. 
44Upamara-ka welingu la banjaru katadaku, uwotuka la pangora-nja da 
banjaru; na banjaru pànda tandanggu làti, nàhu atanggu-haka. 

45Na banjaru tau nàmu na karuduku-ngga dàngu da patutungu jàka darongu-
ya nahupu liinggu. 
46Na-yilangu na kaborangu-da nyuda; dàngu hi nda - ndàndada, ba daluhu 
welingu la ngia pa-torungu-da. 
47I MIRI naluri! Pa-wotungu-ya Nyuna na ma-kahiri-ka! Pamangara-nyawa 
na mangunju-na i Ala, na ma-pamàna-ngga! 
48Nawua-ngga patalu wàngu la muhunggu; na-panyàku-ha da banjaru-ka la 
hangganggu, 
49Na-pahàla-ka Nyuna welingu la papa-ngguka. MIRI, uwuangga patalu 
wàngu la muhunggu, uopangga la tau mbana eti. 
50Tàka hi ku-pabokulu-kau Nyumu la honga ba - banjaru-ka, dàngu hi 
kuludu-nggau ludu wotungu. 
51I Ala nawua-nya talu manàra na maràmba-na Nyuna, pa-daingu namu-
nanya na tau papindi-na, i Ndautu dàngu ana umbuku-na, lundu nu - nu. 

Pamalangungu 19 

Na bokulu-na i MIRI la ruku limana dàngu la Ukuna 

1Nduma ma-kapipi tau maludu. Pamalangungu-na i Ndautu. 
Na bokulu-na i MIRI la ruku limana 

2Na awangu na-pekaya na mangunju-na i Ala, na hanggubu awangu na-
bobaru-ha da ruku limana. 
3Na hau lodu na-patàka-nya na hili hau lodu; na hau rudungu nahili panii 
pangala-nya la rudungu ma-malamiri. 
4Nda ningu mapanii jàka ndia ma-kareuku, nda ningu malingu parongu 
kahilu. 
5Tàka na talia liina nakada ndàbanya la pinu tana, parongu-ya nu na lii langu 
lundu la hu - hupuna na tana. La awangu nawulu-nya pangiana na mata lodu 
i MIRI, 

6la mbaru nahunga, beri bidi papa maluhu welingu la kurungu-na, beri ma-
kaborangu ma-hawola la pakiringu-na pa-pàlaku. 
7Nalaku weli hupunya na awangu lundu la hupu hauna; welingu la hambàti 
mbanana nda ningu ma-kambailangu. 

Na Ukuna i MIRI 

8Na Ukuna i MIRI na-lànyapu, na-pahayandalu hamangu. Na hupu liina i 
MIRI pa-monungu-ya, na-pamanggàna tau maràka-na. 
9Na kalaratu-na i MIRI na-tubangu, na-pambaha eti. Na pawàngu ba wàna i 
MIRI ihi mbàngi-nanya, na-kaloka hàmu la tau. 
10Kanjupu hàmuya ba lumunya i MIRI, na-panua naingu lundu nu - nu. Da 
Ukuna i MIRI da-padeningu dàngu damola ndàba. 
11Na Ukuna i MIRI narihi pa-wilingu la àmahu rara weli wingungu, narihi 
làngga la manggaluangu la hibu. 
12Dàngu na-papeka-ngga nyungga atamu paraï da nuda mbuu ndàbada; 
nduma na manunju-ya pa-payema padangu-ya wundana. 
13Nda ningua mapingu njala wikina; MIRI pahàla-kawa welingu la njala ma-
kambailangu. 
14Pamarau-kawa welingu la njala pa-harawuku, àmbu pahia-ngga la wawa 
limana. Jiaya hi nda ningu nyuranggu, hi kumara welingu la akatu njala. 
15Màta àruki da panii dàngu da kanandingu-nggu, kau mbuha àrunja, ou 
MIRI, ngia pa-torungu dàngu ma pamàna-ngga! 

Pamalangungu 20 

Na hamayangu karai talu 

1Nduma ma-kapipi tau maludu. Pamalangungu-na i Ndautu. 
2Màta àruki i MIRI ka natingi-kau la rehi handuka, màta àruki na kuaha 
Alana i Yakupu ka na opanggau! 

3Màta àruki welingu la Umana ka na-palikungu pa-ndulangu, dàngu welingu 
la Palindi Hiungu ka na-wuangu-ya na jurana. 
4Màta àruki ka na-pangàda-nja mbuu ndàba da maraku-mu, dàngu ka 
nambuha-nja da maraku patunu-muka. 
5Màta àruki na-patoma-ha mbuu ndàba da parinju-mu, dàngu ka da-hàrangu 
mbuu ndàba da pa-lakunda-mu! 
6Tàka nyuma hi mapaoi mbaha etingu, rukuna na talumu, hi ma-jakarungu 
penji la pawotu-nya na Alanda. Màla àruki i Miri ka na-kataku-ya na pakarai-
mi. 
7Nàhu, pi-nggunyaka ba nawua-nya talu i MIRI na hanganji papindi-na. 
Welingu la awangu i MIRI na-paloha-nya na hemana; ruku mbihana i MIRI 
natalu na manàra na hanganji. 
8Ningu tau ma-hamela wàngu kareta pabera-na, ningu ma-hamela wàngu 
njarana. Tàka nyuta duta ta-hamela wànya na mbihana i MIRI, na Alanda. 
9Nyuda da-tunjuru hi danjoru, tàka nyuta ta-hadangu hi ta-bànduku. 
10Ou MIRI, wuanya talu na maràmba, hema àru-kama jàka mawara. 

Pamalangungu 21 

Na wotungu ba talu 

1Nduma ma-kapipi tau maludu. Pamalangungu-na i Ndautu. 
2Ou MIRI, na-hawola na hanganji rukuna bau pa-kapàru-ya nyuna; nambaha 
eti rukuna na talu na pawua-munya! 
3Na parinju etina upalundu-nya, na pakarai-na uwuanya. 
4Umai tomaya wàngu kanyuru ma-bundungu, upatànggapu-nya tubuku 
àmahu rara la katiku-na. 
5Nakarai luri, uwuanya malai luri, dàngumbu luri lundu nu. 
6Ruku tula-munya hi kanjupu mangarangu-ya, upa-bokulu-ya na tamuna hi 
nahunga. 

7Na kanyuru-mu nandutu-ya lundu nu; na ninggau na-pambaha etiya. 
8Na hanganji namonu-nya i MIRI Hupu Majangga, naingu mambiru-na ba 
naingu mbuha-nanya paraïna i MIRI. 
9Na-tanawa-nya mbuu ndàba na muhuna, nayàpa-ya mbuu ndàba na tau ma-
karaü-nya eti Nyuna. 
10Natàka hama tuna epi kandulangu-ya pa-patàlaru-ha nyuda. Napa nyuda 
na-pamànji-ha ruku hànggana i MIRI, dàngu ruku epi ma-pakehi. 
11Welingu la ana umbuku-da nda haàtu-a mapeka, na-pamànji ndàbaha 
paraïna hanganji. 
12Jàka dauna-nya la pa-tumbaru-ya na hanganji, tàka na akatu pauna-da nda 
na-lundungu-a. 
13Napa na-patuba-nya panana, hi da-punjilungu papalai. 
14Mawotu-nggau Nyumu MIRI, ba kanjupu mbihakau, maludu wotunya na 
taramu. 

Pamalangungu 22 

Na hamayangu la handuka dàngu naludu wotungu 

1Nduma ma-kapipi tau maludu. Nunjuya na wiliku: Ruha la mba - mbaru. 
Pamalangungu-na i Ndautu. 
2Ou Alanggu, dou Alanggu, ka nggikina hiu dunjaku-ngga? Kuwara-nggau 
tàka daingu marau biamu-ngga natula-mungga nda natàka ndoku-angga. 
3Ou Alanggu, kuwara-nggau la lodu, tàka daingu biana ba pàdi wàmu. Ku-
hamaya-nggau la rudungu, tàka nda nangudu-a na etinggu. 
4Ba tuna Hanganji Mahupu Matua-makau dumu, ndumamu Nyumu naludu 
wotungu na Ihirailu. 
5Daboku-ma la mangilu damonu-nggau Nyumu, damonu-nggau tàka hiu 
pamara-ha. 
6Dawara-nggau tàka hi damara; damonu-nggau, kahewa-ana nda wàda-a. 

7Nyungga duku nda tau-aka, tàka ngeli-aka, na-paaka-ngga tau dàngu napatu 
- tujika. 
8Mbuu ndàba da maita-ka da-paakangu dàngu da-pawawa-ka, da-kamibi-
ngga dàngu da-pimbilungu katiku-da. 
9Dapanii, “Màtawa ka na-hamela wànya i MIRI, ka na-pahàla-ya paraïna i 
MIRI, jàka naora-nya eti paraïna i MIRI!” wàda. 
10Nyumu mayila-ka welingu la kambu, tàka hiu pamambiru-ka la baba 
inanggu. 
11Welingu ba kudedi, na uranggu la lima-munya, welingu la kambu inanggu, 
jiakau Alanggu. 
12Na hanggàmaru nalihi-nggaka, àmbu marau-dungga, dàngu nda ningua 
matula-ngga. 
13Hama tuna kabàba hapi mbàtingu-ha, da muhu ma-karunggi-ka, hama tuna 
hapi mbàtingu mbeni la Mbahàngu-ha ba da-nggupulu-ka. 
14Dàngu hanganga-da dahangga-ngga, hama tuna hinga ma-kangaüku, 
mahoba payàpa-na. 
15Na àtalu-ngguka nda ningu-apa kaweina, hama tuna wai pa-hanubuku la 
tanaya, da ringguka da-tambukalu la ngàngahu-da, na etinggu nalui beri 
lilingu-ya. 
16Na kalàmba nggorunggu namàdu hama kambera làja, na làmanggu na-
karitaku la-hindi làmanggu. Mu-dunjaku-nggaka MIRI la kumburu tana 
hama tuna tau mambàda meti. 
17Na-nggupulu-ka kalibaru tau akatu; hama tuna kabàba ahu ba da-
nggukuru-ngga, dahi - hiraha da limanggu da wihinggu. 
18Mbuu ndàba da riinggu dawuwa, da muhunggu dakuki-ka hama tuna pa-
imingu-ka. 
19Dapabe - berinja da pakinggu, hi datunya undi na kalembi malainggu. 

20Tàka Nyumu, àmbu jia marau dumu, ou MIRI, lu mai parenggangu 
pandula-ka, ba Nyumudu àtalu kapàru-nggu. 
21Pamara-ya na luringgu welingu la hapanda, pahàla-ka welingu la ahu ma-
panjàkapu. 
22Pahàla àruka tau nda payatangu welingu la kadu hapi mbàtingu dàngu la 
ngaru hinga. 
23Na pawunda-mu napa ku-bobaru-ya la angu dedinggu; la pauhi banjaru-
mu kuwo - wotunggau Nyumu. 
24Wotu-nyawa Nyuna, ha tau ma-karadaku! Pa-mangara-nyawa Nyuna, ha 
ana umbuku-na i Yakupu! Ma-rubuku-wa lai Nyuna ha ana umbuku-na i 
Ihirailu! 
25Nadu ba nda na-lànjangu tau pa-kapidihu, dàngu ba nda na-pahalela-ya na 
mayila-na. Nda na-handaluru-anya na tau nuna, tàka nahema-ya jàka 
nawara-nya. 
26Napa kuwotu-nggau MIRI la pauhi banjaru, rukuna mbuu ndàba na 
pawunda-mu. La hangga banjaru ma-karadaku kuwotu-ha da maraku 
panjanji-nggu. 
27Napa na tau mila nangangu lundu mbihu; da tau ma-hurungu lai MIRI 
dawotu-nya Nyuna. Màta àruki ka daingu mambiru-mi lundu nu - nu! 
28Mbuu ndàba da banjaru napa da-pangàda-nya i MIRI hi dabeli lai Nyuna, 
mbutada da kabihu banjaru napa da-marubuku palumu-nya Nyuna. 
29Ba i MIRI na ma-kawaha, Nyuna ma-pareta-ya na ba - banjaru. 
30Mbuu ndàba na tau bokulu napa na-marubuku la hanggana, mbutana na 
banjaru tau pinu tana, napa na-marubuku palumu-nya Nyuna. 
31Da ana umbuku la malamiri napa dalumu-nya i MIRI, la handàdiku 
handalaru pabobaru-ya Nyuna. 
32Da banjaru madedi malamiri pa-bobarungu-ha i MIRI ba mbàda pamara-
nanya na banjaru-na. 

Pamalangungu 23 

I MIRI jiaya na mapawa-ngga 

1Pamalangungu-na i Ndautu. I MIRI beri hama tuna mini pawangu-ya duku 
lai nyungga, nda nggàra-a manjaka-ngga. 
2Na pa-tanggilu-ngga la maràda rumba muru. Na-karia-ngga la wai ma-
kalenangu. 
3Nawua-ngga àtalu bidi, hi nalonda-ka la ànda ma-padeningu, nunjuya na 
njanjina. 
4Jiapa ka kulii kadu la kanjonga ma-kapàtangu, nda ku-mangàdatungu 
hanggàmaru, ba Nyumu ma-karia-ngga. Nyumu mamangga-ngga hama tuna 
mini pawangu ma-opangu mbimbina wàngu tokungu dàngu katiri palu. 
5Upaloku-ngga pangangu mbabu ba napanau-ka papanggu. Nyumu bau 
yemaka nyungga hama tuna ariyaa paràka patembi. Nyumu upakei-ngga pa-
ngunungu mahàmu pànda taü. 
6Kupinggau bau hàmungga, dàngu bau mbuha mànungga. Ba tuna peku 
ngiangu-nggu la Umamu, la ngala luringgu. 

Pamalangungu 24 

Na Hanganji Mangarangu 

1Pamalangungu-na i Ndautu. Manguna i MIRI-ya na tana dàngu na ihi-naka, 
na pinu tana dàngu na mangia-nyaka. 
2Natunya latana la pinu tehiku, na-paundu-nya la pinu wai malibu. 
3Nggamu ma-ràkangu pahei la tandula-na i MIRI, dàngu patama-nya la 
Umana? 
4Na tau maili kanandingu dàngu pawunda-na, manda hara kambàliku dàngu 
manda hamayangu marapu. 
5Jiaya nyuna na pa-pakanyurungu dàngu na pa-pamàna-na i MIRI, dàngu 
nda nanjala-a nyuna wàna i Ala. 

6Tuna nu duka na tau ma-hurungu la hanggana i Ala, la hangga Alana i 
Yakupu pa-marubuku-nya. 
7Tabunggahu tawanggahu-wa ha dimi pindu bokulu weli ndaingu, ka natama 
na Hanganji Mangarangu. 
8Nggamuya nu na Hanganji Mangarangu? Nyuna jiaya i MIRI kaborangu; i 
MIRI na mambinu kawaha-na na matalu manàra la pabera. 
9Tabunggahu tawanggahu-wa ha dimi pindu bokulu weli ndaingu, ka natama 
na Hanganji Mangarangu. 
10Nggamuya nu na Hanganji Mangarangu? I MIRI Hupu Mbiha, Nyuna jiaya 
na Hanganji Mangarangu! 

Pamalangungu 25 

Na hamayangu karai kapipi dàngu opangu 

1Pamalangungu-na i Ndautu. Lai Nyumu, ou MIRI kuwotu hamayangu-nggu, 
2ou Alanggu kuwaikau Nyumu! Àmbu pulingga ka pamakia-ka, dàngu ka na-
paoi-ngga muhunggu. 
3Na tau ma-kaleka-nggau napa pa-pamakia-ya, tàka na tau na mawaikau nda 
jia hala eti-ana. 
4Paita-ngganya na pawuku-mu, ou MIRI, pekangga jàka nggàra bàdi 
pawunda-nggu. 
5Papeka-ngga dàngu londaka la paluri nunjuya na pambuha-mu, ba jiakau 
Nyumu Alanggu ma-pahàla-ka, lai Nyumu ngia pamonu mànunggu. 
6Ngàdaya na hàmu dàngu na pa-namungu-mu, ou MIRI, na pa-paita-mungga 
welingu la kawunga-na. 
7Jàmanja da njala dàngu da ndokunggu ba bidi tauka, pangàda-ngga nunjuya 
na mbuhangu dàngu na hàmumu. 
8Ba nahàmu i MIRI dàngu ba natànji na botangu-na, na-paitangu ngarangia 
la tau njàrangu. 

9I MIRI nalonda tau karàda eti, dàngu na-papeka-nja na pambuha-na. 
10Na tau ma-tuturu la njanji dàngu la Ukuna, na-panuda-nya panamungu 
dàngu tuturu-na. 
11MIRI nunjuya na njanjimu jàma àru-kingga, ba lalu dangu-haka da 
njalanggu. 
12I MIRI na-papeka-nya na tau pa-tundungu na ànda ngia palina bàdi. 
13Na lurida pa-daingu mbokaru-na, da ana umbuku-da damàngi-nya na tana 
ndumada. 
14I MIRI angu lànggi tau karadaku-ya, na-paloha-nya na pawuku-na lai 
nyuda. 
15Da wua matanggu daingu pataraku-nggunja lai MIRI, ba Nyuna ma-pahàla-
ka welingu la hanggàmaru. 
16Njingi àru-kika dàngu namu àru-kika, ou MIRI, ba ningga la kahala ndidu 
dàngu la mayila. 
17Na handuka etinggu na-bonjangu pamara-ka welingu la handuka-nggu. 
18Hamata-ya na mayila dàngu na harui-nggu, dàngu jàmanja mbuu ndàba da 
njalanggu. 
19Tàngaru kanjupu danguya na muhunggu; dàngu kanjupu karaü-dangga eti. 
20Mangga dàngu pamara-ka, àmbu ku-makia, ba lai Nyumu ku-handera 
ningu. 
21Màta àruki na hàmu dàngu na patutungu ka nadai tutuka, ba Nyumu 
pamonu-nggu. 
22Ou Ala, pahàla àru-kiya na banjaru-mu welingu la mbuu ndàba handuka-
na. 

Pamalangungu 26 

Na hamayangu tau manda njala 

1Pamalangungu-na i Ndautu. Wuangga-wa tànji ou MIRI, ba mbàda 
wundanggu mahàmu. Kumonu-nggau Nyumu MIRI, nda ana ndua ndadi-
anggu. 
2Kinjuka ou MIRI, manginjiru-ka, kinjuya na rinjungu-nggu dàngu na 
kanandingu-nggu. 
3Kunamu mànuya na mbuha-mungga, ku-tuturu mànuma duku lai Nyumu. 
4Nda ku-mbuhangu pa-pauhi dàngu tau palapingu, jàka ndia la pa-panggolu 
dàngu tau kapilandu. 
5Na tau mawunda ma-akatu huda-manggunya, dàngu na tau kajàliku ku-
wiliru-nya. 
6Kubaha limanggu tandana ba nda kunjala, dàngu hi ku-paoringu papaï la 
ngia pawotu maraku mangumu ou MIRI, 
7dàngu ludu pamalangungu-ma, ba ma-bobaru-ya na pawunda-mu na pa-
hangàtarungu. 
8Kumbuha-nya na Umamu, ou MIRI, na ngia pa-ngiangu wàngu bunjuku-mu. 
9Àmbu pameti pakaria-ngga dàngu tau njala, àmbu butuhu pakaria-nya na 
luringgu dàngu tau pameti tau. 
10Nyuda nutakungu-madanya pawunda ma-akatu, naingu ehingu-da payema 
pawua pa-runungu. 
11Tàka nyungga duku kuluri tànji etinggu, namu àru-kika dàngu pahàla 
àruka. 
12Ka mambiru-nggunyaka welingu la mbuu ndàba hanggàmaru, napa 
kuwotu-nya i MIRI la pauhi banjaru-na. 

Pamalangungu 27 

Na hamaya wotungu 

1Pamalangungu-na i Ndautu. I MIRI jiaya na harii luringgu dàngu na ma-
pamàna-ngga, nda ningua pa-mangàdatu-nggu. I MIRI jiaya nangia pa-
torungu, na handera-nggu, nda na-bàrangu-a na etinggu. 
2Hànjalu pameti-ya jàka wànangga tau akatu, nyuda biai ma-tunjuru hi 
danjoru. 
3Jiapa ka na-nggupulu-ka mahada madangu-ngga, nda hidama duku pa-
mangàdatu. Jiapa ka nanjungu-ngga muhu, pa-daingu monungu-
manggu duku. 
4Hangia jua-ana pakarai-nggu lai MIRI, yiana-aya na parinju-nggu: ka ku-
ngiangu la Umana i Miri la ngala luringgu, ka kupàda-nya na hàmuna i MIRI 
dàngu ka kuraiya na londa-nangga, wàngguka. 
5I MIRI namangga-ngga la hanggàmaru; na-kawini-ngga la Umana, nawotu-
ka la pinu palindi watu. 
6Nàhu ngia dita-nggunjaka da muhu la winggiru-nggu; wàngu paoi mbaha 
etinggu kuwotu maraku pa-malangungu la Umana; ka kuludu dàngu ka 
kuwotu-nya i MIRI, wàngguka. 
7Tingika, ou MIRI, jàka kuwara-nggamu, milangga eti dàngu hemaka! 
8“Maiwa pa-marubuku-ngga,” wàmungga. “Lu naa-mangga MIRI; 
9àmbu kawiningu welingu lai nyungga,” wànggu ba kuhema. Àmbu hàngga-
dungga dàngu àmbu jukaru-ngga nyungga atamu, ba jia mànukau matula-
ngga. Àmbu wàrungga jàka ndia àmbu dunjaku-ngga, ou Ala ma-pamàna-
ngga. 
10Jiapa ka na-dunjaku-ngga ina amanggu, na nyuna i Ala daingu kabubulu-
manangga. 
11Paita-ngganya na pawuku-mu, ou MIRI, londaka la ànda mola, ba kanjupu 
danguya na muhunggu. 
12Àmbu jia wua-mungga la pambuha etida da papanggu, ma-hànjalu wàngga 
pangàdungu dàngu kaputingu. 

13Kupi hàmu-manya napa kuhunggu-ya na hàmuna i MIRI la luringgu la pinu 
tana yiana. 
14Monu-nyawa i MIRI, paundu pamàndu-nyawa na etimu; màla, monu-
nyawa i MIRI! 

Pamalangungu 28 

Na hamayangu karai pa-ndulangu 

1Pamalangungu-na i Ndautu. Kuwara-nggau Nyumu ou MIRI, Nyumu ma-
kahiri-ka, tanaü-ya na waranggu. Jàka pàdi wàmu bia, beri hama tuna 
mapuru la lambongu retika. 
2Tingiya na kamahingu-nggu jàka ku-kaladaku pakarai pa-ndulangu, dàngu 
jàka ku-pandemangu hanggangu la Uma nggi Matua-mu. 
3Àmbu huku pakaria-ngga tau katadaku, dàngu tau mawunda ma-akatu. Da 
paniida namboka pawànda eti, tàka da etida da hulungu ma-karaü. 
4Huku-njawa ruku na pawunda-da, rukuna na akatu pa-pandoi-da. Huku-
njawa nunjuya na pawunda-da; patàka-njawa hukungu ma-paràkangu. 
5Nda da-kawela-anja da pawunda-na i MIRI, jàka ndia da paràma-na Nyuna. 
Napa nahuku-nja nyuda, hi na-pamànji palupa-nja lundu nu - nu. 
6Wotu-nyawa i MIRI, ba narongu-duyaka na pakarai-nggu. 
7I MIRI namangga-ngga dàngu na kahiri-ka, Nyuna pamonu-nggu. Nyuna 
natula-ngga dàngu na pahawola-ka, kuwotu-nya wàngu ludu pamalangungu. 
8I MIRI nawua-nya àtalu kapàru na banjaru-na, na-kahiri dàngu na-pamàna-
nya na hanganji paleha-na. 
9Pamàna-nya na banjaru-mu ou MIRI, pa-kanyuru-ha da tau pamangu-mu. 
Màta ka beri mini pawangu-kau lai nyuda, dàngu mangga-njawa lundu nu - 
nu. 

Pamalangungu 29 

Na talia liina i MIRI la làpuru 

1Pamalangungu-na i Ndautu. Wotunya i MIRI ha maninggai la awangu-ka, 
wotunya na bokulu dàngu na mbihana. 
2Wotunya na tamuna i MIRI ma-mangarangu karuduku-wa la hanggana 
wàngu paki lumungu. 
3I Ala ma-bokulu na-kangguruku la pinu tehiku, na talia liina nalàngi la pinu 
tehiku lerangu. 
4Na talia liina i MIRI parongu-ya, kanjupu mbiha dàngu mangarangu-ya. 
5Na talia liina i MIRI na-panjoru pingi ai, na-poraku pingi kajiu Limbanongu. 
6Na Palindi Limbanongu na-pakali - linjiku-ya, hama tuna ana hapi, na 
Palindi Hiriyungu na-pakapunduhu-ya hama tuna ana hapi mbàtingu. 
7Na talia liina i MIRI na-pawiti-nya panggàna na kabilaku. 
8Na talia liina i MIRI na-patandidu maràda telangu, i MIRI na-patanggàjiru-
ya na maràda telangu la Kandihu. 
9Na talia liina i MIRI nayoya-nja da pingi ai mbaranganu, hi lupa damu - 
munju da rau ai la omangu; tàka la Uma Ala na banjaru-na nawara, 
“Wotunya i MIRI!” wàda. 
10I MIRI na kawaha-ya na iwa obungu, lundu nu - nu na-pareta ba Hanganji-
ya. 
11I MIRI ka na-paàtalu àru-kiya na banjaru-na, dàngu ka nawua-nya 
mambiru. 

Pamalangungu 30 

Na hamayangu pamalangungu 

1Pamalangungu-na i Ndautu. Na ludu ba katua-ya na Uma Ala. 
2Kuwotu-nggau Nyumu ou MIRI, ba mbàda pahàla-munggaka dàngu ndau 
pahia-anya na muhunggu ka na-paoi-ngga. 
3Kuwara-nggau ou MIRI Alanggu pakarai pa-ndulangu, hiu pahawuri-ka. 

4Upamara-ka welingu la reti, hiu paluri-ka welingu la honga tau meti. 
5Ludu wotunya i MIRI, ha mbuu ndàba banjaru-na ma-tuturu, dàngu 
pamalangu-nyawa i MIRI Hupu Matua. 
6Ha-kambàdiku-ana na hànggana i MIRI, na hàmuna na-pangala tilangu la 
ngala luri. Hau rudu-anggu ba kuhii, tàka na pabarahu na-pambaha etika. 
7Ba nda nggàra ehipa, “Nda hida-mapa pa-pakàku-ka!” wàngguka. 
8Bau hàmu-dungga eti, Ou MIRI, upanjadi-ka hama tuna palindi ma-
kapingatu. Tàka ba tunaka nu, kawiningu-munyaka welingu lai nyungga, hi 
lupa ku-mangàdatu. 
9MIRI, lai Nyumu kuwara, lai MIRI ku-kamahingu, 
10“Nggàra lingu-naka lai Nyumu jàka kumeti nggàraya na pautu wàngu jàka 
taningga? Jia pekuna-kaka na tau meti pawotu-nggamu dàngu pa-bobaru-ya 
na tuturu-mu? 
11Patingingu-wa, ou MIRI, dàngu namu àru-kika. Ndula àru-kika, MIRI!” 
wànggu. 
12Na hawina-nggu upambeli-ya renja hawola, na handuka-nggu upahilu-nya 
mbaha eti. 
13Ba tuna pàdi nda wànggua; kuludu wotu-nggamu Nyumu MIRI, Nyumu 
jiakau Alanggu, ku-pamalangu mànunggau Nyumu lundu nu - nu! 

Pamalangungu 31 

Monungu lai Ala 

1Nduma ma-kapipi tau maludu. Pamalangungu-na i Ndautu. 
2Nyumu pa-handera-nggu ou MIRI, àmbu màtangga la hala eti. Nyumu Ala 
matànji-kau ku-kamahi-nggau pamara àru-kika 
3tingiya na hamayangu-nggu lu pamara àru-kika. Màtawa-ka palindi 
watukau ngia pa-handera-nggu, dàngu ngia pa-torungu ma-kapingatu, ngia 
pamara-nggu. 

4Nyumu hama tuna palindi watu dàngu tindingu kapingatu-kau! Kapipi-
àruka nunjuya na njanjimu. 
5Pamarau-ka welingu la hiru na pabata-ngga, ba jiakau Nyumu ngia pa-
handera-nggu. 
6Ku-pajàmangu wikinggu la limamu; ou Ala ma-tuturu, Nyumu ma-pamara-
ka. 
7Huda eti-mamunya na tau ma-lumungu marapu; tàka nyungga duku 
kuwaiya i MIRI. 
8Napa ku-hanggela ku-hawola ba daingu nambuha-mungga. Uitaya na 
mayila-nggu dàngu uhamata-ya na handuka-nggu. 
9Ndau màta-angga ka na-tanawa-ngga muhu, tàka upahia-ngga palaku 
wàngu etinggu. 
10Milangga eti ou MIRI, ba ningga la handuka; da-mayila da matanggu paraï 
pahii, na ndewanggu na tolu-nggu na-kariku. 
11Na luringgu na-tambulu la mayila, na rehi luringgu na-dimangu la 
padudurungu. Na àtalu-nggu na-kawawaku ruku akatu-nggu, dàngu da-
lukapu da riinggu. 
12Jiaka nyungga pariki wàda da muhu-ngguka, hamangui la angu kotaku-
nggu. Mbuu ndàba da matanda-ka da-katàtaku ba daita-ka, dapalai jàka da 
hàmburu-ka la ànda. 
13Pa-marombangu-ka hama tuna tau meti, hi hama tuna katàri pa-wàrungu-
ka. 
14La nggi - nggini ningu pa-maringgingu hamangu; kurongu-ha ngu - 
nguruda da papanggu. Ba da-pahamangu la patumbaru-ka, dàngu dawuku-
ya la pa-pameti-ka. 
15Tàka na monungu-nggu lai Nyumuya, ou MIRI, ba Nyumudu Alanggu. 
16Naingu-mana na kabubulu-mungga; pamara-kawa welingu la muhunggu, 
welingu la tau makeha-ngga. 

17Paora àru-kingga eti nyungga atamu; pamara-kawa ruku mbuha-mungga. 
18Àmbu màtangga pa-makia, ou MIRI, nadu ba kuwara-nggau Nyumu. 
Màtawa na tau akatu ka pa-makia-ya, dàngu ka napuru kangunduhu la 
pangia mameti. 
19Hulunja da ngaru tau kambàliku da ma-ngànjangu pa-paaka-nja da tau pa-
deningu. 
20Kanjupu làndangu-ya na hàmumu na pa-payema-mu la tau karadaku! Napi 
ndàbanya tau na pawunda-mu, la tau ma-handera lai Nyumu. 
21Ukawini-nja la ma-kambapungu lai Nyumu welingu la wulu aka tau akatu; 
uopanya la pangia ma-mambiru welingu la pa-kalana-naha papada. 
22Pa-wotungu-ya i MIRI! Na-paloha-nya na pa-namungu-na na pa-
hangàtarungu, ba na-nggupulu-ka dàngu ba na-hànjalu-ka papanggu. 
23La rehi nu ku-mangàdatu wàngga-nanggaka i MIRI welingu la hànggana 
wànggu la kanandingu-nggu. Tàka Nyuna duna mbàda tingi nanyaka na 
kamahingu-nggu nu ba kuwara-nya Nyuna. 
24Mbuha-nyawa i MIRI, ha banjaru-naka, i MIRI namangga-nya na tau 
tuturu. Tàka na tau na ma-abungu nahuku-nya nda na - nàdi-aya. 
25Paundu-nya dàngu pamàndu-nya na etimi, ha mbuu ndàbami mamonu-nya 
i MIRI! 

Pamalangungu 32 

Na peka njala dàngu na jàmangu njala 

1Pamalangungu-na i Ndautu. Na ludu lii panaungu. Oha-naka na tau na pa-
jàmangu njalana, dàngu ba nda pautu-aha da ndokuna. 
2Oha-naka na tau da pànda dihana njala i MIRI, dàngu na manda mbuhangu 
pa-kambàliku. 
3Ba ndedipa kupeka-ha da njalanggu, ku-kariku paraï pahii malo - lodungu. 

4Lodu rudungu bau roduku-ngga, ou MIRI, nambuta na àtalu-nggu hama 
tuna pa-harebitu hambàti mbana lodu. 
5Ba tuna hi kupeka njalanggu lai Nyumu, nda ningua njala pa-kawini-nggu. 
Kita-mananya na etinggu papeka-ha lai Nyumu, tàka hiu jàmanja mbutada 
da njalanggu. 
6Jia ba tuna, nimbihu-na tau ma-tuturu na-hamayangu-maka bàdi la rehi 
handuka-na, jàka beri hama iwaya ba natungu na handuka, nda jia nggàna-
ananya nyuna. 
7Nyumu jiakau ngia pa-kawiningu-nggu, uopangga welingu la manjurangu. 
Tàka hi ku-paoingu la mbaha eti, bau pamara-duka. 
8Na panii i MIRI, “Napa ku-paita-nggau ànda ngia palimu, ku-kapipi dàngu 
kupanau-nggau. 
9Àmbu hama tuna njara manda ningu kanandingu-kau, na pawika dàngu 
rapa dàngu liku, jàka nda tuna nda na-panamatungu-a,” wànangga. 
10Na tau njala nanggàna-ya mayila dangu; tàka na tau ma-monungu lai MIRI 
pa-daingu mangga-nanya wàngu mbuhangu-na. 
11Hanggela hawola-wa ha dimi ma-karàda ruku pawunda-na i MIRI. Hawola-
wa ha mbuu ndàbami tau tànji! 

Pamalangungu 33 

Wiliku wotungu 

1Paoingu-wa ndumana i MIRI ha tau tànji rukuna na pawunda-na i MIRI; 
ràka-mana na tau manundu ka na wotungu. 
2Pamalangu-nyawa wàngu jungga i MIRI, ludu-nyawa pa-kariangu malingu 
pambabu wàngu. 
3Ludu-nyawa bidi ludu i MIRI, jungga pahàmu-nya dàngu paoi mbaha 
etingu-wa! 

4Mbuu ndàba na paniina i MIRI pa-monungu-ya; na-patutungu la ngara pa-
wunda-naka. 
5Nambuha-nya na patutungu dàngu na mola; nggubulu-na na tana nambinu-
nya mbuhangu-na. 
6Ruku hupu liina i MIRI, na dedi na awangu; na mata lodu na wulangu dàngu 
da kandunu da dedi ruku ngaruna. 
7Mbutana na wai tehiku na kahaunya la kanaina, na tehiku lerangu napàtu-
ya la kahiri-na. 
8Karadaku-nyawa i MIRI ha pinu tanaka tembi-yawa Nyuna, ha banjaru 
mbuu ndàbami. 
9Nadu ba natungu liina, hi nadedi mbutana; na-wuangu pareta hi ninya 
mbuu ndàbana. 
10I MIRI na-pabeta-nya na palakunda-da da banjaru-ka, napamau-ya na 
pawuku-da. 
11Tàka na pa-lakunda-na i MIRI na-daingu, na pauna-na naundu pangalangu 
la ngala ningu rehi. 
12Oha-naka na banjaru na mapeka i MIRI ba Ala-nanya, Oha-naka na banjaru 
paleha panjadi manguna! 
13I MIRI na-kanàndaru welingu la awangu, naita ndàbaya mbutana na tauka. 
14Welingu la kanjàka pareta-na i MIRI na-hamata-ya mbutana na mangia-nya 
na pinu tana. 
15Nyuna ma-làtiku-ha da eti-daka, mbuu ndàba na pawunda-da napinya. 
16Jàka natalu na hanganji nda ruku dangu tanatara-a, jàka namara na panjuri 
nda ruku àtalu-a. 
17Patalu wànguha da njara nda ngalangu-a pawànda, na àtalu-da na ma-
mbangatu nda pamara wàngu-aha. 



1479 

 

 
Na Huratu Matua 

© 1995, Indonesian Bible Society. 
 

 
 

 

 

 

18I MIRI namangga-nya na tau ma-karàda-nya, dàngu na tau na mamonu-nya 
na panamungu-na. 
19Na pamara-ha welingu la meti, dàngu na paluri-ha la rehi rimbangu. 
20Tàka nyuta tamonu-nya i MIRI, Nyunaka na tulanda dàngu na ma-kahiri-
ta. 
21Rukuna Nyuna hi ta-hanggela hawola dàngu hi tamonu-nya na tamu nggi 
matua-na. 
22Màla àruki ka daingu mbuhamu-nggama ou MIRI, ba Nyumudu pamonu-
ma. 

Pamalangungu 34 

Na wotungu ruku hàmuna i MIRI 

1Pamalangungu-na i Ndautu, ba na-pakatoba wikina la hanggana i 
Ambimeliku, hi kiri wànggaya, palaku. 
2Pamalangu mànunya i MIRI wàngguka, dàngu ka wotunya Nyuna wàngu 
nda kambotahu-na. 
3Ka kuhayi - yidi ruku da paràma-na i MIRI wàngguka; màtawa ka darongu 
mbaha eti da tau pa-kapidihu. 
4Parànja-dànggawa pa-pabokulu-ya i MIRI, màlanda ta-parànjangu pa-
mangara-nya na tamuna. 
5Ba ku-hamayangu nahema-ka i MIRI, na-pahàla-ka welingu la mangàdatu-
ka. 
6Na tau pa-kapidihu damonu-nya Nyuna hi da-hawola, nda ningua latana ka 
da-makia. 
7Na tau manjurangu nawara, tàka i MIRI nahema-ya, dàngu hi na-pahàla-ya 
welingu la mayila-naka. 
8Na papalewa-na i MIRI na-manggangu tau karàda, hi na-pahàla-ha welingu 
la hanggàmaru. 

9Era wiki-nyawa ba dira hàmuya i MIRI, oha-anaka na tau na ma-handera lai 
Nyuna. 
10Mahumbaru-nyawa i MIRI, ha nyimi dimi banjaru-na, na tau karàda nda 
jia tàka-ananya manjaka. 
11Da hingambu damanjuu paraï pajapu pangaada; tàka na tau mamonu-nya 
i MIRI nda nggàra-a manjaka-nya. 
12Patingingu ha anakeda mbuu ndàbami, ku-papeka-nggai la patembi-ya i 
MIRI. 
13Imbuhangu-du pamalai luri dàngu la papàda-nya na mahàmu? 
14Àmbu tikidu kareuku akatu, dàngu àmbu mbuhanya na kaputingu. 
15Wiliru-nya na akatu, wundawa mahàmu, pamukaru-manya na papeku. 
16Da tau manundu na-hamata-ha paraïna i MIRI, jàka dawara pakarai 
pandulangu na-tanaü-ha. 
17Tàka da tau akatu na-hanobaku-ha; jàka dameti-ka paluu marombangu-ha. 
18Jàka dawara da tau manundu, i MIRI na-tanaü-ha, hi na-pahàla-ha welingu 
la handuka-ka. 
19I MIRI nalihi-nja da tau da mahala etida; na-pahàla-ha da tau mambota 
monungu-da. 
20Na tau hàmu na dangu na mayila papàda-na, tàka i MIRI na-pamara-ya 
welingu la mbuu ndàbana. 
21Na ihidaa-na namangga mànunya paraïna i MIRI, hi nda ana hapungu-mbu 
riina papata. 
22Na tau akatu napa nameti ruku akatu-na, na tau ma-karaü-nya eti na tau 
ma-manundu, pa-hukungu-ya. 
23I MIRI na-pamara-ha da atana; da ma-handera lai Nyuna nda nanggàna-
aha hukungu. 

Pamalangungu 35 

Na hamayangu karai pa-ndulangu 

1Pamalangungu-na i Ndautu. MIRI, tumbaru-yawa na tau ma-tumbaru-ka, 
bera-yawa na tau mabera-ka. 
2Pitiwa temi kudu dàngu temi bokulu-mu, manyamalu-wa patula-ngga. 
3Yayapu-wa nimbu kababa dàngu nimbu hamuluru-mu pa-tumbaru-ya na 
tau mayaulu-ka. Peka-nggawa ba Nyumu ma-pamara-ka. 
4Màtawa na tau na mawuku-ya la pa-pameti-ka ka pakàku-ya dàngu ka pa-
makia-ya. Màtawa na tau ma-pahamangu pa-tumbaru-ka ka dalaku hora. 
5Màta ka nanyara-ha papalewa-na i MIRI, hama tuna kalàmba pa-hawuru 
ngàndi ngilu. 
6Màtawa ka nayaulu-ha papalewa-na i MIRI la ànda ma-kapàtangu dàngu 
ma-taràhiku. 
7Kahewa-ma-ana ba dabata-ngga remba dàngu da àkingga lambongu la 
payàpa-ka. 
8Màta ka na tàkanja kabu pànda mbutingu. Màta ka naremba-ha remba 
wikida dàngu ka da-hadànjalu hi damànji. 
9Tàka hi ku-paoingu rukuna i MIRI, na hawola na etinggu ba na-pahàla-ka. 
10Weli etinggu papanii, “MIRI, Nyumu nda ningua menjamu! Upahàla-ya na-
malamanga welingu la ma-kapàru, hamanai na mamila dàngu na ma-mayila 
welingu la ma-kapidihu-ya,” wànggu. 
11Da hakahii da ma-akatu da-hanobaku-ka, hi da-panjala-ka pawunda-ha da 
panda pinggu. 
12Na hàmunggu da-palimba-nya wàngu ma-akatu; ku-tandaningu la mbota 
monungu. 
13Ba dahidu, ku-hawina dàngu nda kungangu-a; ku-karuduku pa-
hamayangu, 

14beri hama tuna ba hamaya-nya tungguna na haàtu angu dedinggu jàka ndia 
na haàtu kandua nditaku-nggu. Ku-karuduku ba kuhiinja, ba hama tuna 
handukangu ina wikinggu. 
15Tàka ba ku-handuka, hawola biada-nya, hi da-langgungguru la pa-
tumbaru-ka. Laku haidaku - haidaku-da ba da-paakangga. 
16Da-nutakungu pa-paakangu ma-kaliparu, da-kaburaü ba da-tàngaru-ka. 
17Lundu pirangu-mapa, ou MIRI, lundu pirangu mapa Nyumu bau wàngu 
pakuki-aka? Pamara-kawa welingu la hànjalu-dangga, pahàla-ya na luringgu 
welingu la hinga nuda. 
18Ka ku-pamalangu-nggau la mbimbilu na banjaru-mu, dàngu ka kuwotu-nya 
na tamumu la mbabaku-da. 
19Àmbu màtangga ka da-pajulu-wàngga paraï tau mamuhu-ngga dàngu nda 
pa-witingu. Àmbu màtangga ka dapaoi-ngga paraï tau ma-karaü-ngga eti 
dàngu nda nggàra kiringu. 
20Na kareuku-da nda na-malijangu-a; da tau da mambuha-nya na peku 
dalapi-ha. 
21Dakabà - bàtingu ba dawara-ngga, ba mbàda ita danyaka na pawunda-
nggu. 
22Tàka Nyumu MIRI mbàda ita-mamunya; àmbu daingu maraumu dàngu 
kandii biamu. 
23Manyamalu papulu angungga la palakara-nggu, ou Alanggu, ou MIRI-nggu, 
ndula àru-kika! 
24Pulu angungga, bau moladu ou MIRI Alanggu, àmbu màtanya na muhu ka 
napaoi-ngga. 
25Àmbu màtanja papanii la etida, “Hàmu duka ba mbàda pameti-ndanya. Jia-
mayaka na parinju-nda!” ka àmbu wàda. 

26Màtawa na tau ma-mbuhangu paita-ya na mayila-nggu ka dambingu dàngu 
ka da-makia. Màtawa na tau ma-pajangga wikina lai nyungga ka pawawa 
dàngu ka pa-makia-ya. 
27Màla àruki ka na-paoi mbaha eti na tau ma-mbuhangu paita-ya ba pamàna-
ngga. Màla àruki ka da-nutakungu papanii, “Kanjupu bokulu-ya i MIRI! 
Narinju-nya ka na-mambiru na atana!” ka wàda. 
28Napa ku-bobaru-ya na tànji molamu, dàngu pawotu malo - lodu-nggamu 
Nyumu. 

Pamalangungu 36 

Na akatu tau dàngu na hàmuna i Ala 

1Nduma ma-kapipi tau maludu. Lawiti-na i Ndautu atana i MIRI. 
Na akatu tau 

2Na njala napanii la wini eti tau akatu, nda ana mangàdatu-mananya i Ala. 
3Nakaka wikina ba ma-wirungu-ya, hi nda na-pàdangu njalana, dàngu nda 
nahuda eti-anya. 
4Da kareuku-na da-iraku dàngu ma-kaputingu ju - juaya, na hàmu dàngu na 
manggàna nda na wunda-ahapa. 
5La ngia pa-katuda-na nawuku-ya na ma-akatu; da pawunda-na nda ningua 
mahàmu, na akatu nda jia tulaku-ananya. 

Na hàmuna i Ala 

6MIRI, na pa-namungu-mu hama jangga awangu-ya, dàngu na tuturu-mu 
natoma la karumangu. 
7Na hàmumu na-kahuluku hama jangga palindi-ya, dàngu na tànji molamu 
na-majolungu hama kuruduu-ya; na tau dàngu na banda ukabubulu-ha ou 
MIRI. 
8Kanjupu pa-wilingu-ya na pa-namungu-mu ou Ala, la lumbu ruu kàpamu 
na-handera ningu na tau. 



1484 

 

 
Na Huratu Matua 

© 1995, Indonesian Bible Society. 
 

 
 

 

 

 

9Nahoda-ha pangangu mabundu làndangu la Umamu, dàngu pa-ngunungu 
la lukumu na ma-pahayandalu. 
10Jiakau Nyumu pingi lurina na pa-padika-muka, la hariimu ma-itangu 
hambila. 
11Màla àruki ka daingu mbuha-munya na tau matanda-kau Nyumu, dàngu 
kau wuangu mahàmu la tau tànji eti. 
12Àmbu màtangga ka na-hànjalu-ka ma-ngànjangu, jàka ndia ka nayaulu-ka 
tau akatu. 
13Tàngaru-ha da tau mawunda ma-akatu mbàda njoru-daka, da-kapàhaku hi 
nda peku hadangu belida. 

Pamalangungu 37 

Na ura tau akatu dàngu tau hàmu 

1Lawiti-na i Ndautu. Àmbu na-hariwatu na kanandingu-mu rukuda da tau 
katadaku, oha-daiki nyuda àmbu jia wàmu-njaka da tau mawunda njala. 
2Nadu ba hama mapu meti-ma-aha ba darengga molungu, ba hama tuna 
rumba mamalaï-ha ba lupangu dameti. 
3Wai-yawa i MIRI, dàngu wundawa mahàmu, ngia-nyawa na tana nuna 
dàngu tuturu-mu. 
4Himbuwa pa-ohangu-mu lai MIRI, napa Nyuna na-pajàngapu-nya na rinju 
etimu. 
5Huharu-nya na lurimu lai MIRI, monunya Nyuna napa nandula-kau. 
6Na patutungu-mu napa na-paloha-nya hama tuna na hambila, na manundu-
mu napa naharii hama tuna na mata lodu. 
7Nedi-nyawa i MIRI wàngu mandangu etimu, nedi mandangu bia, lundu 
nawàngu etina. Àmbu kapihi-nya na tau ma-paura, na ma-hàrangu pawunda 
wulu akana. 

8Wiliru-nya na karaü eti dàngu na mbana eti, nuda nu pa-hanggàmaru 
wànguya. 
9Nadu na tau mawunda akatu pa-pamolungu-ya, tàka na-mamonungu lai 
MIRI namangu-nya na tana kangeha-na. 
10Na tau akatu narengga molungu, jàka himbuya, mbàda nda ni-anyapa. 
11Na tau karàda eti namangu-nya nuna na tana, dàngu napàda-nya na 
mbokaru na mabundu làndangu. 
12Na tau akatu nawuku-ya na akatu la tau hàmu, dàngu na-kaburaü-nya ba 
na-tàngaru-ya. 
13Tàka i MIRI nariki-nya na tau akatu, ba napinya na mareni njàpuna. 
14Da tau akatu da-binjiru hapanda hi da-katutu wàngu pana pa-pameti tau 
mila dàngu ma-mayila, pa-hambàli-ya na tau mahàmu lurina. 
15Tàka da tau akatu napa datanju-nja hapanda wikida, da tandai panada pa-
pataha. 
16Da mangu tau hàmu jiapa ka hakudu-da darihi pa-wilingu-pa welingu la 
pawulu tau akatu. 
17Nadu i MIRI na-poraku-ha da àtalu tau akatu, hi naopa-nya na tau mila. 
18I MIRI namangga-nya na luri tau manundu, na mangu pa-kangeha-da na-
padaingu lundu nu - nu. 
19La ndaungu tanjàriku nda da-handuka-a, la rehi rimbangu na patoma 
ndàba. 
20Tàka da tau akatu napa da-tàlaru, da muhuna i MIRI napa da-molungu, 
hama tuna na wàla rumba la maràda, napa da-munangu la kutungu. 
21Na tau akatu napiti parutangu, tàka nda na-pabelingu-a, tàka na tau hàmu 
na-wuangu wàngu màja etina. 
22Na tau pa-pakanyuru-na i MIRI napa da-kangeha-nya na tana, tàka na tau 
paràtu-na pawàngga-ha. 

23I MIRI na-kapipi-ya na tau la ànda li la luku palana, Na-paundu-nya na tau 
na paora-na eti na huri lurina. 
24Jàka nanjoru nda jia jàra-ana, nadu i MIRI ba na-pamàndu-nya na limana. 
25Piti welingu ba bidi tauka lundu kuweda tunggu yia, ndedima ku-itangu 
tau hàmu pa-dunjaku-na i MIRI, jàka ndia, ana umbuku-na mamila tanjàriku. 
26Naingu-mana nawua parutangu-na, tàka da anana hi kanyuru-ha lai nyuna. 
27Wiliru-nya na akatu, wundawa mahàmu, da ana umbuku-mu dangia-nya 
na tana lundu nu. 
28Ba nambuha-nya na pawunda mahàmu dàngu na mamola i MIRI, nda 
namàta-anya pandora meha na tau na ma-tuturu lai Nyuna. Daingu 
kabubulu-naha lundu nu, tàka da ana umbuku tau akatu napamau-ha. 
29Na tau manundu napa namangu-nya na tana kangeha-na, hi nangia-nya 
lundu nu. 
30Na tau hàmu natiki kareuku manggàna, namola mànu la kareuku-na. 
31Na Uku Alana hanina la etina, nda na-hiliru-a welingu lai nu. 
32Na tau hàmu na-pandapu-nya paraï tau akatu nahimbu wihuna pa-pameti-
ya. 
33Tàka i MIRI nda napuli-anya nyuna la lima muhu, nda namàta-anya ka 
hukunya la rehi patanda-nya ngerana. 
34Monu-nyawa i MIRI dàngu nunjuya na hupu liina napa Nyuna na-jijiku 
pajangga-kau nyumu la panduma-nya nuna na tana kangeha, napa uita-ya 
ba napamau-ha da tau akatu. 
35Handàka kuita-ya na haàtu tau akatu na mapanii abungu; nyuna hama 
pingi ai katombuhu-ya ma-tanjiku amuna. 
36Tàka ba talànga nàhungga, nda nii-anyapa, kuhimbu-aya nda kuhili 
hunggu-ayapa. 

37Hamata-ya na tau hàmu dàngu na matànji etina; na mambuha-nya na peku, 
nanedi-nya mànjaku la rehi na manàmu-nya. 
38Tàka da tau njala napa pa-patàlaru-ha; napa da ana umbuku-da pa-
pamolungu-ha. 
39I MIRI na-pamara tau manundu, hi naopa-nya la rehi handuka. 
40Nandula dàngu na-pahàla-ha nyuda, na-pamara-ha welingu la tau akatu, 
nadu nyuda ba da-handera lai Nyuna. 

Pamalangungu 38 

Na hamayangu la handuka 

1Pamalangungu-na i Ndautu ba wotu maraku pangàdangu. 
2MIRI àmbu hukungga la hàngga-mungga, àmbu pa-mayila-ka la mbeni-
mungga. 
3Na wua panamu na-tanjungu pa-manua-ya na ihinggu, na limamu nambotu 
bau roduku-ngga. 
4Kuhidu mbotu rukuna na hàngga-mungga; nda na-hayandalu na ihinggu 
ruku njalanggu. 
5Na-lumburu-ngga iwa njalanggu, da ngàndi njalanggu lalu mbotuda lai 
nyungga. 
6Da pongunggu dawitu dàngu dawau muhungu, ba kuli-duyaka na nduba. 
7Ku-karuduku dàngu kupangga muku, malo - lodungu ba ningga la ringu 
langu dàngu la hawina. 
8Na analalu na-handara-nya na ihinggu, nda ningu hayandalu-na na ihinggu. 
9Kula - làjaru dàngu nanjàpu na àtalu-nggu, ku-padudurungu paraï pa-
bàrangu eti. 
10MIRI, mupinya na rinju etinggu-ka na pangodungu-nggu, nda na-
kawiningu-a lai Nyumu. 

11Na-bàrangu na etinggu, nanjàpu na àtalu-nggu, da matanggu da-hambala-
ka. 
12Da kula ariyaa-nggu da-wiliru-ngga rukuna na mahidu-nggu, hamangui da 
kalembi-nggu da-maraungga. 
13Na tau na ma-mbuhangu pa-pameti-ka dabata-ngga hiru; da ma-mbuhangu 
pa-pahanggàmaru-ka da-pangàdungu la papamau-ka. 
14Tàka nyungga hama ma-kawanga manda rongu-kaka, hama tuna ma-
kambànga manda pingu pa-kareuku. 
15Langatàka hama tuna manda rongu-kaka, ba tuna hi nda peku pandia-
nggu. 
16Na nyuna kumonu-nggau Nyumu, ou MIRI, tàka Nyumu MIRI Alanggu, 
muhema-ka. 
17Àmbu màtanja da muhu pa-hayidi ba ku-mayila, àmbu màtanja pa-abungu 
rukuna ba ku-mbebatu. 
18Kutika panjoru, panua likungu-mana na katiu-nggu. 
19Na-mangginggitu na etinggu; ba ku-pangàda-nja da njalanggu. 
20Da muhunggu da dangu dàngu da-àtalu, da-karaü-nya eti na huri luringgu. 
21Da tau ma-palimba-nya na mahàmu wàngu ma-akatu damuhu-ngga rukuna 
ba kuwunda mahàmu. 
22Ou MIRI, àmbu màta-dungga, ou Alanggu àmbu marau-dungga. 
23Lu mai parenggangu pandula-ka, Ou MIRI Ma-pamara-ka. 

Pamalangungu 39 

Na pekana na tau mayila 

1Nduma ma-kapipi tau maludu. Pamalangungu-na i Ndautu. Ndumana i 
Yendutungu. 
2La etinggu, “Ku-pananjarungu-ka bàdi ka àmbu kunjala wàngu làmanggu. 
Nda kubihu pa-kareuku ba talànga lihi-nangga tau akatu,” wànggu. 

3Jiapa-ma ba pàdi wànggu, hi ku-parunggingu wikinggu. Dàngu kupàda-nya 
na mayila-nggu na-parukangu pambotu; 
4nanggàpi-ka mangginggitu eti. Hama huka pangàda nggunya, hama huka 
handuka-na na etinggu; nu ba tuna hi kupanii, 
5“MIRI, pekangga-nya jàka pirangu nanjàpu na luringgu ka kupinya ba dira 
kababa-ya na luringgu,” wànggu. 
6Kanjupu dànggitu-ya bau hukutu-ngga luringgu! Lai Nyumu na rehi 
luringgu nda pira-ana. Langatàka na tau hama kayeku-aya, 
7na lurina beri maü-maaya ba na-kawiliku. Mbuu ndàba na-kanggutaku-na 
kahewa-ma-ana; na-kangutungu banda, tàka nda papi-anya jàka nggamu ma-
malanja wànja. 
8Nàhu nggàraka panedi-nggu, ou MIRI? Lai Nyumu-aya na ngia pamonu-
nggu. 
9Pahàla-ka welingu la mbuu ndàba da njalanggu, àmbu màtangga ka nariki-
ngga tau nduba. 
10Kukandii dàngu nda nggàra-a papanii-nggu, ba Nyumu-madu ma-ràmbahu-
ka. 
11Payila-nya na hukungu-mu welingu lai nyungga, nadu kutika pameti bau 
nàhaku-ka. 
12Ruku njalana na tau; muhuku-nya dàngu mu-ràmbahu-ya hama tuna pa-
pamija ana kataru jàka nggàraya na ma-pawilingu lai nyuna. Langatàka na 
tau beri kayeku-aya. 
13Tanaü-ya na hamayangu-nggu ou MIRI, taleli-nya na lii kamahingu-nggu; 
àmbu pàdi wàmu bia ba kuhii. Hama tuda da boku-ngguka, ba nda pira-a 
mandaina natodu-nggu lai Nyumu. 
14Àmbu kumilu-ka, kapeku hawola-kinggu, ba ndedipa ku-yilangu dàngu hi 
nda ni-anggapa. 



1490 

 

 
Na Huratu Matua 

© 1995, Indonesian Bible Society. 
 

 
 

 

 

 

Pamalangungu 40 

Na hamaya pamalangungu dàngu lii kamahingu 

1Nduma ma-kapipi tau maludu. Pamalangungu-na i Ndautu. 
Na hamaya pamalangungu 

2Kunedi manjilu-nya na pa-ndulangu-na i MIRI; hi natingi na-tanaü-ya na 
waranggu. 
3Na-padita-ka welingu la rowaku ma-pahanggàmaru, welingu la ma-
kanggauhaku. Nawotu-ka la tandula pinu watu, tàka hi na-bànduku na 
pangganggu. 
4Na-papeka-ngga paludu wàngu bidi ludu, na ludu wotungu la Alanda. 
Nadangu na tau na maita-ya hi da-mangàdatu, tàka hi dawaiya i MIRI. 
5Oha-naka na tau na mawaiya i MIRI, na manda kikungu pa-marubukungu 
marapu, manda karai pa-ndulangu la tau ngànjangu. 
6MIRI, kanjupu danguya na pawunda-mu lai nyuma, ou MIRI Alanggu, nda 
ningua menjamu! Dangu pa-lakunda-mu ma-pahangàtaru-kama, nda ku-
ngalangu-a papeka ndàbaha. 
7Maraku parupu dàngu pangangu, ndau ora-anja, ndau karuhi-a kameti 
maraku patunu dàngu kameti maraku podahu njala. Tàka Nyumu mbàda 
wua-munggaka kahilu marongu-ya na talia liimu. 
8Tàka hi kuhema, “Yiangga yia, la mbukumu pa-tulihu-ya na rukunggu 
nyungga. 
9Ku-rinjungu pawunda-ya na pambuha-mu, dou Ala, na lii panaungu-mu ku-
kakomba kambu ku-kawalu kuruya,” wànggu. 
10La pauhi banjaru-mu ku-bobaru-ya na lii langu hàmu ba mbàda pamàna-
mu-nggamaka. Dàngu nda kambotahu-na ku-bobaru-ya nuna, mupi hàla-
manya nuna, ou MIRI. 

11Na lii mànangu nda kukàpi-anya la eti, ku-bobaru mànuya na tulangu-mu 
dàngu na tuturu-mu. La hangga banjaru-mu pàdi nda wànggua, tàka bobaru-
manggunya na panamungu-mu dàngu na tuturu-mu. 
12MIRI àmbu pànjangu-du pamila-ngga eti; opa mànu-nggawa wàngu 
mbuhangu-mu dàngu tuturu-mu. 

Na hamaya lii kamahingu 
(Paml. 70:1-5) 

13Na pa-manjurangu wàngu da-winggiru-ngga, nda pataü-aha danguda. 
Dayaulu-ka paraï da njalanggu hi lupa nda peku itanggu. Na danguda darihi-
nya na lunggi la katiku-nggu, hi lupa kumbota monungu. 
14Ou MIRI, pamara-kawa, lu ndula parengga-ngga MIRI! 
15Màtawa na tau na ma-mbuhangu pa-pameti-ka ka pakàku-ha hi dapalai 
hora. Màtawa na tau mapaoi-nya na ura dedinggu ka beraha dàngu ka pa-
kalana-ha. 
16Màtawa na tau na mariki-ngga ka da-katàtaku dàngu ka da-makia. 
17Màla àruki na tau mbuu ndàba na malumu-nggau ka da-hanggela hawola 
dàngu ka dambaha eti, dàngu mbuu ndàba na tau na mambuha-nya na 
mànangu pawua-mu ka dapanii, “Langatàka, ma-bokulu-ya i MIRI!” ka wàda. 
18Nyungga yia kumila dàngu ku-lamanga, tàka Nyumu MIRI uhamata-ka. 
Nyumu tulanggu dàngu ma-pamàna-ngga, àmbu mengenahu, ou Alanggu! 

Pamalangungu 41 

Na hamayangu karai hàmu welingu la hidu 

1Nduma ma-kapipi tau maludu. Pamalangungu-na i Ndautu. 
2Oha-naka na tau maeti wànya na tau lamanga; napa i MIRI nandula-ya la 
rehi handuka. 
3I MIRI naopa-nya dàngu na-kabubulu-ya na lurina, napa na-paoha-nya la 
pinu tana, dàngu nda napuli-nya la lima muhu. 

4Napa i MIRI nandula-ya la rehi hiduna, hi na-pabeli-nya na halimu-hayàla-
na. 
5Ku peka, “Lai Nyumu wikima kunjala, ou MIRI, mila àru-kingga eti dàngu 
pahàmu àruka,” wànggu. 
6Manda hàmu-ma-aya na papanii-da da muhunggu rukunggu nyungga, 
darinju-nya na metinggu dàngu ka maromba-ngga. 
7Da tau ma-tadalu-ka ma-akatu-ma-aya na pamai wàda. Da-kangutungu lii 
langu manda hàmu rukunggu nyungga, hi da-bobaru-ya la nggi - nggini. 
8Mbuu ndàba na ma-karaü-ngga eti ngu - nguruda; ba dapanii-ya na manda 
hàmu halawàla rukunggu nyungga. 
9“Lalu mbotu-ya na hiduna, nda jia hili hadangu-anapa,” wàdangga. 
10Jiapa na ariyaa pamonu halawàla-nggu, na mangaa pera dàngga mbàda 
pawawa-nanggaka. 
11Namu àru-kika ou MIRI, pa-hawuri àru-kika, ka ku-palimba-nya na akatu-
da da papanggu. 
12Jàka nda da-duluku pa-pakàku-ka muhunggu, pi-dunggu-nyaka bau 
orangga eti. 
13Mutula-ngga rukuna ba ku-patutungu, tàka hi kuluri dànggau Nyumu 
lundu nu - nu. 
14Wotunya i MIRI, na Ala Ihirailu! Wotu-nyawa Nyuna, nàhu dàngu lundu 
nu - nu! Ka tunawa. Amingu! 

Pamalangungu 42 

NA MBUKU NA PADÀMBU WÀNA: 
PAMALANGUNGU 42-72 

Na hamayangu la tana ngia pa-tanawangu 

1Nduma ma-kapipi tau maludu. Ludu lii papekangu tau Kora. 
2Hama ruha ma-kandàngangu wai luku, tuumbuna na hamangu-nggu ba na-
kandànga-nggau ou Ala. 

3Ku-kandàngangu Ala maluri, pirangu-ka bàdi ka peku luanggu pa-lumungu 
la Umana? 
4Lodu lundu rudungu ba kuhii, ku-uhungu wai matanggu. Malo - lodungu 
da-paàrangu da muhunggu, “Nggiya na Alamu?” wàdangga. 
5Na-hawina na etinggu ba ku-pangàda-nya la rehi na ma-làpahu, ba hanàhu-
ngga la Umana i MIRI dàngu tau dangu da mambabu. Ba kungia ngaba la tau 
ma-pajurungu wàngu kayaka pa-oingu-nggu dàngu ludu wotungu. 
6Ka nggikina hi na-hawina dàngu hi nda nangudu na etinggu? ka-kumonu-
nya i Ala wàngguka. Dàngu ka kuhili pamalangu-nya Nyuna, na Alanggu 
dàngu na Ma-pamàna-ngga. 
7-8Yiahu la tana tanawangu lalu làjaru-ya na etinggu, jia-duyaka hi ku-
pangàda-nya i MIRI. Na ndewanggu namili la ngalingu hawina, nanjungu-
ngga iwa hariwatu eti; hama kawoku wai harangi la Luku Yorundangu 
welingu la Palindi Herumungu dàngu Palindi Mihàru. 
9Màla àruki la lodu ka na-paloha-ngga panamungu-na i MIRI, ka peku 
ludunggu la rudungu, dàngu ka peku hamayangu-nggu lai Ala pingi luringgu. 
10Ku pekanya i Ala, na makahiri-ka, “Ka nggikina hiu maromba-ngga? Ka 
nggikina hi nua-nainguna na mayila-nggu, ruku kapidihu-nangga 
muhunggu?” wànggu. 
11Dira làjaru-ya na etinggu ba na-paaka-ngga muhu. Da-paàra mànungga, 
“Nggiyaka na Alamu?” wàda. 
12Ka nggikina hi na hawina dàngu hi nda nangudu na etinggu? Ka kumonu-
nya i Ala, wàngguka. Dàngu pamalangu-manggu-nyapa duku Nyuna, na 
Alanggu dàngu na Ma-pamàna-ngga. 

Pamalangungu 43 

Na hamayangu la tana ngia pa-tanawangu 
(nuana na Paml. 42) 

1Ou Ala, pamola-ka la palakara-nggu, pulu angu-nggawa la ngeranggu 
hanggangu la banjaru katadaku. Pahàla-ka welingu la tau akatu dàngu ma-
palapingu. 
2Nyumu jiakau Ala maopa-ngga; ka nggikina hiu dunjaku-ngga? Ka nggikina 
hi na-panua likungu na mayila-nggu ba da-kapidihu-ka da papanggu? 
3Paloha-nya na tuturu-mu ka na-hambila-ngga dàngu ka nalonda-ka, ka 
kubeli la Hiungu, na tandula matua-mu dàngu la Uma ngia pa-ngiangu-mu. 
4Napa ku-orangu la ngia pa-maraku-nya i Ala, ba ku-hurungu lai Ala pingi 
pa-ohangu-nggu. Napa kuludu dàngu ka kujungga, la pawotu-nggau, ou Ala, 
na Alanggu. 
5Nggikina hi na-hawina dàngu hi nda nangudu, na etinggu? Monunya i Ala 
wàngguka duku, dàngu pamalangu-manggu-nyapa duku Nyuna, na Alanggu 
dàngu na Ma-pamàna-ngga. 

Pamalangungu 44 

Na hamayangu karai opangu 

1Pamalangungu tau Kora. Ludu lii papekangu. Nduma ma-kapipi tau maludu. 
2Ou Ala, mbàda rongu wiki-manyaka na lii kaloka papeka-da da boku la 
mangilu-ma ruku na pawunda-mu na ma-wirungu la rehi la handàka-na. 
3Nyumu wiki manyara-ha da ba - banjaru ka na-ngiangu na banjaru-mu la 
tanada nyuda. Da banjaru hawiangu mu-patàka-nja manjurangu, tàka na 
banjaru-mu mu-pahia-nya paworu. 
4Dawàhi-ya nuna na tana nda ruku hapanda-a; nda ruku àtalu wiki-ada hi 
datalu, tàka ruku kodi màkamu dàngu na hambila-mu ba ninggau, ba jiaya 
na tanda mbuha-munya na banjaru-mu. 
5Nyumu jiakau Hanganji-nggu dàngu Alanggu, mawua-nya talu na banjaru-
mu. 

6Wàngu kodi màkamu ba ma-pakàku-ya na muhuma, dàngu hi ma-panyàku-
ya na banjaru ma-hànjalu-kama. 
7Ba nda jiaha dapana-nggu da pa-hamela wànggu, na hapanda-nggu nda 
kutalu wa-anya. 
8Tàka Nyumu ma-pamara-kama welingu la papama, da tau ma-karaü-
nggama eti mbàda pakàku-muhaka. 
9Tàka nyuma hi mawotu mànunggau, dàngu hi nua nainguna ma-
pamalangu-nggau. 
10Ba tuna dunjaku biamu-nggama nàhu bau màta-nggama pa-pakàku-kama. 
Ndau karia-a-nggamapa la pajurungu-ma. 
11Umàta-nggama ba mapalai, welingu la muhu maramba-nja da bandama. 
12Umàta-nggama pa-hambàli-kama hama tuna mbimbi, mu-patanyala-
nggama la honga banjaru-ka. 
13Udangga-nya na banjaru-mu nda pira-a wilina, dàngu nda nggàra-a utungu. 
14Upanjadi-kama pa-paakangu wàngu la tau la lihima tàka hi da-paaka-
nggama dàngu hi dariki-nggama. 
15Utukama pariki wàna na banjaru-ka; da-pimbilungu katiku-da ba da-
pakalana-kama. 
16Malo - lodungu ba paaka-ngga, hi dira makia-ka dàngu hi nda ku-pawula, 
17ba ronguya na-paakangu dàngu na-pakalana-nanggama parai muhu dàngu 
tau matuu kiringu. 
18Nudaka mbuu ndàbada nanggana-kama jiapa-kai ka nda ma-maromba-
nggau dàngu nda ma-kandulingu-mbu welingu la njanjimu na patura-mu lai 
nyuma. 
19La etima nda ma-kandulingu-a welingu lai Nyumu; nda mapangga-aya na 
hupu liimu. 

20Ba tuna dunjaku biamu-nggama la kanjidungu; hi nda ma-torungu la 
njonga banda mbeni. 
21Ngera hama tuna jàka nda malumu-nya làti i Ala, tàka hi hamayangu biama 
la marapu, 
22jiangu-ma ba napinya i Ala, nadu ba napinya na ma-kawiningu la etima. 
23Lumunggau Nyumu hi na-kanuki-kama meti, hi beri mbimbi kameti-kama. 
24Hadangu-wa, ou MIRI! Nggikina hi mahuru biamu-nya? Hadangu-wa! 
Àmbu tebuku-kama lundu nu - nu. 
25Nggikina hiu kawiningu, tàka hiu maromba-nya na mayila dàngu na 
handuka-ma? 
26Makabu ma-tawàlahu la tana, ma-tanggunggulu la kumburu tana rukuna 
ba makàku. 
27Mainguwa pandula kama, pahàla-kama bau pa-namungu-du. 

Pamalangungu 45 

Na ludu pamaü papa hanganji 

1Pamalangungu tau Kora. Na ludu pambuhangu. Nduma ma-kapipi tau 
maludu. Pa-namatu-nya na wiliku: Wàla mangàta. 
2Na-mbumbaru na lawiti minangu welingu la etinggu, kuwotu wiliku 
ludunggu la hanganji. Hama tuna na tulihu mini manggàna lawiti, na 
làmanggu na-hawanjiru patiki lawiti. 
3Jiakau nyumu marihi paràka miningu la honga mbuu ndàba tau, na 
kareuku-mu mahàmu juaya, tuna nu duka hi napeka-nggau mahàmu paraïna 
i Ala lundu nu - nu. 
4Jorutu-ya na hapanda la bànggimu, ou hanganji kaborangu, kanjupu bokulu 
dàngu mangarangu-kau! 
5Laku hanggangu-wa wàngu paora-nya na manàra la pariba-nya na pa-
deningu dàngu na mola; wàngu àtalumu aülungu-wa talu manàra! 

6Na panamu na madàka nalumbu làpahungu puhu muhumu, la hanggamu 
danjoru da banjaru. 
7I Ala nawua-nggau kawaha pa-pareta, na kawaha-mu na-torungu lundu nu 
- nu; wàngu mola bau pareta rayatu-mu. 
8Mumbuha-nya na ma-padeningu dàngu mu-karaü-nya eti na akatu; tunanu 
duka i Ala, na Alamu hi napindi-kau, hi na-pabundu-nggau pa-ohangu rihinja 
da maràmba hawiangu. 
9Da ngaümu dambui kati wàngu emuru, atu homa dàngu ai nitu; da 
matundu-nja da malingu pambabu wàngu la uma nggedingu hanganji jiaha 
da pambaha eti wàmu. 
10La honga kawini manandangu la uma hanganji ningu ana kawini hanganji. 
La kawana kanjàka pareta na-ndolaku i tamu ràmbu dàngu ngaü àmahu rara 
ihi mbàngina. 
11Ou ràmbu kudu, tingiya na liinggu, maromba-nyawa na banjaru dàngu na 
kalembi-mu. 
12Na manandangu-mu nayila etiya na hanganji, nyuna miri-munya 
karuduku-nya nyuna. 
13Na ma-mandapu-nya la Tiruhu dangàndi-nggau maraku; da tau wulu da-
pamukarungu pahimbu wihu kau mbuhanja. 
14Natama wàngu mbinu ngaüna na anana kawini na hanganji, na kalembi-
na pa-hikungu kalotu àmahu raraya. 
15Wàngu ngaü manda habata jua pabetingu-na ba paï karia-nya la hangga 
hanganji, da-ndàkiya paraï da anakaria anguna, nyudambu nduma hanganji-
ha. 
16Da-kakàlaku mbaha eti ba datama karia-nya la uma hanganji! 
17Napa dadangu da anamu mini dou hanganji-nggu duku la pa-mandapu-nya 
na kanjàka pareta da boku la mangilu-mu. Napa muwotu-ha la pa-kawaha-
ya na pinu tana nggubulu-na. 

18Yia na ludunggu ku-pahamboka-kau lundu ana umbuku-mu ka lundu nu - 
nu ba dawotu-nggau paraï da banjaru-ka. 

Pamalangungu 46 

I Ala naangu-nda dàngu natula-nda 

1Pamalangungu tau Kora. Nduma ma-kapipi tau maludu. La wiliku Alamotu. 
2I Ala jiaya na ngia pa-handera-nda dàngu jiaya na àtalu-nda; kamomatu 
mànu mananya pandula-ta jàka natàka-nda handuka. 
3Nda ta-nggidiku-a, jiapa ka na-yoyangu na tana, dàngu jàka da-tandaningu 
kati wara da palindi la padua kuru nduu; 
4jiapa ka na-kaborangu dàngu ka na-ngalingu na tehiku, dàngu ka nda - 
ndàndada da palindi ba na nàhaku-ha. 
5Ninya na luku na ma-lulungu ma-panggaüru-ya na paraina i Ala, na pangia-
na i Ala Hupu Majangga. 
6Ba ninya i Ala lai nu, nda jia tambuluru-ana na paraingu; Nyuna na-
pandulangu la mbaru hada rudungu. 
7Jàka ndu - nduruna i Ala na tana na-tanàhaku; da-kanggupuku da banjaru, 
dambera da paraingu. 
8I MIRI Hupu Mambiha naangu-nda, na Alana i Yakupu naopa-nda. 
9Màla ilu-hawa da pawunda-na i MIRI; kanjupu pa-hangàtarungu-ha da 
pawunda-na la pinu tana! 
10Na-pakamàndalu-ya na pabera la pa-nggubulu awangu, da pana dàngu da 
nimbu na-pakabu-ha, da temingu natunu-ha. 
11Napanii, “Àmbi hili pabera-dupa; kai pinya, Nyungga yia Alaka, ma-
bokulu-ka Nyungga la hongada da banjaru, bokulu la pa-nggubulu awangu,” 
wàna. 
12I MIRI Hupu Mambiha naangu-nda, na Alana i Yakupu naopa-nda. 

Pamalangungu 47 

I Ala Hupu Ma-kawaha-ya 

1Pamalangungu tau Kora. Nduma ma-kapipi tau maludu. 
2Mi-hapoku mbaha etiwa, ha mbuu ndàbami banjaru-ka! Wotunya i Ala 
wàngu paya-aungu! 
3Nadu i MIRI Hupu Majangga, ma-wirungu-ya, Hanganji Bokulu ma-kawaha 
pa-nggubulu awangu-ya. 
4Nawua-nda talu hanggangu la banjaru dangu, nawua-nda ngaba pa-
hanggubu-nya na kabihu - kabihu banjaru-ka. 
5Napindi-nda tana kangeha ndumanda nyuta, pa-hamemu wànda nyuta 
banjaru pambuha-na. 
6I Ala na hei la kanjàka pareta-na, nandutu-ya pa-oingu dàngu lingu napiri. 
7Ludu wotunya i Ala, ludu wotunya na Hanganji-nda! 
8I Ala Hanganji pa-nggubulu awangu-ya, wotu-nyawa wàngu ludu lawiti 
luluku! 
9I Ala na-mandapu-nya na kanjàka pareta-na; na-hanggubu-nya na ba - 
banjaru-ka. 
10Da ngora banjaru-ka da-pambulungu la banjaru-na i Ala pa-maraku-na i 
Ambarahàmu. Nadu i Ala ba Hanganji mbutada da hanganji-ka, Nyuna 
kanjupu bokulu dàngu mangarangu-ya. 

Pamalangungu 48 

Na Hiungu, na paraina i Ala 

1Pamalangungu tau Kora. 
2I MIRI kanjupu ma-bokulu-maya dàngu hupu pa-wotungu-ya la parai 
Alanda la tandula nggi matua-na. 
3Na Hiungu na palindi-na i Ala na-manandangu ba dira janggaya na parai 
Hanganji Bokulu na-pahawola-ya na pinu tana. 

4I Ala na-ngiangu la ngia pa-torungu-na, tàka Nyuna wikima mamangga 
rimanya. 
5Tàngaru-ha, da hanganji ba da-pauhi; hi damai hanggangu pa-hànjalu-ya. 
6Tàka ba daita-yaka na palindi da-hangàtaru; da-kanggupuku hi dapalai nda 
pingu tuba. 
7Paraï pa-mangàdatu nda - ndàndada lai nu, hi dakatiu hama tuna kawini 
ma-habola, 
8hama tuna kapalu mambera la ngilu làpuru. 
9Hama tuna na-parongu-nda, nàhu taita-ya, la Paraina i MIRI Hupu 
Mambiha. Na paraingu nuna, paraingu-na na Ala-ndanya, na-kahiri-ya lundu 
nu - nu. 
10Daa la Umamu mangàda-ya na pa-namungu-mu ou Ala. 
11Na tamumu na hamboka dàngu pa-wotungu-ya la pa-nggubulu awangu, 
ukatangu pareta wàngu mola. 
12Màta da-kayaka hawola, na tau la Hiungu dàngu la Yahunda, rukuna bau 
hukunja da papada. 
13Laku winggiru-nyawa na parai Hiungu, kai dihaha da kahuluku umana. 
14Hamata-ha da kilimbatu-na, kinjuha da ngia pa-torungu-na, ka peku panii 
wàngumi la bidi ana la malamiri: 
15“Nyuna ba Alaya, Alanda nyutaya lundu nu - nu, Nyuna nalonda-ta lundu 
nu - nu,” ka wàmi. 

Pamalangungu 49 

Kahewa-na jàka hamelangu pawulu wàngu 

1Pamalangungu tau Kora. Nduma ma-kapipi tau maludu. 
2Ronguwa, ha mbuu ndàbami banjaru-ka, talelingu kahilu-mi, ha ma-
mandapu-nya na tana, 

3tau maràka-ana, hamangui tau ma-pangora, tau mamila hamangui tau 
mawulu. 
4Na ngarunggu natiki lawiti manggàna, na pangàda etinggu kanjupu tanjiku-
ya. 
5Ku-tanaü-ya na lii pangerangu, wàngu jungganggu ku-kaloka-ya na ihina. 
6Nda ku-mangàdatu-a la rehi manjurangu, ba na-nggupulu-ka papanggu da 
ma-akatu. 
7Da tau akatu da-hamela wànja da pawulu-da, dàngu da-ngànjangu wànja da 
banda malanja-da. 
8Nda haàtu-a mamàka pa-pahàla-ya na angu dedina, jàka ndia mahilu wànya 
palohu lai Ala. 
9Jàka nggàraya na pawua-na nda natoma-a; ba lalu mbotuya na hilu palohu 
lurina, 
10ka peku hinggilu-na welingu la meti hi peku lurina lundu nu - nu. 
11Ndia-a, napa naita-ya ba nameti-mbu na tau manggàna. Na tau ànga dàngu 
na tau nduba hama meti-mbuda, hi da-taliuru-nja da malanja-da nduma tau 
hawiangu. 
12Pa-daingu-danyaka la reti lundu nu - nu; ndàdiku pangalangu-duda-nyaka 
lai nu, jiapa-kai ka ningu tana danguda ba talànga lurida. 
13Nda peku luri pangalangu-ana na tau la boraku; hama tuna banda, tuna 
numbu nyuna ba na tàlaru. 
14Tuna nu duka na tau ma-hamelangu wikina, dàngu na rehi malamiri-na na 
tau na mahoda wàngu kareuku-na. 
15Pa-hukutu-mahaka ka da-pameti mbimbingu; na meti jiaya na mini 
pawangu-da. La mba - mbaru na-pakàku-ha tau patutungu; na ihida narengga 
mbubuku la pangia tau meti, hi damarau-nya na ngia paluri boraku. 
16Tàka i Ala napa na-pahàla-ka nyungga, na-pahàla-ka welingu la lima meti. 

17Àmbu mangàdatu jàka nalua-ya la wulu na haàtu tau, dàngu jàka da-
bonjangu da banda da malanja-na. 
18Ba nameti nda nggàra-a pangàndi-na, da pawulu-na nda datama karia-anya 
la reti. 
19Hamanai jàka na pa-kanyurungu na haàtu tau la lurina, dàngu ba ruku pa-
kanyurungu-na hi tiki mànuya na rihina, 
20jiangu-ma napa ba nandutu-ha da boku la mangilu-na la pangia ma-
kapàtangu lundu nu - nu. 
21Na tau nda jia pangalangu-ana la luri boraku, hama tuna banda tuna 
numbu nyuna ba na tàlaru. 

Pamalangungu 50 

Na lumungu ma-langatàka 

1Pamalangungu-na i Ahawàpu. I MIRI, Ala Hupu Mambiha napanii; napaau-
nya nggubulu-na na tana welingu la pahunga lundu la patama lodu. 
2Welingu la Hiungu, na paraingu mahupu manandangu-na, na-handaraku 
lohangu i Ala. 
3Nàmunya na Alanda, nda jia kandii-ana, na-mangilu-nya epi ma-
kandulangu, dàngu na-winggiru-nya làpuru ma-wirungu. 
4Na awangu na tana, napaau-nja pa-hakahii-nya ba na patanda-nya ngera na 
banjaru-na. 
5Napanii, “Pauhi ndàbanya na banjaru-nggu na mambàda tura lii pa-
njanjingu dàngu Nyungga, hi pa-karàngi wànya kameti maraku pa-hambàli,” 
wàna. 
6Na awangu na-bobaru-ya, i MIRI ba patanda-nanya ngerana na banjaru-na, 
dàngu ba Nyuna wikima na hakimu-na. 
7Patingingu-wa ha banjaru-nggu ba panii-nggunya, ha Ihirailu ka kupeka lai 
nyimi wànggu; Nyungga yia Alaka, Ala-mingga. 

8Nda rukuda da kameti maraku-ami hi panjala-kai; da kameti maraku 
patunu-mi nii mànu-madunja la hangganggu. 
9Nda nggàra kuihi wàngua hapi la okamu, jàka ndia da kamàmbi la kabàba-
mu; 
10ba mangu-manggunja mbutada da banda la omangu, dàngu da banda mopu 
la riu rata palindi. 
11Mangu-mbunggunja da ma-hawurungu la ma-palindingu, dàngu mbutada 
da maluri-ka la maràda telangu. 
12Jàka manjuu-nggunya nda nggàra kuihi wàngua papanii-ya lai nyimi, nadu 
na tana dàngu na ihina ba mangu-nggunya. 
13Tolu mini romba hapi nda kungangu-a, nda ku-unungu-mbu ria kamàmbi 
bumbu. 
14Wotuwa kameti maraku pamalangungu lai Ala, pahàra-nya na njanjimu lai 
Ala Hupu Majangga. 
15Jàka natàka na handuka, pangodungu lai Nyungga, napa ku-pahàla-kai, 
tàka hii wotungga. 
16Tàka la tau akatu napanii i MIRI, “Ndau ngaba-anya la patiki-ha da 
ukunggu, dàngu papanii wànya na pa-njanjingu-nggu. 
17Ba ndau mbuhangu payema-ya na kanyàngi-nggunggau, tàka hiu tebuku-
ha da hupu liinggu. 
18Jàkau itaya na haàtu ba nabohu, kiku-mamunya, dàngu bau panggolu 
dànja da ma-mbuhangu pa-njuraku. 
19Napaniimu ma-akatu ju - juaya, rimangu mànu-mamunya la pa-kaputingu. 
20Panua likungu-mamunya bau pawauya na angu dedimu, dàngu bau 
pairaku-ya na angu inamu. 

21Bau wundaha nudaka, pàdi wànggu bia, tàka hiu kakaka Nyungga ba 
kuhama-nggau nyumu. Tàka nàhu ku-paaka-nggau, dàngu mbuu ndàbada 
nuda ku-paloha-nggaunja. 
22Eti wànyawa dimi ma-maromba-nya i Ala; pananjarungu ka àmbu ku-
patàlaru-kai, hi nda ningu ma-pamara-kai. 
23Na ma-pamalangungu wàngu kameti maraku-na, jiaya na matembi-ka; 
dàngu na tau ma-palànyapu hahangu ànda, napa ku-paita-nya na mànangu 
welingu lai Nyungga,” wàna. 

Pamalangungu 51 

Na hamayangu karai jàmangu njala 

1Nduma ma-kapipi tau maludu. Pamalangungu palawiti-na i Ndautu 
2ba nahàla pa-kanyàngi-nya paraïna i Wunangu Natàngu la hambeli njala 
dànanya i Mbàtihemba. 
3Aï àru-kika ou Ala, ba daingu pa-aïngu-mu, podahu-ha da njalanggu ba na-
bokulu na pa-aïngu-mu. 
4Bahaha mbuu ndàba da akatu-nggu; payaha-ngga welingu la mbuu ndàba 
da njalanggu. 
5Ba kupeka-duha da nja - njala-ngguka, da njalanggu naingu-mana ba ku-
pangàda-nja. 
6Lai Nyumu, lai Nyumuma kunjala ningu, na ma-akatu ba wàmu jiayai na 
pawunda-nggu. 
7Langatàka kudedi ngàndi akatu, ku tumbu wàngu njala la kambu inanggu. 
8Ukaruhi-ya na tànji eti; pinu wànyawa manggàna-mu na etinggu. 
9Payaha-nggawa, jiangu-ma duku ku-yahangu; bàha-kawa ka kurihi pabara 
welingu la kamba. 
10Màtawa ka kurongu lii mbaha eti, na etinggu na pa-uraku-mu ka nahili pa-
oingu. 

11Tuu kajia-hawa da njalanggu, dàngu podahu-hawa mbuu ndàba da 
ndokunggu. 
12Wulungga eti warahu, ou Ala, pabidi-ya na wininggu wàngu eti torungu. 
13Àmbu haneba wàngga lima welingu la hanggamu, dàngu àmbu pitiya na 
Ngahu matua-mu welingu lai nyungga. 
14Pa-hawola belika rukuna na mànangu welingu lai Nyumu, wua-nggawa eti 
ma-mbuhangu pa-karadaku-nggau Nyumu. 
15Ka ku-papeka-nja hupu liimu da tau njala, wàngguka, ka dabeli lai Nyumu. 
16Pamara-ka welingu la meti ou Ala Ma-pamàna-ngga, ka wàngu mbaha eti 
ba ku-bobaru-ya na tànji molamu. 
17Ndulaka la kareuku, ou MIRI, napa ka kuwo - wotunggau Nyumu. 
18Kameti maraku parupu ndau bihua; làti jàka kuwotu kameti maraku 
patunu, nda jia yema-amunya. 
19Na kameti maraku pambuha-na i Ala, jiaya na eti na ma-lujuru, na eti ma-
pawawa na ma-panjilungu ndau tebuku-aya. 
20Ou Ala, paloha-nya na hàmumu lai Hiungu, pahada belinja da kilimbatu 
Yeruhali. 
21Tàka hiu mbuhangu payema kameti maraku ma-paràkangu, da kameti 
maraku mangu heungu patunu hapi mini rombangu napa pa-maraku 
wànguha la ngia pa-maraku-nggau. 

Pamalangungu 52 

Na hukungu la tau akatu 

1Nduma ma-kapipi tau maludu. Ludu lii panaungu-na i Ndautu, 
2ba nalua lai Haulu i Ndowiku tau Endumu papanii-nya ba mbàda tàka-naka 
i Ndautu la umana i Ambimeliku. 
3Ha tau ma-àtalu ka nggikina hiu hamela wànya na akatu-mu la tau 
pambuha-na i Ala? 



1506 

 

 
Na Huratu Matua 

© 1995, Indonesian Bible Society. 
 

 
 

 

 

 

4Malo - lodungu bau palapingu dàngu bau pangàdangu pawunda akatu; na 
làmamu hama tuna kahidi kikiru dàkaya. 
5Urihi mbuha-ninyapa na akatu welingu la mahàmu, dàngu na kambàliku 
welingu la ma-padeningu. 
6Wàngu kareuku-mu bau palapingu hiu pahidu eti tau hawiangu! 
7Tàka napa i Ala na-patàlaru-kau lundu nu - nu; napa nayàpa-kau hi na-
ruruhu-kau welingu la umamu, hi na-pamuna-nggau welingu la pinu tana 
tau luri. 
8Ba daita-ya nuna paraï tau manundu da-maradaku, hi dariki-nggau nyumu 
ba dapanii, 
9“Tunanu duka na tau manda handera lai Ala, tàka na-hamela wàngu 
pawulu-na da mabundu làndangu ba nahimbu mambiru wàngu malanja pa-
rambangu,” wàdanggau. 
10Tàka nyungga duku beri pingi haitungu ma-muruka daa la Uma Ala. Kupi 
hàmunya ba daingu mbuha-nangga i Ala lundu nu - nu. 
11Ka ku-pamalangungu mànunya bàdi wànggunggau la hangga banjaru-mu 
ku-bobaru-ya na hàmumu. 

Pamalangungu 53 

Na akatu-na na tau 
(Paml. 14) 

1Nduma ma-kapipi tau maludu. Pa-namatungu la wiliku: Mahalàtu. Ludu lii 
panaungu-na i Ndautu. 
2Na tau akatu, “Nda ningua Ala,” wàda la etida. Na pawunda-da na-akatu 
dàngu na-iraku; nda ningua mawunda mahàmu. 
3Welingu la awangu i MIRI na-kanàndaru-ya na banjaru tau la pinu tana, ba 
nahimbu tau manggàna ma-marubuku-nya Nyuna. 
4Tàka mbutana na tau mbàda njàrangu dàngu iraku-naka nda haàtu-ma 
mawunda mahàmu. 

5Napanii i MIRI, “Nda dapinya ihu da tau akatu? Ba ramba-danya na banjaru-
nggu, dàngu ba nda ana hamaya-dangga Nyungga,” wàna. 
6Kanjupu mangàdatu-ya na tau akatu, tàka nda ningua làti pa-
mangàdatungu, nadu i Ala na-hàbaru-nja da rii kawudu tau ma-nggupulu-
kai nyimi; mbàda tulaku-nahaka paraïna i Ala, tàka nyimi hii pakàku-ha 
nyuda. 
7Welingu la Tandula Hiungu ka napuru àru na mànangu nduma Ihirailu. Ka 
mbaha eti-nanyaka na wàlana i Yakupu jàka na-pahàra belinya paraïna i 
MIRI na mandapu mambiru-na na banjaru-na. 

Pamalangungu 54 

Na hamayangu karai opangu 

1Nduma ma-kapipi tau maludu. Pa-kariangu jungga. Ludu lii panaungu-na i 
Ndautu, 
2ba dapanii-nya i Haulu paraï da tau Hipi, “I Ndautu na-kawiningu lai 
nyuma,” wàda. 
3Ou Ala, pahàla-ka ruku mbihamu, wuangga mamola ruku kodi màkamu. 
4Tingiya na kamahingu-nggu, ou Ala, tanaü àru-kiha da papeka-nggu. 
5Nadu da tau hangàdangu dahada-ngga pa-hànjalu-ka, da tau abungu, ka 
pameti-ya wàdangga, nda da-ihili-anya i Ala. 
6Tàka i Ala jiaya na tulanggu; I MIRI jiaya na ma-kahiri-ka. 
7Napa Nyuna nahuku-nja da muhunggu wàngu akatu wikida nyuda, hi na-
patàlaru-ha ruku patundu-nangga nyungga. 
8Kuwàngu etinggu pawotu kameti maraku lai Nyumu, dàngu ku-pamalangu-
nggau ruku hàmumu, ou MIRI. 
9Mbàda pahàla-munggaka welingu la ngara handuka-ka, hi kuita mataya ba 
pakàku-ha da muhunggu. 

Pamalangungu 55 

Na hamayangu karai opangu ba hangganya na muhu 

1Nduma ma-kapipi tau maludu. Wàngu jungga. Ludu lii panaungu-na i 
Ndautu. 
2Ou Ala, tingiya na-hamayangu-nggu, àmbu tàluru-nya na pakarai-nggu. 
3Hamata-ka dàngu hema-kawa, ku-muburu paraï pa-handuka. 
4Nda nangudu na etinggu ruku pangàdungu muhu dàngu ruku kapidihu tau 
akatu. Nadu da-pahanduka-ya na luringgu, dàngu wàngu kaburaü-da ba 
damuhu-ngga. 
5Nda nangudu ndoku na etinggu, na mangginggitungu meti, na-
pamangàdatu-ka. 
6Nda - ndàndanggu paraï pa-mangàdatu, na-njàkilu-ka maringgingu 
hamangu. 
7Ai làti kaningu-aka ruu kàpanggu hama tuna kulundiha, ku-hawurungu 
pahimbu pangia ma-kahàna. 
8Langatàka, ku-hawurungu la mamarau halawàla, hi ku-ngiangu la maràda 
telangu. 
9Ku-ngaingatungu pahimbu ngia pa-hangindingu welingu la làpuru dàngu 
ngilu mbangatu. 
10Pambingu-ya na muhunggu ou MIRI, ba kuita-duya na pa-janggilu, dàngu 
na riu raü la paraingu. 
11Lodu rudungu ba dalaku winggirungu, pawunda ma-akatu hi da-pawiti-nya 
na riu raü. 
12La nggi - nggini ningu pa-kabungu; na pa-kapidihu dàngu na palapingu na-
mehangu limana la parànggangu. 
13Làti jàka muhu ma-paaka-ngga, peku patoru-nggunyapa. Làti jàka papaya 
na ma-pawawa-ka, peku kawiningu-nggu welingu lai nyuna. 
14Tàka hi nyumu biai, angu làngginggu, angu mbuhanggu, kandua hàmu 
etinggu ma-kaleka-ngga nyungga. 

15Àmangu nahàmu na palongga maingunda, dàngu kàli angu-manda ba 
lumungu la Umana i Miri. 
16Màta dameti harabàndangu da muhunggu ka dapuru kaluringu la pangia 
tau meti, nadu na akatu na-ngiangu la umada, la hongada nyuda. 
17Tàka nyungga duku kuwara-nya i Ala, i MIRI napa na-pahàla-ka. 
18La lodu dàngu la rudungu ku-padudurungu ba kuhii, hi narongu-ka Nyuna. 
19Na-pamara-ka welingu la hànjalu-nangga muhu, da mapaju - jurungu pa-
ndubaku-ka. 
20I Ala na ma-pareta weli nungu, napa narongu-ka hi na-pakàku-ha nyuda. 
Ba nda dabihu pa-panjilungu, dàngu ba nda da-mangàdatu-nya i Ala. 
21Na angunggu làti la mangilu na-hànjalu-ha da anguna, napànda-ya na 
njanjina. 
22Na kareuku-na na-minangu na-pamandangu, tàka la etina ma-karaü juaya. 
Na paniina dira malijangu-ya, tàka na-pahàka hama tuna hapanda dàkaya. 
23Huharu-nya na mangginggitu-mu lai MIRI, napa natula-nggau; ba ndedima 
namàta-nya na tau pa-deningu ka pakàku-ya. 
24Tàka Nyumu, ou Ala, napa mutòku-nja nyuda la lambongu ma-majolungu 
halawàla. Da ma-palapingu dàngu da ma-pameti tau nda datoma-a la beri 
mandua ndaungu lurida. Tàka nyungga duku kupawai lai Nyumuma. 

Pamalangungu 56 

La handuka monunya i Ala 

1Nduma ma-kapipi tau maludu. Pa-namatungu la wiliku: Na kulundiha na 
mapàdi wana, welingu la mamarau. Pamalangungu-na i Ndautu ba nayàpa-
ya tau Pilitingu la Nggàta. 
2Milangga eti, ou Ala, ba na-hànjalu-ka muhu, pa-nutakungu-madanya da 
muhu pa-roduku-ngga. 

3Malo - lodungu ba da-tarohaku-ka papanggu; nadangu na mamuhu-ngga 
nyungga, dou Ala Hupu Majangga. 
4La rehi mangàdatu-nggu, kumonu-nggau Nyumu. 
5Kuwotu-nya i Ala rukuna na panjanji-nangga; kuwaiya Nyuna, hi nda ku-
mangàdatu, nda jia nggiki-anangga tau. 
6Malo - lodungu na-pahanduka-ka muhu, panutakungu-madanya ba dawuku-
ya la pa-hanggàmaru-ka. 
7Da-kanguhuru la ma-kawiningu, hi dakuki-ha mbuu ndàba da pawunda-
nggu, ba dahimbu rehi ma peku pa-pameti-ka. 
8Pekuda ihu pamara rukuna na akatu-da? Pa-tàlaru-hawa la hàngga-munja, 
ou Ala! 
9Udihaha da lodu njadangu-nggu, dàngu upinja danguda da wai matanggu; 
ka ndau pangàda-anja nuda? 
10La lodu wara-nggunggau Nyumu, panyara-ha da muhunggu hi da-
kandulingu, ba kupi hàmu-manya naangu-nangga i Ala. 
11Kuwotu-nya i MIRI Ala, rukuna na panjanji-nangga. 
12Nyunama pamonu-nggu, nda ku-mangàdatu-a, nda jia nggiki-anangga tau. 
13Napa ku-pahàra-nja da panjanji-nggunggau, ou Ala, dàngu hi kuwotu 
kameti maraku pamalangungu lai Nyumu. 
14Bau pahàla-duka welingu la meti, dàngu bau manggangga ka àmbu 
kunjoru. Hi peku luringgu la opangu-na i Ala, la harii ma-hambila-nya 
mbutana na maluri. 

Pamalangungu 57 

Na hamayangu karai pa-ndulangu 

1Nduma ma-kapipi tau maludu. Pa-namatungu la wiliku: Àmbu pamolungu. 
Pamalangungu-na i Ndautu, ba napalai la liangu, ba jiaya napalai-na la kubu 
liangu ka hinggilu-nya i Haulu. 

2Milangga eti, ou Ala, mila kingga eti, ba lai Nyumu ku-handera ningu. La 
lumbu ruu kàpamu ku-kawiningu, hi lupa na-pànjangu na làpuru ma-
pauraku. 
3Kuwara-nya i Ala Hupu Majangga; lai Ala ma-patoma-ya na pa-patoma 
wàngguka. 
4Welingu la awangu na-hemaka dàngu na-pahàla-ka; na-pakàku-ha da tau 
ma-kapidihu-ka. I Ala na-paloha-nya ba na-patundungga, dàngu ba naingu 
mbuha-nangga. 
5Na-nggupulu-ka muhu, nyuda hama tuna hinga mahoba tauha. Da 
ngànduda hama nimbu dàngu panaha, da làmada hama hapanda dàkaha. 
6Ou Ala, pa-itangu-ya na bokulu-mu la awangu, dàngu na mangarangu-mu 
la nggubulu pinu tana. 
7Da muhunggu dabata-ngga hiru, hi dabota-ya na ringgitu-nggu. Daàki-ngga 
lambongu la àndanggu, tàka nyuda wiki biai ma-kanabu lai nu. 
8Na-màndungu na pawainggu, ou Ala, na-màndungu-ma na pawainggu, napa 
kuludu dàngu kuwotu-nggau. 
9Hadangu-wa ha hamangu-nggu! Hadangu-wa ha jungga karia lamba dàngu 
jungga! Ka benginya na pabarahu wànggu. 
10Ou MIRI, ka ku-pamalangu-nya wànggunggau la honga ba - banjaru-ka. 
Ku-rinjungu paludu wotunggau la honga tau pinu tana. 
11Nadu na pa-namungu-mu na-bokulu natoma la awangu, dàngu na tuturu-
mu natàka la karumangu. 
12Ou Ala, paitangu-ya na bokulu-mu la awangu, dàngu na mangarangu-mu 
la nggubulu pinu tana. 

Pamalangungu 58 

Na hamayangu karainya limbana na tau akatu 

1Nduma ma-kapipi tau maludu. Pa-namatungu la wiliku: Àmbu pamolungu. 
Pamalangungu-na i Ndautu. 
2Ha nyimi ma-kawaha-ka, namola na botangu-mi? Ipa-deningu bai patanda-
nya ngerana na tau? 
3Ndia-a, ma-akatu-ya na pawuku-mi, dàngu pa-janggilu-ya na pawunda-mi 
la tana yiana. 
4Na tau akatu mbàda njàrangu-manaka piti welingu ba la kambu-i-yapa 
mbàda palapingu manaka piti welingu ba nadedi. 
5Nyuda ularu pa-upahungu, dàngu da kawanga hama tuna kataru mbana 
6na manda patingi-nya na nggoru mini pawangu mapingu, jàka ndia na 
nggoru mini hamayangu ma-manyàmungu. 
7Ou Ala, pataha da ngànduda, butàha da uli kamboka hinga nuda, ou MIRI. 
8Màta ka da-munangu hama tuna wai ma-hangolungu, hama tuna ana pana 
ma-kandubalu. 
9Màta ka hama kuka ma-njànyaru wai ilu-naha, hama tuna anarara mameti 
ba ndedi da ita maharii. 
10Nda pambuti-nja ba mbàda maudaka, hama tuna jemi kanguraku mandedi 
matua ba dambuta la hawuru ngàndi-naha ngilu ba beri mapu metiha. 
11Na tau pa-deningu na-hawola ba naita-ya ba hukunya na tau akatu, dàngu 
nabaha wihina la wai ria tau katadaku. 
12Dapanii da tau, “Tuba-mana na tau hàmu ba na-ngalangu wunda hàmuna, 
langatàka, ningu Ala ma-patandangu ngera la pinu tana,” wàda. 

Pamalangungu 59 

Na hamayangu karai opangu 

1Nduma ma-kapipi tau maludu. Pa-namatungu la wiliku: Àmbu pamolungu. 
Pamalangungu-na i Ndautu, ba na-paràhangu tau i Haulu pa-hamata-ya na 
umana i Ndautu ka-pameti-ya. 

2Ou Alanggu, pamara-ka welingu la muhunggu-ka, hanggubu-ngga welingu 
la tau ma-hànjalu-ka. 
3Pahàla-ka welingu la tau mawunda akatu, pamara-ka welingu lai nyuda da 
ma-pameti tau. 
4Tàngaru, da-pandapungu pa-pameti-ka, da tau mbana eti da-pambulungu 
pa-janggilu-ka; làti ba nda kuwunda-a manjala jàka ndia la papangga lii 
palara, ou MIRI. 
5Jiapa ka nda kunjala, da-ngaingatungu dàngu hi da-ehingu. 
6Kidiwa dàngu ndula-kawa, ou Ala Hupu Majangga. Ou Ala Ihirailu, hakahii 
wiki-nyawa. Kidiwa dàngu huku-njawa da banjaru, àmbu aïha da tau akatu 
ma-katadaku. 
7La kalitu dabeli, ba dàngu kangàriku-da hama tuna ahu da-winggiru-nya na 
paraingu. 
8Nutakungu-madanya pa-paakangu dàngu pa-pawawa-ka; da kareuku-da 
dadàka hama hapanda, dakaka-ya la eti ba nda ningua marongu-ha. 
9Tàka Nyumu urikinja nyuda, ou MIRI, mbutana na banjaru upaaka-nja. 
10Nyumu jiakau àtalu-nggu, kumonu-nggau Nyumu, ba Nyumudu ngia pa-
hinggilu-nggu ou Ala. 
11Ruku mbuha-nangga na Alanggu namai tomaka, na-pahia-ngga paita-ha ba 
pakàku-ha da muhunggu. 
12Àmbu pameti-duha ou MIRI, ka àmbu na-maromba-nja banjaru-nggu. Pai - 
iha-njawa dàngu pakàku-hawa wàngu kawaha-mu, ou MIRI, ma-katindi-
kama. 
13Ba danjala wàngu kareuku-da; màta kahiru-ha la ngànjangu-da, ba da 
mbuhangu pa-ràtungu dàngu pa-kambàliku. 
14Patàlaru-ha la hàngga-munja, ou Ala, patàlaru-ha ka lundu dambuta. Hi 
napi-ndàbanya tau, ba i Ala ma-pareta-ya na Ihirailu, dàngu na pareta-na na-
làmbatu la nggubulu pinu tana. 

15La kalitu dabeli, hama tuna ahu ma-kangàriku, hi da-winggirungu 
paraingu. 
16Da-wenangu pahimbu pangangu, dàngu hi dauulu jàka nda dambihu. 
17Tàka nyungga duku kuludu-nya na àtalu-mu; nimbihu mbaru kuludu pa-
hanggubungu nggoru rukuna na pa-namungu-mu. Ba Nyumudu ngia pa-
hinggilu-nggu, ngia pa-handera-nggu la rehi handuka. 
18Ou Ala, na àtalu-nggu duku, kuludu-nggau ludu wotungu, ba Nyumudu 
ngia pa-handera-nggu. Ou Ala mbuhanggu duku. 

Pamalangungu 60 

Na hamayangu karai pa-ndulangu 

1Nduma ma-kapipi tau maludu. Pa-namatungu la wiliku: Wàla mangàta ma-
hakahii. Pamalangungu lii panaungu-na i Ndautu, 
2ba nabera tau Aràmu-Mahupatamia dàngu tau Aràmu-Homba, dàngu ba 
nabeli i Yuàpu ba nahàla pa-pakàku-ha da 12.000 tau Endumu la Lola Mbàru. 
3Mu-tulaku-kama nyuma, ou Ala, hiu màta-nggama ka pakàku-kama. 
Muhàngga-nggama nyuma; ba tuna pajia beli-kamawa nàhu. 
4Nyumu mayoya-nya na tana hi naràta; pahàmu-hawa da mambe - mbera ba 
na-yoyangu na tana. 
5Umàtanya na banjaru-mu pa-mayila dira matiki; mambe - mbebatu hama 
tuna tau maüku. 
6Da tau karadaku utiwalu-nja wiri, ka peku marada welingu la hukungu. 
7Pamara-kamawa wàngu kodi màkamu, hema-yawa na hamayangu-ma, ka 
pamara-ha da tau pambuha-mu. 
8Welingu la pangia matua-na napanii i Ala, “kupaya-aungu wàngguka dàngu 
ka paberi-nya na tana Hikimu; na Lolangu Hukutu napa kutunya undi. 
9Na Nggiliatu dàngu na Manahi mangu-nggunya, na Epuraïmu tubuku waja-
nggunya, dàngu na Yahunda tokungu pareta-nggunya. 

10Tàka na Muapu ngia pabaha wihi-nggunya; ku-paoingu ba taluya na Pilitia. 
La Endumu ku-patàda-nja da halapa-nggu ka tandaya ba mangu-nggunya,” 
wàna. 
11Nggamu-aka ma-karia-ngga la Endumu? Nggamu-aka ma-kapipi-ka la 
paraingu maningu ngia pa-torungu-na nu? 
12Ou Ala, deningu-na ba ndau karia-nggama? Ndau ndàharu karia-anja da 
tanatara-ma? 
13Ndula-kama ba hangga-nya na papama, nadu ba kahewa-maana na pa-
ndulangu tau pinu tana. 
14Ba na-karia-nda i Ala, kanjupu kaborangu-ta, Nyuna-maka ma-pakàku-ya 
na muhunda. 

Pamalangungu 61 

Na hamayangu karai opangu 

1Nduma ma-kapipi tau maludu. Ba wàngu pajungga-nya. Palawiti na i 
Ndautu. 
2Tingiya na waranggu, ou Ala, tanaü-ya na hamayangu-nggu. 
3La mamarau welingu la umanggu, kuwara-nggau Nyumu, rukuna ba 
kumbota monungu. Napa ulua patuka la ngia pa-hinggilu ma-mambiru, pa-
ngiangu ma-kanjupu janggaya duku; 
4ba Nyumudu ma-hanggubu-ngga, ngia pa-torungu kapingatu hanggangu la 
muhu. 
5Màta ka-kungiangu la maümu la ngala luringgu, ka ku-mambiru la lumbu 
ruu kàpamu. 
6Ba mbàda rongu-munyaka na panjanji-nggu, ou Ala, tàka hiu wuangga 
mangunggu, kangeha tau karadaku. 
7Màla àruki ka na malai lurina na hanganji, hi na luri lundu ana umbuku-na. 

8Màla àruki ka na-pareta lundu nu - nu ba hanganji paleha-munya, ou Ala, 
opa-nyawa wàngu mbuhangu dàngu wàngu tuturu-mu. 
9Nyungga duku, ka kuludu wotu mànunya wànggunggau, dàngu pahàra-
manggunja nimbihu lodu da panjanji-nggu. 

Pamalangungu 62 

Monunya na opangu-na i Ala 

1Nduma ma-kapipi tau maludu. Pa-namatungu la wiliku-na i Yendutungu. 
Pamalangungu-na i Ndautu. 
2Wàngu mandangu-na na ndewanggu nanedi-nya i Ala, welingu lai Nyuna-a 
na mànangu-nggu. 
3Nyuna-a ma-hanggubu-ngga dàngu ma-pamàna-ngga, Nyuna ma-kahiri-ka, 
nda jia tanggihiru-anggu. 
4Lundu pirangu-mapa bai wàngu etimi pa-hànjalu tau na maberi pindingu 
kahuru-ya dàngu beri kilimbatu ma-tanyungguru-ya? 
5Nyimi wuku-minya papuha-ya nyunama-a welingu la ngia pa-mandapu-na 
na majangga. Wai leji-maminya la pa-kambàliku; ipa-nàrungu wàngu 
ngarumi, tàka la etimi iràtungu. 
6Wàngu mandangu-na na ndewanggu nanedi-nya i Ala, welina lai Nyuna-a 
na mànangu-nggu. 
7Nyuna-a ma-hanggubu-ngga dàngu ma-pamàna-ngga; Nyuna-a ma-kahiri-
ka nda jia tanggihiru-anggu. 
8Nyuna Alaya mawua-ngga mànangu dàngu tembi, Nyuna na ma-hanggubu-
ngga dàngu na ma-kahiri-ka, na-kapingatu. 
9Ha banjaru-nggu monu mànu-nyawa i Ala; ràbaya na ihi etimu lai Nyuna, 
ba jiaya Nyuna na ngia pa-handera-nda. 

10Na tau hama tuna handàka kayeku-aya, tau matua anakeda hama nda pa-
wilingu-da. Jàka timba-nja da halela, darihi halela welingu la handàka 
kayeku. 
11Àmbu monunya na pangala-mu bau lamuji angumu, dàngu àmbu hamela 
wàngu malanja pa-rambangu. Jiapa ka da-bonjangu da pawulu-mu, àmbu 
na-karitaku ningudu lai nu na etimu. 
12Nda wàngu pa-handàkangu bia ba kurongu-ya na panii i Ala na kodi màka 
ba welina lai Nyuna, 
13dàngu ba na-padaingu na pa-namungu-na. Nyumu, ou MIRI, upalimba-nya 
mbutana na tau tundunya na pawunda-na. 

Pamalangungu 63 

Na rinjunya i Ala 

1Pamalangungu-na i Ndautu, ba la maràda telangu Yahunda-ya. 
2Ou Ala, jiakau Nyumu Alanggu, kuhimbu dàngu kurinju-nggau Nyumu. 
Hama tana kariku ma-kandàngangu wai, tuna numbu ba ku-kandànga-nggau 
Nyumu. 
3Màtawa ka ku-tàngaru-kau la Umamu, dàngu paita-ya na àtalu-mu dàngu 
na bokulu-mu. 
4Na pa-namungu-mu narihi pa-wilingu welingu la luri, jia-duyaka hi kuwotu-
nggau Nyumu. 
5La ngala luringgu ku-pamalangu-nggau Nyumu; ku-jakarungu limanggu ba 
ku hamaya-nggau Nyumu. 
6Kuwotu-nggau Nyumu wàngu kayaka mbaha eti, bau pahoda-ya na 
ndewanggu la pangangu ma-màtaku. 
7Ba ku-tanggilungu la pangia-nggu, ku-pangàda-nggau Nyumu; ku-panjàpu-
ya na rudungu ba ku-kanandi-nggau Nyumu, 
8ba Nyumudu mambàda ndulaka; la lumbu ruu kàpamu kuludu mbaha eti. 

9Kuyàpa pa-màndungu lai Nyumu, na limamu na majura-ka. 
10Tàka da tau ka pameti-ya da mawàda-ngga napa dapuru-ha la pangia tau 
meti. 
11Nyuda dameti la pa-hànjalungu, hi pangaa mabohu-haka. 
12Na hanganji napa na-hanggela hawola rukuna ba natula-ya paraïna i Ala; 
na tau na mahara wànya i Ala napa da-hayidi, tàka da ngaru tau kambàliku 
pa-hulungu-ha. 

Pamalangungu 64 

Na hamayangu karai opangu 

1Nduma ma-kapipi tau maludu. Pamalangungu-na i Ndautu. 
2Ou Ala, tingiya na hamayangu-nggu la rehi handuka, pamara-ya na luringgu 
welingu la muhu na pa-mangàdatungu. 
3Opangga welingu la pa-hamangu tau katadaku, welingu la wulu aka akatu-
da da tau akatu. 
4Da-pelitu làmada hama dàka hapanda, da-libungu kareuku mbana eti hama 
tuna pana. 
5Welingu la ngia pa-kawiningu-da da-pakadangu pulu kambàliku, nda ana 
hakudu mangàdatu-da ba dapawau-ya na tau manda njala. 
6Dakata undunya na pawuku akatu-da, da-pahamangu pa-batangu oka 
kahili; nda ningua maita-ya wàda la etida. 
7Da-unangu pawunda ma-akatu, hi dapanii, “Lànyapu-mana-nyaka na 
pauna-ma,” wàda. Na eti dàngu na kanandingu tau, lalu tanjiku-na la pa-
hukutu-ya. 
8Tàka i Ala na-pahàla-ya na panana lai nyuda, hi jia manua biada. 
9Da-tàlaru-ha ruku kareuku wikida; mbutada da maita-ya da-pimbilungu 
katiku-da. 

10Hi na-mangàdatu ndàba na tau; da-kanandi-nya na pawunda-na i Ala 
dàngu hi da-bobaru-ya nggàraya na pambàda wundana. 
11Mbuu ndàba na tau hàmu napa da-hanggela hawola rukuna na paràma-na 
i MIRI. Nyuda da-handera lai Nyuna; mbuu ndàba na tau patutungu napa da-
hayidi. 

Pamalangungu 65 

Na wotungu dàngu na pamalangungu 

1Nduma ma-kapipi tau maludu. Pamalangungu-na i Ndautu. Na ludu. 
2Ràka-mana ba mawotu-nggau la Hiungu, ou Ala, dàngu ba ma-pahàra-nja 
da panjanji-manggau Nyumu. 
3Ba Nyumudu ma-tanaü hamayangu; lai Nyumu namai ndàba na tau ruku ba 
mbàda njalana. 
4Da njalanggu lalu mbotu-mada lai nyungga, tàka mbuu ndàbada mbàda 
jàma-munjaka. 
5Oha-naka na tau papindi-mu, hiu paaunya pa-ngiangu la Umamu. Napa pa-
pahoda-kama wàngu mbuu ndàba mahàmu la Umamu, la pangia matua-mu. 
6Uhema-kama bau wua-nggama talu, uwunda pa-hangàtarungu ka pahàla-
kama nyuma! Nyumu jiakau pamonu-da da banjaru lundu la tehiku 
mamarau. 
7Wàngu kodi màkamu, upamàndu-nja da palindi, ka pajiliku-nya na kawaha 
kaborangu-mu. 
8Na kawoku tehiku dàngu na tunguna na-ngalingu upawadaru-ya, na 
kanyaüru-da da banjaru mu-pakahàna-ya. 
9Mbuu ndàba na ma-mandapu-nya na tana da-mangàdatu dàngu datembi-
kau ba daita-ha da pawunda-mu da ma-wirungu. Upawiti-nya ka na-paoingu 
paraï pambaha eti nggubulu-na na tana welingu la hupuna lundu la hupu 
hauna. 

10Ukulipu-ya na tana hiu wuanya urangu, upakamboka-ya hi nabundu 
làndangu na ihina. Da luku upinuha wai, upayema-nja uhu nggàndumu 
nyuda, langatàka tuna numaka bau payema-nja. 
11Da manggawa kabànda-na uparindi-nja wai tàka hiu pahini wànja wai da 
kabànda tanana. Wàngu urangu bau kangaburu-ya na tana, hi monu 
hàmunja ba da-kamboka da ngara matumbu. 
12Ruku hàmumu upayemangu ihi woka nimbihu ndaungu; la ngia pamaimu, 
lai nu nabundu làndangu. 
13Da maràda telangu dambinu-nja mbimbi kamàmbi, da palindi da-hawola 
ndàba. 
14Da maràda da-lumburu-nja mbimbi, da lolangu dambinu-nja uhu 
nggàndumu. Mbutada da-paoingu paraï pambaha eti hi daludu hawola. 

Pamalangungu 66 

Na ludu wotungu dàngu pamalangungu 

1Nduma ma-kapipi tau maludu. Ludu pamalangungu. Miwara mi-kayaka-wa 
ndumana i Ala, ha nggubulu tana! 
2Luduwa dàngu pa-bokulu-ya na tamuna, pa-mangara-nya wàngu wo - wotu-
minya. 
3Paniinya i Ala, “Langatàka pa-hangàtarungu-ha da pawunda-mu! Na muhu 
da-karuduku-nggau ba dira mangàdatu-ha, ba lalu bokulu-ya na mbihamu. 
4Nggubulu na tana da-karuduku pa-marubuku-nggau, daludu wotunya na 
tamumu,” wàminya. 
5Maiwa kai tàngaru-ha da paràma-na i Ala, langatàka pa-hangàtarungu-ha 
da pawunda-na la tau! 
6Na tehiku na-pambeli-ya mamàdu, da boku la mangilu-ma da lii la wihi ba 
dapala-ya. Jia-duya hi ma-hanggela hawola ruku da pawunda-na. 

7Na-pareta wàngu kodi màkana lundu nu - nu. Da banjaru na-hamata-ha, ka 
àmbu da-pawula da mawunda kanyaüru. 
8Wotu-nyawa na Alama, ha banjaru-ka, waranya na wotungu-mi lai Nyuna! 
9Nyuna namangga-nggama ka pa-daingu lurima, dàngu nda namàta-nggama 
panjoru. 
10Ou Ala, Nyumu makaka-kama hama tuna ba hiri àmahu bara la epi. 
11Umàta-nggama pa-hanjubulu la lambongu kahili, tàka hiu wua-nggama 
ngàndi ma-kanjupu mbotu. 
12Umàta-nggama ka nataro - rohaku-kama muhu; mapala ningu la iwa dàngu 
la epi. Tàka nàhu ukaria-nggama la pangia ma-mànjaku lurina. 
13Napa ku-hurungu pawotu kameti maraku patunu la Umamu dàngu pa-
pahàrangu njanjinggu lai Nyumu, 
14da njanji da papeka-nggu ba ningga la handuka. 
15Ka-kuwotu kameti maraku patunu lai Nyumu wàngguka welingu la banda 
papindi, kamàmbi mbimbi dàngu hapi mini, na kutuna na-kahuluku la 
awangu. 
16Maiwa dàngu patingingu-wa, ha dimi mbutami tau karadaku, ka ku-
kaloka-ya na pawunda-nangga i Ala, wàngguka. 
17Mbàda wara-ngguka pakarai pa-ndulangu lai Nyuna; nàhu kuludu wotunya 
Nyuna. 
18Jàka ku-mbuhangu làti pawuku-ya na akatu la etinggu, jiangu-ma ba nda 
na-mbuhangu patingi-ka i MIRI. 
19Tàka i Ala mbàda rongu-nanggaka, naeti wànya na kamahingu-nggu. 
20Kuwotu-nya i Ala ba nda na-tebuku-ya na hamayangu-nggu, dàngu ba 
naingu mbuha-nangga. 

Pamalangungu 67 

Na ludu pamalangungu 



1522 

 

 
Na Huratu Matua 

© 1995, Indonesian Bible Society. 
 

 
 

 

 

 

1Nduma ma-kapipi tau maludu. Wàngu jungga. Pamalangungu. 
2Màla àruki ka nambuha-nda i Ala dàngu ka na-pamaringu-ta, màla àruki ka 
na-pataraku-nda mata wàngu màja etina. 
3Ou Ala, màla àruki ka tandaya na pambuha-mu la nggubulu pinu tana, 
dàngu na pamara wàngu welingu lai Nyumu ka bobaru-ya la mbutana na 
banjaru. 
4Màla àruki da banjaru ka dawotu-nggau, ou Ala, màla àruki mbutana na 
banjaru ka dapamalangu-nggau. 
5Màla àruki ka da-paoingu paraï pa-hawola mbutana na banjaru, dàngu ka 
daludu hawola. Bau pareta wàngu molamu hiu kapipi ndàbaya na banjaru la 
tana. 
6Màla àruki ka dawotu-nggau paraï da banjaru, ou MIRI màla àruki mbutana 
na banjaru ka da pamalangu-nggau Nyumu. 
7Na tana na-wuangu-ka ihina, i Ala, na Alanda mbàda pa-maringu-nandaka. 
8I Ala mbàda pa-maringu-nandaka; màla àruki na nggubulu pinu tana ka 
natembi-ya Nyuna! 

Pamalangungu 68 

Na ludu talu 

1Nduma ma-kapipi tau maludu. Pamalangungu-na i Ndautu. 
2I Ala na-hadangu pa-tanyala-nya na muhuna, na tau ma-karaü-nya eti 
Nyuna napalai welingu la hanggana. 
3I Ala nanyara-ha nyuda hi da-yilangu, hama tuna na kawuu pahapui ba da-
mbulangu. Hama tuna lilingu malui la epi, tuna numbu ba na-munangu na 
tau akatu welingu la hanggana i Ala. 
4Tàka da tau manundu da-hanggela da-hawola, dapaoi - oingu paraï pa-
hawola la hanggana i Ala. 

5Ludu wotu-nyawa i Ala, haila-nyawa na tamuna, palànyapu-nyawa ànda 
ndumana Nyuna na ma-karetangu karumangu. MIRI-ya na tamuna – 
hanggela hawola-wa la hanggana! 
6I Ala na ma-ngiangu la pangia matua-na ama ana mamila dàngu ma-kahiri 
kawini meti leiya. 
7I Ala nawua-nya ngia pa-ngiangu na tau ndora meha; da tau pa-tanawangu 
na-pahàla-ha hi da-paohangu. Tàka da tau ma-patarangu lai MIRI lupangu 
da-ndàdiku la tana kariku. 
8Ou Ala, bau karia-nya na banjaru-mu palii ningu la maràda màdu, 
9na-yoyangu na tana, na urangu na awangu la hanggamu Nyumu, ruku 
maina na Ala Hinai, na Ala Ihirailu. 
10Wàngu làndangu bau pa-purungu urangu, na tanamu na ma-marokutu 
upajia beliya. 
11Hi na-ngiangu na banjaru-mu lai nu; la hàmumu, ou Ala, na tau mila 
ukabubulu-ya. 
12I MIRI na-wuangu pareta, hi dangàndi lii langu da kawini: 
13-14“Da maràmba dàngu da pambada dapalai-ka!” wàda. Hama kulundiha 
ma-hawurungu ba da-yilangu. Da kawini la uma dapabe - beringu, àmahu 
bara àmahu rara papalai wàrungu. Jiapa ka nadangu na manda lua la pabera, 
na banjaru-na i Ala natalu. 
15Ba na-patanyala-nja lai nu da hanganji paraïna Mahupu Mbiha, puru-
nanyaka na ura kamba welingu la Palindi Hàlamungu. 
16Na Palindi Mbahàngu kanjupu mànda ningu hamangu-ya, palindi madangu 
pinu-nanya. 
17Ka nggikina welingu la pinumu da madangu hiu ilu pakilitu-nya na Palindi 
Hiungu na papindi-na i Ala patuya ngia pa-ngiangu-na? I MIRI napa na-
ngiangu lai nu lundu nu - nu. 

18Wàngu riu rata kareta ma-kapingatu namai la njongada i Ala ba wàngu 
bunjuku-na. 
19I MIRI nahei la pangia majangga; dangu tanawangu pa-dundilu-na. Nakei 
maraku welingu la tau pinu tana dàngumbu welingu la banjaru ma-patula 
ngganggangu; ka angu ngiangu-da i MIRI Ala. 
20Wotunya i MIRI, ba Nyunadu i Ala na ma-pamàna-nda; nimbihu lodu na 
dukuha da ngàndinda. 
21Na Alanda jiaya na MIRI ma-pamànangu, Nyuna na-pamara-ta welingu la 
meti. 
22I Ala jiangu-ma na-pamuburu-ha da katiku muhuna, da katiku-da nu da tau 
ma-paengangu la njala. 
23I MIRI napanii, “Ha dimi banjaru-nggu, kukaria-nja da muhumi welingu la 
Mbahàngu kukaria belinja welingu la lata kuru nduu, 
24Kai baha wihimi wàngu wai riada, dàngu ka dajàli-ha ahumi lundu dirada,” 
wàna. 
25Mbuu ndàbana naita-ya na païmu bau talu, ou Ala, na Alanggu, na 
Hanganji-nggu papaï kariangu-ya hanggangu la ngia pa-ngiangu-na. 
26La ngora nàhunja da maludu, la malamiri da majungga; la padua da 
anakaria ma-tundungu lamba ha-kapapa; na lududa tuna nu: 
27“Wotunya i Ala la kabungguru banjaru-na, wotunya i MIRI ha ana umbuku-
na i Yakupu mbutami!” wàda. 
28Na Mbanyamingu na kabihu ma-maeri hupu, nàhunya la ngora, pa-
ndutungu da ngora Yahunda ma-kanjupu danguha la ndàkida nyuda nàhunja 
da ngora Hembulungu dàngu Nàputali. 
29Na Alamu na-karuhi-ya na àtalu-mu; ou Ala, paundu-nyawa na pambàda 
wundamu ndumama nyuma. 
30Da hanganji dangàndi hunggu maraku lai Nyumu la Umamu la Yeruhali. 

31Kabàla-ya na Mehiru, na banda bohu la wuku tibu hala. Hàngganja da 
banjaru, na kabàba hapi mbàtingu dàngu anada, da ma-maràngga pa-
tarohaku la pa-ngalangu àmahu bara. I Ala na-paiha nggangganja da banjaru 
ma-mbuhangu pa-pabera. 
32Da ma-pangora la Mehiru damai ba dangàndi wudu; da tau Hundangu ri - 
ringada pangàndi hilu katiku lai Ala. 
33Luduwa ndumana i Ala, ha mbutami ngara pareta-ka, ludunya ludu 
wotungu ndumana i MIRI, 
34ndumana Nyuna mangeni-nya na ma-kahàna, na maninya welingu la 
handàka-na. Patingingu! Panii-nanya i MIRI: na talia liina nda - ndàrana ba 
kanjupu mbangatu-ya. 
35Pajia-yawa na kawaha-na i Ala na ma-bunjuku la Ihirailu, na kawaha-na 
natàka la awangu. 
36Kanjupu pa-maratangungu-ya na Alanda ba naluhu welingu la ngia pa-
ngiangu-na. Na Ala Ihirailu nawua-nya na banjaru-na àtalu dàngu kodi 
màka. Pawotungu-maya i Ala! 

Pamalangungu 69 

Na hamayangu la handuka 

1Nduma ma-kapipi tau maludu. Pa-namatungu la wiliku: Wàla mangàta. 
Palawiti-na i Ndautu. 
2Ou Ala, pahàla àru-kika, hupu nggoru-nggunyaka na wai. 
3Ku-hanjubulu la ma-kanggauhaku manjolungu, nda ningu-a ngia pa-
tunggulu. Ku-mumuhu la wai manjolungu, na-pamili-ka ngalingu wai hei. 
4Kuwara lundu njilinggu dàngu na màdu na kalàmba nggorunggu. Da-malara 
da matanggu ba kunedi-nya nandula-nangga Alanggu. 
5Na tau ma-karaü-ngga eti dàngu nda palatangu, narihi dangu welingu la 
lunggi la katiku-nggu. Da tau maparii ka patalàru-ya wàdangga; da-hànjalu-

ka wàngu pawau-dangga. Da-dàhiku-ka pa-pabelingu malanja panda 
rambanggu. 
6Ou Ala, mupiinja da nja - njalanggu da njalanggu nda da-kambelingu-a lai 
Nyumu. 
7Àmbu màtangga patuya na pa-makia wàngu la tau mamonu-nggau Nyumu, 
ou MIRI, Ala Hupu Mambiha. Àmbu màtangga patuya na pa-paakangu 
wàngu la tau ma-marubuku-nggau, ou Ala Ihirailu! 
8Maa ba lumumu Nyumudu hi pawawa-ka, ba lumumu Nyumudu hi paaka-
ngga. 
9Hama tuna tau nàmuka la kalembi-nggu, hama tuna tau tàkaka la eri 
ayanggu. 
10Narinju-nggunya na Umamu na-pahangganggiru-ya na patikingu-nggu, na-
paakangu-da da tau ma-pawawa-kau nanggàna nika nyungga. 
11Ku-padudurungu dàngu kurotu wikinggu tàka nyuda paaka biada-ngga. 
12Ku-kalambungu karungu tanda handuka, tàka hi paaka waa biada-nggai. 
13Papanii wànguka nyungga la ngia pa-pauhi, da tau maüku da ludu wàngga 
nyungga. 
14Tàka nyungga duku ku-hamaya-nggau Nyumu, ou MIRI, ou Ala, hema-
kawa la rehi na mahàmu. Ndula àru-kika ruku bokulu pa-namungu-mu 
dàngu rukuna na tuturu-mu. 
15Àmbu màtangga pa-mumuhu la ma-kanggauhaku, pahàla-ka welingu la tau 
ma-karaü-ngga eti dàngu la wai manjolungu. 
16Àmbu màtangga la pamili-nangga wai hei, dàngu la pa-tandaningu kati 
wara la tehiku jàka ndia pa-paumutu-ngga la rowaku. 
17Hema-kawa ou MIRI, bau hàmudu dàngu ba pa-daingu mbuha-mungga. 
Punjilu pambelingu àruki lai nyungga ba na bokulu na paaïngu-mu. 

18Àmbu kawiningu welingu lai nyungga atamu, dira handuka-ka, 
manyamalu-wa pandula-ka. 
19Maiwa pa-pahàla-ka, pamara-ka welingu la mu - muhu-ngguka. 
20Upinya nggiki paaka-dangga nggiki pawawa-dangga, payudi-dangga, 
uitaha mbuu ndàba da muhunggu. 
21Na-pawawa dàngga na-pambata yàduka, hi lupa kumbota monungu. 
Kuhimbu tau mamila-ngga eti, tàka kahewa-ma-ana, kuhimbu ma-paomba 
tàka nda ku-hunggungu-a. 
22Ba kumanjuu, dawua-ngga pangangu pameti wàngu; ba kumadau, dawua-
ngga pa-ngunungu wai kadoha. 
23Màtawa na pamangu-da, ka natàka ngàndinja manjurangu, dàngu ka 
nanjadi-ya kambia nduma ariyaa-da. 
24Màtawa ka dapoki da matada dàngu ka da-lamanga mànu da kunduda. 
25Hanubuku-nya na mbenimu lai nyuda, màtawa na hànggamu na ma-
kandulangu ka nanggàna-ha nyuda. 
26Màtawa na kotaku-da ka na-malinggitu kahàna, hi nda ningu mangia-nja 
da uma terada. 
27Rukuna ba da-pamayila-ha da tau pahuku-mu, dàngu dapulu-nja da tau pa-
pajàra-mu. 
28Màtawa ka da-bonjangu padangu da njalada; àmbu pamàna-dunja nyuda. 
29Màtawa ka podahu-ha da tamuda la mbuku tau luri; àmbu tulihu-ha da 
tamuda la mbuku tau patutungu. 
30Pa-kapidihu-ka hi dira katiu-ka, padita-ka ou Ala, dàngu pamara-ka. 
31Napa kuwotu-nya i Ala dàngu ludunggu, ku-pabokulu-ya Nyuna wàngu 
ludu pamalangungu. 
32Ba narihi ora-nyapa nuna i MIRI welingu la kameti maraku hapi, kameti 
maraku hapi mini ma-bokulu. 

33Ba itaya nuna, da-hawola da tau pa-kapidihu, na tau ma-marubuku-nya i 
Ala na-bokulu na etina. 
34Ba na-tanaü tau mamila mumuhu i MIRI; nda nalànja-nya na banjaru-na la 
uma kapàtangu. 
35Wotunya i Ala ha awangu tana, tehiku dàngu ngara ma-kayidiku-nyaka. 
36Nyuna na-pahàla-ya napa na Yeruhali dàngu na tura beliha da paraingu 
Yahunda. Na banjaru-na i MIRI napa da-ndàdiku lai nu; hi damangu-nya 
nuna na tana. 
37Da ana umbuku-da napa ma-kangeha-nya; da tau mambuha-nya i MIRI 
napa da-mangia-nya. 

Pamalangungu 70 

Na hamayangu karai pa-ndulangu 
(Paml. 40:13-17) 

1Nduma ma-kapipi tau maludu. Palawiti-na i Ndautu, la rehi wotu maraku 
pangàdangu. 
2Pamara-kawa, ou Ala, lu ndula-kawa, ou MIRI! 
3Màtawa na tau na ma-mbuhangu pa-pameti-ka ka pakàku-ha hi dapalai 
hora. Màtawa na tau ma-paoi-nya na ura dedinggu ka beraha dàngu ka pa-
kalàna-ha. 
4Màtawa da tau da mariki-ngga ka da-katàtaku dàngu ka da-makia. 
5Màla àruki mbuu ndàba na tau ma-marubuku-nggau ka da-hanggela hawola 
dàngu ka dambaha eti; dàngu mbuu ndàbana na mambuha-nya na mànangu 
welingu lai Nyumu ka dapanii mànu, “Langatàka ma-bokulu-ya i MIRI,” ka 
wàda. 
6Kumila dàngu ku-lamanga; lu mai pa-renggangu, ou Ala. Nyumu tulanggu 
dàngu ma-pamàna-ngga, àmbu mangenahu, ou MIRI. 

Pamalangungu 71 

Na hamayangu tau ma-kaweda 

1Lai Nyumu ku-handera, ou MIRI, àmbu màtangga ka pamakia-ka. 
2Pahàla-kawa bau moladu, tanaü-ka dàngu pamara-ka. 
3Màtawa ka beri tundula watukau ngia pangudu-nggu, ngia parengga tàka 
mànunggu. Bau bota-duyaka la pa-pamàna-ngga, Nyumu jiakau ngia pa-
handera-nggu dàngu ngia paini-nggu. 
4Ou Alanggu, pamara-ka welingu la tau akatu, welingu la kawaha tau mbana 
eti dàngu tau haroputu. 
5Ba Nyumudu pamonu-nggu, ou MIRI, MIRI, kuwaikau piti welingu ba bidi 
tauka. 
6La ngala luringgu ku-haria lai Nyumu; Nyumu maopa-ngga piti welingu ba 
kudedi jiaya hi kuwotu mànunggau. 
7Na luringgu nanjadi ngerangu la tau dangu, ba Nyumu ngia pa-handera-
nggu ma-kapingatu. 
8Ku-panua likungu la pawotu-nggau Nyumu, malo - lodungu ba ku-bobaru-
ya na bokulu-mu. 
9Àmbu wàrungga la rehi kaweda-nggu àmbu dunjaku-ngga ba nanjàpu-ka na 
àtalu-nggu, 
10nadu da muhunggu da bataya na rukunggu nyungga, da tau ma-mbuhangu 
pa-pameti-ka da-paangungu. 
11Dapanii, “Mbàda dunjaku-nanyaka paraïna i Ala; màla ka tayaulu-ya ka 
tayàpa-ya, ba nda ningua ma-pamara-ya,” wàdangga. 
12Àmbu marau-ngga, ou Ala, dou na Alanggu, lu ndula parengga-ngga. 
13Màtawa na tau ma-hànjalu-ka ka pa-makia-ya dàngu ka pa-tàlaru-ya. 
Màtawa na ma-mbuhangu pa-hanggàmaru-ka ka nambingu dàngu ka 
pawawa-ya. 
14Tàka nyungga duku kumonu mànunggau Nyumu, dàngu hi hama huka 
wotunggu-nggamu. 

15Malo - lodungu kupeka-ha da pawunda-mu da mamola, dàngu na mànangu 
ma-welingu lai Nyumu, da panda taü. 
16Kuwotu-nja da pawunda ruku talumu, ou MIRI Ala, ku-bobaru-ya na 
molamu, na molamu Nyumu-a. 
17Welingu ba bidi tauka bau papeka-ngga, ou Ala, lundu nàhu kupeka-ya na 
paràma-mu na pa-hangàtarungu. 
18Ou Ala, àmbu dunjaka-dungga, lundu kaweda-nggu ba ku-uwangu-ka, ka 
peku bobaru-nggunya na kodi màkamu dàngu na kaborangu-mu la mbuu 
ndàba ana umbuku ma-malamiri. 
19Na molamu, ou Ala, hama jangga awangu-ya; ma-bokulu-maha da 
pawunda-mu; nggamu mahama-nggau? 
20Mbàda pabuku-munggaka mayila dira matiki, tàka napa na àtalu-nggu 
upajia beliya hiu pahada-ngga welingu la reti. 
21Uwundangga parihi tembi wànangga tau, hiu hili ombaka. 
22Ka kuwotu-nggau Nyumu wàngu lamba ha-kapapa wàngguka, bau tuturu-
du, ou Alanggu. Ka kuwotu-nggau wàngu jungga wàngguka, ou Ala ma-
matua la Ihirailu. 
23Ku-paoingu ba dira mbàha etika, ba dàngu ludu-nggunggau ludu wotungu. 
Na tolu na hamangu-nggu daludu mbaha eti, ba mbàda pahàla-munggaka. 
24Malo - lodungu napa ku-bobaru-ya na molamu, ba mbàda pakàku dàngu 
pa-makia-muhaka da tau da ma-mbuhangu pa-pahanggàmaru-ka. 

Pamalangungu 72 

Na hamayangu nduma na hanganji 

1Welingu lai Halomu. Ou Ala, papeka-nya na Ukumu la hanganji, wuangu-
ya na molamu la anana na hanganji. 
2Màla àruki ka na-patanda-nya ngera na banjaru-mu nunjuya na Ukumu, 
dàngu ka na-panuda-nya mamola na tau pa-kapidihu. 

3Màla àruki ka ninya na yuru yela dàngu na peku hàmu la paraingu-ma, 
dàngu ka ninya na mola nduma banjaru nggubulu-na. 
4Màla àruki na hanganji ka napulu angunya na rayatu mangia wawa, ka 
nandula tau mila dàngu ka na-pamolu-nja da ma-kapidihu-ha. 
5Màla àruki ka na-torungu lundu ana umbuku la ngala ba ningupa mata lodu 
dàngu wulangu. 
6Màla àruki na hanganji ka beri urangu mapuru la maràda-ya, beri ura 
kawalu mahini-ha da woka. 
7Màla àruki ka na-bonjangu na mola la ngala lurina, dàngu ka na-làndangu 
na yuru yela la ngala ninyapa na wulangu. 
8Na parukangu pa-lerangu napa na pareta-na piti welingu la tehiku hau 
lundu la tehiku hau, na-tayilingu piti welingu la pahunga lundu la patama. 
9Da banjaru la maràda telangu napa da karuduku lai nyuna dàngu da muhu 
da-marubuku la wihina. 
10Da hanganji Tàrihu dàngu da nuha napa dangàndi maraku lai nyuna. Da 
hanganji Arapu dàngu Etiopia damai ngàndi hilu katiku. 
11Mbuu ndàba da hanganji napa da-marubuku la hanggana, mbuu ndàba na 
banjaru napa natuha atana. 
12Ba nandula tau pa-kapidihu na manda pa-yatangu, dàngu tau mila mawara 
lai nyuna. 
13Nanamu-ya na tau mila dàngu na rayatu mangia wawa, dàngu na-pahàmu-
ya na luri tau manda ningungu. 
14Na-pahàla-ha welingu la ma-pakapidihu dàngu ma-pajanggilu, nadu na 
lurida ba na-pawilingu la hanggana. 
15Màla àruki ka namalai lurina i tamu umbu hanganji! Màla àruki ka maraku 
wànya àmahu rara welingu la Arapu. Màla àruki ka hamaya mànunya 
tungguna dàngu ka pakanyuru mànunya. 

16Màla àruki ka da bundungu da uhu nggàndumu la paraingu nggubulu-na, 
dàngu dambinu-nja ihi woka da palindi-na. Màla àruki ka na-mamboka na 
tanana hama tuna na Palindi Limbanongu, dàngu na ihi paraingu ka na-
bonjangu hama rumba la maràda-ya. 
17Màla àruki ka nua naingu-na ba pangàda-nya na tamuna na hanganji, na 
hamboka-na ka na-bonjangu la ngala ninyapa na mata lodu. Màla àruki da 
banjaru dakarai-ya ka pakanyuru-ha hama tuna nyuna, dàngu mbuu ndàba 
na tau, oha-anaka wàdanya. 
18Pa-wotungu-ya i MIRI, Ala Ihirailu! Ba Nyuna-a na matuu pawunda pa-
hangàtarungu. 
19Pa-wotungu-ya na tamu bokulu-na Nyuna lundu nu - nu; màla àruki na 
nggubulu pinu tana ka nambinu-nya mangarangu-na! Màtawa nuda ka da-
hàrangu. Amingu! 
20Tuna nuka da hamayangu-na i Ndautu, anana i Ihai. 

Pamalangungu 73 

NA MBUKU PATAILU WÀNA: 
PAMALANGUNGU 73-89 

Na molana i MIRI 

1Pamalangungu-na i Ahawàpu. Langatàka kanjupu hàmuya i Ala la banjaru-
na, la tau da ma-yahangu etida. 
2Tàka nyungga kundua ndandika, natika pa-mbulangu-ka-àmangu na 
pawainggu, 
3ba ku-kapihi-nya na tau ma-abungu, ba kuita-ya na-paura-na na tau akatu. 
4Nyuda nda ana hidu-mada, na ihida daparii pa-kalotu da-halimu hayàla. 
5Nda dapi-anya na handuka, nda nanggàna-aha ura dedi hama tuna na tau 
hawiangu. 
6Tuna nu duka hi da-ngànjangu, dàngu hi da-kukutungu mànu wàngu rara 
matada. 

7Welingu la etida na-lembaru na akatu; la kanandingu-da nutakungu-
madanya pa-unangu ma-akatu. 
8Da-paakangu dàngu datola pa-irakungu, dàngu ngànjangu-da da-
pangàdungu pa-kapidihu. 
9Da lapiya i Ala la awangu, dàngu hi dapanii abungu la ta - tau la pinu tana, 
10hi lupa na-pambelingu na banjaru-na i Ala lai nyuda, dàngu hi dawaiya na 
kareuku da nyuda. 
11Dapanii, “Nda jia pi-ananya paraïna i Ala, nda jia jàngapu-ananya paraïna 
i Hupu Majangga,” wàda. 
12Tuna nu duka na ngera tau akatu; na lurida na-mandangu, dàngu naingu 
bonjangu-da da pawulu-da. 
13Kahewa-ma-ana ba ku-pananjarungu ka daingu yahangu-na na etingu; nda 
ningua linguna ba ku-wiliru-nya na njala. 
14Nadu malo - lodungu nanggàna-ka ura dedi; nimbihu mbaru ba pa-mayila-
ka. 
15Làti jàka kareuku tunggu nu, kabai-nggunya na ndalaru da anamu. 
16Ku-pamukarungu keha ka kupinya jàka wànggu, tàka lalu kalutu-ya la pa-
jàngapu-ya. 
17La malamiri, tamanggu-nyaka la Umana i MIRI, ka pi-nggunyaka na hupu 
njàpu tau akatu. 
18Ubànjalu-ha la pangia ma-taràhiku, umàta-nja panjoru hi da-tàlaru. 
19Da-làjaru la ha-kambàdiku mata, kanjupu wirungu-ya na hupu njàpuda. 
20Hama tuna manggadipangu ma-maromba la rehi mbaru; tàka bau hadangu-
ka, ou MIRI, molungu-ma-adanya. 
21Ba ningga la hidu eti dàngu ba hama tuna pahàka-ya na etinggu, 
22kunduba nda ku-jàngapu-ya, hama tuna bandaka la hanggamu Nyumu. 
23Ba tuna daingu-manggu la lihimu, uyàpaya na lima kawana-nggu. 

24Ukapipi wàngga lii panaungu, napa ngeru uyemaka wàngu tembi. 
25Nggamuya na mangunggu la awangu, hinggilu-mu Nyumu? Hinggilu-mu 
Nyumu nda nggàra-a pambuha-nggu la pinu tana. 
26Ka jiapa na-lamanga na tolunggu dàngu na ndewanggu, Nyumu jiakau 
àtalu-nggu, ou Ala; Nyumu jiakau-ka mbuu ndàbada da pamangu-nggu 
wànggu lundu nu - nu. 
27Na tau na ma-dunjaku-nggau napa na-manjurangu, upatàlaru-ya na tau 
manda tuturu lai Nyumu. 
28Tàka nyungga duku, kanjupu hàmuya ba ningga la lihina i Ala, i MIRI Ala 
kutuya ngia pa-handera-nggu, ka peku bobaru-nggunja da pawunda-na. 

Pamalangungu 74 

Na hamayangu ka na marandeka na banjaru 

1Ludu lii panaungu-na i Ahawàpu. Ou Ala, lundu nu - nu-maka na-dunjaku-
munggama? Ka nggikina hi pa-daingu hàngga-munya na banjaru wikimu? 
2Pangàda-nya na banjaru pa-pindimu weli ndaingu, na banjaru pa-
pamarandeka-mu ka banjaru-munya. Pangàda-nya na Palindi Hiungu, na 
patumu ngia pa-ngiangu-mu. 
3Njadanya na pangia ma-tanyungguru; mbuu ndàba da maninja la Umamu 
na-palàjaru-haka muhu. 
4Da muhumu dakaya - yànggaku la Umamu, hi da-kadinjikungu penji tanda 
talu lai nu. 
5Nyuda hama tuna tukangu tau mapunggu ai wàngu kataka, da ma-
walihungu kataka-da ba dapunggu ai lai omangu. 
6Da-palàjaru ndàbaha da ai pa-huratu wàngu kataka dàngu tukulu. 
7Datunu pakehi-ya na Umamu; da-pairaku-ya na ngia pa-marubuku-nggau 
Nyumu. 

8Da-roduku halawàla-nggama nyuma, dàngu datunu pakehi-ha mbuu ndàba 
da ngia pa-lumungu la paraingu yiana. 
9Da wunangu dàngu da tanda pa-hangàtarungu nda pa-itangu-apa, nda 
haàtu-a mapinya jàka pirangu-mapa ba tuna yia. 
10Lundu pirangu-mapa, ou Ala, ba na-paaka-nggau muhu? Lundu numaka, 
na-pawawa-danya na tamumu? 
11Ka nggikina hi ndau tula-nggama? Ka nggikina hiu puli-nggama? 
12Welingu la kawunga-manaka ba jiakau hanganji-nggu, ou Ala, Nyumu-
maka ma-pamara-kama nyuma. 
13Wàngu àtalu ma-wirungu bau bika tehiku, dàngu bau beraha da katiku 
nggarihu la tehiku. 
14Upamuburu-ha da katiku Lewiatangu hiu tuha pangaa banda bohu la 
maràda telangu. 
15Nyumu ma-pawiti-nja hi da lulungu da matawai dàngu da luku; da luku 
bokulu mu-pamihi-ha. 
16Nyumu mawulu-ya na lodu dàngu na rudungu, matunya pangia-na na mata 
lodu dàngu na wulangu. 
17Da padira-na na pinu tana Nyumu ma-kawuku-ha, uwuluya na ndau wandu 
dàngu na ndau urangu. 
18Ngàdaya nggiki hama pawawa-nanggau muhu, ou MIRI, na banjaru manda 
tandakau Nyumu nalapi-ya na tamumu. 
19Àmbu pulinya na banjaru-mu na manda payatangu la lima muhu mambana 
etina. Àmbu lundu nu - nu na maromba-munya na ura dedina na banjaru-mu 
na makàba ndewana. 
20Ngàdaya na njanji patura-mu lai nyuma, nadu la pangia ma-kapàtangu na-
pajanggilu ningu na tau la paraingu yiana. 

21Àmbu màtanya pa-makia na tau pa-kapidihu, màla àruki ka dawotu-nya na 
tamumu paraï tau mayila dàngu tau mamila. 
22Kidiwa ou Ala, ndolaku-nya na palakara-mu Nyumu! Nadu ba malo - 
lodungu da-paaka-nggau paraï tau manda waikau Nyumu. 
23Àmbu mbulanya na warada da muhumu, na-kanyaüru-da da papamu da 
ma-parukangu pa-kabàtingu! 

Pamalangungu 75 

I Ala, Ma-patandangu Hupu Majangga-ya 

1Nduma ma-kapipi tau maludu. Panamatungu la wiliku: Àmbu pa-molungu. 
Pamalangungu-na i Ahawàpu. Na ludu. 
2Ma-marubuku-nggau Nyumu, ou Ala, ma-pamalangu-nggau dàngu ma-
bobaru-ha da pawunda-mu da pa-hangàtarungu. 
3Napanii i Ala, “La rehi pa-kawuku-nggu, napa ku-patandangu ngera wàngu 
mola. 
4Jàka na-kangauhaku na tana dàngu na mangia-nyaka Nyunggama ma-
pamàndu-nja da kambaniru-na,” wàna. 
5Kupanii-nja Nyungga da tau ma-abungu, ka àmbu dahili abungu. 
6Dàngu la tau akatu, ka àmbu da hili nggoji. Àmbu hamelangu wiki jàka ndia 
panii abungu wàna. 
7Nadu na patandangu ngera nda welina la pahunga jàka ndia la patama lodua 
nda weli dia nda weli luru-mbuna. 
8Tàka i Ala wikima ma-patandangu ngera, na-pawawa-ya hawiangu dàngu 
na pajangga-ya na hawiangui. 
9Na hànggana i MIRI beri kaba wai la lima-nanya, na kaba wai nuna ma-
ihingu wai angguru mbanaya. I Ala na-ràbaya na ihina, mbutana na tau akatu 
la pinu tana daunu pambuta-maya bàdi. 

10Tàka nyungga duku pa-daingu babaru-nggunya na Alana i Yakupu, kuludu-
nya ludu wotungu Nyuna. 
11Napa na-poraku-ha da àtalu-da da tau akatu, tàka da tau hàmu hama huka 
àtalu-da. 

Pamalangungu 76 

I Ala pingi talu 

1Nduma ma-kapipi tau maludu. Ba wàngu pa-jungga. Pamalangungu-na i 
Ahawàpu. Na ludu. 
2I Ala na-kawulangu la Yahunda; la Ihirailu na-hamboka na tamuna. 
3Na Yeruhali jiaya na ngia pa-ngiangu-na; na Palindi Hiungu jiaya na ngia 
pa-ndàdiku-na. 
4Lai nu na-pamija-ha mbuu ndàbada da pa-pabera wàngu, mbuu ndàbada da 
pana kajilaku, temingu dàngu hapanda. 
5Kanjupu bokulu dàngu kahilaku-kau Nyumu, urihinja pa-mangunju da 
palindi maninja welingu la handàka-na. 
6Da tau mbeni pambàda rambangu-haka; da-mangandu nda dahili hadangu-
apa. Da panjuri ma-kaborangu nda ningu-apa àtalu-da. 
7Mbuu ndàbada da njara dàngu ma-kaliti-ha da njoru hi dameti bau kabàla-
ha Nyumu, ou Alana i Yakupu! 
8Kanjupu wirungu-kau Nyumu! Jàkau mbeni jia nggamu-kaka ma-torungu? 
9Welingu la awangu upaloha-nya na botangu-mu; pàdi wànaka na pinu tana. 
10Ba lumbatu wàmuka la pa-patandangu ngera ka pahàla-ya na tau pa-
kapidihu la pinu tana. 
11Da mambana eti halawàla dawotu-mbunggau Nyumu, tàka da mambeni-
ipa da-kalambungu karungu tanda handuka. 
12Pahàra-nya na njanjimu lai MIRI Alamu. Màtawa mbuu ndàba na banjaru 
la ma-mareni ka nangàndi maraku lai Ala pa-mangàdatungu. 

13Nyuna na mapàda-ya na hànggada da maningu kawahangu; nda - 
ndàndada da hanganji la hanggana Nyuna. 

Pamalangungu 77 

Na omba eti la handuka 

1Nduma ma-kapipi tau maludu. Pa-namatungu lai Yendutungu. 
Pamalangungu-na i Ahawàpu. 
2Wàngu pakodungu-nggu kuwara-nya i Ala; wàngu pakodungu-nggu 
kuwara, tàka Nyuna na-tanaü-ka. 
3La rehi handuka ku-hamaya-nya i MIRI; maru - rudungu ka-pandemangu 
limanggu la hamayangu-nggu dàngu nda ningu diranggu, ba tuna na etinggu 
nda na bihua ka ombaya. 
4Jàka kungàda-ya i Ala ku-padudurungu, jàka ku-patanda-nya, hama huka 
onjana na etinggu. 
5I MIRI natungga pànda mahuru wàngu la rehi rudungu, nda nangudu na 
etinggu, hi nda peku kareuku-nggu. 
6Ku-kanandi-nja da lodu da ma-làpahu, kunamu-ha dàngu kungàda-ha da 
ndaungu da ma-taliurungu. 
7La rehi rudungu kukana - nandinya, dàngu kupaà-àrangu la eti: 
8“Lundu nu maka ihu i MIRI ba na-jukaru-ngga dàngu nda nahili ora-anggapa 
ihu? 
9Jiaka-naka ihu pambuha-nggama? Nda nahili pahàra-anyapa ihu na 
njanjina? 
10Mbàda marombangu-naka ihu i Ala la pambuha-nggama? Hàngga-mana-
nyaka ihu hi nda nahili pa-aïngu?” wàna. 
11Tàka hi kupanii, “Yiana-ya na ma-pahidu-ya na etinggu, jiaya ba nda 
nakodi màka-apa i Hupu Majangga,” wànggu. 

12Ka ku-pangàda-nja da pawunda-mu, wàngguka dou MIRI, ku-pangàda-nja 
da pa-hangàtarungu-kau la rehi na ma-làpahu. 
13Mbuu ndàba da pawunda-mu napa ku-padiha-nja, da paràma-mu da ma-
wirungu ku kanandi-nja. 
14Ou Ala, mbuu ndàba da pawunda-mu ma-matua-ha, nggamu na mahama-
nya na Alama? 
15Nyumu jiakau Ala mawunda pa-hangàtarungu, upeka-yaka na mbihamu la 
ba - banjaru-ka. 
16Wàngu kodi màkamu upamara-ya na banjaru-mu, da wàlana i Yakupu 
dàngu i Yuhupu. 
17Ba naita-kau Nyumu, ou Ala, nda - ndàndana na wai, hamangui na lata 
tehiku-mbu na-kandàndaku. 
18Na karumangu na-papurungu urangu, na kanduruku na-kangguruku; na 
kabàla natungu la nggi - nggini. 
19Na kanduruku ndu - nduruna, na kabilaku ji - jilana, na tana na-yoyangu 
dàngu na-kandàndaku. 
20Ulaku li ningu la ngalingu, unjadanya na tehiku, hi nda paita-ha da ruku 
wihimu. 
21Hama na mini pawangu bau londa banjaru-mu, bau wihi limanja i Muha 
dàngu i Harungu. 

Pamalangungu 78 

I Ala dàngu na banjaru-na 

1Na ludu lii papekangu-na i Ahawàpu. Tingiya na lii papekangu-nggu, dou 
na banjaru-nggu, tanaü-ha da kareuku-nggu. 
2Napa kutiki lawiti dàngu lii pangerangu, da dekangu la handàka-na napa 
ku-kaloka-ha, 

3da matumbu da parongu-ma dàngu da payema-ma, da papanii-da da 
kawunga bokuma. 
4Nda ma-pahini-anya la a - anama; tàka ka bobaru-ya la ana handalaru ma-
pandutungu, wàma rukuna na kodi màkana i MIRI dàngu da paràma-na da 
ma-bokulu, dàngu da pawunda-na da pa-hangàtarungu. 
5La banjaru Ihirailu na-wuangu-ya na Ukuna, dàngu na hupu liina la wàlana 
i Yakupu. Na paràha-nja da bokunda la mangilu pa-papeka wànja da anada, 
6ka datanda-ya Nyuna paraï ana handalaru ma-pandàkingu, hi da-pangala-
nya la anada nyuda. 
7Ba tuna nu nyudambu da-pahangga-nya na monungu-da lai Ala, nda da-
maromba-nja da pawunda-na, tàka da-pamàndu-nya na hupu liina, 
8ka àmbu dahama-nja da bokuda la mangilu da makàli kawutaru dàngu 
katadaku; nu da ana handalaru makàli tayonggahu pawaida, dàngu nda da-
manundu lai Ala. 
9Na kabihu Epuraïmu na mambeni wàngu pana dàngu tandai pana, napalai 
la rehi pa-hànjalangu. 
10Dapangga-ya na pa-njanjingu-na i Ala lai nyuda, dàngu nda da-mbuhangu 
panunju-ya na Ukuna. 
11Da maromba-nja da pawunda-na, dàngu da pa-hangàtarungu pa-paloha-na 
lai nyuda. 
12La hangga bokuda la mangilu, i Ala nawunda pa-hangàtarungu la tana 
Mehiru la ma-ndidaru Huangu. 
13Nabika-ya na tehiku hi na-papala-nja nyuda; hama tuna kahiri-ya na wai, 
ba na-dimbaku-ya. 
14La lodu na londaha wàngu karumangu la rudungu wàngu epi ma-hambila. 
15Nabika-ha da palindi watu la maràda telangu, nawua-nja pa-ngunungu 
mabundu làndangu. 

16Na-paràha-nya na tandula watu pa-paluhungu wai, hi hama lukuya ba na-
lulungu na wai. 
17Tàka nyuda pa-daingu-madanya panjala lai Ala, la maràda telangu da-
kawutaru hangganya i Hupu Majangga. 
18Da-harawuku pakama-nya i Ala, ba da-karuhi pangangu pambuha-da. 
19Da-ndubaku-ya i Ala ba dapanii, “Yia la maràda telangu namàka ihu 
pawua-nda pangangu i Ala? 
20Deningu-na ba napalu palindi watu ma-kalatungu, hi na-mbangatu na wai 
ba na-lulungu. Tàka namàka ihu pa-paloku-nya roti dàngu pawua-nya 
tolungu na banjaru-na?” wàda. 
21Ba narongu-ya nuna i Ala, na-karoruku wànya epi na banjaru-na; na-
hàngga-nanja nyuda hama hukana, 
22ba nda dapawai lai Ala, la kodi màkana na ma-ngalangu pa-pamara-ha. 
23Jiapa-kai ba tuna na-paràha-nya na awangu pa-bunggahu-ha da katonga-
na. 
24Na-papurungu uhu nggàndumu welingu la awangu, nu na màna ka 
dangangu. 
25Nawua-nja pangangu mabundu làndangu; dangangu roti maranongu. 
26Na-paràha-mbunya pa-hapuputu na ngilu timiru; ruku kodi màkana na-
hadumbalu na ngilu weli lurungu. 
27Nduma banjaru-na na-papurungu ma-hawurungu, hama waraha ba nda 
pataü-ha danguda. 
28Nu da ma-hawurungu napuha-ha la ma-pauma terangu la winggiru ngia 
pa-ngiangu-da. 
29Hi dangangu lundu mbihuda, ba mbàda wua-nanja parinju-da paraïna i 
Ala. 
30Tàka ndedi nali-aya na mangàba-da; hi lupa ba talànga nganguda, 

31na-hawuwatu na hànggana i Ala hi na-ndubaku-ha; da bidi tau dàngu da 
ma-kaborangu la Ihirailu na-pameti-ha. 
32Jiapa-kai ba tuna, na banjaru-na pa-daingu-madanya panjala, da pawunda-
na da pa-hangàtarungu nda da-hàrangu-wa-anya la papawai. 
33Tuna nu duka hi na-kanjupu-ya na lurida paraïna i Ala, hama tuna kayeku, 
mangàdatu jua-ma-aya la ngala lurida. 
34Handàka ningu - handàka ningu pa-pameti-na i Ala la hongada, hawiangu 
dapeka halaera dàngu hi da-pambelingu lai Nyuna. 
35Danamu-ya ba i Ala maopa-nja nyuda, dàngu bai Hupu Majangga ma-
pamàna-nja nyuda. 
36Tàka nyuda da-kakòlulu lai Nyuna, da patiki-da ma-kambàliku jua-maha. 
37Nda da-manundu lai Nyuna dàngu nda da-pamàndu-nya na njanjina. 
38Tàka i Ala nanamu dàngu najàma-nja da njala banjaru-na, hi nda na-
patàlaru-ha. Nda na-pambirangu bia pa-roputu-ya na karaü etina, hi nda na-
hanubuku-nya na hànggana. 
39Nanandi-nya ba ruku lima-nanja manda payatangu-ha, hama tuna ngilu 
mali hàmbu manda hili beliha. 
40Kanjupu pa-nutakungu-ha pa-kawutaru lai Nyuna, hi dahàka etiya Nyuna 
ba la maràda telangu-ha. 
41Dakama hili weli - hili welinya i Ala, da-pahanduka-ya i Ma-matua, na Ala 
Ihirailu. 
42Nda danandi-anya na mbihana Nyuna, na lodu pahàla-naha welingu la 
papada, 
43ba nawunda-ha da pa-hangàtarungu la Mehiru, dàngu da pa-maratangungu 
la maràda Huangu. 
44Da lukuda, Nyuna ma-pambeliha wai ria, hi lupa nda peku unu-danya na 
waina. 

45Na-pamayila-ha wàngu kapelatu panda taü, hi namàta-nja da tanada ba na-
pamolu-nja kapaki. 
46Na-patàka-nja ana kataru dàngu kabala, ma-pambuta-ha da pangangu 
dàngu da ihi woka. 
47Na-paruha-ha da pingi angguru-da wàngu ura watu mboka, dàngu da pingi 
kapilitu-da wàngu wai hamburungu kamàndalu. 
48Namàta-nja panggàna-ha ura watu mboka da bandada, dàngu pahira-ha 
kabàla da bandada. 
49Na-hanubuku-nya na mbeni mbàringu-na na ma-kandulangu ba nawàngu 
pa-paràhangu hapamba maranongu ma-butuhu kayeku hi kiri mbota 
monungu-da. 
50Nda na-roputu-aya na hàngga-nanja nyuda, jàka ndia la paaï-ya na lurida, 
tàka na-patàlaru-ha wàngu tàparu. 
51Na-pameti-ha da kawunga anada mini la nimbihu kuru uma tau Mehiru. 
52Hi na-kapipi-ya na banjaru-na beri kabàba mbimbi, nalonda-ha hi dali 
ningu la maràda telangu. 
53La kapipi-naha da-mambiru dàngu nda da-mangàdatu-a, tàka na muhuda 
da-tandaningu la tehiku. 
54Hi na-karia-nya na banjaru-na la tana matua-na, la ma-palindingu na 
pawàhi wikina Nyuna. 
55La hangga banjaru-na nanyara-ha da mangu tanangu lai nu hi napabe - 
berinya nu na tana la mbuu ndàba kabihu tau Ihirailu, na banjaru-na, hi peku 
ngia-danja da uma tera muhuda. 
56Tàka nyuda da-kawutaru dàngu da kamanya i Ala Hupu Majangga, da hupu 
liina nda-danunju-aha. 
57Da-kandulingu hama tuna da boku la kawunga-da, dàngu nda pamonu-nja 
hama tuna tandai pana kaleka. 

58Da ndubaku wànya ngia pa-hamayangu la marapu i Ala, dawuda-ya na 
pawutangu-na Nyuna wàngu kahala hadada. 
59Ba naita-yaka nuna, na-mbumbaru na hànggana i Ala, hi na-tulaku ailula-
ha nyuda. 
60Na uma terana Nyuna la Hilu na-dunjaku-nya, nu na ngia pa-ngiangu-na la 
honga tau pinu tana. 
61Napuli-nya na Pàti Pa-njanjingu-na pa-tanawa-nya; na ninu maü 
mangunju-na nawàhi-ya muhu. 
62Nahàngga-nya na banjaru-na, na mangu na kangeha-na, namàta-nja ka 
pameti-ha wàngu hapanda. 
63Da bidi minida nahoba-ha epi; hi nda ningu ma-kanoma-ha da anakaria-
da. 
64Da ratuda pa-pameti wànja hapanda, da kawini meti leida nda damàka-a 
pahii. 
65Lumbatu wàna i MIRI hama tuna ma-pawàla welingu la katuda-ya, hama 
tuna tau parii mahàla paunu angguru. 
66Na-nàhaku-ha da papana hi da kandulingu, dàngu lundu numaka ba na-
pakàku-ha. 
67Tàka da wàlana i Yuhupu na tulaku-ha dàngu nda naleha-aya na kabihu 
Epuraïmu. 
68Na-paleha-na jiaya na kabihu Yahunda, dàngu na Palindi Hiungu na 
pambuha-na. 
69Na-pahada-nya na Umana hama tuna na ngia pa-ngiangu-na la awangu, 
dàngu hi hama tuna na pinu tana ba na-paundu-nya lundu nu - nu. 
70Naleha-ya i Ndautu atana, hi napiti-ya welingu la kabàba banda, 
71welingu la ngia pa-radangu-na bai mbimbi, ka napawa-nya na Ihirailu na 
banjaru-na Nyuna. 

72Wàngu eti tànjina ba napawa-nja paraïna i Ndautu, dàngu nalonda limaha 
wàngu lima màpihu-na. 

Pamalangungu 79 

Na hamayangu lii kamahingu ka pahàla-ya na banjaru 

1Pamalangungu-na i Ahawàpu. Ou Ala, na banjaru manda tanda-kau Nyumu 
da-mandapu-nyaka na tana kangeha-mu. Da-pairaku-ya na Umamu, na 
Yeruhali da-nyungguru-ya. 
2Da metida da atamu da damàta-nja hi danjadi pangaa banda matàmba. Da 
metida da tau pambuha-mu damàta-nja hi danjadi pa-kahili wàngu banda 
matàmba. 
3La nggubulu parai Yeruhali da riada dambungu hama tuna wai; nda ningua 
matani-nja nyuda. 
4Manjadi pa-paakangu wàngu la banjaru la winggiru-ma, dariki-nggama 
dàngu da-kamibi-nggama. 
5Ou MIRI, lundu numaka na hànggamu, dàngu na pakilitungu-mu ba na-
kandulangu hama epi? 
6Hanubuku-nya na hànggamu la ba - banjaru manda tanda-kau Nyumu, 
dàngu la hau hanga - hau hanganji manda lumunggau Nyumu. 
7Nadu ba mbàda pameti-dahaka da banjaru-mu, hi da-pakabu-ya na ngia pa-
ngiangu-da. 
8Àmbu huku-nggama ruku njala boku la mangilu-ma. Lu mila-nggama eti, ba 
ninggama la mbota monungu. 
9Ndula-kama ou Ala, Ma-pamàna-nggama, jàmanja da njalama dàngu 
pahàla-kama lumunya na patembi wànggau Nyumu. 
10Àmbu màtanya na banjaru hawiangu pa-paàrangu rukuma nyuma, 
“Nggini-yaka na Alada?” ba wàda. Màta ka maita-ya na pa-limbangu-mu la 
banjaru da ma-pameti-ha da atamu. 

11Tingiya na kanjaïku-da da tau tanawangu; màla àruki rukuna na mbihamu 
ka pahia-nja paluri da tau pa-hukungu meti. 
12Ou MIRI, himbalu-hawa da njalada nuda da banjaru papihu wundangu 
ruku mbuu ndàbana na-pawawa-danggau Nyumu. 
13Napa nyuma banjaru-mu, mbimbi papawa-mu, ma-pamalangu-nggau 
lundu nu - nu, dàngu mawotu-nggau Nyumu, lupa ana umbuku-ma. 

Pamalangungu 80 

Na hamayangu ka pahàla-ya na banjaru 

1Nduma ma-kapipi tau maludu. Nunjuya na wiliku: Wàla mangàta. 
Pamalangungu pa-hakahingu-na i Ahawàpu. 
2Ou Mini Pawangu Ihirailu, tingi-kama, Nyumu ma-kapipi-ya na wàlana i 
Yakupu ba beri kabàba-ya. Nyumu ma-mandapu la pinu patau awangu, 
pawuwa pa-lohangu-wa wikimu 
3la hangga kabihu Epuraïmu, Mbanyamingu dàngu Manahi. Paloha-nya na 
kodi màkamu lai nyuma, dàngu maiwa pa-pahàla-kama. 
4Ou Ala, pahàmu beli-kama; tanara-kama wàngu màja etimu, jiangu-ma ba 
mamara. 
5Ou MIRI Ala Hupu Mambiha, lundu pirangu-mapa bau hàngga, jiapa-kai ka 
na-hamayangu na banjaru-mu? 
6Upapuna mànu-nggama wai matama, Upahanggina mànu-nggama wai 
wirama. 
7Umàtanja da banjaru la winggiru-ma pa-palumu-nya na tanama nyuma hi 
da-hayidi mbaha eti da muhuma. 
8Ou Ala Hupu Mambiha, pahàmu beli-kama; tanara-kama wàngu màja 
etimu, kapeku marama. 

9Na banjaru-mu beri pingi angguru pa-paleli-mu welingu la Mehiru-ya. Da 
banjaru hawiangu uwànggaha, hiu pamula-ya na pingi angguru la tanada 
nyuda. 
10Upalànyapu-nya tana pangia-na; hi na-paamu ta - tanjiku hi nambewa 
ndàbanya na tana mbutana. 
11Na-pamaü-nja da tandula, dàngu wàngu kahanga-na na-pandàda-nja da 
kajiu matika pajangga. 
12Da laina dambewa lundu la Tehiku Padua, da kahuluku-na datoma la Luku 
Epuràtu. 
13Ou Ala, nggikina hiu pàpaha da okana, hi lupa nimbihu-na na tau na ma-
hanàhu-na peku pàpuna wuana? 
14Nangiwa-ya wei rumba hi lupa naruha, dàngu nangaanya banda la maràda. 
15Ou Ala Hupu Mambiha, mai beliwa, tanara-wa welingu la awangu dàngu 
hamata-ya na banjaru-mu. 
16Pahàla-ya na banjaru na mahama pingi angguru pa-pamula wiki-munya, 
dàngu kalunga angguru pa-pakapingatu-mu. 
17Mbàda punggu dàngu mbàda tunu-nanyaka muhu; màtawa ka patàlaru-ha 
paraïna hànggamu. 
18Opanya na tau pambàda lehamu, na ana tau pamatua-mu ndumamu 
Nyumu. 
19Nyuma duma nda ma-hiliru-apa welingu lai Nyumu; mangganya na lurima, 
jianguma ba mawotu-nggamu. 
20Ou MIRI Ala Hupu Mambiha, pajia beli-kama, tanara-kama wàngu màja 
etimu, kapeku marama. 

Pamalangungu 81 

Na ludu ba mbabu 

1Nduma ma-kapipi tau maludu. Nunjuya na wiliku: Nggititu. Welingu lai 
Ahawàpu. 
2Ludu-nyawa ludu wotungu ndumana i Ala, na kodi màkanda, paoi mbaha 
etingu-wa nduma Alana i Yakupu. 
3Palàngi-ya na lamba ha-kapapa, wundawa wiliku, kàritu pa-hàmungu-wa 
jungga lamba dàngu jungga. 
4Hapiiwa napiri la lodu bokulu-nda, la mbabu wula jiliku dàngu la tambulu 
wulangu. 
5Nadu nuna ba huri lawiti-maya la Ihirailu, hangia hupu liina na Alana i 
Yakupu-maya. 
6Na hupu lii nuna na-kawuku-ya nduma Ihirailu, ba nalaku hanggangu 
Nyuna pa-tumbaru-ya na Mehiru. Kurongu hilu panda tandanggu, 
7“Mbàda àli-nggunyaka na ngàndi welingu la kundumu, dàngu ku-pukalu-
yaka na katanga paduku wàngu welingu la limamu. 
8La handuka-mi miwara, hi kumai pa-pamara-kai. Kuhema-kai welingu la 
kangguruku ngia pa-kawiningu-nggu, la mata wai Marimba kukama-nggai. 
9Tingiya na panamu-nggunggai, ha banjaru-nggu, ou Ihirailu, làti jàkau 
tingika! 
10Àmbu ningudu kamàla ala la hongami, àmbu lumungu kamàla ala weli 
nàmungu. 
11Nyungga jiaka MIRI Alami, malonda-kai paluhu welingu la Mehiru. Bai 
rimbangu kuwua-nggai pangangu. 
12Tàka na banjaru-nggu nda nabihu patingi-ka, na Ihirailu nda nabihu pa-
karadaku-ngga Nyungga. 
13Tuna nuduka hi kumàta-nja patongguru etida; dàngu la pawunda pambuha 
eti wikida. 

14Ai làti pàku na banjaru-nggu ka da-mbuhangu patingi-ka, làti pàku ka da-
mbuhangu pa-karadaku-ngga Nyungga, 
15jiangu-ma kurengga panyàku-ha da muhuda làti, hi ku-pakàku ndàbaha da 
muhuda. 
16Da tau da ma-karaü-ngga eti napa ku-panyàku-ha, napa pa-hukungu-ha 
lundu nu - nu. 
17Tàka na banjaru-nggu kuwua-nya pangangu uhu nggàndumu paleha, 
dàngu hi ku-pambihu-ya wàngu manggaluangu la omangu,” na mawàna. 

Pamalangungu 82 

I Ala na Hanganji Bokulu 

1Pamalangungu-na i Ahawàpu. I Ala nauli-nya na batangu la awangu, hi na 
wuangu botangu-na: 
2“Àmbi hili mbotu hapapa-dupa bai patandangu ngera, dàngu àmbu karaha 
niya na tau akatu. 
3Kahiri-ya na ana mamila dàngu na tau lamanga, wuanya mamola na tau 
mila dàngu na mamila tanjàriku. 
4Pahàla-ya na tau lamanga dàngu na tau na manda payatangu, pahàla-ha 
welingu la lima tau akatu. 
5Nda nggàra-a papimi, minduba dàngu mi-njàrangu, ba rukumi nyimi, hi na-
tanyànggaru na kangguti panggolu. 
6Kupanii, bai pahada àlangu mbuu ndàbami anana i Ala Hupu Majangga-kai. 
7Tàka jiangu bai pameti taungu, hama tuna mbutana na tau bokulu, tuna nu 
mbu nyimi bai hanggubalu,” wàna. 
8Maingu-wa ou Ala, patanda-nyawa ngera na pinu tana, ba mangu-dumunya 
mbuu ndàba na banjaru. 

Pamalangungu 83 

Na hamayangu karai pandulangu pa-tumbaru-ya na muhu 

1Pamalangungu-na i Ahawàpu: na ludu. 
2Ou Ala, àmbu pàdi wàmu bia, àmbu angguluku hi jiapa ba ndii wàmu. 
3Tàngaru, da muhumu hadumbalu-danyaka, da tau ma-karaü-ngga eti 
kawutaru-danyaka. 
4Damàhi ba da-lakunda-ya la pa-tumbaru-ya na banjaru-mu; da-pahamangu 
pa-tumbaru-ya na banjaru paopa-mu. 
5Dapanii, “Màla ka ta-pamija-ya na banjaru Ihirailu, ka àmbu hili namuya na 
tamuda,” wàda. 
6Da banjaru da-kahaungu-ka, dàngu da-pahamangu pa-tumbaru-kau Nyumu: 
7na banjaru Endumu dàngu Ihimailu, da tau Muapu dàngu Hanggaru; 
8na banjaru Nggembàlu, Amungu dàngu Amaliku, na banjaru Pilitia dàngu 
Tiruhu. 
9Hamangui na Ahuru mbàda pa-mbulungu-da lai nyuda, hi wihi lima wàlana 
i Lòtu-ha. 
10Pahama-njawa nyuda hama tuda da tau Mindiangu, hama tuna i Hihera 
dàngu i Yambingu, la Luku Kihungu, 
11da pa-patàlaru la Enduru, da metida hi tuha pa-kamboka wàngu tana. 
12Pahama-njawa da liku uruda hama tuda i Oripu dàngu i Heyipu, panyàku-
ha da ma-hanggubu-nja hama tuda i Njembahu dàngu i Hàlamuna, 
13nadu ba mbàda panii-dudaka, “Màla ka ta-mandapu-nya na tana ngia pa-
ngiangu-na i Ala,” ba wàdadui. 
14Ou Ala, hàbaru-njawa hama tuna kumburu tana, hama tuna rembi pa-
hawuru ngàndi ngilu. 
15Hama tuna epi ma-pamutungu omangu, hama tuna roka epi ma-pakehi 
palindi - palindi. 
16Nyara-hawa wàngu ngilu mbangatu-mu, pa-kapòtuku-ha wàngu làpuru-
mu. 

17Ou MIRI, màta-njawa ka pawawa-ha, ka da-pajia-ya na kawaha-mu. 
18Màtawa ka daingu pamakia-ha dàngu pa-daingu mangàdatu-da, màtawa 
ka da-pameti ahungu. 
19Màla àruki ka dapinya ba didi-akau Mahupu Majangga, MIRI, ma-
hanggubu-nya nggubulu-na na pinu tana. 

Pamalangungu 84 

Na rinjunya na Uma Ala 

1Nduma ma-kapipi tau maludu. Nunjuya na wiliku: Nggititu. Pamalangungu-
da da tau Kora. 
2Ai, kanjupu pambaha etiya na ngia pa-ngiangu-mu, ou Ala Hupu Mambiha! 
3Na etinggu kanjupu rinju-nanya na Umamu, na tolu na hamangu-nggu na-
paoingu ndumana i Ala maluri. 
4Jiapa da manginu da-ngalangu umada dàngu da mbera wurungu da-
ngalangu hibuda, ngia patuu-daha da anada la lihi ngia pawotu maraku 
mangumu dou MIRI Hupu Mambiha, na Hanganji dàngu na Alanggu duku. 
5Kanjupu pa-ohangu-ha da tau ma-ngiangu la Umamu, dàngu da maludu 
wotu mànunggau. 
6Oha-daka da tau ma-ngalangu àtalu welingu lai Nyumu, dàngu da ma-
patikingu palua pa-kanandingu la Palindi Hiungu. 
7Ba talànga lakuda ba dali la lola Mbaka, na lolangu nuna da-pambeli-ya ma-
pamata waingu, na-pabundu làndanya kanyuru paraïna kawunga urangu. 
8Na àtalu-da hama huka bonjangu-na, ba nàhunja la Hiungu, la ngia pa-
pawuwangu-na wiki na Alada da ngara ndewaka. 
9Tingiya na hamayangu-nggu, ou MIRI Ala Hupu Mambiha, Tanaü-ka ou 
Alana i Yakupu. 
10Pa-maringu-ya na hanganji-ma, ou Ala, opa-nyawa na tau paleha-mu. 

11Narihi hàmupa ba hau lodu la Umamu welingu ba 1000 lodu la pangia 
hawiangu. Kupindi ningu la panjadi madai pindu la Uma Alanggu welingu 
la pa-ndàdiku la uma tau akatu. 
12Nadu i MIRI Ala na maopa-nda dàngu na Hanganji Bokulu, nawua-nda pa-
namungu dàngu tembi. Ndedi nggàrama duna mahàmu pa-tulaku-na la tau 
manda ningu nyurangu la lurina. 
13Ou MIRI Hupu Mambiha, oha-naka na tau mawaikau Nyumu. 

Pamalangungu 85 

Na hamayangu ka na-mambiru na banjaru 

1Nduma ma-kapipi tau maludu. Pamalangungu tau Kora. 
2Muora etinya na tanamu, ou MIRI, mbàda pajia beli-munyaka na ngerana 
na Ihirailu. 
3Mbàda jàma-munjaka da njala banjaru-mu; ndau utu-aha da ndokuda. 
4Ndau hàngga-anjapa nyuda; na hànggamu na ma-mbàringu upaütu beliya. 
5Pajia beli-kamawa, ou Ala Ma-pamàna-nggama, àmbu hili hàngga-nggama. 
6Palupangu-mana-nyaka na-hànggamu-nggama, dàngu pa-daingu hàngga-
mamu lupa ana umbuku? 
7Paàtalu beli-kamawa ka peku hawola-ma banjaru-mu rukuna nandula-
munggama. 
8Pa-itangu-ya ba pa-daingu mbuhamu-nggama, ou MIRI, wua-nggamanya na 
mànangu welingu lai Nyumu. 
9Ku-mbuhangu parongu-ya na paniina i MIRI Ala; nanjanji-ndanyaka na peku 
hàmu lai nyuta, banjaru-na; mili àru àmbu tahili wunda beli manjala. 
10Langatàka, ehingu-mananya pa-pamara tau ma-karadaku, napa i Ala na 
ma-bokulu na-ngiangu la parainda. 
11Na pa-namungu dàngu na tuturu napa da-pahàmburu, na mola dàngu na 
peku, napa daparo - rohu. 

12Na tuturu-na na tau, napa na tumbu welingu la pinu tana, tàka na molana 
i Ala, napa na-ngàdalu welingu la awangu. 
13I MIRI na-wuangu mahàmu, hi na-wuangu ihina napa na tananda. 
14Na mola napa na-mangilu-nya i MIRI, dàngu hi na-paloku-nya ànda 
ndumana Nyuna. 

Pamalangungu 86 

Na hamayangu karai pa-ndulangu 

1Na hamayangu-na i Ndautu. Tingiya na-hamayangu-nggu, ou MIRI, dàngu 
hema-kawa, ba kumila dàngu ku-lamanga. 
2Mangganya na luringgu bau mbuha-dungga, pahàla-ka nyungga atamu 
mawaikau Nyumu. 
3Jiakau Nyumuma Alanggu, mila-kingga eti ou MIRI, ba malo - lodungu ku-
hamayangu lai Nyumu. 
4MIRI, pa-hawola-ya na etinggu Nyungga atamu, ba lai Nyumudu ku-paora 
ninya na etinggu. 
5Bau hàmudu, ou MIRI, dàngu bau mbuhangu pa-jàmangu njala, na tau ma-
hamayangu lai Nyumu daingu mbuha-munya wàngu mbuhangu mabundu 
làndangu. 
6Eti-wànya na hamayangu-nggu, ou MIRI, tingiya na waranggu ba kukarai 
pa-ndulangu. 
7La handuka-nggu ku-hamaya-nggau Nyumu, bau hema-duka. 
8Ou MIRI, nda ningua kamàla ala hamamu Nyumu, nda ningua ma-ngalangu 
pawunda-ha da pawunda-mu Nyumu. 
9Mbuu ndàba da banjaru pa-padika-mu napa damaiha, ou MIRI, pa-
marubuku-nggau Nyumu dàngu pawotu-nya na bokulu-mu. 
10Bau kodi màka dàngu bau wunda pa-hangàtarungu, didi-akau Nyumu Ala. 

11Papeka-ngganya na pawuku-mu, ou MIRI, ka kununju naiya; pambulu-nya 
na etinggu la pa-karàda-nggau. 
12Ku-pamalangungu lai Nyumu wàngu weli etinggu, ou MIRI Alanggu; ka 
kuwotu-nya na bokulu-mu lundu nu - nu, wàngguka. 
13Ba nda na-haleli na kanjupu mbuha-mungga; mbàda pahàla-munyaka na 
luringgu welingu la lambongu meti. 
14Ou Ala, na tau ngànjangu, nahada lumbatu pa-hànjalu-ka, na hajuru tau 
mbana eti ka pameti-ya wàdangga; nda da-wàrihu-akau Nyumu. 
15Tàka Nyumu dumu, ou MIRI, Ala ma-paaï pa-namungu-kau, na pa-
namungu palupangu-mu na-làndangu mu-lerangu etimu, na-làndangu na pa-
aïngu dàngu na tuturu-mu. 
16Hamata-ka dàngu mila-kingga eti, pa-àtalu-ka dàngu pahàla-kawa, na du 
hama tuna na inanggu ba nalumu-nggau, tunggu nu mbu ba kulumu-nggau 
Nyumu. 
17Wunda-ngganya na tanda hàmumu ou MIRI, ka da-makia da tau ma-karaü-
ngga eti, jàka daita-kau Nyumu bau ndulaka dàngu bau ombaka. 

Pamalangungu 87 

Na wotungu ndumana na Yeruhali 

1Pamalangungu tau Kora, na hapungu ludu. La pinu tandula ma-matua i MIRI 
na tura-ya na paraingu-na. 
2Welingu la mbuu ndàba paraingu la Ihirailu, na Yeruhali kanjupu rihi 
mbuha-nanya. 
3Patingingu-wa, ou paraingu-na i Ala, tiki-naha da pa-hangàtarungu la 
ngeramu nyumu: 
4“Na Mehiru dàngu na Mbambilu ku-tulihu-ha la huratu juruda da banjaru 
ma-karadaku-ngga. Da banjaru Pilitia, Tiruhu dàngu Hundangu ku-patama-
nja la dihada da ma-mandapu-nya na Yeruhali,” wàna. 

5Rukuna na Hiungu napa napanii na tau, da nua nituna na-hanggaunja mbuu 
ndàba da banjaru, dàngu i Ala Hupu Mambiha napa na paundu-nya. 
6Napa i MIRI na-tulihu-ha da banjaru la huratu juruda da nua-nitu Yeruhali. 
7Napa nyuda darenja dàngu da ludu, “La Hiungu jiaya na ngia paweli-nggu!” 
wàda ba daludu. 

Pamalangungu 88 

Na hamayangu karai pa-ndulangu 

1Na ludu. Pamalangungu tau Kora. Nduma ma-kapipi tau maludu. Nunjuya 
na wiliku: Mahalàtu Lianutu. Ludu lii panaungu-na i Hemàngu, tau Ehirahi. 
2Ou MIRI, Ala ma-pamàna-ngga, la rehi lodu kuwara-nggau Nyumu, dàngu 
la rehi rudungu ku-hurungu la hanggamu. 
3Màla àruki ka natàka na hamayangu-nggu lai Nyumu, tingi àru-kiya na 
waranggu. 
4Nadangu na handuka ma-pinjalu-ngga; na meti la ngaru pindu-yaka. 
5Nyungga hama tuna tau mahangga-nya na meti-kaka, nda ningu ndoku-apa 
àtalu-nggu. 
6Pa-màtangu-ka la honga tau meti, hama tuna tau pa-pameti, ma-
tanggunggulu la reti, hama tuna tau pa-maromba ailulu-mungga, tau panda 
hili ndulamu. 
7Upatàda-ngga la lambongu ma-majolungu, la lambongu reti ma-majolungu 
dàngu ma-kapàtangu. 
8Kanjupu mbotuya na hànggamu ba na-roduku-ngga, kumija-ka ruku pinjalu-
nangga hànggamu. 
9Da pata - tandanggu upawiliru-ha welingu lai nyungga, utuka palabu eti 
wàda nyuda. Pa-nggupulu-ka hi nda peku tambahi-nggu, 
10da matanggu nda da-torungu ruku mayila. Nimbihu lodu kuwara-nggamu 
MIRI, dàngu ku-hamayangu wàngu pandemangu limanggu. 

11Uwundapa ihu pa-hangàtarungu nduma tau meti? Pekuda ihu nyuda pa-
hadangu dàngu pahili wotunggau Nyumu? 
12Ningu ihu mapeka-ya na pa-namungu-mu daa la reti, dàngu na tuturu-mu, 
nu la ngia pa-tàlaru? 
13Ningu ihu mapinya na pa-hangàtarungu lai Nyumu la kapàtangu, jàka ndia 
na hàmumu la paraingu ngia pa-marombangu tau? 
14Tàka nyungga duku ku-kamahi-nya na tula-mungga, ou MIRI, nimbihu 
mbaru ku-hamaya-nggau Nyumu. 
15Ou MIRI, nggikina hiu tulaku-ka? Nggikina hiu pambeli-nya na matamu 
welingu lai nyungga? 
16Weli pa-anakedangu-maka ba ku-mayila dàngu ba nanàpu-ngga meti, 
kuonja ba ku-handepa-ya na hukungu welingu lai Nyumu. 
17Kumija ruku hànggamu na ma-mbàringu; ku-tàlaru ruku hànjalu-mu na 
ma-wirungu. 
18Malo - lodungu beri iwaya ba na-winggiru-ngga hànggamu, weli 
winggirungu ba na-nggupulu-ka. 
19Da kandua hàmu etinggu upawiliru-ha welingu lai nyungga, jiaya na 
kapàtangu-a na maangu-ngga. 

Pamalangungu 89 

Na ludu la rehi manjurangu 

1Na ludu lii panaungu-na i Etangu, tau Ehirahi. 
Na tuturu-na i MIRI Hupu Mambiha 

2Ou MIRI, ka kuludu mànunya wàngguka rukuna naaï namu-mungga, na 
tuturu-mu napa ku-bobaru-ya wàngguka la mbuu ndàba ana umbuku. 
3Nadu ba kupinya na pa-namungu-mu lundu nu - nu-ya, na tuturu-mu na-
ndapuru hama tuna na awangu. 

4Tàka Nyumu, “Kutura-yaka na njanjinggu la tau paleha-nggu; mbàda 
harangu-ngguka lai Ndautu, atanggu: 
5‘Ku-paundu-nya na kanjàka pareta-mu lundu nu - nu, napa da-mandapu-nya 
wàla ana umbuku-mu, wànggunya,’ ” wàmu. 
6Ou MIRI, da pawunda-mu da pa-hangàtarungu nawotu-nja paraï 
kabungguru la awangu, dàngu daludu wànya na tuturu-mu. 
7La awangu nda ningua mahama-nggau Nyumu, ou MIRI, nda ningu ngara 
dika la awangu mahama-nggau Nyumu. 
8Patembi-kau Nyumu la honga tau matua, parihi mangàdatungu welingu la 
mbuu ndàba da maninja la winggiru-mu. 
9MIRI, Ala Hupu Mambiha, nggamu hama kapàru-mu? Ututuru la mbuu 
ndàbana ou MIRI. 
10Nyumu ma-kawaha-ya na tehiku mbeni, dàngu ma-pakahàna-ya na 
ngalingu mbangatu. 
11Na Rahàpu, na nggarihu la tehiku upameti-ya, wàngu lima àtalu-mu 
uberaha da muhumu. 
12Na awangu dàngu na tana mangu-munya, na pinu tana dàngu na ihina-ka 
ruku lima-munja. 
13Nyumu mawulu-ya na dia dàngu na luru, na Palindi Tamburu dàngu 
Herumungu da-paoingu ndumamu Nyumu. 
14Kanjupu bokulu-ya na mbihamu, dàngu kanjupu wirungu-ya na àtalu-mu! 
15Na mola dàngu na uku lata pareta-munya, na pa-namungu dàngu na tuturu 
na-lohangu la mbuu ndàba pawunda-mu. 
16Oha-naka na banjaru ma-lumungu wàngu hawola-na, da maluri la 
handaraku-mu ba ninggau, ou MIRI. 
17Malo - lodungu ba dambaha eti dàngu pa-daingu undungu-da, ruku 
hàmumu. 

18Uwua-nggama talu manàra, ruku hàmumu Nyumua hi matalu. 
19Nadu na maopa-nggama ba tau paleha-munya, ou MIRI; na hanganji-ma 
manguna i Ala Matua Ihirailu-maya. 

Na njanjina i Ala lai Ndautu 

20La handàka la harii mata, upaniinya na ata tuturu-mu, “Mbàda tula-
nggunyaka na haàtu mini kaborangu, na haàtu na paleha-nggu welingu la 
rayatu, kuwotu pajangga-yaka. 
21Kuhunggu-yaka i Ndautu atanggu, hi ku-katua-ya wàngu lonahu kalaratu. 
22Na àtalu-nggu napa naopa mànunya nyuna, na kodi màkanggu ka na-
paàtalu-ya nyuna. 
23Nda jia pakàku-ananya muhu, dàngu nda jia roduku-ananya paraï tau 
akatu. 
24Napa ku-patàlaru-ha mbuu ndàbada da muhu, ku-pameti-ya nggamu biaya 
ma-karaü-nya eti. 
25Ku-tuturu-nya dàngu pa-daingu mbuha-nggunya, dàngu hi kubonja-ya na 
kawaha-na. 
26Napa ku-palera-nya na pa-hanganji-na, na ngabana welingu la Tehiku 
Padua lundu la Luku Epuràtu. 
27Napa nyuna napanii-ngga Nyungga, ‘Nyumu jiakau Amanggu, Alanggu, 
maopa-ngga dàngu ma-pamàna-ngga,’ wànangga. 
28Nyuna kutuya kawunga ananggu mini, na marihi pa-bokulu welingu la 
mbuu ndàba hanganji. 
29Pa-daingu mbuha-manggunya lundu nu - nu, na pa-njanjingu-nggu dàngu 
nyuna pa-daingu undungu-mana. 
30Na kanjàka pareta-na ku-pamàndu-nya ba ngala ninyapa na awangu pa-
tangara-na na tana, dàngu wàla ana umbuku-mana na ma-mandapu-nya. 
31Tàka jàka dapangga-ya na Ukunggu da ana umbuku-na, dàngu nda daluri 
nunjuya na hupu liinggu, 

32jàka nda da-wàrihu-ya na pa-kawuku-nggu dàngu hi dalànja-nya na 
kalaratu-nggu, 
33napa kuhuku wànja ràmbahu rukuna na pa-panggada, dàngu ku-pinjalu 
wànja manjurangu rukuda da nja - njalada. 
34Tàka i Ndautu pa-daingu mbuha-nggunya, nda jia kabeli-anggunya na 
tuturu-nggu. 
35Na pa-njanjingu-nggu dàngu nyuna nda ku-hinggilu-anya, nda ana hauma 
payila belinggu welingu la panjanji-nggu. 
36Ku-handàkangu-a lundu nu pa-harangu wànya na tamu matua-nggu; nda 
jia kambàliku-anggunya i Ndautu. 
37Na kanjàka pareta-na na torungu la ngala ninyapa na mata lodu, napa na-
mandapu-nya wàla ana umbuku-na. 
38Na pa-hanganji-na ni mànunya hama tuna na wulangu, ba hakahii 
pangalangu la awangu-ya,” wàmu. 

Na padudurungu ba nakàku na hanganji 

39Tàka nàhu Nyumu muhàngga-nya na hanganji, uwàrunya dàngu utulaku-
ya na tau paleha-mu. 
40Upabeta-nya na pa-njanjingu-mu dàngu atamu, ukawuka-nya na tubuku 
pareta-na la kapihaku. 
41Da kilimbatu paraingu-na unyungguru-ha, da ngia pa-torungu-na utuha 
watu tanyungguru. 
42Mbuu ndàba na tau na manàhu-nya naramba-nja da manguna, jiaya na pa-
paakangu wàngu la angu kotaku-na. 
43Uwuanja patalu wàngu da muhuna, hiu pahawola-ha mbuu ndàba da 
papana. 
44Da pambeni wàna upanjadi-ha la panda ningu linguda, ndau tula-anya la 
pabera. 

45Ukanjupu-ya na kawaha-na na ma-mangarangu, na kanjàka pareta-na 
utòkunya la tana. 
46Upadànggitu-ya na rehi bidi tauna, dàngu hiu pa-lumburu-nya makia. 

Na hamayangu karai pamara wàngu 

47Ou, MIRI lundu pirangu-mapa bau kawiningu? Lundu pirangu-mapa ba na-
pakandula epingu na hànggamu? 
48Pangàda-kinya nggi tuna dànggitu-na na luringgu, uwulu-kama nyuma la 
mandapu-ma ba dika nda payatangu-kama. 
49Nggamu maluri pangalangu dàngu nda metina? Nggamu mamara welingu 
la reti? 
50Ou MIRI, nggiyaka na tanda pa-namungu-mu la kawunga-na, na panjanji 
wàngu harangu-mu lai Ndautu lumunya na tuturu-mu? 
51Ngàdaya ou MIRI, nggiki paaka-dangga, nyungga atamu, ku-handepa-ya 
na-pawawa-dangga paraï da banjaru dangu. 
52Da muhumu da pawawa-ya na hanganji paleha-mu, ou MIRI, da-payudi-ya 
la nggi biaya nalaku ningu. 
53Wotu-nyawa i MIRI lundu nu - nu. Ka tuna nuwa! Amingu! 

Pamalangungu 90 

NA MBUKU PAPATU WÀNA: 
PAMALANGUNGU 90-106 

I Ala ngia pa-handera tauya 

Na hamayangu-na i Muha, atana i Ala. 
1Ou MIRI, Nyumu jiakau ngia pa-handera-ma lupa ana umbuku. 
2Ba ndedi upadika-nja da palindi, uwuluya na tana dàngu na pinu tana, 
Nyumu jiakau Ala ma-palupangu, nda ningu mulamu nda ningu hupu 
njàpumu. 
3Uparàha-nya na tau pabeli la ngia paweli-na, hi kumburu tana beliya hama 
la kawunga-na. 

4Lai Nyumu na 1.000 ndaungu beri hau loduya, lodu kangeu mambàda 
làpahu; hama tuna na rehi njangga rudungu ma-dànggitu. 
5Upamili-kama nyuma hama tuna manggadipangu kama, beri rumba ma-
kalunga-kama; 
6la mbaru natumbu hi na-hanggebaru, tàka na-malaï la malingu. 
7Ma-katàtaku ruku mbenimu, ma-tàlaru pa-mbutangu ruku hànggamu. 
8Da nja - njalama utuha la hanggamu, da njalama da ma-kawiningu muita-
ha. 
9Na-dànggitu na lurima ruku mbenimu, da-kanjupungu da ndaungu-ma 
hama tuna kayeku pa-pahàlangu. 
10Na rehi lurima pihu kambulu ndau-ana, jàka ma-torungu ihima, walu 
kambulu ndauma. Tàka mayila-maaya na-pahunggu-ma; la hambeli luri 
dànggitu molungu-ma-amanya. 
11Nggamu mambàda pàdanya na mbàringu-na na hànggamu, nggamu 
mapinya na ruku mbenimu? 
12Papeka-nggama la papàda-nya na dànggitu-na na lurima ka madedi tau 
maningu kanandingu-ma. 
13Ou MIRI, lundu pirangu-mapa bau mbeni? Mila àruki-nggama eti nyuma 
yia atamu. 
14Palànda-nya na mbuhamu-nggama hau mbaru - hau mbaru, ka ma-hawola 
dàngu ka maludu la ngala lurima. 
15Uwua àru-nggama pa-ohangu hama tudana na mayila na paduku-ma la 
ndaungu - ndaungu mayila-ma. 
16Pa-itangu-ya na pawunda-mu lai nyuma atamu, dàngu na mbiha 
mangarangu-mu la ana umbuku-ma. 
17Ou MIRI Alama, pakanyuru-kamawa, ka da-paihi da paràma-maka. 

Pamalangungu 91 

La opangu-na i Ala 

1Na tau ma-handera lai Hupu Majangga, dàngu na ma-engangu la opangu-
na i Hupu Mambiha, 
2peku panii-nanya i MIRI, “Nyumu jiakau ma-kahiri dàngu maopa-ngga, 
jiakau Alanggu, Nyumu ngia pamonu-nggu,” wànanya. 
3Napa na-pahàla-kau welingu la hanggàmaru ma-kambelingu, dàngu 
welingu la mbuu ndàba hidu pameti wàngu. 
4Napa na-palumburu-nggau wàngu ruu kàpana, tàka hiu mambiru la 
lumbuna; na tuturu-na beri temingu-ya na ma-kahiri-kau. 
5Àmbu mangàdatu-dunya na hanggàmaru la rudungu, jàka ndia na ma-
hànjalu harabàndangu la lodu; 
6àmbu mangginggitu-dunya na hanggàmaru màtaka la kapàtangu, jàka ndia 
na kabu matungu la tidu lodu. 
7Jiapa ka 1.000-ya na mameti la karaha-mu, dàngu ka 10.000-ya la kawana-
mu, tàka nyumu wiki nda nggàra ehi-amu. 
8Jàkau pa-wilikungu mata la winggiru-mu, uitaya na tau akatu panggàna 
himbalu. 
9Bau panjadi-ya i MIRI ba jiaya na ma-kahiri-kau, i Hupu Majangga ba jiaya 
na tindingu-mu. 
10Nda jia nggàna-ananggau tàparu, na umamu nda jia pitaku-ananya pa-
manjurangu wàngu. 
11I Ala na-palewa maranongu-na pamangga-nggau nyumu, paopa-nggau la 
nggi biakau laku ningu. 
12Nyuda datema-kau la tàbalu limada, ka àmbu da tunjuru la watu da 
wihimu. 
13Napa upangga kataru dàngu hinga, utarohaku kamboka hinga dàngu 
kataru mbana. 

14Napanii i MIRI, “Napa ku-pamara-ya na tau na mambuha-ngga Nyungga, 
napa kuopa-nya nyuna na mapeka-ka Nyungga. 
15Jàka nawara-ngga Nyungga, napa kuhema-ya. Napa kundula-ya la rehi 
handuka; ku-pamara-ya dàngu kuwua-nya tembi. 
16Napa ku-pahoda wànya malai luri, dàngu hi ku-pamàna-nya,” wàna. 

Pamalangungu 92 

Na ludu wotungu 

1Na ludu nduma lodu hangahu. 
2Kanjupu hàmu-aya ba pamalangu-nggau Nyumu, ou MIRI, dàngu la pawotu-
nggau Nyumu, Ala Hupu Majangga; 
3pa-bobaru-ya na pa-namungu-mu la rehi mbaru, dàngu na tuturu-mu la rehi 
rudungu, 
4ba wàngu pa-kàritu jungga hakambulu lulu, pa-kariangu jungga lamba 
dàngu jungga. 
5Nadu da pawunda-mu da-pambaha etika, kuludu hawola ruku da paràma-
mu. 
6Kanjupu bokulu-ha da pawunda-mu, ou MIRI, kanjupu tanjiku-ha da 
kanandingu-mu! 
7Nda da jàngapu-aha paraï tau nduba, nda da hàmburu-aha tau kambànga. 
8Talànga wanguna da tau katadaku datumbu pa-kamboka rumbangu, dàngu 
da tau akatu da-bonjangu pawulu dàngu paluri mbokaru; ba tuna jiangu-ma 
ba patàlaru ailulu-ha, 
9nadu ba Nyumu, MIRI ma-kawaha lundu nu - nu. 
10Mapinya ba pa-pamànji-ha da muhumu, ou MIRI, mbuu ndàba da tau akatu 
ba papai - ihangu-ha. 
11Upakapàru-ka hama tuna hapi mbàtingu matàmba, dàngu upa-kanyuru 
wàngga pa-ohangu. 

12Kuita-ha ba dakàku da muhunggu, da tau da mambàda hada ngàndingu pa-
ndubaku-ka, mbàda rongu-ngguhaka da wulu akada. 
13Da tau patutungu da-kalunga hama tuna pingi karumangu, datumbu 
kamboka hama tuna pingi kanjilu la Limbanongu. 
14Nyuda hama tuna pingi ai pa-pamula la Umana i MIRI, hi da-hanggebaru 
la Uma Alanda, 
15pingi ai mawua-mahapa la rehi kaweda-da, ma-padaingu pamuru dàngu 
pa-katombuhu. 
16Nuna mbuti-duyaka ba namola i MIRI; Nyuna jiaya na ma-kahiri-ka nda 
ningua pa-lapingu-na. 

Pamalangungu 93 

I MIRI na Hanganji lundu nu - nu 

1I MIRI, Hanganji-ya; na bokulu dàngu na kodi màka jiaha da pakina. Na 
tana na-undungu nda jia yoyangu-ana. 
2Na kanjàka pareta-mu na-undungu weli mulangu, weli nungu-maka ba 
ninggau. 
3Na lata tehiku na-parukangu palingu, ou MIRI, na tehiku lerangu nabonja-
ya na kawoku ngalingu-na. 
4Tàka i MIRI na ma-kawaha la awangu, narihi wirungu welingu la ngalingu 
tehiku lerangu, narihi mbangatu welingu la tunguna na ngalingu. 
5MIRI, da kalaratu-mu da-padaingu lundu nu - nuha, na Umamu na-matua 
nda ningu dirana. 

Pamalangungu 94 

I Ala na-patanda-nya ngera mbuu ndàba na tau 

1Ou Ala, Nyumu Ala matungu himbalu-kau, paloha-nyawa na pa-
himbalungu-mu, ou MIRI. 



1565 

 

 
Na Huratu Matua 

© 1995, Indonesian Bible Society. 
 

 
 

 

 

 

2Hada ngàndingu-wa, ou Ma-patanda-nya ngera nggubulu-na na pinu tana, 
huku-njawa da tau nggoji tuda himbalu-na na pawunda-da. 
3Ou MIRI, lundu pirangu-mapa ba da-hawola da tau akatu? Lundu pirangu-
mapa, ou MIRI? 
4Da-libungu kareuku haladiku, da-ngànjangu wànya na akatu-da. 
5Da-kapidihu-ya na banjaru-mu, ou MIRI, da-pamuburu-ha da tau papindi-
mu. 
6Da-pameti kawini meti lei dàngu ana mamila dàngu tau nàmu ma-ndàdiku 
la paraingu yiana. 
7Dapanii, “I MIRI nda naita-aya, na Alana i Yakupu nda na-patanda-wa-
anya,” wàda. 
8Ha banjaru-nggu, àmbi nduba timi nu, papekangu-wa la pawànya na eti 
diha kanandingu-mi! 
9I Ala ma-pandoi kahilu, nda narongu-a ihu? Nyuna ma-pandoi mata, nda 
naita-a ihu? 
10Nyuna ma-papeka-nja da banjaru, nda na-pahukungu-a ihu? Nyuna na 
ngguru mbutana na tau, nda ningua ihu papina? 
11I MIRI napinya na kanandingu tau, napinya na pawuku-da ba kahewa-ma-
ana. 
12Oha anaka na tau pa-papeka-mu, ou MIRI, na tau pa-ajaru-mu Uku - 
ukumu. 
13Upangudu-ya na etina la lo - lodu handuka, hi lundu àki lambongu la 
payàpa tau akatu. 
14Ba nda jia dunjaku-ananya na banjaru-na i MIRI; nda jia lànja-ananya na 
mangu na kangeha-na. 
15Na uku pahili wàngu beliya la kabungguru pa-tandangu ngera, mbuu ndàba 
na tau patutungu na-pajia-ya. 

16Nggamu ma-kahiri-ka la tau ma-katadaku? Nggamu ma-angungga la 
pahangga-nja da tau mawunda ma-akatu? 
17Làti jàka ndau tulangga, ou MIRI, nda pira-ama-kinapa na lelingu-nggu la 
pangia tau meti. 
18Kanabu-nggunyaka ba wàngguka la kanandingu-nggu, na pa-namungu-mu 
MIRI, ma-paundu-ngga hi ku-ndolaku bànduku. 
19Jàka na-mangginggitu dàngu nda nangudu na etinggu, Nyumu ma-
pamanda-ngga dàngu upahawola-ka. 
20Ndau paori-da-anja da ma-patandangu ngera da ma-akatu, da ma-palata-
nya la uku na pawuku akatu-da. 
21Da-pahamangu la pa-tumbaru tau patutungu, dàngu la pahuku pameti-ya 
na tau manda njala. 
22Tàka i MIRI jiaya na ma-kahiri-ka, na Alanggu jiaya na maopa-ngga. 
23Nahuku-nja da tau akatu tuda himbalu-na na akatu-da, hi natuha la nda 
pawidi ruku njalada. Napa i MIRI na Alanda na matuha la nda pawidi. 

Pamalangungu 95 

Na ludu wotungu 

1Màla ka taludu ndumana i MIRI, tawara ta-paoingu ndumana na ma-
pamara-ta! 
2Màla ka ta-hurungu lai Nyuna wàngu wiliku pamalangungu, tawara tapao - 
oingu ndumana Nyuna wàngu ludu wotungu. 
3Nadu i MIRI ba Ala ma-bokulu-ya, Hanganji manàra-ya ma-làpahu-nja 
mbuu ndàba da marapu. 
4Nyuna ma-hanggubu-nya na unu tana ma-tanjiku, da pinu palindi-mbu 
mangu-nanja. 
5Na-hanggubu-nya na tehiku, ba Nyuna ma-pandoi-ya, na tana mara ruku 
lima-mbunanya. 

6Màla ta-marubuku palumu-nya Nyuna, ta-patika la hanggana i MIRI, na 
mawulu-ta. 
7Ba Nyuna du na Alanda, nyuta banjaru pa-kabubulu-nanda, beri mbimbi 
papawa-nanda. La lodu nàhu rongu-yawa na talia liina: 
8“Àmbi tongguru hama tuda da bokumi la mangilu la Marimba, hama tuna 
ba la Maha la maràda telangu. 
9Lai nu dakama-ngga Nyungga, jiapa ka mbàda ita-danya na pawunda-nggu. 
10Patu kambulu ndaungu mandai-na ba kulabu-nja eti; Kupanii: Langatàka 
na banjaru yiana nda na tuturu-a! Nda da-ihili-anja da hupu liinggu, wànggu. 
11Ka harangu-ngunyaka wàngu hàngganggu, nda jia tama-adapa la tana nuna 
pangala-nya na hangahu-daa-dangga Nyungga,” wànggu, wàna. 

Pamalangungu 96 

I Ala na Hanganji bokulu 
(1 L Nd. 16:23-33) 

1Ludu-nyawa bidi wiliku ndumana i MIRI! Ha pinu tana nggubulu-mi luduwa 
ndumana i MIRI! 
2Luduwa ndumana i MIRI, wotu-nyawa Nyuna; bobaru nimbihu loduya na 
lii mbaha eti ba mbàda pamàna-nandaka. 
3Pekaya la ba - banjaru-ka, bobaru-ha da pawunda-na da pa-hangàtarungu 
la tau pinu tana. 
4Ba ma-bokulu-ya i MIRI, dàngu kanjupu pa-wotungu-ya, parihi 
mangàdatungu-ya bàdi welingu la mbuu ndàba marapu-ka. 
5Da marapu banjaru hawiangu kahala hada-ma-aha, tàka i MIRI jiaya na ma-
padika-nya na ma-kahàna lerangu. 
6Na-panggàbalu-nya bokulu dàngu mangunju, kodi màka dàngu ma-
manandangu na-hulungu la Umana. 
7Wotu-nyawa i MIRI-ha tau pinu tana, wotu-nyawa na bokulu dàngu na kodi 
màkana! 

8Wotu-nyawa na tamu mangarangu-na, ngàndiwa maraku la Umana. 
9Marubuku-nyawa i MIRI dàngu wotu ngaü lumungu! Ngga - nggauha-miwa 
la hanggana, ha pinu tana nggubulu-mi. 
10Bobaru-yawa la ba - banjaru, “I MIRI Hanganji-ya! Na pinu tana na-
undungu nda pa-yoyangu-aya; napa Nyuna na-patanda-nja ngera wàngu 
mola da ba - banjaru-ka,” wàna. 
11Hawola-wa ha awangu dàngu tana! Kawoku-wa ha tehiku dàngu ihi-naka! 
12Mbaha etiwa ha maràda dàngu matumbu-nyaka! Napa da-paoingu da pingi 
ai la omangu. 
13Ba nàmunya pa-pareta la pinu tana i MIRI, napa wàngu mola manundu na-
patanda-nya ngerana na ba - banjaru-ka. 

Pamalangungu 97 

I Ala ma-kawaha ma-bokulu-ya 

1I MIRI Hanganji-ya! Màtawa na pinu tana ka na-hawola, dàngu da nuha ka 
dambaha eti. 
2Na-winggiru-nya karumangu dàngu kanjidingu; na mola dàngu na uku lata 
pareta-nanya. 
3Nàhunya na epi la hanggana, na-pakehi-ha da muhu la winggiru-na. 
4Na kabilaku-na na-hambila-nya na pinu tana, ngga - nggauhana na tana ba 
naita-ya Nyuna. 
5Dalui da palindi hama tuna lilingu la hanggana i MIRI, la hanggana i MIRI 
ma-kawaha-ya nggubulu-na na pinu tana. 
6Na awangu na-bobaru-ya na molana, mbuu ndàba na banjaru naita-ya na 
mangunju-na. 
7Mbuu ndàbana na ma-hamayangu marapu pa-pamakia-ha, nyuda nu da ma-
tàmbungu kuruda ruku banda manda palingu; mbuu ndàba da marapu napa 
da-marubuku la hanggana i MIRI. 

8Da ma-mandapu-nya la Hiungu dàngu da paraingu la Yahunda dambaha eti 
ba darongu-ya na botangu-na i MIRI. 
9Nadu ba Nyumu, ou MIRI ma-kawaha-ya nggubulu-na na pinu tana; Nyumu 
urihi ndàbanja pa-bokulu mbuu ndàba da marapu. 
10Ha nyimi mambuha-nya i MIRI, karaü-nyawa eti na akatu! Nadu i MIRI 
naopa-nya na luri banjaru-na, na-pamara-ha nyuda welingu la lima tau 
katadaku. 
11Na tau tànji eti naharii-nyaka hambila, na tau patutungu kanjupu mbaha 
etiya. 
12Hawola-wa dimi ha tau tànji eti, rukuna na pawunda-na i MIRI, dàngu 
pamalangu-nyawa i Ala ma-matua. 

Pamalangungu 98 

I Ala ma-hanggubu-nya na tana 

1Pamalangungu. Ludu-nyawa wiliku bidi i MIRI, ruku ba dira pa-
hangàtarungu-ha da pawunda-na! Wàngu kodi màka dàngu àtalu wikina 
mbàda talu-naka. 
2I MIRI na bobaru-ya na taluna; na paloha-nya na molana la ba - banjaru-ka. 
3Nangàda-ya na pa-namungu-na la Ihirailu banjaru-na. Mbuu ndàba na 
banjaru la nggubulu pinu tana mbàda ita-danyaka na taluna na Alanda. 
4Pa-oingu-wa ndumana i MIRI, ha nggubulu pinu tanaka! Wotu-nyawa 
wàngu ludu i MIRI dàngu pa-oingu hawola-wa. 
5Ludu wotunya i MIRI, wàngu jungga. 
6Hapiiwa taropitu dàngu hakakala, pa-oingu-wa ndumana i MIRI na 
Hanganji-nda. 
7Kawoku-wa ha tehiku dàngu ihi-naka mbutana hamangui na pinu tana 
dàngu mbuu ndàba mangia-nya. 

8Màtawa da luku ka da-kapòkukungu lima, da tandula ka dapao - oingu la 
hanggana i MIRI. 
9Ba mainanya pa-patanda-nya ngera na pinu tana; napa na-patanda-nja 
wàngu mola dàngu pa-deningu da ba - banjaru-ka. 

Pamalangungu 99 

I Ala, na Hanganji Bokulu 

1I MIRI Hanganji-ya; ngga - nggauha-da da banjaru. La pinu patau awangu-
ya-ya na mandapu-ningu, hi na-yoyangu na pinu tana. 
2I MIRI kanjupu ma-kawaha-ya la Hiungu; ma-bokulu-ya hi nangia ditanya 
mbuu ndàba na banjaru. 
3Màtawa ka dawotu-nya na tamu bokulu mangunju-na. Ma-matua-maya! 
4Na kawaha lai Nyumuya, Hanganji mambuha-nya na uku; Nyumu mambàda 
paundu-nya na ma-deningu; na uku dàngu na mola upahàra-nya la Ihirailu. 
5Pa-mangunju-yawa i MIRI na Alanda, marubuku-wa la hangga kanjàka 
pareta-na. Ma-matua-maya! 
6I Muha dàngu i Harungu jiaha da ratuna, i Hamuilu jiaya na haàtu la njonga 
ma-hamaya-nya. Dawara-nya i MIRI, tàka hi nahema-ha. 
7Welingu la kàmbangu napanii dànja nyuda, da-manundu la mbuu ndàba 
uku dàngu la hupu liina. 
8Ou MIRI Alama, Nyumu mahema-ya na banjaru-mu; lai nyuda Ala ma-
mbuhangu pa-jàmangu njalakau Nyumu, jiapa-kai kau hukunja ruku njalada. 
9Pa-mangunju-yawa i MIRI na Alanda, dàngu marubuku-nyawa Nyuna la 
tandula matua-na, ba ma-matua-ya i MIRI na Alanda. 

Pamalangungu 100 

Na wiliku wotungu 

1Pamalangungu ba wotu maraku pamalangungu. Pa-oingu-wa ndumana i 
MIRI ha nggubulu tanaka! 

2Lumu-nyawa i MIRI ba dàngu hawola-mi, maiwa la hanggana dàngu ludu 
hayidi-mi! 
3Ngàda-yawa i MIRI ba Alaya. Nyuna ma-padika-nda nyuta, tàka nyuta 
mangu-nanda; nyuta banjaru-nanda, banjaru parada bimbuna. 
4Tama li ninguwa la pindu bokulu wàngu wiliku pamalangungu, hu dalu la 
hanamba dàngu wo - wotungu-mi. Pamalangu-nyawa dàngu wotu-nyawa 
Nyuna! 
5Nadu i MIRI ba nahàmu; na pa-namungu-na lundu nu - nuya, dàngu na 
tuturu-na lundu ana umbuku-ya. 

Pamalangungu 101 

Na njanji haàtu hanganji 

1Pamalangungu-na i Ndautu. Ka kuludu wotunya Nyuna wànggu-nggau, ou 
MIRI, rukuna na tuturu dàngu na mola, lai Nyumuya ou MIRI na ludu 
wotungu-nggu! 
2Ka kueti-nya na luri nda ningu njurangu wàngguka, pirangu-ka bàdi bau 
mai lai nyungga? Ka kuluri matua la umanggu wàngguka, 
3nda jia màta-anggunya na akatu. Na pawunda tau ma-kandulingu ku-karaü-
nya eti, nda ku-paori daa-anja nyuda. 
4Nda ku-mbuhangu-a pa-palapingu dàngu ku-wiliru-nya na akatu. 
5Na tau ma-papulu kangunduhungu napa ku-patàlaru-ya. Tau ngànjangu 
dàngu jangga eti nda kumàta-anya. 
6Kumbuha-nja da tau da ma-tuturu lai Ala; nyuda peku ndàdiku-da la 
umanggu. Na tau na maluri nda ningu nyurangu pekuna palumu-ngga. 
7Na ma-palapingu nda peku ngiangu-ana la umanggu; na tau kambàliku nda 
na-torungu-a la hangganggu. 

8Pandutu lodungu napa ba ku-pambuta-ha da tau akatu la tana yiana. Mbuu 
ndàba na tau mawunda ma-akatu napa ku-pamolu-nja welingu la paraingu-
na i MIRI. 

Pamalangungu 102 

Na hamayangu la handuka 

1Na hamayangu tau ma-mayila ba dàngu onjana ba na-pangodungu lai MIRI. 
2Ou MIRI tingiya na hamayangu-nggu, màtawa na waranggu ka natàka lai 
Nyumu. 
3Àmbu punjilungu welingu lai nyungga jàka ningga la handuka. Tingika jàka 
kuwara, lu hema àru-kawa. 
4Na luringgu namau hama tuna na kawuu; da riinggu da-palawarangu hama 
tuna epi. 
5Kuonja hama tuna mapu meti, nda ku-patikingu-a pangangu. 
6Wàngu kaladaku-nggu ba kukanguu; datika pawuwa da riinggu paraï pa-
malakangu. 
7Hama tuna ma-hawurungu la maràda waraka, hama tuna wàngi la bundu 
watu tanyungguru la ma-kahàna. 
8Nda ana mbàpihu-nggu, hama tuna ma-hawurungu ma-pamehangu la toku 
ndidungu. 
9Lundu njàpuna na lodu ba na-paaka-ngga muhu; datuya na tamunggu pa-
harangu wàngu paraï tau mambeni-ngga. 
10Kungangu kumburu tana beri roti, na pangunu-nggu na-pakorungu wai 
mata, 
11ruku danda kawula-mungga paraï pa-mbumbaru na hànggamu. 
12Na luringgu na-yilangu hama tuna na mamaü la rehi malingu; ku-pamalaï 
rumbangu. 

13Tàka Nyumu, ou MIRI, Hanganji lundu nu - nukau, na-pangàda mànunggau 
ana umbuku. 
14Napa uhada lumbatu tàka hiu milanya eti na Hiungu, ba jia-mayaka na rehi 
la pamila-nya eti. 
15Nadu da atamu danamu-ya nuna na paraingu, jiapa ka mbàda pabundu 
watu tanyungguru-ya. Nyuda damila-nya eti na paraingu, jiapa ka mbàda 
kumburu tanaya. 
16Napa da-mangàdatu-nya na kawaha-na i MIRI paraï da banjaru; dàngu na 
mangunju-na da-mahumbaru-nya paraï da mbuu ndàba da hanganji, 
17jàka jia-yaka na-pahada beli-nanya na Hiungu i MIRI, ba na-palohangu 
wiki wàngu mangarangu-na. 
18Napa natingi-ya na hamayangu banjaru-na na mamila tanjàriku, dàngu nda 
na-tulaku-aya na lii kamahingu-da. 
19Tulihu ndàbaha da pawunda-na i MIRI nduma ana handalaru na manàmu-
nya, màta na banjaru mandedi dedi ka dawotu-nya Nyuna. 
20I MIRI na-kanàndaru welingu la pangia-na na majangga, welingu la 
awangu nangadu la pinu tana 
21la patingi-ya na padudurungu tau tanawangu dàngu pa-pahàla-ya na tau 
pa-hukungu meti. 
22Tàka na tamuna pa-bobaru-ya la Hiungu, Nyuna napa pawo - wotungu-ya 
la Yeruhali, 
23ba da-kanguhuru da banjaru dàngu da pa-hanganji la palumu-nya i MIRI. 
24I MIRI napata-ya na àtalu-nggu ba pabidi tauka, mbàda padànggitu-
nanyaka na rehi luringgu. 
25Tàka hi kupanii, “Ou Ala àmbu pitiya na kayeku-nggu la padeni pa-duangu-
na na rehi luringgu,” hi wànggu. MIRI, Nyumu dumu uluri lundu nu - nu, 

26la handàka-na Nyumu mambàda padika-nya na pinu tana; na awangu ruku 
lima-mbumunya. 
27Mbuu ndàbada nuda napa da-molungu, tàka Nyumua ma-padaingu; mbuu 
ndàbada nuda napa damiri, hama tuna katàri. Napa uwàrunja hama tuna 
kalembi ndaiha, ka molungu-danyaka mbuu ndàbada. 
28Tàka Nyumu dumu upadaingu ba ndau panjilungu-a, na lurimu nda jia 
ningua hupu njàpuna. 
29Napa da luri mambiru da ana umbuku-ma, hi pa-daingu nda nggàra ehida 
la opangu-mu. 

Pamalangungu 103 

Na mbuhangu-na i Ala 

1Welingu lai Ndautu. Wotunya i MIRI ha hamangu-nggu, mbuu ndàbami ha 
wini etinggu, wotunya na tamu matua-na. 
2Wotu-nyawa i MIRI ha hamangu-nggu, àmbu rombanja mbuu ndàba da 
hàmuna! 
3Nyuna na majàma-nja mbuu ndàba da njalamu, na ma-pamàlaru-ha mbuu 
ndàba da hidumu, 
4Nyuna na ma-pahàla-ya na lurimu welingu la reti, na ma-pabundu 
làndanggau wàngu mbuhangu dàngu pa-aïngu. 
5Na-pabundu-nya mahàmu na lurimu, hi hama tuna mbaku hili njulukau bau 
pa-daingu pabidi tau. 
6I MIRI na-pahàra-nya na uku dàngu na mola nduma mbuu ndàba na tau pa-
kapidihu. 
7Lai Muha napeka-ya na pawuku-na dàngu la banjaru Ihirailu da pawunda-
na. 
8Ba na-paaï pa-namungu i MIRI, na-lerangu etina dàngu na-bundungu na 
mbuhangu-na. 

9Nda na-panutakungu-a pa-kabàla, dàngu nda nambeni lundu nu - nua. 
10Nda nahuku-anda hama tudana da njalanda, nda na-pahimbalu-anda hama 
tudana da ndokunda. 
11Tàka hama tuna janggana na awangu welingu la tana, tuna nu mbuu na 
bokulu panamungu-na la tau ma-karadaku. 
12Hama tuna na marauna na pahunga lodu welingu la patama lodu, tuna nu 
mbu na marauna ba nawàru-nja da njalanda nyuta. 
13Hama tuna haàtu ama manamu ha da anana, tuna numbu i MIRI ba 
nanamu-ya na tau ma-karadaku. 
14Nadu i MIRI ba napinya na ngia paweli-nda nyuta, na-pangàda-nda ba 
kumburu tana-ma-ata. 
15Hama tuna rumbaya na-dànggitu lurina na tau; na-hangebaru hama tuna 
wàla ai la wokaya; 
16jàka na-maruru-nyaka ngilu molungu-ma-ananya, jiapa na pangia-na nda 
pahili pi-anyapa. 
17Tàka i MIRI pa-daingu mbuha-nanya na tau ma-karadaku, na hàmuna na 
pa-lupangu la ana umbuku 
18la tau makata undunya na pa-njanjingu-na, dàngu na maweli etina pa-
manundu la hupu liina. 
19I MIRI ma-pareta-ya la awangu, Nyuna hanganji-ya ma-hanggubu-nya 
mbutana mbuu ndàbana. 
20Wotunya i MIRI, ha nyimi maranongu kaborangu-na, ma-patingingu dàngu 
manunju-ya na hupu liina. 
21Wotu-nyawa i MIRI, ha mbuu ndàbami ngara dika la awangu, mbuu 
ndàbami atana mawunda-ya na pambuha-na. 
22Wotu-nyawa i MIRI ha mbuu ndàbami ruku limana la nggubulu pa-
hanganji-na. Wotu-nyawa i MIRI, ha hamangu-nggu! 

Pamalangungu 104 

Wotu-nyawa na ma-padikangu 

1Wotu-nyawa i MIRI, ha hamangu-nggu! Kanjupu bokulu-kau Nyumu, ou 
MIRI Alanggu! Da ngaümu jiaya na nggojimu dàngu na bunjuku, 
2dàngu umalumburungu harii hambila. Uwàlahu-ya na awangu hama tuna 
uma tera, 
3la pinu wai la awangu uwulu ningu Umamu. Da karumangu utuuha 
karetamu, la pinu ruu kàpa ngilu bau talanjiru. 
4Na ngilu utuuya pa-palewa-mu, dàngu na kabilaku utuuya ma-paloku 
nggamu. 
5Wàngu kapànduku bau pakàna-nya na pinu tana la latana, hi nda na-
nggàduku lundu nu - nu. 
6Hàlaka hiu pa-lumburu-nya tehiku lerangu, na waina na-palomu-nja da pinu 
palindi. 
7Bau kayàmbaku-nya, na-lulungu na wai, na-mbangatu na lulungu-na ba na-
kangguruku na talia liimu. 
8Nali la ma-palindingu nanjungu dàngu ba na-lulungu la lolangu na wai, la 
ngia pa-panduma-munya. 
9Upadainja da padira-na na panda peku lina, ka àmbu nahili lumburu-nya na 
pinu tana. 
10Nyumu ma-pa-kabubalungu mata wai la lo - lolangu, hi da-lulungu da ana 
luku la njongada da tandula. 
11Ka paunu-nja mbuu ndàba da banda la maràda, dàngu la pa-podahu-ya na 
madauda da kalandai la omangu. 
12La lihina lai nu da-pandoi hibuda da ma-hawurungu; hi da-kajiku la wuku 
ruu ai. 

13Welingu la awangu upapuru-nya na urangu la ma-palindingu, na pinu tana 
nambinu wàngu ruku limamu. 
14Upatumbu-ya na rumba nduma banda, dàngu nduma tau ba nda pira biaya 
da ngara matumbu-ka. Tàka hi peku tunguna woka, 
15dàngu hi na-ngalangu wai angguru ma-pahàmu eti. Dàngu lonahu haitungu 
ma-pahawola-ya na matana, dàngu pangangu mawua-nya àtalu. 
16Da pingi aina i MIRI, da pingi kajiu Limbanongu pa-pamula wikina, 
kanjupu ura-nanja. 
17Lai nu da-pahibungu da ma-hawurungu, la kapuka-da da-pahibungu da 
langgokaru. 
18Da palindi jangga jia-haka da pangia kamàmbi omangu; da palanduku da-
kapàndi la watu pungguru. 
19Nduma pa-kawuku wàngu rehi upadika-nya na wulangu, na mata lodu 
napingu rehi tamana. 
20Jàkau papuru-nya na kapàtangu, rudungu-madua-nanyaka, ka pa-ihangu-
danyaka da banda omangu. 
21Da kamboka hinga da-kangaüku ba dahimbu pahoba-da, ba dakarai 
pangangu pa-panduma-munja. 
22Jàka nahunga-ka na lodu yilangu danyaka hi da-manyomba la ngia pa-
kapàndi-da. 
23Ka luhu-nanyaka na tau palua paràma-ha da paràma-da, hi daràma 
pangalangu lundu kalitu-na. 
24Kanjupu danguha da paràma-mu, MIRI, mbuu ndàbada nuda mbàda 
padika-munja wàngu mbinu manggàna-mu; na pinu tana nambinu wàngu 
mbuu ndàba ruku limamu. 
25Tàngaru-ya na tehiku lerangu ma-tawàlahu, dàngu da dika da ma-bokulu 
da makudu ba nda pataü-ha. 

26Lai nu dali ningu da kapalu, dàngu da-pajulu ningu da Lewiatangu, nu da 
nggarihu tehiku ruku limamu. 
27Nyumuma pamonu-da mbuu ndàbada, ka da-ngalangu pangangu la rehina. 
28Nyumu matanggu wuanja, nyuda matanggu pauhi-nja, Nyumuma ma-
paloku-ha, hi dangangu lundu hodada. 
29Jàkau handalurungu ka mangàdatu-danyaka; jàkau pitiha da kayeku-da ka 
tàlaru-danyaka, hi dabeli-ha la pa-kumburu tana hama tuna la kawunga-na. 
30Tàka jàkau wuanja kayeku, pawulu-haka; nu wua-dumu-nyaka bidi luri na 
pinu tana. 
31Màla àruki na mangunju-na i MIRI ka na-padaingu lundu nu - nu! Màla 
àruki ka na-hawola wànja mbuu ndàba da ruku limana! 
32Na-kanàndaru-ya na pinu tana hi lupa na-kandàndaku, na-jonggaru-ha da 
palindi hi lupa daluhu da kutungu-da. 
33Ka kuludu-nya i MIRI la ngala luringgu, wàngguka, kuludu-nya lawiti 
wotungu na Alanggu la ngala ba ninggapa. 
34Màla àruki na ludunggu ka jia hàmuya la etina, ba Nyunadu ma-pahawola-
ya na etinggu. 
35Màtawa ka da-molungu da tau njala welingu la pinu tana, màtawa da tau 
akatu ka danjàpu ba da-tàlaru. Wotu-nyawa i MIRI ha hamangu-nggu! Wotu-
nyawa i MIRI! 

Pamalangungu 105 

I Ala dàngu na banjaru-na 
(1 L Nd. 16:8-22) 

1Pamalangu-nyawa i MIRI bobaru-yawa na bokulu-na, peka-hawa da 
pawunda-na la ba - banjaru-ka. 
2Ludu-nyawa ludu wotungu i MIRI, bobaru-ha mbuu ndàbada da paràma-na 
da pa-hangàtarungu. 

3Jiaya Nyuna-maka na MIRI Mahupu matua; hanggela hawola-wa ba mangu-
nanda nyuta, mbuu ndàba na malumu-nya màtawa ka da-hawola. 
4Karaiwa àtalu welingu lai Nyuna, marubuku mànu-nyawa. 
5-6Ha ana umbuku-na i Ambarahàmu, atana, dàngu ana umbuku-na i Yakupu 
tau paleha-na, ngàda-hawa mbuu ndàba da pa-hangàtarungu pawunda-na, 
àmbu jia maromba-minja da botangu-na. 
7I MIRI jiaya na Alanda, da botangu-na nanggàna ndàbaya nggubulu-na na 
pinu tana. 
8Nangàda mànuya na pa-njanjingu-na, pawàngu lundu nu - nuya na-panjanji-
na. 
9Na pa-njanjingu nuna natura-ya lai Ambarahàmu, hàla hi mangupa lai 
Ihàku; 
10hi na-paundu-nya lai Yakupu, ba jia-duyaka na pa-njanjingu lundu nu - nu 
la Ihirailu. 
11Napanii, “Lai nyumu napa kuwua-nggaunya na tana Kanaàngu, kau 
kangeha-nya,” wànanya. 
12La handàka-na na banjaru-na i Ala da pa-ndàdiku tau nàmungu lai nu 
hakudu-ana na dihada. 
13Da-njadangu welingu la hau banjaru hanggangu la hau banjaru, da-lelingu 
welingu la hau tana hanggangu la hau tana. 
14Tàka nda jia ningu-a pa-pahiana i MIRI la pa-kapidihu-ha nyuda; lumunja 
nyuda na-panamu-nja da hanganji. 
15“Àmbu nggumanja da tau paleha-nggu, àmbu nggi - nggiki-minja da 
wunangu-nggu!” wànanja. 
16I MIRI na-panggàbalu wànja rimbangu na tana nuna, hi napiti ndàbaha da 
pangangu pa-pahàmu-da. 

17Tàka na-palewa haàtu pa-mangilu-nja, i Yuhupu, na pambàda padangga 
tau atangu. 
18Patangga-ha da wihina, na nggoruna pa-pahàngalungu nggili bàhiya. 
19La hupu njàpuna hàrangu-nanyaka na panyura-na, pa-pamànangu-ya 
paraïna puluna i MIRI. 
20Tàka na hanganji Mehiru, na ma-hanggubu-nja da banjaru, na-pahàla-ya 
welingu la uma kapàtangu. 
21Pa-wuangu wai ngeraya pa-paloku la uma hanganji, dàngu pa-wuangu 
kawaha-ya la mbutada da banda da malanja-na; 
22Pa-wuangu-mbuya ngaba la pawua-nja wai ngerada da panggawi-na na 
hanganji, dàngu la pairu ngàndiha da ama bokulu. 
23Tàka i Yakupu hi nalaku la Mehiru hi na-pandàdiku tau nàmungu lai nu. 
24I MIRI na-paworu mbàmbaru-ya na banjaru-na, hi lupa darihi kapingatu 
welingu la papada. 
25Na-pambeli-nja da eti tau Mehiru hi da-karaü-nya eti na banjaru-na dàngu 
hi dawàngu eti akatu-da la atana. 
26Tàka hi na-paràha-nya i Muha na atana dàngu i Harungu na tau paleha-na. 
27La Mehiru dawunda pa-hangàtarungu, da pawunda ma-bokulu welingu lai 
MIRI, 
28dàngu hi da-karadaku la hupu liina. Tàka hi na-pakapàta wuruyila-ya na 
tana nuna païna i MIRI. 
29Na-pambeli-ya wai ria na lukuda, hi lupa damànji mbuu ndàba da iyangu-
na. 
30Da kapaki da pahimbu hàmburungu la tanada, datama-mbu la uma 
hanganji. 
31La hupu liina i Ala datàka da kapelatu dàngu da kalubu, da manjungu-nya 
nggubulu-na na nuna na tana. 

32Na-hanubuku-nya na ura watu mboka hiluna na wai urangu, dàngu na 
patàka-nya na kabilaku ba bi - bilana. 
33Na-panjoru-ha da pingi angguru dàngu da pingi kapilitu, dàngu mbuu 
ndàba da pingi aida na-punggilu-ha. 
34La hupu liina Nyuna, datàka da kabala, kanjupu danguha, nda pataü-ha. 
35Dangaa pambuta-ha mbuu ndàba da matumbu la woka, da ihi woka mbuu 
ndàbada dambuta ba dangaa-nja. 
36Tàka hi na-pameti-ha da mini kawunga ana la nimbihu kuru uma tau 
Mehiru. 
37Hi na-karia-nya paluhu na banjaru Ihirailu, dangàndi àmahu rara àmahu 
bara; mbuu ndàbada da-halimu hayàla dàngu da-àtalu. 
38Natàka-nja mangàdatu dàngu maringgingu hamangu da tau Mehiru, hi da-
hawola ba dalaku-ka da tau Ihirailu. 
39I Ala na-pamaü wànja karumangu na banjaru-na, dàngu nawua-nja epi ma-
hambila-nja la rudungu. 
40Da karai, hi na-patàka-nja powa, nawua-nja roti welingu la awangu hi 
lundu mbihuda. 
41Nabika palindi watu, hi na-tapanjiru na wai ba hama lukuya lulungu-na la 
maràda telangu. 
42Nadu i MIRI nangàda-ya na njanjina na patura-na lai Ambarahàmu, atana. 
43Na-karia-nya na banjaru-na dàngu hawola-da, nu da tau paleha-na ba 
dàngu pa-oingu-da. 
44Da tana manguda da ba - banjaru na wua-njaha nyuda, da wokada natuha 
mangu banjaru-na, 
45ka na-karadaku-nja banjaru-na da Ukuna Nyuna dàngu ka danunju-ha da 
hupu liina. Wotu-nyawa i MIRI! 

Pamalangungu 106 

Na hàmuna i MIRI la banjaru-na Wotu-nyawa i MIRI! 

1Pamalangungu-nyawa i MIRI, ba nahàmu-du; na pa-namungu-na lundu nu 
- nuya. 
2Nggamu ma-ngalangu pa-bobaru-ya na rihi taluna i MIRI, dàngu ma-patàka-
nya wotungu ma-paràkangu ndumana? 
3Oha-daka da tau ma-karadaku-nja da hupu liina, dàngu da mamola mànu la 
pawunda-da. 
4Pangàda àru-kingga, ou MIRI, lumunya na hàmumu la banjaru-mu, ndula-
mbuka nyungga jàkau pamàna-nja nyuda. 
5Màla àruki ka peku ita-nggunya na luri mbokaru-da da tau paleha-mu dàngu 
ka kumbaha eti dànya na banjaru-mu. Màla àruki ka kunggoji danja dàngu 
ka ku-hawola dànja da tau pambàda mangumu. 
6Mbàda njala-maka hama tuda da bokuma la mangilu; mbàda wundama ma-
akatu dàngu ma-katadaku. 
7Ba la Mehiru-ha nda da-jàngapu-aha paraï boku la mangilu-ma; da paràma-
mu da pa-hangàtarungu nda datama-a la kanandingu-da. Da-maromba-nya 
na pa-namungu-mu na ma-bundungu, dàngu la lihi Tehiku Tibuhala da-
rawaku-ya i Hupu Majangga. 
8Tàka i MIRI na-pamara-ha nyuda lumunya na wikina, ka na-lohangu na rihi 
taluna. 
9La hupu liina Nyuna, namihi na Tehiku Tibuhala, na-karia-nya na banjaru-
na palii ningu la tehiku, hama tuna ba lii la maràda telangu. 
10Tuna nuduka ba pamara-ha welingu la lima papada, hi pahàla-ha welingu 
la wawa lima muhu. 
11Na wai na-pamumuhu-ha da papada; nda haàtu-a mapeka. 
12Hi dawaiya na njanjina paraï banjaru-na dàngu hi daludu wotunya Nyuna. 
13Tàka darengga maromba-nja da pawunda-na i MIRI dàngu nda dakarai-a 
lii panaungu jàka nggàra ulada. 

14La maràda telangu nairu ngàndiha pambuha tolu, tàka hi dakama-nya i 
Ala. 
15Nawua-nja jàka nggàra pakarai-da, dàngumbu na-patàka-nja kanyaki ma-
panggàbalu-nja. 
16Nu la maràda wara ohadai-ka nyuda wàdanja i Muha dàngu i Harungu da 
ata matua-na. 
17Tàka na tana na-tawanggahu pahoba-ya i Ndatangu, pa-tandani-nya i 
Ambiràmu dàngu ihi umana. 
18Napuru na epi patewa-ha da makiku-nja, pa-pakehi ndàbaha da mambàda 
katadaku. 
19La Hinai da-pandoi kahala hada ana hapi àmahu rara, hi da-marubuku-nya 
nu na kahala hada ana hapi palala. 
20Da-pahilu-nya i Ala Hupu Mangunju wàngu kahala hada hapi mangangu 
rumba. 
21Da-maromba-nya i Ala ma-pamara-ha na mambàda wunda pawunda ma-
bokulu la Mehiru. 
22Kanjupu wirungu-ha da pawunda-na la tana nuna, pa-hangàtarungu-ya na 
kukutungu-na la Tehiku Tibuhala. 
23Tuna nu duka hi na-patikingu i Ala pa-patàlaru-ya na banjaru-na, tàka na-
pabetangu i Muha na tau paleha-na. Nyunaka i Muha mali padua-nja, hi na-
wadaru na hànggana i Ala. 
24La malamiri-na da-tulaku-ya na tana manandangu ba nda dawaiya na 
njanjina i Ala. 
25La uma terada da-kamundangu dàngu nda dabihu parongu-ya na talia liina 
i MIRI. 
26Ba tuna wàngu harangu-na na-panjanjingu la pa-pameti-ha napa la maràda 
telangu. 

27Napa da ana umbuku-da pa-wàrungu-ha la honga ba - banjaru-ka hi napai 
- ihanja la hau tana - hau tana tau hangàdangu. 
28La malamiri-na la Piuru dalumu-nya na marapu Mbaàlu, hi dangangu pa-
mangejingu la marapu. 
29Na pawunda-da nuna na pa-hawuwatu-ya na hànggana i MIRI, hi na-
panggàbalu-nja hidu pa-maringgingu hamangu. 
30Tàka hi na-hadangu i Pineha pahuku-nja da manjala, hi na-pànjangu nu na 
pa-nggàbalungu. 
31Nu na pawunda-na mahàmu-ya wànanya tau, dàngu na-pangàda mànunya 
tau lundu nu - nu. 
32La lihida da humuru la Marimba dawunda-ya na pambeni wàna i MIRI, 
dàngu da-pahanduka-ya na etina i Muha rukuna nu na pawunda-da. 
33Na pahàka eti na pawunda-da, hi kiri àtalu kareuku-na i Muha. 
34Da banjaru hawiangu nda da-patàlaru-aha, hama tuna na hupu liina i MIRI 
làti. 
35Tàka hi paori-daa-biada-njai da banjaru nuda, dàngu dakiku-nya na pakàli 
wàna na tau manda tandaya i Ala. 
36Hi dalumu-nja da marapu, dàngu nuna-duyaka na ma-pawiti-nya na 
hadànjalu-da. 
37Da mangeji-nja da ana wikida la marapu - marapu Kanaàngu. 
38Dabuunja da wai ria tau manda njala, wai riada nu da ana wikida, ka 
mangenji-nja la marapu - marapu; hi kiri pairaku-danya nuna na tana. 
39Rukuna nu na pawunda-da da-iraku wànya, dàngu nda da-tuturu-apa lai 
Ala. 
40Hi na-mbàringu na karaü etina i MIRI lai nyuda, nalabu-nya eti na mangu 
wikina. 
41Ka puli-nanjaka la limada da banjaru, namàta-nja ka nangia ditanja muhu. 

42Tàka hi na-kapidihu-ha muhuda, dàngu hi da-roduku-nja la wawa pareta-
da. 
43Nua nainguma na-pahàla-naha i MIRI, tàka darihi mbuhangu-mapa pa-
pajurangu, hi da-tàlaru la njalada. 
44Ba tuna, i MIRI na-tanaü-ya na warada, na-hamata-ya na handuka-da. 
45Lumuda nyuda nanamu-ya na pa-njanjingu-na tàka hi naaï-ha ba na-bokulu 
na panamungu-na. 
46Na-pawiti-nya hi kiri mila-nanja eti paraï mbuu ndàba da ma-tanawa-nja 
nyuda. 
47Pahàla-kamawa, ou MIRI Alama, pauhi-nggamawa welingu la hongada da 
banjaru-ka, ka peku pamalangungu-ma dàngu ka mawotu-nya na tamu 
matua-mu. 
48Wotu-nyawa i MIRI, na Ala Ihirailu, nàhu dàngu lundu nu - nu. Màtawa 
mbutana na tau, “Amingu!” ka wàna. Wotu-nyawa i MIRI! 

Pamalangungu 107 

NA MBUKU PALIMA WÀNA: 
PAMALANGUNGU 107-150 

Wotungu-wa ruku hàmuna i MIRI 

1“Pamalangu-nyawa i MIRI ba nahàmu-du, na pa-namunguna lundu nu - 
nuya nda na-kambotahu-a,” wàna. 
2Panii hili weli - hili weli-yawa nuna, ha nyimi pambàda pahàla welingu la 
handuka. 
3Mbàda pauhi-nanggaika welingu la parai - paraingu hangàdangu, welingu 
la pahunga dàngu la patama, weli dia diangu weli lurungu. 
4Ningu ma-njadangu la maràda telangu, nda dahunggu ànda ma-hanggangu 
la ngia pa-ngiangu la paraingu. 
5Nyuda da-rimbangu dàngu da-kandànga dàngu nda ana nggàra-mapa 
pamonu-da. 



1586 

 

 
Na Huratu Matua 

© 1995, Indonesian Bible Society. 
 

 
 

 

 

 

6La handuka-da dawara-nya i MIRI, dàngu hi na-pamara-ha welingu la 
handuka-da. 
7Napali-nja la ànda tànji ba nalonda-ha la ngia pa-ngiangu la paraingu. 
8Ràka-mana ba da-pamalangu-nya i MIRI ruku pa-namungu-na, rukuda da 
paràma-na da pa-hangàtarungu la tau. 
9Nadu ba na-podahu-ya na madau tau mamadau, hi na-pabundu-nya 
mahàmu na tau mamanjuu. 
10Ninja da ma-hadunggutu la kapàtangu, tau pa-tahangu ma-mayila la 
tangga bàhi, 
11nadu ba mbàda rawaku-danya i Ala dàngu ba nda da-ihili-nya na hupu liina 
i Hupu Majangga. 
12Na-palàjaru-ha da etida wàngu paràma mambotu; danjoru nda ningu ma-
pandulangu. 
13La handuka, dawara-nya i MIRI, hi na-pamara-ha welingu la handuka-da. 
14Naluhu ngàndiha welingu la ma-kapàtangu, dàngu napata-ha da tanggada. 
15Ràka-mana ba da pamalangu-nya i MIRI ruku pa-namungu-na, rukuda da 
paràma-na da pa-hangàtarungu wàngu la tau. 
16Rukuna ba nabera-ha da pindu kaliangu, dàngu ba na-pamija-ha da bàhi 
pa-ndàbarungu. 
17Ningu manduba dàngu ma-mayila ruku njalada, dàngu hi pa-mayila-ha 
ruku ndokuda. 
18Dalabu-nja eti mbuu ndàba da pangangu, na rehi metida na-mareni-ka. 
19La handuka-da dawara-nya i MIRI, dàngu na-pamara-ha welingu la 
handuka-da. 
20Na-pahàmu-ha la hiduda ruku hupu liina, dàngu hi na-pamara-ha welingu 
la meti. 

21Ràka-mana ba da-pamalangu-nya i MIRI ruku pa-namungu-na, rukuda da 
paràma-na da pa-hangàtarungu wàngu la tau. 
22Màtawa ka da-pamalangungu dàngu ngàndida maraku, dàngu la pa-
bobaru-ha da paràma-na wàngu wiliku hawola. 
23Ningumai ma-pàlaku wàngu kapalu la tehiku, pahimbu luri la tehiku 
lerangu. 
24Da-itaha da pawunda-na i MIRI, rukuna da paràma-na da pa-hangàtaru 
wàngu la tehiku. 
25La hupu liina, natungu na làpuru na mawuda-ha da ngalingu. 
26Da kapalu da-kawula pa-janggangu hu dita, tàka hi ndakilu pakati waranja 
la kuru nduu. Yilangu-nayaka na toru mbenida da tau pahangga-nya na 
hanggàmaru matungu nu. 
27Dawingu da matada hi mbembatu - mbembatu-da hama tuna tau maüku 
manjàpu kanandingu-na. 
28La handuka dawara-nya i MIRI, dàngu hi na-pamara-ha welingu la 
handuka-da. 
29Na làpuru na ma-panàhaku na-paràha-nya pa-kahàna, ka mandangu-
danyaka da ngalingu. 
30Da-hawola ba na-làpahu-ka na làpuru; tàka hi na-karia-nja la pahiwi ngia 
pa-hanggangu-da. 
31Ràka-mana ba da-pamalangu-nya i MIRI ruku pa-namungu-na, rukuda da 
paràma-na da pa-hangàtaru wàngu la tau. 
32Da-bobaru-ya na bokulu-na i MIRI la honga banjaru-na, dàngu dawotu-nya 
la kabungguru ama bokulu. 
33Da luku na-pambeli-ha maràda telangu da matawai danjadi tana marokutu. 
34Tana kamboka na panjadi-ya maràda mbàru, ruku akatu-da da tau mangia-
nya. 

35Maràda telangu na-pambeli-nya panjadi tàma, tàna màdu nanjadi matawai. 
36Da tau ma-rimbangu na-bànjalu-ha lai nu; datura paraingu ngia pangiangu-
da. 
37Datondu-nja da woka hi da-pamula pingi angguru, hi dàngu bundungu-na 
ba da-pabundungu ihi woka. 
38Nawua padaanja anada paraïna i MIRI, dàngu daworu pangalangu da 
bandada. 
39Na nyuna pa-pakàku-ha hi hawutu-adaka ruku mayila dàngu ma-
pakapidihu mambana etina. 
40I MIRI na-pawawa-ha da ma-pangora lai nyuda, hi na-paràha-nja pa-
lindingu la maràda wara manda ningu àndana. 
41Tàka da tau mila na-pamara-ha welingu la handuka-da, da ihi umada 
daworu hama tuna kabàba mbimbi. 
42Daita-ha paraï tau patutungu hi da-hawola, tàka da tau akatu pa-pakandii-
ha. 
43Màla àruki na tau manggàna ka na-kanandi-nja nuda mbuu ndàbada dàngu 
ka dapeka-ya ba daingu panamungu-na i MIRI. 

Pamalangungu 108 

Na hamayangu karai pa-ndulangu ba hangganya na muhu 
(Paml. 57:7-11, 60:5-12) 

1Ludu. Pamalangungu-na i Ndautu. 
2Kupawai weli etingu, ou Ala, ka kuludu dàngu ka kuwotu-nggau Nyumu, 
wàngguka. Ha hadangu-wa, hamangu-nggu! 
3Ha hadangu-wa, ha jungga lamba dàngu jungga! Ka benginya na rara kiri 
awangu, wàngguka. 
4MIRI, ka ku-pamalangu-nya wànggunggau la hongada da banjaru. Ku-
rinjungu paludu wotunggau la honga banjaru pinu tana. 

5Nadu ba na-bokulu na pa-namungu-mu natàka la awangu dàngu na tuturu-
mu natàka la karumangu. 
6Ou Ala, pa-itangu-ya na bokulu-mu la awangu, dàngu na mangarangu-mu 
la nggubulu pinu tana. 
7Pamara-kamawa wàngu kodi màkamu, tingiya na hamayangu-ma, ka 
pamara-ha da tau pambuha-mu. 
8Welingu la pangia matua-na napanii i MIRI, “Ka kupaya-aungu wàngguka 
ba kupabe - berinya na tana Hikimu, na Lolangu Hukutu kutunya undi. 
9Na Nggiliatu dàngu na Manahi mangu-nggunja, na Epuraïmu tubuku waja-
nggunya, dàngu na Yahunda tokungu pareta-nggunya. 
10Tàka na Muapu ngia pabaha wihi-nggunya; kupaya-aungu ba kutalu-ya na 
Pilitia. Ku-patàda-nja da halapa-nggu la Endumu, ka tandaya ba mangu-
nggunya,” wàna. 
11Nggamu-aka ma-karia-ngga la Endumu? Nggamu-aka malonda-ka la 
paraingu maningu ngia pa-torungu-na nu? 
12Ou Ala, ndau karia-anggama? Ndau ndàharu karia-anja da tanatara-ma? 
13Ndula kama pahangga-nya na muhu, nadu ba nda ningua linguna na pa-
ndulangu tau pinu tana. 
14Ba na angunda i Ala ta-ringgitu pa-kaborangu; Nyunama ma-pakàku-ya na 
muhunda. 

Pamalangungu 109 

Na hamayangu la handuka 

1Nduma ma-kapipi tau maludu. Pamalangungu-na i Ndautu. Ou Ala pawotu 
mànunggu, àmbu pàdi wàmu bia. 
2Nadu ba hànjalu-nangga tau akatu dàngu ma-palapingu ma-bobaru pulu 
ma-kambàliku rukunggu nyungga. 

3Da-nàhaku wàngga kareuku karaü etida, hi da-pabera-dangga dàngu nda 
ningu kiringu. 
4Jiapa ka kumbuha-nja dàngu ku-hamaya-nja tungguda, ba tuna papa biada-
ngga. 
5Na hàmunggu da-palimba wànya akatu, dàngu na pa-namungu-nggu wàngu 
ma-karaü. 
6Wotuwa haàtu tau akatu ka nabota-nya ngerana, màtawa ka na-panjala-ya 
paraï papana. 
7Màtawa ka patanda-nya ngerana ka pekaya ba njala-nanya, dàngu màtawa 
na-hamayangu-na ka pambulu-nya la njala-mbuna. 
8Màtawa na lurina ka nalu njàpu, dàngu na pakata-na ka napiti-ya tau 
hawiangu. 
9Màtawa ka ana mamila-ha da anana, dàngu ka kawini meti leiya na papaha-
na. 
10Màtawa da anana ka ma-karai hunggu malaku lindingu-ha, dàngu ka 
wànggaha welingu la watu umada da ma-tanyungguru. 
11Màtawa da manguna ka nawàhi-ha tau ma-pahurungu wutangu, dàngu da 
ihi paraïna ka naramba-nja tau. 
12Àmbu ningudu tau mahàmu-nya eti, jàka ndia mamila-nja eti da anana da-
pataliuru-na. 
13Màtawa da wàlana mbuu ndàbada ka patàlaru-ha, dàngu ka na-maromba 
na tamuna la ana handalaru manàmu-nya. 
14Màtawa da akatu bokuna la mangilu ka daingu namu-naha paraïna i MIRI, 
dàngu da njala inana ka àmbu jàmanja. 
15Màtawa da njalada ka daingu namu-naha paraïna i MIRI, dàngu ka àmbu 
ningu ma-pangàda-nja la pinu tana. 

16Nadu na tau nuna nda ana miripu-na la etina pa-paloha-nya na pa-
namungu. Na-pajàra tau mila dàngu ma-mayila, na-pameti tau manda 
payatangu. 
17Ba na-mbuhangu pa-ràtungu; màtawa nyuna wiki nanggàna-ya ràtungu! Ba 
nda na-mbuhangu pa-pakanyurungu, màtawa ka àmbu ningu kanyuru 
ndumana! 
18Lai nyuna na ràtungu pandàma-mananya, hama tuna ba na-kalambungu-
maa. Màtawa na ràtungu-na ka nahini-ya hama tuna wai hudaa la ihina, 
dàngu ka hama lonahu ma-marabihu hudaa la riina. 
19Màtawa na ràtungu-na ka na-kamburu-nya nyuna hama tuna paki-nanya, 
dàngu ka na-wunjilu-nya hama tuna boru bànggi-nanya. 
20MIRI, puha-nyawa nu na hukungu la ma-panjala-ka, la tau mapanii akatu 
rukunggu nyungga. 
21Tàka nunjuya na njanjimu, ndula-kawa ou MIRI Alanggu, pamara-kawa 
ruku hàmumu dàngu pa-namungu-mu. 
22Nadu ba kumila dàngu ku-mayila, dàngu ba kanjupu manua-ya na etinggu. 
23Kutika pa-mbulangu-ka àmangu hama tuna na mamaü la rehi malingu, pa-
kàmbahu-ka hama tuna kabala. 
24Nda - ndàndada da kambàku-nggu rukuna ba ku-puaha, ke - kepanggu pa-
malakangu. 
25Da tau da maita-ka dariki-ngga ba dapi - pimbilungu katiku-da. 
26Ndula-kawa ou MIRI Alanggu, pamara-kawa nunjuya na mbuha-mungga. 
27Napa ka dapinya paraï da muhunggu ba pawunda-mu Nyumuya, ba 
Nyumuma MIRI ma-pahàra-nya. 
28Jiapa-kai ka dahara-ngga nyungga, màla àruki kau pakanyuru-ka. Jiapa-
kai ka dahada-ngga, napa pa-pamakia-ha; tàka màla àruki ka pa-hawola-ka 
nyungga atamu. 

29Màtawa da ma-panjala-ka ka na-panggàbalu-nja paànga wàngu, dàngu ka 
na-palumburu-nja makia hama tuna kalembi malai. 
30Ka kuwotu-nya i MIRI wàngu pakodungu-nggu, wàngguka, la pa-bobaru-
ya Nyuna la pauhi banjaru. 
31Nadu ba na-kahiri dàngu ba na-pahàla tau mila welingu la tau ma-
panggàna-nya hukungu meti. 

Pamalangungu 110 

I MIRI dàngu na hanganji paleha-na 

1Pamalangungu-na i Ndautu. I MIRI napanii-nya na miringgu, “Mandapu-wa 
la patuu kawana-nggu, lundu ku-pakaruduku-ha da muhumu lai nyumu,” 
wànanya. 
2Welingu la Hiungu na-panggailaru-ya napa na pahanganji-mu paraïna i 
MIRI; pareta-hawa da muhumu! 
3La lodu maimu wàngu kawaha-mu, la palindi matua, na rayatu-mu nawàngu 
etina pa-hurungu. Hama tuna wai hamburungu la mbaru, da-kanjunjuku da 
bidi mini lai nyumu. 
4Mbàda panjanji wàngu harangu-naka i MIRI, nda jia yila beli-ananya. 
“Jiakau-ka nyumu na ratu lundu nu - nu, nunjuya na kalibaru-na i 
Melikuhendiku,” wànanya. 
5I MIRI la karaha kawana-munya, jàka nahàngga na-pakàku-ha da hanganji. 
6Napa nahuku-nya na ba - banjaru, hi da-taneparu da metida. Napa na-
patàlaru-ha da ma-pangora - pangora la nggubulu pinu tana. 
7Napa na-ngunungu wai welingu la luku la hingi ànda na hanganji, ba 
paàtalu-yaka nu, ka talu-nanyaka napa. 

Pamalangungu 111 

Na wotungu lai MIRI 

1Wotu-nyawa i MIRI! Wàngu weli etinggu, ku-pamalangu-nya i MIRI, 
wàngguka la padua kabungguru banjaru-na. 
2Langatàka pa-hangàtarungu-ha da pawunda-na i MIRI, ràka-mana ka na-
manginjiru-ha paraï tau mambuha-nja. 
3Da paràma-na i MIRI da-mangarangu dàngu pa-wotungu-ha, na molana 
lundu nu - nuya. 
4I MIRI ma-paaï pa-namungu-ya, nawunda-ha da pa-hangàtarungu, ka peku 
pangàda mànu-ndanja. 
5Nawua-ngu uhu ràka ngangu la tau ma-karadaku, dàngu nanamu mànuya 
na pa-njanjingu-na. 
6Mbàda paita-nanyaka na kodi màkana la banjaru-na, ba nawua-njaha da 
tana kangeha-da da ba - banjaru. 
7I MIRI namola dàngu na-tuturu la mbuu ndàba pawunda-na, mbuu ndàba 
da hupu liina pa-monungu-ha. 
8Da Ukuna da-torungu pangalangu lundu nu - nu, na-wuangu-ha wàngu ma-
padeningu dàngu mamola. 
9Nyuna na-pamara-ya na banjaru-na, dàngu natura-ya na pa-njanjingu ma-
palupangu dàngu nyuda. Nyuna na MIRI ma-matua dàngu ma-kaborangu! 
10Nggamu biaya na ma-rinjungu pa-manggàna lupangu natembi-ya i MIRI 
bàdi, Nyuna nawua-nya kanandingu ma-jàngapu mbuu ndàba na tau ma-
karadaku. Pa-wotungu-ya i MIRI lundu nu! 

Pamalangungu 112 

Na pa-ohangu-na na tau hàmu 

1Wotu-nyawa i MIRI! Oha-naka na tau na maluri manundu, na mambuha-nja 
da hupu liina i MIRI. 
2Da anada napa da-hanggubu-nya yiana na tana, napa da ana umbuku tau 
hàmu pa-pakanyurungu-ha. 

3Da ihi umana daluri mbokaru dàngu dawulu, nyuna napeku hàmu lundu nu 
- nu. 
4Na harii na-hambila la kapàtangu nduma tau patutungu, nduma tau mola, 
tau ma-panamungu dàngu ma-paaïngu. 
5Oha-naka na tau na mamàja etina dàngu na mawua parutangu dàngu na 
ma-patutungu la mbuu ndàba pawunda. 
6Na tau hàmu nda jia nduka-ana; lundu nu - nu ba pangàda-nya napa. 
7Nda na-mangàdatu-a parongu lii langu manda hàmu, na-undungu na etina 
ruku pawaina lai MIRI. 
8Nda na-mangginggitu, nda na-mangàdatu, ba pi hàmu-mànanya napa ba 
pakàku-ha da muhuna. 
9Na-paberingu pawulu-na dàngu na-wuangu hunggu la tau mila; naingu-
mana nawunda-na mahàmu, tuna nu duka hi ningu kawaha-na dàngu hi 
tembiya. 
10Da tau akatu daita-ya hi da-malara-nya eti; ke - kehuda da ngànduda paraï 
pa-karaü eti. Tàka hi da-tàlaru; nda nggàra-apa pamonu-da lundu nu - nu. 

Pamalangungu 113 

Na wotungu ruku hàmuna i MIRI 

1Wotu-nyawa i MIRI! Ha dimi atana i MIRI, wotu-nyawa na tamuna i MIRI! 
2Napa pa-bobaru-ya na tamuna, nàhu dàngu pangalangu lundu nu - nu. 
3Piti welingu la pahunga lodu lupa la patama lodu lupangu-ma pa-wotungu-
ya na tamuna i MIRI. 
4I MIRI na-hanggubu-nya mbuu ndàba na banjaru, na bokulu-na na-làpahu-
nya na awangu. 
5Nggamu mahama-nya i MIRI na Alanda? La pangia majangga-ya duna na-
mandapu ningu. 
6Ba tuna na-karuduku pawawa la pangadu-ya na awangu dàngu na pinu tana. 

7Na tau mila nadendi-ya welingu la kumburu tana, dàngu na tau na manda 
toma lurina welingu la aü. 
8Na-pamandapu papera-nja dàngu da maningu kawahangu, dàngu da tau 
bokulu la banjaru-na. 
9Nawua padaanya anana na kawini papaha na mambuta, hi panjadi-ya ina 
ma-paohangu dàngu patembi la kuru umana. Wotu-nyawa i MIRI! 

Pamalangungu 114 

Na ludu lodu Paha 

1Ba naluhu na banjaru Ihirailu welingu la Mehiru, ba na-taluru-nya nu na 
tana hangàdangu paraï da wàlana i Yakupu, 
2i MIRI na-panjadi-ya pangia matua-na na Yahunda, na-panjadi-ya ngaba pa-
kawaha-na la Ihirailu. 
3Na Tehiku Tibuhala napalai ba naita-ya Nyuna, na Luku Yorundangu na-
pànjangu pa-lulungu. 
4Punduhu - punduhu-da da palindi hama tuna kamàmbi, deungu - deungu-
da da tandula hama tuna ana mbimbi. 
5Ha tehiku, nggikina hiu palai, dàngu ha Luku Yorundangu, hiu pànjangu 
pa-lulungu? 
6Ha dimi palindi nggikina hi punduhu - punduhu-mi, dàngu ha dimi tandula, 
hi deungu - deungu-mi? 
7Ha pinu tana nda - ndànda-miwa la hanggana i MIRI, la hanggana na Alana 
i Yakupu, 
8Nyuna ma-pambeli-ya tàma na watu pungguru, dàngu na palindi watu hi 
nanjadi matawai. 

Pamalangungu 115 

Na wotungu lai Ala Hupu Mambiha 

1Nda nyuma-a duma, ou MIRI, nda nyuma-a duma, tàka Nyumua dumu 
paràka pa-wotungu, nadu bau tuturu dàngu ba daingu pa-namungu-mu. 
2Ka nggikida da banjaru hi dapanii, “Nggiya na Alada?” hi wàda. 
3Na Alanda duta la awangu-ya, nawunda-ya jàka nggàraya na pambuha-na. 
4Da marapu-da àmahu rara dàngu àmahu bara-ma-aha, pa-pandoi lima tau. 
5Ningu ngaruda tàka nda dapingu pa-kareuku, ningu matada tàka nda 
dangita-a. 
6Ningu kahilu-da, tàka nda peku rongu-ada, ningu uruda, tàka nda peku 
hangei-ada. 
7Ningu limada, tàka nda peku dàma-ada, ningu wihida, tàka nda peku 
pangga-ada, dàngu nda ningua talia liida maluhu welingu la nggoruda. 
8Màla ka tuda nu àruki da tau ma-pandoi-ha, dàngu mbuu ndàba da tau 
mawaiha. 
9Ha Ihirailu, monu-nyawa i MIRI, Nyunama na mandula-kai dàngu na 
maopa-nggai. 
10Ha dimi ratu, monu-nyawa i MIRI, Nyunama na mandula-kai dàngu na 
maopa-nggai. 
11Ha mbuu ndàbami tau karadaku monu-nyawa i MIRI, Nyunama na 
mandula-kai dàngu na maopa-nggai. 
12I MIRI nanamu-ta dàngu hi na-pakanyuru-ta, napa na banjaru Ihirailu 
dàngu mbuu ndàba da ratu wàlana i Harungu na-pakanyuru-nja. 
13Napa da tau ma-karadaku, ka anakeda-ya, ka tau matua-ya, na-pakanyuru-
nja. 
14Màla àruki ka nawua padangu ana i MIRI, lai nyimi dàngu la ana umbuku-
mi. 
15Màla àruki ka na-pakanyuru-kai paraïna i MIRI, ma-padikangu awangu 
tana! 

16Na awangu mangu mehana i MIRI-aya, tàka na tana nawua-ya la tau. 
17I MIRI nda nawotu-anya paraï tau meti, paraï tau mambàda puru la pangia 
ma-malinggitu. 
18Tàka nyuta duta maluri ta-pamalangu-nya Nyuna, nàhu dàngu lundu nu - 
nu. Wotu-nyawa i MIRI! 

Pamalangungu 116 

Mara welingu la hanggàmaru meti 

1Kumbuha-nya i MIRI, ba natingi-ka dàngu ba naeti wànya na kamahingu-
nggu. 
2Natingi-ka nyungga, handàka wara - handàka wara-nggunya Nyuna. 
3Na hanggàmaru meti na-winggiru-ngga; na mayila meti na-njàkapu-ka, nda 
na-pangudu-ya na etinggu, dàngu na-pamangàdatu-ka. 
4Ka wara-nggunyaka i MIRI, “Ou MIRI, ku-kamahi-nggau pamara-kawa!” 
wànggunya. 
5I MIRI ma-paaïngu-ya dàngu namola; na Alanda kanjupu mila etiya. 
6I MIRI naopa-nya na tau na maràka-ana na lurina; la rehi ndukanggu na-
pamara-ka. 
7Ku-pangudu-ya na etinggu, nadu ba nahàmu-ngga i MIRI. 
8I MIRI mbàda pahàla-nanggaka welingu la meti; naomba-ka dàngu nda 
namàta-angga panjoru. 
9Hi peku pàda hàmu-nggunya na luri la pinu tana yiana, la opangu-na i MIRI. 
10Pa-daingu pawainggu, jiapa kuli-yakai la paniinggu, “Kanjupu pa-
rodukungu-ka,” ba wànggu. 
11Ba nda kupinya tubana kupanii, “Nda haàtu-a manda kambàliku,” wànggu. 
12Nggàra-aka pawua-nggunya i MIRI ka ku-palimba-nya nahàmu-nangga? 

13Napa kungàndi-nya maraku angguru i MIRI la pa-pamalangu-nya rukuna 
na pa-ndulangu-na. 
14Napa ku-pahàra-nja da njanjinggu lai Nyuna la hangga mbutana na 
banjaru-na. 
15I MIRI lalu mila-nanya eti na metina na haàtu tau pambuha-na. 
16Nyungga duku ata-mungga, ou MIRI, hama tuna na inanggu, nyungga mbui 
duku kulumu-nggau Nyumu, Nyumu mbàda pahàla-munggaka welingu la 
tahangu. 
17Napa kungàndi-nggau maraku pamalangungu, ba dàngu paora-nggunya na 
hamayangu-nggu lai Nyumu. 
18Napa ku-pahàra-nja da njanjinggu lai MIRI, la hangga banjaru-na mbutana 
19na ma-kabungguru la hanamba Umana i Miri, la padua paraingu Yeruhali. 
Wotu-nyawa i MIRI! 

Pamalangungu 117 

Na wotungu lai MIRI 

1Wotu-nyawa i MIRI, ha mbuu ndàbami banjaru, pa-bokulu-yawa Nyuna ha 
mbutami kabihu banjaru-ka! 
2Nadu ba kanjupu namu-nanda nyuta i MIRI na tuturu-na na-padaingu lundu 
nu - nuya. Wotu-nyawa i MIRI! 

Pamalangungu 118 

Na hamaya pamalangungu ba talu 

1Pamalangu-nyawa i MIRI ba nahàmu-du, na pa-namungu-na lundu nu - 
nuya. 
2Màtawa ka napanii na tau Ihirailu, “Na pa-namungu-na lundu nu - nuya nda 
ningu dirana,” ka wàna. 
3Màtawa ka dapanii da ratu, “Na pa-namungu-na lundu nu - nuya nda ningu 
dirana,” ka wàda. 



1599 

 

 
Na Huratu Matua 

© 1995, Indonesian Bible Society. 
 

 
 

 

 

 

4Màtawa ka dapanii mbuu ndàba da tau karadaku, “Na pa-namungu-na 
lundu nu - nuya nda ningu dirana,” ka wàda. 
5La handuka-nggu kuwara-nya i MIRI; tàka, hi nahema dàngu hi na-pamara-
ka. 
6Nda ku-mangàdatu-a nadu ba naangu-ngga i MIRI, na tau nda na-duluku-a 
hanggangu lai nyungga. 
7I MIRI naangu-ngga la pandula-ka, napa kuita-ha ba pakàku-ha da 
muhunggu. 
8Narihi hàmu-mapa ba handera lai MIRI, welingu ba monungu la tau. 
9Narihi hàmu-mapa ba handera lai MIRI, welingu ba monungu tau bokulu. 
10Nadangu na muhu na-mawinggiru-ngga; tàka wàngu kodi màkana i MIRI 
ku-pakàku-ha. 
11Da-nggupulu weli winggiru-ngga; tàka wàngu kodi màkana i MIRI ku-
pakàku-ha. 
12Hama tuna ina manggaluangu ba da-karunggi-ka; tàka wàngu kodi màkana 
i MIRI ku-pakàku-ha. Ndedi mbàdiku-na ba pàdaha hama tuna epi la rii 
madaka. 
13Dira kukutungu-ha ba da-hànjalu-ka, dàngu kutika panjoru-ka-amangu, 
tàka i MIRI nandula-ka. 
14I MIRI jiaya na àtalu-nggu dàngu na palumu-nggu, Nyuna mbàda pamàna-
nanggaka. 
15Ronguya na kayaka talu la uma tera - uma tera banjaru-na, “I MIRI 
nawunda pawunda ma-kanjupu wirungu! 
16Na kodi màkana i MIRI nawua-nda talu! I MIRI nawunda pawunda ma-
kanjupu wirungu,” wàna. 
17Nda jia meti-anggu, tàka pa-daingu luringgu la pa-bobaru-ha da paràma-
na i MIRI. 

18Mbàda kanjupu pajàra-nanggaka paraïna i MIRI, ba tuna nda napuli-angga 
la lima meti. 
19Bunggahu-ngga pindu bokulu Umana i Miri, ka kutama dàngu ka ku-
pamalangu-nya. 
20Yiana-ya na pindu bokulu-na i MIRI, mbulungu tau patutungu-a maliya. 
21Kuwotu-nggau Nyumu, ba mbàda kataku-munyaka na hamayangu-nggu; 
ba mbàda wua-munggaka talu. 
22Na watu na pawàru-da da tukangu wulu uma, na njadi-yaka watu kabihu. 
23Nuna pawunda-na i MIRI-ya, kanjupu pa-hangàtarungu-ya lai nyuta. 
24Yiana lodu pa-kawuku-na i MIRI-ya; màla ka tambabu hawola-nya. 
25Ma-kamahingu MIRI, pamàna-nggamawa, ou MIRI wua-nggamawa talu! 
26Pa-pakanyurungu-yawa nyuna na mamai wànya na tamuna i MIRI, nyuma 
duma ma-pakanyuru-nggau nyumu welingu la Umana i Miri. 
27I MIRI jiaya na Ala, namàja-nda eti nyuta. Ndàharangu kai paï wàngu lai 
ai la limami, dàngu winggiru-nyawa na ngia pawotu maraku manguna i 
MIRI. 
28Nyumu jiakau Alanggu, lai Nyumu ku-pamalangungu, ou Alanggu ku-
pabokulu-kau Nyumu. 
29Pamalangu-nyawa i MIRI ba nahàmu-du, na panamungu-na lundu nu - 
nuya nda ningu dirana. 

Pamalangungu 119 

Da Ukuna i MIRI 
Na pa-ohangu-na na tau ma-manundu la Ukuna i MIRI 

1Oha-naka na tau maluri nda ningu nyurangu dàngu ma-karadaku-nja da 
Ukuna i MIRI. 
2Oha-naka na tau makiku-nja da hupu liina, dàngu na maweli etingu pa-
pamukarungu la patanda-ya i MIRI. 

3Oha-naka na tau maluri nunjuha da pawuku-na i MIRI, dàngu ba nda 
nawunda ma-akatu. 
4Nyumu uwua-nggama Ukumu ou MIRI, ka wàngu tuturu-ma ba manunju-
ha. 
5Màla àruki ka wàngu màndungu etinggu ba kununju-ha da kalaratu-mu. 
6Jàka kueti wànja mbuu ndàba da hupu liimu, nda jia pamakia-aka. 
7Ku-manginjiru-ha da botangu-mu da mamola, kuwotu-nggau wàngu tànji 
etinggu. 
8Ka ku-radaku-nja da Ukumu, wàngguka, àmbu jia dunjaku ndoku-mungga. 

Na karadaku la Ukuna i MIRI 

9Na bidi tau na-ngalangu pa-roputu wikina la ma-iraku jàka naluri nunjuya 
na hupu liimu. 
10Weli etinggu ku-pamukarungu la patanda-kau Nyumu, àmbu màtangga pa-
hiliru welingu la hupu liimu. 
11Na pa-papeka-mungga ku-kakomba kambu-yaka, ka àmbu kunjala lai 
Nyumu. 
12Kuwotu-nggau Nyumu, ou MIRI, papeka-nggaha da kalaratu-mu. 
13Wàngu pawàndingu-nggu ku-bobaru-ha mbuu ndàba da Uku da pawua-mu. 
14Kumbaha eti wànja ba kununju-ha da hupu liimu, hama tuna ba mangungu 
màtu - màtu banda pawuulu wàngu. 
15Da botangu-mu ku-papeka-nja, wàngguka, dàngu kueti wànja da pawàngu 
ba wàmu. 
16Da kalaratu-mu da pambaha etika; da papekangu-mu nda jia maromba-
anggunja. 

Na pa-ohangu rukuna da Ukuna i MIRI 

17Màjangu àruki lai nyungga yia atamu, ka pa-daingu luringgu dàngu 
karadaku-nggunja da papekangu-mu. 

18Pabula-nja da matanggu, ka kuita-ha da papekangu pa-hangàtarungu la 
Ukumu. 
19Na luringgu la pinu tana lalu dànggitu-ya, àmbu kawini-nja da Ukumu 
welingu lai nyungga. 
20Nahidu na etinggu paraï pa-rinjungu, ku-rinjungu papi mànunja da Ukumu. 
21Ukayàmbaku-nja da tau jangga eti, da tau ma-hiliru welingu la hupu liimu 
uràtunja. 
22Pahàla-ka welingu la pawawa dàngu pamakia-dangga, nadu ba mbàda 
pahàra-nggunjaka da kalaratu-mu wàngu tuturu-nggu. 
23Ka jiapa da-pahamangu da maningu kawahangu la palawa-ngga, nyungga 
duku atamu pangàda-manggunja napa da kalaratu-mu. 
24Da kalaratu-mu jiaha da ma-panaungga da ma-pambaha etika. 

Na patikingu pa-karadaku-nja da Ukuna i MIRI 

25Ku-tanggungulu la kumburu tana; pahàmu beliya na luringgu nunjuya na 
njanjimu. 
26Kupeka-ha da pawunda-nggu, tàka Nyumu hiu hemaka; papeka-nggaha da 
kalaratu-mu. 
27Ndula àru-kika la papi hàmunja da Ukumu, da papekangu-mu da pa-
hangàtarungu ku-pangàda-manja duku napa. 
28Na ndewanggu na lujuru paraï pa-handuka, pa-àtalu-kawa nunjuya na 
njanjimu. 
29Pamarau-kawa welingu la ànda njàrangu, ruku hàmumu, papeka-nggawa 
Ukumu. 
30Mbàda pindi-nggunyaka la pa-karadaku, da hupu liimu kunamu mànu-
maha duku. 
31Mbàda kiku nggunjaka da kalaratu-mu, ou MIRI, àmbu màtangga la pa-
makia. 

32Wàngu mbaha etinggu kununju-ha da hupu liimu, wàngguka, nadu ba 
Nyumudu ma-pawiti-nya hi hama huka jàngapu-ngguha la kanandingu-
nggu. 

Na hamayangu karai kanandingu ma-jàngapu 

33MIRI, papeka-nggaha da kaloka kalaratu-mu, ka ku-karadaku-nja lundu 
hupu njàpuna. 
34Wuangga-wa kanandingu la pa-jàngapu-ha da Ukumu, ka kununju-ha, 
dàngu ka weli etinggu pa-pahàra-nja. 
35Màla àruki ka kukata undunja da hupu liimu, nadu ba nuya na rinju 
etinggu. 
36Wuangu-wa patikingu ka ku-karadaku-nja da kalaratu-mu, làpaya na 
rinjungu pawulu. 
37Mangga-nggawa ka àmbu ku-kambuhi-nya na manda lingu, wuangga-wa 
ka kuluri nunjuya na pambuha-mu. 
38Paundu-nyawa na njanjimu lai nyungga atamu, na pawua-mu la tau ma-
karadaku-nggau Nyumu. 
39Pamarau-ya na paakangu na pa-mangàdatu-nggu, ba kanjupu hàmu 
làngatàka-ha da Ukumu. 
40Wuangga luri bidi bau moladu, ku-patikingu-ma duku pa-karadaku-nja da 
botangu-mu. 

Monungu la da Ukuna i MIRI 

41Ou MIRI, pa-itangu-ya bau namuka, pamàna-nggawa nunjuya na njanjimu. 
42Tàka peku-ngguka pahema-ya na tau ma-paaka-ngga, ba kumonu-nya na 
paniimu. 
43Ndulaka ka kupanii mànuya na ma-deningu, ba kumonu-nja da botangu-
mu. 
44Ka kukata undunya na Ukumu, lundu nu - nu wàngguka. 

45Napa kuluri marandeka, nadu ba pamukarungu-manggunya, panunju-ha 
da papekangu-mu. 
46Da kalaratu-mu napa ku-bobaru-ha la hanganji - hanganji, dàngu nda jia 
makia-anggu. 
47Na pahàmu eti wànggu jiaya la pa-pahàra-nja da hupu liimu, nadu ba 
kumbuha-nja. 
48Kutembi dàngu kumbuha-nja da hupu liimu, da kalaratu-mu ku-pangàda-
manja napa. 

Na waiha da Ukuna i MIRI 

49Pangàda-nya na njanjimu lai nyungga atamu, na njanji na mawua-ngga 
monungu. 
50Yiana-yaka na maomba-ka la mayila-nggu, ba jiaya na njanjimu na ma-
paluri-ka. 
51Da tau ngànjangu kanjupu paaka-dangga, tàka nyungga duku nda kuhiliru-
a welingu la Ukumu. 
52Jàka ku-pangàda-nja da Ukumu weli àmangu, hàmu ma-ananya na etinggu, 
ou MIRI. 
53Kanjupu karaü-nggunja eti da tau akatu, rukuna ba da-dunjaku-nya na 
Ukumu. 
54La ngala luringgu na ma-dànggitu la pinu tana, da kalaratu-mu ku-panjadi-
ha ludu wotungu. 
55La rudungu ku-pangàda-nggau Nyumu, ou MIRI, ku-pamàndu mànunya na 
Ukumu. 
56Kungala-nya na pa-ohangu ba ku-karadaku-nja da hupu liimu. 

Na rubuku-nja da Ukuna i MIRI 

57Nyumua parinju-nggu, ou MIRI, kuràndi-ya ka pahàra-nja da papekangu-
mu. 

58Ku-kamahi weli etinya na paaï pa-namungu-mu, mila àru-kingga eti 
nunjuya na njanjimu. 
59Mbàda pangàda-nggunyaka na luringgu, dàngu kuràndi-ya la panunju-ha 
da kalaratu-mu. 
60Ri - ringa-manggu dàngu nda ku-parehingu-a la pa-pahàra-nja da hupu 
liimu. 
61Da tau akatu dabata-ngga remba, tàka nyungga duku nda kuromba-anja da 
Ukumu. 
62La paduaka rudungu ku-hadangu pawotu-nggamu, ba damola-ma da 
botangu-mu. 
63Ku-ariyaa-nja mbuu ndàba da tau karadaku, mbuu ndàba da tau da 
manunju-ha da hupu liimu. 
64Na pinu tana nambinu-nya hàmumu, ou MIRI, papeka-nggaha da kalaratu-
mu. 

Na manàra-na na Ukuna i MIRI 

65Mbàda pahàra-munyaka na njanjimu, ou MIRI, dàngu mbàda wunda-
munyaka mahàmu na atamu. 
66Wuangga-wa manggàna dàngu papingu wàngu, nadu ba kuwaiha da hupu 
liimu. 
67Ba ndedi hukungga kukàli hiliru, tàka nàhu kata undu-nggunyaka na hupu 
liimu. 
68Ruku hàmumu dàngu bau wunda màhamu, papeka-nggaha da kalaratu-
mu. 
69Da tau ngànjangu dapawau-ka, tàka wàngu weli etinggu ku-karadaku-nja 
da botangu-mu. 
70Nyuda duda nda da-jàngapu-aya, tàka nyungga duku na-pahàmu eti na 
Ukumu. 
71Nahàmu-ma bau hukungga, ka kutanda-ha da pawàngu ba wàmu. 

72Nyungga duku narihi pa-wilingu-pa na Ukumu welingu la mbuu ndàba 
àmahu marara mabara la pinu tana. 

Na molana na Ukuna i MIRI 

73Nyumu ma-padikangga dàngu mawulu-ka, wuangga-wa kanandingu ma-
jàngapu la pa-manginjiru-ha da hupu liimu. 
74Da tau karadaku dambaha eti ba daita-ka, ba kumonu-nya na njanjimu. 
75Kupi-manya ba damola da botangu-mu, ou MIRI, ba ruku tuturu-mu hiu 
hukungga. 
76Màla àruki na pa-namungu-mu ka jiaya naomba etinggu, nunjuya na 
njanjimu lai nyungga atamu. 
77Milangga eti ka daingu luringgu, nadu na Ukumu na-pahàmu-ya na 
etinggu. 
78Màla àruki ka damakia da tau ngànjangu ba mbàda pawau-danggaka, tàka 
nyungga duku kueti-wamanja da hupu liimu. 
79Màla àruki da tau karadaku ka damai lai nyungga, mbuu ndàba da 
matanda-ha da kalaratu-mu. 
80Màla àruki ka àmbu na-hiliru na etinggu welingu la kalaratu-mu, ka àmbu 
ku-makia. 

Na hamayangu karai pamara wàngu 

81Na etinggu kanjupu rinju-nanya na mànangu welingu lai Nyumu; na 
njanjimu jiaya na pamonu-nggu. 
82Danjili da matanggu panedi-nya na-pahàra-munya na njanjimu, ku-
paàrangu, “Pirangu-ka naomba-mungga?” wànggu. 
83Na manula-nggu na-kawikitu hama tuna kanai angguru miriya, ba tuna da 
kalaratu-mu nda ku-maromba-anja. 
84Lundu pirangu-mapa ba ku-patorungu nyungga atamu? Pirangu mapa bau 
hukunja da tau mayaulu-ka? 

85Da tau da manda karadaku la Ukumu, daàki-ngga lambongu la pa-kahili-
ka. 
86Mbuu ndàba da Ukumu pa-monungu-ha, ba tuna ndula-kawa, ba nda 
nggàra lata-a ba dayaulu-ka. 
87Datika pa-pameti-ka amangu-ka, tàka nyungga duku nda kulànja-anja da 
hupu liimu. 
88Pamara-kawa ba pa-daingu namu-mungga, ka peku karadaku-nggunya na 
Ukumu. 

Na waiya na Ukuna i MIRI 

89MIRI, na pulumu na-undungu lundu nu - nu, nda na-kambotahu nda ningu 
dirana la awangu. 
90Na tuturu-mu na-torungu lundu nu - nu, Nyumu ma-pakapànduku-ya na 
tana hi pa-daingu ninya. 
91Mbuu ndàba da maninja nàhu, ruku hupu liimu hi ninja, nadu ba ata-munja 
mbuu ndàbada. 
92Jàka nda jia na Ukumu làti na pingi mbaha etinggu, mbàda meti-ngguka 
làti la mayila-nggu. 
93Nda jia talarahu-anggunja da hupu liimu, nadu ba wàngu hupu lii dumu 
bau paluri-ka. 
94Pahàla-kawa ba mangu dumungga, mbàda pamukarungu-ngguka panunju-
ha da hupu liimu. 
95Da tau akatu danàpu-ngga la pa-pameti-ka, tàka nyungga duku ka kueti 
wànja da Ukumu, wàngguka. 
96Kuita-ha jiapa da manda ningu nyurada ba ningu dirada, mbulungu na 
hupu lii-amu na manda ningu nyurana. 

Na mbuhanya na Ukuna i MIRI 

97Na Ukumu dira mbuha-nggunya; dàngu ku-pangàda-nya lundu njàpuna na 
lodu. 

98Kurihi manggàna-njapa da muhunggu, ba naingu pangàda-nggunya na 
hupu liimu. 
99Kurihi manggàna-njapa da nggurunggu, ba ku-pangàda-nya na hupu liimu. 
100Kurihi manyàmungu-pa welingu la ma-kaweda, ba kukata undunja da 
botangu-mu. 
101Mbuu ndàba na huri luri akatu ku-wiliru-nja, ka peku manundu-nggu la 
lii papekangu-mu. 
102Nda ku-talarahu-anja da ukumu, ba Nyumu wikima ma-papeka-ngga. 
103Kanjupu lànggaya na kareuku-mu, narihi làngga welingu la 
manggaluangu! 
104Da Ukumu dawua-ngga kanandingu ma-jàngapu, hi kuhuda etinya na huri 
luri tau palapingu. 

Na Ukuna i MIRI na wuangu hambila 

105Na pulumu jiaya na palita la pangganggu, handaraku ma-pahambila-ya na 
àndanggu. 
106Na panjanji-nggu wàngu harangu-nggu kununju-maya napa, ka ku-
pamàndu-nya na botangu-mu na mamola. 
107Kanjupu mayila-ka, ou MIRI, mangganya na luringgu hama tuna na 
panjanji-mu. 
108Kataku-ya na hamaya pamalangungu-nggu, ou MIRI, dàngu papeka-
nggaha da ukumu. 
109Jiapa-kai ka na-hanggàmaru wànya na luringgu, tàka na Ukumu nda jia 
maromba-anggunya. 
110Jiapa-kai na-kahili-ka tau akatu, tàka nda ku-hiliru-a welingu la botangu-
mu. 
111Da hupu liimu jiaha da kangeha-nggu lundu nu, da ma-pambaha-ya na 
etinggu. 

112Patikingu-manggunya pa-manundu la kalaratu-mu lundu hupu njàpu 
luringgu. 

Na Ukuna i MIRI na wuangu mambiru 

113Kumbuha-nja da Ukumu, kuhuda etinja da tau da manda weli etingu 
pamanundu lai Nyumu. 
114Nyumu ma-kahiri-ka dàngu maopa-ngga, kumonu-nya na njanjimu. 
115Yilangu-kai welingu lai nyungga, ha tau akatu! Ba nunju-ngguha duku da 
hupu liina na Alanggu. 
116Pa-àtalu-ka nunjuya na njanjimu ka kuluri, àmbu màtangga pa-makia la 
monungu-nggu. 
117Juraka ka kumara, dàngu ka kueti-wa mànunja da hupu liimu. 
118Utulaku-ha da tau ma-hiliru welingu la kalaratu-mu, kahewa-ma-ana na 
kabeli binggilu-da. 
119Mbuu ndàba da tau akatu upahama-nja la kangudu, tuna nuduka hi 
kumbuha-nja da kalaratu-mu. 
120Ku-kandàndaku paraï pa-mangàdatu-nggau Nyumu, ku-mangàdatu-nya na 
botangu-mu. 

Na manundu lai MIRI 

121Mbàda wunda-ngguka mamola dàngu ma-padeningu, àmbu wua-duka la 
lima papanggu. 
122Njanji-yawa bau ndulaka napa, àmbu màtangga ka da-kapidihu-ka tau 
ngànjangu. 
123Da malara da matanggu paraï panedi-nya na pa-ndulangu-mu na ma-
pamara-ka, kunedi-nya na pahàla na pambàda njanjimu. 
124Wunda-yawa nunjuya na pa-namungu-mu lai nyungga, dàngu papeka-
ngganja da kalaratu-mu. 
125Nyungga duku ata-mamungga, pajàngapu-ya na kanandingu-nggu, ka ku-
manyàmu-nja da hupu liimu. 

126MIRI, toma-nanyaka na rehi la pa-palimbangu, nadu da tau ba dapangga-
ya na Ukumu. 
127Da hupu liimu kumbuha-nja rihi welingu la àmahu rara, rihi welingu la 
àmahu rara ihi mbàngina. 
128Tuna nu duka hi kununju-ha mbuu ndàba da pawàngu ba wàmu; dàngu 
kuhuda etinya na huri luri njala. 

Na patikingu panunju-ya na Ukuna i MIRI 

129Kanjupu pa-hangàtarungu-ha da kalaratu-mu, jia hi kununju weli etiha. 
130Jàka kaloka-ha da papekangu-mu da habola, na-jàngapu-ha kanandingu 
tau maràka-ana. 
131Yàndu - yànduna na kayeku-nggu, paraï parinju-nja da hupu liimu. 
132Punjilungu-wa lai nyungga dàngu mila-nggawa eti, hama tuna bau 
milanya eti na tau mambuha-nggau Nyumu. 
133Pa-kapànduku-ya na pangganggu nunjuya na njanjimu, àmbu màtanya na 
ma-akatu pangia ditangga. 
134Pahàla-ka welingu la tau da ma-kapidihu-ka, ka peku manundu-nggu la 
kalaratu-mu. 
135Pa-kanyuru wànggawa ba ninggau, dàngu papeka-ngganjawa da kalaratu-
mu. 
136Da wai matanggu da-lulungu hama luku, rukuna ba nda panunju-ya na 
Ukumu. 

Na Ukuna i MIRI na mola 

137Nyumu umola, ou MIRI, mbuu ndàba da ukumu da-tubangu. 
138Da hupu lii pawua-mu damola dàngu pa-monungu-ha. 
139Na-hawuwatu na mbeninggu rukuna ba da-maromba-nja da papekangu-
mu paraï muhunggu. 

140Na njanjimu na-undungu dàngu pa-monungu-ya, kanjupu mbuha-
nggunja. 
141Nyungga yia ku-màraku dàngu tau kudu-aka, tàka da papekangu-mu nda 
ku-talarahu-anja. 
142Na molamu na-torungu lundu nu - nuya, dàngu na Ukumu na-padeningu 
mànu. 
143Kanjupu handuka-ya dàngu nda nangudu na etinggu, tàka da kalaratu-mu 
da-pahawola-ka. 
144Da kalaratu-mu damola mànu; wua-nggawa kanandingu ma-jàngapu ka 
kuluri. 

Na hamayangu karai pamara wàngu 

145Kuwara weli etinggau Nyumu; hema-kawa ou MIRI, ka kununju-ya na 
hupu liimu wàngguka. 
146Kuwara-nggau Nyumu; pahàla-kawa, ka kukata undunja da kalaratu-mu 
wàngguka. 
147La mba - mbaru ku-pawàla dàngu kukarai pa-ndulangu; kumonu-nya na 
njanjimu. 
148Ku-kanjupu-ya na rudungu ba ku-pawàla, pa-pangàda-nja da papekangu-
mu. 
149Tingi-kawa ruku pa-namungu-mu, ou MIRI, mangganya na luringgu 
rukuna na molamu. 
150Da tau da mayaulu-ka mbàda mareni-daka, na-akatu na pawuku-da dàngu 
nda da-wàrihu-ya na Ukumu. 
151Tàka Nyumu ulihingga, ou MIRI, mbuu ndàba da hupu liimu da-tubangu. 
152Welingu la mandai-manaka ba kupinya welingu la lii papeka - papekangu-
mu, bau padainja lundu nu - nu. 

Na hamayangu karai pa-ndulangu 

153Tàngaru-ya na mayila-nggu dàngu pahàla-kawa, ba nda ku-talarahu-nya 
na Ukumu. 
154Kahiri-kawa la palakara-nggu dàngu pahàla-kawa; pamara-kawa nunjuya 
na njanjimu. 
155Da tau akatu nda pa-pamara-aha, ba nda da-karadaku-nja da kalaratu-mu. 
156Kanjupu bokulu-ya na mila etimu, ou MIRI, pamara-kawa nunjuya na 
molamu. 
157Nadangu na tau na ma-muhungga dàngu na mayaulu-ka, tàka nda ku-
talarahu-anja da kalaratu-mu. 
158Huda eti-manggunya jàka kuita-ha da ma-katadaku, ba nda danunju-ha da 
papekangu-mu. 
159Tàngaru-ka kanjupu mbuha-nggunja da hupu liimu, ou MIRI, pahàla-kawa 
ruku mbuha-mungga. 
160Mbuu ndàba da pulumu ma-deningu-ha, mbuu ndàba da Uku molamu da-
padaingu lundu nu - nu. 

Na lumunya na Ukuna i MIRI 

161Da tau maningu kawahangu dayaulu-ka dàngu nda palatangu, tàka 
mbulungu na Uku-amu pa-mangàdatu-nggu. 
162Na njanjimu na-pahawola-ka, hama tuna tau mahunggu pawulu wàngu. 
163Mbuu ndàba na kambàliku-ka huda eti-manggunya, tàka na Ukumu 
kumbuha-nya. 
164Panutakungu-manggunya pa-pamalangu-nggau Nyumu, ba namola na 
Ukumu. 
165Da tau da mambuha-nya na Ukumu da-mambiru, nda ningua ma-ngalangu 
pa-pabeta-nja. 
166Nedi-nggunya na mànangu welingu lai Nyumu, ou MIRI, da hupu liimu 
ku-pahàra-nja. 

167Da kalaratu-mu ku-karadaku-nja, dàngu kumbuha weli etinja. 
168Ku-patutu-nja da hupu liimu dàngu da pawàngu ba wàmu, bau ita-maha 
mbuu ndàba da pawunda-ngguka. 

Na hamayangu karai pa-ndulangu 

169Màla àruki ka natàka na waranggu lai Nyumu, ou MIRI, wuangga-wa 
kanandingu ma-jàngapu nunjuya na njanjimu. 
170Màtawa na kamahingu-nggu ka natàka lai Nyumu, pahàla-kawa nunjuya 
na njanjimu. 
171Ka kuwotu mànunggau Nyumu wàngguka, nadu bau papeka-ngga 
kalaratu-mu. 
172Ku-rinjungu paludu wànya na njanjimu, ba damola mbuu ndàbada da 
hupu liimu. 
173Màla àruki kau mbuhangu mànu la pandula-ka, ba kupindi niya la pa-
namatu-ha da kalaratu-mu. 
174Na etinggu narinju-nya na mànangu welingu lai Nyumu, na Ukumu na-
pahawola-ya na etinggu. 
175Pahia-nggawa paluri, ka kuwotu-nggau Nyumu, màla àruki na pawàngu 
ba wàmu ka nandula-ka. 
176Ku-njàrangu hama tuna mbimbi ma-mbulangu, ba tuna maingu-wa, dàngu 
himbu-kawa nyungga yia atamu, ba nda ku-talarahu-anja da hupu liimu. 

Pamalangungu 120 

Na hamayangu karai pa-ndulangu 

1Na ludu ba lua pa-tadalu pangia pa-malilingu. La handuka-nggu ku-warangu 
lai MIRI, tàka Nyuna hi nahema-ka. 
2Ou MIRI, pamara-kawa welingu la ma-kambàliku dàngu ma-palapingu. 
3Ha ma-palapingu nggàraka bàdi pawunda-na i Ala, lai nyimi? Nggàraka 
bàdi pahuku wànanggai? 

4Wàngu pana dàka haàtu mini mbenidu, wàngu wàla epi makandu - 
ndulangu! 
5Ai - inai na ngeranggu ba kungia dànggai nyimi; nda hili hau-ana hama tuna 
ba ngiangu la Mehiku, jàka ndia la njonga tau Kendàru. 
6Toma - mana-nyaka na mandaina ba ku-ndàdiku dànja da tau manda 
mbuhanya na papeku. 
7Jàka kupanii wànya na papeku, nyuda dawuku-ya na pabera. 

Pamalangungu 121 

I MIRI jiaya na maopa-nda 

1Na ludu ba lua pa-tadalu pangia pa-malilingu. Ku-tangara la palindi - 
palindi, nggi welina na pa-ndulangu lai nyungga? 
2Na tulanggu welina lai MIRI na ma-padikangu awangu tana. 
3Nda jia màta-ananggau panjoru, na maopa-nggau rima mànungu-mànanya. 
4Langatàka, na maopa-nya na Ihirailu nda ana tàtiku-ana, jàka ndia nda ana 
mahuru-mbuna. 
5Napa i MIRI nadai tutukau, Nyuna na-karaha-kau la paopa-nggau nyumu. 
6La lodu nda jia hambàti-amu ruku mata lodu, jàka ndia ruku wulangu la 
rudungu. 
7Napa i MIRI naopa-nggau welingu la hanggàmaru, Nyuna namangga-nggau 
kau mambiru. 
8Nyuna naopa-nggau bau pamaingu dàngu ba hanàhu-mu, la rehi nàhu 
dàngu lundu nu - nu. 

Pamalangungu 122 

Na wotungu ndumana na Yeruhali 

1Na luduna i Ndautu ba lua pa-tadalu pangia pa-malilingu. Kumbaha eti waa-
manya, “Màlanda la Umana i Miri!” ba wànangga tau. 

2Nàhu mbàda tàka-maka la pindu bokulu paraingu Yeruhali. 
3Na Yeruhali na pambàda tura ka paraingu-ya pa-panunggulu pahàmungu 
pa-manandangu-ya. 
4Lai yia-yaka damai ningu da kabihu-na na banjaru, da kabihu-na na banjaru 
paleha-na i MIRI, la pamalangu-nya Nyuna nunjuya na hupu liina. 
5Lai yiaha da hanganji wàlana i Ndautu ba da-patanda-nya ngerana na 
rayatu-da. 
6Hamayangu-wa nduma pa-mambiru wàna na Yeruhali: “Màla àruki ka 
daluri mbokaru ndàba da tau mambuha-nggau. 
7Màla àruki ka ninya naluri peku la kalibaru paraingu-mu, dàngu na 
mambiru la kuru kilimbatu-mu,” wàna. 
8Lumuda da nuanggu dàngu da ariyaa-nggu “Màla àruki kau peku hàmuwa!” 
hi wànggu. 
9Lumuna na Umana i Miri, na Alanda, ku-hamayangu kau pa-ohangu. 

Pamalangungu 123 

Na hamayangu karai mila etina i MIRI 

1Na ludu ba lua pa-tadalu pangia pa-malilingu. Ku-tangara lai Nyumu ou 
MIRI ma-pareta la awangu. 
2Hama tuna na haàtu ata na ma-kanderungu la umbuna, dàngu na haàtu ata 
kawini la ràmbuna, tuna numbu nyuma ba manedi-nggau Nyumu, ou MIRI, 
Alama, lundu umila-nggama eti. 
3Mila àruki-nggama eti, ou MIRI, mila àruki-nggama eti, ba lalu làmburu-
manaka na-pakalana-kama. 
4Toma - mana-nya na-paaka-da-nggama tau wulu, dàngu na-payudi-da-
nggama tau ma-ngànjangu. 

Pamalangungu 124 

I Ala ma-opangu banjaru-nanya 

1Na luduna i Ndautu ba lua pa-tadalu pangia pa-malilingu. Nggikina jàka 
nda naangu-nda i MIRI làti? Ha Ihirailu tuna nu na hemami: 
2“Jàka nda na angu-nda i MIRI làti ba na-hànjalu-ta papanda, 
3jiangu-maka ba mbàda kawàluku luri-nanda, ruku mbumbaru-na na karaü 
etida. 
4Jiangu-maka ba mbàda kauta-nanda iwa, dàngu na-lumburu-nda wai; 
5ka meti mumuhu-ndanyaka la wai paputi pa-mangàdatungu,” wàmi. 
6Màla ka ta-pamalangungu lai MIRI, ba nda namàta-nda pa-patàlaru-ta 
muhunda. 
7Nyuta hama tuna ma-hawurungu-ta ma-pahàla welingu la hiru ma-batangu 
hiru, nambota-ka na hiru tàka hi ta-pahàla! 
8Na tulanda welina lai MIRI ma-padikangu awangu tana. 

Pamalangungu 125 

Mambiru la opangu-na i MIRI 

1Na ludu ba lua pa-tadalu pangia pa-malilingu. Na tau mapawai lai MIRI, 
beri jiaya na Palindi Hiungu na ma-undungu nda payoya-anya, dàngu na-
torungu lundu nu - nuya. 
2Hama tuna da palindi ba daopa-nya na Yeruhali, tuna numbu i MIRI ba 
naopa-nya na banjaru-na nàhu dàngu lundu nu - nu. 
3Na tau akatu nda nangia dita pangalangu-a la paraida da tau patutungu, ka 
àmbu dawunda-mbu ma-akatu da tau hàmu. 
4Ou MIRI, wundawa mahàmu la tau hàmu, la tau matànji etina. 
5Tàka na tau ma-kabeli binggilu màta àruki ka nahuku papohu-nja la tau 
akatu paraïna i MIRI. Màla àruki ka napeku hàmu na banjaru-mu! 

Pamalangungu 126 

Na hamayangu karai pahàlangu 

1Na ludu ba lua pa-tadalu pangia pa-malilingu. Ba na-pahàmu beliya na 
Yeruhali i MIRI, nyuta hama tuna ma-manggadipangu biata! 
2Riki ju - jua-ata dàngu taludu mbaha eti hi dapanii da banjaru hawiangu, “I 
MIRI nawunda pawunda manda najàru nduma da nyuda!” wàdanda. 
3Langatàka-ma i MIRI nawunda pawunda manda najaru ndumanda nyuta! 
Jia-duyaka hi tambaha eti tariki mata. 
4Ou MIRI, pahàmu beli-kamawa, hama tuna na luku mihi na mahili ningu 
waina la wula urangu. 
5Màla àruki na ma-hàbarungu wini ba dàngu wai matana, ka namuti dàngu 
panggaiyangu-na. 
6Na tau nalua pa-hàbarungu wini la wokana, ba dàngu njànjaru wai matana. 
Nabeli dàngu ludu mbaha etina ba nangàndi-ha da paingu ihi paraï-na. 

Pamalangungu 127 

Wotunya na hàmuna i Ala 

1Na luduna i Halomu. Jàka nda i MIRI ma-pahadangu uma, kahewa-ma-ana 
naràma-da da tukangu. Jàka nda i MIRI ma-opangu paraingu, kahewa-ma-
ana ba dadai da madai. 
2Kahewa-ma-ana ba ràma pa-mbangatungu pahimbu luri, ba hada mbarungu 
dàngu ba katuda làpahu rudungu; ba i MIRI wiki ma-wuangu uhu ràka 
ngangu la tau pambuha-na, ba talànga katuda-da. 
3Langatàka da anakeda, pawua juangu-ha, nyuda pawua-na i Alaha lai nyuta. 
4Da anakeda mini rànja lunggi beri ana pana la lima ma-kaborangu-ha. 
5Oha-anaka na tau na maningu ana pana pa-hawanjiru hahangu tungu nu! 
Nda jia pakàku-aya, la rehi ba hangganya na muhu la hangga ma-
patandangu. 

Pamalangungu 128 

Na kanyuru la kuru uma 

1Na ludu ba lua pa-tadalu pangia pa-malilingu. Oha-naka na tau ma-
karadaku dàngu na maluri nunjuha da hupu liina i Ala. 
2Napa ungangu ihi paraï-mu, uluri mbokaru dàngu upeku hàmu. 
3Na papaha-mu beri pingi angguru kamboka-ya daa la umamu. Da anamu 
beri kalunga pingi haitungu-ha la winggiru menjamu. 
4Tuna nuduka i MIRI ba na-pakanyuru-ya na tau ma-karadaku. 
5Màla àruki ka na-pakanyuru-kau paraïna i MIRI welingu la Hiungu. Màla 
àruki kau itaya na luri mbokaru-na na Yeruhali la ngala lurimu! 
6Màla àruki ka namalai na lurimu, dàngu kau itaha da ana umbuku-mu! Màla 
àruki ka napeku hàmu na banjaru-na i MIRI! 

Pamalangungu 129 

Na karai pa-limbangu nduma papa 

1Na ludu ba lua pa-tadalu pangia pa-malilingu. Ha Ihirailu peka-yawa jàka 
nggiki pamayila-nanggau muhu welingu ba bidi tau kau. 
2“Welingu ba bidi tauka na-pamayila-ka muhu, tàka nda peku pakàku-
adangga; 
3da-mandàkangu na-pamanua-danya na kajianggu, hama tuna na tau maluku 
woka ba namalai na rukuna na luku. 
4Tàka i MIRI na mamola mbàda pahàla-nanggaka welingu la paata,” 
wàmuwa. 
5Màtawa na tau ma-karaü-nya eti na Hiungu ka pakàku-ha dàngu ka hànjalu-
ha ka da-kandulingu. 
6Màtawa ka hama rumba la toku ndidungu-ha da mamàdu ba ndedi peku 
tumbuda; 
7nda ningua makaü-ha, jàka ndia mahondu painja. 

8Na tau na manàhu-nya nda jia panii-ada, “Màla àruki ka na-pakanyuru-kau 
paraïna i MIRI, tàka nyuma duma ma-pakanyuru-kau la tamuna i MIRI,” nda 
jia wàda-a. 

Pamalangungu 130 

Na hamayangu la handuka 

1Na ludu ba lua pa-tadalu pangia pa-malilingu. Welingu la njuruku handuka 
kuwara-nggau Nyumu, ou MIRI. 
2MIRI, tingiya na waranggu, tanaü-ya na kamahingu-nggu. 
3Jàka pa-daingu ngàda-muha da njalama, ou MIRI nggamu-aka ma-torungu? 
4Tàka Nyumu dumu umbuhangu pa-jàmangu njala, ka na-karadaku na tau. 
5Kunedi-nya na pa-ndulangu-na i MIRI, kumonu-nya na njanjina. 
6Kurinju-nya i MIRI, rihi welingu la tau maronda ma-nedingu pabarahu. 
7Monu-nyawa i MIRI, ha banjaru-na, ba daingu pa-namungu-na, dàngu ehi 
mànungu-mananya pa-pamara. 
8Napa na-pamara-ta nyuta welingu la mbuu ndàba da njalanda-ka. 

Pamalangungu 131 

Na huharungu wiki lai MIRI 

1Na luduna i Ndautu ba lua pa-tadalu pangia pa-malilingu. MIRI, nda ku-
ngànjangu-a, nda ku-abungu-mbu. Nda ku-mangànjilungu-a ngga - nggàra 
malalu bokulu-na jàka ndia ngga - nggàra ma-kalutu lai nyungga. 
2Langatàka lànyapu hàmu-mana-nyaka dàngu mambiru hàmu-mana-nyaka 
na etinggu; hama tuna ana rara mahàla pahuhu, hi na mahuru mambiru la 
baba inana, mambiru tuna nuka na etinggu. 
3Monu-nyawa i MIRI, ha banjaru-na, nàhu dàngu lundu nu - nu. 

Pamalangungu 132 

Na wotungu nduma Umana i Miri 

1Na ludu ba lua pa-tadalu pangia pa-malilingu. Ou MIRI, pangàda-kinya i 
Ndautu, dàngu mbuu ndàba na mayila-naka. 
2Àmbu maromba-nya na rubuku-nanggau Nyumu MIRI, na pa-ràndingu-na 
lai Nyumu Mahupu Àtalu, Alana i Yakupu. 
3-4Ba napanii, “Nda jia hangahu-anggu la umanggu nda jia katuda-anggu la 
ngia pa-katuda-nggu, 
5jàka ndedi-madu ku-pahadangu uma ndumana na Alana i Yakupu, ngia 
pangiangu-na i MIRI Mahupu Àtalu,” ba wàna. 
6La Mbetulehimu tarongu rukuna na Pàti Pa-njanjingu, tàka hi hungguya la 
maràda Yaàru. 
7Màla-ndawa talua la ngia pa-ngiangu-na i MIRI, dàngu ka ta-karuduku-nya 
Nyuna la hangga kanjàka pareta-na. 
8Maingu-wa dàngu ngiangu-wa la Umamu, ou MIRI, dàngu na Pàti Pa-
njanjingu, na tanda mbihamu. 
9Màla àruki ka na-paoi mbaha etingu na banjaru-mu, dàngu ka daluri 
nunjuya na pambuha-mu da ratumu. 
10Lumuna i Ndautu atamu, àmbu jukaru-nya na hanganji paleha-mu. 
11I MIRI mbàda harangu-naka lai Ndautu; nda jia yila beli-ananya na pa-
njanjingu-na. Ba napanii, “Na haàtu welingu la anamu kuwotu-ya pa-
hanganji ka na-pareta hilukau nyumu. 
12Jàka da-tuturu da anamu la pa-njanjingu-nggu, dàngu danunju-ha da hupu 
liinggu, lundu nu - numaka da ana umbuku-da ba dahilu-kau nyumu la pa-
hanganji,” ba wànanya. 
13Nadu i MIRI ba mbàda leha-nayaka na Hiungu; narinju-nya ka ngia pa-
ngiangu-nanya. 
14Napanii, “Yiana-yaka na ngia pa-ngiangu-nggu lundu nu - nu, ku-rinjungu 
pa-pareta lai yiahu. 

15Wàngu bundungu kuwua-nyaha da pakalana-naka, da tau milana kuwua-
nja pangangu ludu mbihuda. 
16Da ratuna da-pajiliku-nya na mànangu welingu lai Nyungga; na banjaru-
na napa daludu dàngu da-paoi mbaha etingu. 
17Na haàtu na wàlana i Ndautu kuwotu-ya la pa-hanganji lai yiahu; napa ku-
paundu-nya na pareta-na. 
18Napa napeku hàmu mànu na pareta-na, tàka da muhuna pa-pamakia-ha 
napa,” wàna. 

Pamalangungu 133 

Na pambuhangu ma-paangu dedingu 

1Na luduna i Ndautu ba lua pa-tadalu pangia pa-malilingu. Kanjupu hàmuya 
dàngu na-pambaha eti, jàka daluri pa-mbuhangu na banjaru-na i Ala! 
2Nuna hama tuna mina mbui kati ma-pawilingu-ya na pa-buringu la katiku-
na i Harungu, hi na-njànjaru la nggoru kalembi-na. 
3Jàka ndia hama tuna mburungu la Palindi Herumungu, na mapuru-nja da 
tandula Hiungu. Lai nuduka i MIRI na-papuru-nya na kanyuru-na, na luri 
lundu nu - nu. 

Pamalangungu 134 

Na lii kamahingu ka wotunya i Ala 

1Na ludu ba lua pa-tadalu pangia pa-malilingu. Mainguwa, wotu-nyawa i 
MIRI, ha mbuu ndàbami atana i MIRI, mbuu ndàbami ma-lumungu la Umana 
la rudungu. 
2Wulaku-wa limami hanggangu la pangia matua, dàngu wotu-nyawa i MIRI! 
3Màla àruki ka na-pakanyuru-kai welingu la Hiungu paraïna i MIRI, na Ma-
padikangu awangu tana! 

Pamalangungu 135 

Na wiliku wotungu 

1Wotu-nyawa i MIRI! Wotu-nyawa na tamuna i MIRI, ha dimi atana 
2ma-lumungu la Umana i Ala la ngia pa-ngiangu-na na Alanda. 
3Wotu-nyawa i MIRI, ba nahàmu-du, wotu-nyawa na tamuna, ba namàja eti 
duna. 
4Naleha-ya i Yakupu nduma wikina, na banjaru Ihirailu natuya manguna. 
5Nadu ba kupinya ba na-bokulu langatàka-ma i MIRI, narihi bokulu welingu 
la mbuu ndàba marapu-ka. 
6Nawunda nggàra bia pambuha-na, la awangu dàngu la tana, la tehiku dàngu 
la kuru nduu ma-majolungu. 
7Welingu la hupu tana na-patàka-nya na karumangu, na-pandoi-ya na 
kabilaku ka na-urangu. Hi na-palewa-ya na ngilu ka naluhu welingu la ngia 
pa-pahàmu-ya. 
8La Mehiru na pameti-ha mbuu ndàba da kawunga ana piti welingu la tau 
lupangu la banda. 
9Dadangu da pa-hangàtarungu dàngu da tanda pawunda-na lai nu ka 
hukunya na hanganji dàngu da panggawi-naka. 
10Dadangu da banjaru pa-patàlaru-na, dàngu na pameti-ha da hanganji 
kaborangu: 
11I Hihungu na hanganji Amori dàngu i Onggu na hanganji Mbahàngu, dàngu 
mbuu ndàba da hanganji la Kanaàngu. 
12Tàka da tanada hi nawua-ha la tau Ihirailu, na banjaru-na ka damangu-nja. 
13Ou MIRI, pa-daingu bobaru-kau Nyumu, dàngu na tamumu nanamu 
mànuya paraï mbuu ndàba ana umbuku, 
14nadu bau wuanya mamola na banjaru-mu, dàngu bau milanja eti da atamu. 
15Da marapu-da nyuda àmahu marara mabara-ma-aha, pa-pandoi lima tau. 
16Ningu ngaruda, tàka nda dapingu pa-kareuku, ningu matada, tàka nda da 
itai. 

17Ningu kahilu-da, tàka nda darongu, welingu la ngaruda nda naluhu-a na 
kayeku-da. 
18Màla àruki ka tuna nu na ngerada da tau ma-pandoi-ha, dàngu da 
mawaiha. 
19Wotu-nyawa i MIRI, ha banjaru Ihirailu, wotu-nyawa Nyuna, ha dimi 
ratuna i Ala! 
20Wotu-nyawa i MIRI, ha dimi tau Lewi, wotu-nyawa Nyuna, ha mbuu 
ndàbami ma-karadaku! 
21Wotu-nyawa i MIRI la Hiungu, la Yeruhali ngia pa-ngiangu-na. Wotu-
nyawa i MIRI! 

Pamalangungu 136 

Na ludu pamalangungu 

1Pamalangu-nyawa i MIRI, ba nahàmu-du; na pa-namungu-na lundu nu - 
nuya nda ningu dirana. 
2Pamalangu-nyawa i Ala Mahupu Jangga; na pa-namungu-na lundu nu - 
nuya nda ningu dirana. 
3Pamalangu-nyawa i MIRI Mahupu Bokulu; na panamungu-na lundu nu - 
nuya nda ningu dirana. 
4Nyuna-a mawunda pa-hangàtarungu ma-bokulu; na pa-namungu-na lundu 
nu - nuya nda ningu dirana. 
5Wàngu manggàna-na na-padika-nya na awangu; na pa-namungu-na lundu 
nu - nuya nda ningu dirana. 
6Na-palàkaru-ya na tana la pinu wai; na pa-namungu-na lundu nu - nuya nda 
ningu dirana. 
7Na-padika-nja da ma-hambila la awangu; na pa-namungu-na lundu nu - 
nuya nda ningu dirana; 



1624 

 

 
Na Huratu Matua 

© 1995, Indonesian Bible Society. 
 

 
 

 

 

 

8na mata lodu, ka na kawaha-ya na harii lodu; na pa-namungu-na lundu nu 
- nuya nda ningu dirana; 
9na wulangu dàngu da kandunu ka da kawaha-ya na rudungu; na pa-
namungu-na lundu nu - nuya nda ningu dirana. 
10Na-pameti-ha da kawunga ana tau Mehiru; na pa-namungu-na lundu nu - 
nuya nda ningu dirana. 
11Na-karia-nya paluhu na Ihirailu welingu la Mehiru; na pa-namungu-na 
lundu nu - nuya nda ningu dirana; 
12wàngu pungu pa-utingu dàngu rihi taluna; na pa-namungu-na lundu nu - 
nuya nda ningu dirana. 
13Nabika-ya na tehiku Tibuhala; na pa-namungu-na lundu nu - nuya nda 
ningu dirana; 
14na-karia-nya na Ihirailu banjaru-na la hapapa tehiku; na pa-namungu-na 
lundu nu - nuya nda ningu dirana. 
15Tàka na hanganji Mehiru dàngu da tanatara-na na-pamumuhu-ha; na pa-
namungu-na lundu nu - nuya nda ningu dirana. 
16Nalonda-ya na banjaru-na li ningu la maràda telangu; na pa-namungu-na 
lundu nu - nuya nda ningu dirana. 
17Na-pakàku-ha da hanganji kaborangu; na pa-namungu-na lundu nu - nuya 
nda ningu dirana; 
18na-pameti-ha da hanganji mahunga tamuda; na pa-namungu-na lundu nu - 
nuya nda ningu dirana. 
19I Hihungu na hanganji Amori; na pa-namungu-na lundu nu - nuya nda 
ningu dirana; 
20dàngu i Onggu na hanganji Mbahàngu; na pa-namungu-na lundu nu - nuya 
nda ningu dirana. 

21Da tanada nawua-ha la banjaru-na; na pa-namungu-na lundu nu - nuya nda 
ningu dirana; 
22hi danjadi tana kangeha Ihirailu atana; na pa-namungu-na lundu nu - nuya 
nda ningu dirana. 
23Nda na-maromba-anda nyuta ba pakàku-ta; na pa-namungu-na lundu nu - 
nuya nda ningu dirana. 
24Na-pahàla-ta welingu la lima muhu; na pa-namungu-na lundu nu - nuya 
nda ningu dirana. 
25Na ngara maluri nawua-nya pangangu; na pa-namungu-na lundu nu - nuya 
nda ningu dirana. 
26Pamalangu-nyawa i Ala ma-kawaha awangu; na pa-namungu-na lundu nu 
- nuya nda ningu dirana. 

Pamalangungu 137 

Na padudurungu la hingi lu - luku la Mbambilu 

1La hingi lu - luku la Mbambilu ma-uhuku dàngu mahii jàka ma-pangàda-
nya na Hiungu. 
2La pi - pingi ai la ngira la tana nuna ma-tiwalu-nja da junggama. 
3Da tau ma-tanawa-nggama da-paràha-nggama paludu ndumada nyuda. Da 
tau ma-pamayila-kama da-paràha-nggama paludu wili - wiliku hawola, 
“Luduwa ndumama nyuma wili - wiliku welingu la Hiungu!” wàda. 
4Jia peku-ma-kaka la tana tau paludu ndumana i MIRI? 
5Màtawa ka àmbu kuhili peku ludu-ngguipa jàka ku-maromba-nggau nyumu, 
ou Yeruhali! 
6Màtawa ka àmbu hili peku ludu-ngguipa jàka ku-maromba-nggau nyumu 
dàngu jàka nda jiakau pambuha-nggu! 

7Ou MIRI, namu-yawa na pawunda tau Endumu la rehi pa-tàlaru-ya na 
Yeruhali. Ba dapanii, “Nyungguru-yawa, nyungguru-yawa lupa la la - 
latana!” ba wàda. 
8Ha Mbambilu, napa pa-tàlaru-kau! Oha-naka na tau na ma-palimba-
nggaunya na akatu pawunda-mu lai nyuma. 
9Oha-naka na tau na mapiti-ha da ana raramu hi na-ndakilu-nja la tandula 
watu! 

Pamalangungu 138 

Na hamaya pamalangungu 

1Welingu lai Ndautu. Ou MIRI, ka ku-pamalangu weli etinggau Nyumu, 
wàngguka. La hangga mbuu ndàba da marapu kuludu-nggau ludu wotungu. 
2Ku-marubuku hanggangu la Uma matua-mu ba dàngu wotu-nggunya na 
tamumu, nadu bau tuturu dàngu ba daingu pa-namungu-mu. Urihi papingi 
niyapa na njanjimu welingu la pangàdangu tau rukuna na wikimu. 
3Ba kuwara-nggau Nyumu, uhemaka, upaundu-nya na etinggu hi kiri toru 
mbeninggu. 
4Mbuu ndàba da hanganji la pinu tana napa dawotu-nggau Nyumu, ou MIRI, 
nadu ba mbàda rongu-danyaka na njanjimu. 
5Napa nyuda daludu rukuna na pawunda-mu dàngu rukuna na bokulu-na na 
bunjuku-mu. 
6Nyumu mu-mangarangu, tàka uingambu-ya na tau kudu; na tau ngànjangu 
nda peku kawiningu-ana welingu lai Nyumu. 
7Ba nanggàna-ka handuka, upamàndu-nya na luringgu. Utumbaru-ha da 
muhunggu da ma-panyara dàngu hiu pamara-ka wàngu kodi màkamu. 
8Napa upahàra-nja da njanjimu lai nyungga; àmbu pànjangu-du pa-
kukutungu la nduma banjaru-mu. 

Pamalangungu 139 

I Ala hupu pinguya dàngu narada bimbunya mbutana mbuu ndàbana 

1Nduma ma-kapipi tau maludu. Pamalangungu-na i Ndautu. Ou MIRI, 
Nyumu umanginjiru-ka dàngu utanda-ka. 
2Upinja mbuu ndàba da pawunda-nggu; welingu la mamarau upi hahanya 
na kanandingu-nggu. 
3Uitaka nyungga, jàka ràma-nggunya, jàka hangahu-nggunyakai, upinja 
mbuu ndàba da pawunda-nggu. 
4Jiapa ka ndedi ku-kareuku, upi haha-manya jàka nggàraya na papanii ba 
wànggu. 
5Uwinggiru-ngga welingu la nggi bia, dàngu hiu opangga wàngu kodi 
màkamu. 
6Lalu tanjiku-ya na papimu ba ku-pangàda-nya, nda natoma-nya paraïna 
kanandingu-nggu. 
7Ngginika bàdi kulaku ningu ka ku-hinggilu welingu la kawaha-mu? La 
ngginika bàdi kupalai marau ningu welingu la hanggamu? 
8Jàka kuhei la awangu, ninggau Nyumu lai nu, jàka ku mahuru la pangia 
meti, lai nu nimbunggau Nyumu. 
9Jàka ka ku-hawuru làpahu-nyakai na kiri awangu la pahunga jàka ndia, ku-
ngiangu la hupu patama mamarau halawàla, 
10lai numbu Nyumu undulaka nyungga; lai numbu nalonda-ka limamu. 
11Jàka kukarai-ya ka na-palumburu-ngga kanjidingu, dàngu ka na-pambeli-
ya rudungu na hambila la winggiru-nggu, 
12tàka na kapàtangu nuna nda na-kapàtangu-a lai Nyumu; nu na rudungu 
naharii hama tuna loduya, dàngu nuna na kapàtangu hama tuna hariiya. 
13Nyumu upadika-nja nimbihu-da da nua ihinggu, dàngu ulàtiku-ka daa la 
kambu inanggu. 



1628 

 

 
Na Huratu Matua 

© 1995, Indonesian Bible Society. 
 

 
 

 

 

 

14Kuwotu-nggau Nyumu ba kanjupu nda ningu hamangu-ka! Mbuu ndàba da 
pawunda-mu pa-hangàtarungu dàngu pa-maratangungu-ha, kupi hàmu-
manya nuna. 
15Ba padika-nja da riinggu, wàngu màpi ba pandetu-nja daa la kambu 
inanggu, ba talànga tumbu kangunduhu-nggu lai nu, nda ku-kambelingu-a 
lai Nyumu. 
16Mbàda ita-munggaka ba la kambu-ikapa; mbuu ndàbada pandàta-ha la 
mbukumu; da lo - loduna pambàda kawuku-haka ba ndedi haumbu ma-
pakiringu. 
17Kanjupu kalutu-ya na kanandingu-mu ba ku-pangàda-nya, ou Ala, dàngu 
kanjupu danguha nggubulu-da! 
18Jàka kudiha-ha, darihi dangupa welingu la wara; jàka ku-pawàla-ka, 
kanandi bianggu-nggaupa Nyumu. 
19Màla àruki kau patàlaru-ya na tau akatu, ou Ala, pamarau-hawa da ma-
pameti tau welingu lai nyungga! 
20Ma-akatu-maha da papanii-da rukumu Nyumu, dàngu dahara pa-àngangu 
la tamuda da paraingu-mu. 
21Ou MIRI, ku-karaü-nya eti na tau ma-karaü-nggau eti Nyumu, nahala na 
etinggu hanggangu la tau ma-tumbaru-kau Nyumu! 
22Huda eti halawàla-manggunja nyuda, dàngu muhu-nggunja wànggu-maka. 
23Manginjiru-kawa ou Ala, dàngu palàda-nyawa na etinggu, kaka-kawa 
dàngu tanda-yawa na kanandingu-nggu. 
24Kinju-kawa, raï hi ningu bia akatu la wikinggu, dàngu londa-kawa la ànda 
malundu nu - nuya. 

Pamalangungu 140 

Na hamayangu karai opangu 

1Nduma ma-kapipi tau maludu. Pamalangungu-na i Ndautu. 

2Pahàla-kawa welingu la tau akatu, ou MIRI, mangga-nggawa la tau ma-
mbuhangu pawàngu rara matana. 
3Da-unangu ma-akatu la etida, dàngu nimbihu lodu dawuda-ya na 
palumungu. 
4Da làmada hama kataru pa-upahungu-ha, da kareuku-da hama tuna upahu 
kataru pupuhu-ha. 
5Ou MIRI, opa-nggawa welingu la kawaha tau akatu, mangga-nggawa la tau 
ma-mbuhangu pawàngu rara matana da mawuku-ya la papuha-ka. 
6Da tau abungu dabata kangunduhu-ngga hiru, dàngu dawala-ngga remba 
ka yàpaka. La àndanggu mbutana dabata-ngga lambongu kahili ka pa-
handànga-ka. 
7Ou MIRI, kupeka-ya ba jiakau Nyumu Alanggu, tanaü-ya na hamaya 
kamahingu-nggu. 
8MIRI, Alanggu ma-pamàna-ngga ma-kapingatu, Nyumu mambàda opangga 
la pa-hànjalungu. 
9Àmbu kataku-duya na parinju tau akatu, ou MIRI, àmbu màta-dunya ka na-
lundungu na pauna-da. 
10Àmbu màta-dunja patalu da muhunggu; màtawa na kareuku akatu patiki-
da ka nanggàna-ha nyuda da mapulu-ngga. 
11Màtawa ka naura-nja wàla epi, dàngu ka wàrunja la lambongu meti, hi nda 
peku luhu belida. 
12Màtawa na tau ma-mbuhangu pawàngu rara matana ka na-pitaku-ya pa-
manjurangu wàngu, àmbu màtanya na ma-papulungu pa-ngiangu la pinu 
tana. 
13Kupinggau bau kahiri tau pa-kapidihu, dàngu bau ndulaya la palakara-na 
na tau mila. 
14Napa da tau patutungu dawotu-nggau Nyumu; napa nyuda da-ndàdiku 
dànggau Nyumu. 



1630 

 

 
Na Huratu Matua 

© 1995, Indonesian Bible Society. 
 

 
 

 

 

 

Pamalangungu 141 

Na hamayangu la rudungu 

1Pamalangungu-na i Ndautu. Kuwara-nggau Nyumu, ou MIRI, lu 
manyamalu-wa patula-ngga! Patingi àru-kingga jàka kuwara-nggau. 
2Kataku-yawa na hamayangu-nggu hama tuna maraku dupa, dàngu da 
limanggu da ma-pandemangu ka beri maraku la rudungu. 
3Ou MIRI, mangga-nyawa na ngarunggu dàngu hamata-ya na tada 
ngarunggu. 
4Pamarau-kawa welingu la matarungu pawunda ma-akatu. Àmbu màtangga 
pa-panggolu dànja da tau katadaku dàngu la pangaa pera dànja la mbabuda. 
5Jàka na-kanyàngi-ngga haàtu tau hàmu, dàngu ka wàngu tànji etina ba na-
ràmbahu-ka, nuna hama tuna lonahu mahàmu halawàla-maya duku lai 
nyungga. Màla àruki ka àmbu ku-tebuku-ya, ba nutakungu-manggunya pa-
hamayangu ndubaku-ha da akatu-da. 
6Jàka tòkunja da ma-hanggubu-nja welingu la kela kaba watu, hina duka hi 
da pinya ba da-padeningu da paniinggu. 
7Da rii kawudu-nda pa-hàbarungu-ha napa la hingi reti hama tuna na hau 
watu pa-pamuburu la tana. 
8Tàka nyungga duku daingu monungu-nggu lai Nyumu, ou MIRI Alanggu, 
àmbu màtangga pameti, ba handera-manggunya lai Nyumu. 
9Opa-nggawa welingu la hiru pabata-dangga, welingu la lambongu ka-hilida 
nuda da tau akatu. 
10Màtawa ka danjoru la remba wikida, tàka nyungga duku màla àruki ka 
kumara. 

Pamalangungu 142 

Na hamayangu karai pa-ndulangu 

1Na ludu panaungu-na i Ndautu, ba la liangu-ya. 

2Wàngu pa-kodungu-nggu kuwara-nya i MIRI; wàngu kabàtingu-nggu ku-
kamahi-nya na pa-ndulangu-na. 
3La hanggana ku-padudurungu; kupeka ndàbaha lai Nyuna da pa-handuka 
wànggu. 
4Ba kutika pambota monungu-ka, upimanya jàka nggàraya bàdi na pawunda-
nggu. La ànda na ngia pali ba wànggu, dabata kangunduhu-ngga hiru paraï 
da muhu. 
5Kumbaili la kawana, kunjingi la kalai, tàka nda ningu ndokuma pa-
ndulangu. Nda ningu maopa-ngga, nda ningu maihi lingga. 
6Kuwara-nggau Nyumu, ou MIRI, Nyumu jiakau ngia pa-handera-nggu, 
jiama-a-kauka Nyumu pa-kalana-nggu la luringgu nàhu. 
7Tingiya na waranggu, ba kanjupu mayila-ka. Pahàla-kawa welingu la muhu-
ngguka, ba nda ngerina na mbangatu-da hanggangu lai nyungga. 
8Paluhu-kawa welingu la uma kapàtangu, napa kuwotu-nya na tamumu la 
njonga kabungguru banjaru-mu, nadu ba mbàda wunda-mungga mahàmu. 

Pamalangungu 143 

Na hamayangu karai pa-ndulangu 

1Pamalangungu-na i Ndautu. Ou MIRI, tingiya na hamayangu-nggu, tanaü-
ya na kamahingu-nggu. Hema-kawa rukuna na tuturu-mu, kataku-yawa na 
hamayangu-nggu rukuna na molamu. 
2Nyungga duku ata-mamungga, àmbu patanda àru-kingga ngera, ba nda 
ningua tau manda ningu njalana la hanggamu. 
3Nayaulu-ka muhunggu hi na-pakàku-ka, hi na-panàngga-ngga la uma 
kapàtangu ma-kapàtangu; hi hama tuna tau mambàda meti mandaika. 
4Nambota-ka na monungu-nggu, hi kanjupu mbinguka. 
5Kunamu-ya la rehi na ma-làpahu; ku-kanandi-nja mbuu ndàba da pawunda-
mu, ku-pangàda-nja mbuu ndàba da paràma-mu. 

6Ku-hamaya-nggau Nyumu dàngu pandemangu limanggu; hama tuna tana 
màduya, na ndewanggu ba narinju-nggau Nyumu. 
7Lu hema-kawa, ou MIRI, nadu ba mbota monungu-nggunyaka. Àmbu jia 
kawiningu-mu welingu lai nyungga, ka àmbu hama tuna tau mambàda puru 
la pangia metika. 
8Panamu nimbihu mbaru-ngganya na pa-namungu-mu, ba lai Nyumudu ngia 
pa-monungu-nggu. Paita-ngganyawa na ànda ngia palinggu bàdi, ba lai 
Nyumudu ku-hamayangu ningu. 
9Ku-hurungu pa-handera lai Nyumu, ou MIRI, pahàla-kawa welingu la mu - 
muhunggu. 
10Papeka-nggawa panunju-ya na pambuha-mu, ba jiakau Nyumudu Alanggu. 
Uhàmu etimu Nyumu, dàngu ulondaka napa la ànda ma-ndidaru. 
11Pamara-kawa nunjuya na njanjimu, ou MIRI, pahàla-kawa welingu la 
handuka, bau hàmudu. 
12Pameti ndàba-hawa da muhunggu, bau namu-duka, pa-tàlaru-ha mbutada 
da ma-kapidihu-ka, ba ata dumungga. 

Pamalangungu 144 

Na hanganji na-pamalangungu lai MIRI ba natalu 

1Welingu lai Ndautu. Wotu-nyawa i MIRI na maopa-ngga! Nyuna ma-
pandàma-ngga la pa-hànjalungu, dàngu na-papeka-ngga pa-pabera. 
2Nyuna maopa-ngga dàngu ma-kahiri-ka, ma-pamara-ka na ngia pa-pamaü-
nggu. Nyuna maopa-ngga, ngia pa-hinggilu-nggunya, na-pakaruduku-ha da 
ba - banjaru lai nyungga. 
3MIRI, nggàra-mayaka na tau, tàka hiu eti wànya? Nggamu-mayaka nyuna 
tàka hiu ihili-nya? 
4Na tau hama tuna handàka hapuputu ngilu-ma-aya, hama tuna na ninu na 
ma-làpahu, tuna numa-a na lurina. 

5Ou MIRI, bowa-yawa na awangu-mu dàngu puruwa, jonggaru-hawa da 
palindi ka da-kutungu. 
6Patàda-nyawa na kabilaku-mu ka paiha nggangganya na muhu, puli-nyawa 
na panamu ka da-kanggupuku. 
7Pajola-nyawa na limamu welingu la awangu, dàngu pamara-kawa welingu 
la iwa manjungu. Pahàla-kawa welingu la kawaha tau nàmu 
8na ma-mbuhangu pa-kambàliku dàngu pa-palapingu, dàngu na mahara pa-
angangu. 
9Napa kuludu-nggau bidi ludu ou Ala, dàngu kujungga pa-kariangu 
ludunggu. 
10Nyumu mawua-nja talu da hanganji, hiu pahàla-ya i Ndautu na atamu. 
11Pamara-kawa welingu la hapanda tau mambana etina; pahàla-kawa 
welingu la kawaha tau nàmu na ma-mbuhangu pa-kambàliku dàngu pa-
palapingu, dàngu na mahara pa-àngangu. 
12Màla àruki da ananda mini ba bidi tau-hapa ka hama tuna pingi ai malua-
ya la pa-bokulu. Màla àruki da ananda kawini ka hama kambaniru 
manandangu-ha, ma-pamananda-nja da kabihu uma hanganji. 
13Màla àruki da uma erinda ka dambinu-nja ihida wàngu ma - màtu 
pangangu. Màla àruki da mbimbi la maràda-nda ka da-paana padangu lundu 
riu rataha danguda. 
14Màla àruki da hapinda ka daworu mbàmbaru dàngu àmbu ningu ma-
mbulangu jàka ndia ma-paana tambuwa. Màla àruki ka àmbu tarongu 
kanjaïku mayila la a - ànda la paraingu-nda. 
15Oha-naka na banjaru na matuna nu na ngerana, oha-naka na banjaru ma-
Alanya i MIRI! 

Pamalangungu 145 

Na wiliku wotungu 

1Na wotungu-na i Ndautu. Ka ku-pabokulu-kau Nyumu wànggu, ou Alanggu 
dàngu na Hanganji-nggu duku, dàngu kuwotu-nggau lundu nu - nu. 
2Nimbihu lodu ku-pamalangu-nggau Nyumu, dàngu ku-pamangara-nggau 
lundu nu - nu. 
3Nadu i MIRI ba ma-bokulu-ya dàngu kanjupu pa-wotungu-ya, na bokulu-na 
nda patoma-ya. 
4Napa na tau la handalaru handàdiku dawotu-nja da paràma-mu dàngu da-
bobaru-ya na mbeni hanggangu-mu. 
5Napa da-bobaru-ya na bokulu-mu dàngu na mangarangu-mu, napa ku-
pangàda-nja da pawunda-mu da pa-hangàtarungu. 
6Da-hàbaru pakada-nja da pawunda-mu da ma-wirungu, na bokulu-mu napa 
ku-bobaru pakàni-nya. 
7Napa dapeka-ha tau mbuu ndàba da hàmumu dàngu hi daludu wànya 
rukuna na molamu. 
8I MIRI na-panamungu dàngu na-paaïngu, na-lerangu etina dàngu na-
panamu mànungu. 
9Namàja etina la nimbihu tau, dàngu namila-nya eti mbuu ndàba na pa-
padika-na. 
10Mbuu ndàba da pa-padika-mu napa dawotu-nggau Nyumu, ou MIRI, 
nggubulu-na na banjaru-mu napa da-pamalangu-nggau. 
11Napa da-pabokulu-ya na kawaha-mu ba Hanganji-kau, dàngu dapeka-ya na 
rihi talumu, 
12ka napi ndàbanya tau na pawunda-mu na ma-bokulu, dàngu na pa-
hanganji-mu na ma-mangarangu dàngu na ma-hangganggiru. 
13Na paretamu na-padaingu lundu nu - nu, na kawaha-mu na-torungu lundu 
la handalaru handàdiku. I MIRI na-tuturu la njanji-naka, la mbuu ndàba da 
pawunda-na na-lohangu ba kanjupu pa-namungu-ya. 

14I MIRI nandula-ha da tau ma-handuka, na-patanganjiru-ha da tau ma-
katànggungu. 
15Mbuu ndàba da ngara maluri damonu-nggau Nyumu; uwuanja pangangu 
la rehina. 
16Upamàtu-ya mbuu ndàba na pa-kalana-da, hi nda nggàra manjaka-nja. 
17I MIRI namola la mbuu ndàba paula-na dàngu la mbuu ndàba da pawunda-
na na-lohangu ba kanjupu pa-namungu-ya. 
18Nalihi-nja da tau da mawara-nya Nyuna, dàngu da maweli etingu pa-
kamahi-nya. 
19Na-pamànjaku-ha da eti tau ma-karadaku; narongu-ya na warada hi na-
pahàla-ha. 
20Naopa-nya nimbihu-na na tau mambuha-nya Nyuna, tàka da tau akatu na-
patàlaru-ha. 
21Ka wotu mànunya i MIRI wàngguka, màla àruki mbuu ndàba da pa-padika-
na ka dawotu-nya na tamuna i MIRI lundu nu - nu. 

Pamalangungu 146 

Na wotungu lai Ala ma-pamànangu 

1Wotu-nyawa i MIRI! Ha ndewanggu, wotu-nyawa i MIRI! 
2Ka kuwotu-nya i MIRI la ngala luringgu wàngguka dàngu kuludu-nya na 
Alanggu la ngala ba ninggapa. 
3Àmbu monungu-du la maningu kawahangu, la tau pinu tana manda màka 
pa-pamànangu. 
4Jàka dameti, tana beli-ma-aha; la lodu nunama ba damau ndàba da pa-
kàkatu-da. 
5Oha-naka na tau mamonu-nya i MIRI na Alana, dàngu na mamangu-nya na 
Alana i Yakupu ba jiaya na mandula-ya. 

6Nyuna ma-padika-nya na awangu dàngu na tana, na tehiku dàngu ihi-naka; 
Nyuna pa-daingu tuturu-na lundu nu - nu. 
7Na-kahiri-ha da ngabada da tau pa-kapidihu, dàngu nawua-nja pangangu 
da tau mamanjuu. I MIRI na-pahàla-ha da tau tanawangu, 
8dàngu na-pahàmu mata tau poki hi dangita. Na-pahadangu tau manjoru, 
dàngu nambuha-nja da tau patutungu. 
9Naopa-nja da tau nàmu; nandula-ha da kawini meti lei dàngu da ana 
mamila, tàka na pa-kàkatu tau akatu na-pabeta-nya. 
10I MIRI Hanganji lundu nu - nuya. Ha Hiungu, na Alamu na kawaha la ngala 
nggubulu ngahu ndaungu-ka. Wotu-nyawa i MIRI! 

Pamalangungu 147 

Na wotungu lai Ala Mahupu mbiha 

1Wotu-nyawa i MIRI! Nadu ba mahàmu-ya ba wotunya Nyuna, dàngu na 
pambaha eti la paludu wotunya! 
2Napa i MIRI na-pahàmu beliya na Yeruhali; da tau tanawangu na-karia 
belinja. 
3Na-pahàmu-ha da tau mbata yàdu, dàngu na-kamburu-nja da manua-da. 
4Na-kawuku-ya na danguda da kandunu la awangu, dàngu nimbihu-da natuu 
ndàbanja tamuda. 
5Kanjupu ma-bokulu dàngu ma-wirungu-ya na MIRI-nda, na manggàna-na 
nda ningu dirana. 
6Na-pahada-nja da tau pa-kapidihu, tàka da tau akatu na-patàda-nja la tana. 
7Ludu-nyawa ludu wotungu i MIRI, karitu-nyawa jungga na Alanda. 
8Nyuna ma-palàkaru-ya na karumangu la awangu; Nyuna ma-payema-nya 
urangu na pinu tana, dàngu ma-patumbu rumba la tandula. 
9Nyuna mawua-nja pangangu da banda, dàngu da ana nggangga da mala - 
ladada. 

10Na pa-papingi-na i MIRI nda njara àtalu-a; nda mini la ngora mambeni 
hanggangu-mbu. 
11I MIRI naora etinya na tau ma-karadaku, dàngu na mamonu-nya na pa-
namungu-na. 
12Wotu-nyawa i MIRI, ha Yeruhali! Wotu-nyawa na Alamu, ha Hiungu! 
13Nadu ba na-pakapingatu-ha da pindu bokulu-mu, dàngu na-pakanyuru-ha 
da mangia-nggau. 
14Nyuna na-mangganja da tana ngabamu ka pa-daingu mambiru-da, dàngu 
na-pambihu-kau wàngu uhu nggàndumu paleha. 
15Na-wuangu pareta-na la pinu tana, dàngu na papanii-na paluu pa-hàrangu-
maya. 
16Na-papuru-nya na ura kamba hama tuna kambaya, dàngu na-hàbaru-nya 
na mburungu kamàndalu hama tuna kumburu tana. 
17Na-papuru-nya na ura woli hama tuna karunggu watu; nda ningua ma-
torungu la maringu-na. 
18Tàka la hupu liina nalui na wai kamàndalu; na-puputu-ya na ngilu, ka 
lulungu-nanyaka na wai. 
19Na-patàkangu lii langu la banjaru-na, nu da kalaratu dàngu da Ukuna la 
banjaru paleha-na. 
20Nda tunanja nua da banjaru hawiangu, nyuda nda datanda-aha da Ukuna. 
Wotu-nyawa i MIRI! 

Pamalangungu 148 

Ha awangu tana, wotu-nyawa i MIRI! 

1Wotu-nyawa i MIRI! Wotu-nyawa i MIRI, ha ihi awangu! Mbuu ndàbami 
ma-ngiangu la majangga, wotu-nyawa Nyuna! 
2Wotu-nyawa Nyuna ha mbutami maranongu-na, wotu-nyawa Nyuna ha 
nggubulu-mi tanatara awangu! 

3Wotu-nyawa Nyuna, ha mata lodu dàngu wulangu, wotu-nyawa Nyuna, ha 
dimi kandunu maji - jilami! 
4Wotu-nyawa Nyuna ha awangu majangga, wotu-nyawa Nyuna, ha wai la 
pinu awangu! 
5Màlawa nyuda mbuu ndàbada ka dawotu-nya na tamuna i MIRI, nadu ba 
hupu liina Nyunadu hi padika-nya mbuu ndàbana. 
6Na-kawuku-nja pangia-da nimbihu-da, da pa-kawuku-na da-padaingu lundu 
nu - nu. 
7Wotu-nyawa i MIRI, ha ihi pinu tanaka, ha dimi nggarihu tehiku dàngu 
nggubulu kurunduu; 
8ha kabilaku dàngu ura woli, ura kambu dàngu karumangu, ngilu mbangatu 
manunju hupu liina i MIRI! 
9Wotu-nyawa Nyuna ha dimi tandula dàngu palindi - palindi-ka, pingi ai 
pangangu dàngu mbuu ndàba omangu; 
10mbuu ndàba banda mopu dàngu ma-matàmba, mbuu ndàba banda mabei 
dàngu ma-hawurungu! 
11Wotu-nyawa Nyuna ha dimi hanganji dàngu mbuu ndàbami banjaru-ka, 
ngara tau bokulu dàngu ma-pangora; 
12mbuu ndàba bidi mini dàngu bidi kawini, ma-kaweda dàngu bidi tau. 
13Màlawa mbuu ndàbada ka dawotu-nya na tamuna i MIRI, nadu na tamuna 
Nyuna ba narihi bokulu welingu la mbuu ndàbada da tamuka; na bokulu-na 
nahipu-ya na awangu dàngu na pinu tana. 
14Mbàda pa-kapingatu-nanyaka na banjaru-na, hi kiri wo - wotu-nanya paraï 
banjaru-na, na Ihirailu, banjaru panamu-na. Wotu-nyawa i MIRI! 

Pamalangungu 149 

Na ludu wotungu 

1Wotu-nyawa i MIRI! Ludu-nyawa bidi wiliku i MIRI, wotu-nyawa Nyuna la 
kabungguru banjaru-na! 
2Mbaha etiwa ha Ihirailu lumuna na ma-padika-nggamu; hawola-wa ha ma-
mandapu-nya na Hiungu rukuna na Hanganji-mu! 
3Wotu-nyawa na tamuna wàngu renja, wotu-nyawa Nyuna wàngu jungga 
dàngu lamba ha-kapapa! 
4I MIRI naora etinya na banjaru-na; nawua-nja talu da tau karàda eti. 
5Màtawa na banjaru-na i Ala ka da-hanggela hawola ruku talu mehana 
Nyuna, dàngu ka daludu mbaha eti lundu kanjupu-ya na rudungu. 
6Màlawa ka dawotu pakodu-nya i Ala, dàngu kawanangu-da hapanda padeli 
7ka himbalu-ha da banjaru, dàngu ka hukunja da kabihu banjaru; 
8la patangga-ha da hanganji, dàngu ka hondu wànja nggili bàhi da liku 
uruda; 
9ka hukunja da banjaru kikunya na pareta-na i Ala. Nuna-duyaka na taluna 
na banjaru pambuha-na. Wotu-nyawa i MIRI! 

Pamalangungu 150 

Wotu-nyawa i MIRI! 

1Wotu-nyawa i MIRI! Wotu-nyawa i Ala daa la Umana! wotu-nyawa na 
kapàru-na la hanggubu awangu! 
2Wotu-nyawa Nyuna ruku pawunda rihi taluna. Wotu-nyawa Nyuna ruku 
kanjupu bokulu-na. 
3Wotu-nyawa Nyuna wàngu lingu taropitu, wotu-nyawa Nyuna wàngu 
jungga rànja lamba dàngu jungga! 
4Wotu-nyawa Nyuna wàngu lamba ha-kapapa dàngu renja, wotu-nyawa 
Nyuna wàngu jungga dàngu taleli. 
5Wotu-nyawa Nyuna wàngu kahàba ma-kakingu, wotu-nyawa Nyuna wàngu 
anamongu màrahu ma-kakòngu. 

6Màtawa mbuu ndàbana na ma-kayidi yadaku ka dawotu-nya i MIRI. Wotu-
nyawa i MIRI! 

Pangerangu 

Pangerangu 1 

Na pa-wilingu-da da panau-papekangu-na i Halomu 

1Yiada-haka da lii panau-papekangu-na i Halomu, anana i Ndautu, na 
maràmba Ihirailu. 
2Na pawuku-na jiaya ka peku ndulaya na tau la papinya nggikina bàdi ka 
manggàna, dàngu la papinya na kalaratu huri luri, dàngu la pa-jàngapu-ha 
da lawiti ma-tanjiku. 
3Da lii panau-papekangu yiada da-papeka-nja da tau nggiki hamana bàdi na 
tau ka naluri manggàna, patutungu, mola dàngu pa-deningu. 
4Na tau na manda njara kabu ruku na-papeka-nya ka napingu, hamanai na 
bidi tau na-papeka-nya ka ningu papina dàngu ka na-matua kanandingu-na. 
5Wànja yiada da lii panau-papekangu, na tau manggàna peku bonjangu-na 
na papina, dàngu na tau pambàda papekangu-mbu hi na-ngalangu lii kapipi. 
6Jia ba tuna peku-daka pa-manginjiru-ha da ihi tanjiku-da da lii panaungu 
dàngu la pa-jàngapu-ha da patiki tau manggàna dàngu da ma-kalutu pa-
patàka-da. 

Na lii panaungu la bidi tau 

7Ka peku ngalangu wàngu pingu ma-palangatàkangu, lupangu-ma bàdi na 
tau ba na-pamangilu-ya na tembi dàngu na karadaku lai MIRI. Na tau nduba 
na-pahalela-ya na papingu wàngu dàngu nda nabihu ka papeka-nya. 
8Ukatana-maya jàka nggàraya na papeka-nanggau na amamu na inamu, ha 
ananggu, 
9nadu na lii panaungu-da nabonja-ya na huri hàmumu beri hama tuna tera 
la katiku-munya dàngu kanataru la nggoru-munya na ma-pamananda-nggau. 
10Jàka na-pamanda-nggau tau akatu, ha ananggu, àmbu tundu-dunya na 
pamandangu-da. 

11Jàka era hi ningu bia na mawàna-nggau, “Màla, mai ka tahimbu tau, ka ta-
nggukuru-nya. Ka ta-maràna wàngu, màla ka ta-nàhaku tau manda njala. 
12Nàhu nahàmu na lurida dàngu da-hayandalu, tàka napa hama tau meti 
widiha. 
13Tapiti-ha da malanja pa-wilingu-da, ka peku mbinuda da umanda malanja 
pa-rambangu. 
14Mai kai kikungu! Da pangala-nda ba ta-manganga napa ta-paberi pahama-
manja!” jàka wàdanggau. 
15Àmbu laku karia-dunja da tau tungu nu, ha ananggu! Màtawa kau wiliru-
nja. 
16Nda jia ngudu-ada nyuda jàka ndedi dawunda-ya na ma-akatu. Darengga 
ninguma la pa-pameti tau. 
17Jiapa-ki da ma-hawurungu duda nda datama kadu la remba pa-batangu la 
hangga matada, 
18tàka da tau akatui duda batangu bia-danya hiru nduma wikida – hiru na 
ma-pahanggàmaru-ha nyudama. 
19Deningu-mana, na tau na mahimbu luri wàngu pa-janggilu napa na-
mbayaru wànya na luri wikina. 

Na talia lii manggàna 

20Patingingu-wa! I Manggàna napaa - aungu la a - ànda dàngu nawara la 
mambi - mbila! 
21Nawara la pi - pindu bokulu dàngu la pangia - pangia madangu tauna: 
22“Ha tau nduba! Lundu pirangu-mapa nu bai pa-daingu panduba? Pirangu-
mapa ipànjangu la pa-halela-ya na pingu dàngu la pa-tebuku-ya na 
papekangu? 
23Patingi-nggawa nyungga jàka kuhàngga nàrunggau, napa kuràba-
nggaunya na ihi etinggu dàngu ku-papeka-nggaunya na papingu wàngu. 

24Mbàda paau-nggunggaika, tàka tebuku-minyai na paaungu dàngu ndai 
bihua pa-kawelangu. 
25Mbuu ndàbada da lii panaungu-nggu ndai wàrihu-aha dàngu nahàngga 
nàrungu-nggu mi-jukaru-nya. 
26Jia ba tuna, jàkai hanggàmaru, kuriki-nggai. Jàkai mangàdatu, ku-paaka-
nggai. 
27Langatàka napa ku-paaka-nggai jàka dahala da etimi dàngu jàkai mayila 
ba nanggàna-kai tàparu na matàka hama tuna làpuru. 
28La rehina nu napa mipaau-ngga, tàka nda kuhema-akai. Manyàra-dimi-
nggaka la nggi - nggini, tàka ndai hunggu-aka. 
29Ndedima imbuhanya na papingu wàngu, dàngu ndai bihu pa-karadaku-nya 
i MIRI. 
30Nda ana mbuhangu-mami pa-kataku lii panau lii papekangu-nggu jàka 
ndiakai la pa-katana-ya na hàngga nàrungu-nggu. 
31Jia ba tuna, lupangu-ma mi-itaya na injana da pawunda-mi dàngu da pa-
pakaka-mi da maànga. 
32Na tau manda lerangu papina lupangu nameti-ma ba nda na-ihili-ngga 
Nyungga, dàngu na tau na manduba lupa na-talàpu-ma ba nda na-wàrihu-ka 
nyungga. 
33Tàka na tau na marongu-ka jiangu-ma namara. Na-mambiru na lurina 
dàngu nda nahili mangàdatu-apa,” wàna. 

Pangerangu 2 

Nalingu-na jàka manggàna 

1Kataku-yawa na papekangu-nggu, ha ananggu, dàngu unamu mànu-maha 
da lii panaungu-nggu lai nyumu. 
2Eti wànyawa jàka nggàraya na pa-manggàna wàngu dàngu pa-mukarungu-
wa la pa-manyàmu-nya. 



1644 

 

 
Na Huratu Matua 

© 1995, Indonesian Bible Society. 
 

 
 

 

 

 

3Dou na ananggu duku, pa-mukarungu-ma kau mangunya na dàkatu 
kanandingu dàngu karai-yawa na kanandingu ma-jàngapu. 
4Himbu-yawa nuna hama tuna himbumu àmahu rara, dàngu yaulu-yawa 
nuna hama tuna ba manyàrangu malanja ma-kawiningu. 
5Jàka tumuka nu ka pidumu-nyaka nggàraya na ihina na mangàdatu-nya i 
MIRI dàngu ngala dumu-nyaka papinya na rukuna i Ala. 
6I MIRI duna ma-wuangu manggàna; welingu lai Nyunama hi na-ngalangu 
papingu wàngu dàngu kanandingu ma-jàngapu na tau. 
7Na tau ma-manundu ma-patutungu dàngu na manda ningu njalangu, 
nandula-ya dàngu naopa-nya. 
8I MIRI namangga-nya na tau ma-kawana-nya na tànji, dàngu narima-nya na 
tau na mambuha-nya Nyuna. 
9Jàkau tundungga nyungga, ha ananggu, pidumu-nyaka jàka nggàraya na 
tànji, na pa-deningu dàngu na hàmu. Upimbunya nggiki hamana bàdi bau 
luri. 
10Lupangu-ma bau manggàna dàngu na pingumu nawua-nggau pahàmu eti 
wàngu. 
11Na jàngapu kanandingu dàngu na halimu kotumu namangga rimanggau, 
12hamanai na-pabeta-nggau la pakiku-nya na huri luri manda hàmu, dàngu 
na-pamarau-kau welingu la tau da ma-akatu ngaruda. 
13Nda da-mbuhangu-a pakiku-nya na huri luri hàmu, da-namatu niya na 
ànda ma-kapàtangu dàngu na mambinu njala. 
14Nali hàmuya na etida ruku pawunda-da na ma-akatu. 
15Da-palapingu dàngu na huri lurida nda na-patuba. 
16Nyumu dumu, ha ananggu, upekuma pa-jukaru-nya na kawini nda hàmu 
ma-pamanda-nggau, ma-mbuhangu pa-paütu-kau wàngu minangu kareuku-
na. 

17Na kawini nuna nda na-tuturu-a la mini lei wikina dàngu nambula-nyaka 
na njanjina lai MIRI. 
18Jàkau lua la umana hanggangu-munya la meti. Na lakumu lai nu hama 
biana bau laku la parai mameti. 
19Na tau na malaku tomaya nda nahili peku-apa pa-kabeli la ànda ma-
hanggangu la luri. 
20Jia ba tuna, ha ananggu, kiku-nyawa na huri tau hàmu, dàngu luri tundu-
nyawa na pambuha-na i Ala. 
21Nadu, na tau maluri tundunya na pambuha-na i Ala, nu da tau matànji 
etida, jiaha da ma-ndàdiku napa la tana na panjanji-na i MIRI. 
22Tàka na tau akatu dàngu na manjala na-paluhu-ha paraïna i Ala welingu la 
tana nuna, beri hama tuna na rumba pabuta welingu la tana. 

Pangerangu 3 

Na lii panaungu la bidi tau 

1Àmbu mbula-dunya nggàraya na pambàda papeka-nggunggau, ha ananggu. 
Unamu mànu-maya na hupu liinggu, 
2ka peku malaina na lurimu dàngu ka peku luri hàmumu. 
3Màtawa kau pa-daingu pawaiya dàngu pa-tuturu lai Ala hamanai la angumu 
patau. Namu-yawa nuna dàngu pakàpa-yawa la etimu, 
4ka peku hàmu-nanggau eti i Ala dàngu na angumu patau. 
5Mbuha paweli eti-nyawa i MIRI, àmbu pangia pinu duya na pingu wikimu. 
6Patanda mànunya i MIRI la pawunda-muka mbuu ndàbana, ka peku paita-
nanggau huri luri na mahàmu. 
7Àmbu kakadu wikimu la parihi papingu welingu la tuda na maninya lai 
nyumu; karadaku-nyawa i MIRI dàngu marau-nyawa na ma-akatu. 
8Na pawunda-mu nuna beri hama tuna tàda ai na ma-palànga-ya na ihimu 
dàngu na ma-pahayandalu-ya na eti dalumu. 

9Tembi-yawa i MIRI bau wàngu pawotu-ha da hupu mahàmu welingu la ihi 
paraï-muka mbuu hàlada, 
10napa da uma erimu dambinu wàngu uhu nggàndumu; dàngu da wai 
angguru-mu da-làndangu hi nda datoma da kanaingu ngia pa-paihi-nja. 
11Jàka era ràmbahu-nanggau i MIRI, ha ananggu, kataku-yawa nuna ba 
panamu haha-nanggau, dàngu àmbu nahuda wànya na etimu nu ba na-
papeka-nggau. 
12I MIRI duna na-ràmbahu-ya na tau pambuha-na, hama tuna na haàtu ama 
na ma-ràmbahu-ya na ana panamu-na. 
13Oha-anaka duna na tau ma-manggàna dàngu na ma-jàngapu kanandingu-
na. 
14Na utuna narihi bokulu-pa welingu la àmahu bara; narihi pawilingu-pa 
welingu la àmahu rara. 
15Na manggàna narihi pawilingu-pa welingu la watu matika pa-pawilingu; 
mbuu ndàba-naka na parinju etimu nda jia hama-ananya. 
16Na manggàna nawua-nggau malai luri, pawulu wàngu dàngu tembi 
maraku. 
17Na manggàna na-pahàmu-ya dàngu na-papeku-ya na lurimu. 
18Na tau na-mapaundungu la manggàna napa naera-nya na luri ma-
palangatàkangu dàngu na-pa-ohangu. 
19I MIRI na-padika-nya na tana wàngu manggàna-na; na-wàlahu-ya na 
awangu la pangia-na wàngu eti diha kanandingu-na. 
20Wàngu pinguna natuha da matawai daa la tana wàka hi na-pawiti-nya pa-
lulungu na waina hamanai na karumangu la awangu na-paliri-nya wai na 
pinu tana. 
21Jia ba tuna, pa-undungu-wa la manggàna dàngu la pa-dihangu manyanga 
hàmu, ha ananggu! Àmbu jia pahàla-dumunya, 

22napa na lurimu na àhalu – na manandangu dàngu na-pahàmu eti. 
23Napa ulaku mambiru dàngu ndau tunjuru-a. 
24Ndau mangàdatu-a jàkau laku pa-katuda, dàngu ukatuda minjalu lundu 
kanjupu-ya na rudungu. 
25Àmbu jia mangàdatu-dumunya na hanggàmaru na matàka harabànda-
nggau beri hama tuna làpuru, hi na-làndahu-nja da tau akatu. 
26I MIRI napa namangga-nggau. Nda napuli-anggau pa-hanjubulu la 
lambongu kahili. 
27Jàkau màka pawunda-ya na mahàmu la tau ma-kalana-nya na hàmumu, 
àmbu hinggilu-dunya la pawunda-ya nuna. 
28Àmbu paràha-dunya na angumu pa-patiangu lupa tàkanya na lodu haromu, 
jàka peku ndula bia-munyai la lodu nàhu. 
29Àmbu ngga - nggàradu pa-pakaka-mu la pa-parunggi wànya na angumu na 
ma-ndàdiku lihinggau dàngu na mawaikau nyumu. 
30Àmbu palumu dànya la manda pa-latangu na haàtu tau na manda ana 
wundana ma-akatu lai nyumu. 
31Oha-naika nyuna àmbu jia wàmu-nyaka na tau na ma-pajanggilu dàngu 
àmbu tundu-dunya. 
32Nadu na-karaü-nya eti i MIRI na tau mawunda ma-akatu, tàka na-panggolu 
dànya na tau ma-patànjingu la lurina. 
33I MIRI naràtu-nya na uma tau akatu, tàka na-pa-maringu-ya na uma tau 
ma-karadaku-nya. 
34I MIRI na-karaü-nya eti na tau jangga eti, tàka hi na-pamaringu-ya na tau 
karàda eti. 
35Na tau manggàna na-bonjangu pawuwa na tamuna, tàka na tau nduba duna 
pa-paakangu-ya. 

Pangerangu 4 

Na pautu wàngu na pa-ngalangu welingu la manggàna 

1Oi anakeda, patingi-nyawa na panaungu-na na amamu! Eti wànyawa nuna, 
napa kau kaminaku manggàna. 
2Na papeka-nggunggau yiana mahàmu-ya, jia ba tuna àmbu jia pa-halela-
munyaka. 
3Ba anakeda-kapa, ana kamehanguda da maana-ngga, 
4na-papeka-ngga na amanggu: “Namuha da lii panau-papekangu-nggu, àmbu 
jia mbula-dumunja. Palaku-hawa da pa-paita-nggunggau, ka peku luri 
hàmumu. 
5Màtawa kau kaminaku manggàna dàngu kau halimu kotumu! Namu mànu-
maha da lii panau papekangu-nggu, àmbu dunjaku-dunja,” wànangga. 
6Pawili-nyawa na manggàna, napa namangga-nggau; mbuha-nyawa, napa 
narima-nggau hi peku pa-daingu mambiru-mu. 
7Na ma-papingi na pa-palaku-mu jiaya kau pamukarungu pa-manggàna. 
Nggàra biaya na payaulumu, na ma-paihikungu jiaya kau pamukarunguma 
la pangala-nya na kanandingu ma-jàngapu. 
8Tidu-nyawa na manggàna, napa na-pajangga-kau. Rohu-yawa nyuna, napa 
na-patàka-nggau tembi maraku. 
9Napa nawua-nggau wàla ai paki pajilungu ka tubuku-munya. 
10Patingi-ngga, ha ananggu! Katàmbalu pahàmu-nja da lii panau papekangu-
nggu, napa namalai na lurimu. 
11Mbàda hàla-ngguka pa-papeka-nggaunya na manggàna dàngu mbàda 
paita-nggunggauka luri tànji. 
12Jàka tumu nu bau luri, nda ningua ma-pabeta-nggau ba talànga lakumu, 
dàngu ndau tunjuru-mbu ba talànga palaimu. 
13Namu mànu-maya nggàraya na pambàda papekangu-kau. Mangga hàmu-
nyawa nuna, nadu bau wànya nuna na papekangu napa mu-ondungu la 
lurimu. 

14Àmbu kikunya na huri luri tau akatu, dàngu àmbu tundu-dunya na 
pawunda-da. 
15Àmbu katana niduha nyuda. Wiliru-manja dàngu laku pangalangu! 
16Na tau akatu nda peku katuda-ana ba ndedipa nawunda-ya na manda 
hàmu. Nda jia tàtiku-ada jàka ndedi, dapahanggàmaru-ya na tau hawiangu. 
17Na luri akatu dàngu mbana eti hama tuna pangangu dàngu pa-ngunungu-
ha lai nyuda. 
18-19Na ànda ngia palina na tau akatu hama tuna na kapàta rudungu. Da-
tunjuru hi danjoru dàngu nda pidanya. Tàka hauya duna, na ànda ngia palina 
na tau hàmu hama tuna hunga loduya; na-bonjangu na mandaina bonjangu 
mananya na hambila-na hi lupa kanjupu handaraku-ya. 
20Eti wamanya na kareuku-nggu, ha ananggu! Katàmbalu patingi-manya na 
panau papekangu-nggu. 
21Àmbu wàru-dunya, na nyuna pakàpa mànu-maya la etimu. 
22Na tau ma-manyàmu-nya jiangu-ma naluri dàngu na-hayandalu. 
23Mangga pahàmu-nya na etimu nadu ba jia duya na ma-kawuku-ya na ànda 
lurimu. 
24Àmbu jia tiki dumu kareuku nda pa-deningu. Wiliru-nya na kareuku 
kambàliku dàngu da kareuku da mawuku-ya la papanjàrangu tau. 
25Màtawa na matamu ka napahandaraku-ya na tànji etimu; àmbu nggàradu 
ma-pamuku la etimu. 
26Kanandi hàmu pàkunya ba ndedi upalaku-ya, ka peku ngalangu-mu wua 
paràma-mu. 
27Wiliru-manya na ma-akatu, dàngu luriwa la luri tànji. Àmbu jia hiliru-
dumu welingu la ànda ma-padeningu. 

Pangerangu 5 

Lii kamahingu rukuna na njuraku 

1Patingi-nggawa, ha ananggu! Katana-yawa na lii panaungu manggàna-nggu 
dàngu na kanandingu ma-jàngapu na pa-papeka-nggunggau, 
2ka peku pimunya nggiki hamana bau luri panggolu dàngu bau pa-kareuku 
tau pingungu. 
3Na kawini ànga, na kareuku-na hama làngga manggaluangu-ya, tàka da 
papanii-na da-pawànda eti, 
4na nyuna jàka na-làpahu-ka mbuu ndàbana, na ma-ndàdiku jiaya na puri 
paita dàngu na mayila-maaka. 
5Nyuna na-ruruhu-kau papuru la pangia tau meti; na ànda ngia palina ma-
hanggangu la parai tau metiya. 
6Nda na-padaingu-a la ànda na ma-hanggangu la luri; nda napàda-anya ba 
mbàda hiliru-naka welingu la ànda nuna. 
7Jia ba tuna, oi anakeda, patingi-nyawa na papanii-nggu, dàngu àmbu jia 
talarahu-munya. 
8Wiliru-nyawa na kawini tungu nu! Àmbu hangiri-mbuya na umana. 
9Jàkau panggolu dànya nuna na kawini, napa na-mbulangu na patembi 
wàngukau dàngu na lurimu ba bidi tau-kaupa naramba-nya tau manda pingu 
pa-panamu la anguna. 
10Da pawulu-mu nangaa pambuta-ha tau hawiangu, dàngu da wunda njilimu 
namangu-nja tau panda tandamu. 
11Tunaka nu hiu hali uramu jàka nalàlu-ka na ihimu ba nangaa pambuta-ya 
wai mahidu. 
12Tàka hiu panii, “Ai, ka nggikina hi kuhuda-nya na lii panaungu? Ka 
nggikina hi nda kubihu jàka hàngga nàrungga? 
13Nda ku-mbuhangu parongu-ha da nggurunggu dàngu nda kubihu patundu-
nja nyuda. 

14Nda pambuti-nya hi jia nda ningu bia wilinggu la matana i madangu,” 
wàmu. 
15Jia ba tuna tuturu-wa la papaha wikimu dàngu kau paora-nya na 
mbuhangu-mu la nyunama-a. 
16Nda ningua linguna lai nyumu bau pangangu eti pakati puhu dàngu tau 
nda papaha-mu. 
17Na pangangu eti pakati puhu tungu nu mbulungu ndumamu nyumu dàngu 
na papaha-amu, nda dàngu tau hawiangu-a. 
18Jia ba tuna màtawa kau pa-ohangu dàngu papaha wikimu; pangangu eti 
pakati puhuwa dàngu bidi kawini na pambàda pahamu – 
19nu na bidi kawini manandangu na ma-pahalimu bai hawurungu. Màtawa 
na manandangu-na ka na-pawiti-nya na-mangànjilu-munya dàngu nambuha 
weli eti-nanggau ka jiaya na-mataru-munya. 
20Nggàra linguna bau mbuhanya na kawini hawiangu, ha ananggu? Nggàra 
nduma-naka bau panggolu-danya na kawini ànga? 
21I MIRI naita hàlaya napawu - wunda-naka na tau pinu tana. La nggini biaya 
nalaku ningu na tau pinu tana hamata-mananya paraïna i MIRI. 
22Na njala tau akatu beri hamana na kambia na ma-hanggàpitu-ya nyuna 
wiki. 
23Nyuna nameti-ma ba nda na-kataku lii panaungu. Na nduba nda 
halindingu-na jiaya na mangàndi-ya la làjaru. 

Pangerangu 6 

Na lii panau papekangu hawiangu 

1Ha ananggu, talànga wanguna hiu pa-njanjingu bia la angumu la patanggu 
mbayaru-ha da wutangu-na. 
2Raï hi mbàda kàna biamu la hiru kareuku wikimu dàngu hi na-pahandànga-
kau paraï panjanji wikimu. 

3Jàka deningu-na nu, ha ananggu, ninggauka nu la limana nuna na tau. Tàka 
yiana-ya na ànda luhumu: urengga palaku tomaya na tau nuna, kau kamahi 
langatàka-manya ka nabihu la pa-pahàla-kau. 
4Àmbu lua kàdi pa-katuda, dàngu àmbu hangahu-mbu. 
5Pamara-wa wikimu welingu la kambia nuna beri hamana na ma-hawurungu 
jàka ndia na bai hawurungu ma-pahàla wikina welingu la ma-patamangu. 
6Na tau mayau eti lupangu-ma na panauya na huri luri kahoduku ka na-
papekangu welingu lai nyuna. 
7Da kahoduku nda ningua liku uruda, nda ningua ma-kuaha-ha jàka ndiakai 
ma-hamata-ha, 
8tàka la ngala rehi muti da-kangutungu bàlada nduma wula rimbangu. 
9Lundu pirangu-mapa nu na tau mayau eti ba na-mahuru pangalangu? Lundu 
pirangu-mapa hi na-mbuhangu pahada-ngu? 
10Na-mandapu hangoturu la pa-hangahu, hi napanii, “Ai, màta kuluu mahuru 
hawutu, ba tàtiku-manggu-nyapa,” wàna. 
11Tàka ba talànga mahuru-na, jengi-nanyaka majapu-nya, dàngu na pamila 
wàngu na matàka hama tuna tau rambangu mambinu madàka-na. 
12Na tau akatu, na ma-katadaku nakakòlulu la nggi - nggini. 
13Na-pakamàdikungu mata ba na-paitangu tanda la pa-panyonga tau. 
14Na kanandingu nda hàmuna nambinu wàngu pawuku akatu dàngu na-
patumbu-ya na pa-palumungu wàngu la nggi - nggini. 
15Mbuu ndàbada nuda na-pawiti-nya na hanggàmaru la wikina na matàka 
harabàndangu, hi na-làjaru ailulu. 
16-19Ninja pihu batada da pa-karaü-na eti i MIRI dàngu da panda màtana: Na 
ngànjangu, na ngaru ma-kambàliku, na lima pameti tau nda ningu njalangu, 
na kotu mawuku-ya na lii ma-akatu, da wihi ma-nyanyaru la ma-akatu, 

hakahii ma-nutakungu pa-kambàliku, dàngu tau ma-patumbu-ya na pa-
muhungu dàngga angu. 

Lii kamahingu rukuna na njuraku 

20Ha ananggu, palaku-yawa na pa-paràha-nanggau na amamu, dàngu àmbu 
mbula-dunya na pa-panau-nanggau na inamu. 
21Ngàda mànuha da kareuku-da dàngu pakàpa-maha daa la etimu. 
22Da panau papekangu-da dalonda limakau la ànda ngara ngia, damangga 
rimanggau la rudungu, dàngu da-paita-nggau ngerangu la rehi pawàla-mu. 
23Da ngerangu welingu la ina amamu beri hama palita ma-hambila-ha; na 
kanyàngi-danggau paita-danggau paluri hàmu wàngu. 
24Tuna nuduka ba da-pamarau-kau welingu la kawini ànga, welingu la 
pamandangu ma-paupahungu-da da papaha tau hawiangu. 
25Àmbu na-pakabàliku-kau paraï na manandangu-da, àmbu na-kameni-kau 
paraï wua matada da ma-panggeli. 
26Na kawini pahunda napeku la pahewa wànya uhu hau kawinga, tàka na 
njuraku dànya na papaha tau hawiangu lupangu-ma pa-palimbangu wàngu 
luriya. 
27Napeku nu na tau la pababa epi dàngu nda mutungu-na na kalembi-na? 
28Napeku nu na tau la paliti wàla epi hi nda na-mutungu biai na wihina? 
29Nuna nu hama harui-mana la pa-katuda dànya na papaha tau hawiangu. 
Nggamu ma-palaku-ya nuna nda jia pahàla-ana welingu la hukungu. 
30Jàka na-bohungu pangangu na tau jiapakai ka ruku rimbangu-na, jianguma 
ba payudi-ya. 
31Tàka jàka yàpa-yaka lupangu-mbui na-mbayaru beliha ba na-papihu hama 
danja, hi lupa nawua hàlaha da maninja-ka la limana. 
32Tàka ka nggiki-naika duna na ngerana na tau na ma-njuraku? Nyuna-duna 
paruha-nanya wikina! Kanjupu ndubaya! 

33Jiangu-ma ba pa-mayila-ya dàngu ba paaka-nya. Na-iraku wànyaka na 
tamuna lundu nu - nu. 
34Nadu na pawunda-na nu natunya pawuhu wàna na mini leina nuna na 
kawini, hi lupa kanjupu mbumbaru-ya na ma-karaü. Tàka jàka na-kulingu 
patungu kiringu nda jia paaï-anapa. 
35Nda peku-ana nyuna la pa-pamanda wànya ndui; jiapa ka pirada da pawua 
juanya nda na-ngalangu-mbu pa-pawadaru-ya na karaü etina. 

Pangerangu 7 

1Namuha da pati - tiki-ngguka, ha ananggu, dàngu àmbu mbula-dunya na 
pa-paràha-nggunggau. 
2Tundu-njawa da lii panau papekangu-nggu ka peku luri hàmumu. Kiku 
hàmu-manja da pa-papeka-nggunggau hama tuna na manggangu-mu karohu 
wua mata wikimu. 
3Namu mànu-maha nu da pa-papeka-nggunggau, dàngu pakàpa-maha daa la 
eti dalumu. 
4Màtawa kau kakaya na manggàna beri angu dedi-munya dàngu na papingu 
wàngu beri kandua hàmu eti-munya. 
5Na manggàna na-pamarau-kau welingu la kawini ànga, welingu la kawini 
ma-pakameni eti wàngu kareuku minangu. 

Kawini ànga 

6La hau na lodu ku-tàngaru welingu la katonga umanggu. 
7Ka ita-nggunjaka da bidi mini ndoku da ma-kanguraku biapa; wàngu 
paihikungu-na ku-hamata-ya na haàtu manduba la hongada. 
8-9La malingu ba na-kapàtangu-ka, nuna na bidi mini nalaku la ngia pa-
wikitungu-na nu na ànda na ma-hanggangu la ngia pa-ndàdiku-na na haàtu 
tau kawini. 
10-12Nuna na kawini, kawini manda kadeningu la uma-nanya. Tiangu hakudu 
- tiangu hakudu ni - nimanya la hingi ànda, hili hàlai la mambila-ya, jàka 

ndia na-ndolaku pa-nedingu la pa-hàmburu ànda. Na nggoda nggàduku-na 
nda ana wodutu-na dàngu nda napinya na pa-makia wàngu. Kuita-ya luhuna 
ba dàngu pakina hama tuna paki kawini pahunda hi na-tabuku-ya nu na bidi 
mini wàngu màhina la eti. 
13Tunaka nu hi na-ohuru-nya nuna na bidi mini, hi na-puduku-ya. Nda 
ningua makia-na ba napanii, 
14“La lodu nàhu lupangu-ma ku-mbayaru-ya na panjanji-nggu, ndumana 
nuna mbàda wotu-ngguka kameti maraku. 
15Tuna nuduka hi kuluhu pahimbu-kau, kau ngangu ningu la umanggu. Nàhu 
jàngapu-nggunggauka! 
16Na ngia pa-katuda-nggu mbàda palàmbaru wànggu-nyaka tera linangu 
manandangu madangu huratu-na ma-pawelingu la Mehiru, 
17dàngu mbàda pambii kati-nggunyaka wàngu mbii kati hangia - hangia 
welingu la emuru, nitu dàngu kaninggu. 
18Nàhu, mainguwa ka ta-padoputu parohu ba tawàngu pakiku-nya na 
pambuha etinda lundu ta-kanjupu-ya na rudungu. 
19Na leinggu nda ni-anya la uma, talànga pàlaku marauna. 
20Nyuna nangàndi padangu àmahu, nda jia beli-ana la dalu dàmbu minggu,” 
wàna. 
21Tuna nu duka nuna na kawini ba nanggeli-ya na bidi mini, ba nawàngu 
papama - mandanya ba na kameni-ya na etina hi lundu na-tamaï. 
22Ba dàngu nda kanandi-nanya laku tundu-nanyaka nuna na kawini beri 
hamana na hapi pairu la ngia parupu dàngu beri hama tau pa-tahangu na 
pangàndi ka nangala-nya na hukungu nduma tau nduba; 
23nda pira-ama-napa ba nalumbu làpahu-nya pana na etina. Hama tuna na 
ma-hawurungu na ma-hawuru hanggangu la hiru, tumbuna nuna na bidi 
mini ba nda nambuti-nya ba hanggàmaru-nanya na lurina. 

24Jia ba tuna, ha dimi anakeda, patingi-nggawa. Eti-wànjawa da lii panau 
papekangu-nggu. 
25Àmbu pahia-dunya na kawini tungu nu payila-ya na etimu; àmbu luadu 
pahimbu-ya nyuna, 
26nadu ba mbàda pa-làjaru-nanyaka na lurina na tau mini dangu. Nda 
papingu biapa padiha-ya na danguna na tau na mambàda tàlaru rukuna 
nyuna. 
27Nu ba lua la umana, hama-maana ba li la ànda ratahu na ma-hanggangu la 
meti. 

Pangerangu 8 

Na warangu-na na manggàna 

1Patingingu-wa! Warangu-nanya na manggàna, tungu-nanya lii na 
kaminaku. 
2Nyuna na-ndolaku la pinuda da tandula la hingi ànda, dàngu la pa-hàmburu 
ànda. 
3La pindu bokulu la ànda tama la paraingu, lai numaya na ngia parongu-ya 
na talia nggoruna. 
4“Ha, nyimi banjaru tau pinu tana, kuwara-nggai nàhu; nimbihu-mi maluri 
la pinu tana, tanaü-ya na lii kamahingu-nggu! 
5Nyimi mandedi njara kabu ruku, papekangu-wa ka na-dàkatu na 
kanandingu-mi; nyimi manduba, papekangu-wa kai kapata rukumi. 
6Katana-hawa da papeka-nggu, nadu mbuu ndàbada ba ma-paàndangu-ha 
dàngu ma-pawilingu-ha. 
7Da papeka-nggu ma-tubangu hàlaha, maa ba ku-karaü-dunya eti na 
kambàliku. 
8Da papeka - papeka-nggu da patutungu ndàba, nda hauma ma-panjingu-
njàngangu jàka ndia manjala. 

9La tau ma-halimu kotu, ma-deningu-ya na papeka-nggu, la tau ma-
kaminaku, ma-paàndangu-ya na papeka-nggu. 
10Pawili-nyawa na lii panaungu-nggu rihi welingu la àmahu bara, papingi-
yawa na pingu rihi welingu la àmahu rara. 
11Nyungga yia kaminaku, kurihi pa-wilingu-pa welingu la mbaraliangu; nda 
napeku-a la pa-pamenja wàngga nggàra bia parinju-mu. 
12Nyungga yia kaminaku-ka; lai nyungga ninya na kanandingu ma-jàngapu, 
na manggàna dàngu na papingu wàngu. 
13Na tembiya i MIRI na ihina jiaya karaü-nya eti na ma-akatu; nda kumbuha-
nya na ngànjangu dàngu na abungu. Ku-karaü-nya eti na huri akatu dàngu 
na kareuku kaputingu. 
14Nyunggama ma-pajuju. Tàka nyunggamai ma-palaku-ya. Ku-halimu kotu 
dàngu ku-àtalu. 
15Kundula-ha da maràmba la pa-palaku-ya na pareta-da, kujura-ha da ma-
kawaha la pa-pandolaku-ya na ma-padeningu. 
16Rukuna na hàmunggu da ma-pangora dàngu da tau bokulu dayàpa pareta 
dàngu da-palaku-ya na pa-deningu. 
17Kunamu-ha da mambuha-ngga nyungga; na-mahimbu-ka nyungga, napa 
nahunggu-ka. 
18Lai nyungga ninguma pawulu wàngu dàngu patembi wàngu hamanai na 
luri mbokaru. 
19Na-pangala-mu lai nyungga narihi-nyapa na àmahau rara ihi mbàngina; 
narihi pa-wilingu-pa welingu la àmahu bara weli wingungu. 
20Kulaku tundunya na ànda mola, kupangga kikunya na ànda tànji. 
21Na tau manamu-ka, ku-pawulu-ya; kupinu wànya banda malanja na 
umana. 

22Ma-kawungangu-ka ba na-padika-ngga i MIRI, nyungga-maka kawunga 
ruku limana la rehi la handàka-na. 
23Nyungga nawulu-ka welingu la pa-kiringu-na, weli mulangu, ba ndedi-
mapa na-padika-nya na pinu tana. 
24Kudedi, ba ndedipa padika-nya na tehiku lerangu, ba ndedipa daluhu-ha 
da mata wai. 
25Kudedi ba ndedipa pa-ndolaku-ha da palindi-ka, ba ndedipa pa-ndingiru-
ha da tandula-ka, 
26ba ndedipa i MIRI na-padika-nya na pinu tana dàngu na maràda-na, 
langatàka ba ndedi-mapa Nyuna na-padika-nya na kawunga kabànda tana. 
27Ku-hakahii-nya ba wàlahu-ya na awangu, dàngu ba walaya na kuru 
awangu la pinu tehiku, 
28ba na-bànjalu-ya na karumangu i MIRI la lumbu awangu, dàngu ba na-
bunggahu-ha da matawai-na na tehiku lerangu, 
29ba na-pareta-ya na wai tehiku ka àmbu napangga-duha da padira-na. Ba 
na-bànjalu-ya na latana na tana nimanggai duku lai nu. 
30Ningga la karaha-na beri ana pambuha-nangga, hau lodu - hau lodu 
nyungga-maka pingi pola pa-ohangu-na; naingu-mana ba ku-pajulu la 
hanggana. 
31Ku-hanggela hawola la pinu tanana Nyuna, dàngu kungera-nya na pa-
ohangu la honga tau pinu tana. 
32Jia ba tuna patingi-nggawa, ha bidi tau! Tundu-nyawa na pa-paita-
nggunggau ka peku pa-ohangu-mu. 
33Kataku-wa panaungu dàngu manggàna-wa, àmbu pa-halimu-duya. 
34Oha-anaka na tau ma-patingi-ngga na ma-uhuku nimbihu lodu ba na-
patiangu la pindu umanggu, dàngu na madai mànu la pindu bokulu ngia 
pangiangu-nggu. 



1659 

 

 
Na Huratu Matua 

© 1995, Indonesian Bible Society. 
 

 
 

 

 

 

35Nggamu mangala-ngga, ngalangu-nanya luri, lai nyunaya na ngia pa-
orangu-na i MIRI. 
36Nggamu manda ngalangga, parunggi-nanya wikina; na tau ma-karaü-ngga 
eti, mbuhangu-nanya meti,” wàna. 

Pangerangu 9 

Na manggàna dàngu na nduba 

1Na manggàna nawulu-ka umana, dàngu na-patinja-njaka da pihu mbungu 
kambaniruna. 
2Mbàda rupu-naka banda pambabu wàngu, na-paloku wai angguru dàngu 
na-payemangu pangangu. 
3Da kawini ma-paloku na-palewa-ha pawa - wara welingu la pangia 
majangga la paraingu, 
4“Nggamu manda ndàmangu, maiwa nàmu!” wàda. Hanggangu la manda 
ningu eti diha kanandingu napanii na manggàna, 
5“Maiwa kai nganja da pangangu dàngu kai ununja da angguru pa-paloku-
nggu. 
6Laku wàru-nyawa na nduba, ka peku luri pa-ohangu-mu. Tundu-nyawa na 
ànda tau pingu,” wàna. 
7Jàkau paita-nya njalana na tau manda bihu ka ajaru-ya, napa nariki-nggau. 
Jàkau mbeninya na tau akatu, napa natola pa-iraku-kau. 
8Àmbu paaka-nya na tau manda bihu ka ajaru-ya, napa na-karaü-nggau eti. 
Tàka jàkau paita-nya njala na tau manggàna, jiangu-ma natunggau wilimu. 
9Jàkau panaunya na tau manggàna, napa na-bonjangu na manggàna-na. 
Dàngu jàkau papeka-nya na tau ma-karadaku-nya i Ala, na-bonjangu na 
pinguna. 

10Ka peku manggàna-na, na ma-wungangu lupangu-ma bàdi na tau na-
pamangilu-ya la patembi-ya dàngu pa-karadaku-nya i MIRI. Jàkau tandaya i 
Mahupu-matua, napa ungalangu kanandingu ma-jàngapu. 
11Na manggàna napa nawua-nggau malai luri. 
12Jàkau mangunya na manggàna, nyumu wiki ma-utungu. Tàka jàkau 
jukaru-nya na manggàna, hili nyumumai marunggi. 
13Na nduba beri hamana na kawini karepaku manda ndàmangu dàngu nda 
makia. 
14Na pangia-na la pindu uma-nanya jàka ndia la pindu bokulu paraingu-ya. 
15Welingu lai nu hi nawara-nya na tau na manàhu-nya. Na pamanda-nya na 
tau tànji eti, 
16“Laku li pàku, ha nyimi mandedi ndàmangu!” wàna. Tàka la tau manda 
ningu eti diha kanandingu napanii, 
17“Na wai pamanganga narihi mànjaku-pa, dàngu nangaa kawiningu narihi-
pa palàngga,” wàna. 
18Da ta - tauka da pauhu-na nda dapi-anya jàka nggamu malua tomaya ba 
hunggu-nanya na hupu njàpu lurina lai nu; dàngu nyuda da mambàda tama 
la umana, ninjaka nàhu la parai tau meti. 

Pangerangu 10 

Na lii panau-papekangu-na i Halomu 

1Yiada-haka da lii panau-papekangu-na i Halomu: Na ana na ma-manggàna 
jiaya na pa-bokulu eti wàna na amana; na ana na manduba, na-pahanduka-
ya na eti inana. 
2Da pawulu da pa-ngalangu wàngu pa-lapingu nda pautu wàngu-aha; hauyai 
duna na luri tànji ba jiaya na ma-pamara. 
3I MIRI nda jia màta-ananya pa-rimbangu na tau hàmu; tàka Nyuna napabe 
- betanya na tau akatu ka àmbu nangala-nya na parinju-na. 

4Na tau mamayau jiangu-ma napa ba namila; na tau ma-maràna jiangu-ma 
napa ba nawulu. 
5Na tau ma-manggàna na-pauhingu ihi paraïna la rehina, na tau na ma-
katuda-ma-a la rehi kalàmitu ihi paraï, pa-makiàngu-nanya wikina. 
6Na tau hàmu napa na-ngalangu kanyuru. Na mbana eti na-pakambelingu la 
kareuku tau akatu. 
7Na ngera namuha da tau hàmu jiaya na kanyuru, tàka na tau akatu parengga 
marombangu-ya. 
8Na tau pingu na-mbuhangu pa-kataku lii panaungu; na tau na manduba 
kareuku-na, na-njàrangu. 
9Na tau tànji, na-mambiru na lurina; na tau panyonga angu jiangu-ma ba 
pinya. 
10Nggamu makàpi-nya na ma-tubangu, patumbu-nanya maharui; nggamu 
ma-paita-nya njalana na anguna la ngaba, wuku-nanya na luri hàmu. 
11Na kareuku tau hàmu, na-pawiti-nya na luri pa-ohangu, tàka la hambeli 
kareuku tau akatu, na-kawiningu na eti iraku. 
12Na pa-umbingu na-patumbu-ya na pa-pahànggangu wàngu; na mbuhangu 
najàma-nja da njala mbuu ndàbada. 
13Na tau na ma-dàkatu kanandingu-na natiki kare - reuku manggàna; na tau 
nduba ràka-mana ka ràmbahu-ya. 
14Na tau manggàna na-pauhingu papingu wàngu; jàka na-kareuku na tau 
nduba, pa-yepingu-nanya hanggàmaru. 
15Da pawulu wàngu naopa-nya na tau wulu, na mila tanjàriku na-pamija-ya 
na tau mila. 
16Jàka wundaya na mahàmu, na wundana jiaya na luri pa-ohangu; jàka 
wundaya na manjala, na-pawiti-nya na njala marihi dangu. 

17Nggamu ma-ihili-nya na hàngga nàrungu jiangu-ma naluri hàmu, nggamu 
ma-pajurangu papeka njalana ninya la hanggàmaru. 
18Na tau ma-kawini-nya na karaü eti, tau kambàliku-ya. Na tau ma-bobaru-
ya na pa-pulungu, tau ndubaya. 
19Na-pabonjangu padangu na pa-banjarungu, bonjangu-mananyai pa-
tabunggahu na ànda ma-hanggangu la njala; na tau na-maroputu-ya na 
làmana tau manggàna-ya. 
20Na kareuku tau hàmu, beri àmahu bara weli wingungu-ya; na kanandingu 
tau akatu nda na-palingu-a. 
21Na kareuku tau hàmu, jiaya na kanyuru nduma tau dangu; na ndubana na 
tau nduba pameti-nanya wiki-maana. 
22Ruku kanyuru-na i MIRI-ma-a hi nawulu na tau; ruku mbangatu paràma 
nda peku bonjangu-ada da pawulu wàngu. 
23Na tau nduba na-mbuhangu pawunda njala; na tau manggàna na-rinjungu 
pahimbu-ya na kaminaku. 
24Na tau kunduhu eti nangala-nya na parinju-na; na tau akatu nangala-nya 
nggàraya na padira mangàdatu-na. 
25Jàka na-làndahungu na ngilu mbangatu, munangu-ma-ananya na tau 
akatu; tàka na tau tànji jiapa mànu-maya na kapingatu-na. 
26Àmbu palewa-duya na tau mayau, ba patumbu bia-nanya na ma-karaü, 
hama tuna na kadoha ma-pamayilu ngàndu jàka ndia kutu epi ma-pamalara 
mata. 
27Tembi-yawa i MIRI, napa namandai na lurimu; na tau akatu nameti ba 
ndedi jiaya na rehina. 
28Na monungu-na na tau hàmu na-pawiti-nya na-paohangu-na; na monungu-
na na tau akatu nda ningua ihina. 
29Na tau tànji naopa-nya paraïna i MIRI, na tau akatu pa-patàlaru-ya. 

30Na tau kunduhu na-mambiru hàmu na lurina; na tau akatu nda nangia-
anya na tana kangeha-na. 
31Na tau kunduhu na-pabanjaru wàngu kareuku manggàna; na tau akatu 
pabita-nya na ngaruna. 
32Na kareuku tau kunduhu na-pahàmu eti; na kareuku tau akatu na-pahidu 
mànuha da eti. 

Pangerangu 11 

1I MIRI na-karaü-nya eti na tau na ma-hukutu palapingu na ma-hukutu pa-
deningu nahàmu-nya eti. 
2Na tau ngànjangu, napa pa-pawawa-ya; na tau karàda eti ma-manggàna-ya. 
3Na tau hàmu nalonda-ya paraï huri tànjina; na tau ma-mbuhangu pa-
kambàliku, na-palàjaru-ya kambàliku-na. 
4Jàka hangganya na meti, da pawulu wàngu nda da-pawilingu-apa; namara 
na lurimu jàka na-kunduhu na etimu. 
5Na ànda lurina na tau hàmu na-pandidaru-ya tànjina, tàka na tau akatu na-
luaya la pa-làjaru. 
6Na tau tànji namara ba na-kunduhu etina; na tau panda wai, na-hanjubulu 
ruku manganga etina. 
7Jàka nameti na tau akatu, nameti-mbu na monungu-na; monungu kapàru 
wiki nda ningua linguna. 
8Na tau maili lurina na-hinggilu welingu la handuka; na tau akatu na-
ngalangu pabetangu. 
9Na pa-banjarungu tau akatu pa-tàlaru wànguya; na kaminaku tau hàmu 
pamara wànguya. 
10Na-mangarangu na paraingu jàka na-ngalangu paluri wàngu na tau tànji; 
na-paoingu na rayatu jàka nameti na tau akatu. 



1664 

 

 
Na Huratu Matua 

© 1995, Indonesian Bible Society. 
 

 
 

 

 

 

11Na kanyuru-na na tau tànji na-panggaju-nya na paraingu; na kareuku tau 
akatu na-paruha-ya. 
12Na pawawa-ya na tau hawiangu pawunda tau ndubaya; na tau ma-paeti, 
nda jia nggàra-a patiki-na. 
13Na ma-bobaru kareuku nda pa-deningu nda ningua pakàpi-na, tàka na tau 
paràka pawai, pekuna la pa-kàpingu palakara. 
14Na-taweharu na banjaru jàka nda ningu liku uru; hama huka danguda da 
ma-panaungu, hama huka danguna na mambiru. 
15Na njanji la patanggu mbayaru wuta tau hawiangu pa-hanggàmaru 
wànguya; narihi hàmupa àmbu tama koru-duya nuna ka peku mambiru. 
16Na kawini na ma-mambiru panggolu na-ngalangu tembi; na tau mbana eti 
na-pauhingu pawulu wàngu. 
17Na tau hàmu eti pautu-nanya wikina; na tau mbana eti parunggi-nanya 
wikina. 
18Na utuna na tau akatu, kamàla utu-aya, na utuna na tau mawunda mahàmu 
jiaya na utu ma-palangatàkangu. 
19Nggamu ma-paandu la pawunda mahàmu, napa naluri pa-ohangu; nggamu 
ma-patidungu pawunda ma-akatu, hanggangu-nanya la meti. 
20I MIRI na-karaü-nya eti na tau na ma-akatu etina, tàka nambuha-nya na 
tau manda ningu nyurana. 
21Na tau akatu lupangu-ma na-ngalangu hukungu; na tau hàmu jiangu-ma 
napa namara. 
22Na manandangu-na na kawini nda paeti hamana na tawuru marara la uru 
wei. 
23Na rinju etina na tau hàmu na-patàkangu mànu mahàmu, tàka na pamonu-
na na tau akatu, jiaya na mbenima-a. 



1665 

 

 
Na Huratu Matua 

© 1995, Indonesian Bible Society. 
 

 
 

 

 

 

24Ningu tau na ma-mbuhangu pa-wuangu, tàka na-bonjangu pawulu, ningu 
ma-mbuhangu pa-pananjarungu ma-bonjangu pamila. 
25Na tau na mawua pa-dangungu, napa nabundu làndangu, na tau na ma-
mbuhangu pa-pandulangu, pandula-mbuya napa. 
26Nggamu ma-pabundungu uhu nggàndumu, naràtu-nya tau, tàka na tau na 
madangga-nya, na-ngalangu wotungu. 
27Nggamu ma-maràna pawunda mahàmu, nahàmu-nya tau; nggamu 
mahimbu ma-akatu, napa nanggàna-ya harui. 
28Nggamu ma-hamela wàngu pawulu-na, napa namunju hama tuna ruu ai 
meti; na tau maili lurina napa na-hanggebaru hama tuna bidi kalunga. 
29Na tau na ma-kubaru-ya na kuru umana, napa da-mbulangu hàla da 
maninja. Na tau nduba napa nalumu-nya na tau manggàna. 
30Na tau maili lurina na-lànyapu na lurina; na tau ma-manggàna na-bonjangu 
na makiku-nya. 
31Jàka na-ngalangu-madu himbalu-na la pinu tana na tau hàmu, jiangu-maka 
duna napa ba na-ngalangu hukungu na tau akatu dàngu na mawunda 
manjala. 

Pangerangu 12 

1Na tau na ma-mbuhangu papingu wàngu, na-mbuhangu-ma pa-kataku lii 
panaungu; tàka na tau na manda mbuhangu ka panaunya, tau nduba-maya. 
2Na tau hàmu nambuha-nya paraïna i MIRI, tàka na tau na mawuku-ya na 
ma-akatu napa na-ngalangu hukungu. 
3Nda haàtu-a ma-padaingu pa-bunjuku paraï pa-akatu; tàka na tau matànji 
duna pa-daingu kapingatu-na nda pakoda-anya. 
4Na papaha mahàmu jiaya na pa-hamemu wàna dàngu na pa-ohangu wàna 
na mini leina, na papaha mawunda-ya na pamakia wàna na mini leina beri 
hidu rina ma-pangiwa-ya. 

5Na tau tànji na-kanandi-nya jàka nggàraha da mahàmu; na tau akatu 
nawuku-ya na kaputingu kabinggilu. 
6Na kareuku tau akatu pameti wànguya; na kareuku tau tànji pamara 
wànguya. 
7Na tau akatu napa na-hanggubalu hi na-tàlaru dàngu nda ningu kananda-
na; tàka na tau hàmu duna napa pa-daingu kapànduku-na lundu la wàla 
wuana. 
8Na tau, pa-wotungu-ya pa-namatu-nya na manggàna-na; na tau, pa-
pawawa-ya pa-namatu-nya na ndubana. 
9Narihi hàmupa ka njadi rayatu mangia wawa maningu ngia paràma-na, 
welingu ba pahada tau bokulungu tàka hi nda toma bia-nanyai na pangaa-
na. 
10Na tau hàmu nanamu-ha da bandana; tàka na tau akatu na-pajàra-ha. 
11Na tau raïngu na ma-mbangatu paràma, nadangu na pangaa-na, tàka na 
tau na ma-panjàpu-ya na rehi ràmana la manda ningu linguna tau manduba-
maya. 
12Na tau akatu na-rinjungu pa-ngalangu utuna welingu la tau katadaku; na 
tau hàmu beri pingi ai maningu wuangu-ya. 
13Na tau akatu nahiru-ya kareuku maànga na patiki-na; na tau hàmu namara 
welingu la harui. 
14Nimbihu-na na tau na-ngalangu himbalu-na pa-namatu-nya na kareuku 
dàngu na pawunda-na; nimbihu-da da-ngalangu tuda wundada. 
15Na tau nduba nakaka wikina ba ndedima na-njàrangu, tàka na tau 
manggàna na-mbuhangu parongu lii panaungu. 
16Jàka nahidu etina na tau nduba, la rehi numa ba na-paloha-nya; tàka na 
tau manggàna nda na-kawelangu-a jàka paaka-nya. 
17Na tau ma-kareuku wàngu ma-tubangu, pamàndu-nanya na tànji; na tau 
ma-kambàliku, patàka-nanya na manda tànji. 

18Na kareuku panda pa-nanjarungu na-pamanua eti hama hapanda-ya; na 
kareuku manggàna beri tàda ai ma-pamàlaru-ya. 
19Na kambàliku papingu memangu-ya la hakambàdiku wua mata, tàka da 
kareuku ma-tubangu da-padaingu lundu nu - nuha. 
20Na tau na mawuku-ya na ma-akatu, nambuha-nya na manda tànji; na tau 
ma-pamukaru-nya na mahàmu napa na-paohangu. 
21Na tau na mahàmu nda nanggàna-aya manjurangu; na tau akatu nanggàna 
mànuya harui. 
22I MIRI na-karaü-nya eti na ma-kambàliku; tàka nahàmu-nya eti na tau ma-
patutungu. 
23Na tau manggàna nda na-pawuwa-aya na papingu wàna; na tau nduba 
duna na-wewaru-nya na panduba wàna. 
24Na mbangatu paràma na-jakaru-nya la panjadi tau maningu kawahangu; 
na mayau na-runggatu-ya na tau la panjadi ata. 
25Na handuka-nya na luri na-pamuna-nya na ringgitu, tàka na kareuku 
mànjaku na-pahàmu eti. 
26Na tau hàmu narihi pa-kanyurungu welingu la tau lihi umana; na tau akatu 
na-njàrangu ruku akatu-na. 
27Ba wàngu pamayau nda pangala-anya na parinju eti; ba wàngu pa-
mbangatu paràma na-ngalangu pawulu wàngu na tau. 
28Na tau na makiku-nya na ànda ma-padeningu napa na-paohangu; na tau 
na makiku-nya na ànda na ma-akatu, hanggangu-nanya la meti. 

Pangerangu 13 

1Na ana ma-paeti na-katana-ya jàka napanau-nya amana; na tau ngànjangu 
nda nabihu ka kanyàngi-nya. 
2Na kareuku tau hàmu pautu wànguya; na tau manda tànji nambuha-nya na 
pa-janggilu. 

3Na tau ma-pananjarungu la kareuku-na naluri mambiru; na tau na ma-àtalu 
kareuku biana najengi-nya ura dedi. 
4Na tau mayau nadangu na parinju-na tàka nda haua pangala-na; na tau na 
ma-mbangatu paràma nangala ndàbanya na parinju-naka. 
5Na tau patutungu na-karaü-nya eti na kambàliku, na nggoda nggàduku tau 
akatu pa-makia wànguya dàngu pa-paakangu-ya. 
6Na patutungu naopa-nya na tau na maluri kunduhu; na akatu na-pamija-ya 
na tau njala. 
7Ningu ma-pahada tau wulungu, hi nda ningui pawulu wàna; hi ningui ma-
pahada tau milangu hi dira wulu biayai. 
8Na tau wulu na-paluhu ndui ka peku luri mambiru-na; na tau mila namara 
welingu la pangàdungu. 
9Na tau maili lurina beri hambila ma-handaraku-ya; na tau akatu beri palita 
mambàda-ya. 
10Na abungu na-patàka-nya na palumungu-ma-a; na tau manggàna na-
mbuhangu pa-kataku lii papekangu. 
11Da pawulu wàngu da mamuda la pangala-nja darengga pa-kawawaku; tàka 
da banda da pa-ngalangu ba wàngu pangeri kangutungu da parukangu pa-
pabonjangu. 
12Jàka nda nalu hàrangu na monungu, nalàlu na eti dalu; jàka ngalangu 
pawuku, da-minjalu da eti. 
13Na tau na manda ihili-nya na lii papekangu-na i MIRI, pa-hanggamaru-
nanya wikina; na tau ma-karadaku-nya na Ukuna i Ala napa na-ngalangu 
wundana. 
14Na lii papekangu tau manggàna beri pingi pola pa-ohangu-ya; jàka ningu 
pangàdungu, nuna na lii papekangu na ma-pamara-ya. 
15Na tau ma-paeti pa-wotungu-ya; na tau panda monungu napa naharui na 
lurina. 

16Na tau manggàna na-padiha mangilu-nyapa ba ndedi na-palaku-ya; na tau 
nduba na-wewaru-nya na panduba wàna. 
17Na tau pa-papalewa na manda palingu na-patàka-nya na hanggàmaru; na 
tau pa-palewa naràka pa-monungu jiangu-ma na-ondungu. 
18Na tau manda bihu ka papeka-nya nanjadi tau mila dàngu tau kudu; na tau 
ma-kataku lii panaungu natembi-ya anguna. 
19Nahàmu langatàka jàka ngalanya na pawuku! Na tau na manduba nda 
nabihu pa-pambelingu welingu la akatu. 
20Na tau ma-panggolu dànya na tau manggàna, nanjadi tau manggàna; na 
tau ma-panggolu dàngu tau nduba, napa na-hanggàmaru. 
21Na tau njala nayaulu mànuya kaba ura na tau hàmu na-ngalangu mànu pa-
ohangu. 
22Na tau hàmu na-panduma-nja pawulu-na da ana umbuku-na; da pawulu 
tau njala pa-pahàmu-ha nduma tau ma-kunduhu lurina. 
23Na tana bulu napeku pawua padaa-nya pangangu na tau mila; tàka na nda 
tànji na-pawiti-nya hi nda paràma-ya nuna na tana. 
24Nda pa-ràmbahu ana, hamana ba nda pambuha-nya nyuna; jàka 
mbuhanya, lupangu-ma toru mbeni pa-ràmbahu-ya nyuna. 
25Na tau na mahàmu natoma mànu na lurina, tàka na tau akatu duna nanjaka 
mànunya. 

Pangerangu 14 

1Na kuru uma pa-pahadangu-ya ruku manggàna tau kawini, tàka pa-
nyungguru-ya ruku ndubana. 
2Na tau na ma-patutungu na-mangàdatu dàngu natembi-ya i MIRI Ala; na 
tau manda kunduhu lurina na-pawawa-ya Nyuna. 
3Ruku abungu-na, na-mbuhangu pa-pabokulu wikina na tau nduba; na tau 
manggàna napa namangga-nya paraï kareuku wikina. 

4Nda ningu hapi luku, nda ningumbu ihi woka; wàngu kapàru hapi, da-
pabundungu da ihi paraï. 
5Na hakahii ma-patutungu napeka mànu ma-padeningu, na hakahii na 
paràka panda wai na-kambàliku mànu. 
6Na tau ngànjangu nda jia njadi-ana tau manggàna, tàka na tau halimu kotu 
namuda ba na pa-papekangu wikina. 
7Àmbu pa-oringu-du la tau nduba; ba nda ningua ràka pa-papeka 
wànanggau. 
8Na tau manggàna napinya jàka nggàraya bàdi na pawunda-na, na tau nduba 
na-panyonga-ya paraï ndubana. 
9Na tau nduba nda na-kawelangu-a jàka jàmanja da njalana jàka ndiakai; na 
tau hàmu duna na-mbuhangu ka jàmanja da njalana. 
10Na mbaha eti dàngu na handuka eti pa-pakàpa la eti daluha; na tau 
hawiangu nda napeku-a la papàda karia-nya. 
11Na uma tau hàmu na-ndolaku pa-daingu; na uma tau akatu jiangu-ma 
nanjoru. 
12Ningu ànda na matànji ba itaya, tàka la hupu njàpuna nuna na ànda 
hanggangu-nanya la meti. 
13La hapapa-na nariki talànga wanguna ninya na hii; na hawola na-ngalangu 
panjàpu wàngu handuka. 
14Na tau akatu napàpu-ya na wua akatu-na, na tau hàmu napàpu-ya na wua 
hàmuna. 
15Na tau nduba nawai hàla biaya na kareuku, na tau manggàna na-
pananjarungu la pawunda-na. 
16Na tau paeti narima mànungu dàngu na-wiliru-nya na akatu, na tau nduba 
narengga hei na ma-karaü, hi namangu pa-mandangu. 

17Na tau kàli mbeni, wàngu-nanya ndubana; na tau manggàna na-lerangu 
etina. 
18Na tau manda ndàmangu napa nalua-ya la nduba; na tau manggàna na-
bonjangu na pinguna. 
19Na tau akatu na-karuduku la tau na ma-kunduhu etina, la pakarai ka peku 
mila-nanya eti. 
20Na tau mila nda pambuha-anya jiapa-kai paraï da angu lànggina; tàka na 
tau wulu duna dadangu da kandua-na. 
21Nggamu ma-pawawa tau hawiangu wunda-nanya manjala; nggamu 
mahàmu-nya eti na tau mila, pa-paohangu-ya. 
22Nggamu mawunda mahàmu, pawaiya dàngu patembi-ya; nggamu 
mawuku-ya na ma-akatu ninya la ànda njàrangu. 
23La nimbihu paràma ninya na pautu wangu; na pabanjarungu manda 
palingu na pawiti-nya na pamila wàngu. 
24Na tau manggàna pa-wotungu-ya ruku manggàna-na, na tau nduba 
patanda-ya ruku ndubana. 
25Jàka na-patànjingu na haàtu hakahii, pamara-nanya luri; jàka na-
kambàliku, kalekangu-nanya anguna. 
26Na tau ma-tuturu lai MIRI na-mambiru na lurina, tàka na ihi kuru umana 
ningu ngia pa-handera-na. 
27Na tuturu lai MIRI jiaya na pingi pola pa-ohangu; dàngu àndaya pa-
hinggilu wànya na meti. 
28Na bunjuku-na na maràmba jiaya na danguna na rayatu-na; nda ninya na 
rayatu nda na-ngalangu-a pa-kawaha. 
29Na tau manggàna nda narengga mbenia; na tau nduba nda namàka-a pa-
roputu wikina. 

30Na eti mandangu pa-hayandalu wànguya; na ngera himbu kangeha wiki 
beri hidu pameti wànguya. 
31Nggamu mawunda mahàmu la tau mila, tembi-nanya na Alana; nggamu 
ma-kapidihu tau lamanga, paaka-nanya na Ma-padika-nya. 
32Na tau akatu na-tàlaru ruku pawunda-na na ma-akatu, na tau hàmu naopa-
nya paraï luri tànjina. 
33Na kaminaku ni mànu-manya la kanandingu tau ma-paeti; tàka pa-
kapidihu-ya la kanandingu tau nduba. 
34Na tànji dàngu na mahàmu jijiku-nanya na mandapu-na na banjaru, tàka 
na njala na pawiti-nya na paràpu wàna na banjaru. 
35Na maràmba nahàmu-nya eti na panggawi na ma-ànjaru; tàka nambeni-
nya na panggawi na manda palaku wai ngerana. 

Pangerangu 15 

1Wànya na hema mandangu, na-wadaru na mbeni; wànya na hema 
hanggàritu, wuda-nanya na ma-karaü. 
2Na kareuku tau manggàna na-pawiti-nya la parinju-nya na papingu wàngu; 
na kareuku tau nduba panduba wànguya na ihina. 
3I MIRI naita hàla-maya na matumbu-ka la nggi - nggini; na-hamata hàla-
maya na mahàmu dàngu na ma-akatu. 
4Na kareuku hàmu nabonja-ya na ringgitu, na-kareuku ma-pahidu eti na-
pamàli-ya na patikingu. 
5Na tau nduba nda natunya wilina na panaungu amana, na tau manggàna 
natunya wilina na lii kanyàngi. 
6La uma tau hàmu dadangu da pawulu wàngu; da pawulu tau akatu damànji 
ruku ura pàda. 
7Na kareuku tau manggàna papingu wàngu ju - juaya, tàka na kanandingu 
tau nduba nda tuna nua. 

8I MIRI na-kataku-ya na hamayangu tau hàmu, tàka huda eti-mananya na 
maraku pawotu tau akatu. 
9I MIRI na-karaü-nya eti na huri luri tau katadaku, tàka nanamu-ya na tau 
na ma-pamukarungu pa-palaku-ya na pawuku-na Nyuna. 
10Na tau mawunda-ya na ma-akatu pa-pamayila-ya napa; na tau manda bihu 
ka kanyàngi-nya napa nameti. 
11I MIRI napinya na parai tau meti dàngu jàka nggi - nggikina; nggiki hama 
pekuna kaka pa-kawiningu kanandingu-na na tau welingu lai Nyuna? 
12Na tau na ma-mbuhangu pa-pawawa anguna nda na-mbuhangu-a ka 
kanyàngi-nya; nda nabihu pakarai lii panaungu welingu la tau manggàna. 
13Na eti mànjaku na-pawiti-nya na mata ma-hawola; na eti ma-hawina na-
poraku-ya na ringgitu. 
14Na tau manggàna nahimbu papingu wàngu; na tau nduba na-karamba 
ningu la ndubana. 
15Na tau ma-kamundangu na-pajàrungu-ma bàdi la lurina, tàka na tau ma-
hawola ju - juaya naingu pa-ohangu-na. 
16Narihi-pa pahàmu ba hakudu banda malanja tàka na pa-kariangu 
mangàdatu-nya i MIRI, welingu ba dangu banda malanja tàka na pa-kariangu 
hala eti. 
17Narihi-pa pahàmu ba ngangu rii muru pa-kariangu pa-mbuhangu, welingu 
ba ngangu tolu mboka pa-kariangu pa-karaüngu eti. 
18Na tau na marengga pambeni na-patumbu-ya na pa-palumungu wàngu, na 
tau na ma-lerangu etina nangàndi luri peku. 
19Na tau mayau nahunggu mànu ma-kalutu; na tau tànji nda nahunggu-a 
harui. 
20Na ana ma-manggàna na-pahàmu eti amana; na ana na manduba nda na-
wàrihu inana. 

21Na panduba wàngu jiaya na pahàmu eti wàna na tau nduba, na tau 
manggàna naluri kunduhu. 
22Nda na-hàrangu na pawuku, jàka nda na-pakariangu padiha hahangu; na-
hàrangu na pawuku, jàka nadangu na ma-wuangu lii panaungu. 
23Da kareuku da ma-jàngapu la rehina, da patumbu-ya na mbaha eti. 
24Na tau manggàna na lii ningu la ànda pa-kandekalu na ma-hanggangu la 
luri; nda la ànda pa-kamburungu-a na ma-hanggangu la meti. 
25I MIRI napa na-nyànggaru-ya na uma tau jangga eti, tàka na tana manguna 
na haàtu kawini meti lei namangga-nya. 
26I MIRI nakaraü-nya eti na pawuku na ma-akatu; tàka da kareuku mahàmu 
da-pambaha-ya na etina. 
27Nggamu mahimbu utu manda pa-deningu, pamija-nanya na kuru uma 
wikina. Nggamu ma-karaü-nja eti da ndui pakei li hambeli, na-paohangu na 
lurina. 
28Na tau hàmu na-padaü-manyapa duna na kareuku-na; na tau akatu natiki-
ha da ma-iraku. 
29I MIRI natingi-ya jàka na-hamayangu na tau hàmu, tàka nda na-ihili-anya 
na tau ma-katadaku. 
30Na mata ma-hawola na pambaha eti, na lii langu mahàmu na-pahayandalu 
hamangu. 
31Na tau na ma-wàrihu lii kanyàngi la kaloka tau manggàna-ya. 
32Na tau manda bihu ka panaunya, nda pawili-nanya na wikina; na tau na 
ma-mbuhangu ka kanyàngi-nya, nalua-ya la paeti. 
33Na ngera mangàdatu-nya i MIRI jiaya na lata pa-papekangu mahàmu; na 
ma-ngalangu tembi na-karàda eti-mapa duna. 

Pangerangu 16 

1Peku-mana la pa-pakaka hahangu na tau, tàka i Ala na ma-wuangu botangu. 

2Nimbihu-na na pawunda tau talànga wanguna nahàmu la pakaka wikina, 
tàka i MIRI duna na-mahukutu-ya na pawuku etina. 
3Huharu-nya lai MIRI mbuu ndàbada da pakakangu-mu, napa ungalangu-ma 
pa-palaku-ha. 
4Mbuu ndàba-daka da pawunda-na i MIRI, ninguma ngia pa-orangu-na; tàka 
na ngia pa-orangu nduma tau àkatu jiaya na tàlaru. 
5Mbuu ndàbana na tau ngànjangu na-karaü-nya eti paraïna i MIRI; nda 
napuli-anja pa-pahàla welingu la hukungu. 
6Na tau na ma-tuturu-nya i Ala na-ngalangu paaïngu; na tau ma-mangàdatu-
nya i MIRI na-hinggilu welingu la ma-akatu mbuu ndàbana. 
7Jàka mu-pambaha etiya i MIRI, na-panjadi-ha angumu da muhu-muka. 
8Narihi-pa pahàmu ba ngalangu hawutu wàngu matànji, welingu ba 
ngalangu madangu wàngu pa-lapingu. 
9Na-ngalangu-ma pa-pakaka hahangu na tau, tàka i Ala duna na mauli-nya 
na ànda lurina. 
10Na maràmba na-ngalangu kuaha-na welingu lai Ala, jia ba tuna, hi nda 
nanjala-a la botangu-na. 
11Na pambuha-na i MIRI ka natànji na tau la danggangu-na, dàngumbu la 
pakina hukutu dàngu timbangu. 
12La ma-kuaha, na ngera wunda ma-akatu ma-iraku-ya, nadu na pareta-na hi 
na-undungu ruku matànji-a. 
13Na lii kaloka ma-tubangu na-pambaha eti ma-katangu kuaha, na tau na ma-
patànjingu la kareuku-na nambuha-nya. 
14Na mbenina na maràmba beri lii hukungu metiya; na tau ma-manggàna 
nahimbu-nya wihu ka pa-wadaru-ya. 
15Na hàmu etina na maràmba na-patàkangu luri mambiru, beri hamana na 
karumangu ma-papurungu urangu la wula wàndu. 

16Ba ngalanya na manggàna kanjupu rihi hàmu-mayapa welingu ba ngalangu 
àmahu rara; na ngalanya na papingu wàngu narihi pa-wilingu-pa welingu ba 
ngalangu àmahu bara. 
17Na tau hàmu na-wiliru-nya na ma-akatu; na tau na maeti wànya na huri 
lurina, opangu-nanya wikina. 
18Na ngànjangu pa-taweharu wànguya; na abungu pa-tanyungguru wànguya. 
19Narihi-pa pahàmu ka karàda eti dàngu ka nda ningukai banda malanja, 
welingu ba tundunja da tau ngànjangu dàngu ba luri wànja da banda malanja 
parambangu-da. 
20Eti wànyawa jàka nggàraya na lii papekangu lai nyumu, napa mungala-nya 
na mahàmu. Pawaiwa lai MIRI, napa mungala-nya na pa-ohangu. 
21Na tau manggàna patanda-ya la kanandingu-na na ma-dàkatu; na huri 
kareuku-na na ma-payila eti, na pawiti-nya napawai wànya na papanii-na. 
22Na manggàna jia na pingi pola luri pa-ohangu-na na tau paeti; na tau nduba 
na-pa-mayila-ya nduba wikina. 
23Na kanandingu tau paeti na-pawiti-nya na kareuku manggàna-na, tàka hi 
hama huka waiya na lii papekangu-na. 
24Na kareuku ma-minangu beri manggaluangu-ya; nalàngga ba pàdanya 
dàngu na-pahayandalu tàda ihi. 
25Ningu ànda na matànji ba itaya, tàka na hupu njàpuna na ànda nuna na-
hanggangu la meti. 
26Na rinjungu la pangangu jiaya na mawànda-ya na tau la pa-pamukarungu; 
mulana na kambuna lupangu naràma lerangu. 
27Na tau akatu nahimbu wihu ka pa-hanggàmaru anguna patau; na kareuku-
na na-akatu hama epi pa-lawarangu-ya. 
28Na tau kaleka eti na-patumbu-ya na pa-lumungu; na mapawau tamu 
anguna na-pahewangu ma-pakandua nditakungu. 

29Na tau mbana eti na-panyonga-ha da anguna, hi nairu ngàndiha la 
hanggàmaru. 
30Murima-nya na tau na mariki miri dàngu na ma-pakamàdikungu mata, nu 
pakakangu-nanya ma-akatu la etina. 
31Na tau tànji pa-wuangu malai luriya; da uwangu-na beri tubuku ma-
kalilangu-ha. 
32Na manda rengga mbeni nahàmu-pa welingu ba katangu kuaha; na roputu 
wiki narihi hàmupa welingu ba bera paraingu. 
33La papi wàngu ura, natungu undi na tau, tàka na matunya hemana jiaya i 
MIRI wikima-a duna. 

Pangerangu 17 

1Narihi hàmupa ba ngangu uhu handàka hoba pa-kariangu mambiru, 
welingu la pangangu ma-màtaku bundu làndangu pa-kariangu parau ngaru. 
2Na ata na mamàhi napa na-kawaha-ya na ana na mawunda pa-makia 
wàngu; hi peku ngalangu-na kangeha-na pa-kariangu da angu dedina nu na 
ana. 
3Àmahu rara dàngu àmahu bara pa-kamangu la epiha, tàka da eti tau 
pakama-na i MIRI-ha. 
4Na tau akatu nakiku-nya na lii kamahingu ma-akatu, na tau kambàliku na-
mbuhangu pa-patingingu kareuku mapawau anguna. 
5Nggamu ma-paakangu tau mamila, pawawa-nanya i Ala na ma-padika-nya. 
Nggamu ma-nggaüru eti wànya na manjurangu-na na tau, lupangu-ma na-
ngalangu hukungu. 
6Na pa-bokulu eti wàna na tau mambàda kaweda jiaha da ana umbuku-na; 
na pa-bokulu eti wàda da ana jiaha da ina amada. 
7Na tau patembi nda ràka-ana ka na-kareuku kambàliku; na tau nduba nda 
ràka-ana la patuu kareuku ma-pawilingu. 

8Ningu na makaka-ya da ndui pakei li hambeli da-ngalangu pawunda pa-
hangàtarungu; wànja da ndui pakei li hambeli peku pa-palaku hàlaya jàka 
nggàra biaya. 
9Jàka urinjungu ka nambuha-nggau angumu, ujàmanja bàdi da njalana. La 
pawuda mànuha da njala pambota wàna na pa-kanduangu-maaya. 
10Handàkangu pa-kanyàngi la tau paeti narihi pa-wilingu-pa welingu la 
hangahu ràmbahu la tau nduba. 
11Na tau akatu na-patumbu mànu pa-kanyaüru wàngu, tàka na meti namai 
tomaya beri hama tuna na pa-palewa mambana eti. 
12Narihi hàmupa ba hàmburu-ya na ina mbaruangu na ma-mbulangu anana, 
welingu ba hàmburu-ya na tau nduba na ma-nutakungu pawunda-ya na 
panduba wàna. 
13Nggamu ma-papapa wànya akatu na mahàmu, nda peku paluhu-mbuya na 
ma-akatu welingu la umana. 
14Ba pakiri-nya na pa-lumungu hamana ba bowaya na londa wai; jia ba tuna 
yilangu-wa ba ndedi na pakiringu na pa-lumungu. 
15I MIRI na-karaü-nya eti na tau na ma-pamàna-nya na tau katadaku, tàka hi 
na-panjala-ya na tau manda njala. 
16Nda ningu linguna na tau nduba ba na-pambuta-ha da nduina la pahimbu 
manggàna; maa ba nda kanandingu ma-tubangu-aya na pamangu-na. 
17Na haàtu kandua na-tuturu mànuma la anguna, tàka na haàtu angu dedi 
angu pàdangu haruiya. 
18Na tau ma-panjanjingu la patanggu-nja da wutangu anguna tau manduba-
maya. 
19Na tau na mambuha-nya na njala, na-mbuhangu pa-palumungu. Na tau 
bàkulu ngaru, himbu-nanya pa-taweharu wàngu. 
20Na haàtu tau pa-lapingu nda jia pa-ohangu-ana, na tau kahanga làma napa 
na-ngalangu hanggàmaru. 

21Ba ngalangu ana manduba nda halindingu hamana na-ngalangu hawina; 
ba njadi amana na ana manduba nda pa-hawola wàngu-aya. 
22Na eti na ma-nggaüru na-pahayandalu tàda ihi; na eti na ma-kamundangu 
na-poraku-ya na ringgitu. 
23Na hakimu na ma-hiliru, nakei winingu ndui pawua pa-runungu tàka hi 
nda na-palaku-ya na tànji. 
24Na pawuku tau ma-jàngapu kanandingu-na jiaya ka-ngalangu papingu 
wàngu, tàka na pawuku tau nduba nda papi-anya tubana. 
25Na ana na manduba na-pahanduka amana, dàngu na-pahawina inana. 
26Nda na-patuba-a la pa-panggàna-nya ndànda na tau manda njala; nda na 
patuba-a la pa-kapidihu-ya na tau ma-matua huri lurina. 
27Na tau na ma-dàkatu kanandingu-na nda na-kareuku padangu-a. Na tau 
manggàna na-mandangu manuma duna. 
28Na haàtu tau nduba làbu mapingu dàngu ma-manggàna-ya wànanya tau 
jàka pàdi wàna ba nda na-kareuku. 

Pangerangu 18 

1Na tau ma-kawàri wikina welingu la tau hawiangu hama-mana ba yaulu-
nanya nduma wiki-maana; nda nabihu-a pa-kataku kanandingu tau 
hawiangu. 
2Na tau nduba nda na-mbuhangu-a ka wuanya lii kaloka; mbuhangu-nanya 
pa-wewaru-nya na papi wiki-maana. 
3Na njala dàngu na pa-makia wàngu dalaku pa-kariangu; jàka nawunda-ka 
manda hàmu, jiangu-maka duna ba paaka-nya. 
4Na kareuku-na na tau na-ngalangu panjadi ngia paweli-na na manggàna na 
ma-tanjiku hama kuru nduu, dàngu na ma-mànjaku hama tuna wai na ma-
lulungu. 

5Nda nahàmu-a ba angu ninya na tau katadaku tàka hi kapidihu niya na tau 
manda njala. 
6Jàka na-kareuku na tau nduba patumbu-nanya na pa-lumungu, dàngu karai-
nanya ka ràmbahu-ya. 
7Na patiki tau nduba palàjaru-nanya wikina; nahiru-ya kareuku wikina. 
8Na pawau tamu tau nahàmu ba ronguya; na-mbuhangu pa-kawàluku-nya 
tau. 
9Na tau manda pahàrangu wai ngerana hama nda hàmu-mana dàngu tau na 
ma-mbuhangu pa-paruha-ma-a. 
10I MIRI beri lewatu kapingatu-ya; lai nàhuya nalaku ningu pamara na tau 
tànji. 
11Tàka na pakaka tau wulu jiaha da pawulu-na da mamangga-nya nyuna beri 
hama kilimbatu jangga ma-kapingatu la winggiru-na na paraingu. 
12Na tau abungu napa nanjoru, na tau karàda eti napa patembi-ya. 
13Na hema ba ndedi pa-patingingu pawunda manduba-ya dàngu pa-
paakangu. 
14Paraï pa-patikingu paluri, na-ngalangu pa-torungu la mayila-na na tau; jàka 
na-munangu nuna na patikingu, munangu-mbunanya mbuu ndàbana na 
monungu-ka. 
15Na tau paeti na-kalaura mànunya na papingu wàngu; na tau manggàna 
narinju mànungu pa-ngalangu lii papekangu. 
16Na pawua juangu nahewa-ya na ànda dàngu nalua kariangu tau la 
hanggada da tau bokulu. 
17Na ma-kareuku mangilu la hangga batangu ma-patandangu ngera, nakàli 
pa-deningu-ma ba wàngu paita-ya, tàka jàka natàka-ka na papana hina-duka 
hi kanuturu-ya. 

18Ba wàngu paundi, na-ngalangu panjàpu na pa-lumungu, jiapa na pahili-da 
da tau maningu kawahangu na-ngalangu pa-patangangu. 
19Na angu dedi na pambàda hàka eti, narihi harui-mapa la palua tomaya 
welingu la paraingu ma-kapingatu; na parau ngaru beri kapala pàtu pindu 
bokulu paraingu maningu tindingu-ya. 
20Ndumada da kareuku maluhu welingu la ngaru lupangu-ma ba itaya na 
injana. 
21Ningu kawaha-na na làma la pa-pamara-ya jàka ndia la pa-paruha-ya na 
luri; na rukuna na kareuku patiki-na na tau lupangu-ma na-handepa-ya. 
22Na tau na ma-ngalangu papaha-na, utungu-mananya; na papaha, pawua 
juangu ma-pawelingu lai MIRI-ya. 
23Na tau mila na-kamahi pamila etingu; na tau wulu duna nahema wàngu 
pa-kayàmbakungu-na. 
24Ningu kandua manda patutungu, tàka ningumai marihi hàmu welingu la 
angu dedi wiki. 

Pangerangu 19 

1Narihi hàmupa na tau mila na ma-kunduhu lurina, welingu la tau nduba na 
ma-mbuhangu pa-kambàliku. 
2Nda nahàmu-a ba maràna paràma hi nda ningui papingu wàngu; na tau na 
mari - ringana jiangu-ma napa na-hanjàliru. 
3Ningu tau ma-parunggi wikina rukuna na ndubana, hàlaka hi panjala 
ninanyai MIRI la ngerana nuna. 
4Na tau wulu, na-bonjangu mànu padangu da anguna; na tau mila duna 
nalaku wàrunya anguna. 
5Na tau na ma-kambàliku la hangga ma-patandangu ngera, nda jia hinggilu-
ana welingu la hukungu. 

6Nimbihu-na tau nahimbu wihuna ka naora-nya eti paraï tau mangia ngaba; 
mbuu ndàbana na tau na-mbuhangu pa-kandua-nya na tau màjangu. 
7Na tau mila nda na-ihili-anya paraï angu dedina, rihi-ipa duna paraï anguna. 
Jiapa ka nggiki himbuna wihuna, nda na-ngalangu-a pa-paütu-ha nyuda. 
8Nggamu mayaulu-ya na papingu wàngu, namu-nanya wikina; dàngu 
nggamu manamu beliha da pambàda papekangu-ya, naluri pa-ohangu. 
9Na tau na ma-kambàliku la hangga ma-patandangu ngera jiangu-ma ba 
hukunya dàngu ba pa-tàlaru-ya. 
10Nda ràka-ana ba na-mbokaru na lurina na tau nduba, dàngu nda na-patuba-
mbu na ata ba na-pareta-ya na mirina. 
11Na tau manggàna na-ngalangu panàdi-ya na mbenina. Nyuna pa-wotungu-
ya ba nda na-ihili-dunya na njala tau lai nyuna. 
12Na hànggana na maràmba beri hama kangaü hingaya; na hàmuna na 
maràmba beri wai hamburungu mahini-ha da ngara matumbu. 
13Na ana na manduba na-ngalangu pa-palàjaru-ya na amana. Na papaha na 
ma-mbuhangu pa-kambunguku beri hamana na wai na manda pànjangu pa-
kambàtiku. 
14Uma dàngu banda malanja pekuna la pangala-nja welingu la ma-kaweda, 
tàka na papaha ma-manggàna pawua juana i MIRI-ya duna. 
15Na patai eti na-pawiti-nya na tau pa-katuda mangandu, na tau mamayau 
napa na-rimbangu. 
16Na tau ma-karadaku-nja da hupu liina i Ala napa namara, na tau na manda 
tunja wilida napa nameti. 
17Na ndula tau mila hama biana ba wua paruta-nya i MIRI; napa i MIRI-ma 
duna na matunya himbalu-na. 
18Àrapu-ya na anamu ba ningu-ipa pa-monungu; jàka ndia, rinju-munya na 
làjaru-na. 



1683 

 

 
Na Huratu Matua 

© 1995, Indonesian Bible Society. 
 

 
 

 

 

 

19Màtawa na tau na marengga la pambeni ka napàda wikinya na injana. 
Jàkau ndulaya bonja-munya, na mbeni-maana. 
20Jàka mu-mbuhangu pa-ajaru dàngu parongu lii panaungu, njadi-dumu-
nyaka napa tau manggàna. 
21Na tau nadangu na pa-pakakangu-na, tàka jiaya na botangu-na i MIRI duna 
na ma-hàrangu. 
22Na huri na pa-monungu welingu la tau jiaya na tuturu-na. Narihi hàmupa 
ka mila welingu ba njadi ma-kambàliku. 
23Tembi-yawa i MIRI, napa na-lànyapu na lurimu; napa muluri patoma 
dàngu mu-pahàla welingu la hanggàmaru. 
24Ningu tau ma-kanjupu mayauya; nambotu-mbu na etina la pahoba 
pangangu. 
25Jàka hukunya na tau ngànjangu, na-ngalangu lii papekangu na tau manda 
manyàmungu. Jàka kanyàngi-nya na tau paeti, napa na-bonjangu pa-
manggàna. 
26Na ana na ma-pamayila-ha dàngu na mayaulu-ha da ina amana, jia-yaka 
na ana na ma-pamakiangu dàngu na pa-payudi. 
27Ha ananggu, jàka ndau hili mbuhangu-pa la pa-ajaru, jiangu-ma muromba-
nja da pambàda ajaru-mu. 
28Na hakahii nda patuba hamana na pa-halela-ya na uku; na-pahanggàmaru 
tau, mahàmu-ya la tau akatu. 
29Na tau nduba majangga etina jiangu-ma ba paluya. 

Pangerangu 20 

1Na paunu pa-maüku wàngu paànga wànguya dàngu pa-kariwatu wànguya. 
Nduba-nanya na tau na ma-unungu lundu maüku-na. 
2Na hànggana na hanganji beri kangaüku hingaya; na tau na mawuda-ya na 
hànggana pa-hanggàmaru-nanya wikina. 

3Mbulungu tau nduba-a na ma-mbuhangu pa-palumungu; na huri pa-
wotungu jiaya na wiliru-nya na pa-lumungu. 
4Na tau tungu woka mamayau nda naràma-aya na wokana la rehi ràmana; 
la hupu njàpuna, la rehi muti nda nggàra-a ihina na tanana. 
5Na wini eti tau beri hamana na wai humuru ma-lumbungu; tàka napeku 
pataku-ya tau maningu eti diha kanandingu. 
6Nadangu na tau na mapeka wikina ba angu lànggiya, tàka harui la 
pahunggu tau ma-tuturu langatàka. 
7Da-utungu da ana da ma-amangu tau hàmu dàngu na ma-kunduhu lurina. 
8Jàka na mandapu la kanjàka patandangu ngera na hanganji, peku ita ndàba-
nanya na ma-akatu. 
9Ningu nu tau mapanii, “Naili-ma duku na etinggu, ku-pahàla-maka welingu 
la njala,” mapeku la pawàna? 
10Na timbangu dàngu na pa-hukutu wàngu na ma-palapingu nda nambuha-
anya paraïna i MIRI. 
11La pawunda-na na haàtu ana ta-ngalangu papinya na hàmu dàngu natànji 
ihu na hurina hi ndia. 
12Da kahilu parongu wànguha hamanai da mata paita wànguha, pa-kadua-
da pa-padika-na i MIRI-ha. 
13Na tau ma-mbuhangu pa-mahuru, lupangu-ma na hadànjalu la mila. Na tau 
ma-maràna paràma, ningu pangangu danguna. 
14Na tau na makei, na-kayeku bàti mànunya na mbotuda da wili. Tàka ba 
nahàla-ka pakei, na-bokului na etina ruku wili pangala-na. 
15Da kareuku papingu wàngu, darihi pa-wilingu-pa welingu la àmahu marara 
dàngu la itangu mbaraliangu. 
16Nggamu ma-mbuhangu patanggu duku wutangu tau hawiangu, ràka-mana 
jàka pitiha da manguna la pa-pamàndu wànya na paràndi-na. 

17Da pawulu pangala wàngu pa-lapingu, dalàngga la pakiri-na, tàka la 
malamiri beri hama karunggu watuha ba pàdanja. 
18Na-hàrangu na pawuku rukuna ba timbangu; jia ba tuna àmbu parukangu-
du jàka nda pakaka pa-hàmungu. 
19Na tau na ma-mbuhangu papulu-nya na tau hawiangu, nda na-ngalangu-a 
pa-kawini-nya na pa-kàpingu; àmbu panggolu dàdunya na tau malalu dangu 
kareuku-na. 
20Na tau na maràtu-nja da ina amana, napa na-molungu na lurina hama tuna 
palita mambàda la rudungu kapàtangu-ya. 
21Da pawulu wàngu da parengga ngalangu, na-lohangu la hupu njàpuna ba 
nda kanyuru-aha. 
22Àmbu himbalu wànya akatu na ma-akatu; pawaiwa lai MIRI, ba Nyuna 
duna ma-pandulangu. 
23Na timbangu dàngu na watu timbangu pa-lapingu nda nambuha-anya 
paraïna i MIRI. 
24I MIRI na mambàda kawuku-ya na ànda lurina na tau yia la pinu tana; tuna 
nu duka hi nda natama la kanandingu-na na tau na ruku ànda luri wikina. 
25Kanandi hàmu-pàkunya ba ndedipa uràndinya kameti maraku i MIRI. 
Talànga wanguna upekadu halaera la lodu malamiri. 
26Na hanganji ma-manggàna napi-manya nggamuya na tau akatu; napa 
nahuku-nja dàngu nda pa-aïngu. 
27Na papàda eti tau pinu tana harii welingu lai MIRI-ya na ma-handaraku-
nya nggubulu-na na eti dalu. 
28Jàka na-pareta wàngu pa-namungu, pa-tutungu dàngu molana na hanganji, 
na pa-daingu paningu kuaha-na. 
29Da bidi tau pa-maratangu-nguha rukuna na pariida, dàngu pa-
humbarungu-ha da ma-kaweda ruku lunggi uwangu-da. 

30Talànga handàka na mapuri mapaita na-podahu-ya na akatu, tàka hi na-
paili-ya na eti tau. 

Pangerangu 21 

1Hama tuna ba na-paloku-ya na wai luku i MIRI, ka na-lulungu kikunya na 
pambuha-na Nyuna, tuna numbu ba na-kapipi-ya na-kanandingu hanganji. 
2Nimbihu-na pawunda tau talànga wanguna ma-tubangu-ha la kanandingu 
wikina, tàka i MIRI duna na ma-patanda-nya na pawuku etina. 
3Na pawunda mamola dàngu ma-tubangu narihi liyapa na etina i MIRI 
welingu la mbuu ndàbada da hunggu maraku. 
4Na tau akatu nanjala, ba na-kuaha duya paraï abungu dàngu ngànjangu-na. 
5Na pa-pakakangu la eti tau ma-maràna nangàndi bundungu; na pawunda 
nggànggatu na-patàka-nya na kawawaku. 
6Da pawulu pangala wàngu kaputingu darengga mbulangu dàngu dangàndi-
ya na tau la lambongu reti. 
7Na tau akatu nda na-mbuhangu panunju-ya na uku; na-pamayila-ya paraï 
mbana eti wikina. 
8Na tau na manjala, na-pawiki - wikitungu na àndana; na tau na mahàmu 
na-patutungu mànu na lurina. 
9Ngiangu la kabihu hindi narihi hàmupa welingu ba ngia kahau uma dànya 
na papaha ma-mbuhangu pa-pahànggangu. 
10Na tau akatu narinju mànungu pawunda-ya na ma-akatu; nggamu biaya na 
tau nda ninguma pamila-na eti. 
11Jàka hukunya na tau paakangu, nanjadi lii papekangu la tau manda 
ndàmangu. Jàka hàngga nàrunya na tau paeti, na pa-bonjangu pa-manggàna. 
12I Ala Mahupu-mola napinya nggàraya na matumbu la uma tau katadaku. 
Napa na-patiri nggubulu-nja nyuda hi da-tàlaru. 

13Nggamu manda bihu parongu-ya na pa-ngodungu tau manda patoma 
lurina nda pa-patingi-anya napa jàka nyuna wiki na makarai pa-ndulangu. 
14Ka pa-wadaru-ya na mbeni dàngu na ma-karaü, wua winingu bia pawua 
juangu. 
15Jàka palaku-ya na mamola nambaha eti na tau hàmu, tàka na tau akatu 
napa na mangàdatu. 
16Na tau manda kikunya na huri luri tau paeti, lupama natàka la pangia tau 
meti. 
17Na tau na ma-mbuhangu paluri mànu la mahàmu, pa-daingu japuna na 
lurina; na tau na ma-mbuhangu paluri borakungu nda na-ngalangu-a 
pawulu. 
18Jàka nahuku-nya na lii panggolu i MIRI, na ma-hanggàmaru nda tau hàmua 
tàka na tau akatu duna. 
19Narihi hàmupa ba ngiangu la maràda telangu, welingu ba ndàdiku dànya 
na papaha na ma-mbuhangu pa-kambunguku dàngu na makàli mbeni. 
20Na tau manggàna daingu luri mbokaru dàngu wuluna; tàka na tau nduba 
duna na-hiru hàruha da banda da malanja-na. 
21Jàka nggamuya na ma-pamukarungu ka na-hàrangu na mamola dàngu na 
paaï pa-namungu, nangala-nya na peku hàmu, na tembi dàngu na malai luri. 
22Na tau na mamàhi na-duluku pawàhi paraingu padai tanatara ma-
kaborangu; na-nyungguru-ha da tindingu da pamonu-da. 
23Ka hinggilu-nya na harui, pananjarungu bàdi la kareuku. 
24Na tau ngànjangu dàngu majangga etina na-mbuhangu pa-paakangu 
anguna dàngu na-katadaku. 
25Na tau mayau na manda mbuhangu paràma; pameti-nanya wikina wàngu 
parinju etina. 



1688 

 

 
Na Huratu Matua 

© 1995, Indonesian Bible Society. 
 

 
 

 

 

 

26Na-kanjupu-ya na lodu ba na-kanandi-nya jàka nggàraya na parinju-
maana. Hauyai duna, na tau na ma-kunduhu lurina na-wuangu pada - 
danguma. 
27I MIRI nda nambuha-anja da hunggu maraku tau akatu, ri - rihi jàka 
nawotu wànja pawuku manda hàmu. 
28Na pa-hakahiingu-na na tau kambàliku nda pawai-aya; tàka na panii tau 
mapi hàmunya nggi - nggikina na palakara jiaya napa na pa-kataku. 
29Na tau tànji napi hàmungu wikina; na tau akatu nda napingu pa-makia. 
30Nda ningua pingu, halimu kotu jàka ndia manggàna mamàka la pa-torungu 
la hanggana i MIRI. 
31Jiapa ka pamàtu wànya njara pabera na pabera, na ma-kawuku-ya na talu 
jiaya i MIRI. 

Pangerangu 22 

1Na tamu hàmu narihi pa-wilingu-pa welingu la banda la malanja dangu; na 
namu-nanda tau narihi-pa pahàmu welingu ba wuanda àmahu bara dàngu 
àmahu rara. 
2Na tau wulu dàngu na tau mila hangia-na na pa-pahama wàda: i MIRI-ma 
na ma-padika ndàbanja nyuda. 
3Na tau manggàna na-hinggilu jàka na-itangu pa-hanggàmaru wàngu; na tau 
nduba nalaku pa-ngalangu hi nanggàna-ya ura dedi. 
4Na tau na ma-tuturu lai MIRI dàngu na ma-pawawangu wikina, naluri 
lànyapu, naluri mbokaru dàngu patembi-ya. 
5Na oka kahili dàngu na pokatu la ànda tau akatu-ha; màtawa kau maraunja 
nuda mbuu ndàbada jàkau rinjungu pamara. 
6Papeka-nyawa na haàtu ana la huri luri pahàmu wàna nyuna, lundu la rehi 
kaweda-na jiangu-ma naluri tuna nu. 

7Na tau mila na-kuaha-ya paraï tau mawulu; na tau kei parutangu na-kuaha-
ya tau mawua parutangu. 
8Na tau na ma-hàbarungu na nda patutungu, napa namuti pa-hanggàmaru 
wàngu; hi lupa na-mbulangu na kuaha la pawàngu àtalu etina. 
9Na tau hàmu eti na-pakanyuru-ya paraïna i MIRI, maa ba na-paberingu-du 
pangangu la tau manda patoma lurina. 
10Wàngga-yawa na tau ma-mbuhangu pa-paakangu, ka pànjangu duna-nyaka 
na pa-lumungu, na pa-muhungu dàngu na maràngga payudi. 
11Na tau na mambuha-nya na patutungu dàngu na ma-mànjaku kareuku-na, 
jiaya na manjadi kandua hanganji. 
12Ba na-lunggaru-ya na kambàliku tau kaputingu, mangga-nanya paraïna i 
MIRI ka pa-daingu opanya na papingu wàngu ma-padeningu. 
13Na tau mayau na-mbuhangu pandàdiku la uma; napanii, “Ningu hinga la 
hambeli, napa na-njàkilu-duka la ngarangia,” wàna. 
14Na pamandangu-na na kawini pahunda beri lambongu kahili-ya; na tau na 
pahàngga-na i MIRI na-hanjubulu lai nu. 
15Ràka-mada da ana jàka dawunda manda jiaya, tàka na iwi namàka pa-
papeka-nja ka da-panjilu-nya na hurida. 
16Nggamu na ma-mbuhangu pawulu ba nawàngu pa-kapidihu tau mamila 
dàngu na mawua juangu la tau ma-ningungu napa la hupu njàpuna namila 
tanjàriku. 

Da tailu kambulu lii panaungu tau kaminaku manggàna 

17Patingingu-wa, ku-papeka-nggau lii panaungu tau kaminaku manggàna! 
Katana-yawa na lii papekangu-nggu. 
18Napa umbaha eti wànya jàkau kakomba kambuya. Nu ba tumu nu mbàda 
ehingu-mamuka la pawànya. 
19Ku-papeka-nggaunya nuna nàhu ba rinju-nggunya ka jiaya i MIRI na ngia 
pamonu-mu. 

20Da tailu kambulu lii panaungu mbàda tulihu-nggunggau-njaka – da lii 
panaungu papingu wàngu dàngu da lii panaungu mahàmu; 
21dàngu da ma-papeka-nggaunya nggàraha da ma-tubangu pa-langatàkangu. 
Napa, jàka paàra-nggau pekumu la pahema pa-deningu. 

– 1 – 

22Àmbu parunggi-duya na tau mila, rukuna ba nda na-patoma; hamanai la 
kabungguru ma-patandangu ngera àmbu rumbaku-ya na hàku tau manda 
payatangu. 
23Nadu i MIRI na-kahiri-maha da palakara-da nyuda dàngu hi na-butuhu-ya 
na luri tau ma-kapidihu-ha nyuda. 

– 2 – 

24Àmbu panggolu dàdunja na tau kàli mbeni dàngu na marengga haroputu. 
25Napa mukiku-dunya, dàngu ndau màka-a pawàru-nya jàka làpahu 
ndàmangu-muka. 

– 3 – 

26Àmbu pa-ràndingu-du patanggu dukuha da wutangu tau hawiangu. 
27Napa jàka ndau màka pahiulu-ha, na ngia pa-katuda-mbumu papiti 
lerangu-ya. 

– 4 – 

28Àmbu jia paleli dumunja da padira tana pambàda tuda da boku la mangilu-
mu. 

– 5 – 

29Mbàda itangu-muka nu tau ma-nggàhungu ba naràma paràma-na? Napa 
pa-wuangu paràma la uma hanganji - hanganji-ya na tau nuna, nda la uma 
tau kudua. 

Pangerangu 23 

– 6 – 

1Jàkau uhuku panga dànya na haàtu tau bokulu patanda hàmunya nggamuya 
na pahangga-mu. 

2Jàka mu-patikingu panga padangu, munàdi-ya na patikingu-mu. 
3Àmbu mangàba-nja da pangangu hàmu pa-paloku-nanggau, raï ai duna hi 
kahili biana-nggau. 

– 7 – 

4Àmbu pamukarungu dira matiki pàku la pawulu. Pabeta-nya nuna na 
patikingu-mu. 
5Nadu, ndedi mbàdiku-na na njàpuda, hama tuna ningu ruu kàpada ka 
àmangu hi da-hawurungu hu dita la ma-kahàna hama tuna mbaku. 

– 8 – 

6Àmbu nga dànya na tau kutuhu. Àmbu mangàba-mbunja da pangangu 
hàmuna. 
7Nadu, ba napanii, “Màla tangangu; hili bonjangu-ki,” ba wànanggau, làti na 
pawuku etina nda tuna nua duna. Na-minangu la ngaruna, tàka hauyai la 
etina. 
8Napa mumuta beli-dunya na pambàda kawàluku-mu dàngu mbuu ndàbada 
da kareuku wotu-munya nda ningu-apa linguda. 

– 9 – 

9Àmbu panau-dunya na tau nduba; nda jia tu-ananya wilina nuna na 
panaungu-mu. 

– 10 – 

10Àmbu jia paleli-dumunya na padira tana kangeha jàka ndia la papiti-ya na 
tana manguna na ana mamila. 
11Nadu, ba jiaya i MIRI na ma-mbangatu pa-kahiri-ha, Nyunama ma-kahiri-
ha palawa-nggau nyumu. 

– 11 – 

12Eti wànya na lii papekangu nggurumu dàngu mu-papeka pa-dangunguma. 
– 12 – 

13Àmbu kanodaru pa-papekangu anamu. Jàka mu-ràmbahu-ya nda jia meti-
ana, 

14pamara-wa bia-nanya duna. 
– 13 – 

15Ha ananggu, dira hàmuya na etinggu jàka mu-manggàna. 
16Na-bokulu na etinggu ba kurongu-ya na patiki-mu na kareuku ma-
nggànangu. 

– 14 – 

17Oha-naika nyuna àmbu wàmu-dunya na tau njala. Karadaku mànu-nyawa 
i Ala 
18keha ka na-habola na lodumu na manàmu-nya, dàngu na monungu-mu ka 
àmbu na-mbulangu. 

– 15 – 

19Patingingu-wa, ha ananggu! Màtawa kau manggàna. Tanara pahàmu-nya 
na huri lurimu. 
20Àmbu panggolu dàdunja da tau maüku jàka ndia da tau manganga eti, 
21maa ba jiangu-ma damila. Jàka mu-katuda bia, ndedi nggi tuna mandaina 
napa bau kalambungu ma-kanyapatu. 

– 16 – 

22Karadaku la amamu; nadu, jàka nda ninya nyuna nda nimbunggau nyumu. 
Jàka na-kaweda-ka na inamu, paloha-nyawa bau tembiya nyuna. 
23Da lii papekangu ma-tubangu, da manggàna, da papekangu, dàngu da 
kanandingu ma-jàngapu – nuda mbuu ndàbada lupangu-ma ba keiha, tàka 
nambotu-maka la padangga-nja. 
24Na haàtu ama napa nambaha eti jàka na-paeti na anana; na-bokulu eti 
wànya jàka na manggàna na anana. 
25Màla aruki ka da-bokulu eti da ama da inamu rukumu nyumu; màla aruki 
ka paoha-nya na kawini ma-paana-nggau. 

– 17 – 

26Hamata pahàmu-manya dàngu mukiku-manya na luringgu, dou na 
ananggu! 
27Na kawini pahunda na maluri kiu kaü jiaya na kambia pa-hanggàmaru 
wàngu. 
28Nyuda da pandapungu hama tuna tau rambangu-ha dàngu da-titiru-ha da 
mini dangu la pa-njuraku. 

– 18 – 

29-30Mupi-nyaka nu jàka nggàra madeni-nya na tau na malalu unu padangu-
na angguru, dàngu na ma-kamangu paunungu mamaüku? Na tau nuna na-
harui dàngu na-mayila. Na-pahànggangu mànu dàngu na-kaingu. Darara da 
matana dàngu na-manua na ihina, làti duna napeku-ma la pa-wiliru-nja nuda 
mbuu ndàbada. 
31Àmbu pahia-nya na angguru la parunda-kau, jiapa-kai narara-na ba dira 
pali etiya dàngu ba ji - jilana la kaha hamanai ba dira hàmuya ba kawàluku-
nya. 
32Haromu la mbaru mupàda-nya ba hama tau pambàda kati kataru 
mbanakau. 
33Da matamu hama tuna ma-itangu kapi mamaha, na kanandingu-mu na-
hariwatu dàngu na ngarumu na-karepaku. 
34Mu-pàdangu wikimu ba beri ninggau la kapuka tandai lamanga kapalu la 
padua tehiku; nawingu na katiku-mu dàngu mbembatu - mbembatu-mu bau 
laku. 
35Tàka nyumu, “Talànga wanguna palu-nangga dàngu tàba-nangga tau ihu, 
tàka nda kunamu-ayapa nggàraya na mambàda tumbu. Nai a-ai, dira tàtiku-
ka! Kuhili unungu-ki bàdi!” wàmu-madua-ka. 

Pangerangu 24 

– 19 – 

1Oha-anai-ka nyuna àmbu jia wàmu-nyaka na tau akatu, dàngu àmbu 
rinjungu-du pa-paangu dànja nyuda. 
2Nyuda ba kanandingu-danya la pambana eti dàngu la pabata-ya jàka 
nggàraya duna na ma-pahanggàmaru. 

– 20 – 

3Na kuru uma pa-pahada wànya manggàna dàngu kanandingu ma-jàngapu. 
4Dàngu jàka ningu papingu wàngu, da kurungu damàtu wàngu malanja pa-
wilingu ma-manandangu ihida. 

– 21 – 

5Na tau manggàna narihi pangaru-pa welingu la tau kapàru, na papingu 
wàngu narihi papingi-pa welingu la àtalu. 
6Nadu ba ndedi pabera namemi hàmu-dupa bàdi na pambàda kaka hahangu, 
pa-bonjangu padangu da ma-panaungu, na-bonjangu-mbu pa-bokulu na 
patalu wàngu. 

– 22 – 

7Na manggàna lalu tanjiku-na la hangga tau nduba. Nda ana nggàrama 
patiki-na jàka talànga panii wànguda ma-papingi na tau. 

– 23 – 

8Na tau na makaka mànuya na ma-akatu, ma-pakubaru-ya wànanya tau. 
9Nimbihu-da da kahili-na na tau nduba manjala-ha. Na tau makàli pa-akangu 
tau hawiangu, nda ningua mambuha-nya. 

– 24 – 

10Jàka mumbota monungu-mu daa la ma-kanggupuku, tau lamanga 
halawàla-kau. 

– 25 – 

11Àmbu kanodaru-du pa-pahàla-ha da tau da pambàda botangu hukungu 
meti; pamara-ha da tau da pa-dundilu la ngia pa-tiwalu-nja. 

12Peku-manai bau panii, “Nda ngera-anggunya,” ba wàmu. Tàka i Ala 
hamata-mananggau. Napi-manya dàngu na-patanda-nya ngerana na-
kanandingu-mu, na-palimba-nya na tau tudana na pawunda-na. 

– 26 – 

13Ha ananggu, mungangu-wa manggaluangu, ba mahàmu-duya. Hama tuna 
na manggaluangu welingu la hibu manggaluangu ba nalàngga ba nganya, 
14tuna numbu na kaminaku ba nahàmu nduma hamangu-mu. Jàkau 
manggàna, na-habola na lodu lurimu na manàmu-nya. 

– 27 – 

15Àmbu hama dunya na tau akatu na ma-pahamangu la paramba-nya na tau 
patutungu dàngu pawàhi-ya na umana. 
16Nadu, jiapa-kai ka naingu njoruna na tau patutungu, nahada beli mànungu-
ma duna. Tàka hauhai duda, da tau akatu na-pa-làjaru-ha paraï harui mayila. 

– 28 – 

17Àmbu nambaha-du na etimu jàka na-hanggàmaru na muhumu, dàngu 
àmbu hawola-du jàka nanjoru. 
18Maa ba jiangu-ma duna ba naita-ya paraïna i MIRI na pawunda-mu nuna 
dàngu hi natàpu-ya ba akatu-ya, hi nda nahuku-anyaipa na muhumu. 

– 29 – 

19Àmbu huda-dunya jàka ndia oha-naika nyuna àmbu wàmu-dunya na tau 
akatu. 
20Na tau akatu duna nda nggàraa pamonu-na la rehi na manàmu-nya. 

– 30 – 

21Ha ananggu, mangàdatu-nyawa i MIRI, dàngu tembi-yawa na hanganji. 
Àmbu ita kiku-dunja da tau da mapapa-nja nyuda. 
22Ba ndedi nggi tuna-a mandaina na tau tungu nu ba na-ngalangu pa-làjaru, 
nadu na harui pa-patàka-na i Ala jàka ndia na hanganji ba nda lii makudu-
aya. 

Da pahili papekangu wàngu 

23Nakàli panii na tau kaminaku: Na hakimu nda napeku-a la pambotu 
hapapa. 
24Jàka nanjala na tau nda nanjala-a hi wàna bianyai, nuna na hakimu naràtu-
nya dàngu napulu-nya paraï tau mbuu ndàbana. 
25Tàka na hakimu na mahuku-nya na tau njala, napa pa-kanyuru-ya dàngu 
patembi-ya. 
26Na hema na ma-tubangu jiaya na tanda pa-kandua weli etingu. 
27Àmbu pakuru umangu-du, jàka ndedipa mu-paloku wokamu dàngu ndedi 
ningumbu paluri wàmu. 
28Àmbu hakahii-dunya na angumu patau la manda palata hàmungu; àmbu 
kambàliku-mbu rukuna nyuna. 
29Àmbu paniidu, “Ku-papapa-manya bàdi nggàraya na pambàda wundana lai 
nyungga!” àmbu wàmudu. 
30Talànga handàka-na kulaku li la wokana dàngu woka angguru-na na haàtu 
tau mayau na manduba. 
31Da paita-nggu lai nu jia-maaha da pingi rii paketu dàngu da witu. Da oka 
kilimbatu-na danjoru-mbuka. 
32Ba ku-hamata-haka dàngu ku-pangàda-nja nuda, ka ngala-nggunyaka yiana 
na lii panaungu: 
33La tàtiku dàngu la mbàpihu hakudu, la mandapu anggu-luku dàngu la ana 
hangahu hakudu, 
34namai pa-panàhaku na manjaka dàngu na pamila wàngu beri hama tuna 
na tau rambangu ma-katangu madàka. 

Pangerangu 25 

Da lii papekangu hawiangu welingu lai Halomu 

1Yiada yia jiaha da lii papekangu hawiangu welingu lai Halomu na pa-tulihu 
pakiku-da da tau la kuru umana i Hihikia, na hanganji Yahunda. 

2I Ala pa-pabokulu-ya rukuna ba ningu pa-pakàpi-na; na hanganji patembi-
ya rukuna da pa-kaloka-na. 
3Beri hama tuna tehiku lerangu na ma-manjolungu dàngu na awangu 
majangga, tuna numbu na kanandingu hanganji ba nda pa-ngalangu-a pa-
palàda-nya. 
4Paili pàkuya na àmahu bara welingu la tai bàhina, hina-duka na ihi 
mbàngina hi na-pandoi-ya paraï tau tuku. 
5Pa-hinggilu-ha da ma-panaungu da ma-akatu welingu la uma hanganji, 
hina-duka hi na-màndungu na pareta paraï mamola. 
6Jàka hurungu la hanganji, wàngu karàda eti bàdi, àmbu pahada tau 
bokulungu-du. 
7Narihi hàmupa ba paràha-nggau pahei la pangia marihi hàmu welingu ba 
paràha-nggau pawua-nya na pangia-mu la marihi-nggau pajangga. 
8Àmbu renggadu pangàndi palakara la hangga ma-patandangu ngera; nadu, 
jàka ita-yaka na njalamu la malamiri ka hili nggiki wàmuika? 
9Na pahilitu kanandingu la angumu, panjàpu mehaya dàngu nyuna-a, tàka 
na pakàpi tau hawiangu àmbu bunggahu-duya. 
10Nadu, napa nyumu tau mbàdi ngaruya wànanggau tau hi naruha wàngu na 
tamumu lundu njàpu lurimu. 
11Na-kanandingu pa-paluhu na ma-nggànangu la rehi mana duna beri wua 
àmahu raraya la kaba julangu àmahu bara. 
12Na hàngga tau kaminaku la tau ma-mbuhangu parongu-ya, beri hama 
tawuru àmahu rara jàka ndia paki àmahu raraya. 
13Na tau pa-palewa na ma-tuturu, na-pahàmu-ya na eti ma-palewa-ya, 
hamana na wai maringu mànjaku la tau mamuti la woka. 
14Da para - ràndika da panda pa-tutungu, hama karumangu dàngu ngilu 
manda pa-purungu urangu-ha. 

15Na lerangu eti pa-kariangu kamàhaku na-ngalangu pawaiya tau ma-kuaha, 
dàngu na-uraku hàlaya na ma-pandubaku. 
16Àmbu nga pada - dangudu manggaluangu; napa nalabu-du na etimu. 
17Àmbu tika palua mànu la uma angumu, napa nahoda-duya hi na-karaü-
nggau eti. 
18Na pakàla manda tubangu pameti wànguya, hama tuna hapanda, ai palu 
jàka ndia pana dàkaya. 
19Monunya na tau kaleka eti la rehi harui hamana ba nyama wàngu ngàndu 
nggoda jàka ndia pangga wàngu wihi kanjiku. 
20Ludunya na tau handuka hamana ba pa-kalulu-ya la rehi maringu hama-
mbuna ba burinya kadoha na ma-manua-na. 
21Jàka namanjuu na muhumu, muwua-nya pangangu; jàka namadau, 
muwua-nya pa-unungu. 
22Jàka tumunya nu pa-makia-dumu-nyaka hi na-pakanyuru-kau i MIRI. 
23Na ngilu nàmu diangu lupangu-ma na-papuru-nya na urangu; tuna numbu 
na minjiku ba lupa na-patumbu-ya na pambeni wàngu. 
24Ndàdiku la kabihu hindi narihi hàmupa welingu ba kahau uma dànya na 
papaha na mambuha-nya na pa-lumungu. 
25Ba ngalangu lii langu hàmu welingu la tana mamarau hamana ba unu wai 
maringu mànjaku jàka tamadau. 
26Na tau hàmu na ma-pawawa la tau akatu jiaya na mahama-nya na mata 
wai kanubaru jàka ndia na humuru marihaku. 
27Nda nahàmu la panga pa-rihingu manggaluangu, tuna numbu ba nda 
nahàmu-a la palalu wotungu tau. 
28Na tau manda roputu wikina hamana na paraingu na mambàda 
tanyungguru tindingu ngia pa-torungu-na. 

Pangerangu 26 

1Hama tuna na urangu la rehi wandu, dàngu na ura kamba la mbana lodu, 
tuna numbu ba nda ràkana na wotungu la tau nduba. 
2Hama ma-hawurungu ba da-hawurungu la kuru awangu, tuna numbu na 
harangu ba nda nanggàna-ya na tau manda njala. 
3Na kalandai rapa-maya bàdi, na njara ràmbahu-maya bàdi, tuna numbu na 
tau nduba ba palu-maya bàdi. 
4Na tau na mahema-ya na paàrangu tau manduba, hama nduba-nanya na tau 
nuna. 
5Na paàrangu manduba lupangu ba hema wànya hema ndubambu, ka peku 
pàda-nanya ma-paàrangu ba nda napingu-a hama tuna na pakaka-na la etina. 
6Palewa-ya na haàtu tau nduba la pangàndi lii langu, hamana ba pata wihi 
wiki dàngu ba himbu hanggàmaru. 
7Hama tuna tau kaliparu mapaki-ha da wihina, tuna numbu na tau nduba na 
ma-wuangu lii panaungu. 
8Wotunya na tau nda pingu, hamana ba hondu pamàndu-nya watu na kapitu. 
9Hama tuna tau maüku ma-mbuhangu pa-paluhu-ya na kàna la limana, tuna 
numbu na tau nduba na ma-wuangu lii panaungu. 
10Nggamu ma-paràma-nya na tau nduba jàka ndia àtalu tau bia parunggi-
nanya tau dangu. 
11Hama tuna na ahu na mabeli la mutana, tuna numbu na tau nduba na 
mabeli-nya na ndubana. 
12Na tau na manduba halawàla narihi hàmupa welingu la tau na makaka 
wikina ba pingu-nanya. 
13Na tau mayau na-mbuhangu pa-ndàdiku la uma; napanii, “Ningu hinga la 
hambeli, nahoba-duka nàhu la ngarangia,” wàna. 
14Hama tuna pindu na mawingu la punduku-na, tuna numbu na tau mayau 
ba na-pambe - mbelingu la ngia pa-katuda-na. 

15Ningu tau ma-kanjupu mayauya; la pahoba panga-ana nda nabihu-mbu. 
16Na tau mayau nakaka wikina ba narihi kaminaku-pa welingu la tau mapihu 
da mahema pa-deningu. 
17Na tau na ma-patama korungu daa la pahànggangu nda ngerana beri 
hamana na tau na mayàpa ahu rumba la kahilu-na. 
18-19Na tau na ma-panyonga anguna, “Tangeji-anggunya,” ba wàna, na-
pahama la tau katoba na ma-pajulu wàngu madàka pa-hanggàmaru wàngu. 
20Jàka nanjàpu-ka na ai, mbàda-nanyaka na epi; jàka nda ninyapa na tau 
mbàdi ngaru, pànjangu-mbunanya na pa-lumungu. 
21Hama tuna arungu dàngu ai ba da-paroka mànuya na epi; tuna numbu na 
tau ma-mbuhangu pa-palumungu ba na-padukulu-ya na pahànggangu. 
22Na pawau angu nahàmu ba pàdanya; narengga kawàluku-nya tau. 
23Hama tuna wuru tana pa-apihu wàngu àmahu bara, tuna numbu na tau na 
ma-minangu la ngaru, tàka hi na-akatu la etina. 
24Na tau ma-paumbingu na-minangu kareuku-na tàka na etina ma-kambàliku 
ju - juaya. 
25Jiapa-kai ka na-kamàhaku, àmbu waiduya; nadu ma-paumbingu ju - juaya 
la etina. 
26Jiapa-kai ka na-kawini-nya na paumbingu-ma, naita-maya duna na akatu-
na paraï mbuu ndàbana. 
27Nggamu maàki lambongu nduma tau hawiangu, napa nyuna wiki ma-
hanjubulu hu daa. Nggamu ma-kilungu watu, ka na-pinjalu-ya na tau 
hawiangu, nyuna wikima duna na pa-pinjalu paraïna na watu na pakilu-na. 
28Na kambàliku-nya na tau hama biana ba karaünya eti. Na ngaru minangu 
pa-hanggàmaru wànguya. 

Pangerangu 27 

1Àmbu abungu-du rukuna na lodu haromu, ba ndau pianya jàka nggàraya na 
matumbu nu la loduna. 
2Àmbu wotungu-du wikimu; màta ka nawotu-nggau tau hawiangu, jiapa ka 
paraï tau mandedi tandakau. 
3Watu dàngu wara da-halimu-a, jàka pamenja-nja dàngu na paharui wàngu 
na pa-patumbuna na tau na manduba. 
4Na mbeni duna mambana eti dàngu ma-palàjaru-ya, na nyuna ba hangganya 
na kapihi nggamu na ma-torungu? 
5Narihi hàmupa ba kanyàngi la hangga weli ba mbuha kangunduhungu. 
6Da angunda da-papalu wàngu pa-namungu, tàka da muhu da-parohu wàngu 
upahu. 
7Jàka mbihu, da manggaluangu nda pambuha-mbunja; jàka manjuu, da 
mapaita dalànggambu ba pàdanja. 
8Na tau na malaku wàrungu umana, hama tuna ma-hawurungu ma-wàrungu 
hibuna. 
9Hama tuna ba dapalii eti da mina mbii kati dàngu da mawau hiritu-ka, tuna 
numbu na hàmuna na angunda ba na-pahayandalu hamangu. 
10Àmbu rombangu-du angumu jàka ndia anguna na amamu. La haruimu, 
àmbu karaidu pa-ndulangu la angu dedimu; da tau la lihi uma darihi palingu-
pa welingu la angu dedi la mamarau. 
11Ha ananggu, màtawa kau manggàna, ka peku hàmuna na etinggu dàngu ka 
peku hema-nggunya jàka na-paakangu na tau. 
12Na tau manggàna na-hinggilu jàka naita-ya na hanggàmaru; na tau nduba 
nalaku pangalangu hi nanggàna-ya ura dedi. 
13Nggamu ma-mbuhangu pa-tanggungu wutangu tau hawiangu, ràka-mana 
ba pitiha da manguna ka pamàndu wànya na ràndina. 

14Nggamu na ma-kamàhaku pawàndi-nya na anguna la mbaru hada rudungu, 
natama la kaloka peka-nanya ràtungu. 
15Na papaha mambuha-nya na pa-lumungu hamana na lingu urangu na 
mapuru weli mbarungu lundu rudungu. 
16Nda napeku-a pa-paràha-nya pakandii nyuna, hamana na ngilu ba nda 
napeku la papàtu-ya dàngu na lonahu ba nda napeku la pawunggu-nya. 
17Hama tuna waja ba nadeli-ya na waja, tuna numbu na tau ba na-papekangu 
welingu la anguna. 
18Nggamu ma-anggaraa pingi ai, lupangu nanganya na wuana. Na ma-paloku 
napa patembi-ya jàka na-pakateli-ya na mirina. 
19Hama tuna na wai ba na-pangitangu-ya na matamu, tuna numbu na etimu 
ba na-pangitangu-ya na wikimu. 
20La pangia tau meti, ningu mànuma pangia; tuna numbu na parinju-na na 
tau ba nda ningu dirana. 
21Da àmahu rara dàngu àmahu bara pa-kamangu la epiha; na tau patanda-
ya welingu la hurina ba nawotu-nya tau. 
22Jiapa-kai ka palu pajàra-ya na tau nduba, nda jia mbulangu-ana na 
panduba wàna. 
23Mu-kulipu pahàmu-manja da bandamu, 
24maa ba nda da-palupangu-a da pawulu wàngu. Jiapa na kuaha pa-pareta-
mbu, nda jia pa-daingu-ana lundu nu - nu. 
25Da rumba la woka dàngu la palindi pakaü-ha dàngu pa-pauhingu-ha 
ndumada da bandamu, nu ba tuna tumbu-danyaka da rumba bidi. 
26Welingu la ruu ihi mbimbimu mu-ngalangu paki, dàngu welingu la àmahu 
ba dangganja hawiangu da kamàmbi-mu hi mudingi tana bidi. 
27Welingu la kamàmbi hawiangu mu-ngalangu wai huhu nduma wikimu 
dàngu kuru umamu hamanai da papalewa-muka. 

Pangerangu 28 

1Na tau akatu na palai jiapa ka nda ningukai mayaulu-ya, tàka na tau 
patutungu natoru mbeni hamana na hinga. 
2Jàka nanjala na banjaru, dapahi - hilungu da ma-hanggubu-nja; jàka na-
manggàna na liku uru, na-torungu dàngu na-bunjuku na banjaru. 
3Na ma-kuaha ma-kapidihu tau mila, hamana na ura kawalu ma-paruha ihi 
woka. 
4Nggamu manda pawili-nya na uku, la ngaba tau akatu-ya; nggamu ma-
karadaku-nya na uku ndubaku-nanya tau iraku. 
5Na mola nda napi-anya tau akatu, tàka na tau ma-marubuku-nya i MIRI, na-
jàngapu hàmuya. 
6Narihi hàmupa na tau mila matànji etina welingu la tau wulu ma-mbuhangu 
pa-palapingu. 
7Na bidi mini ma-karadaku-nya na uku jiaya na tau manggàna. Tàka na tau 
na ma-panggolu dànya na tau hiru hàru na-pamakia-ya na amana. 
8Nggamu na mawulu ruku ba nanga matangu banda anguna dàngu na 
manggari pada - dangu utungu-na, da pawulu-na da-kanabu la tau mamila-
nya eti na tau mamila. 
9Jàka ndau tuturu-nya na Ukuna i Ala, na hamayangu-mbumu nalabu-nya 
eti i Ala. 
10Nggamu ma-pamanda-nya na tau tànji ka nawunda manjala, nyuna wiki 
na-kanabu la lambongu kahili. Na tau ma-yahangu etina napa pa-kanyuru-
ya hi naluri pa-ohangu. 
11Na tau wulu na-pàdangu mànu wikina ba manggàna-nanya, tàka na tau 
mila ma-paeti natanda-ya nggamuya duna nyuna. 
12Jàka nayàpa kuaha na tau hàmu, nambaha eti na tau mbuu ndàbana, jàka 
nayàpa kuaha na tau akatu, na rayatu na kawiningu. 

13Nggamu ma-winingu njalana nda jia utungu-ana. Nggamu mapeka-ha 
dàngu ma-dunjaku-nja da njalana, na-aïya paraïna i MIRI. 
14Tembi mànu-yawa i MIRI, napa ka mu-paohangu. Jàka mulawa-nya Nyuna, 
napa mu-hanggàmaru. 
15Na tau akatu na ma-kuaha-ya na tau manda patoma lurina, beri hinga ma-
kangaüku-ya jàka ndia mbaruangu ma-pa-kalulukungu-ya. 
16Na ma-kuaha na ma-kapidihu tau hawiangu, nda ningua kanandingu ma-
jàngapu-na; na maningu kawahangu na mahuda-nya na kaputingu ndau - 
ndaunguma ba na-pareta. 
17Na tau ma-pameti tau napàda-nya ba payaulu-ya lundu metina; nda haàtu-
a ma-ngalangu papàtu-ya nyuna. 
18Na tau na maluri dàngu nda nggàra nyurana napa namara. Na tau na 
mapingu pànga na lurina napa nanjoru. 
19Na tau tungu woka ma-mbangatu paràma na-patoma na nganguna; na tau 
na malànja-nya na rehi nda na-patoma-a na lurina. 
20Na tau patutungu na-pakanyuru-ya paraïna i MIRI, tàka na tau na ma-
rinjungu parengga wulu, nda namara-a welingu la hukungu. 
21Nda nahàmu-a ba he - hekanya na tau; tàka ningumai nyuna hakimu ma-
mbuhangu palii hapapa keha ka ngalangu hawutu ndui. 
22Na tau manganga eti na-rinjungu parengga wulu; nda napàda-anya ba 
narengga jenginya pamila wàngu. 
23Na tau na ma-wuangu lii kanyàngi la hupu njàpuna parihi pa-malangungu-
ya welingu la tau na ma-wotungu anguna. 
24Nggamu ma-manganga la inana la amana dàngu hi nakaka-ya ba nda 
manjala-aya, hama biana dàngu na tau bohu hawiangu. 
25Pangia ngabaya na ngera wiki na-patumbu-ya na pa-lumungu; nyumu 
dumu murihi utungu-pa jàka mupawai lai MIRI. 

26Nggamu mamonu-nya na papàda eti wikina, nda ningu kanandingu ma-
yarahu-na. Nggamu ma-kikungu papekangu tau manggàna, napa namara. 
27Nggamu ma-wuangu la tau mila nda ningua manjaka-nya. Nggamu ma-
kapuda-nya na luri tau mila, napa nanggàna-ya ràtungu. 
28Jàka na-katangu kawaha na tau akatu, na-kawiningu na rayatu; jàka na-
tàlaru na tau akatu, wàngu hawewa-naka ba na pa-kapipi na tau mamola. 

Pangerangu 29 

1Nggamu ma-pajarungu mànu jàka panaunya, jiangu-ma ngeru na-hadànjalu 
hi nda peku hàmu belina. 
2Jàka nayàpa pareta na tau mamola, nambaha eti na rayatu. Tàka jàka tau 
akatu ma-kuaha, na-mayila na rayatu. 
3Nggamu mambuha-nya na manggàna, na-panggaüru eti amana. Nggamu 
ma-panggolu dàngu kawini pahunda, hiru hàru-nanja da nduina. 
4Jàka naeti wànya na matànji paraï ma-kuaha, na-kapingatu na paraingu-na. 
Tàka jàka na-pangia ngaba niha da àmahu, na-tanyungguru na paraingu-na. 
5Nggamu ma-wotungu anguna, batangu-nanya hiru nduma wikina. 
6Na tau akatu nahiru-ya paraï njalana, na tau tànji na-hangilu dàngu na-
paohangu. 
7Na tau hàmu napinya na ngabana na tau lamanga, tàka na tau akatu nda 
na-jàngapu-aya. 
8Na tau ma-mbuhangu pa-paakangu na-kuwaru paraingu, tàka na tau 
manggàna na-papeku hàmuya na panggolu. 
9Jàka ningu lii pahili la honga tau manggàna dàngu tau nduba, na tau nduba 
duna haroputu-ananya tàka hi nariki hi lupa na tumbu na-kanyaüru. 
10Na tau tànji eti na-karaü-nya eti paraï tau mawai ilunya nabungu wai ria 
tau, tàka na-kahiri-ya paraï tau hàmu. 

11Na tau nduba nambeni memangu la hangga, tàka na tau manggàna duna 
na-roputu wikina dàngu na-roduku-nya na karaü etina. 
12Jàka na-ihili-nya na pulungu kambàliku paraï ma-kuaha, da panggawi-na 
da-akatu hàlama. 
13Na haàtu tau mila dàngu na ma-kapidihu-ya ningu ngia pa-pahama-da; lai 
nyuda pa-kadua-da nawua-nja mata paraïna i MIRI paita wàdanya na 
hambila-na na luri. 
14Jàka na-kahiri ngera tau lamanga na hanganji, mandai ndaungu ba na-
katangu pareta. 
15Na lii papekangu dàngu na lii kanyàngi panaungu na-pamanggàna-ya na 
tau. Na ana na pa-patundu mànungu pambuha-na napa na-pamakia-ya na 
inana. 
16Jàka tau akatu ma-kuaha, na-bonjangu na mapangga kalaratu. Tàka na tau 
patutungu naita-yapa tàlaru-na na tau akatu. 
17Papekangu anamu, napa nawua-nggau pa-mambiru wàngu, tàka hi jiaya 
na panggaüru eti wàmu. 
18Na banjaru na manda ngalangu londa lima welingu lai MIRI nanjadi-ya 
banjaru ma-kanyaüru mànu. Oha-anaka na tau na ma-karadaku la Ukuna i 
MIRI. 
19Na haàtu ata nda napeku-a pa-papeka wànya ngaru jua. Napi-manya, tàka 
nda jia eti-wa-ananya. 
20Narihi dangupa na pa-monungu nduma tau nduba, welingu la nduma tau 
manda kanandi hahangu ba na-kareuku. 
21Na ata na pa-kateli piti welingu ba bidi tauyapa, napa na-katiku watu la 
malamiri. 
22Na tau na marengga mbeni na-pawiti-nya na pa-palumungu wàna dàngu 
na panjala wàna na madangu. 

23Na tau jangga eti napa pa-pawawa-ya; na tau karàda eti napa pa-wotungu-
ya. 
24Na tau na ma-pambapa dànya na ma-manganga, karaü-nanya eti na wikina. 
Jàka na-patànjingu la hangga ma-patandangu ngera, napa na-ngalangu 
hukungu. Tàka jàka pàdi wàna bia, napa nanggàna-ya ràtungu welingu lai 
Ala. 
25Mangàdatungu kanandingu tau, paharui wànguya. Pawaiwa lai MIRI, napa 
napeku hàmu na lurimu. 
26Nadangu na tau na mahimbu wihuna ka nambuha-nya ma-kuaha, tàka na 
ma-wuangu matànji, didi-aya i MIRI. 
27Na tau hàmu nda nahàmu-anya eti na tau akatu; na tau akatu na-karaü-nya 
eti na tau hàmu. 

Pangerangu 30 

Da patiki-na i Angguru 

1Yiada-haka da kareuku patiki-na i Angguru anana i Yaki welingu la Maha: 
“Kuonja, ou Ala, kuonja! Njàpu-nanyaka na kapàru-nggu! 
2Kunduba hama tuna banda; nda ningu kanandingu-nggu ma-jàngapu. 
3Ndedima ku-papekangu pa-manggàna, nda hawutu-ma papinggu rukuna i 
Ala. 
4Ngga tauya na mahei purunya na awangu? Na-handàkangu-ka nyuna 
pawunggu wanya limana na ngilu, dàngu na-kawuhuku-ya na wai la 
kalembina, jàka ndia natunya padira-na na pa-nggubulu awangu? Nggamu-
yaka nu nyuma, dàngu nggamuya na anana? Jiangu-ma bau pinya! 
5I Ala na-patutu-nya na paràndi-naka. Nyuna beri hama temingu-ya la tau 
mbuu ndàbana da mamai pamaü lai Nyuna. 
6Jàkau bonjaya nggàraya na papeka-na Nyuna, napa nahàngga-nggau dàngu 
na-paloha-nya ba tau kambàliku-kau,” wàna. 

Da lii papekangu hawiangu 

7“Dou Ala, ku-kamahi-nggau ba ndedipa kumeti, ka muwua-kingganja yiada 
ba dua batada. 
8Ka àmbu jia tikinggu kareuku ma-kambàliku, dàngu àmbu puli-dungga la 
pamila jàka ndia la pawulu. Wua-nggawa ana ràka nduma-anggu. 
9Nadu, jàka kuwulu, nda nggàra kuihi wà-anggau Nyumu raï hi wànggu 
bianggau. Dàngu jàka kumila, raï hi ku-manganga hi ku-pakajari-ya na 
tamumu Nyumu,” wàna. 
10Àmbu pawauya na haàtu ata la hangga mirina, napa naràtu-dunggau dàngu 
hi panjala-kau. 
11Ningu tau ma-ràtungu amana dàngu manda pawilingu inana. 
12Ningu tau makaka wikina ili-nanya hi dira marihaku biayai. 
13Ningu tau makaka wikina ba dira hàmuya – kanjupu hàmu ailulu-ya! 
14Ningu tau mahimbu luri wàngu mbana etina; nda da-paaï dàngu na-
kapidihu-ha da tau mila dàngu tau lamanga. 
15Na tau ma-palamuji tau madua-ha da anana; da tamuda pa-kadua-da: 
“Ndumanggu nyungga!” wàna. Ninja ba patuda da manda pingu dirada: 
16na pangia mameti, na kawini manda eranya na habola, na tana màdu na 
ma-kandànga-nya na urangu, dàngu na epi na ma-làmbatu la nggi - nggini. 
17Na tau ma-paakangu amana jàka ndia inana da mambàda kaweda, ràka-
mana jàka ndauhaya la hambeli ka na-nàhiku-ha nggangga da wua matana 
dàngu ka nanganya mbaku tehiku na metina. 
18Ninja ba patuda da malalu haruiha la patama la kanandingu-nggu: 
19na mbaku tehiku ma-hawurungu la kiri awangu, na ularu mabei la pinu 
watu uturu, na kapalu mali la padua tehiku, dàngu da madua da bidi tau da 
ma-talànga tumbu pa-mbuhangu-da. 

20Yiana-yaka na màhina na haàtu kawini na manda tuturu la mini leina: ba 
nahàla-ka pa-njuraku, ngangu-nanyaka hi na-podahu ngaruna, hàlaka, “Nda 
nggàra-a pawunda-nggu!” hi wàna. 
21Ninja ba patuda da ma-harui la pa-kataku-ha tau pa-nggubulu awangu: 
22na haàtu ata na manjadi maràmba, na haàtu tau nduba na mangala 
ndàbanja da parinju-na, 
23na haàtu tau kawini mapeku pa-mangoma, làti duna ba nda ningua tau 
mambuha-nya, na haàtu ata kawini mawàhi-ya na mandapu-na na ràmbuna. 
24Yia la pinu tana ninja ba patu batada da banda kudu, tàka dira pinguha, 
jia-duha: 
25Da kahoduku, banda manda kapàru-ha, tàka da-payemangu pangada la 
wula wandu. 
26Da palànduku, da ma-kapàki-a, banda ma-lamanga-ha, tàka da-pandoi bia 
pangia-da la tandula watu. 
27Da kabala, banda manda ningu maràmbangu-ha, tàka hi laku pajuru 
hàmungu biada-nya. 
28Da kumbu laï, banda payàpa wàngu limaha, tàka ni bianja la uma hanganji. 
29Ninja ba patuda da mapalii eti jàka tàngaru-ya na huri panggada, jia-duha: 
30Da hinga, banda marihi kapàru la hongada da bandaka mbuu ndàbada 
dàngu nda ningua pa-mangàdatu-da; 
31da bumbu, da manu wulu da mapangga tanganjiru, dàngu na haàtu 
hanganji la hangga rayatu-na. 
32Jàka ruku ndubamu hiu pa-kakangu wàngu jangga etimu la pawunda lii 
ma-akatu, mu-rimangu! 
33Nadu, jàka mu-kolukungu huhu, mu-ngalangu minatengga. Jàka mupalu 
uru tau na luhu na riana. Jàka muwuda ma-karaü, mu-tamangu 
pahànggangu. 

Pangerangu 31 

Na panaungu nduma maràmba 

1Yiada-ha da kareuku da patiki-na na inana na Lemualu na maràmba Maha 
ndumana na anana, 
2“Dou na ananggu, na wuranggu, pa-paana-nggu na hemana na hamayangu-
nggu. Nggàra bàdi papanii-nggunggau? 
3Àmbu pambuta-ya na àtalu-mu jàka ndia àmbu hàbaru-dunya da pariimu la 
kawini. Mbàda danguka maràmba ma-kanabu ruku kawini. 
4Ngàdaya ha Lemualu! Na unungu angguru dàngu na malumbangu paunu 
ma-maüku nda ràka-ana la hanganji. 
5Nadu, jàka na-unungu ma-maüku na maràmba, nambula-nya na uku dàngu 
nda na-ihili-anya na nduma tau lamanga. 
6Da paunu ma-maüku jiaha da ndumada nyuda da ma-mangonangu dàngu 
da ma-hawina. 
7Hi da-unungu ka peku maromba-danya na milada dàngu na handuka-da. 
8Kahiri-hawa nyuda da manda peku pa-kahiri wikida. Opa-nyawa na ngera 
mbuu ndàbana na tau manda payatangu. 
9Parukangu-ma ndumada nyuda dàngu njadiwa hakimu ma-padeningu. 
Opanya na ngaba tau mila dàngu tau pa-kapidihu,” wàna. 

Na papaha na ma-nggàhungu 

10Na papaha na ma-nggàhungu nda namuda la pahunggu-ya; narihi 
pawilingu-pa welingu la itangu mbaraliangu. 
11Na mini leina nda nggàra-a majapu-nya, ba namonu-dunya nyuna. 
12Nda ana wunda-mana manjala hanggangu la mini leina; la ngala lurina 
nawunda mànunya mahàmu. 
13Na-maràna pa-pauhingu rami dàngu ruu ihi mbimbi hi na-karinggatu 
paràma ba na-tinungu. 

14Na-palaüngu pangangu welingu la mamarau, hama tuna na pawàda da 
kapalu danggangu. 
15Na-hadangu la mbaru hada rudungu la pa-paloku-nja pangada da ihi kuru 
umana, dàngu hi napabe - berinja paràma da-papalewa-na. 
16Nahimbu hau woka, hi nadingi-ya; napoka hau woka angguru welingu la 
pangala wikina. 
17Na-hawanjiru wikina la paràma pa-mbangatungu. 
18Napinya pa-wilingu-da mbuu ndàba da paràma-na; lupa la padua-ka 
rudungu ba naràma. 
19Na-ndataru lulu kamba hi na-tinungu hinggi. 
20Nda na-kutuhu-a la manda patoma lurina; nahàmu-nya eti na tau makarai-
ya pa-ndulangu. 
21Nda na-mbimbitu-anya na tàkana na wula maringu, ba mbàda ningu 
hahangu-duka kalembi mamitu nduma ihi umana. 
22Nyuna wiki ma-hikungu topu lata wihina; da pakina tera linangu rara atu 
ma-kanjupu pa-wilingu-ha. 
23Na leina tau hungaya – haàtu liku uruya la honga liku uru paraingu. 
24Na-pandoi paki dàngu boru bànggi hi nadangga-nja la tau danggangu. 
25Nyuna pa-mahumbarungu-ya dàngu patembi-ya; dàngu nda na-mbimbitu-
anya na lodu na manàmu-nya. 
26Na-mandangu na paniina; na-manggàna na kareuku-na. 
27Na-maràna mànu ba naràma dàngu na-hamata-ya na pa-patoma wàna na 
ihi umana. 
28Na-pawili-nya paraï da anana, dàngu nawotu-nya paraïna leina. 
29“Dadangu da kawini hàmu,” “tàka nyumu murihi halawàla-pa pahàmu 
welingu lai nyuda mbuu ndàbada,” wàna na leina. 

30Na mata ma-hawelaru nda pawai-aya dàngu na manandangu napa nanjàpu; 
tàka na kawini ma-karadaku-nya i MIRI ràka-mana ba na-ngalangu wotungu. 
31Palimba-nya na hàmu-naka; nyuna kawini ràka patembi-ya la nggi - nggini! 

Ma-Pabobarungu 

Ma-Pabobarungu 1 

1Da kareuku la mbuku yiana welida lai Ma-tanjiku Kanandingu na anana 
mini i Ndautu, na mahilu-ya i Ndautu pa-hanganji la Yeruhali. 
2Napanii i Ma-tanjiku Kanandingu: Mbutana mbuu ndàbana kahewa ju - jua-
ma-ana dàngu nda ningua linguna! Kahewa-ma-ana na luri mbuu ndàbana 
nda ningua ihina. 
3Taràma la ngala lurinda, lundu mihi wai hanggobungu-nda. Tàka, nggiyaka 
na ihina na pa-hamemu wànda? 
4Wudaku wànaka na handalaru, molungu-nanyaka na handalaru, tàka na 
pinu tana nda na-pajilungu-a. 
5Nahunga-mapa na mata lodu dàngu natama-mbupa. Dàngu njilina nabeli-
ya la pangia-na, hàlaka hi nahili hunga beli. 
6Na-hapuputu hu luru na ngilu, hàlaka hi na-hapuputu hu dia; na-kapili 
punjilu, hàlaka hi nahili beli. 
7Mbutada da luku da-lulungu la tehiku, tàka nda nambinu ndokua na tehiku. 
Na waina nabeli la katiku luku, tàka hi nahili lulungu beli. 
8Mbuta-naka nuna hoda bia-ndanyaka dàngu dira matiki-ya nuna na 
hodanda. Da matanda nda dira ndokuda pa-tàngaru; da kahilu-nda nda ana 
mahobi-da pa-patingingu. 
9Nggàraya na mambàda njadi, napa nahili njadi beli. Nggàraya na pambàda 
wunda, napa pahili wunda beli-mayai. Nda ana nggàra-a mabidi yia la pinu 
tana. 
10Ningu mapanii, “Tàngaru yiana mabidi-ya!” wàna. Tàka nuna nu mbàda 
ninyaka duna ba ndedi tadedi. 
11Napa na tau nda nanamu-ayapa na manjadi la rehi na ma-làpahu. Tuna 
numbu na manjadi la rehi na nàhu dàngu la rehi manàmu-nya, napa nda na-
pangàda-anyapa paraï da tau la rehi na manàmu-nya. 

Na pambàda denina i Ma-tanjiku Kanandingu 

12Nyungga, i Ma-tanjiku Kanandingu, ma-pareta la Yeruhali ba hanganji 
Ihirailu-ka. 
13Kita-mananya na etinggu pa-manginjiru-ya dàngu pa-papeka-nya mbuu 
ndàba na manjadi la pinu tana yiana. Na uranda pa-panduma-nanda i Ala 
kanjupu pa-hawina wànguya. 
14Mbàda ita-nggunyaka mbuu ndàbada da pawunda tau la pinu tana yiana. 
Tubangu, wàmuwa mbuu ndàbada nuda kahewa-ma-ada, hama tuna na pa-
mukarungu pa-kehangu ngilu. 
15Na ma-kaleka nda peku patànji-aya, dàngu na manda ninya, nda peku diha-
aya. 
16Kupanii la etinggu, “Nyungga duku ku-manggàna, kanjupu rihika pa-
manggàna welingu la mbuu ndàba da tau ma-pareta la Yeruhali ma-mangilu-
ngga nyungga. ku-kangutungu padangu ihina na manggàna dàngu papingu 
wàngu,” wànggu. 
17Ba tuna kita-mananya na etinggu la papinya na pahilitu-na na pingu dàngu 
na nduba, na manggàna dàngu na kambànga. Tàka na ma-lohangu nyungga 
duku hama tuna ma-kehangu ngiluka. 
18Nadu hama huka danguna na manggàna-nda, hama huka mangginggitu-na 
na etinda. Hama huka danguna na papinda, hama huka dangu-manai na 
handuka-nda. 

Ma-Pabobarungu 2 

1Bota-manggu-nyaka la pambaha eti biawa, ka peku pinggunya na ihina na-
paohangu. Tàka na ma-lohangu nuna nu jia-mbuya ba kahewa-ma-ana. 
2Kupinya, na riki ba ndubaya dàngu na ma-pahàmu eti, ba nda ningua 
linguna. 
3Mulana ba na-wàndaka rinjungu-nggu la pa-manggàna, kita-mananya na 
etinggu la pambaha eti wàngu unungu-nggu angguru dàngu la pambabu 

borakungu. Làbu nuna-yaka, wànggu bia na ànda na mahàmu halawàla la 
tau papàda hàmunya na lurina na ma-dànggitu la pinu tana yiana. 
4-5Paràma mabo - bokulu-ka mbàda wunda-ngguka. Ku-pahada-nja da uma 
ndumanggu. Ku-pandoi woka ngia pambawa dàngu woka ngia pa-pamula-
nggu pingi angguru dàngu mbuu ndàba da ngara pingi wua ai pangangu-ka. 
6Kuàki-ha da karaba papali-nja wai da woka ngia pambawa dàngu nuda da 
woka. 
7Dadangu da atanggu da pakeinggu, dàngu da madedi la umanggu. Da 
bandanggu kanjupu rihiha na danguda welingu la bandada mbuta-naka na 
mambàda ngiangu la Yeruhali. 
8Ku-pauhingu àmahu bara àmahu rara da pangala-nggu welingu la hilu 
katiku hanganji - hanganji-da da tana la wawa pareta-nggu. Matanggu ludu 
mini kawini da pa-mànjaku-ya na etinggu wàngu lududa. Ningumbu kala 
wihinggu nda pira bia danguda pa-namatu-nya jàka pira pambuha-nggu. 
9Langatàka, kurihi-mapa pa-bokulu welingu la mbutana na mambàda 
ngiangu la Yeruhali, dàngu na manggàna-nggu pa-daingu manyori-mana. 
10Nggàra bia pambuha-nggu peku ngala-manggunya. Ndedima ku-roputu 
wikinggu la pa-pàdanya nggàra biaya na pahàmu eti wàngu. Na-bokulu na 
etinggu ba nda kahewa-na na jàranggu, tàka nuna-duyaka na wundanggu. 
11Tàka la malamiri ku-manginjiru-ha mbuu ndàba da paràma-nggu, dàngu 
mbuu ndàbana na njilinggu ba ku-pahàra-nja da paràma, ka pidunggu-nyaka 
ba nda nggàra-a ihida, nuda mbuu ndàbada. Nu na-pamukarungu-nggu 
kahewa-ma-ana hama tuna ma-kehangu ngiluma-a. 
12Jiapa-kai ka nggi - nggikina, na haàtu hanganji dirama-ana ba nawunda-
ha da pawunda-da da hanganji - hanganji ma-mangilu-nya nyuna. Ka-
pakiringu-dunggu-nyaka pa-kanandi-nya: Nggàraya na ihina na manggàna 
jàka ndia na nduba jàka ndia na kambanga? 

13Deningu-mana, kupi-manya “Na manggàna na rihi hàmupa welingu la 
nduba, hama tunambu na harii ba na rihi hàmupa welingu la kapàtangu. 
14Na tau manggàna na-ngalangu paita-ya na ngia pa-hanggangu-na; na tau 
nduba hama tuna laku pa-làdangu-nanya,” wànggu. Tàka kupi-mbunya na-
pahama na urada na manggàna-ha nyuda mbuu ndàbada. 
15La kanandingu-nggu, ‘na urana na tau nduba napa kudeni-mbunya. Ba 
tuna, nggàraka linguna mbuu ndàba na manggàna-ngguka?’ Ka pa-mbulu-
dunggu-nyaka, nuna na manggana, ba nda ningu ndokuma linguna. 
16Napa na tau nduba parengga marombangu-ya, tàka na tau manggàna nda 
pahili pangàdangu-mbuyapa. Napa ngeru nyuta mbuu ndàbanda, nda pahili 
inga-atapa. Nyuta mbuu ndàbanda lupangu tameti, tau manggàna hamangui 
tau manduba. 
17Ba tuna, ka nda ningu-apa ihina na luri lai nyungga, nda hili hau-aya. Mbuu 
ndàbana kahewa-ma-ana; ba keha-nggunyaka na ngilu. 
18Mbuu ndàba da paraï paruku-nggu dàngu da pangala-nggu la kanandingu-
nggu nda ningua linguda lai nyungga, nadu ba jiangu-ma ku-bànjalu-nyaha 
na mahilu-ka. 
19Tàka nggamu na mapinya jàka tau manggàna-ya jàka ndia tau manduba-
ya? Jiapa-kai ba tuna nyunaka mamangu-nja da paraï paruku-nggu da 
pangala-nggu, la ngala luringgu la pinu tana yiana mulana na njili dàngu na 
manggàna-nggu. Ba tuna nudambu kahewa-ma-ana. 
20Nàhu kupeka hàlaera ba mbàda dira matiki-kaka paràma pa-mbangatungu. 
21Nadu naràma pa-mbangatungu na tau wàngu buri ndàba-nanya na 
manggàna-na, na papina dàngu na hupu pinguna la pangala-nya jàka 
nggàraya. Tàka la hupu njàpuna lupangu-ma na màtanja mbuu ndàba da 
paraï paruku-na la tau na manda-ana mayila ndokuna, nduma da nuda. Ba 
tuna numbu kahewa-ma-ana, dàngu nda namola-mbu! 

22La ngala lurina na tau naràma dira matiki dàngu dira pa-mukarungu-ya; 
tàka nggàra-yaka na wunda mayila-na pa-hamemu wàna? 
23Nggàra biaya na pawunda-na la ngala lurina, pa-mayila dàngu pahidu eti 
wànanya. La rudungu-mbu nda nangudu-mbu na etina. Ba tuna, mbuu 
ndàbada nuda kahewa-ma-ana. 
24Nda hili nggàra-a marihi hàmu ndumana na tau welingu ba nangangu, ba 
na-ngunungu dàngu ba napàda-nja da paràma-na dàngu da ihi paraïna. 
Kupinya nuda mbuu ndàbada ba pawua-na i Alaha. 
25Nggamu mapeku pangangu dàngu mapeku pambaha eti jàka nda ninya i 
Ala? 
26I Ala na-wuangu manggàna, papingu wàngu dàngu pa-ohangu la tau na 
ma-pahàmu etiya Nyuna. Tàka na tau njala na-paràha-nya paràma himbu 
luri dàngu pa-pauhingu ihi paraï-na nduma tau ma-pahàmu etiya i Ala. Ba 
tuna, nuda mbuu ndàbada kahewa-ma-ana hama tuna na pa-mukarungu pa-
kehangu ngilu. 

Ma-Pabobarungu 3 

Mbuu ndàbana ningu rehina 

1Mbuu ndàba da manjadi la pinu tana yiana danjadi la rehi pa-kawuku-na i 
Ala. 
2I Ala na-kawuku-ya na rehi habola dàngu na rehi meti, na rehi tondungu 
dàngu na rehi buta, 
3na rehi pameti dàngu na rehi pahàmu, na rehi nyànggaru dàngu na rehi 
pahadangu. 
4I Ala na-kawuku-ya na rehi handuka dàngu na rehi hawola, na rehi hawina 
dàngu na rehi renja, 
5na rehi pa-angungu dàngu na rehi nda uku pa-paangungu, na rehi parohu 
dàngu na rehi roputu wiki. 



1718 

 

 
Na Huratu Matua 

© 1995, Indonesian Bible Society. 
 

 
 

 

 

 

6I Ala na-kawuku-ya na rehi hunggu dàngu na rehi mbulangu, na rehi 
kangutungu dàngu na rehi borakungu, 
7na rehi hira dàngu na rehi utu, na rehi kandii dàngu na rehi kareuku. 
8I Ala na-kawuku-ya na rehi panamu dàngu na rehi paumbingu, na rehi 
pabera dàngu na rehi papeku. 
9Nggàra-yaka na wunda njilinda? 
10Kupinya ba nawua-nda buku mbotu i Ala. 
11Na-kawuku-ya na rehi ma-jàngapu ndumana mbuu ndàbana. Nawua-nda 
rinju eti la papinya na rehi na manàmu-nya, tàka nda jia jàngapu-andanya 
mbuu ndàba da pawunda-na i Ala welingu la pakiri-na lundu la hupu 
njàpuna. 
12Kupinya ndumanda nyuta, ba nda ningua marihi pahàmu welingu la pa-
hawola dàngu la papàda hàmunya na luri la ngala lurinda. 
13Nahàmu-pa nyuta mbuu ndàbanda ka tangangu ka ta-ngunungu dàngu la 
papàda hàmunya na ihi paràma-nda. Nuda nu pawua-na i Alaha. 
14Kupi-manya mbuu ndàba da pawunda-na i Ala ba da-padaingu lundu nu - 
nu. Nda peku bonja-ananya jàka ndia nda peku pa-kawawaku-ananya paraï 
tau. Hi tuna nu na pawunda-na i Ala ka peku mangàdatu-ndanya Nyuna. 
15Na manjadi la rehi nàhu mbàda njadi-naka la mangilu. Na maninya la rehi 
na manàmu-nya, mbàda ni weli ndai-manyaka. Mbàda kawuku-nanyaka 
paraïna i Ala, ka nahili njadi na mambàda njadi. 

Na nda molana la pinu tana 

16Hili ninyapa na paita-nggu la pinu tana yiana: la ngia paninya na mola 
dàngu na hàmu làti, lai nu ninya na akatu. 
17I Ala na-patanda-nya na tau hàmu hamangui na tau akatu-mbu, wànggu la 
kanandingu-nggu, nadu na manjadi-ka dàngu na pawunda - pawunda-ka 
napa da njadi la rehi pa-kawuku-na i Ala. 

18Ku-jàngapu-ya la kanandingu-nggu: ba manginjiru-nanda i Ala la pa-
paloha-ndanya ba nda ningua hekangu-nda welingu la ngera banda. 
19Jiapa ka nggi - nggikina kadu, na ngera tau dàngu na ngera banda hama-
ma-ada. Na tau nameti, tuna numbu na banda. Hama-ma-ada ba pa-
padikangu-ha. Ba tuna, na tau nda narihi-a pautu welingu la banda, nadu na 
lurida ba kahewa-ma-ana. 
20Hama-ma-ana na ngia pa-hanggangu-da. Ba welida la kumburu tana 
jiangu-ma dabeli la kumburu tana. 
21Nda tapi-anya nyuta jàka naheiya hu dita na ngahu tau dàngu jàka na 
puruya hu daa la tana na ngahu banda. 
22Jia ba tuna, kupinya ba nda ningua marihi pahàmu ndumana na tau 
welingu la papàda hàmunya na ihi paràma-na. Hinggilu-na nuna nda hili 
nggàra-a pawunda-na. Nda jia pi-ananya jàka nggàraya na manjadi la taliu 
metina. 

Ma-Pabobarungu 4 

1Hàlaka kuhili hamata-ya mbuu ndàba na nda mola na manjadi la pinu tana 
yiana. Ba dahii da tau pa-kapidihu dàngu ba nda ningua ma-mbuhangu 
pandula-ha. Nda haàtu-ma ma-mbuhangu patula-nja, ba ningu kawaha 
bokulu-da da tau ma-pakapidihu. 
2Oha-daika nyuda wànggunja da tau da mambàda meti mandai nadu ba 
darihi pa-ohangu-pa welingu la tau maluri-ipa. 
3Tàka na mahili rihi pa-ohangu jiaha da tau mandedi dedi, nadu ba ndedi 
daita-duya na akatu pawunda la pinu tana yiana. 
4Kupi-manya hi natika paràma pa-mbangatungu na tau mbulungu-ma-ana 
oha-naika nyuna wàna ba naita-ya na ihi paraï-na na angu kotaku-na. Mbuu 
ndàbada nuda kahewa-ma-ana hama tuna ba kehangu ngilu. 
5Langatàka-ma mbulungu tau ndubama-a ma-mandapu hangoturu dàngu na 
ma-patia-nya na meti rimbangu. 



1720 

 

 
Na Huratu Matua 

© 1995, Indonesian Bible Society. 
 

 
 

 

 

 

6Talànga wanguna na-deningu ihu nuna, tàka narihi-pa pahàmu jàka hakudu 
malanja pa-kariangu mambiru welingu ba ràma pa-mbangatungu ba kadua 
mbapangu dàngu ba yàpa ngilu. 
7Hili ningu-mapa ma-kahewa-na la luri pinu tana yiana. 
8Ningu tau maluri ndora meha manda ningu anangu, jàka ndia angu dedina. 
Jiapa-kai ba tuna nutakungu-mananya paràma pa-mbangatungu dàngu nda 
nahoda-aya malanja na etina. Ngga nduma-nanyaka ba na-lundungu wai 
hanggobu-na dàngu ba na-wiliru-nya mbuu ndàbana na pa-hawola wàngu? 
Nuna nu kahewa-mbuna dàngu huri luri mayila-ya. 
9Rihi utupa jàka tau madua welingu ba pa-mehangu. Jàka daràma, narihi 
hàmu-mapa na ihi paràma-da. 
10Jàka nanjoru na haàtu, peku ndula-nanya paraïna haàtu. Tàka jàka didi 
meha-aya jàka nanjoru, hanggàmaru-madua-nanyaka, ba nda ningua 
mapeku pandula-ya. 
11La rudungu maringu, da tau madua ma-katuda palihi peku marangga pa-
mamitungu-da, tàka nggiki pa-mamitungu-na wikina na tau jàka didi meha-
aya? 
12Tau madua malaku pa-kariangu peku tebuku-danya na ma-pahànjalu, tàka 
na tau ma-pamehangu namuda pa-pakàku-ya. Tailu walangu liku paputi 
ilangu, nda namuda pabota-ya. 
13-14Na tau mila peku njadina hanganji, dàngu na tau tanawangu pekuna pa-
lelingu la kanjàka pareta. Na nyuna la rehi kaweda-na na hanganji nuna lalu 
ndubaya pa-kataku lii panaungu, ba tuna nangera-na narihi nda hàmupa 
welingu la bidi tau mamila, na nyuna na pingu. 
15Ku-pangàda-nya rukuna mbuu ndàbana na tau la pinu tana yiana, ka pi-
dunggu-nyaka la hongada lupangu-ma ningu haàtu bidi mini mahilu 
hanganji. 
16Talànga wanguna nda pataü-aya danguna na rayatu pa-kapipi-na, tàka jàka 
taliu-naka, nda ningu ma-pamalangu-nya paraï na hàmuna. Deningu-mana, 

mbuu ndàbana kahewa-ma-ana, hama tuna na pa-mukarungu pa-kehangu 
ngilu. 

Àmbu rengga pa-panjanjingu 

17Pa-nanjarungu-ma jàka lua la Umana i MIRI. Narihi hàmupa jàka lua lai nu 
pa-papekangu, welingu ba lua pawotu kameti maraku, hama tuna na 
pawunda-da da tau nduba. Nyuda nda dapi-anya paheka-nya nggiya na ma-
deningu dàngu nggiya na manjala. 

Ma-Pabobarungu 5 

1Kanandingu pàku ba ndedi kareuku, dàngu àmbu rengga pa-njanjingu lai 
Ala. Nyuna la awangu-ya tàka nyumu la pinu tana-kau, ba tuna pa-
nanjarungu la kareuku-mu. 
2Hama huka hawina, hama huka pekuna la pa-manggadipangu manda hàmu. 
Hama huka kareuku padangu, hama huka pekuna pa-kareuku nduba. 
3Ba tuna, jàkau pa-njanjingu lai Ala, pahàra parengga-manya. Nda nambuha-
anya na tau na ma-pahada ma-ndubangu. Ba tuna, pahàra-nya na njanjimu. 
4Nahàmu ningupa àmbu pa-njanjingu welingu ba ndau pahàra-nya na 
njanjimu. 
5Àmbu na-panjala-dukau kareuku wikimu, hiu panii leranya na ratu na 
malumu-nya i MIRI, ba hanjàliru-munya bau pa-ràndingu. Ka nggikina hiu 
tuya na pambeni wàna i Ala hi na-pamija-ha da ihi paràma-mu? 
6Hama tuna ba dadangu da manggadipangu da manda ningu ihingu, tuna 
numbu ba nadangu na kareuku manda ningu linguna. Tàka na nyuna 
mangàdatu-nyawa i MIRI. 

Na luri kahewa-ma-ana 

7Àmbu hangàtaru-du jàkau itangu tau maningu kawahangu ma-kapidihu tau 
mila, nawàhi-ha da ngerada dàngu nda na-panduma-nja mamola. Nimbihu-
na na panggawi na-kahiri-ya paraï mangia ditanya dàngu pa-kadua-da na-
kahiri-ha paraï marihi jangga panggatu-na. 

8Na lurina na hanganji na-monungu ihi wokambu. 
9Na tau na mabu - bulana la ndui, nda napeka-a dirana la ndui; na tau na 
mabu - bulana la malanja nda napeka-a dirana la utu. Mbuu ndàbada 
kahewa-ma-ana. 
10Hama huka dangu pawulu-na na haàtu tau hama huka danguna na tau 
pawua-na pangangu. Nda ningua utu ndumana na mamangu-nja, na papina 
jiaya na wulu-ma-ana. 
11Na haàtu tau maràma talànga wànguna nda natoma na pangaana, tàka 
jiangu mangandu-na na katuda-na. Tàka hauya, na mawulu dira danguha da 
pawulu-na, hi nda peku katuda-na paraï pa-nggidiku eti. 
12Ningu pa-hawina wàngu paita-nggu la pinu tana: Na haàtu tau na-pauhingu 
malanja ndumana la rehi njaka. 
13Tàka paraï pa-hanggàmaru da-mbulangu nu da malanja, hi nda ningu-apa 
pa-kangeha-nanja da anana. 
14Tadedi dàngu kalulu-nda; tuna numbu ba ta-taluru-nya na pinu tana, ba 
nda nggàra-a pangàndi-nda welingu la ihi paraï-nda. 
15Nuna kanjupu pa-hawina wànguya! Tabeli hama tuna ba ta-pamaingu. Dira 
matiki ba ya - yàhunda payàpa ngilu, ka nggàra-yaka na linguna? 
16La ngala lurinda takada - dàmaku la kapàtangu, ninda la handuka, la 
nggidiku, la mbeni dàngu la hidu eti. 
17Nu pidunggu-nyaka na marihi hàmu ndumanda nyuta, jiaya na ngangu, na 
ngunungu dàngu la papàda-nja da ihi paraï-nda la ngala lurinda na ma-
dànggitu pawua-nanda nyuta paraïna i Ala; nuna-yaka na uranda. 
18Jàka na-ngalangu pawulu wàngu dàngu malanja welingu lai Ala na haàtu 
tau, dàngu hi pahia-nya la papàda-nja nu da pawulu-na, lupangu duka bàdi 
na-pamalangungu dàngu ka napàda-nya mbuu ndàba da ihi paraï-na. Nuda 
nu pawua-na i Ala-mbuha. 

19I Ala na-pabundu-nya hawola na etina na tau nuna, tàka hi nda na-nggidiku 
la pa-pangàda-nya na dànggitu lurina. 

Ma-Pabobarungu 6 

1Hili ninyai na paita-nggu na manda tubangu na matika pa-parodukungu la 
pinu tana yiana. 
2Talànga handàka i Ala nawua-nya na haàtu tau pawulu wàngu, tembi dàngu 
banda malanja, hi lupangu nda hili nggàra-apa parinju-na. Tàka nda na-
pahia-anya paraïna i Ala la papàda-nja nuda mbuu ndàba da pawua-nanya. 
Tàka pàku na tau panda tandana, jia niyai na mapàda-nja nuda da pawulu 
wàngu. Ba tuna nuda mbuu ndàbada kahewa-ma-ana dàngu pa-hawina 
wànguya. 
3Jiapa ka hangahu-da da anana na haàtu tau dàngu ka namalai na lurina hi 
dira kaweda-ya, tàka jàka nda napàda-nya na pa-ohangu dàngu ka nda patani 
pahàmu-nya, pa-namutu-nya na kanandingu-nggu nyungga, narihi hàmupa 
na ngerana na haàtu ana rara na madedi meti welingu la tau nuna. 
4Nadu na ana rara nuna nda napanii-wa-anya na-dedina na nda dedina; laku-
nanya la ma-kapàtangu, hàlaka paluu marombangu-maya. 
5Ndedi na itangu mata lodu, dàngu ndedi na-jàngapu-ya nggàraya na luri, hi 
lupa peku tanggunggulu dàngu mambiru-na. 
6Nuna narihi hàmupa welingu la tau na maluri dua ngahu ndaungu, tàka 
ndedi handàka-ma na-pàdangu pa-ohangu. Ka nda hau ana na ngia pa-
hanggangu-da nyuda pa-kadua-da? 
7Ba naràma na tau mbulungu ka nganguma-a, tàka nda naera la pahoda-ya. 
8Ba tuna, nggàra-yaka na utuna na tau pingu ba pamenja-nya dàngu na tau 
nduba? Hili nggàra nggunana jàka nahàmu hurina na tau mila la honga luri 
panggolu? 

9Nuda mbuu ndàbada kahewa-ma-ana hama tuna ba pa-mukarungu pa-
kehangu ngilu. Narihi hàmu jàka ta-panudangu wàngu ngga - nggàra 
mangunda welingu ba tarinju mànunya na marihi dangu. 
10Mbuu ndàba na maninya, mbàda ni ndai-manyaka. Tapinya ba nda peku-
ana na tau papanda-ya na tau na marihi-nya pa-àtalu. 
11Hama huka mandaina papanda-ya hama huka nda linguna na kareuku-na, 
tàka nda ana nggàra-a utuna. 
12Nggiki hama peku pinanya paraï tau jàka nggàraya na marihi pahàmu lai 
nyuna la lurina na ma-dànggitu dàngu na manda lingu, na mali hàmbu beri 
ninuya? Nggiki hama jàngapu-nanya paraïna haàtu tau jàka nggàraya na 
manjadi la pinu tana yiana la taliu metina? 

Ma-Pabobarungu 7 

Na kanandingu rukuna na luri 

1Na tamu na mahàmu narihi hàmupa welingu la mbui kati mambotu wilina; 
dàngu na lodu meti narihi hàmupa welingu la lodu dedi. 
2Narihi hàmupa ba lua la uma mameti welingu la ngia pambabu. Ba lupangu 
ta-pangàda mànunya na meti ba nedi ndàba-nanya na tau. 
3Na hawina narihi hàmupa welingu la riki tanggaka. Jiapa ka ringulangu-
kai, mili na-hawewa na eti. 
4Na tau nduba na kanuki mànuya na mbaha eti; na tau paeti na kanandi 
mànunya na meti. 
5Narihi hàmupa jàka na-kanyàngi-nda tau manggàna, welingu ba nawotu-
nda tau ànga. 
6Na riki tau nduba nda ningua ihina, hama tuna kalàla mapa - pàrana la 
epiya. 
7Jàka na-palapingu na tau paeti, nduba-nanya la pawunda-na; jàka nakei 
àmahu horungu na tau, iraku-nanyaka na hurina. 

8Narihi hàmupa na njàpuna na hau lii welingu la pakiri-na; narihi hàmupa 
na lerangu eti welingu la ngànjangu. 
9Àmbu rengga mbeni; ba mbulungu tau nduba-a na matuu kiringu. 
10Àmbu paàrangu-du, “Nggikina hi narihi pahàmu la handàka-na welingu la 
rehi nàhu?” Ba mbulungu tau ànga-a ma-paàrangu tuna nu. 
11Na tau luri lupangu-ma bàdi na-manggàna; na wilina na manggàna na-
pahama dàngu na kangeha; 
12na-pahama-mbu dàngu àmahu ma-pamambiru. Nggamu na mamangu-nya 
na pingu dàngu na-manggàna, jiaya na ma-mànangu! 
13Hamata-ya na paràma-na i Ala. Nadu nggamu nu ma-ngalangu pa-
pakunduhu-ya jàka nggàraya na pambàda pa-kaleka-na i Ala? 
14Ba tuna, hawola-wa jàka talànga pa-kanyurungu-mu. Tàka jàka nanggàna-
kau hanggàmaru, àmbu maromba-dunya ba i Ala ma-wuangu-ha nuda pa-
kadua-da. Nyuta duta nda tapi-anya jàka nggàraya na manjadi la rehi na-
manàmu-nya. 
15Na luringgu nda ningua linguna, tàka la ngala luringgu kuita-ha yiada da 
patiki pa-ndàkingu: Talànga handàka-na na tau mahàmu na-manjurangu, 
jiapa-kai ka na-manundu. Talànga handàka-na na tau akatu namalai na 
lurina, jiapa-kai ka daingu njalana. 
16Àmbu lalu hàmu-dumu dàngu àmbu lalu manggàna-mbu. Nggàra linguna 
na pameti wiki? 
17Àmbu lalu akatu-mbu dàngu àmbu lalu ndubambu. Ka nggikina hi meti la 
ndedi rehina? 
18Wiliru-nja nuda pa-kadua-da. Jàka ta-mangàdatu-nya i Ala, jiangu-ma ba 
mahàmu-ya na pangala-nda. 
19Na manggàna na-pawiti-nya na mamangu-nya parihi kaborangu welingu la 
tau hakambulu ma-kawaha-ya na hau paraingu. 

20La pinu tana yiana nda ningua tau manda ningu nyurangu; nda ningua 
mawunda mànu mahàmu dàngu mandedi njala ndokuma. 
21Àmbu mbuhangu-du pa-patingingu pabanjarungu, raï ai duna hi ràtu-
nanggau-padua paraïna haàtu tau pa-palewa. 
22Nyumu wiki upimbunya ba mbàda ràtungu-muka tau hawiangu. 
23Mbuu ndàbada nuda kukaka wànja manggàna-nggu. Ba tuna hama huka 
himbu-nggunya na manggàna, hama huka marauna welingu lai nyungga. 
24Nggamu ma-ngalangu pahunggu-ya na ihina yiana na luri? Lalu tanjiku-na 
la pa-jàngapu-ya! 
25Ba tuna nutakungu-manggunya pa-papekangu dàngu pahimbu-ya na 
papingu wàngu kapeku ngalangu-nggu manggàna dàngu hemana mbuu 
ndàbana na paàrangu-ka. Ku-kamangu la pa-jàngapu-ya ba ndubaya na njala, 
dàngu ba kita etiya na akatu. 
26Kuhunggu-ya ba narihi paita-pa na kawini welingu la meti. Na mbuhangu-
na na kawini beri jala dàngu oka kahili-ya na ma-ehingu pa-njàkilu payàpa-
na. Na parohu-na beri tangga kihungu-ya. Na tau mawunda-ya na pambuha-
na i Ala na-hinggilu welingu la hiruna, tàka na tau njala jiangu-ma na-
tanawa-nya. 
27Tàngaru, wàna i Ma-tanjiku Kanandingu: Mbuu ndàbada nuda kuhunggu-
ha, ba kungeri kangu - ngutungu hemada. 
28Himbu manggu-nyapa hemada hawiangu, ba tuna nda kuhunggu-a. La 
honga tau harata, kuhunggu-pa haàtu tau mini patembi-nggu. Tàka la 
hongada nyuda nda ningu-a kawini paràka patunggu wili. 
29Didi-aya yiana na pahunggu-nggu: I Ala nawulu-ta ràka ma-ana dàngu tuda 
ma-ana. Tàka nyuta wikima ma-pakalutu wikinda dàngu ma-nggunangu-
ngganangu. 

Ma-Pabobarungu 8 

1Kanjupu hàmu-aya na tau manggàna. Napinya hemana mbuu ndàbana. Na 
manggàna na-pahamemu mbaha etiya, hi na-tawelahu mànu na matana. 

Karadaku-nya na hanganji 

2Patutu-manya jàka na-wuangu pareta-na na hanganji, dàngu àmbu àtalu pa-
ràndingu biamu lai Ala. 
3Na hanganji àtalu wàngu biana etina, jàka nda na nggàna la etina, rihi hàmu 
maraunya. 
4Na-paluangu limana na hanganji ba pa-mahumbarungu-ya; nda ningua 
matoru mbeni papanda-ya! 
5Na tau na-makaradaku-nya na-mambiru dàngu na lànyapu; na tau paeti 
napinya na rehina dàngu nggiki hamana ba karadaku la hanganji. 
6Nduma mbuu ndàbana ningu rehina dàngu pata mehana, tàka hakudu-ana 
na pa-jàngapu-nda! 
7Nda haàtu-a mapinya jàka nggàraya na urana na manedi-nya, dàngu nda 
ningua mapanii hahanya jàka nggàraya na manjadi ngeru. 
8Nda haàtu-mbu ma-ngalangu papàtu-ya jàka ndia ma-ngalangu pa-
pakanduli-nya na rehi metina. Nuna nu pa-udulungu panda peku 
hinggilungu-ya, nda peku mara-ana welingu lai nu, jiapa-kai ka nawàngu 
wulu aka dàngu màhina. 

Na tau na ma-mànangu dàngu na ma-akatu 

9Yiana mbuu ndàbana kuita-ya ba ku-hamata-ya mbuu ndàbana na manjadi 
la pinu tana. Talànga handàka-na na tau nawàngu kawaha-na ka pa-
hanggàmaru-ya na anguna. 
10Mbàda ita-nggunya ba nameti dàngu ba taninya na tau akatu. Tàka ba 
nabeli na tau welingu la retina, dawotu-nya nyuna la paraingu ngia 
pawunda-na ma-akatu. Ba tuna, nuna nu kahewa-mbuna. 
11Ka nggikina hi dira mudaya nawunda-na ma-akatu na tau? Rukuna ba nda 
palu wuanya hukungu. 

12Jiapa ka hangahu ma-akatu pawunda-na na haàtu tau njala, pa-daingu luri 
biana dàngu namalai-mbu na lurina. Nakàli panii wàngu na tau, na ma-
mangàdatu-nya i Ala, jiangu-ma namuda ndàba na lurina. 
13Tàka pàku na tau akatu nadangu na handuka pahunggu-na. Na lurina 
narengga làpahu hama tuna ninuya. Napa nameti kanguraku ba nda na-
mangàdatu-nya i MIRI, kàli wàda. 
14Ba tuna nuda mbuu ndàbada panii ma-kakòlulu-ya. Tàngaru biaya, 
nggàraya na manjadi la pinu tana: Ningu tau manundu pa-hukungu hama 
tuna tau katadaku, ningu tau akatu pa-palimbangu hama tuna tau manundu. 
Ba tuna, nunambu kahewa-ma-ana. 
15Na pa-pambulunggu la kanandingu-nggu tuna yia, na tau lupangu-ma bàdi 
na-hawola. Nadu la lurina la pinu tana nda ningua hili hau mbaha eti 
ndumana, didi-ma-ayaka na ngangu, na ngunungu dàngu na hanggela na 
hawola. Nuna-ma-ayaka na papàda-na la wunda njilina, la lurina na pawua-
nanya paraïna i Ala. 
16Ba ku-pamukarungu pangala-nya na manggàna, dàngu hamata-nggunya 
mbuu ndàbana na manjadi la pinu tana yiana, ka jàngapu-dunggu-nyaka, 
jiapa-kai ka taràma lodu rudungu dàngu nda ana hangahu-nda, 
17nda tatoma-a la papinya na pawunda-na i Ala. Jiapa ka nggiki hama 
pamukarungu-nda, nda jia manyàmu-andanya. Na tau paeti, kupinya wàna, 
tàka làti duna nda napi-anya. 

Ma-Pabobarungu 9 

1Nuda mbuu ndàbada ku-kanandi pahàmu-nja. I Ala na-paloku-ya na luri tau 
hàmu dàngu na ma-manggàna, jiapa ka na-pakilitungu jàka ndia na-
pambuhangu. Nda ningua mapinya jàka nggàra manjadi la rehi malamiri. 
2Deningu-na na-pahama na urana mbutana na tau: Na tau pa-deningu 
hamangui na tau iraku, na tau hàmu hamangui na tau akatu, na tau yarahu 
hamangui na tau ma-iraku, na tau mawotu kameti maraku hamangui na 

mandia. Na tau hàmu nda narihi paura-a welingu la tau njala, na tau na ma-
harangu hama biana dàngu na tau na manda bihu pa-harangu. 
3Ba tuna, na-pahama na urada nyuda mbuu ndàbada. Nuna nu jia-duyaka na 
pa-hawinangu hama tunambu mbuu ndàbana na manjadi la pinu tana yiana. 
La ngala lurina nambinu-nya akatu na eti tau, dàngu kanjupu nduba-mbuya 
na kanandingu-na. Hi jia tàka harabànda bia-nanya hupu njàpu lurina. 
4Tàka ba talànga ni-inyapa na luri, la rehi nu ningupa pa-monungu. Ka nda 
narihi pa-ohangu-a na ahu na maluri welingu la hinga na mameti? 
5Na tau luri nda jia nda pi-ananya ba nedi-nanya-padua paraï hupu njàpu 
lurina, tàka na tau mameti nda nggàra-a papina. Ndumana nyuna nda ningua 
wundana jàka ndia limbana, dàngu pa-marombangu-yaka na tamuna. 
6Na mbuhangu-na, na karaü etina hamangui na pambuha toluna, mbutada 
nuda dameti karia-nya nyuna. Nda nggàra-apa ngera papiti-na la mbuu 
ndàba manjadi la pinu tana yiana. 
7Màla, nganguwa nyumu dàngu mbaha etiwa, unungu mbaha etiwa wai 
anggurumu. Màtangu nda jia wàna-a i Ala, tàka na-patunju-kiyapa. 
8Màta ka na-hawewa dàngu ka na-pandewa na matamu. 
9Pàda-nyawa na luri dàmunya na papaha pambuha-mu la ngala lurimu na 
ma-kahewa-na, na pawua-nanggau i Ala la pinu tana. Pàda mànu-nyawa 
nimbihu lodu jiapa ka nda na-palingu-kai. Nadu nawunda jàramu ba didi-
aya nuna. 
10Ràma-hawa mbuu ndàba da wai ngabamu wàngu mbutana na àtalu-mu. 
Nadu ngeru ba nda ningu-apa kanandingu jàka ndia paràma. Nda ningua 
papingu wàngu jàka ndia manggàna la pangia tau meti. Dàngu lai nukau 
napa uhanggangu ningu. 
11Hili ningupa paita-nggu la pinu tana yiana: nda tau ma-àtalu papalai-a 
matalu mànu la parimbu, nda tau maparii-a matalu mànu la pa-hànjalangu. 
Na tau manggàna nda naingu-ana nahunggu-na paràma-na. Dàngu na tau 
màhi nda naingu ngalangu-na pawulu wàngu. Dàngu mbutana da mahupu 

mapingu nda naingu-ana na-hamboka-da. Nadu nggamu biaya peku-nggàna-
nanya kàba ura. 
12Na tau nda napi-anya pirangu na tàka na rehina. Hama tuna ma-
hawurungu makàna la hiru dàngu hama tuna iyangu makàna la jala, tuna 
numbu na tau ba nanggàna-ya tàparu la rehi panda mbutingu. 

Na kanandingu rukuna na manggàna dàngu na nduba 

13Ninya yiana na hau ngerangu na ma-patotukungu jàka nggiki hamana na 
tau ba na-pawili-nya na manggana: 
14Ninya hauna na parai kudu ma-hakudu-ana na tau lai nu. La hau na lodu 
mai-nanyaka na haàtu hanganji bokulu pa-hànjalu-ya na paraingu nuna. Na-
nggupulu-ya dàngu na-ehingu pa-nyungguru-ya na kangeli-na. 
15La paraingu nuna ninya na haàtu tau mila na ma-manggàna. Na-ngalangu 
nyuna pa-pamara-ya nuna na paraingu. Tàka rukuna ba namila, narengga 
maromba-nya tau na hàmuna dàngu nda haàtu-mbupa ma-pangàda-nya 
nyuna. 
16Ba tuna na-padeningu na paniinggu, ba narihi na manggàna welingu la 
kapàru. Jiapa-kai ba tuna, na manggàna tau mila nda pa-pawili-anya. Da 
kareuku-na nda paeti-wa-ndoku-anja. 
17Narihi hàmupa ba pa-tingingu kareuku mandangu tau pingu welingu la 
warana na haàtu maningu kawahangu la honga tau ànga. 
18Narihi lingupa na manggàna welingu la madàka, tàka na ha-kambàtiku wai 
wora na-paruha wai huhu hau wurungu. 

Ma-Pabobarungu 10 

1Na meti walabau napawau-ya na mina mbii kati hau boti, na hakudu nduba 
na-pamuna-nya na manggàna ma-tanjiku. 
2Ràka-mana jàka nawunda mahàmu na tau paeti, dàngu nawunda ma-akatu 
na tau nduba. 

3Na ndubana na ndudumbu jàka nalaku-ya. Dàngu na panii ndàbaya la tau 
na àngana. 
4Jàka nambeni-nggau maningu kawahangu, àmbu karaidu pànjangu paràma. 
Jiapa ka na-bokulu na njalamu, pa-jàmangu-kau jàkau mambiru dàngu upa-
torungu. 
5Ninya na hili hau akatu paita-nggu la pinu tana, jiaya na nda pa-deningu-
da da maningu kawahangu. 
6Na tau nduba ba wuanya wai ngaba ma-manàra, tàka na tau na ma-ngiangu 
la ngora nda nggàra-a pangala-na. 
7Mbàda itangu-ngguka tau ata da mali la njara tàka da tau bokulu da li la 
wihi hama tuna tau ataha. 
8Nggamu maàki lambongu, napa na-kanabu lai nu; nggamu ma-nyungguru 
kangeli napa nakati-ya kataru mbana. 
9Nggamu maràma la pabera watu, napa na-pamanua-ya watu. Nggamu 
mabika ai, napa na-hanggàmaru. 
10Jàka nabuli na kabela-mu tàka hi ndau deliya, jianguma ba rihi dira matiki-
kau bau ràma wànya. Uwànyawa na kanandingu hàmumu, dàngu upatiki 
hahangu paku. 
11Jàka na-pakati na kataru ba ndedi pa-pamopu wànya hamayangu, ka nda 
ningu-apa linguna na ma-pawangu kataru. 
12Rukuna na patiki-na na tau paeti tàka hi tembiya, tàka na tau nduba na-
tàlaru ruku kareuku wikina. 
13Na-pakiringu pa-kakòlulu pakàli wàngu, la hupu njàpuna na-pakareuku 
ma-katobangu. 
14Deningu-mana, ba nadangu kareuku-na na tau nduba. Na rehi na manàmu-
nya nda tapi-anya nyuta mbuu ndàbanda. Nda ningu-a na-mangalangu 
panyura-ya na manjadi jàka taliu-ndaka. 

15Mbulungu tau nduba-a manda pinya na ànda la umana, nda na-pànjangu 
paràma dira matiki. 
16Napa na-hanggàmaru na tana na ma-maràmbangu bidi mini kanguraku 
mata, dàngu da matau bokulungu mambabu lundu waihangu. 
17Na-paura na paraingu ma-maràmbangu pa-mahumbarungu, da matau 
bokulungu mangangu la rehi ngangu, nda da-mbuhangu pa-maüku dàngu 
dapingu pa-roputu wikida. 
18Na toku ndidingu na jiri jàka nda pa-pahàmu-ya, la hupu njàpuna namobu 
na uma ruku patai eti. 
19Na mbabu natuu pariki wàngu, dàngu na wai angguru natuu pa-hawola 
wàngu. Tàka ningu bàdi àmahu pakei wàngu. 
20Àmbu panjala hanganji, jiapa ka la eti. Àmbu pa-akangu mawulu jiapa la 
kurungu wikimu. Talànga wanguna ningu heu ma-hawurungu marongu-ya 
na papanii-mu, tàka hi na-patàka-nya na palaa-mu. 

Ma-Pabobarungu 11 

Na pawunda tau manggàna 

1Patama-nja da àmahu-mu la mawingu àmahu la hili hau tana. Jiangu-ma 
ungalangu utu la rehi malamiri. 
2Patama-nja da àmahu-mu la ma - màtu danggangu; himbu pada - danguma 
mawingu àmahu. Ba lupangu na-rimangu bàdi na tau, ba ndedipa natàka-
nya hanggàmaru. 
3La nggi biaya na-hanggangu ningu na ai ba nanjoru, pa-daingu-mananya la 
ngia pambàpa-na. Jàka nambotu-ka la wai na karumangu, puru-nanyaka na 
ura kawalu la pinu tana. 
4Nggamu ma-panedingu lundu na-lànyapu pàku na ndaungu dàngu na ngilu, 
nda jia tondungu-ana dàngu nda na-ngalangu-mbu ihi paraï-na. 

5I Ala nawunda-ya mbuu ndàbana, tàka nda na-jàngapu-aya paraï tau; tuna 
numbu ba nda na-jàngapu-ya la kanandingu-na nggiki hama tumbuna na luri 
bidi daa la kambu haàtu ina. 
6Hàbaru-nja da winimu la mbaru dàngu àmbu jia pànjangu dumu la rudungu. 
Ba nda tapi-anya nggiya na matumbu hàmu. Talànga wanguna da tumbu 
hàmu ndàba pa-kadua-da. 
7Na harii mata lodu natuya na pa-ohangu; kanjupu hàmu-aya jàka tapàda-
nya. 
8Lupangu upamalangungu-ma bàdi jàka na-mbonjangu na ndaungu lurimu. 
Na nyuna, jiapa-kai kau luri mandai la pinu tana, namu-maya bàdi ba rihi 
mandaipa na rehimu la pangia meti. Ba tuna, ka nggàra-yaka na pahili 
monungu? Mbuu ndàbana nda ningua linguna kahewa-ma-ana. 

Lii panaungu nduma bidi tau 

9Pàda-nyawa na rehi bidi taumu, ha bidi mini! Hawola-wa ba talànga bidi 
tau-kaupa. Pahàra-nya mbuu ndàba na pambuha etimu, wunda-yawa mbuu 
ndàba na pawuku etimu. Na nyuna namuya ba ninya i Ala la awangu, napa 
na-patanda-nja mbuu ndàba da pawunda-mu. 
10Wàngga-yawa na nggidiku dàngu na handuka welingu la etimu, ba 
narengga làpahu na rehi bidi taumu. 

Ma-Pabobarungu 12 

1Namuya na mawulu-kau ba talànga bidi tau-kaupa, ba ndedi datàka da 
ndaungu mayila. La rehi nu napa upanii, “Na luringgu nda na-lànyapu-a,” 
wàmu. 
2Jàka natàka-ka na rehi nuna, nda da-maninggiru-apa da wua matamu, hi 
lupangu naaü na hambila mata lodu, wulangu dàngu kandunu. Na 
karumangu timbi mangàndi urangu, nandutu mànukau beri ma-pangàdungu-
ya. 

3Da-kandàndaku da limamu dàngu nda daopa-anggaupa. Da wihimu da ma-
kapingatu da-mbembatu. Nda damàtu-apa da nggàndumu panyama wàngu 
pangangu. Da-hambala da matamu hi na-lamaru bau tàngaru. 
4Na kayànggaku la ànda wàngu parongu kalu-ayaka. Da linguda da malingu 
pambabu wàngu dàngu nggihu utika panda ronguha. Nda peku mahuru 
mangandu-amupa. Da pini ma-hawurungu-a upawàla wàmbu-njaka. 
5Umangginggitu la pa-kandekalu majangga dàngu hi lupangu upangga 
pananjarungu. Na lunggimu na-uwangu dàngu uyilaha da wihimu bau 
pangga. Ka màli-nanyaka mbuu ndàba na patikingu-mu dàngu na rinjungu-
mu. Hanggangu-ndanyaka la pangia-nda na mangia hupu dehi, hi da-
handuka dàngu dahii da tau la ànda. 
6Na halaku lulungu napa nambota hi napai - ihangu; na palita àmahu rara 
na-kanabu hi nambera; na liku pataku wàngu nambota hi naruha; nambera 
na kadihi hi na-tanyalangu. 
7Na ihinda napa, kumburu tana beliya. Na kayeku lurinda napa nabeli-ya lai 
Ala. Nyuna na ma-wuangu-ya ba wua juangu-nanya. 
8Mbuu ndàbada nuda kahewa-ma-ana wànggu, mbuu ndàbada kahewa-ma-
ada nda ningua ihida. 

Na ihi mbulungu-na 

9I Ma-tanjiku Kanandingu na-paeti dàngu na-manggàna. Tuna nuduka hi na-
papeka-nya na banjaru, mbuu ndàbana na papi wàna. Dadangu da 
pangerangu pa-papeka-na hàlaka hi na-manginjiru-ha pa-deningu-da. 
10Na-pamukarungu la pahunggu lawiti omba eti, da lawiti pa-tulihu-na da-
padeningu. 
11Na kareuku tau paeti hama tuna tokungu dàka haàtu tau ma-pawangu-ya, 
na tokungu pa-kahiri wànja da mbimbina. Da pangerangu pa-pauhingu 
dàngu da lii panaungu, beri paku ma-tanjiku madira mandungu-ha. Mbuu 
ndàbada nuda pawua-na i Ala-mbuha, na Mini Pawangu-nda na manda ningu 
menjana. 

12Dou na ananggu, hangia-napa na pa-pananjaru-mu. Na ngera tulihu mbuku 
nda ningua dirana, dàngu jàka lalu danguna na pa-pekangu na-panjili tolu 
dàngu ndewa. 
13Ba ku-pangàda-njaka mbuu ndàbada, yiana-yaka na ihi mbulungu-na na 
pahunggu-nggu. Mangàdatu-nyawa i Ala dàngu nunjuha-wa da hupu liina, 
ba ndumangu na matungu nu jua-a hi nawulu-ya na tau. 
14Napa na-patanda-nja ngera mbuu ndàbada da pawunda-nda paraïna i Ala; 
da mahàmu dàngu da manda hàmu, dàngu da ma-kawiningu-mbu. 

Ludu Bokulu 

Ludu Bokulu 1 

1Na Ludu Bokulu pa-lawiti-na i Halomu. 
Na ludu kawunga-na 

Kawini 
2Puduku wànggawa tàda ngarumu; na mbuha-mungga narihi hàmupa 
welingu la angguru! 
3Nyumu kanjupu hambungaru-kau, na tamumu beri mina mbii kati 
mambungu-ya; tuna nuduka, hi nambuha ndàbanggau ana karia! 
4Karia-nggawa ka ta-nyanyaru dou hanganji-nggu, wànda-kawa la kurungu-
mu. Rukumu nyumu ma-hanggela hawola mbuu ndàbama, hi mawotu-nya 
na mbuhangu-mu na marihi-nya na angguru; ràka-mana dumu hi nambuha-
nggau bidi kawini! 
5Ha dimi bidi kawini Yeruhali ku-manandangu jiapa-kai ku-mitingu; hama 
mitingu uma tera la Kendàru, na nyuna hama manandangu dindi tera la 
umana i Halomu! 
6Àmbi tàngaru niduya na manula-nggu na ma-mitingu, ba memi-nggunya la 
hambàti mbana lodu. Dambeni-ngga da ayanggu, dàngu da-paràha-ngga 
paràma la woka angguru; hi nda ningu ndoku pekunggu pa-àrapu-ya na 
wikinggu. 
7Dou i Pambuha-nggu duku, paniiwa la nggini upawangu ningu mbimbi, la 
nggini upapànja ninja la malingu? Kanii hi hama tuna ma-njadangu-ka la 
njonga mbimbida da angumu? 
Mini 
8Màlaka, nggikina hi ndau pinya na pangia-na, dou ma-manandangu la 
njonga kawini? Ndàki biaha da rukuda da mbimbi, pawa-njawa da kamambi-
mu la lihi uma terada da tau ma-pawangu. 
9Dou na wuranggu duku beri njara baikau nyumu mayila kareta-na i 
hanganji Mehiru. 

10Da-manandangu da papumu, la njongada da ngaü, na nggorumu na-
nggajungu wàngu ngaü nggoru maningu watu mata tawuru. 
11Napa ma-pandoi-nggau ngaü àmahu rara, dàngu hàda àmahu bara. 
Kawini 
12Ba na-tanggilungu na hanganji-nggu la ngia pa-katuda-na, na-hambungaru 
na wau hingatu mina mbii kati narawàtu-nggu. 
13Na wuranggu hama tuna muruya na mbii katina, ba na-haria la kurunggu. 
14Na wuranggu beri hareti wàla ai bidi papaya ba na-hanggebaru la woka 
angguru la Eni-Nggendi. 
Mini 
15Dou i tuturu-nggu duku, nyumu umanandangu pa-nggajungu! Da wua 
matamu beri kulundiha-ha. 
Kawini 
16Manggepi-kau dou i pambuha-nggu duku, kanjupu nggajungu-kau! Na ngia 
pa-katuda-nda la rumba muruya. 
17Ai kahàbaru-ha da kambaniru umanda, dàngu ai kajiu-ha da hindina. 

Ludu Bokulu 2 

1Nyungga duku wàla mawaru-aka la lola Harungu, wàla mangàta la lo - 
lolangu. 
Mini 
2Beri mangàta la honga rii madàka, tuna nu na wuranggu la njongada da bidi 
kawini. 
Kawini 
3Beri pingi wua ai àpilu la padua-da da pingi ai la omangu, tuna nu na 
wuranggu la njonga bidi mini. Nahàmu na etinggu pa-pamaü la lumbuna, da 
wuana dalàngga ba pàdanja. 
4Na-karia-ngga la maü ngia pambabu, na-kanandaru-ka wàngu kanjupu 
mbuha-nangga. 

5Màla àruki ka pa-àtalu-ka wàngu malangga welingu la wua angguru, pa-
hayandalu-ka wàngu wua àpilu, ba hidu dàngu ba haluputu-nggunya paraï 
parinju-nya na pangangu eti pakati puhu. 
6Na lima kalaina na-pakala-nya na katiku-nggu, na lima kawana-na narohu-
ka. 
7Ha dimi bidi kawini Yeruhali, pa-njanjingu-wa, la parongu-da da ruha 
dàngu da bai hawurungu la marada, ba ndai kuwaru-ya na pa-mbuhangu, hi 
lundu nahoda-ya. 

Na ludu padàmbu wàna 

Kawini 
8-9Patingingu! Nàmunya na wuranggu! Hama tuna ruha jàka ndia bai 
hawurungu-ya. Ba punduhu - punduhu-na la palindi - palindi, ba linjiku - 
linjiku-na la tandula - tandula. Tàngaru-ya na-ndolaku la hambeli kangeli, 
wàngu pa-wilikungu-na matana; na-kahinu welingu la manggawa rii 
katonga. 
10Patingingu, kareuku-nanya na wuranggu lai nyungga. 

Mini Maiwa dumu dou i màtaku-nggu duku, dou i tuturu-nggu duku! 
11Tàngaru, na wula maringu na-làpahu-ka dàngu na wula urangu mbàda 
taliu-naka. 
12Da-hanggebaru-ka da wàla ai la woka; na rehi katoka tàka nanyaka; da pini 
mbàra parongu-haka la tananda. 
13Pa-kiringu-danyaka pawua da pingi kapilitu da wàla angguru da-
hambungarungu mambii kati. Maiwa, dou i tuturunggu duku, dou i pa-
nggajungu-nggu duku. 
14Dou na kulu-ndihanggu-duku, maninggau la njo - njonga watu, la ngia pa-
kawiningu la karaha - karaha ma-patulakungu, matàwa ka kuita-ya na 
matamu, dàngu kurongu-ya na talia liimu, ba na-manandangu na matamu, 
na-manaüru na talia liimu. 

15Yàpa-hawa ni da ahu rumba, da ana kuku ahu rumba da ma-paruha woka 
angguru, nadu ba hanggebaru-danya da woka angguru-ma. 
Kawini 
16Na wuranggu mangunggu nyunggaya, tàka nyungga manguna nyunaka, 
na-pawangu mbimbina la honga wàla mangàta 
17lundu na-hapuputu na ngilu mbaru mawàngga payila-nya na kapàta 
rudungu. Beliwa, dou i pambuha-nggu duku, hama tuna bai hawurungu, 
hama tuna ana ruha la ma-palindingu la Mbetiru. 

Ludu Bokulu 3 

1La ngia pa-katuda-nggu la rudungu, ku-manggadipa-nya na wuranggu; 
kuhimbu-ya, tàka nda kuhunggu-aya. 
2Ku-mbuhangu pa-winggiru-nya na paraingu, panjada-nja mbuu ndàbada da 
ànda dàngu da kanjilitu-na. Kuhimbu-ya na wuranggu wànggu; tàka kahewa-
ma-ana. 
3Daita-ka maronda la paraingu, hi ku-paàra-nja, “Mi-itaya dimi na 
wuranggu?” wànggunja. 
4Hinama-apa ba kumàta-nja nyuda, hàmburu-nggunyaka na wuranggu. Hi 
nda kupuli-nya palaku, kuàpa pamàndu-nya lundu ku-karia-nya la uma 
inanggu, la kurungu-na i ina ma-paana-ngga. 
5Ha dimi bidi kawini Yeruhali, pa-njanjingu-wa, la parongu-da da ruha 
dàngu da bai hawurungu la maràda, ba ndai kuwaru-ya na pa-mbuhangu, hi 
lundu nahoda-ya. 

Na ludu patailu wàna 

Kawini 
6Nggàraya nina na manàmu-nya welingu la maràda telangu, hama kutungu 
matimbi-ya? Na mbii katina hama muru dàngu kaminyangu-ya, dàngu da 
mbàndaku mbii kati welingu la ma-danggangu. 

7Tàngaru, na kanjàka paduku manguna i Halomu, na-winggiru-nya nomu 
kambulu ma-kaborangu, da ma-kaborangu la Ihirailu, 
8da ma-kanjupu màhi la pabera. Nyuda mbuu ndàbada dangàndi hapanda la 
banggida ba ehingu-madanya jàka ningu ma-kaluluku maru - rudunja. 
9Na-pandoi kanjàka paduku nduma wikina i Halomu, welingu la ai ma-
kanjupu hàmu. 
10Da kambaniru-na welingu la àmahu baraha, welingu la àmahu raraya na 
hariangu-na. Na ngia pa-mandapu-na pa-palàmbarungu tera umbaya, pa-
pahikungu wàngu mbaha eti paraï da kawini Yeruhali. 
11Luhuwa ha dimi bidi kawini Hiungu, tàngaru-yawa i Hanganji Halomu 
dàngu tubuku-na na-pawotu-na na inana, la lodu laleina, la lodu hanggela 
hawola-na. 

Ludu Bokulu 4 

Mini 
1Umananda pa-nggajungu, dou i tuturu-nggu duku, langatàka, umananda 
panggajungu. Da wua matamu hama kulundiha-ha la hambeli tamalingu-mu; 
na lunggimu hama tuna kabàba kamàmbi ma-kamburungu la tandula - 
tandula la Nggiliatu. 
2Da ngandumu dabara kajilaku beri kabàba mbimbi pabidi kikiru dàngu 
paihu; dàngu pa - papa-mada hama tuna mbimbi ana ndua, nda ana haua 
ma-àlingu. 
3Da-pa-malàmihu lulu kamba rarangu, da tada ngarumu, na-manandangu na 
ngarumu. Da papumu hama tuna kabika wua njalima-ha, la hambeli 
tamalingu-mu. 
4Na nggorumu beri hama tuna da lewatu-na i Ndautu, ngia pa-bànjalu 
pambeni wàngu. Da hàdamu hama harata temingu-ha, palu panunggalu-da 
da ma-kaborangu-ka. 

5Da huhumu beri dua ngiu ana ruhaha, ruha ana ndua maniti rumba la honga 
wàla mangàta. 
6Ku-rinjungu palua la palindi muru, la tandula kaminyangu, hi lupa na-
hapuputu na ngilu mbaru, na ma-payila-nya na kapàta rudungu. 
7Dou i tuturu-nggu duku, umananda pa-nggajungu, nda ningu nyuramu. 
8Màla ka tapuru welingu la Limbanongu, dou na bidi papanggu duku, màla 
ka tapuru welingu la Limbanongu. Puruwa welingu la pinuna na Amana, 
welingu la pinuna la Heniru dàngu Herumungu, ngia pa-ngiangu mahangu 
kadutulu dàngu hinga. 
9Dou i eri ràmbu na bidi papanggu duku, na taraku wua matamu, dàngu da 
hàda la nggorumu dayila-ya na etinggu. 
10Nambuha-mungga eri ràmbu nawàngu pa-bàrangu na etinggu, narihi 
làngga-mapa welingu la angguru. Na mina mbii katimu na-hambungaru, 
nalàpa ndàbaha da ngara raungu-ka. 
11Na làngga kareuku-mu, dou bidi papanggu, hama làngga manggalua weli 
wingungu dàngu wai huhuya. Da pakimu hama mbii katina na Limbanongu-
ya. 
12Na wuranggu woka pa-kangelingu-ya, woka pa-kangelingu, matawai 
pakuhi-ya. 
13Lai nu datumbu da njalima, dàngu dawua-da ma-kanjupu hàmu nganguda. 
Wàla ai bidi papa dàngu narawàtu, 
14narawàtu, wingiru, ai kaninggu dàngu tibu, dàngu ma - màtu ai 
kaminyangu. Emuru dàngu rutuhu homa, dàngu ma - màtu raungu papindi. 
15Na matawai la wokanggu na-kabubalungu wai luri na ma-lulungu welingu 
la Limbanongu! 
Kawini 
16Hadangu-wa dimi, ngilu weli diangu, maiwa dimi ngilu weli lurungu! 
Hapuputu-wa la wokanggu, ka na-hambungaru na mbii katina. Màla àruki 

na wuranggu ka namai la wokana, ka nangaanja da wuada da pingi aina da 
mahàmu nganguda. 

Ludu Bokulu 5 

Mini 
1Mainggunya la wokanggu, dou na wuranggu, bidi papanggu, ku-pauhi-nja 
da muru dàngu da raungunggu; kungaanja da tangiwa manggaluangu dàngu 
da manggaluangu-nggu, kuunu-nja da wai huhu dàngu da wai angguru-nggu. 

Kawini - kawini Ngangu dàngu ngunungu-wa, mbuu ndàbami angu mbuha, 
ngunungu-wa lundu imangandu la pangangu eti pakati puhumi. 

Na ludu papatu wàna 

Kawini 
2Ku-katuda, tàka ba tuna na etinggu na-pawàla. Ronguya ba na-katorukungu 
pindu na wuranggu. 

Mini Bunggahu-ngga pindu, dou i eri ràmbu, na wuranggu, na kulundiha-
nggu, mahini-ya na etinggu; nambaha na katiku-nggu la wai hamburungu, 
na lungginggu nambinu-nya kambàtiku hamburu rudungu. 
Kawini 
3Mbàda kalàba-ngguhaka da pakinggu; kuhili hau beli-haka bàdi? Mbàda 
baha-ngguka wihinggu, ku-pa-marihaku beli-haka bàdi? 
4Na-bàrangu na etinggu ba naàpa-ya na kaleki pindu paraïna wuranggu. 
5Ka hadangu-nggunyaka pa-bunggahu-nya pindu na wuranggu. Wà - wàtida 
da emuru welingu la wua limanggu, hi nambaha na kaleki pindu. 
6Ku-bunggahu-nya pindu na wuranggu, tàka mbàda hambàda-yaka. Kanjupu 
rinju-nggunya na talia liina; kuhimbu-ya, tàka kahewa-ma-ana. Kutiki-ya na 
tamuna ba kupaau-nya, tàka nda nahema-a. 
7Da-hàmburu-ka tau maronda la paraingu; hi dapalu pa-manua-ka, dapiti 
leranya na halenda-nggu. 

8Pa-ràndingu-wa ha dimi bidi kawini Yeruhali, jàkai hàmburu-ya na 
wuranggu, panii àrunya, ba hidu-nggunya paraï parinju-nya na pangangu eti 
pakati puhu. 
Kawini - kawini 
9Ka narihi-mapa na wuramu welingu la hawiangu, ha dumu hiliwuku ma-
kanjupu nggajungu? Ka narihi-mapa na wuramu welingu la hawiangu, tàka 
hiu paràha-nggama pa-paràndingu? 
Kawini 
10Na-nggajungu dàngu na-kapàru na wuranggu, hau miniya la honga 10.000. 
11Na katiku-na hama àmahu raraya, àmahu rara ihi mbàngina, na lunggina 
na-kaledi dàngu na-mitingu hama miti ngganggaya. 
12Da wua matana beri kulundiha la matawai-ha, kulundiha mahàla paihu la 
wai huhu, na ma-rànjaku la hingi tàma. 
13Da papuna hama manandangu woka ruu ai mambii katiha, da tàda ngaruna 
hama wàla mangàta ma-kambàtikungu muru weli wingungu-ha. 
14Da-manandangu da limana, ningu tawuru àmahu rara maningu matangu-
na, na ihina hama nggajungu-na na nggedingu pa-pandikungu watu nilàmu-
ya. 
15Dawihi-na hama kambaniru màmaru bara ma-latangu marara-ha; nyuna 
hama nggajungu-na na Palindi Limbanongu-ya, hama mangarangu pingi ka 
hàbaru-ya. 
16Kanjupu màtaku-ya na kareuku-na, mbuu ndàbada lai nyuna da-payila eti. 
Tuna nudu na wuranggu dàngu na kandua-nggu duku, ha dimi bidi kawini 
Yeruhali! 

Ludu Bokulu 6 

Kawini - kawini 
1La ngginiya nalaku ningu na wuramu dumu, hiliwuku ma-kanjupu 
nggajungu? Nggi tubaya nalaku ningu, ka mahimbu-mbuyai duma? 
Kawini 

2Na wuranggu lua-nanya la wokana, la woka raungu la papawa-nja da 
mbimbi la woka, dàngu la papàpu wàla mangàta. 
3Nyungga manguna nyunaka na wuranggu, tàka nyuna mangunggu 
nyunggaya, napawa-nja da mbimbi la njonga da mangata. 

Na ludu palima wàna 

Mini 
4Umanandangu, dou na wuranggu duku, manandangu hama tuna na 
paraingu Yeruhali, manandangu hama tuna na paraingu Tiràhu. Upa-
maratangungu, hama tuna pamba tanatara dàngu da penjida. 
5Pambeli-nya na matamu welingu lai nyungga, nadu na tàngaru-mu na-
pambingu-ka. Na lunggimu hama tuna kamàmbi ha-kabàba ma-kamburungu 
tandula la Nggiliatu. 
6Da ngàndumu dabara kajilaku hama bara mbimbi ha-kabàba da pabidi 
kikiru hi ihuha; da-pa-papangu hama tuna da ana ndua - ana ndua mbimbi, 
nda hau-a ma-àlingu. 
7Da papumu hama kabika wua njalima-ha, da-pa-kambelingu la hambeli 
tamalingu-mu. 
8Jiapa ka nomu kambulu-ha da papaha maràmba, ka bonja-kinja walu 
kambulu kala wihi, dàngu bidi kawini panda taü, 
9ba tuna didi-aya nyuna na kulundiha-nggu, na maninya la etinggu, ana 
kamehangu pambuha ina-nanya. Nyuna daita-ya dàngu dawotu ndàbanya 
kawini, dàngu da-hangàtaru-mbunya papaha maràmba dàngu kala wihina. 
10Nggamuya na manàmu-nya beri hama tuna ma-rarangu kiri awangu harii 
mbaruya, ba na-pamananda wulangu tambulu mbenyaku, ba na-kahingiru 
tuna lodu bidi hunga? Kanjupu pa-maratangungu-ya, hama tuna pamba 
tanatara dàngu da penjida. 
11Kumai la woka kanari, pa-hamata wàla ma-kapunju la lolangu; raï-ai-duna 
hi ningu bia kapunju wàla angguru, jàka mbàda wàla-daka da njalima. 

12Kanjupu rinju-nggunya nambuha-mungga, hama tuna ba ku-rinjungu pa-
kaliti kareta pabera pa-karia-nja da tau bokulu. 
Kawini - kawini 
13Renjawa dumu hiliwuku Hulàmu, punji - punjilungu-wa ka ma-hangàtaru-
nggau. 

Kawini Ka nggikina hi imbuhangu pa-tàngaru-ka, ba talànga renjanggu la 
njonga tau ma-imingu? 

Ludu Bokulu 7 

Mini 
1Dou hiluwuku ma-nggajungu, kanjupu pa-kabàlikungu-ha da wihimu da 
maningu halapa-da. Na-kawori-da da winjumu beri ngaüha, pa-pandoi tau 
pandoi. 
2Na puhumu hama tuna kaba wai kawori-ya na mambinu mànunya angguru 
patungu ma-hiritu. Na kambumu beri kanguku uhu nggàndumu-ya, na ma-
okangu wàla mangàta. 
3Da huhumu beri hama tuna dua ngiu ruhaha, beri ruha ana ndua. 
4Na nggorumu beri lewatu nggedingu-ya. Da wua matamu hama 
manandangu kalibuku wai la Hehimbungu-ha, la lihi pindu bokulu 
Mbàtarambimu. Na urumu hama nggajungu-na na lewatu la Palindi 
Limbanongu, ma-hanggangu la paraingu Ndamàhiku. 
5Na katiku-mu beri hama tuna na tandula Kàramilu; na lunggimu na pa-
kalipa hama tuna lulu ma-hawunjilu-ya, pa-hawetikungu-ya jiapa na 
maràmba-mbu. 
6Kanjupu manandangu pa-nggajungu-kau nyumu, hupu parihi mbuhangu la 
njonga pa-mangànjilungu. 
7Na ihimu hama nggajungu pola kuruma-ya, da huhumu jia-haka da ranggu 
wuana. 

8Ku-rinjungu paheinya na polana na kuruma, dàngu la pangala-nja da 
wuana. Màtawa da huhumu ka hama ranggu wua angguru-ha, ka hama 
hingatu àpilu-ya na kayeku-mu, 
9ka hama làngga wai angguru-ya na ngarumu! 

Kawini Màtawa ka na-lulungu na angguru hanggangu la wuranggu, ba dàngu 
nda kambotahu-na; hi nawuda-ya na pangangu eti pakati puhu, ka jiapa la 
tau da ma-katuda. 
10Nyungga duku na wuranggu mamangu-ngga, nyuna na-mataru-ngga 
nyungga. 
11Dou na panamu-nggu duku, màla talaku la maràda, dàngu ka tatodu la 
woka la honga wàla ai bidi papa. 
12Màla ka talua mbaru la woka, ka ta-tàngaru-ha jàka mbàda kapunju-daka 
da pingi angguru, dàngu jàka mbàda hanggebaru-daka da wàlada; jàka 
mbàda wàla-daka da njalima. Lai nu kuwua-nggaunya na mbuha-nggunggau. 
13Da pingi hingatu amu na-hambungaru na wauda, la lihi pindunda ningu 
wua ai malangga, pambàda pàpu mandai dàngu pabidi pàpu; nuda ku-
pahàmu-nggauha, dou na wuranggu duku. 

Ludu Bokulu 8 

1Ai jàka ana mini wiki-nggunggau làti, mambàda huhu la huhu inanggu, 
jiangu-ma ku-puduku-kau jàka ku-hàmburu-kau la ànda, nda jia ningua ma-
paaka-ngga. 
2Ku-karia-nggau la uma inanggu, ka peku papeka-mungga nyungga. Napa 
kuwua-nggau wai angguru patungu mawau hiritu, wai wua njalima kau 
unungu. 
3Na lima kalaimu na-pakala-ngga nyungga, na lima kawana-mu narohu-ka. 
4Ha dimi bidi kawini Yeruhali, pa-njanjingu-wa lai nyungga, ba nda jia 
kuwaru-aminya, na pambuhangu-ma, ka lupa nahoda-ya. 

Na ludu panomu wàna 

Kawini - kawini 
5Nggamuya nàmu welingu la maràda telangu, na ma-haria la wurana? 

Kawini Kubengi-nggau nyumu la lumbu pingi àpilu, lai nuduya na ngia 
patumbu-mu dàngu na ngia pa-habola-nggau. 
6Tuu-kawa wuramu nyungga, àmbu jia ningudu parohu-mu hinggilu-nggu 
nyungga; nadu ba hama mbangatu metiya na mbuhangu, dàngu hama kuaha 
metiya na kabàliku la pa-paangungu. Na rokana hama tuna roka epi ma-
kandulangu-ya. 
7Na wai dangu nda namàka-a papàda-ya na mbuhangu, dàngu nda na-
ngalangu-a pa-kauta-ya iwa. Ngera hama tuna jàka ningu makei wànya 
banda malanja na mbuhangu, mbulungu payudi-ma-a pangala-na. 
Da ana minina na kawini 
8Ninya haàtu na ana winima dakudu-apa da huhuna. Nggàraka bàdi 
pawunda-manya jàka ningu mamai pakarai-ya? 
9Ngera hama tuna jàka hau kangeli-ya nyuna, mawulu-nya lewatu àmahu 
bara la pinuna. Ngera hama tuna jàka pindu habongalu-ya làti, ma-dimbaku 
wànya oka atu kajiu. 
Kawini 
10Nyungga hau kangeli-ka, da huhunggu lewatu-nanja. Na wuranggu 
napinya ba ku-paohangu lai nyuna. 
Mini 
11Ningu woka angguru-na i Halomu la Mbaàlu-Hamungu; nawua-ya la 
madaiya nuna na woka. Nimbihu-da da mbayaru harata àmahu bara hiluna 
na ihina, 
12dàngu hi da-ngalangu dua ngahu wunda jàrada. Màtawa ka ndumamu 
nyumuha da ndui hi Halomu, dàngu ndumada da madai wokamu. Tàka na 
woka angguru-nggu, na mangu wikinggu, nimanya duku la hangganggu. 
13Ha dumu ma-ngiangu la woka, da-rinjungu da angunggu, parongu-ya na 
talia nggorumu; parongu-ngganya nuna lai nyungga! 

Kawini 
14Dou na wuranggu duku, pa-maingu-wa hama tuna bai hawurungu, hama 
tuna ana ruha la Palindi Mbetiru. 

Yahaya 

Yahaya 1 

1Na mbuku yiana na-ihingu panau - panaungu rukuna na Yahunda dàngu na 
Yeruhali na pa-pabowa-na i Ala lai Yahaya, anana i Amuhu, la rehi ba jiaya 
i Uhia, i Yotàmu, i Ahàhu dàngu i Hihikia ma-pareta la Yahunda. 

I Ala ba nahàngga-nya na banjaru-na 

2Ronguwa ha, awangu, eti wànyawa ha, pinu tana! Napanii i MIRI, “Da ana 
da pambàda radanggu da-kawutaru palawa-ngga. 
3Da hapi datanda-ya na mamangu-nja, tàka da kalandai datanda-ya na ngia 
patuna-nja uhuda paraï mirida. Tàka na banjaru-nggu i Ihirailu ndia-a; nyuda 
nda da-jàngapu-aya,” wàna. 
4Pàda pàku-minyaka ha banjaru manjala, ha tau ma-kabularu dàngu ma-
akatu! Nyimi hanjubulu-minyaka paraï ruku njalami. Nyimi mi-jukaru-nyaka 
dàngu mituu kajia-yaka i MIRI Ala Mahupu-matua làti na pa-marubuku-mi. 
5Nggikina nyimi hi mi-parukangu bia papanda-ya? Màta ka hili pambotu-
nggama hukungu wàmi? Na katiku-mu mapongu jua-yaka, na etimu dàngu 
na kanandingu-mu hidu-nanyaka. 
6Piti welingu la katiku-mu lundu la tàbalu wihimu nda ningu ndoku mahàmu 
la ihimu. Nyimi mambinu wàngu mambua, ma-kalimbihu dàngu ma-manua. 
Da ma-manua-mu ndedi pa-paili-aha dàngu ndedi pa-kamburu-anja. Ndedi 
patungu-mbuha muru lonahu. 
7Na tanamu na-làjaru-ka; da parai - paraingu-mu patunu pa-kàrangu-haka. 
La hangga matamu na tau hangàdangu napiti-yaka na tanamu dàngu na-
pakabu hàla-yaka. 
8Jia-kiyaka la Yeruhali na maninya, ba tuna beri hama tuna paraingu pa-
nggupulu-yaka ba nda nggikina wàna, hama tuna na uma dai la woka 
angguru jàka ndia hama tuna na maü la woka kariri. 

9Làti duna i MIRI na Mahupu-mbiha jàka nda na-pamara-ha ba tau mapira-
ha lai nyuta mbàda molungu ailulu-ndàka, hama tuna na ngerana la 
Hondumu dàngu la Nggomora. 
10Ha Yeruhali, da ngara ma-pairungu dàngu na banjaru-mu hama tu-manaka 
na tau Hondumu dàngu Nggomora. Ronguya jàka nggàra wànanggau i MIRI, 
kanandinya jàka nggàraya na pa-ajaru-nanda na Alanda. 
11Na liina i MIRI, “Bai kakaya Nyungga yia kumbuha-nja mbuu ndàbada da 
kameti maraku da pawotu panua-naimi lai Nyungga? Ku-mahobi-njaka da 
mbimbi kameti maraku patunu-mi dàngu da mboka ana hapimi. Nda 
kumbuha-anja da wai ria hapi mini, dàngu mbimbi dàngu kamàmbi-mi. 
12Nggamu na ma-paràha-nggai pangàndi hàlaha da maraku la rehi maimi 
palumu-ngga Nyungga? Nggamu na ma-paràha-nggai palanggungguru la 
Uma Matua-nggu? 
13-14Kahewa-ana nu bai ngàndi maraku. Nyungga nalabu-ka na etinggu la 
wauna. Na karaü na etinggu dàngu nda ku-torungu ba kuita-kai bai reminya 
na Bidi Wulangu, da lodu Hangahu dàngu da lodu - lodu bokulu hamanai na 
pauhi - pauhi bai lumungu pa-lumungu. Nuda mbuu ndàbada mi-pairaku 
wànja da njala - njalami dàngu pabuku-mingga mambotu-ka duku Nyungga, 
Nyungga kunjili-ka patanggu-nja. 
15Era wulaku-minja da limami la pa-hamayangu, nda kueti wa-anyapa duku. 
Nda kungguma-anyapa jiapa nda pirada da hamayangu-mi, nda ku-patingi 
wa-anjapa, nadu ba jiaha da limami nuda-maka hi nadangu na pa-pameti-
mi. 
16Baha bàdi wikimi ka lupa mi-yahangu. Pànja hàlanja da ma-akatu 
pawunda-mi. Màla, màtangu àmbi hili tuudupa ma-akatu, 
17papekangu-wa la patuu mahàmu. Pa-ndolaku-ya na ma-deningu, pa-
munanya na pa-kapidihu; wua-manja da manguda duda da ana mila dàngu 
kahiri-ha da kawini meti lei,” wàna. 

18Na liina i MIRI, “Màlawa ka ta-palànyapu-nya na palakara yiana. Jiapa kai 
rara atu-kadu ruku njalami, ba tuna, napa Nyungga kubaha-kai hi lupa 
mibara burahu hama na ihi kamba. Jiapa ka dadangu dàngu ka dambotu-
kadu da njalami napa kujàma ailulu-nggai. 
19Nyimi jàka ni-madunya na-mbuhangu-mi pa-manundu lai Nyungga, napa 
nyimi milàda hàlaya na mahàmu na ihi tana paraimi. 
20Tàka jàka milawa-ngga, ndai màtangu-a pameti la pabera. Nyungga MIRI 
mambàda pinii,” wàna. 

Na kotaku katadaku 

21Na paraingu na ma-tuturu làti, nàhu hama tuna tau pahunda-ya! Àmangu 
na mangia-nya namola dàngu na-patutungu ndàba, tàka na maninya nàhu 
ma-pameti tau-kia-yaka. 
22Yeruhali, àmangu nyumu beri àmahu barakau, tàka nàhu nda ningu-apa 
wilimu. Àmangu nyumu beri hama wolu anggoru làngga-kau, tàka nàhu wai 
jua-makia-kauka. 
23Da ngora ma-pairungu-mu bai tau kawutaru-haka dàngu wihi lima ma-
manganga-haka; nyuda da-mbuhangu pakei pawua juangu dàngu àmahu li 
kajia. Nyuda nda da-mbuhangu pa-kahiri ana mamila la ma-timbangu; dàngu 
nda dabihu parongu-ha da kawini meti lei da mangàndi palakara-da. 
24Ba tuna, napanii i MIRI na Mahupu-mbiha, na Ala Ihirailu, “Ha muhunggu-
ka, napa Nyungga kutungu hilu pa-umbingu-nggu lai nyimi, hi nda peku hili 
pa-handuka-mingga. 
25Nyungga napa ku-kukutu-nggami nyimi. Hama tuna na mahiri bàhi, nyimi 
napa kuhiri-kai; mbuu ndàba da ma-iraku napa kuàli-nja welingu lai nyimu. 
26Napa Nyungga kuhili wuanggai da manda pirada da hakimu dàngu da ma-
panaungu hama tuna àmangu. Napa la Yeruhali na paraingu pa-deningu 
dàngu na paraingu tuturu wàna-nyaka tamuna,” wàna. 
27I MIRI namola, napa Nyuna na-pamàna-nya la Yeruhali dàngu mbuu 
ndàbana na tau lai nu da mapeka halaera. 

28Tàka da tau njala da ma-kawutaru hanggangu lai Nyuna napa na-pamànji-
ha, dàngu mbuu ndàbana na tau na madunjaku-nya Nyuna, napa na-pameti-
ya. 
29Napa da-makia rukuna ba da-lumungu pingi ai dàngu ba da-kahaungu 
woka ndumada da marapu. 
30Napa nyuda beri pingi ai bokulu ma-malaï runa, dàngu beri woka panda 
palingu wai. 
31Beri rembi ma-mutungu ba na-kapuruku-nya wàla epi, tuna numbu na tau 
na ma-katangu kuaha napa da làjaru ruku akatu wikida, dàngu ba nda ningu 
ma-padira-nya na làjaru-na. 

Yahaya 2 

Na mànangu lundu nu - nu 
(Mik. 4:1-3) 

1Yiada-haka da lii languna i Ala rukuna la Yahunda dàngu la Yeruhali da 
pangala-na i Yahaya anana i Amuhu: 
2La lodu - lodu na manàmu-nya na tandula pangia Umana Miri na-kahuluku 
jangga dàngu nandola bànduku la pinu palindi - palindi dàngu tandula - 
tandula. Da ba - banjaru da-pajurungu lai nàhu, 
3nyuda mbuu ndàbada dapanii, “Màla ta-kandekalu la Tandula-na i MIRI, la 
Uma Ala Ihirailu. Nyuna napa na-ajaru-ta jàka nggikinda wàndaka bàdi. 
Nyuta napa tatundu-nya na àndana Nyuna, nadu na pa-ajaru-na i MIRI ba 
paweli-na la Yeruhali, napanii welingu la Hiungu,” wàna. 
4Nyuna napa ma-patanda-nja ngera da banjaru da ma-palakarangu, dàngu 
marata-ha da palakara-da da kabihu banjaru. Da hapanda patuku-ha tuha 
luku, da nimbu panjadi-ha kahidi ridihu kalunga. Da banjaru nda dahili pa-
hànjalangu-apa, dàngu nda da-rimangu-mbupa la pa-pabera. 
5Ha, wàlana i Yakupu màlawa ka talaku li la hariina i MIRI! 

Na tau ngànjangu napa pa-patàlaru-ya 

6Dou Ala, Nyumu mu-dunjaku-nyaka na banjaru-mu, na wàlana i Yakupu! 
La nggi - nggi la tana yiana natuu kabeli mata ma-welingu la pahunga lodu 
dàngu welingu la tau Pilitingu. Na madangu nakiku-nya na huri tau 
hangàdangu. 
7Na paraina nambinu wàngu àmahu mabara marara, dàngu da pawulu-na 
nda pataü-aha. Da njarana lalu danguda, da kareta-na nda pataü-aha 
danguda. 
8La nggi - nggi ningu marapu, dàngu nyuda dalumu-nja da kahala hada pa-
pandoi wikida. 
9Haàtu - haàtu na tau napa pa-paakangu-ya dàngu pamakia-ya. Àmbu jàma-
dunja dou MIRI! 
10Nyuda napa datama la kubu liangu - kubu liangu la tandula kaba watu, 
jàka ndia daàki lambongu daa la tana ka peku marada welingu la hànggana 
i MIRI dàngu welingu la kuaha-na na ma-pangarangu. 
11Napa na tau ngànjangu pa-pawawa-ya, na tau jangga eti pa-panyàku-ya, 
mbulungu i MIRI-a na pa-mangarangu. 
12La lodu nuna i MIRI Mahupu-mbiha napa na-pawawa hàlaya na tau na ma-
pajangga wikina, tàka hi hukunya na tau ngànjangu dàngu na majangga 
etina. 
13Da pingi ai kajuu jangga la Limbanongu dàngu mbuu ndàbada da pingi ai 
bokulu la Mbahàngu napa pa-patàlaru-ha. 
14Da palindi - palindi dàngu da tandula - tandula da manggoji napa pa-
pandidaru-ha. 
15Da lewatu - lewatu jangga dàngu da kangeli - kangeli tindingu napa pa-
nyànggaru-ha. 
16Da kapa - kapalu da ma-bokulu halawàla dàngu da ma-manandangu 
halawàla napa pa-tambulu-ha. 

17Na tau ngànjangu napa pa-pawawa-ya, dàngu na tau jangga eti napa pa-
panyàku-ya. Mbulungu i MIRI-a na pa-mangarangu. 
18Da marapu - marapu napa da-molungu ailulu. 
19-21La rehi hada lumbatu-na i MIRI la payoya-nya na pinu tana, na tau napa 
natama la kubu liangu - kubu liangu la tandula - tandula kaba watu tàka jàka 
ndia daàki lambongu la tana ka peku marada welingu la hànggana i MIRI 
dàngu welingu la kuaha-na na ma-pangarangu. Jàka nataka-ka na lodu nuna, 
da marapu - marapu àmahu mabara dàngu marara pa-pandoi-da da pa-
rubuku-da napa pa-dunjaku tuda nu biaka nduma kalaü dàngu panii. 
22Jia, àmbi monungu-dupa la tau nda payatangu ba nda ningua wilina. 

Yahaya 3 

Na pariu raüngu la Yeruhali 

1Langatàka, i MIRI Mahupu-mbiha napa na-pitiha welingu la Yeruhali dàngu 
la Yahunda mbuu ndàbada da paràka paluri wàna na mangia-nya lai nu, jia-
mbuha da pangangu dàngu da pa-unungu. Hamanai mbuu ndàbana na tau 
na pamonu-da: 
2nu da ma-kaborangu, da panjuri, da hakimu, da wunangu, da ma-manyura, 
da ma-panaungu, 
3da parawira, da mini la ngora la panggolu dàngu da ma-pangora la lii 
pareta, da tau mapingu pa-kabeli mata dàngu da ma-manyura. 
4Napa i MIRI nawotu-ha da bidi tau la paliku urunya na rayatu, dàngu napa 
nyuda àtalu eti biada ba da-pareta. 
5Napa na-maràngga pa-kapidihu na tau. Da bidi tau nda da-wàrihu-ha da 
ma-kaweda, tàka na tau kudu nda na-wàrihu tau bokulu. 
6Napa natàka na rehina na tau ba napindi-ya na haàtu nua kalembi-na dàngu 
hi dapanii dànya, “Nyumu-makia-ka nu maningu ana paki ma-hàmungu; jia 
matàwa nu ka liku urukau lai nyuma la rapa handuka tungu yia,” wàdanya. 

7Tàka napa nahema, “Nyungga nda tau manyura-aka! Nyunggai duku nda 
ningua pangangu dàngu papaki. Àmbi paràha-dungga la paliku urunya na 
banjaru!” wàna. 
8Langatàka, na Yeruhali na hanggubalu-ka! Na Yahunda na-tanyungguru-ka! 
Nadu mbuu ndàbada da kareuku-da dàngu da paruku-da ba dalawa-nya i 
MIRI dàngu da-ndubaku-ya na kawaha-na. 
9La nggàduku-da nyuda ba da-ngànjangu na lohangu na akatu-da. Nda la ma-
kawiningu-a ba datu manjala hama tuna àmangu da tau Hondumu. Ura pàku-
adanya-ka! Daparuu-nya na hanggàmaru la nduma wikida. 
10Napanii i MIRI, “Patàka-nja da tau da ma-manundu lai Nyungga, napa 
nyuda ba mànjaku dàngu ba mànangu-danyaka. Nyuda napa ba pàda-
danyaka na hàmuna na paraï ruku njilida. 
11Tàka ura pàku-ananya-ka na tau akatu! Hama tuna ba tudanya nu na tau, 
tu-manaika duda na pahunggu-da nyuda. 
12Na banjaru-nggu napa na-roduku-nya paraï tau mangaa matangu dàngu na-
pareta-yaka paraï tau ma-lamuji tau hawiangu. Na banjaru-nggu napa na-
panjàra-nya paraï liku uruda hi lupa nda dahili pingupa ànda ngia palida 
làti,” wàna. 

I MIRI na-patanda-nya ngera na banjaru-na 

13I MIRI mbàda ehingu-manaka la pa-kukutu-nya dàngu la pa-patanda-nya 
ngerana na banjaru-na. 
14I MIRI na-kukutungu hama tuna hakimu-ya hangganja da ngara liku uru la 
banjaru-na. Yiana-yaka na pa-panjala wànanja nyuda paraïna i MIRI: 
“Nyimi-maka maramba-nja da ihi woka angguru; da umami dambinu 
wànguka malanja pa-rambangu welingu la tau mila. 
15Ka nggikina nyimi hi mi-roduku-nya na banjaru-nggu dàngu hi mi-lamuji-
ya na tau mila? Nyungga, MIRI Mahupu-jangga dàngu Mahupu-kawaha 
mambàda panii,” wàna. 

Na papaniii hahangu-ha da kawini Yeruhali 

16I MIRI napanii, “Kanjupu ngànjangu-ha da kawini Yeruhali! Da wenju ba 
itaha dàngu da pa-kamàdikungu mata ba dalaku ngànjangu. Na panggada 
dapandoi - ndoiya dàngu ba da-patanjàngu-nja da kara àmahu la wihida. 
17Na nyuna Nyungga napa kuhuku-nja; napa da-pakara pa-mbutangu da 
katiku-da hi lupa da-kamulungu wànya,” wàna. 
18Napa natàka na rehina i MIRI ba napiti hàlaha welingu la kawini - kawini 
Yeruhali mbuu ndàbada da ngga - nggàra-da da-pahamemu wàda: da ngaü 
katiku, da kara wihi, da ngaü la nggoru, 
19da kara lima, da tamalingu, 
20tubuku, da muru la pungu dàngu la bànggi, 
21tawuru dàngu da pula la uru, 
22da ngaü remida da ma-manandangu, da laü, da kalembi liu, da kàpu 
àmahu, 
23kalembi manipa, paki linangu, nggili nggoru dàngu tamalingu mamalai. 
24Nàhu nyuda datungu-pa mbii kati, tàka napa nyuda dawau nda hàmu. Da 
boru bànggida nàhu da ma-malijangu tàka napa pa-pahilungu-haka hombalu 
halata. Da katiku-da da maningu lunggi manandangu, napa da-kamulungu-
ka. Da pakida da ma-manandangu napa pa-pahilungu-haka paki katàri. Nàhu 
da-manandangu, napa daka-mbànga ba pa-dambaku-nja hàpu. 
25Da mini, hamanai da ma-kapàru-mbu, napa dameti la pabera. 
26La pindu boku - pindu bokulu paraingu na tau napa na-hawina dàngu na-
padudurungu, tàka nuna na paraingu wikimbu hama tu-maana na kawini pa-
kalulu na ma-uhuku la tana. 

Yahaya 4 

1La rehi nu da tau kawini mapihu napa daputa-ya na haàtu na tau mini hi 
dapanii dànya, “Puli-nggama ka mapeka, nyumu ba lei-manggau ka àmbu 

mamakia ba nda ma-mangoma. Pangama dàngu pa-pakima màta ka 
mahimbu wiki-maka duma,” wàdanya. 

Ba pamàlaru-ya la Yeruhali 

2Napa natàka na rehina i MIRI na-pawiti-nja hi lupa datumbu kamboka da 
pa-pamula dàngu da pingi ai lundu da-bokulu dàngu da manandangu la 
paraingu yiana. La lodu nuna napa na tau Ihirailu na mani-kinyapa da-
hawola ruku ngalangu-da ihi tanada. 
3Haàtu - haàtu na tau na mani-kinyapa la Yeruhali, da tau da papindi-na i 
Ala la pa-mànangu, napa tau matua wàda-njaka. 
4Nawàngu kuaha-na i MIRI napa na-patanda-nya ngera dàngu na-payaha-nya 
na banjaru-na. Napa na-paili-ya la Yeruhali welingu la ria tau da pa-pameti 
la paraingu nuna. 
5Hàla la pinu Tandula Hiungu dàngu la mbuu ndàbana na tau ma-pauhi lai 
nu i MIRI natuya na karumangu la lodu, hamanai na-kutungu dàngu na roka 
ma-hambila la rudungu. I Ala wikima ba nawàngu kuaha-na na ma-pandàda-
nya dàngu na ma-kahiri-ya nggubulu-na na paraingu nuna. 
6Napa na-pamaü-nya na paraingu la hambàti mbana lodu la harii, dàngu hi 
natuya ngia pamaü la ura kawalu dàngu ngia pa-hangindingu la làpuru. 

Yahaya 5 

Na ludu rukuna na ariyaa-nggu dàngu na woka angguru-na 

1Rongu-yawa na ludunggu rukuna na woka angguru-na na ariyaa-nggu. Na 
ariyaa-nggu ningu woka angguru-na la karaha palindi ma-kamboka. 
2Na-kangaburu-ya na tanana hi nawàru-nja da watu - watuna. Na-pamula-ha 
da angguru papindi hi na-pahadangu lewatu ngia padai. Naàki-ya na hau na 
lambongu na ngia papohu-nanja da angguru-na, hàla na-patia-nja rarada da 
wuana, tàka da-pahunggu-na wua angguru ma-mayilu jua-ma-aha. 

3Tàka nàhu panii-nanyaka na ariyaa-nggu, “Nyimi mbuu ndàbami mangia-
nya la Yeruhali dàngu Yahunda, patanda-nggama ngerama nyuma, na woka 
angguru-nggu dàngu Nyungga. 
4Màla ningu nu panda raïnggu, la woka angguru-nggu? Tàka nggikina ihu hi 
da-mayilu hàlaika da wuana, hi nda mahàmu-hai hama tuna na pamonu-
nggu làti? 
5Na, tuna nuka napa na pawunda-nggunya na woka angguru-nggu: da oka 
da ma-winggiru-nya napa ku-butuhu-ha, da kangeli da ma-nggàpulu-ya napa 
ku-nyungguru-ha, hàla hi kupuli-nja da banda bohu ka danganya dàngu ka 
da kali - lijaku-nya. 
6Napa kupuli-nya hi natumbu-nya ma-àtalu tumbu. Da pingi angguru-na nda 
kuroka-anjapa, dàngu nda kubuta-anya rumbana. Tàka napa ku-pahia-nya 
ka na-pandàda-nya rii madàka dàngu rumba, malai na karumangu nda ku-
pahia-anyapa la pa-kawàtiku-nya urangu nyuna,” wàna. 
7Nadu na banjaru Ihirailu làti woka angguru-na i MIRI Mahupu-mbihaya, 
tàka na tau Yahunda pingi angguru pa-pamula-naha. Welingu lai nyuda na-
nedingu mamola, tàka hi mbana eti biayai. Na nedingu ka da-pamàndu-nya 
na pa-deningu, tàka hi kaladaku makarai mola biayai na maninya. 

Na akatu pawunda-na na tau 

8Ura pàku-ami-nyaka nyimi makeiha da uma dàngu maramba-nja da woka 
bai bonja wànja da mangumi! Nda nahili mandai-apa njàpu-danyaka da 
pangia-na na tau hawiangu tàka hi mbulungu nyimi-makia-ka ma-ndàdiku 
la tana nuna. 
9Kurongu-ya i MIRI Mahupu-mbiha ba na-harangu, “Da uma - uma da ma-
bokulu dàngu ma-manandangu yiada mbuu ndàbada napa da malinggitu ba 
nda ningu mangia-nja. 
10Da ihi tana napa da-pandàngangu, na woka angguru ba hakambulu 
hekutari-na ana hakambulu litaru-ma-ana wai angguru na ihina. Na uhu ba 
hangahu litaru-na na wini, ana hakambulu litaru-ana na ihina,” wàna. 

11Ura-pàku-ami-nyaka! Piti weli mbarungu lundu na-malingu ba wolu araku-
maaka paunu-mi hi lupa imaüku dira matiki. 
12La remi - remimi ningu lingu jungga, lamba karia jungga, lamba ha-kapapa 
dàngu taleli tàka hii unungu angguru. Tàka ndai kawela-anya na paràma-na 
i MIRI dàngu na pawunda-na. 
13Jia ba tuna na banjaru-nggu na manda nggàra papina hi dundilu-ya palaku 
ba tanawangu-ha. Da liku uru dàngu na rayatu da meti ruku rimbangu dàngu 
kandànga. 
14Na ngaruna na meti na-hanganga tabonga la pahoba-ha da liku uru la 
Yeruhali dàngu na rayatu na mambabu ba daremi. 
15Nimbihu-na na tau napa pamakia-ya, tàka na ma-ngànjangu napa pa-
pawawa-ya. 
16Ba tuna i MIRI Mahupu-mbiha pa-itangu-nanyaka duna bunjuku-na ba 
nalaku-nya na ma-padeningu. Nyuna napa na-pajiliku-nya na matua-na ba 
nawàngu pa-patanda-nya ngerana na banjaru-na. 
17La kanànda-na na paraingu da ana kamàmbi dàngu mbimbi napa niti-
danyaka rumba dàngu nda nanjaka-nja pangangu. 
18Ura pàku-a-minyaka nyimi mapanu-takungu panjala! 
19Na paniimi, “Màta bianya i MIRI Ala matua Ihirailu ka naluma 
parenggangu pa-kukutungu! Màtawa ka nalu pahàra-nya na pakaka-na ka 
taita-ya dàngu ka tapinya,” wàmi. 
20Ura pàku-a-minyaka nyimi bai panjingu njànganya na mahàmu dàngu na 
ma-akatu, na ma-kapàtangu dàngu na maharii, na ma-paita dàngu na 
malàngga! 
21Ura pàku-a-minyaka nadu bai kaka wikimi bai manggàna dàngu ba lalu 
pingumi! 
22Ura pàku-a-minyaka nyimi mapeka hau mini la pa-unungu angguru! Nyimi 
ma-kaborangu manda mangàdatu jiapa ka pakorunja da paunu maüku! 



1760 

 

 
Na Huratu Matua 

© 1995, Indonesian Bible Society. 
 

 
 

 

 

 

23Tàka màta ka ma-ngalangu wàngu àmahu li kajia ba wàmi, nyimi mi-
pahàla-ma-aya na tau njala, tàka hi mihiri-nya na manda njala ka pa-
mànanya. 
24Nyimi mi-tulaku-yaka na papekangu-na i MIRI Mahupu-mbiha, dàngu bai 
pakàba-ya na hupu liina i Ala matua Ihirailu. Jiaduya nu, hama tuna na 
rembi dàngu na rumba meti ba nakehi làpu la epi, tuna numbu napa da 
amumi ba da-muhungu, da wàlami ba damàdu, hàla molungu-danyaka ba 
na-jiliru-ha ngilu. 
25I MIRI nambeni-nya na banjaru-na. Nyuda mbàda rimangu-manaka la 
pahuku-nja nyuda. Da palindi napa da-yoyangu; da meti tau da-tapàlangu 
hama tuna ma-parumba la ànda. Ba tuna i MIRI mbeni-mananya-pa dàngu 
napa daingu pa-hukungu-manaka. 
26I MIRI napa napaau-nya na banjaru marau tàka hi damai pa-renggangu! 
27Nyuda rimangu mànu-madanya la pa-pabera dàngu nda dapingu-a panjili. 
Ndedima duda da-katuda jàka ndia la pa-tàtiku. 
28Da ana panana dadàka dàngu na pàndina patiangu-nanya patungu-kiaka. 
Da wuu njarana hama kalatungu watu epi, dàngu da ndutungu kareta-da 
dawingu hama mbangatu ngilu làpuru. 
29Da ngara panjuri-na da-kangaüku hama tuna hinga mabidi hàla pa-njàkapu 
pahoba-na, hi napalai ngàndiya ka àmbu ningu ma-pahàla-ya. 
30Na lodu nuna na kaladaku pa-kangaburu napa narongu la nggubulu Ihirailu 
ba hama kanduu libu muruya. Tàngaru, la nggubulu paraingu nakapà-
tanguka dàngu ma-handuka jua-yaka. Na harii na-pambeli-ya kapàta wuru 
yila-yaka. 

Yahaya 6 

I Ala ba napaau-nya i Yahaya la pa-wunangu 

1La ndaungu pameti wàna i Hanganji Uhia, nyungga kuitaya i MIRI. Nyuna 
mandapu-na padua dita la kanjàka-na na ma-jangga dàngu na ma-

pangarangu. Na kalembi bokulu-na na-panggàbalu hàlanya na nggubulu 
Uma Ala. 
2La winggiru-na ndolaku-danyaka da dika - dika da maroka hama tuna epi, 
kawàra ningu-mada ruu kàpada nomu mbàla. Dua mbàla ruu kàpana na-
pandàbi-nya na matana, dàngu dadua mbàla na-pandàbi-nya na tauna, tàka 
dahili dua mbàlai jia-haka da pa-hawurungu wàna. 
3Nyuda dapawa-rangu dàngga anguda: “Matua, matua, matua. Na-matua i 
MIRI Mahupu-mbiha. Na pinu tana nambinu wànguka na ninya Nyuna na 
ma-pangarangu,” wàda. 
4Na hanggubu nggoruda nyuda nanggà-duku wànya na watu umana na 
Umana i MIRI, dàngu nuna na Umana i MIRI nambinu wàngu ma-kutungu. 
5Ka panii-dunggu-nyaka, “Nai a-ai! Nda ningu-apa duku pamonu-nggu, ura 
pàku-anggunya, nadu ba na-iraku ruku njala na ngarunggu, dàngu ba 
ngiangu-manggu-nyaka la honga banjaru matuna nu. Jiapakai ba tuna kuita 
wiki wànya mata-mangguka na Hanganji, i MIRI Mahupu-mbiha!” wànggu. 
6Tunaka nu na haàtu welingu la dika nuda hawuru toma-nanggaka nangàndi 
wàla epi na papiti wàna ngepi la ngia pawotu maraku. 
7Na-jonggaru wànya wàla epi na tàda ngarunggu hi napanii, “Na wàla epi 
na-jonggaru-yaka na tàda ngarumu. Nàhu da njalamu pa-podahu-haka dàngu 
da ndokumu najàma-njaka i MIRI,” wàna. 
8Hàla rongu-nggunyaka i MIRI ba napanii, “Nggamuya napa na pa-
palewanggu? Dàngu nggamu-yaka na matanggu ngàndiya na liinda?” wàna. 
Ka hema-nggunyaka, “Yiangga nyungga. Palewa-ka nyungga!” wànggunya. 
9Ka paràha-nanggaka nyungga pangàndi-ya na lii langu yiana la banjaru, 
“Nyimi napa rongu pangalangu-minyaka, na nyuna ndai hàmburu-aya. 
Nyimi napa ita pangala-mami-nyaka na nyuna ndai pianya jàka nggàraya na 
madedi,” wàna. 
10Ka panii-nanggaka nyungga, “Pa-kanduba-hawa da kanandingu-da da tau 
nuda, pa-kawanga-ha da kahilu-da dàngu papoki-ha da matada, ka àmbu 

peku itada, jàka ndia ronguda, jàka ndia jàngapu-da, dàngu ka àmbu peku 
pambelingu-da lai Nyungga hi da-mandangu wàngu,” wàna. 
11Ku-paàra-nya, “Pira mandai-manapa ba tuna nu mànu MIRI?” wànggunya. 
Nahema-ka, “Lupa dadedi watu tanyu-ngguru hi nda ningu mangia-nja da 
paraingu, lupa ba nda hili ningu mangia-nja da u - uma, hi lupa nabulu dàngu 
na-kariku na tana. 
12Na mangia-nja da paraingu nuda ku-yaulu-ha la mamarau lupa na-
malinggitu na tana nuna. 
13Jiapa-kingu la honga tau hakambulu ka ningu-kipa haàtu ma-ngiangu la 
tana nuna, nyunambu pa-patàlaru-mbuya. Tàka hama tuna na pingi wàngga 
jàka pungguya ba ningupa kanjiru-na, tuna numbu ba ningupa marihi 
welingu la banjaru nuna na manjadi kawunga ngia paweli-na na banjaru ma-
matua.” 

Yahaya 7 

Na hau na lii langu ndumana i Hanganji Ahàhu 

1I Hanganji Ahàhu, anana i Yotàmu-ya, dàngu umbuku-na i Uhia-ya. Ba jiaya 
na pareta-na la Yahunda, tumbu-nanyaka na pabera. I Renjingu hanganji 
Hiria, dàngu i Peka anana mini i Remalia hanganji Ihirailu damai pa-hànjalu-
ya la Yeruhali. Tàka nda damàka pawàhi-ya na paraingu nuna. 
2Ba narongu-ka na hanganji Yahunda da pamba Hiria ba mbàda tama-
danyaka na ngaba Ihirailu na angu pahamangu-da, nyuna dàngu angu 
banjaru-na lalu mbana mangà-datuha, hi lupa da-kandàndaku hama tuna na 
pingi ai na pa-kàduku ngilu. 
3I MIRI napanii-nya i Yahaya, “Karia-nya na anamu i Hiaru Yahupu dàngu 
laku tomaya i Hanganji Ahàhu. Napa nyumu mutoma-nya la hupu londa wai 
mbara dita la tàma, na ngia paràma-da da matanggu baha kalembi. 
4Peka-nya na hanganji màta nyuna ka na-rimangu padua dàngu ka na-
mambiru. Àmbu nama-ngàdatu dàngu àmbu nawingu kabadu. Na mbenina i 

Hanganji Peka dàngu i Hanganji Renjingu hamanai da tanatara-da da tau 
Hiria nda darihi mbana welingu la dua mbungu hupu epi ma-kutungu. 
5Na Hiria angu na Ihirailu dàngu da hanganji-da da-pakuhingu-ka. 
6Ka ma-kangaburu-ya la Yahunda dàngu ka ma-pamangginggitu-ya na 
banjaru-na ka naangu-nggama nyuma ba wàda, hàla ka wotuya na anana i 
Tambeyilu ka na-hanganji, wàda. 
7Tàka Nyungga, MIRI, kupeka-nggai na ngerana nuna nda jia pa-deningu-
ana, 
8nadu na Hiria nda narihi kapàru-a welingu la Ndamàhiku na puhu pareta-
na dàngu na Ndamàhiku nda narihi kapàru-a welingu lai Hanganji Renjingu. 
Tàka la dalu rehi nomu kambulu lima mbua ndaungu, na Ihirailu napa 
nambera paihangu hi nda peku pa-daingu-na ba hau banjaru-ya. 
9Na Ihirailu nda narihi kapàru-a welingu la Hamaria na puhu pareta-na, tàka 
na Hamaria nda narihi-a pa-kapàru welingu la Hanganji Peka. Nyimi jàka 
nda weli eti langatàka-mi la pawaika Nyungga, napa jia-mayai dimi ba ndai 
màka pa-padaingu,” wàna. 

Tanda Imanuelu 

10I MIRI na-patàka-nya hili hau lii langu i Ahàhu, 
11“Karaiwa ka pekuna i MIRI Alamu ka nawua-nggau tanda, ka ma-
pawelingu la tana daluya la tau meti jàka ndia ka ma-pawelingu la awangu-
ya dita,” wàna. 
12Nahema i Ahàhu, “Nda kukarai-a duku tanda. Nda kubihu-a duku pakama-
nya i MIRI,” wàna. 
13Ka hema-nanyaka i Yahaya, “Jàka tuna nu, ronguwa ha wàlana i Hanganji 
Ndautu! Ndedi jiaka-ma nu bau kamanya na torungu-na na tau, hi lupa 
kama-munyai na torungu-na na Ala-mbunggu? 

14Nàhu, i MIRI wiki-maka duna na mawua-nggau tanda: Na haàtu na ana 
karia na ma-pa-anakedangu napa na-paanangu haàtu anakeda mini, na pa-
patamungu: Imanuelu. 
15La rehi ba ràka matua-naka la papiti botangu wikina, na tana nuna luri 
lànyapu-nanyaka. 
16Nadu na ndedi natàka na rehi nuna da dàmbu tana pa-pareta-da da 
hanganji tau madua da pa-mangàdatumi napa nda ningu-apa ihida ba 
dunjaku-nja. 
17I MIRI napa na-patàka-nggaunya na hanganji Ahuru, hàla nyumu dàngu 
hapajiakai la kuru umamu dàngu na rayatumu, napa ma-handuka jua-yaka 
na pa-pàdami hau lodu - hau lodu, manaü mbana-naipa welingu na pambàda 
hunggumi kandai pa-kawàringu-da na pa-hanganji Ihirailu dàngu Yahunda. 
18-19La rehi nuna i MIRI napa napaau-nya na tau Mehiru dàngu na tau Ahuru, 
hàla nuda da dua banjaru tàka-danyaka hama tuna na kabàba walabau dàngu 
manggaluwangu da ma-karunggi-ha da lola - lolangu da ma-pakelangu 
dàngu da manggawa - manggawa kaba watu, nyuda da-pandàda hàlanja da 
jemi rii madàka dàngu da ma-pawuku rumbangu. 
20I MIRI napa nahewa-ya na hanganji Ahuru la pa-kumilu-ya na Ihirailu 
hama tuna na matanggu kikiru na ma-kikiru pabulu lunggi dàngu wulu ihi. 
21La rehi nuna jàka ningu ma-kabua heua larii hapi dàngu dua ngiua 
kamàmbi, 
22da wai huhu da pa-ngalangu la banda nuda narihi-pa welingu la jàmu luri 
wànguna na tau na mani-inyapa la paraingu nuna. Langatàka, napa da-
unungu wai huhu dàngu mangga-luwangu. 
23La rehi nu da woka angguru da pa-pamulangu harata pingi angguru la hau 
woka dàngu da ma-wilingu harata àmahu bara, napa tumbu-danjaka rumba 
dàngu jemi rii madàka. 



1765 

 

 
Na Huratu Matua 

© 1995, Indonesian Bible Society. 
 

 
 

 

 

 

24Na tau na malaku lai nàhu lupangu-ma nangàndi tandai dàngu wua pana. 
Nadu nggubulu na tana nambinu-nya rumba dàngu jemi rii madàka. 
25Dàngu mbuu ndàbada da ma-palindingu da pakàli poka dàngu da pa-
tondungu, dambinu-mbunja jemi rii madàka, hi nda natoru mbeni na tau 
palua lai nu. Na ngia palingu-na na tana nuna mbulungu-anaka ba ngia 
pangangu-da rumbaya da hapi dàngu da mbimbi,” wàna. 

Yahaya 8 

Na anana i Yahaya jia-yaka na tanda la banjaru nuna 

1I MIRI napanii-ngga, “Pitiya na hau watu tulihu bokulu, hàla tulihu wàngu 
tanda ma-lohangu: ‘Na wàhi na ma-ànjaru. Na rambangu na marengga.’ 
2Paaungu mahakahii tau madua na paràka pawai, nu i Ratu Uria dàngu i 
Hakaria, anana i Yembirikiya,” wàna. 
3Ndedi nggi mandai pa-anakedangu-nanyaka na papaha-nggu. Ba nadedi-ka 
na anama, panii-nanyaka i MIRI lai nyungga, “Tunya tamuna, ‘Na wàhi na 
ma-àjaru, Na rambangu na marengga’. 
4Nadu, ndedi-mbupa na-matua hàmu nuna na anakeda ka napingu pa-paama 
dàngu pa-paina, mbuu ndàbada da pawulu-na na Ndamàhiku dàngu mbuu 
ndàbada da malanja pa-rambangu Hamaria napa palaü-nanjaka paraïna 
hanganji Ahuru,” wàna. 

Na tàkana na hanganji Ahuru 

5I MIRI nahili panii lai nyungga, 
6“Na banjaru yiana na-jukaru-nya na wai kalenangu welingu la ana Luku 
Hilua, dàngu nahàmu na etida lai Hanganji Renjingu dàngu i Hanganji Peka. 
7Jia-duya nu Nyungga, MIRI, napa kutàka ngàndiya na hanganji Ahuru 
dàngu nggubulu-na na tanatara-na la pa-hànjalu-ya la Yahunda. Nyuda napa 
da-ndàharungu hama tuna na wai na manjungu welingu la Luku Epuràtu 
dàngu ba na-obungu la nga - ngambangu-na. 

8Napa da-lumburu-nya la Yahunda hama tuna na iwa na ma-làndahungu ba 
hupu nggoruya janggana hi na-lumburu-nya mbuu ndàbana,” wàna. I MIRI 
Ala na angunda! Na ruu kàpana na ma-tawàlahu na pamaü-nya na tananda. 
9Pauhi-wa dàngu kandàndaku-mi, ha ba - banjaru! Ronguwa ha hupu tana - 
hupu tana! Rimangu-wa la pa-kangaburu, ba tuna màta na etimu ka na-
kandàndaku! Màla rimangu-wa, ba tuna dàngu kandàndaku-mu! 
10Pakaka hahangu-wa, na nyuna napa kahewa-na. Pitiwa botangu, tàka nda 
ningua linguna, nadu i Ala ba anguna-nggama. 

I MIRI napeka hahanya i Yahaya 

11Nyungga na-harua-ka i MIRI dàngu napeka hahangga ka àmbu kukiku-nya 
na hurina na banjaru nuna. Napanii-ngga, 
12“Kalibaru ma-nàpungu àmbu wàmu-dunja da kalibaru ma-nàpungu ba 
wàda nyuda, dàngu àmbu mangàdatu-dunya da pa-mangàdatu-da nyuda. 
13Pangàda-nya, ba MIRI Mahupu-mbiha ka Nyungga ba ma-matua-ka. Jiaka 
Nyungga-a bàdi pa-mangàdatu-mu. 
14Rukuna ba kanjupu matua-ka Nyungga, watu tunjuru-dukaka nduma 
rayatu Yahunda dàngu Ihirailu, dàngu lambongu kahili mahiru-ya na ma-
ngiangu la Yeruhali. 
15Dangu tau napa manjoru he-mbangu dàngu ma-manua. Nyuda napa da 
hanjubulu la lambongu kahili,” wàna. 

Na larangu pakarai panaungu la tau manyura 

16Nyimi, tau papanau-nggu màta kai manggangu dàngu kai rimanja da 
papanau - panau-na da pawuana i Ala lai nyungga. 
17I MIRI kawiningu-nanyaka duna welingu la wàlana i Yakupu, banjaru-na, 
ba tuna nyungga duku kuwaiya dàngu ku-monungu lai Nyuna. 
18Nyungga yia, dàngu da ananggu da pawua-nangga i MIRI lai nyungga. I 
MIRI Mahupu-mbiha na ma-pareta la Palindi Hiungu, na-palewa-kama la 
panjadi tanda nduma banjaru Ihirailu. 

19Na nyuna na tau napa na-paràha-nggai nyimi pakarai panaungu la tau 
manyura na manguru - nguruna dàngu na mamidu - miduna. Da tau nuda 
napa da panii, “Ka nda ràkana nu ka takarai lii panaungu la wàndi - wàndi 
nduma ngeranda tau luri?” wàda. 
20Màta kai hema timi nu, “Ronguya na pa-ajaru-na i MIRI! Na tau na manda 
panii nunjuya na pa-ajaru, nda ningua pamonungu,” wàna. 

Na rapa handuka nda najaru 

21Da tau da ma-lindingu dàngu da ma-rimbangu tanyalangu-danyaka la tana 
lai nu. Ruku rimbangu-da da-karaü mbuhu da etida, hi daràtu-nya na 
hanganji dàngu na Alada. La nggi bia da-tàngaru ningu, ka la awangu 
22jàka ndia ka la tanakai, nda nggàrama paita-da jia-makia-ya na handuka 
dàngu na kapàtangu hamanai na panggumungu na ma-panjàkapu. Nyuda pa-
wàrungu-haka napa la pangia ma-kapàtangu lai nu. 
23Tàka nda lundu nua ba daera-nya na handuka nuna na tana. 

Na hanganji na manàmu-nya 

La ngaba tana pangia-da da kabihu Hembulungu dàngu Nàputali na-
pawawa-ha làti paraïna i MIRI. Tàka la rehi na manàmu-nya, nggubulu-na la 
ngaba nuna piti welingu la Tehiku Padua lundu la pahunga lodu lupa la 
hapapa Luku Yorundangu, dàngu lupa tàka la Nggalilia na pangia tau 
hangàdangu, napa patembi-yaka. 

Yahaya 9 

1Na banjaru na maluri la kapàtangu naita-ka harii ma-hanggilangu. Na ma-
ngiangu la tamaü meti naharii-nyaka hambila ma-handaraku. 
2MIRI, Nyumu mawua-nja nggaüru eti, mu-pawiti-nya hi dapayaa aungu. 
Paraï ruku hàmumu hi dambaha eti, hama tuna ma-hawola la rehi muti, jàka 
ndia la pa-paberingu pa-ribangu. 
3Mbàda piti-munyaka na buku mambotu dàngu na ai itu welingu la kunduna. 
Nyumu mutalu-yaka nuna na banjaru ma-pakapidihu na ma-lamuji-ya na 



1768 

 

 
Na Huratu Matua 

© 1995, Indonesian Bible Society. 
 

 
 

 

 

 

banjaru-mu. Hama tuna la rehi na ma-làpahu bau taluya na tanatara 
Mindiangu. 
4Da halapa tanatara da manggòpu - nggòpuda dàngu kalembi-na mambinu 
wai ria, napa uhu epi-haka hi lupa da-talàpu. 
5Na haàtu na anakeda nadedi-ka ndumanda nyuta; nawua-nda haàtu 
anakeda mini. Nyunaka napa na maliku urunda. Na tamuna: “Ma-panaungu 
Manggàna”, “Miri Ala Kaborangu”, “Ama Lundu-nu”, “Hanganji Peku”, 
wàdanya. 
6Na-katangu pareta ba hanganji wàlana i Ndautuya, na kuaha-na kanjupu 
bokulu-ya. Na tanana na-mànjaku mànu; na pareta-na na-palata-nya la uku 
dàngu la mola weli nàhungu lundu nu - nu. Nuna mbuu ndàbana jiangu 
nalaku-nya paraïna i MIRI Mahupu-mbiha. 

I MIRI napa nahuku-nya na Ihirailu 

7I MIRI mbàda bota-nanyaka hukungu na pa-hanganji Ihirailu. 
8Nggubulu-na na banjaru Ihirailu dàngu na ma-mandapu-nya na Hamaria, 
napa napinya ba i MIRI na malaku-nya nuna. Nàhu nyuda dangamba dàngu 
dajangga eti-da. Na paniida, 
9“Da uma watu rara danjoru-ka, ba tuna nyuma mahili pahadangu uma watu 
bidi. Da pingi ai kapilitu papunggu-haka napa ma-pahilu-nja ai kajuu 
welingu la Limbanongu da mahàmu hàlawàla,” wàda. 
10I MIRI mbàda koda-nanyaka na muhuda la palawa-nja nyuda. 
11Na banjaru Hiria la pahunga lodu dàngu na banjaru Pilitingu la patama 
lodu napa da na-njàkapu-ya na Ihirailu. Ba tuna i MIRI hàngga-mana-nyapa, 
dàngu jiangu-maka na-hukungu. 
12Na banjaru Ihirailu ndedi-mapa napeka hàla era, jiapa-kadu ka mbàda 
huku-nanja paraïna i MIRI Mahupu-mbiha; jia-mayapa ba ndedi da 
pambelingu lai Nyuna. 

13Jia-duya la dalu hau lodu jua-a i MIRI napa nahuku-nja da liku uru Ihirailu 
dàngu rayatu-na. Nyuna napa na-kadipu-ha hi na-kawuka-nja da katiku-da 
dàngu kikuda. 
14Da katiku-da ba wànda jia-duhaka da ama bokulu dàngu da tau patembi, 
tàka da kikuda jia-duhaka da wunangu da ma-wuangu lii papekangu ma-
panjàrangu. 
15Da ngara ma-pairungu la banjaru nuna da-panjàra-nyaka dàngu da-kubaru-
yaka na rayatu. 
16Na banjaru nuna da-tambaihaku-ka dàngu da-kabularu-ka, dàngu mbuu 
ndàbana na kareuku-da ma-akatu juama-ayapa. Jia-duya nu la hongada da 
ngara bidi mini nda ningua haàtu napa pa-pamara-na i MIRI. Nda namila-
anjapa eti da kawini meti lei dàngu da ana lalu. Nadu ba mbeni-mana-nyapa 
i MIRI dàngu daingu-manaka duna ba na hukunja. 
17Na akatu-na na banjaru nuna na-kandulangu hama tuna epi na ma-
pambuta-ha da jemi rii madàka. Na kandulangu-na hama tuna omangu 
mutungu-ya ba na-hambutalu na kutungu-na. 
18I MIRI Mahupu-mbiha kanjupu mbeniya, dàngu na hukungu-na beri epi 
ma-hambutalu-ya, tàka na banjaru nuna beri ai mutungu-ya na patunu 
palàpu-na. Nda ningu-apa haàtu maaï angu dedina. 
19La nggubulu-na na tana nuna na tau na-rumbutu dàngu nangangu-ma-aka 
nggàra bia ràka pa-ngana, nu ba tuna nda nambihu wà-anya. Jiapa da angu 
wikida da ngaa-mbunja! 
20Da tau Manahi dàngu da tau Epuraïmu da-kawàra pa-karorukungu, hi da 
pa-angungu la palawa-nya na Yahunda. Ba tuna i MIRI mbeni-mana-nyapa 
dangu daingu-mana napa ba nahuku-nja. 

Yahaya 10 

1Ura pàku-a-minyaka nyimi mawulu-ha da uku da manda mola la pa-
kapidihu-ya na banjaru-nggu. 

2Ba tuna nu na hurimi dimbaku-minyaka na tau mila la pa-ngalangu ngaba 
dàngu mamola, hi miramba-nja da manguda da ngara kawini meti lei dàngu 
ana lalu mila. 
3Màla nggikina wàmika nu la loduna ba nahuku-nggai i Ala? Nggàra ula-
mika nu la rehi patàka-nanya na ura pàda welingu la tana mamarau? Lai 
nggamuka nu na ngia pakarai-mi pa-ndulangu? La nggika nu miwini ninja 
da pawulu-mi? 
4Na urami jia-makia-yaka la pameti la pabera, jàka ndia ba welinggai 
tanawangu. Ba tuna i MIRI mbeni-mana-nyapa dàngu daingu-mana ba 
nahuku-nggai. 

Na Hanganji Ahuru na pawàna i MIRI 

5I MIRI napanii, “Ura-pàku-naka na Ahuru! Na Ahuru jia-yaka na pawànggu 
hama tuna ràmbahu dàngu palu panunggalu ba ku-kanànja wànya na tauka 
na panggàna mbeninggu. 
6Ku-pangàndi-nya na Ahuru la pa-hànjalu-ya na banjaru-nggu na ma-
tambaihaku dàngu na mawuda-ya na hàngganggu. Ku-palewa-ya na Ahuru 
la pa-rambangu dàngu la pa-manganga dàngu la pakali - lijaku-nya na 
banjaru-nggu hama tuna na kabu tana la ànda,” wàna. 
7Ba tuna na hanganji Ahuru ningumai duna pa-pakaka wikina. Kita-mananya 
na etina la pawàngu ma-hanggàri dàngu la pa-patàlaru-ya na banjaru dangu. 
8Nyuna na-pangamba wikina, napanii, “Da ngora pabera-nggu maràmba 
juaha! 
9Kuwàhi-haka da paraingu Kàlunu dàngu Kàrakemihu, Hamàtu dàngu 
Àrapàtu. Kuwàhi-mbuhaka da paraingu Hamaria dàngu Ndamàhiku. 
10Kutalu-haka da pahanganji - pahanganji da ma-lumungu marapu da marihi 
kuaha-da welingu da maninja la Yeruhali dàngu Hamaria. 
11La Hamaria dàngu mbuu ndàbada da marapu-da mbàda pa-tàluru-
nggunjaka, hili hamanai ba tunggunya nu napa la Yeruhali lupa mbuu 
ndàbada da marapu da palumu-da lai nu,” wàna. 

12Tàka napanii i MIRI, “Jàka jiaya na pa-palaku-nggu la Palindi Hiungu 
dàngu la Yeruhali mbàda hàla-yaka duna, na hanganji Ahuru napa kuhuku-
nya ba lalu ngambana dàngu ngànjangu-na,” wàna. 
13Na hanganji Ahuru napanii abungu, “Nuda mbuu ndàbada da palaku-nggu 
wàngu kuaha wiki-manggu. Nyungga, ku-manggàna dàngu kupingu. Ku-
podahu-haka da padira - padira la honga ba - banjaru, dàngu kuwàhi-ha da 
pa-payema-da. Hama tuna na hapi mbàtingu ba kudi - diliha da tau da ma-
pareta. 
14Da ba - banjaru la pinu tana hama tuna hibu ma-hawurungu-ha; namuda-
ma-a ba kupiti-ha da bandada, hama tuna na tau na maupu tilu ma-
hawurungu la hibuda. Nda ningua wulu kàpa ma-kambàraku, nda ningua 
mawanga ngaruna jàka ndia majiku - jikuna,” wàna. 
15Na nyuna i MIRI napanii, “Pekuna nu na kataka ba na-pahamemu wikina 
la hangga tau mawànya? Màla na rondangu narihi ningupa welingu la tau 
maràma wànya? Nda palu panunggalu-a ma-katangu tau, tàka tau duna ma-
katangu palu panunggalu,” wàna. 
16Nadu na tau Ahuru ba na-pangamba-duka wikina, i MIRI Mahupu-mbiha 
napa na-patàka-nya pahidu wàngu la pahuku-nja da parawira - parawira da 
maba - bànduku. Napa natàka-nja pariti bokulu hama tuna epi ma-pakehi 
panua naingu. 
17I Ala matua, na Harii Ihirailu, napa Nyuna hama roka epiya la dalu hau 
lodu ba natunu pambuta-ya mbuu ndàba na ngga - nggàra, jiapa na jemi rii 
madàka-mbu. 
18Da oma timbi dàngu da woka kamboka la tana Ahuru napa pa-patàlaru 
ailulu-haka, hama tuna na tau hidu na malàlu lundu meti. 
19Da pingi ai napa ana hawutu-kiada-ka, hi lupa dapingu-mbu da anakeda 
padiha-ha. 

Hawutu-ana napa na tau pa-pamànangu 

20Na rehina napa natàka, na rihina na banjaru Ihirailu na mamara nda na-
pahandera-anyapa na lurina la banjaru ma-kuaha na matika pa-patàlaru-ha 
nyuda, tàka mbulungu-kiana-ka lai MIRI, Ala matua Ihirailu. 
21Na rihi hawutu-na na banjaru Ihirailu napa na-manundu belika lai Ala na 
ma-kaborangu. 
22Jiapa-kadu nàhu na tau Ihirailu ka hama tuna na karohu wara la tehiku-ya 
danguna, ana pira-ayaka napa na mabeli. Na hukungu welingu lai MIRI 
mareni ama-naka, tàka ràka-mana dàngu ba mamola-maya ba patàlaru-ya na 
banjaru nuna. 
23Langatàka, nggubulu-na na tana napa na-pakabu-ya paraïna i MIRI na 
Mahupu-mbiha; nuna pabota-na i MIRI-mayaka, dàngu nda peku-anapa la 
pa-panjilu-nya. 

I MIRI napa nahuku-nya na Ahuru 

24I MIRI na Mahupu-mbiha napanii-nya na banjaru-na na maninya la Hiungu, 
“Àmbi mangàdatu-dunya na tau Ahuru, jiapa ka na-kapidihu-kai dàngu na-
pamayila-kai hama tuna ba tudanggai nu da tau Mehiru la handàka-na. 
25Nda pira-anapa mandaina, njàpu-nanyaka na hàngga-nggunggai, hàla napa 
patàlaru-ngguhaka nyuda. 
26Nyungga MIRI Mahupu-mbiha, napa ku-ràmbahu wànja ràmbahu, hama 
tuna ba ku-ràmbahu-ya na tau Mindiangu la Palindi watu Oripu. Na Ahuru 
napa kuhuku-nya, hama tuna ba kuhuku-nya na Mehiru. 
27La rehi nu napa ku-pahàla-kai welingu la kapidihu-nanggai Ahuru, dàngu 
nyuda nda dahili kuaha-akai-pa,” wàna. 

Na pa-hànjalu na muhu 

28Da tanatara Ahuru mbàda wàhi-danyaka na paraingu Ayatu. Nyuda mbàda 
làpahu-danyaka la Mikurungu! Da bàlangu-da nyuda da-bànjalu-ha la 
Mikumàhu! 

29Nyuda mbàda làpahu-danyaka na papala dàngu hi datodu la Nggemba! Da 
mangia-nya la Rama da-kandàndaku, tàka da mangia-nya la Nggimbia na 
paraingu-na i Hanganji Haulu, mbàda palai-daka duda. 
30Kaladaku-wa, ha mangia-nya la nggalimu! Ronguwa, ha mangia-nya la 
Laihia! Hemawa, ha mangia-nya la Anatutu! 
31Da mangia-nya la Màtumena dàngu la Nggembimu dapalai-ka pa-hinggilu. 
32La lodu nàhu na muhu ninyaka la paraingu Nòpu, dàngu lai nu hi da-
pakawudu-ha da limada hanggangu la Tandula Hiungu, la paraingu Yeruhali. 
33I MIRI Mahupu-mbiha napa na-panjoru-ha hama tuna na kahanga ai pa-
katoka welingu la pingina. Na marihi ha-memu dàngu marihi jangga la 
hongada napa papunggu-ha hi panjoru-ha. 
34I MIRI napa napunggu-ha hama tuna pingi ai la padua omangu na 
papunggu wàngu kataka. Jiapa-kadu ka da-kalatungu hama tuna pingi ai ma-
kanjupu hawiru la Limbanongu, jiangu-ma napa ba danjoru. 

Yahaya 11 

Na pa-hanganji peku 

1Da wàlana i Hanganji Ndautu hama tuna na pingi ai na pambàda punggu. 
Ba tuna hama tuna welingu la kanjiru-na ba natumbu na kalunga bidina, 
tuna numbu welingu la wàlana i Ndautu napa na-kawudaku na haàtu 
hanganji. 
2Na kuaha-na i MIRI napa na-kapipi-ya, jia-duyaka hi na-paeti dàngu hi na-
manggàna, namàhi papiti botangu dàngu la pa-pahàra-nya; napinya na 
pambuha-na i Ala hi na-karadaku-nya Nyuna. 
3Pambuha-mananya la pa-manundu lai MIRI. Nda àtalu timbangu-ana duna 
dàngu nda na-palata-anya na pulu tau. 
4Na ngera tau mila natimba padeni-manya, na tau nda pa-yatangu wàngu 
tànji eti-mana ba na kahiri-ya; na tau njala pa-hukungu-ya la hupu liina 
nyuna, na tau akatu na pamauya. 

5La ngga - nggàra bia na-paluangu lima wàngu mola dàngu tuturu-na. 
6Da ahu rumba napa da pa-angungu dàngu mbimbi, da mahangu kadutulu 
da-katuda angu dàngu kamàmbi. Da ana hapi napa daniti rumba la lihi ana 
hinga, dàngu anakeda-a napa mapawa-nja. 
7Napa da hapi dàngu da mbaruangu angu nganguda rumba, da anada napa 
da-katuda pa-angungu. Da hinga dangangu rembi hama tuna hapi. 
8Jiapa na haàtu ana rara nda nggàra ehina jàka na-pajulu la lihi kataru pa-
upahungu. 
9La Hiungu Tandula Matua-na i Ala, nda ningu ma-akatu jàka ndia ma-
paruha. Napa na paraingu nambinu-nya papi wànya i Ala, hama tuna wai 
mapinu-ya na tehiku. 

Na banjaru pa-kahika napa nabeli 

10Napa natàka na rehina ba ninya na haàtu hanganji wàlana i Ndautu na ngia 
pa-parànja-nanya mata paraï ba - banjaru. Napa damai lai nyuna hi dapeka-
nya rihina na ngia pa-ngiangu-na. 
11La lodu nuna napa i MIRI nahili handàkungui pawànya na kuaha-na ba 
nangàndi beliya na banjaru-na na marihi la Ahuru dàngu la Mehiru la tana - 
tana Pàturu, Hundangu dàngu Elàmu, la Mbambilu, Hamàtu dàngu la nu - 
nuha mamarau. 
12Napa i MIRI na-jakarungu hau penji ndumada da banjaru. Nuna hau 
tandaya ba pauhi beli-nanyaka na banjaru Ihirailu dàngu Yahunda na ma-
tanyalangu la mbuu ndàbana na hupu tana, hi nangàndi beliha. 
13Na pa-hanganji Ihirailu napa nda nahili pakilitu-anyapa na Yahunda, tàka 
na Yahunda nda nahili muhu-anyapa na Ihirailu. 
14Napa anguda pa-kaluluku-nya na tau Pilitingu la patama lodu dàngu la 
paramba-nja da banjaru la pahunga lodu. Napa da-panyàku-ha da banjaru 
Endumu dàngu Muapu, tàka napa na banjaru Amungu da-marubuku lai 
nyuda. 

15Napa i MIRI na-pamihi-ya la Njobuwai Huwihu. Natuya na ngilu mbana 
ma-hapuputu hi lupa pihu mbungu ana luku kàrahu-ya na Luku Epuràtu, 
tàka hi peku pala mangu halapangu-na nimbihu-na na tau. 
16Nduma banjaru-na na marihi, ninguka napa ànda bokulu la paluhu welingu 
la Ahuru, hama tuna la rehi luhuna na Ihirailu welingu la Mehiru. 

Yahaya 12 

Na ludu pamalangungu 

1Napa natàka na rehina bai ludu: “MIRI, ku-pamalangu-nggau, nadu bau 
pamanda-ngga. Làti àmangu bau uhànggangga, tàka nàhu wadaru-nanyaka 
na mbenimu. 
2Langatàka i Ala jiaya na Ma-pamàna-ngga, Nyuna-a duku na ngia 
pawainggu. Nda ku-mangàdatu-a, nadu ba na-paàtalu-ka. Na ma-pamàna-
ngga jiaya i Ala, kuludu-nya Nyuna. 
3Ngera hamana na wai maringu mànjaku na ma-pahawola-ya na tau 
mamadau, tuna numbu nyimi napa bai hanggela hawola ba na-pamara-kai 
paraïna i Ala,” wàna. 
4Napa natàka na rehina bai pinii, “Pamalangungu-wa lai MIRI, dàngu 
rubuku-nya Nyuna. Bobaru-yawa la ba - banjaru na mangunju-na dàngu na 
paraï rukuna. 
5Wunda-nyawa ludu i MIRI, nadu ba dangu rukuna da pa-hangàtarungu. 
Màta la pa-nggubulu awangu ka narongu-ha da paraï da pa-rukuna. 
6Kayaka-wa ha ma-ngiangu la Hiungu, ludu hawola-wa. I Ala matua Ihirailu 
kanjupu ma-pangarangu-ya, Nyuna ngiangu-mananya la hongami nyimi,” 
wàna. 

Yahaya 13 

I Ala napa nahuku-nya la Mbambilu 

1Yiana-yaka na hupu liina i ala, na pakataku-na i Yahaya, anana i Amuhu na 
rukuna la Mbambilu: 

2Pa-kapàdaku-ha da penji pabera la pinu palindi kamulungu! Waranja da 
ngara tanatara, dàngu pangaku-nya na pungumu tandana màta ka da-
kangaburu-ha da pindu bokulu-na na paraingu nuna na ma-ngànjangu. 
3I MIRI mbàda paau-nanjaka da mini patara - mini patara papindi. Nyuda 
da-kaborangu, damo-nungu wikida dàngu ràka pa-wotungu-maha. I MIRI 
nawua-nja wai ngera la pahuku-nja da tau panggàna mbenina Nyuna. 
4Patingi-nyawa na linguna na ma-kanyaüru la ma-palindingu, hama tuna 
kanyaüru tau dangu ma-pauhi. Patingi-nya na kanyaüru-da da pa-hanganji - 
pa-hanganji dàngu da ba - banjaru ma-pauhi. I MIRI Mahupu-mbiha talànga 
hamata-nanya na kanguhuru pabera. 
5Nyuda maida welingu la ta - tana ma-maliru la hupu tana. La dalu hànggana 
i MIRI jiaha nyuda da pawàna la pa-patàlaru-ya nggubulu-na na pinu tana. 
6Padudurungu-wa, nadu na loduna i MIRI ba mareni-naka. La lodu nuna na 
Mahupu-mbiha napa patàka-nanyaka na luju làjaru. 
7Na tau - tauka napa napàda-nyaka lamanga-na na limana dàngu ba 
mbulangu-nanyaka na toru mbenina. 
8Nyuda mbuu ndàbada handauni-nanjaka mangàdatu nda uku dàngu kayili 
hidu-danyaka hama tuna na kawini paana ba wànaka. Nyuda da maràngga 
pa-tàngaru wàngu hala etida darara da matada paraï pa-makia. 
9Na loduna i MIRI napa nàmunya, dàngu la lodu nuna i MIRI pahàla-nanyaka 
na hànggana dàngu na mbenina na manda najaru. Na pinu tana napa maràda 
mbila-yaka, dàngu na tauka na manjala napa na-tàlaru. 
10Nimbihu-da da kandunu dàngu da kanguhuru kandunu napa da pànjangu 
pa-kajilaku; na lodu napa na-kapatàngu la rapa hungana, dàngu na wulangu 
nda nahili hambila-apa. 
11I MIRI napanii, “Napa kuhuku-nya na pinu tana ruku akatu-na dàngu da 
tau akatu ruku njàlada. Nimbihu-na na tau abungu napa ku-pawawa-ya, na 
tau ngànjangu dàngu na mambana etina napa kuhuku-nya. 

12Na tau na mamara hawutu-ada, darihi hawutu-pa welingu la marara ihi 
mbàngina. 
13Napa kupa-kandàndaku-ya na awangu dàngu kuyoya-nya na pinu tana 
welingu la pangia-na la lodu paloha-nggunya na mbeninggu Nyungga, MIRI 
Mahupu-mbiha. 
14Da tau nàmu la Mbambilu da-paiha ngganggangu hi dapalai la tanada 
haàtu - haàtu. Hama tuna ruha mapalai welingu la ma-patamangu, jàka ndia 
na kabàba mbimbi manda ningu mapawa-nja. 
15Nggamu biaya na payàpa napa pakoja-ya hi lupa nameti. 
16Nyuda napa ita wiki-madanja ba pa-làjaru-ha da ana rarada, ba rambanja 
da umada, dàngu ba rumbaku-ha da papaha-da,” wàna. 
17I MIRI napanii, “Napa kukoda-nya na banjaru Mandai la palàndahu-nya la 
Mbambilu. Nyuda nda dabihu-a pakei li hambeli ka mabara ka marara-yakai. 
18Dawàngu pàndi dàngu panada napa da-pameti-ha da ana bidi mini. Nyuda 
nda damila-anja eti da ana rara dàngu nda daaï-aha da anakeda. 
19Welingu la mbuu ndàbada da pa-hanganji, na Mbambilu jia-yaka na marihi 
manandangu, dàngu da-hamewu wànya paraï tau mangia-nya. Ba tuna 
Nyungga, MIRI, napa ku-palàjaru-ya, hama tuna ba tunggunya nu la 
Hondumu dàngu la Nggomora. 
20Nda hili ningu-apa napa ma-ngiangu ningu lai nu. Nda ningupa tau Arapu 
njadangu napa mawulu maüna lai nu, dàngu nda ningu-apa napa ma-
pawangu ma-welingu mbimbi kamàmbi-na pangangu rumba lai nu. 
21Na pa-ngiangu nuna napa pangia-da da banda matàmba-kia-yaka. Da 
wàngi dawulu hibuda la u - umada nyuda, dàngu da ota maningu kapangu 
da-ngiangu lai nu napa. Da kamàmbi matàmba napa kaujaku - kaujaku-daka 
la kanànda paraingu. 

22Da ulu ahu matàmba dàngu ahu rumba napa da panggepi làngingu la lewa 
- lewatu dàngu la uma - uma hanganji la Mbambilu. Na rapa tanàhaku-na 
mareni-nanyaka dàngu nda pahili pa-kanduli-anyapa,” wàna. 

Yahaya 14 

Kabeli welingu la ngia pa-wàrungu 

1I MIRI napa namila-nya eti na banjaru-na, dàngu hi nahili pindi beliya la 
pamangu-nya. Nyuna napa nahili bànjalu beliha la tana wikida nyuda. Na 
tau hangàdangu napa nàmunya dàngu hi da-engangu lai nu anguda nyuda. 
2Dangu banjaru napa mandula-ya na banjaru Ihirailu la pa-kabeli la tana na 
pawua-nanja nyuda i MIRI, dàngu lai nu napa da ba - banjaru nuda da-
paatangu wikida la Ihirailu. Na Ihirailu napa na-tanawa-nja da tau da 
mambàda tanawa-nja nyuda dàngu hi da-pareta-ha nyuda da mambàda 
roduku-nja nyuda. 

Na hanganji Mbambilu la parai tau meti 

3I MIRI napa na-pahàla-ya na banjaru Ihirailu welingu la hiduna dàngu la 
hanggàri-na, dàngu welingu la paràma mbotu na pa-pabukungu-ha nyuda. 
4Jàka nalaku-nyaka nuna i MIRI, napa nyuda da paaka-nya na hanganji 
Mbambilu, “Na hanganji mbàringu nanjoru-ka! Nyuna nda namàka-apa la 
pa-parodukungu. 
5I MIRI mbàda kanjupu-nanyaka na pareta-da da makuaha - kuaha akatu 
6da mawàngu mbenida ba da-roduku-nja da ba - banjaru dàngu ba nua 
naingu-na na pa-mayila-naha. 
7La malamiri la nggubulu pinu tana napa mandangu dàngu nambiru-
nanyaka, hi nalundu mbaha eti nimbihu-na na tauka. 
8Da pingi eru dàngu da pingi kajuu Limbanongu da-hawola-ka nadu ba 
nanjoru-ka na hanganji na ma-mbàringu dàngu ba hambàda-yaka, nda 
ningu-apa ma-paràhangu tau papunggu-ha nyuda! 

9La parai tau meti mbàda rimangu-manaka la panggepi-ya na hanganji 
Mbambilu. Ka pawàla-danyaka da ndewada da tau maningu kuahangu 
àmangu la pinu tana, dàngu da ndewada da hanganji hadangu-danyaka 
welingu la kanjàka hanganji-da. 
10Nyuda mbuu ndàbada warangu-danyaka, ‘Ha! Nyumu nàhu hama-ma-
andaka, bau malijangu nda ningu màkamu! 
11Àmangu nyumu ba tembi wànggau lingu jungga, tàka nàhu nyumu 
ninggauka la mahàna-na la parai tau meti. Da ana kataru jia-haka da nggala 
katuda-mu dàngu da ngeli jia-haka da hinggi lumburu-mu,’ wàdanya. 
12Ha, hanganji Mbambilu, àmangu nyumu kandunu marai romu-kau na ma-
hanggilangu, tàka nàhu nyumu kanabu-munya-ka welingu la awangu! 
Àmangu nyumu mu-taluha da ba - banjaru, tàka nàhu nyumu pa-tòkungu-
kauka la tana. 
13Mukita etinu nyumu pahei la awangu, dàngu la pa-bànjalu-ya na kanjàka 
hanganji-mu la pinu kandunu majangga halawàla! Bau kakaya nyumu peku 
mandapu-mu pa-hanganji la pinu palindi mbara dia, pangia-da da ndewa - 
ndewa ba da-pauhi. 
14Na paniimu nyumu napa muhei la kahuluku karumangu dàngu nadedi-kau 
Mahupu-jangga. 
15Tàka ba tuna, nyumu papuha-kauka la njuruku marihi manjolungu la parai 
tau meti. 
16Nyuda da maninja lai nu napa da-tàngaru dàngu da-kandura-kau. Nyuda 
napa da-paàrangu, ‘Yiana jia-yaka yia na tau na ma-kàduku-nya na pinu tana 
dàngu na ma-pariu raünja da pahanganji - pahanganji? 
17Nyunaka na ma-palàjaru-ha da parai - paraingu dàngu na ma-panjilu-nya 
na pinu tana hi nadedi maràda wara? Jiaya yiana yia na manda kàli pahàla-
ha da tanawangu-na jàka ndia ka napuli-nja pabeli?’ wàda. 

18Mbuu ndàbada da hanganji-da da ba - banjaru patani pa-bokulungu-ha la 
pinu tana da-mahuru la retida nimbihu-da, 
19tàka nyumu nda ningua retimu; na metimu pa-wàrungu hama tuna kalunga 
na pa-tulaku, na-pitaku-nya metida da ma-patarangu da ma-hanggubalu la 
pabera, tàka hi kawuka papohu-nja nyuda la liangu kubu watu, hama tuna 
meti banda pakali - lijakungu. 
20Nyumu mbàda pa-làjaru-munyaka na paraimu dàngu mu-pameti-haka da 
angu banjaru wikimu. Rukuna nuna-duka nyumu hi nda patani-nggau hama 
tuna da angumu pa-hanganji hawiangu. Nda haàtu ndoku welingu la kuru 
umamu na ma-akatu na pa-pamara. 
21Na tobu wàlahu palu rengga pakiringu-mayaka! Da anamu mini napa 
dameti ruku njalada da boku la mangilu-da. Nda haàtu-apa napa welingu lai 
nyuda ma-pareta la pinu tana jàka ndia ma-pahadangu parai - paraingu,” 
wàdanya. 

I Ala napa na-palàjaru-ya na Mbambilu 

22I MIRI na Mahupu-mbiha napanii, “Nyungga napa ku-làndahu-nya la 
Mbambilu, hàla hi ku-pamolu-nya. Nda haàtu-mbu napa pa-pamara, anakeda 
nda ningumbu napa pa-paluri-nggu. Nyungga, MIRI, mambàda panii, wàna. 
23La Mbambilu napa kutuya ramuku pangia-da da wàngi. Na Mbambilu napa 
ku-podahu pambila-ya. Nyungga Mahupu-mbiha mambàda panii,” wàna. 

I Ala napa na-palàjaru-ya la Ahuru 

24I MIRI Mahupu-mbiha na-harangu-ka, “Na pambàda pakaka-nggu jiangu-
ma ba palaku-ya. 
25Da tau Ahuru la Ihirailu na tananggu napa ku-palàjaru-ha, dàngu da 
maninja la palindi - palindi-nggu napa kukali - lijaku-nja. Napa ku-pahàla-
ya na banjaru-nggu welingu la kapidihu-ha dàngu welingu la buku patuu 
lerada da tau Ahuru. 
26Yiana-yaka na pa-pakaka-nggu ndumana na pinu tana; na pungunggu na-
pajola-ka la pahuku-nya na ba - banjaru,” wàna. 

27I MIRI Mahupu-mbiha mbàda bota-mana-nyaka la patuna nu. Na punguna 
na-pajola-nyaka la pa-hukungu, dàngu nda ningua haàtu mamàka pa-pabeta-
nya. 

I Ala na na-palàjaru-ya na tau Pilitingu 

28Yiana-yaka na lii langu na pa-pakadangu la ndaungu metina i Hanganji 
Ahàhu. 
29Ha banjaru Pilitingu, na palu panunggalu na pawàngu ba panunggalu-
nggau nambataka. Tàka àmbu nggaüru wàdunya, nadu jàka nameti na heu 
na ularu, na ularu na marihi akatu nàmu-nyapa na mahilu-ya, dàngu na tilu 
ularu napa na-wàkahu-nya na nangga hawurungu. 
30Napa nyimi na-handauni-kai rimba nda palàda dàngu mbuu ndàbana na 
tau na marihi pa-pameti-ha. Tàka da tau mila halawàla la banjaru-na i MIRI 
napa da-ngalangu pangangu, dàngu da tau nda payatangu napa daluri 
mambiru. 
31Padudurungu-wa, dàngu warawa la pakarai pa-ndulangu, ha parai - 
paraingu Pilitingu! Màtawa kai riu raü hàla paraï pa-mangàdatu! Na kutungu 
kumburu tana na-hambutalu-ka weli diangu tandana ba nàmunya na pamba 
muhu, nda ningua haàtu ma-wudutu la honga-da nyuda. 
32Nggàra-yaka na hema na pawua-ndanja da papalewa welingu la banjaru 
Pilitingu? Napa i MIRI na-pahada-nya la Hiungu dàngu na banjaru-na na ma-
mayila napa na-kahiri-ya, màta ka wàndanja. 

Yahaya 15 

I Ala napa na-palàjaru-ya la Muapu 

1Yianaya na hupu liina i MIRI rukuna na Muapu. Na paraingu Àru dàngu 
Kiru mbàda pa-pamolu-manyaka la dalu hau rudungu jua, dàngu na paraingu 
Muapu na-malinggitu-ka. 
2Na mangia-nya la Ndimbungu dahei la palindi pahii ningu la ngia palumu-
danja da marapu. Na mangia-nya la Muapu dàngu hawina-da ba dahiinya na 

paraingu Nembu dàngu Mandemba. Dakikiru-ha da katiku-da dàngu da wulu 
njerida tandana ba hawina-danya. 
3La à - ànda na tau na-panggànangu hinggi karungu tanda hawina-da; la 
talora dàngu la toku ndidu uma, da-padudurungu dàngu dahii. 
4Da tau Hehimbungu dàngu da tau Eliali la - ladada, tàka na kaladaku-da 
parongu-maha lundu la Yahàhu. Jiapa-kingu da tanatara duda nda - 
ndàndada; na-mbulangu-maaka na kaborangu-da. 
5Kumila-nya eti na Muapu! Da mangia-nya da-hinggilu-ka la paraingu 
Huawàru dàngu la Ekulàtu-Helihia. Ninja da ma-kandekalu li la Luhitu 
dàngu hiida; ningu mapalai la Horunaïmu ba dàngu walangu-da pahii ba 
nanggàna-ha hanggàmaru. 
6Na wai Luku Nimirimu dàngu na rumba na matumbu la hingina mbàda 
màdu marokutu-daka, nda hili ningupa matumbu - matumbu mamuru. 
7Na tauka napala-yaka na ana luku Haarambimu dàngu da-pamukarungu la 
pa-pamara-ha mbuu ndàbada da bandada. 
8La nggi - nggini la padira Muapu tarongu mahii. Na padudurungu-da 
parongu-ya la Enggulaïmu dàngu la Mbaeri-Elimu. 
9La Ndimbungu na wai luku narara-ka nadu ba na-pakorungu-ka wai ria. 
Dàngu i Ala na-patàka-nya na hangia - hangia na mahili rihi mbàringu la tau 
lai nu. Da tau tobungu da pa-pangàndi-na, napa da-pameti hàlaha da tau 
Muapu da maluri-kipa. 

Yahaya 16 

Na Muapu nda namàka 

1Welingu la paraingu Hela la maràda wara, na banjaru Muapu na-
pangàndingu ana mbimbi pawotu-na ndumada da ma-kuaha la Yeruhali. 
2Da tau Muapu da-patiangu la hingi Luku Arunongu ba dapa - pangga nda 
patuba hama tuna na ma-hawurungu na payaulu welingu la hibuna. 

3Nyuda dapanii dànja da tau Yahunda, “Peka-nggama jàka nggikina wàma-
aka bàdi. Màtawa kau pamau-nggama la hambàti mbana lodu, dàngu màta-
nggamaka ka ma-engangu la maümu. Nyuma yia tau mamai pa-hinggilu-
kama, wini àru-nggama dàngu àmbu kaleka aru-nggama. 
4Pahia àru-nggama ka mapaengangu la paraimu. Kahiri àru-kama welingu la 
tau na ma-mbuhangu pa-palàjaru kama,” wàda. (Na ma-panokungu dàngu 
na ma-palàjaru napa najàpu, dàngu na tau na ma-palàjaru-ya dàngu na 
maroduku-nya na tana Ihirailu napa na-molungu. 
5Tunaka nu napa na haàtu na wàlana i Ndautu nanjadi hanganji, dàngu 
nyuna napa na-pareta-ya na banjaru-na ba nawàngu mbuhangu dàngu 
tuturu. Nyuna napa na-pandolaku-ya na ma-deningu dàngu narengga pa-
luangu lima la palaku-nya na ma-deningu.) 
6Na banjaru Yahunda napanii, “Nyuma marongu-mayaka na ruku ngambana 
na banjaru Muapu. Mapi-manjaka nyuda ba da-ngànjangu dàngu ba da-
abungu, tàka na paniida nyuda abungu-adanya nda ningu ndoku ihina,” 
wàna. 
7Ba tuna màtawa ka da-maràngga pahiingu na banjaru Muapu Màta bianja 
ka dahii jàka danamu-ha da pangangu mahàmu da pakàli ngada la paraingu 
Kiri-Harehitu. Màta-njaka ka da mbota monungu dàngu kanjaïku. 
8Da woka la lihi Hehimbungu dàngu da kaliu angguru Hipuma pa-palàru-
haka, da woka na kàli ngia pa-ngalangu-da wua angguru mahàmu halawàla 
ndumada da ngara ma-kuaha banjaru hi kiri maüku wànguda. Àmangu nuda 
da woka angguru da lerangu lupa tàka la paraingu Yaehiru, dàngu 
hanggangu la pahunga lodu tàka la maràda wara, tàka la patama lodu tàka 
la hapapa Tehiku Meti. 
9Nàhu nyungga hii-nggunjaka da pingi angguru Hipuma hama tuna ba kuhii-
nya la Yaehiru. Ku-pakawàraku-nya wai mata la Hehimbungu dàngu la Eliali, 
ba nangaa pambuta-haka muhu da ihi tanada. 

10Nda ningu ndokupa haàtu ma-hawewa la woka - woka kamboka nuda. Nda 
ningu ma-kayaka jàka ndia maludu la woka angguru. Nda ningu-apa mapohu 
angguru papandoi wai angguru. Mbàda papànja-nggunyaka na pa-oingu 
hanggela hawola-da. 
11Na etinggu namila mumuhu ba kuita-ya na hadana la Muapu dàngu la Kiri-
Harehitu. 
12Na tau Muapu lundu diraya ba na-kandekalu la palindi la ngia pa-lumungu-
da pa-hamayangu, tàka nda ningu linguna. 
13Nuna-duyaka na hupu liina i MIRI àmangu na pawua-na ngerana na 
Muapu. 
14Nàhu i MIRI napanii, “Tailu mbua ndaungu pa-tumbukungu-kiaka, mbuu 
ndàbada da banda pawulu-na na Muapu mohu-danyaka. Na ràyatu na 
madangu napa ana hawutu-kiadaka dàngu da-lamanga,” wàna. 

Yahaya 17 

I Ala napa nahuku-nya na Hiria dàngu na Ihirailu 

1I MIRI napanii, “La Ndamàhiku nda na-pahada paraingu-apa, tàka pabundu 
kanànda-kiaya-ka. 
2Da parai - paraingu la Hiria napa pa-dunjakungu-haka lundu nu - nu, dàngu 
pangia kabàba banda-kiaya-ka; nda ningu-apa haàtu matanggu yaulu-ha 
palaku. 
3Na Ihirailu na-mbulangu-ka na ngia pa-handera-na dàngu na Ndamàhiku 
napa na-mbulangu-ka na marandeka-na. Na tau Hiria na marihi na maninya, 
napa naluri milaka, hama tuna na tau Ihirailu. Nyungga, MIRI Mahupu-
mbiha, mambàda panii,” wàna. 
4I MIRI napanii, “Napa natàka na rehina na rapa dedina na Ihirailu ba njàpu-
nanyaka, tàka na mbokaru-na namau. 
5Na Ihirailu napa hama tunaka na woka la Repayimu na pambàda hàla 
pamuti-ya na uhu nggàndumu-na, dàngu ba hakudu-anaka na rihina. 

6Hama tuna na pingi haitungu na pahàla papàpu wuana, ana hau dàmbu-kia-
daka da maninja la kapuka, kahanga - kahanga-na, tuna numbu la Ihirailu 
ba hawutu-anaka na tau na mamara. Nyungga, MIRI, Ala Ihirailu, mambàda 
panii,” wàna. 
7La lodu nuna na tau napa nabeli pakarai pa-ndulangu la Ma-padika-nya, i 
Ala matua Ihirailu. 
8Nyuda nda dahili monungu-apa ruku lima wikida, nu da ngia pawotu 
maraku da ngia patunu-da dupa, dàngu da kahala hadana na marapu kawini, 
i Ahera. 
9La lodu nuna, da paraingu da ma-kapingatu ngia pa-torungu-da napa jiaha 
da tanyànggaru-kia-daka dàngu malinggitu-danyaka, hama tuna da paraingu 
da pa-dunjaku-da da tau Hewi dàngu Amori ba jiaya na palaida welingu la 
tau Ihirailu. 
10Ha Ihirailu, nyumu mumbula-nyaka i Ala na ma-pamara-kau dàngu na ma-
kahiri-kau hama tuna na palindi watu na ma-kapingatu. Tàka na-
panjangangu-na mutunja ihida da wokamu la palumu wànja da marapu. 
11Tàka jiapa-kadu nuda da pa-tondungu ka dawàngu kalunga dàngu ka 
dawàla nu la lodu tondu-munja, tàka na wuada nda ningua pangala-mu. Na 
pahunggu-mu jiaya na handuka dàngu na hidua na manda peku mbulangu. 

Da paraingu muhu napa patalu-ha 

12Da ba - banjaru da ma-kapàru talànga kanggupuku-da; na linguna hama 
tuna lingu tehiku dàngu na kanduu ngalingu mbangatu. 
13Nyuda ba da-ndàharungu hama tuna iwa obungu-ha. Tàka i Ala na-
kayàmbaku-nja, tàka hi dapalai marau. Ba yauluha nyuda hama tuna na uta 
halàpatu la karaha palindi pa-hawuru ngàndi ngilu, jàka ndia kumburu tana 
pa-hambutalu ngàndi làpuru. 
14La kalitu da-patumbu-ya na mangàdatu dira matiki tàka la marai romu nda 
hili ni-anjapa nyuda. Nuyaka na ura dedina na tau na maramba-nda nyuta. 

Yahaya 18 

I Ala napa nahuku-nya na Hundangu 

1La hau tana la hapapa-da da luku Hundangu parongu-ha da lingu 
kahinggiru. 
2Welingu la tana nuna mai-danyaka da wunangu ba dali la Luku Nilu la tena 
- tena pàndangu. Ha tau papalewa ma-hawàritu, beli parenggangu-wa la 
tanami na ngia palida da luku. Ngàndiwa lii langu ndumana na banjaru-mi 
na ma-kapàru dàngu na ma-kaborangu, da taumi da mini jangga da ma-
talonahu manula-da dàngu da pamangàdatungu la nggubulu pinu tana. 
3Nyimi mbuu ndàbami mangia-nya na pinu tana! Hamata-ya jàka daheika da 
penji dita la pinu palindi - palindi! Patingingu-wa jàka palingu-ha da 
taropitu! 
4I MIRI mbàda panii-nanggaka, “Welingu la pangia-nggu nu dita napa 
kungadu hu wawa dàngu mandangu pa-kariangu kahingiru-na, mandangu 
hama tuna na mburungu na maninya la rudungu na ma-pambanahungu la 
wula muti, dàngu kahingiru hama tuna handaraku mata lodu la harii. 
5Ba ndedi jiaya na rehi wuada da ai, ba damunju-ka da wàlada dàngu da wua 
angguru ba ndedi darara la pingi, la Hundangu napa na-làjaru-ka paraï 
muhu, namuda-ma-a hama tuna na kahidi na ma-kàtahu kalunga welingu la 
pingi angguru. 
6Da metida da panjuri-da pa-dunjakungu-ha hi nanganja ma-hawurungu la 
wula wandu dàngu banda bohu la wula maringu,” wàna. 
7Napa natàka na rehina da maraku pangàndi-ha lai MIRI Mahupu-mbiha 
welingu la paraingu na ngia palida da luku, welingu la banjaru-na na ma-
kapàru dàngu ma-kaborangu, welingu la tau jangga jola dàngu ma-talonahu 
manula-na dàngu na pa-mangàdatungu la nggubulu pinu tana. Nyuda napa 
damai la Palindi Hiungu, la ngia palumu-nya i MIRI Mahupu-mbiha. 

Yahaya 19 

I Ala napa nahuku-nya la Mehiru 

1Yiana-ya na hupu lii langu ngerana na Mehiru. I MIRI namai la Mehiru na-
kaliti karumangu mbangatu. Da marapu - marapu la Mehiru ta - tàtada la 
hanggana dàngu na tau Mehiru na-wudutu na etina. 
2Napanii i MIRI, “Napa ku-patumbu-ya na pabera dua wiki la Mehiru: na 
angu dedi nalawa-nya na angu dedina, na lihi uma nalawa-nya na lihi 
umana, na hau paraingu nalawa-nya na hau paraingu dàngu na hau pa-
hanganji nalawa-nya na hau pa-hanganji. 
3Napa Nyungga ku-pabeta-nja da pa-pakaka-na na Mehiru dàngu ku-poraku-
ha da ringgitu-da. Napa dakarai pa-ndulangu la marapu - marapu dàngu da-
paàrangu la tau manyura dàngu la wàndi - wàndi jàka nggàra pawàngu. 
4Napa kupuli-nya na Mehiru la lima haàtu hanganji mambana mbàringu na 
mawàngu mbana etina pa-pareta-ha nyuda. Nyungga, MIRI Mahupu-mbiha 
mambàda panii,” wàna. 
5Na wai Luku Nilu napa na-kalàhangu dàngu napa manda - ndai namihi. 
6Da londa - londa napa dawau muhungu nu ba mareni njàpu-naka na waina. 
Da tibu hala dàngu da rumba malaï-danyaka. 
7Mbuu ndàbada da idingu la karaba idingu la hingi Luku Nilu damàdu-ma-
aka hi na-jiliru-ha ngilu. 
8Da ngara mini yàpa iyangu da makàli yàpa iyangu la luku dahali urada 
dàngu dahii, nadu da mangela-da dàngu da jalada ba nda ningupa linguda. 
Da ngara da ma-tinungu nda nggàrapa pamonu-da; 
9-10nyuda dàngu da maràma ngganji lodu nanjàpu-ka na renggitu-da. 
11Lalu mbana ndubaha da ngara ma-pairungu la paraingu Huangu! Da tau 
Mehiru da marihi manggàna da-wuangu panaungu tau ndubangu! Da toru 
mbeni pàku papanii la hanganji ba wàla tau manggàna-ha dàngu ba umbuku 
hanganji wungangu-ha nyunda! 

12Ha ai, hanganji Mehiru, nggihaka da mini panaungu-mu da ma-manggàna? 
Màla hi dapi bianya na pa-pakaka-na i MIRI Mahupu-mbiha ndumana na 
Mehiru. 
13Da ngara ma-pairungu la Huangu dàngu la Mepihu bai tau hanganga juaha. 
Nyuda nda ma-pairungu-aha, tàka tau ma-panjàrangu banjaru-naha. 
14I MIRI-maka na matuna-nja nu hi da-wuangu panaungu ma-pambingungu 
anguha. Na njàpuna, mbuu ndàbana na pa-palaku-na na Mehiru nanjala, na 
panggana hama tau maüku-ya ba mbembatu - mbembatu-na dàngu hi na-
tanjàriku la muta wikina. 
15Nda ningu ndoku haàtu la Mehiru mamàka pa-pandulangu, ka ma-kuaha-
ya ka rayatu-ya, ka tau pawiri-ya jàka ndia ka àtalu tauyaka. 

Na Mehiru napa na-maraku-nya i MIRI 

16Napa natàka na rehina na banjaru Mehiru ba beri kawini makia-ya dàngu 
mangàdatu-ya. Nyuda napa da-kandàndaku ba da-mangàdatu jàka daita-
yaka i MIRI Mahupu-mbiha jàka na-jakaru-nyaka na limana la pahuku-nja 
nyuda. 
17Na tana Yahunda jia na pa-kanggupuku wàda da tau Mehiru handàka 
panamu - handàka panamu-nja nyuda na botangu-na i MIRI Mahupu-mbiha 
na manggàna-ha nyuda. 
18La rehina nuna napa na hilu Imbarani jia-yaka na pawàngu la lima mbua 
paraingu la Mehiru. Da tau lai nu napa dawunda harangu la parongu-na i 
MIRI Mahupu-mbiha. Na hau na paraingu napa datunya tamuna “Paraingu 
Mata Lodu,” wàdanya. 
19La rehi nuna la puhu tana Mehiru napa ningu hau ngia pawotu maraku 
ndumana i MIRI, dàngu la padira tana hapungu-na na andu watu na pa-
kahaungu-ya i MIRI. 
20Na ngia pawotu maraku dàngu na andungu jiaha da tandana ba ninya i 
MIRI Mahupu-mbiha la Mehiru. Era ningu ma-roduku-nya, hàla nyuda ka da-

warangu la pakarai pa-ndulangu lai MIRI, napa na-paràhangu haàtu tau la 
pa-pamara-ha nyuda. 
21I MIRI napa na-pawuwangu wikina la banjaru Mehiru, hàla napa tanda-
danyaka dàngu hi da-marubuku-nya, hi dangàndi-nya kameti maraku dàngu 
hi damaraku wànya. Nyuda napa dapeka-ya na paràndi-da lai Nyuna ba 
dawàngu pa-harangu. 
22I MIRI napa na-ràmbahu-ya na banjaru Mehiru, tàka hàlaka nu napa na-
pamàlaru-ha. Nyuda napa da-pambelingu lai MIRI, dàngu Nyuna napa na-
patingi-nya na hamayangu-da dàngu hi nawua-nja pa-màlaru wàngu. 
23La rehi nu napa ninguka ànda bokulu la henaku-na na Mehiru dàngu na 
Ahuru. Da mangia-nja da dambu tana nuda da-paluangu da-pamaingu ba 
daliya na ànda nuna dàngu hi anguda ba da-lumungu. 
24La rehi nu na Ihirailu hama-ma-adaka na mandapu-da dàngu na Mehiru 
hamangui na Ahuru, nuda ba tailu banjaru-ha jia-haka napa na 
pakanyurungu wàna na nggubulu pinu tana. 
25I MIRI Mahupu-mbiha napa na-pakanyuru-ha hi napanii, “Ku-pakanyuru-
nggai nyimi, ha Mehiru banjaru-nggu, Ahuru pa-padika-nggu dàngu Ihirailu, 
banjaru paleha-nggu,” wàna. 

Yahaya 20 

Na wunangu kalulu jiaya na tanda 

1La hupu liina i Hàranggongu, hanganji Ahuru, na liku uru tanatara Ahuru 
na-kaluluku-nya na Àndutu na paraingu tau Pilitingu. 
2La tailu mbua ndaungu ba ndedipa nu, i MIRI na-paràha-nya i Yahaya anana 
i Amuhu pa-pahàla-nja da halapa-na dàngu na hinggi karungu pa-kalambu-
na. Ka pa-namatungu-nanyaka hi nalaku kalulu ba dàngu nda ningu halapa-
na. 
3Ba jia-yaka na nggupulu-danya na paraingu Àndutu, i MIRI napanii, “Na 
atanggu i Yahaya mbàda tailu mbua ndaunaka ba na-kalulu dàngu ba nda 

ningu halapa-na. Yiana jia-yaka na tanda jàka nggàraya napa na madedi la 
ngerana na Mehiru dàngu na Hundangu. 
4Na hanganji Ahuru napa na-tanawa-nja da tau welingu la padua paraingu 
nuda hi na-dundilu-ha ba dàngu kalulu-da. Ma-kaweda bidi tau, mbuu 
ndàbada dalaku dàngu nda ningu kalembi-da dàngu nda tunguda lata 
wihida, ba wàngu paita-ha da kalili-da ba tanda pa-makia wànanya na 
Mehiru. 
5Da tau da mapeka-nya rihina na Hundangu dàngu da ma-hamemu wànya 
na Mehiru napa dahala da etida dàngu nda nggàra-apa pamonu-da. 
6La rehi nu da tau da ma-ngiangu la hingi tehiku dapanii, ‘Tàngaru-ha jàka 
nggàraya na ma-handauni-nja da banjaru pa-hamemu wànda la pa-kahiri-ta 
welingu la hanganji Ahuru. Nggiki hama mara bianda-ka?’ wàda,” wàna. 

Yahaya 21 

Na paita ruku na tanyànggaru-na la Mbambilu 

1Yiana-ya na lii langu na ngerana na Mbambilu: Hama tuna na ngilu kaputi 
ahu na makanduu ba na-pàlaku maràda wara, tuna nu na tàkana na ura pàda 
welingu la paraingu ma-mbàringu. 
2Nyungga kuita-ya la harii mata rukuna na matumbu - matumbu na pa-
mangginggitungu; rukuna na makei kuu dàngu na ma-patàlaru. Ndàharangu-
wa, ha tanatara Elàmu, kaluluku-wa! Ha tanatara Mandai, nggupulu-wa. I 
Ala panjàpu-nanyaka napa na mayila na paruku-na na Mbambilu. 
3Nu na harii mata na pambingu-ka hi lupa nda peku ita nda peku rongu-
anggupa. Dira mangàdatu dàngu dira katiu-ka hama tuna kawini na ma-
talànga paana. 
4Naliu laü na etinggu; paraï pa-mangàdatu jia hi kunggai ridu. Na rudungu 
parinju-nggu tàka hi ngàndi-nangga panggai ridu wàngu bia. 
5Kuita-mbuya na pamangu mbabu na pambàda pa-yemangu, da ngia pa-
mandapu-na na pa-dundangu ningu-maka. Nyuda ngangu ngunungu-

danyaka. Tàka hi jia rongu biada pareta, “Ha dimi parawira! Rimanja da 
temingu-mi!” na mawàna. 
6Hàla panii-nanyaka i MIRI lai nyungga, “Lakuwa kau bànjalu haàtu tau 
madai la uma dai dàngu paràha-nya ka na-patàka-nya jàka nggàraya na 
paita-na. 
7Jàka na-itangu pamba la njara da mamai madua - madua, da pamba ma-
kaliti kalandai dàngu ota, màta ka na-hamata pahàmu-nja,” wàna. 
8Tunaka nu na madai ka nawara, “Miri, nyungga mbàda daingguka rudungu 
lodu,” wàna. 
9Tàngaru, jia-duhaka nyuda! Da pamba la njara da mamai madua - madua. 
Tunaka nu na madai nahili panii, “Nanjoru-ka na Mbambilu! Da kahala hada 
palumu-da da-kaweraku tapàlangu la tana,” wàna. 
10Oi banjaru-nggu Ihirailu! Nyumu mbàda papari - rinakau-ka hama tuna na 
karohu uhu nggàndumu. Nàhu ku-patàka-nggau lii langu hàmu na parongu-
nggu welingu lai MIRI Mahupu-mbiha, na Ala Ihirailu. 

Na nyuraya ngerana na Endumu 

11Tuna yia na lii langu ngerana na Endumu. Ningu tau mawara-ngga welingu 
la Endumu, “Ha, madai, namandai-pa nàhu na rudungu? Pira njàmu-napa ba 
ndedi nambaru?” wàna. 
12Kuhemaya, “Na mbaru napa nàmunya, tàka na rudungu-mbu. Jàka mu-
mbuhangu pa-paàrangu, mai bia kau paàrangu-ki,” wànggunya. 

Na nyuraya ngerana na Arapu 

13Yiana-ya na lii langu ngerana na Arapu: Ha, tau Ndendàngu, da pajuru 
danggangu-mu da-pamaüngu la tana Arapu la ma-pajemingu. 
14Ha mangia-nya na tana Tema, wuanja pa-unungu da tau mamadau da 
mamai lai nyumu dàngu wuanja pangangu da ngara ma-lelingu. 
15Nadu nyuda ba mbàda palai-daka welingu la hapanda pa-binjiru, welingu 
la pàndi pa-pandàngi, dàngu welingu la pabera na ma-mbàringu. 

16Hàla panii-nanyaka i MIRI lai nyungga, “Hau ndau tuda-kia-naka na talu 
mehada da banjaru Kendàru ba nanjàpu. 
17Da mini pana Kendàru tau marihi kaborangu-ha. Ba tuna ana hawutu-ada 
welingu lai nyuda napa da mamara. Nyungga, MIRI Ala Ihirailu mambàda 
panii,” wàna. 

Yahaya 22 

Na panyura ngerana la Yeruhali 

1Yiana-yaka na lii langu ngerana la Lolangu Harii mata: Ha, mangia-nya la 
Yeruhali, nggikina nyimi hi mihei la toku ndidu uma? 
2Nda ràka-ana na nggubulu paraingu ba naremi dàngu ba na-kayaka 
kakàlaku mbaha eti. Nadu da mini mbeni hanggangu-mi da mameti la pabera 
nda metida ba dapakangaburu-a. 
3Mbuu ndàbada da liku-urumi mbàda palai-daka dàngu pa-tanawangu-haka 
dàngu ndedi tungudu haumbu ana pana. Mbuu ndàba da tau kapàru-mi pa-
tanawangu-mbuha jiapa ka mbàda palai marauda. 
4Àmbi ihi lingga nyungga; pahia biangga nyungga ka ku-paduduru-nja da 
tau welingu la banjaru-nggu da mameti. Àmbi kamangu-du paomba-ka. 
5Tubangu-ma, i MIRI Mahupu-jangga dàngu Mahupu-mbiha mbàda kawuku-
mana-nyaka na lodu yiana ba lodu pariu raüngu-ya, lodu kanggupuku dàngu 
lodu kanyaüru-ya la Lolangu Harii mata. Da kangeli paraingu pa-nyungguru-
haka. Natalia wara karai pa-ndulangu parongu-ya la tandula - tandula. 
6Da tau Hiria damai la njara dàngu kareta pabera, da tau Elàmu da-dàkangu 
pàndi dàngu pana. Da tau Kiru da-payemangu temingu-da. 
7Da lolangu kamboka la Yahunda dambinu wànguka kareta pabera. Da 
pamba la njara rimangu-da padua la ngaru pindu boku - pindu bokulu la 
Yeruhali. 
8Nggubulu-na na ngia pa-torungu-na na Yahunda da-tanyungguru. La rehi 
nuna, hamata-miha da dàka pabera la kuru madàka. 

9-10Nyimi hunggu-minjaka da maràta - ràta la kangeli Yeruhali da paràka pa-
pahàmu. Nyimi ihamata ndàbaha da uma la Yeruhali, mi-nyànggaru-ha ba 
nda pirada la hongada tàka da watuda hi mi-pahàmu wànja da kangeli 
paraingu. Ka pa-uhingu wai, 
11nyimi mi-pandoi ma-patàmangu daa la paraingu dàngu hi pandema-nya na 
wai welingu la ma-patàma memangu. Tàka nyimi ndai eti wànya i Ala ba 
mandai-manaka la pa-pakaka-nya nuna mbuu ndàbana dàngu hi kiri 
tumbuna nuna. 
12La rehi nu i MIRI Mahupu-jangga dàngu Mahupu-mbiha na-paràha-nggai 
kai hii dàngu kai pa-dudurungu, kai kikiru-ha da katiku-mi dàngu kai 
kalambungu hinggi karungu. 
13Tàka na nyuna, nyimi hawola-minya dàngu remi pàku-minya. Hambàli-
minya mbimbi dàngu hapi hi ingangu tolungu dàngu unu-minya wai angguru 
bai warangu, “Maiwa ka tangangu ka ta-ngunungu, nadu haromu ba meti-
ndanyaka!” wàmi. 
14I MIRI Mahupu-jangga dàngu na Mahupumbiha na-pawuwangu wikina lai 
nyungga hi napanii-ngga, “Langatàka, na akatu-da nyuda nda kujàma-anja 
lundu dameti. Nyungga, MIRI, mambàda panii,” wàna. 

Ba panamu-nya na Hepuna 

15I MIRI Mahupu-jangga dàngu Mahupu-mbiha na-paràha-ngga palua lai 
Hepuna na kapala la kuru uma hanganji, la pa-patàka-nya yiana na liina i 
MIRI, 
16“Bau kaka wikimu, nyumu na nggamukau? Nggàra hàku-muka hi mukobu 
retimu la palindi watu? 
17-18Rimangu, nyumu napa kuwàru pamarau - raukau. Nyungga napa ku-
njàkilu-kau dàngu kukulu-kuluru-nggau hi kukilu - kilunggau hanggangu la 
parai bokulu hama tuna mbola. Lai nu nyumu hi mumeti la karaha-da da 
kareta pa-hamela wàmu. Nyumu mbàda pairaku-munyaka na tamu kuru uma 
mirimu. 

19Jia-duyaka nu nyumu hi ku-pukalu-kau dàngu hi ku-papuru-nggau welingu 
la pànggatu-mu na majangga. 
20La rehi nu napa kupaau-nya na atanggu i Eliyakimu anana i Hilikia. 
21Da paki ràmamu dàngu da boru bànggimu napa ku-panggàna-nya nyuna. 
Mbuu ndàbada da kuaha-mu napa ku-pakata-nja lai nyuna. Nyuna napa ama-
danyaka paraï da mangia-nya la Yeruhali dàngu Yahunda. 
22Nyunaka napa na ma-kuaha lundungu la wawa hanganji wàlana i Ndautu. 
Nyuna napa na makata-nya na kuhi pa-hanganji. Nyuna jàka na-bunggahu-
haka nda ningu-apa mamàka pa-pandàbi-nya, tàka jàka na-pandàbi-nyaka, 
nda ningua mamàka pa-bunggahu-ya. 
23Nyuna napa kuwua-nya pa-mandapu ma-undungu hama tuna na paku na 
papaku pa-undungu la dindingu. Nggubulu-da da kuru umana patembi 
ndàbaha rukuna nyuna. 
24Tàka da nua kalembi-na dàngu da patanggu-na napa jia-haka da bukuna. 
Nyuda napa da-kanderungu-maaka lai nyuna, hama tuna na wurungu na-
patiwalungu la paku. 
25Jàka tunaka nu, napa na paku na papaku pa-undungu, napa tambukalu-
nanyaka duna hi na-kanabu. Dàngu nuna jia-yaka na dirana na nua kalembi-
na hamanai mbuu ndàbana na ma-kanderungu lai nyuna. Nyungga, MIRI, 
mambàda panii,” wàna. 

Yahaya 23 

Na panyura ngerana la Tiruhu dàngu la Hindungu 

1Yiana-yaka na lii langu ngerana la Tiruhu. Ha mini tehi - mini tehiku 
Hapanyulu na ma-njadangu libu muru padudurunguwa! Bai pa-lirungu 
welingu la Hipuru, mbàda panii-nggaika ba mbàda kabu-naka na paraingu 
Tiruhu. Na ngia pa-palabungu-mi dàngu da umami jiaha da kanànda-adaka. 
2-3Hii jilungu-wa ha ma-ngiangu la hingi tehiku, mini danggangu Hindungu! 
Nadu làti bai kàli pa-ngàndingu tau la hapapa tehiku la pakei la pa-

danggangu uhu nggàndumu Mehiru dàngu la padangga dànya mbuu 
ndàbana na banjaru. 
4Ha paraingu Hindungu, na-mbulangu-ka na mangarangu-mu! Na libu muru 
nda nawai angu-anggau-pa, “Ndedi ku-handàkangu-a duku pa-paana, ndedi 
ku-handàkangu pa-kulipu anakeda mini jàka ndia kawini,” wàna. 
5Màlambu da tau Mehiru da-katàtaku dàngu da-kanggupuku ba darongu-ka 
na Tiruhu nakabu-ka ba wàda. 
6Pa-dudurungu-wa, dàngu hinggilu-wa la Hapanyulu, ha ma-ngiangu la hingi 
tehiku! 
7Iluya na paraingu-mu na Tiruhu na mambàda ninya weli ndaingu. Jia-yaka 
yiana yia na paraingu na makàli hanggela hawola? Jia-yaka yiana yia na 
paraingu na makàli pangàndi-nja da tau la hapapa tehiku la pahimbu lurida? 
8Màla da mini danggangu-da nda maràmba parihi tembiha la pinu tana? 
Nggamuka na mapiti botangu la papuha-ya na Tiruhu, na paraingu na marihi 
kuaha nu? 
9I MIRI Mahupu-mbiha, Nyuna na mapiti botangu tuna nu. Nyuna na 
mabota-ya la pa-panjàpu-ya na ngambana na mangia-nya rukuda mbuu 
ndàbada da pangala-da da pahunggu-da, dàngu hi pawawa-ha da tau 
patembi la pinu tana. 
10Lakuwa kai ràmaha da wokami, ha ma-mandapu-nya la Hapanyulu, nadu 
na ngia pa-palabungu mbàda nda ningupa. 
11I MIRI na-payalungu limana la pinu tehiku dàngu hi nakilu-nja da pa-
hanganji - pa-hanganji. Na-wuangu pareta ka palàru-ha da tindingu Punihia. 
12Napanii i MIRI, “Ha paraingu Hindungu! Na hawolamu njàpu-nanyaka. Da 
ma-mandapu-nggau pa-kapidihu-haka. Jiapa ka da-hinggilu-kadu la Hipuru, 
jia-maya ba nda dangudu,” wàna. 

(13Nda jia-aya na banjaru Ahuru, tàka na banjaru Mbambilu duna na mapuli-
nya na paraingu Tiruhu la banda bohu. Nyuda-mbuduka da ma-pahada-nja 

da lewatu pa-nggupulu wàngu, na-nyungguru-ha da tindinguna dàngu hi 
datuya na paraingu panjadi kananda-na.) 
14Pa-dudurungu-wa, ha mini tehi - mini tehiku! Na paraingu na pa-bokulu 
eti wàmi na-làjaru-ka. 
15Napa natàka na rehina ba maromba-nya na Tiruhu pihu kambulu ndaungu 
mandaina, hama ndau luri haàtu hanganji. Jàka na-làpahu-ka na rehi nuna, 
na Tiruhu napa hama jiangu kawini pahunda-ya la ludu yiana: 
16Pitiwa jungga, winggiru-nya na paraingu, ha kawini pahunda maura 
dedimu na pa-rombangu! Kàritu-yawa na jungga, kau luduki, napa nyumu 
ka namu belikau. 
17Ba nanjàpu-ka na pihu kambulu ndaungu, napa i MIRI nanamu-ya na 
Tiruhu dàngu hi na-papeku-ya la palaku-nya na paràma-na àmangu. Napa 
nyuna nadangga dànja mbuu ndàbada da pa-hanganji la pinu tana. 
18Da pautu-da dàngu da wundada nda da-pahàmu-aha, tàka da-maraku 
wànja lai MIRI. Da tau da malumu-nya i MIRI napa dawànja nuda da àmahu 
la pakei wàngu pakida pangada na pa-kalana-da. 

Yahaya 24 

I MIRI napa nahuku-nya na pinu tana 

1I MIRI napa na-pamolu-nya na pinu tana, hi lupa na-katuku riku dàngu na 
malinggitu kahàna. Nyuna napa na ma-kabeli puhaya na pinu tana dàngu 
na-paiha nggangganya na ma-mandapu-nya. 
2Mbuu ndàbana na tau napa na-pahama ndàba na ura dedida: ratu dàngu 
rayatu, na ata pakei dàngu na pa-tangara-na, na ma-danggangu dàngu na 
makei, na ma-pinjangu dàngu na ma-wuangu pinjangu, na mawulu dàngu na 
mamila. 
3Na pinu tana napa nda papinya karuma-na tàka hi pakabu-ya. I MIRI mbàda 
panii-naka, jiangu-maka napa ba tuna nu. 

4Na pinu tana napa namàdu dàngu namalaï, na nggubulu pinu tana na-
kariku. Na awangu na tana hama kariku-mada. 
5Na pinu tana na-iraku nadu na ma-mandapu-nya napangga-ha da pareta-na 
i Ala, da-pahilu-nja da pa-kawuku-na dàngu da-kandulingu welingu la pa-
ràndingu na patura-na i Ala dàngu nyuda lundu nu - nu. 
6Jia-duyaka i MIRI hi naràtu-nya na pinu tana hi nahuku-nya na ma-
mandapu-nya rukuna na pa-pandoi-da. Nyuda napa dakehi hi hawutu-adaka 
nyuda da mamara. 
7Da pingi angguru da-kariku dàngu naharui ka hunggu wai angguru. Na tau 
na ma-hawola àmangu nàhu biti-nanyaka. 
8Nda pahili rongu-apa ma-kàritu jungga na ma-nggaüru dàngu ma-tumbungu 
lamba hakapapa mamanggonggatu. Pànjangu-nanyaka na mbabu tau ma-
hanggela hawala. 
9Nda hili ningu-apa ma-unungu angguru maludu, nda hili ningu-apa 
mapàda-nya na mbangatu-da da wolu maüku. 
10Nggubulu-na na paraingu na-kanyaüru; mbuu ndàba da pindu uma pakuhi-
ha ba mangàdatu-danya da mangia-nja. 
11Da tau dawara hu lua la ànda ba nanjàpu-njaka wai angguru. Nda ningu-
apa hawola la paraingu nuna lundu nu - nu. 
12Na paraingu naluju-làjaru-ka, dàngu da pindu boku - pindu bokulu-na da 
tanyànggaru-ka. 
13Nuna-duyaka na matumbu la nggubulu pinu tana la hau banja - hau 
banjaru. Hama-mana la rehi pàpu, la rehi pàpu wua haitungu ba pàpu lundu 
hàlaha dàngu da wua angguru da ma-pa-malamiringu ba papàpu la pingiha. 
14Da tau da mamara napa ludu mbaha eti-danyaka. Da tau la patama lodu 
napa bobaru-danyaka na mangunju-na i MIRI 
15dàngu na tau la pahunga lodu napa dawotu-nya Nyuna. Da ma-mandapu 
la hingi tehiku napa da pa-mangunju-ya i MIRI, na Ala Ihirailu. 

16Welingu la hupu tana parongu-ya na ludu wotungu ndumana na Ihirailu, 
na banjaru ma-karadaku. Ba tuna, ai inai nyungga! Ba kariku-nggunya! Da 
ma-kaleka - kaleka pangalangu-madanya, màlai ba manaü kaleka-mada. 
17Rongu, ha nggubulu-mu ma-mandapu-nya na pinu tana! Na kanggupuku, 
na kahili dàngu na hiru nedi-danggai. 
18Na tau na mapalai welingu la kanggupuku napa na-kanabu la kahili, dàngu 
na tau na mamara welingu la kahili napa nakàna la hiru. Na ura kawalu napa 
pa-huburungu-ya welingu la awangu dàngu na lata pinu tana napa na-
kanggauhaku. 
19Na pinu tana napa naràta, na-muburu dàngu na-nggàduku. 
20Na kawunggilu pinu tana napa mbembatu - mbembatu-na hama tuna na 
tau maüku, dàngu na-yoyangu hama tuna na uma dai la ngilu mbangatu. Na 
pinu tana napa nambàpa paraï pambotu da njalana. Na-làjaru nda nahili 
hadangu-apa. 
21La rehi nuna i MIRI napa nahuku-nya na ngara ma-kuaha la lumbu awangu 
lerangu dàngu da hanganji - hanganji la pinu tana. 
22Nyuda napa pa-pauhi pa-pohungu-ha hama tuna na tau pa-tahangu la kubu 
liangu, dàngu hi panàngga-nja la uma kapàtangu lupa natoma na rehi la 
pahuku-nja. 
23Na wulangu napa na-kapàtangu dàngu na mata lodu nda nahili handaraku-
apa, nadu i MIRI Mahupu-mbiha napa na-pareta ba hanganji-ya. Napa Nyuna 
na-pareta la Yeruhali, la pinu Tandula Hiungu tàka hi na-pajiliku-nya na 
bunjuku-na la ngara liku uru banjaru-na. 

Yahaya 25 

Na ludu wotungu 

1MIRI Nyumuka Alanggu, ku-pabokulu-kau Nyumu dàngu kuwotu-nya na 
tamumu. Nadu da paràma - paràma-mu kanjupu pa-hangàtarungu-ha; 

Nyumuma ma-pakaka-nja weli ndaingu, dàngu wàngu tuturu-mu ba pahàra-
nja. 
2Nuna na paraingu mbàda pakabu-muyaka; nuna na paraingu maningu 
tindingu-na kanànda-yaka. Da uma hanganji pawulu tau nàmu damauka, nda 
pa-pahada-anjapa lundu nu - nu. 
3Napa dawotu-nggau paraï da banjaru ma-kapàru, dàngu da-mangàdatu-
nggau la parai - paraingu-da da banjaru mbana eti. 
4Nadu ba ngia pa-hinggilu-kau Nyumu nduma tau lamanga, pa-ngiangu ma-
mànjaku nduma tau mila la rehi ndukana. Ngia pa-hangindingu-kau la 
hambàti ngilu mbangatu, ngia pamaü la mbana. Nadu na tau mbana eti na-
kaluluku, hama tuna na làpuru la wula urangu. 
5hama tuna na ngilu mbana la tana màdu. Nyumu ma-pakandii-ha da 
muhuma, mu-papànja-nja na warada da tau mbana eti, hama tuna na maü 
karumangu na ma-pa-wadaru-ya na mbana ma-hambàti. 

I Ala ba na-payema-nya na pamangu mbabu 

6La Tandula Hiungu, i MIRI Mahupu-mbiha napa na-payema-nya pamangu 
ndumana na banjaru mbuu ndàbana la pinu tana. Na-pajàma-nya pangangu 
marihi hàmu dàngu angguru papindi. 
7La pinu tandula nuna napa na-wainggahu-ya na karumangu handuka na ma-
panggàbalu-nja da ba - banjaru. 
8I MIRI Mahupu-mbiha napa na-pamolu-nya na meti lundu nu - nu! Nyuna 
napa na ma-podahu-ha da wai mata welingu la nimbihu mata, dàngu hi na-
pamarau-ya na pamakia wàngu na manggàna-ya na banjaru-na la nggubulu 
pinu tana. Mbàda wànaka i MIRI dàngu na rukuna nuna jiangu-maka 
natumbu. 
9La rehi nu napa napanii na tau, “Langatàka-madu, Nyuna jiaya na Alanda; 
Nyuna-maka na panedi-nda, ka pamàna-nda. Langatàka, Nyuna MIRI-ya; 
Nyuna-maka na panedi-nda. Nàhu ta-kayaka mbaha eti, nadu ba mbàda 
pamàna-nandaka,” wàda. 

I Ala napa nahuku-nya na Muapu 

10I MIRI napa naopa-nya na Tandula Hiungu, tàka na Muapu napa nakali - 
lijaku-nya hama na rembi la pangia kangudu. 
11Na ma-mandapu-nya napa na-pajola-ha da limana hama tuna na tau ka 
kungeni ba wàna. Ba tuna i MIRI napa na-pawawa-ha da ngànjangu-da hi 
lupa nda da-payatàngu. 
12Da tindingu Muapu dàngu da kangeli janggana napàpa-ha hi na-patàda-nja 
la tana hi lundu da kabu hama kumburu tana. 

Yahaya 26 

I Ala napa nawua-nya patalu wàngu na banjaru-na 

1La rehi nu napa na tau daludu wànya na ludu yiana la tana Yahunda, “Ai 
kanjupu kapingatu-ya na paraingu-nda; i Ala wikima ma-pahada-nya na 
tindingu-na, lai yiahu nyuta tamara. 
2Bunggahu-ha da pindu bokulu paraingu, ka natama na banjaru tuturu, na 
banjaru na mawànya na pawuku-na na Alana. 
3Ou MIRI, Nyumu ma-wuangu peku dàngu mànjaku la tau na ma-màndangu 
etina, nadu ba nawaikau Nyumu. 
4Wai mànu-yawa i MIRI, ba naingu opa-nanda i MIRI Ala. 
5I MIRI na-pawawa-ya na tau na ma-ngànjangu; na pakabu-ha da paraingu-
da da maningu tindingu-da, hi na-pambidahu-ha la tana. 
6Napa dakali - lijaku-nya paraïda tau mila dàngu mayila,” wàna. 
7Na tau patutungu nali la ànda kunduhu, ba Nyumu, MIRI malota-nya 
àndana. 
8Manunju-ya na botangu-mu, ou MIRI, dàngu hi mane - nedinggau Nyumu; 
jiakau Nyumu pawotu-ma dàngu parinju etima. 
9Na hamangu-nggu narinju-nggau la rudungu, na etinggu na-kalaura-nggau 
la mbaru. La rehi patanda-munya napa na pinu tana, na mangia-nya na pinu 
tana napa napinya na ma-deningu. 

10Jiapa-kadu ka hàmunya na tau akatu, nda na pa-pekangu-ma duna jàka 
nggàraya na ma-deningu. La nanggara pa-palatangu la ukumbu pa-kabaingu-
ya na pawàna, dàngu nda na-wàrihu-ya na kuaha-na i MIRI. 
11MIRI, rimangu-mamunya pahuku-nja da muhumu, tàka nyuda nda dapi-
anya. Màtawa ka da-kamiringu makia ba daita-ya na mbuha-munya na 
banjaru-mu. Màtawa nyuda ka damànji ba na-handauni-ha hukungu pa-
payema-munja. 
12MIRI, Nyumu napa ma-pamànjaku-kama, da paràma-maka Nyumu 
maràma-ha huruma nyuma. 
13Da miri hawiangu da-kuaha-madu-kama, tàka jiakau Nyumua pa-wàrihu-
ma, ou MIRI Alama! 
14Nyuda dameti-ka nda dahili luri-apa, da ndewada nda dahili hadangu beli-
apa. Nadu bau hàlaka-duka pa-pamolu-nja nyuda dàngu mu-podahu-haka 
welingu la kanandingu. 
15Mubonja patapu-nggamaka nyuma banjaru-mu, ou MIRI, na tana ngabama 
mu-palera-nyaka, jia-duyaka hi pa-mangunju-kau Nyumu. 
16Mbàda ràmbahu-mu-nggamaka; la ndukama ma-punjilungu lai Nyumu, hi 
ma-hamayangu lai Nyumu, ou MIRI. 
17Hama tuna na kawini na matiki pa-paana ba na-paringgitungu dàngu ba 
na-kaladaku paraï pakatiu, tuma numbu nyuma la hanggamu MIRI. 
18Nyuma ma-paihi kambungu dàngu ma-kayili la mayila, tàka nda ana 
nggàra-a pa-habola-ma; nda ma-wuangu pahàmu wàna na pinu tana, nda 
mabonja wàmbunya na ma-mandapu-nya. 
19Na banjaru-mu na mambàda meti naluri beli, da metida napa dahili 
hadangu. Da tau da pambàda taningu la tana napa da-hadangu hi dapayaa 
aungu. Hama tuna mburungu ma-pahayandalu-ya na pinu tana, bau paluri-
ya na banjaru-mu na mameti ndai. 

I MIRI na-patandangu ngera dàngu na-pahàmu beli 

20Tamawa la umamu ha banjaru-nggu hàla bitanya na pindu. Kapàndi-wa 
hawutu, lundu na-wadaru na hànggana i MIRI. 
21I MIRI napa napuru welingu la pangia-na la awangu la pahuku-nya na ma-
mandapu-nya na pinu tana paraï ruku njalada. Na-pameti kangunduhungu-
da tau napa pa-pawuwa-yaka. Na tana napa nda nahili pandàbi-anjapa da 
tau pa-pameti. 

Yahaya 27 

1La rehi nu i MIRI napa nawànya na hapanda-na na matara dàngu na madàka 
la pahuku-nya na Lewiatangu, na ularu na makawe - wenggalu dàngu na 
makale - lenggaru, dàngu ka pameti wànya na nggarihu la tehiku. 
2La rehi nu napa i MIRI napanii, “Luduwa ngerana na woka angguru-nggu 
na ma-manandangu. 
3Nyungga, MIRI, madaiya; ku-mangahu mànu-manya, rudungu lodu ba 
kudaiya, ka àmbu ningu ma-kuhiku-ya. 
4Nda na-miripu-apa na mbeninggu. Jàka era ningu rumba, jàka ndia rii 
madàka, Nyunggama napa ma-pamànji-ha, hi kutunu pambuta-ha mbuu 
ndàbada. 
5Tàka jàka lai Nyungga ngia pahimbu-da pamara da muhu banjaru-nggu, 
màta ka da-papeku daa pàkungga Nyungga, papeku daa-mangga bàdi 
Nyungga,” wàna. 
6Napa la rehi na manàmu-nya na banjaru Ihirailu hama tuna pingi ai ma-
paamu-ya, dàngu ma-hanggebaru, hi napinu wànya wuana na pinu tana. 

I MIRI nahuku-nya na banjaru-na 

7I MIRI ba nahuku-nya na banjaru-na nda hama mbotu-ana ba nahuku-nya 
na ba - banjaru na mamuhu-nja nyuda. Nda na-pameti-a banjaru-na hama 
tuna ba na-pameti muhuna Nyuna. 

8I MIRI nahuku-nya na banjaru-na ba nawàngu pawàru-nja la parai tau 
hangàdangu. Nyuna nayaulu-ha nyuda nawànja ngilu akatu welingu la 
pahunga lodu. 
9Ba tuna da njala tau Ihirailu hi jàmanja mbulungu da ngia pawotu maraku 
la marapu - marapu ka nggihu pamija-ha hama tuna na kapu. Mbuu ndàbada 
da ngia patunu dupa dàngu da ninu maüna na ratu Ahera ka pa-làjaru-mbuha 
bàdi. 
10Na paraingu ma-patindingu nuna na-malinggitu-ka dàngu pa-dunjakungu-
yaka hama tuna na maràda mbila na mabulu. Da kabàba banda niti-danyaka 
rumba hi damaü ningu lai nu ba da-pambuta-ha da ruu ai welingu la kahanga 
- kahanga-da da pingi ai. 
11Jàka damàdu dàngu dambata-ka da karànggada, mai-danyaka da kawini 
paohu-ha hi datuha ai mutungu. Na banjaru nuna nda nggàra ndoku papina, 
jia-duyaka hi nda namila-nya eti jàka ndia hi nda nambuha-nya paraïna i Ala 
Ma-padika-nya. 

I MIRI na-pahàmu beliya na banjaru-na 

12La rehi nu i MIRI napa na-pauhi mara haàtu-nya na banjaru-na welingu la 
Luku Epuràtu lundu la padira Mehiru. Nyuna napa na-paiha-nja hama tuna 
na tau na ma-paihangu karohu uhu nggàndumu welingu la tàdana. 
13La rehi nu napa pa-palingu taropitu bokulu la papaau belinja mbuu 
ndàbada da tau Ihirailu da pa-wàrungu la Ahuru dàngu la Mehiru. Nyuda 
napa damai la Yeruhali la pa-maraku-nya i MIRI la tandula matua-na. 

Yahaya 28 

Na papeka hahanya na Pa-hanganji Mbara Dia 

1Ura dedi pàku-anaka na paraingu pa-hamemu wàda da mini maüku la 
Ihirailu! Na manandangu-na namàli-ka hama tuna na wàla ai pautu na ma-
malaï la katiku-da nyuda. Ura dedi pàku ananya na paraingu mapo - pòdina 
pajangga la padua lolangu kamboka, na pa-hamemu wàda da ma-maüku dira 
matiki. 

2I MIRI napa na-paràhangu haàtu mini kapàru dàngu kaborangu. Namai 
hama tuna làpuru pa-kariangu ura watu mboka, hama tuna ura kawalu 
dàngu iwa ma-pakauta. Wàngu mbana etina na-parahu-nja la tana. 
3Na hememu-da da liku uru da ma-maüku nuda pataro - rohaku-ya. 
4Na wuwa tamuna na paraingu-da na mangeri kabura napa na mau. Na urana 
hama tuna na ura wua kapilitu na marara la ndedi rehina; ba ita-kiyaka ailalu 
pàpuya hi nganya. 
5I MIRI Mahupu-mbiha napa Nyuna wàla ai pa-kalipa ma-manandangu-ya la 
banjaru-na na marihi. 
6Napa i MIRI nawua-nja pa-pàdangu ma-deningu da ngara hakimu, dàngu 
patoru mbeni wàngu da tau matanggu dai paraingu welingu la tau mamai 
pa-kaluluku. 

I Yahaya dàngu da ngara wunangu Yahunda da ma-maüku 

7Da ngara wunangu dàngu da ngara ratumbu da-maüku nadu ba lalu unu 
padangu-da angguru dàngu wolu araku. Ba dalaku mbembatu - mbembatu-
da dàngu datu - tunjuru paraï pa-hariwatu kanandingu. Da ngara wunangu 
nda dapi-anjapa ihida da harii mata da pawua-na i Ala lai nyuda. Da ngara 
ratu nda damàka-apa parata palakara da pangàndi lai nyuda. 
8Da menjada dambinu wàngu muta, hi lupa nda ningu-mapa ma-yarahu lai 
nu. 
9Nyuda dapulu-ngga nyungga, “Ba nareki-ya nggamu-yaka na pa-ajaru-na? 
Nggamu maihi wànya na pa-kalokangu-na? Ba nakaka-ya anakeda kuduta 
ihu nyuta pabidi yila welingu la huhu? 
10Nggiki hama ajaru hau - haunanda hurupu, hau - haunanda lawiti kareuku, 
handala - handalaru papanii wàngu,” wàda. 
11Jàka ndai mbuhangu parongu-ka nyungga, napa i MIRI na-palewa tau 
hangàdangu pa-ajaru-kai la hilu tau hangàdangu. 

12I MIRI na-mbuhangu pawua-nggai nyimi mbuu ndàbami ngia pa-hangahu. 
Tàka nyimi ndai etingu-a pa-patingi-nya Nyuna. 
13Jia-duyaka ba tuna nu napa Nyunaka i MIRI na ma-ajaru hau - haunggai 
hurupu, hau - haunggai lawiti kareuku, dàngu handala - handalaru-nggai 
papanii wàngu. Tàka bai pangga napa minjoru kabara ndelangu hi mi-
manua, mikana la hiru dàngu hi tanawa-nggai. 

Na watu kabihu ndumana na Hiungu 

14Ronguwa jàka nggàra wàna i MIRI, ha dimi ma-paakangu ma-pareta-ya na 
rayatu la Yeruhali! 
15Mipanii nyimi ba mbàda tura-mika pa-njanjingu dàngu na meti dàngu bai 
kawuku lii pahamangu dàngu na parai mameti. Nyimi màndungu-mananya-
ka bai pàdanya ba nda nadeni-nggai ura pàda na manàmu-nya, nadu ba 
dangu kahili-mi la pa-manggangu wikimi. 
16Jia ba tuna, i MIRI Mahupu-jangga hi napanii tuna yia, “Napa Nyungga 
kutunya latana ma-kapingatu dàngu ma-undungu na Hiungu; hauna na watu 
kabihu ma-pawilingu maningu pa-tulihu, ‘Nggamu mawai pa-màndungu, 
nda jia tamaï-ana la pakaku,’ wàna. 
17Na ma-deningu jia-yaka na liku hukutu tàka na matànji jia-yaka na liku 
ndoluna,” wàna. Na ura watu napa na-kanjeku pabulu-ya na kakòlulu-mi na 
payàpa-mi. Napa na iwa ka nawari-ha da ngia pa-kapàndi-mi. 
18Na pa-njanjingu-mi dàngu na meti dàngu na lii pahamangu-mi dàngu na 
parai mameti napa pa-màtangu-ya, jia-duya jàka nàmu-nyaka duna na ura 
pàda, mija-minyaka ba tarohaku-kai. 
19Napa na-handauni-kai manjurangu panua naingu, nimbihu lodu, mbaru, 
tidu lodu, rudungu. Napa nda - ndàndami paraï pa-mangàdatu jàkai jàngapu-
ya na lii welingu lai Ala. 
20Nyimi hama tu-manaka na ma-katuda la nggala manda madita-kai ka peku 
luruhu-mi. Na hinggi lumburu-mi nda na-mbàlaru la pa-lumburu wànya. 

21I MIRI napa na-hadangu hama tuna la Palindi Parahingu. Nyuna napa na-
pajàrungu hama tuna la Lolangu Nggimbiungu la pa-palaku-ya na pawuku-
na, na pawuku-na na pa-hangàtarungu lai nyuta tau! Nyuna napa na-palaku-
ya na paràma-na na pa-hangàtarungu. 
22Nyungga mbàda rongu-manggunya-ka na hupu botana i Ala Mahupu-
jangga dàngu Mahupu-mbiha la pa-pamolu-nya nggubulu-na na paraingu. 
Àmbi paaka wàdunja da papanii hahangu yiada da pa-patàka-nggunggai. 
Napa narihi haruidu lai nyimi la pa-pamara wikimi! 

Na manggàna-na i Ala 

23Rongu-hawa da paniinggu, eti wànja da papeka hahanggu. 
24Na tau tungu woka nda jia panga - ngalangu-ana pa-kabànda, pahàka 
dàngu la panggari-ya na tanana ka tondunya. 
25Ba na-lànyapu-ka na tanana, hàbarungu-nanyaka wini, hama tuna da wàla 
hànggi mitingu dàngu da wàla hànggi bara. Natondu pa-ndalarungu dua ngia 
ngara uhu nggàndumu, tàka la halinggi-na ngara pangangu hawiangu. 
26Napi-manya na huri ràmaya, nadu ba mbàda ajaru-mana-njaka paraï 
Alana. 
27Nda nawàngu-a pàmbalu mambotu pa-pàmbalungu wàla hànggi mitingu, 
jàka ndia ndutungu karobaku pa-kapidihu wàngu wàla hànggi bara. 
Ndumana nuna nawàngu pàmbalu ma-halela duna. 
28Ba na-pàmbalungu uhu nggàndumu nda napanga - ngalangu-a pa-
pàmbalungu ka lupa na-kaweraku. Ndia! Napi-manya duna na huri 
pàmbalungu ma-jàngapu ba nawàngu pa-palaku-nya karobaku dita la pinu 
hi nda pa-pamija-ha da karohu uhu nggàndumu. 
29Na manggàna tungu nu paweli-na lai MIRI Mahupu-mbiha. Mbuu ndàbada 
da pa-pakaka-na i MIRI da-nggànangu dàngu da-hàrangu-ma. 

Yahaya 29 

Na urana la Yeruhali 

1Ura pàku-ana-nyaka na paraingu Yeruhali na ngia pawotu maraku manguna 
i Ala ba wàdanya! Ura pàku-ananya na paraingu pangia maü terana i Ndautu! 
Màtawa da ndaungu ka da-pahili henakungu dàngu da lodu pa-mbabungu-
na. 
2Tàka napa i Ala na-patàka-nya ura pàda nuna na paraingu, hi lupa nahali 
ura dàngu na-padudurungu na tau. Nggubulu-na na paraingu napa hama tu-
maana-ka na ngia pawotu maraku na pa-luburungu wai ria. 
3Napa i Ala na-kaluluku-nya nuna na paraingu dàngu hi na-nggupulu weli 
winggiru-nya. 
4Na Yeruhali hama tu-maana-ka na wàngi na ma-pamukarungu la pa-
parongu-ya na talia nggoruna weli dalungu la tana, na talia nggoruna na 
mabàta weli dalungu la kabu tana. 
5Na nyuna mbuu ndàbada nu da tau hangàdangu mbana eti napa da-
mbulangu hama tuna kabu tana jàka ndia kalàmba pangàndi ngilu. Tàka 
ndedi mbàdiku-na dàngu nda pambuti-nya. 
6I MIRI Mahupu-mbiha napa na-pahàla-ya nuna na paraingu ba nawàngu 
ngilu mbangatu dàngu upungu ma-wirungu. Napa Nyuna na-patàka-nya na 
làpuru dàngu na epi na ma-panyara. 
7Hàla, mbuu ndàba na pamba tau hangàdangu ma-kaluluku-nya na Yeruhali, 
na paraingu ngia pawotu maraku manguna i Ala, mbuu ndàbada da ma-
nggupulu-ya dàngu mahànjaluya nuna na paraingu, napa da-mbulangu hama 
tuna na manggadipangu la rudungu. 
8Da ba - banjaru ma-pauhi la pa-kaluluku-nya na Yeruhali napa hama tuna 
tau rimbangu na ma-manggadipangu ba talànga nganguna, hàla hadangu 
dàngu nda ningu ihi kambuna, hama tuna na tau na mamadau na ma-
manggadipangu ba talànga ununa wai, hàla hadangu dàngu mara nggoru-
naka. 

Na panau-panaungu-na na wunangu nda pa-wàrihu-aya 



1808 

 

 
Na Huratu Matua 

© 1995, Indonesian Bible Society. 
 

 
 

 

 

 

9Pangalangu bia paba - bànaru dàngu pa-kapudangu hama tuna tau mapoki! 
Maüku-wa, tàka nda ruku unungu-mu angguru. Laku mbembatu-wa, tàka 
nda ruku unumu wolu araku. 
10I MIRI na-patàtiku-kai dàngu hi mi-katuda minjalu. Nyuna ma-pakapuda-
nja da matada da wunangu, dàngu na ma-pandàda-nja da matada da ma-
manyura. 
11Na ihina nimbihu-na harii mata na-kawiningu welingu lai nyimi hama tuna 
na mbuku na patungu henggilu. Jàka ngàndiya na mbuku la haàtu tau na 
mapingu pambaha, kau karaiya mbaha àrungga-nya jàka wàmunya, napa 
panii-mana-nyaka duna ba nda peku-ana, nadu na mbuku nuna ba pa-
henggilu-ya, wàna. 
12Jàka ngàndiya la tau manda pingu pambaha, nda kupingu-a pambaha, 
wàna-maka duna ba nahema. 
13I MIRI napanii, “Da tau nuda ba da-marubuku-ngga la ngaru-maada, tàka 
da etida marauda-padua welingu lai Nyungga. Na anggama-da nyuda 
kalaratu pa-pandoi tau-maaha na patuda la katiku. 
14Jia-duya napa ku-pa-katàtaku-ha ba ku-nutakungu papalu-ha. Na tau na 
mamanggàna napa nanduba-maaka, dàngu mbuu ndàbana na pinguna nda 
ningupa linguda,” wàna. 

Na pa-monungu la rehi na manàmu-nya 

15Ura pàku-anaka na tau na mapamukarungu pakàpi-nya na pa-pakaka-na 
welingu lai MIRI! Dawàngu pa-kangunduhu ba da-paluangu limada, la 
kanandingu-da, ba nda ninguki haàtu maita-ta jàka ndia mapinya jàka 
nggàra ulanda, ba wàda. 
16Mbuu ndàbada da-panjingu njànganya. Nggiya na marihi pa-mangilungu, 
na matanggu pipi jàka ndia na tana wurungu? Peku-naka na pa-pandoi ba 
napanii dànya na mapandoi-ya, “Nda nyumua ma-pandoi-ka,” ka wàna? Jàka 
ndia peku-naka na wurungu ba napanii dànya, “Nda ana nggàra-a nyumu 
papimu,” la pawàna? 

17Ningu lara lii, “Nda nahili mandai-apa da omangu ba tana woka-haka, tàka 
da tana woka ba omangu beli-haka,” na mawàna. 
18La rehi nu na ma-kawanga napa narongu-ya na kareuku la mbuku na 
pambaha dàngu na tau poki na maluri la kapàtangu napa peku ngitana. 
19Da tau mila dàngu da ma-kambànga napa pàda beli-danyaka na mahàmu 
na pawua-na i Ala matua Ihirailu. 
20Nuna-yaka na hupu njàpuna na tau na ma-kapidihu anguna patau dàngu 
na ma-paaka-nya i Ala. I Ala napa na-pamolu-nya mbuu ndàbana na tau 
njala, 
21na tau na ma-pulungu anguna patau, na tau na ma-kahiri-ya na tau njala 
la pahuku-nya, dàngu na tau na ma-wewaru-nya na panii kambàliku ka àmbu 
na-ngalangu ma-padeningu na tau manundu. 
22Jia-duya nu i MIRI, Ala Ihirailu, na ma-pahàla-ya i Ambarahàmu, napanii 
nàhu, “Ha banjaru-nggu, nyimi nda pahili paakangu-akai-pa, dàngu na 
matami napa nda nahili tawàla-apa paraï pa-makia. 
23Jàka era ita-minja da anami da pawua-nggunggai, napa peka-dimi-nyaka, 
ba Ala matua Ihirailu-ka Nyungga. Napa mitembi dàngu mi-mangàdatu-ngga 
Nyungga. 
24Na tau nduba napa na-papekangu papinya, dàngu na tau na makàli kaburaü 
napa na-mbuhangu ka-ajaru-ya,” wàna. 

Yahaya 30 

Na pa-ràndingu dàngu na Mehiru na manda lingu 

1I MIRI napanii, “Ura pàku-ada-nyaka da ngara liku uru Yahunda, nadu 
nyuda ba da-kawutaru hanggangu lai Nyungga. Nyuda datundu-nja da 
pakakangu da panda pakaka-nggu. Nyuda datuu tanda limada la pa-ràndingu 
na ma-pahilitu dàngu na pawuku-nggu. Ka pabu - bundungu-duda-nyaka da 
njalada. 

2Nyuda da lua la Mehiru dàngu nda karaida panaungu lai Nyungga. Da 
handera la Mehiru dàngu damonu-nya na pa-ndulangu-na na hanganji 
Mehiru. 
3Tàka nuna na hanganji na pahala-ha da etida nyuda, dàngu na opangu na 
pamonu-da welingu la Mehiru napa nanduka. 
4Jiapa-kadu ka mbàda tàkada da tau papalewa Yahunda la paraingu Huangu 
dàngu Hanihu la Mehiru, 
5mbuu ndàba na tau napa makia-nanyaka nadu ba mbàda monu-nanyaka na 
banjaru nda palingu. Na pangala-da nda pautu wàngu-aya, tàka paakangu-
ya,” wàna. 
6Yiana-ya na hupu liina i MIRI na ngerada da banda da mangia-nya na tana 
mbara luru, “Da ngara papalewa dawotu-nja da kalandai dàngu da otada 
ngàndi pawua juangu, hàla dali ningu la ngaba madangu pa-manjurangu 
wàngu, pangia-da da hinga, da kataru pa-upahungu dàngu nangga pawulu 
kàpangu. Da pawua juangu nuda dawotu-ha la hau banjaru na manda màka 
ndoku pandula-ha nyuda. 
7Na pa-ndulangu-na na Mehiru kahewa-maana. Jia-duya hi kutunya tamu 
paaungu-na na Mehiru, ‘Ularu nangga manda pa-upahungu,’ wànggunya,” 
wàna. 

Na banjaru nda karadaku 

8I Ala na-paràha-ngga pa-tulihu hàlaha da akatu banjaru-na la hau mbuku 
ka tanda panda ma-rombangu-ha lundu nu - nu. 
9Nadu, nyuda ba banjaru ma-mbuhangu pa-kawutaru-ha hanggangu lai Ala, 
dakàli kambàliku, dàngu nda da-handàkangu pa-mbuhangu pa-patingingu lii 
pa-ajaru welingu lai MIRI. 
10Nyuda dapanii-nja da ngara wunangu, “Bitanya na ngarumu! Àmbu panii-
dunggama nggàraya na ma-deningu. Panii-yaka jàka nggàraya na pambuha-
ma la parongu-ya. Puli bia-nggama ka ma-padaingu pahora duma. 

11Laku kau hinggilu, àmbu ngguma-nggama. Nda ma-mbuhangu-a parongu-
ya na ngerana na Ala matua Ihirailu,” wàda. 
12Tuna nuduka hi tuna yia na paniina i Ala matua Ihirailu, “Nyimi mi-tulaku-
ya na pulunggu dàngu hi bokulu eti wànya na kapidihu dàngu na pa-lapingu. 
13Jia-duya hi njala-minya. Nyimi pangera kangeli janggakai maràta weli 
ditangu hu wawa; ndedi mbàdiku-na nyimi njoru-maami-nyaka. 
14Nyimi napa mbera karunggutu hama tuna wuru tana na mambera 
tanyalangu, hi lupa nda hilu hakadipu paràka pawàngu la paputu wàla epi 
welingu la tuluru jàka ndia pataku wàngu wai welingu la mbàlu,” wàna. 
15I MIRI Mahupu-mbiha, na Ala matua Ihirailu, napanii-nya na banjaru-na, 
“Panjilungu dàngu mandangu-wa, napa Nyungga ka ku-pamàna-nggai. 
Pawaiwa lai Nyungga dàngu mànjaku etimi, napa Nyungga kupa-kapàru-
kai,” wàna. Taka nyimi ndai bihu! 
16Tàka hi mbàda pakakangu-biami la papalai welingu la muhumi bai wàngu 
pa-kaliti njara palai. Hàmu! Ba jiangu-ma ipalai bàdi napa! Bai pangàdangu 
da njarami da-mbangatu palaida, ba tuna da tau da mayaulu-kai darihi 
mbangatu-pa duda. 
17Harata-ya na mapalai ba daita-ya na haàtu muhu, dàngu tau malima-a 
jiaka-ma-a bai palai hàla nyimi mbuu ndàbami. Na mani-kinya welingu la 
pambami jia-kia-yaka ba hapungu-na na andu penji dita la pinu tandula. 
18Na nyuna ba tuna i MIRI patiangu-mana-nyapa rehi rapa pa-itangu-na mila 
etina lai nyimi. Rimangu-mananya la pamila-nggai eti. Nadu Nyuna i MIRI 
ba Ala mawunda-ya jàka nggàraya na ma-patubangu. Oha-anaka na tau na 
ma-monungu lai Nyuna. 

I MIRI napa na-pakanyuru-nya na banjaru-na 

19Ha nyimi ma-ngiangu la Yeruhali, napa nyimi ndai hii pangalangu-apa. I 
MIRI namila etina, dàngu napa nalu hema-makai duna jàka mi-warangu la 
pakarai pa-ndulangu lai Nyuna. 

20I MIRI napuli-nggai la papàda-nya na rehi kamangu na mambotu, ba 
papeka-dunanggai. Tàka nàhu Nyuna wikima duna na ma-hadidi-kai hi lupa 
mipàda-nya ba ninya Nyuna. 
21Jàka era hiliru-mi welingu la ànda, la kajiami napa mirongu-maya duna ba 
nawara-nggai, “Yiana-ya na ànda, liya na ànda yiana,” na mawàna-nggai. 
22Da kahala hada marapu-mi da pa-apihungu àmahu bara jàka ndia àmahu 
rara napa ikawuka wàrunja hama tuna na wàrungu ma-marihaku, dàngu 
paniimi, “Pa-yilangu-wa welingu lai nyungga!” wàmi. 
23Jàka era hàbarungu-minya wini, i MIRI napa na-papurungu urangu ka peku 
tumbuna na wini dàngu ka ngalangu papàpu wuana ma-bundungu. 
Ndumada da bandami napa ninguma duna maràda pa-rumbangu ma-
lerangu. 
24Da hapi mini rombangu dàngu da kalandai maluku-ha da wokami napa 
dangangu pangaa banda marihi hàmu, da pa-payema kahaungu. 
25La lodu nggupulu-ha da tindingu muhumi dàngu ba pameti-ha da tauna, 
nimbihu da palindi dàngu da tandula da pa-tapanjirungu ana luku. 
26Na wulangu napa naharii hama tuna mata lodu, tàka na mata lodu napa 
na-harii papihu wundangu paharii welingu la harii memana, hama tuna na 
harii la dalu pihu mbua lodu jàka pambulu-nja. Nuda mbuu ndàbada napa 
danjadi la rehina i MIRI ba na-kamburu-nja dàngu ba na-palànga-ha da 
manua-na na banjaru-na na pambàda pajàra-na. 

I Ala napa nahuku-nya na Ahuru 

27Na kuaha-na dàngu na mangunju-na i MIRI paita welingu la mamarau-ya. 
Na epi dàngu na kutungu pa-itangu-nanya hànggana Nyuna. Na kareuku 
dànanja Nyuna dàngu da puluna da-patunu hama tuna epi. 
28Na-paràha-nya na ngilu pa-mangilu-nya Nyuna hama tuna na iwa pahupu 
nggorungu mawari-ya mbuu ndàbana. Na-pamolu-nja daba - banjaru, hi na 
pabeta-nja da pa-pakaka-da da ma-akatu. 

29Tàka nyimi dimi, banjaru-na i Ala, napa hawola-minyaka dàngu ludu-
minyaka hama tuna na pawàngu la rudungu mbabu la lii anggama. Nyimi 
napa mimbabu hama tuna na tau na malaku pa-jurungu ba da-pandutungu 
da taleli hanggangu la Umana i Miri, na ma-kahiri-ya na Ihirailu. 
30Napa i MIRI na-parongu-nya na hanggubu nggoruna na ma-bokulu, dàngu 
na tauka napàda-manya na kuaha-na na-mawirungu. Na hànggana napa na-
patàkangu epi ma-pakehi, ura kawalu, ura watu dàngu làpuru. 
31Na tau Ahuru napa na-kanggupuku ba narongu-yaka na nggoruna i MIRI 
dàngu ba dapàda-nya na hukungu welingu lai Nyuna na mambotu. 
32Ba talànga pàda-danyaka na pa-nutakungu-na patungu, na banjaru-na i 
MIRI mbabu wàngu-danyaka lingu lamba dàngu jungga. I Ala wikima duna 
malawa-nya na tau Ahuru. 
33Piti weli àmangu-maka ba pa-yemangu pangia patunu-ya na hanganji 
Ahuru. Na pa-ngiangu nuna na-manjolungu dàngu na lerangu, nambinu 
wàngu ai mutungu ba dapabu - bundungu. I MIRI napa na-paroka-ya ba 
nahapui-ya wàngu kayeku-na mahama luku tana liraya. 

Yahaya 31 

I Ala napa naopa-nya na Yeruhali 

1Ura-pàku-adaka da tau da malaku la Mehiru pakarai pa-ndulangu! Nyuda 
da-bokulu eti wànya na kapàru-na na pamba pabera Mehiru, da pamba ma-
kaliti njara, dàngu da njarada da ma-kapàru hamangui da kareta-da da 
madangu. Tàka nda dawaiya i MIRI, Ala matua Ihirailu dàngu nda dakarai-
a pa-ndulangu-na. 
2I MIRI na-manggàna dàngu napinya jàka nggàraya na pa-palaku-na. Nyuna 
na-patàka-nya na ura pàda dàngu na-palaku-ya na pangàdungu-na la 
pahuku-nya na tau akatu dàngu na tau mandula-ha nyuda. 
3Da tau Mehiru tau-maaha, nda Ala-aha. Da njarada nyuda pa-padikangu-
ma-aha, nda da-pahuri alangu-a. Jàka era pa-luangu-na lima i MIRI, nuna na 

banjaru ma-pandulangu napa na-tunjuru, tàka na banjaru na pandula-na 
napa njoru-nanyaka. Nu ka kawàra molungu-danyaka. 
4I MIRI napanii lai nyungga, “Hama tuna na hinga na ma-kangàriku ma-
pamandu-nya na payàpa-na dàngu nda peku pa-mangàdatu-ya paraï 
kaladaku dàngu warada da ma-pawangu da pawànda la palawa-nya, tuna 
numbu Nyungga napa ba ku-pamàndu-nya na Tandula Hiungu. 
5Hama tuna na heu na ma-hawurungu na ma-kanggàpaku la pinu hibuna ba 
na-kahiri-ha da anana, tunggu numbu Nyungga, MIRI Mahupu-mbiha napa 
ba ku-kahiri-ya dàngu ba ku-katindi-ya na Yeruhali,” wàna. 
6I MIRI na-panii, “Ha banjaru Ihirailu, nyimi milawa-ngga dàngu minjala-ka 
lai Nyungga. Tàka nàhu, beliwa lai Nyungga! 
7Napa natàka na rehina nyimi mbuu ndàbami bai wàrunja da kahala hada 
marapu àmahu bara àmahu rara pa-pandoi-mi wàngu mbinu njalami. 
8Na Ahuru napa pa-pamolu-nya la pabera, na nyuna nda ruku màka tau. Na 
tau Ahuru napa napalai welingu la ngia pa-kangaburu, dàngu da ana bidi 
minida nyuda napa patuha ata. 
9Na hanganji-da napa napalai paraï pa-mangàdatu, dàngu da ngara ma-
kaborangu-da da-katàtaku halawàla, hi lupa da-dunjaku-nja da penji 
pabera,” wàna. I MIRI na mambàda panii, i MIRI na pa-lumungu wàngu 
kameti maraku patunu la Yeruhali. 

Yahaya 32 

Na hanganji ma-padeningu 

1Tàngaru na rehina napa natàka na haàtu hanganji na ma-pareta wàngu ma-
padeningu, dàngu da liku uru - liku uru banjaru da-palaku-ya na ma-
padeningu. 
2Nyuda nimbihu-da hama tuna na ngia pa-hangindingu welingu la ngilu 
dàngu làpuru. Nyuda ngera hama tuna na luku na ma-lulungu la maràda 
wara, hama tuna na maü kaba watu bokulu la tana katuku riku. 

3Na tau na mangita nda jia kapudangu-ada, dàngu na marongu da tanaü-ya. 
4Na tau na marengga hambumbatu làti, napa nawàngu lerangu etina dàngu 
pananjarungu-na. Na tau na ma-kaàkaku làti, napanii pa-tànjingu. 
5Na tau nduba ràka patembi-ya nda wàda-apa, dàngu na tau palapingu tau 
patutungu-ya nda wàda-anyapa. 
6Na tau nduba napanii ma-ndubangu-ma duna, dàngu na-pakakangu patuu 
ma-akatu. Nggàra biaya na palaku-na jàka ndia na papanii-na paakangu-
nanya hanggangu lai Ala. Nda na-handàkangu-a pa-wuangu pangangu la 
mamanjuu jàka ndia pa-unungu la mamadau. 
7Tàka na tau kaputingu na-kanandi-nya dàngu nawunda ma-akatu. Nyuna 
nahimbu wulu aka la pa-hanggàmaru-ya na tau mila ruku kambàliku-na 
dàngu na-pabeta-nya la pangala-nya na hàkuna. 
8Na nyuna na tau matua eti na-matua-ma duna na pa-pakaka-na dàngu na-
matua-mbu na pawàna. 

Na timbangu dàngu na pahàmu beli 

9Ronguwa dimi, ha kawini - kawini maluri la mahàmu, manda ningu 
handukangu! 
10Peku-mipa nàhu la panda nggàra ehimi, tàka ràkangu hau ndaungu-kiaka 
nyimi bai mbota monungu, nadu ba nda ningupa wua angguru papàpu-mi, 
dàngu nda ningumbu ihi raïngu hawiangu. 
11Lundu la rehi nàhu na lurimi nahàmu, nda ningu ma-handuka-nggai. Tàka 
nàhu nyuna kandàndaku-wa bai mangàdatu! Pukalu-ha da pakimi dàngu 
borungu-wa hinggi karungu la bànggimi. 
12Paduduru-njawa da woka kamboka-mi dàngu da woka angguru-mi da ma-
kabàta wuada, 
13nadu na tana banjaru-nggu mbàda tumbu-nanyaka wuku rumba patara. 
Màla hiinja-wa da umami na ngia pa-hawola dàngu na paraingu na maremi 
ma - mànu! 

14Jiapa na uma hanganji-mbu napa pa-dunjakungu-ya dàngu na parai puhu 
pareta na mambabu napa na-malinggitu kahàna. Na tandula dàngu da lewatu 
ngia padai papambidahu la tanaya lundu nu - nu. Da kalandai matàmba 
dàngu da mbimbi tanyalangu-danyaka pangangu rumba lai nu. 
15Tàka hili handàkangu-mapa napa ba namai wàngu kuaha-na i Ala. Na 
maràda telangu napa nanjadi woka - woka ma-kamboka, tàka da woka napa 
hama omangu-ha. 
16La nggubulu tana napa kada-nanyaka na patutungu dàngu na pa-deningu. 
17Nimbihu-na na tau napa dawunda-ya na mahàmu, jia-duyaka napa hi ninya 
na peku hàmu dàngu na ngudu mànjaku lundu nu - nu. 
18Na banjaru-na i Ala napa namara welingu la handuka, hi daluri la pangia 
mapeku dàngu ma-mànjaku. 
19-20Oha-amika dimi mbuu ndàbami, nadu ba ningu-padua wai ndumada da 
pa-runjuku-mi dàngu da bandami ngangu-danyaka rumba la nggi - nggi 
dàngu nda nggàra ehida. Tàka na muhumi hama tuna omangu na patuni ura 
watu mboka dàngu na paraingu-da nyuda napa pa-nyungguru-ya. 

Yahaya 33 

Hamayangu karai pa-ndulangu 

1Ura pàku-adaka da muhunda! Nyuda da-rambangu jiapa-kai ka nda 
paramba-nja nyuda, dàngu da kaleka jiapa-kai nda pa-kaleka-nja nyuda. Na 
nyuna ba dahàla-ka pa-rambangu dàngu pa-kaleka, nyuda wiki da-pàdaya ba 
rambanja dàngu ba kaleka-nja. 
2Ou MIRI, mila àru-nggama eti, Nyumu pamonu-ma nyuma. Katindi àru-
kama hau lodu - hau lodu dàngu pamara àru-kama la rapa handuka. 
3Jàkau hada lumbatu tàka hiu pa-rongungu-ya na talia nggorumu na ma-
kangguruku, dapalai pai - ihangu da banjaru. 
4Hama tuna kabala ma-tanyumbalu-ya na tau na manjungu-nja paramba-nja 
da banda da malanja-da. 

5Kanjupu bokulu-ya i MIRI; Nyuna na-kuaha-ya mbuu ndàbana. Napa Nyuna 
na-pahada-nya na uku dàngu na ma-padeningu la Yeruhali 
6dàngu napa nawua-nya mànjaku na banjaru-na. Na pawulu wàngu na ma-
pamara-ha jiaya na manggàna dàngu na papingu wàngu pa-kariangu tembiya 
i MIRI. 
7Da mini pangarangu kaborangu dawara karai pa-ndulangu; da ngara 
papalewa da ma-pamukarungu la pa papeku ngi - ngibada pahii. 
8Da ànda bokulu lalu mbana manjurangu-da, hi lupa da-malinggitu; nda 
ningu tau mali lai nu. Na pa-ràndingu da-tambaihaku-maanya dàngu na pa-
pahamangu dapangga-maaya. Nda ningu-apa pa-kawelangu. 
9Na paraingu dunjaku-maanya hi na-mahàna. Da omangu la Limbanongu da-
kariku, na Lolangu Harungu na ma-kamboka tu-maana-ka na maràda 
telangu. La Mbahàngu dàngu la Palindi Kàramilu da-panutakungu pamunju 
da ruu ai. 

I MIRI ba na-panamu-nja da muhuna 

10I MIRI napanii-nja da banjaru nuda, “Nàhu napa kuhada lumbatu dàngu 
ku-paluangu limanggu pa-pajiliku-nya na kuaha-nggu. 
11Na pa-pakaka-mu kahewa-ana, dàngu mbuu ndàbada da palaku-mu nda 
ningu linguda. Na mbenimu ba hama epiya napa na-pamolu-nya na wikimu. 
12Nyimi napa mi-làjaru hama tuna na watu langàdi na patunu tu kapu, hama 
tuna na rii madàka papunggu hi tunuya la epi. 
13Màtawa mbuu ndàbada da tau la ma-mareni dàngu la mamarau ka 
darongu-ya na paraï rukunggu dàngu ka dawaiya na kuaha-nggu,” wàna. 
14Da tau da manjala la Hiungu danggai ridu pa-mangàdatu. Dapanii, “Na 
botangu-na i Ala hama epi rokaya lundu nu - nu. Pekuna nu ka ningu 
mamàka pa-patorungu la epi ma-palàpu tungu nu?” wàda. 
15Pekuna nyimi pa-torungu jàka mipanii-ya dàngu jàka milaku-nya na ma-
deningu. Àmbi himbu utumi ba wàngu pa-kapidihu tau mamila, dàngu àmbi 

kei li hambeli-du àmahu. Àmbi kikungu-du la tau na ma-patikingu pa-pameti 
tau jàka ndia la ma-akatu hangia-kai. 
16Nyimi napa papahangindingu-kai dàngu imànjaku, hama tuna ba ninggai 
daa la tindingu kapingatu. Pangangu dàngu pa-ngunungu napa ningu-padua 
dimi. 

Na rehi na manàmu-nya na ma-mbokaru 

17Napa natàka na rehina bai itaya napa na haàtu na hanganji na ma-pareta 
wàngu pangarangu la paraingu na ma-tayilingu la nggi - nggini. 
18Na pa-mangàdatu-mi na mala - làpahu hangganja da makei hilu katiku da 
maningu wai ngabangu da tau hangàdangu jia na namu-ahaka. 
19Nyimi ndai hili itangu-apa tau ahu tau hangàdangu da mapanii wàngu hilu 
panda pimi. 
20Tàngaru-wa la paraingu Hiungu, na ngia paremi-ndanja da mbabu 
anggama. Tàngaru-wa la Yeruhali! Kanjupu mànjaku-yaka na pa-ngiangu 
nuna la pangia-nya, hama tuna na maü tera na panda ana pa-lelingu, da 
kandutuku-na da panda ana butuhu dàngu da likuna da manda ana mbota. 
21I MIRI napa na-paita-ndanya na bunjuku-na lai nyuta. Nyuta napa taluri la 
hingi luku lerangu, na panda li kapalu muhu. 
22-23Mbuu ndàbada da pa-pamàtu-da la kapalu-da nyuda nda ningu linguda; 
da liruna nda peku wàlahu-ha! Mbuu ndàbada da pawulu-da da pamba muhu 
napa taramba-nja, dàngu nggubulu-da kanjupu danguha, hi lupa na tau 
kaliparu napa na-ngalangu-mbu tangguna. I MIRI wiki jiaya na Hanganji-
nda, Nyuna napa na-pareta-ta, na-pahada-nya na uku dàngu hi na-pamara-
ta welingu la muhu. 
24Nda haàtu ndoku-apa la tananda nyuta napa ma-kaihiku ruku hidu, dàngu 
mbuu ndàbada da njala pa-jàmangu-haka napa. 

Yahaya 34 

I Ala napa nahuku-nya na muhu - muhuna 

1Maiwa kai pauhi, ha dimi banjaru, dàngu patingingu-wa. Màtawa na pinu 
tana nggubulu-na dàngu mbuu ndàba na maluri lai nu ka damaï parongu. 
2I MIRI nahàngga-nja da banjaru mbuu ndàbada dàngu da pamba-daka. Napa 
nahuku-nja hi na patàlaru-ha nyuda. 
3Nda patani-anja da metida, tàka pa-màtangu-ha pa-mbubuku hi dawau. 
Napa darara da palindi ba na-njànjaru-nja wai riada nyuda. 
4Na mata lodu, na wulangu dàngu da kandunu napa da-làjaru. Pa-kulurungu-
ya napa na awangu hama tuna karàta pa-kulurungu. Napa da-kanabu da 
kandunu hama tuna da ruu ai ma-kawàraku welingu la pingi ai. 
5Mbàda peyema-nanyaka la awangu na hapanda-na i MIRI, tàka nàhu na 
hapanda nuna pinjalu-nanyaka na banjaru Endumu na pambàda panggàna-
nya hukungu dàngu na pa-patàlaru. 
6Na hapanda-na i MIRI napa na-maletaku la wai ria dàngu na-kapiri-nya 
aparu-da nyuda, hama tuna wàngu wai ria dàngu aparu banda kameti 
maraku. Nadu ba pa-yemangu-nanya kameti maraku la Mbòhura i MIRI, 
dàngu rupu pada - dangu-nanya la tana Endumu. 
7Dameti napa da tau hama tuna hapi matàmba dàngu kamboka hapi. Narara 
hama tuna wai riaya dàngu na-kapiri wàngu aparu na tanada. 
8Jia-yaka nuna na rehina i MIRI napa ba na-kahiri-ya na Hiungu dàngu ba 
na tungu hilu kiringu-na la muhuna. 
9Napa da-pambeli-ha teru da luku la Endumu, tàka na tanada tana lira-yaka. 
La hupu njàpuna naroka hama tuna teruya nggubulu-na tana. 
10Lodu rudungu nda nambàda-a na rokana, dàngu na-hambutalu lundu nu - 
nuya na kutungu-na welingu lai nu. Napa pa-dunjakungu-ya lundu ana 
umbuku nuna na tana ka nabulu jua dàngu màdu marokutu-na dàngu nda 
haàtu-mbupa napa mali ningu lai nu. 
11Ngia-nanyaka napa nggaha matàmba dàngu wei rumba, wàngi dàngu 
ngganggaka ma-ndàdiku lai nu. Napa na-pawiti-nya paraïna i MIRI hi nda 

nggàra linguna dàngu hi nabulu jua nuna na tana hama tuna ba ndedi pa-
padikangu. 
12Nda ningua hanganji ma-pareta-ya nuna na tana, tàka da liku uruda mbuu 
ndàbada da-molungu-ka. 
13Da uma hanganji dàngu da paraingu-na da maningu tindingu natumbu-nja 
napa wuku rii madàka dàngu rumba, tàka hi nangia-nya ahu rumba dàngu 
ota pawulu kàpangu. 
14Da banda bohu napa da-manyala ningu lai nu; da kuu dapahe - hemangu, 
tàka da wàngi dahimbu ngia pa-hangahu-da. 
15La pangia lai nu dawulu hibuda da kataru pa-upahungu, hi datilu, 
dabukutungu hi da-kabubulu-ha da anada. Da kapàhambu da-pauhi ba 
kawàra ningu papada. 
16Himbuya dàngu dihaya la Mbukuna i MIRI: Nda heua ma-mbulangu 
welingu la dika nuda jàka ndia na manda ningu papana. Nadu ba tuna 
numaka na hupu liina i MIRI, dàngu ba Nyuna wikima na ma-pauhi-nja. 
17I MIRI-ma duna na ma-paberi-nja nyuda nuna na tana hi da-maràngga 
ngalangu ndumada. Napa nyuda da-engangu lai nu lundu nu - nu, tàka hi 
damangu-nya nuna na tana lundu handalaru handàdiku. 

Yahaya 35 

Na ànda na ma-orangu la mànangu 

1Na maràda telangu dàngu na tana màdu napa da-hawola, da mawàla da-
hangge - nggebaru la maràda. 
2Na maràda telangu na-hanggebaru ma-rumbingu, dàngu naludu wàngu wili 
- wiliku hawola. Na manandangu-na hama tuna na palindi Limbanongu, na 
mangarangu-na hama tuna na lolangu Kàramilu dàngu la Harungu. Nimbihu-
na na tau napa naita-ya na kuaha-na i MIRI, dàngu na mangunju-na na 
Alanda nyuta. 

3Pa-kapàru-ya na lima na ma-lamanga, pa-kapànduku-ya na kambàku nda 
kapànduku. 
4Paniinya na makudu etina, “Pamàndu-nya na etimu, àmbu mangàdatu, 
nàmunya na Alamu, mai-nanya pa-pamàna-nggai nyimi,” wàmunya. 
5La rehi nu na tau poki napa nangita, dàngu na tau kawanga napa peku 
rongu-naka. 
6Na ma-kaliparu nakapu - punduhu hama tuna ruha, na tau kambiu nawa - 
wara mbaha eti. Ba na-tapanjiru na matawai la maràda telangu, ba na-
lulungu na luku la maràda wara. 
7Na wara mbana napa ramuku-yaka, na tana màdu wai jua-yaka. Na ngia pa-
engangu ahu rumba làti, napa na-tumbunya tibu hala dàngu pàndangu. 
8Lai nu napa ninguka ànda bokulu, “Ànda ma-orangu la mànangu,” wàdanya 
tamuna. Na tau njala napa nda nalia lai nu, na tau nduba nda jia pa-njàrangu-
ana tau maliya. 
9Lai nu napa nda ningu-apa hinga, jàka ndia banda bohu hawiangu-kai. Da 
tau pa-pamàna-na i MIRI napa dali la ànda nuna. 
10Da tau pa-pamara-na i MIRI napa dabeli; datama-nya na paraingu Yeruhali 
wàngu paya-aunguda, da-yarahu da matada ruku mbaha eti ma-palupangu. 
Napa nyuda na-hanggela hawola; na handuka dàngu nahali ura na-yilangu-
ka. 

Yahaya 36 

Na tau Ahuru ba na-pangàdu-nya na Yeruhali 
(2 Hang. 18:13-27; 2 L Nd. 32:1-19) 

1La ndaungu pa-hakambulu patu wàna ba na-pareta i Hihikia hanganji 
Yahunda, da parai - paraingu Yahunda da maningu tindingu na-kaluluku-nja 
hi natalu-ha paraïna i Hànaheripu, hanganji Ahuru. 
2Hàlaka nu hi na-palewa-ya na ngora tanatara majangga pànggatu-na 
welingu la Lakihu la Yeruhali dàngu tanatara dangu la pa-karuhi-ya i 
Hanganji Hihikia ka natamaï. Ba datàka la paraingu nuna hi damaü la woka 

na ma-tamungu Woka Matanggu baha, la lihi londa wai weli ditangu la ma-
patàmangu. 
3Tàka da tau madua haàtu la hanganji Hihikia damai tomaya na ngora 
tanatara Ahuru. Nu da tau madua haàtu jiaha i Eliyakimu anana i Hilikia na 
kapala kuru uma hanganji, i Hepuna na mini tulihu nanggara, dàngu i 
Yowàhu anana i Ahawàpu na mini tulihu la uma hanganji. 
4Na ngora tanatara Ahuru napanii-nja nyuda, “Patàka-nya lai Hihikia yiana 
na puluna na hanganji Ahuru, ‘Nggikina hi mu-pàdangu wikimu bau 
kapingatu? 
5Bau rekiya na pulungu jua-a peku hilu-nanya na kahili dàngu na kapàru 
tanatara? Nggamu-yaka nu na pamonu-mu hiu toru mbeni palawa-nya na 
Ahuru? 
6Deningu bau monunya na pa-ndulangu-na na Mehiru? Tàka nuna beri hama 
tuna ba tokungu wàngu pola ilahu; – napa na tokungu nuna nambata hi na-
kajuku-ya na limamu. Tuna nuduka na hanganji Mehiru la mbuu ndàbana na 
tau na ma-monungu lai nyuna,’ ” wàna. 
7Na pangalangu-na na ngora tanatara Ahuru napanii, “Jàka ndia talànga 
wanguna mipanii nyimi, ba monu-minya i MIRI Alami? Ba na-wuangu pareta 
i Hihikia jàka na-lumungu na tau la Yahunda dàngu la Yeruhali ka mbulungu 
la hangga ngia pawotu maraku la Yeruhali-a, màla ka nda jia-aha nu da ngia 
pawotu maraku dàngu da ngia palumu-nya i MIRI-ma da pa-patàlaru-na? 
8Nàhu nyungga kuwànya na tamuna na hanganji Ahuru kutoru mbeni ka ta-
pahewangu, nu jàka wuanggai dua rata ngiu njara, jiangu-maka duna ba nda 
ningu tau hama dangu tungu nu lai nyimi ma-kaliti-ha nuda da njara. 
9La palawa-nja da ngora tanatara Ahuru da mangia wawa halawàla-a, nyimi 
na nda ràka papa-mbudanggai. Ba tuna nyimi monu-minya na Mehiru napa 
na ma-pangàndi-nggai kareta pabera dàngu pamba la njara! 

10Bai rekiya ba ma-kaluluku-nya na paraimi dàngu nda pa-ndulangu-na i 
MIRI-a? I MIRI wikima duna na ma-paràha-nggama la pa-kaluluku-nya 
dàngu la pa-palàjaru-ya,” wàna. 
11Hàla danapa-ya i Eliyakimu, i Hepuna dàngu i Yowàhu nu na ngora 
tanatara Ahuru, “Umbu, panii bia làti la hilu Aràmu bau panii dà-nggama, 
mapi-manya. Àmbu wàngudu hilu Imbarani, napa dapi-dunya paraï da 
rayatu dita la pinu kangeli paraingu,” wàda. 
12Nahema nu na ngora tanatara Ahuru, “Àmbi kaka-duya na hanganji Ahuru 
hi na-palewa-ka nyungga la pa-patàka-nya yiana mbuu ndàbana nda 
mbulungu lai nyimi dàngu la hanganji-mi. Nyungga panii dànggunya na 
rayatu-mbu na ma-mandapu dita la pinu kangeli, napa tiangu da angumi 
panganja da tai wikimi dàngu paunu-nja da wai palinju wikimi,” wàna. 
13Tunaka nu na ngora tanatara jangga panggatu-na na ndolaku hi nawara la 
hilu Imbarani, “Rongu! Patingi-nya na puluna na hanganji Ahuru, 
14‘Àmbi bihudu ba na-panyonga-kai i Hihikia, nyuna nda namàka-a pa-
pamara-kai nyimi! 
15Àmbi rongu-duya ba na-pamanda-nggai la pa-monungu lai MIRI. Àmbi 
kaka-duya i MIRI napa na-pamara-kai jàka ndia ba na-pabeta-nya na tanatara 
Ahuru la pawàhi-ya na paraimi. 
16Àmbi rongu-duya i Hihikia! Nyungga, hanganji Ahuru ku-kamahi-nggai kai 
luhu welingu la paraingu dàngu kai tamaï. Napa nyimi pekuna bai ngangu 
wua angguru la woka wikimi, dàngu bai pàdanja hàmuda da wua kapilitu la 
kapilitu wikimi, dàngu bai unungu wai la humuru wikimi, 
17lupa tomaya ba ku-paleli-nggai la hau paraingu na ma-paeru na paraingu 
wikimi. Lai nu ningu woka angguru ngia pa-ngalangu-mi angguru, ningu 
woka uhu nggàndumu ngia pa-ngalangu-mi kanguta pangami. 
18Àmbi ronguya i Hihikia! Nyuna panyonga-nanggai ba napanii, i MIRI napa 
na ma-pamara-kai. Ningu nu marapu banjaru hawiangu ma-pamara-ya na 
paraina welingu la kuaha-nggu nyungga? 

19Nggihaka da marapu tana Hamàtu dàngu Àrapàtu? Nggihaka da marapu 
Hepàrawaïmu? Ningu nu mamai pa-pamara-ya na Hamaria? 
20Ngga marapu-ya nu na mambàda handàkangu pa-pahàla-ya na tanana 
welingu la kuaha-nggu? Nda na-ngalangu-a i MIRI pa-pamara-ya na 
Yeruhali!’ ” wàna. 
21Ba darongu-ya nuna, da mangia-nya la Yeruhali nda dahema-a, nadu ba 
mbàda wuangu-naka pareta i Hanganji Hihikia ka dakandii bia. 
22Tàka nyuda i Eliyakimu, i Hepuna dàngu i Yowàhu bàriku-danjaka da 
pakida tanda handuka-da. Hàla lua-danyaka pa-patàka-nya na hanganji jàka 
nggàra wàna na ngora tanatara Ahuru nuna. 

Yahaya 37 

Na hanganji ba nakarai panaungu lai Wunangu Yahaya 
(2 Hang. 19:1-7) 

1Ba narongu-ka i Hanganji Hihikia na pa-patàka-da nuda da tau madua 
haàtu, bàriku-nanjaka da pakina, hi nakalambungu hinggi karungu tanda 
handuka-na, hàla ka lua-nanyaka la Umana i MIRI. 
2Tunaka nu palewa-nanjaka i Eliyakimu, na kapala kuru uma hanganji, i 
Hepuna na mini tulihu nanggara dàngu da ngara ratu da maningu 
pànggatungu la palua tomaya i Wunangu Yahaya, anana i Amuhu. 
Nyudambu dapaki hinggi karungu. 
3Yia-nayaka na hupu liina i Hihikia, na pa-patàka-danya i Yahaya, “Na lodu 
nàhu lodu handuka-ya; nyuta pa-hukungu-taka dàngu pa-pamakia-taka. 
Nyuta beri kawini ma-patikingu pa-paana, tàka nanjàpu-ka na àtalu-na. 
4I Hanganji Ahuru na-palewa-yaka na ngora tanatara majangga pànggatu-na 
la pa-paaka-nya i Ala na maluri. Rai-ai duna hi mbàda rongu-nanyaka i MIRI 
Ala na pa-akangu nuna, dàngu hi nahuku-nja napa nyuda nu da mawunda-
ya nuna! Jiaya ba tuna hamayangu-wa lai Ala ndumada da taunda da maluri-
kipa,” wàna. 
5Ba narongu-yaka nuna na hupu liina i Hanganji Hihikia, 

6i Yahaya na-paràha-nja da papalewa pa-patàka-nya na hemana yiana, 
“Napanii i MIRI, àmbu mangàdatu-du tamu umbu bau ronguya na pa-
wàlahu-da da atana na hanganji Ahuru ba nda namàka-a i MIRI pa-pahàla-
ta nyuta. 
7Napa i MIRI na-pawiti-nya nahanganji Ahuru hi kiri pamàndu-nanya na 
pulu kareuku ngilu hi kiri belina la tanana, tàka lai nàhu hi pameti-ya 
nyuna,” wàna. 

Na tau Ahuru ba nahili pangàdungu 
(2 Hang. 19:8-19) 

8Na ngora tanatara Ahuru nuna narongu-ka lii, na hanganji-na ba mbàda 
dunjaku-nanyaka la Lakihu dàngu ba talànga pabera-na lawanya na paraingu 
Lipuna, nda nggi tuna marauna welingu lai nu. Ka lua-nanyaka lai nàhu 
patoma-ya na hanganji-na. 
9Na hanganji Ahuru mbàda rongu-naka lii, na pamba Mehiru na pairu 
ngàndina i Tiruhaka welingu la Hundangu talànga nàmu-manyaka la 
pakalulukunja nyuda. Tuna nuduka hi napangàndingu huratu na hanganji 
Ahuru lai Hihikia, 
10hanganji Yahunda. Tuna yia na linguna na huratu, “Àmbu na-panyonga-
dukau na paràndina na Alamu na pa-bokulu eti wàmu, ba ndau handipalu-a 
nyumu la limanggu nyungga. 
11Mbàda rongu-mamu-nyaka, nimbihu-da da paraingu da pa-kaluluku-da da 
hanganji Ahuru, ba palàjaru ailulu-ha. Bau ngàdaya nyumu peku maramu? 
12Ba jiaya na bokunggu la mangilu ba na-palàjaru-ha da paraingu 
Nggohàngu, Haràngu dàngu Renjipu, lupa ba na-pameti-ha da tau Endingu 
da maninja la Telaharu, nda haàtu-mbu welingu la marapu - marapu-da ma-
pamara-ha nyuda. 
13Ka nggihaka nàhu da hanganji paraingu Hamàtu, Àrapàtu, Heparàwaïmu, 
Hena dàngu Iwa?” wàna. 

14I Hihikia nakeiya nuna na huratu welingu la tau papalewa hàla hi 
nambaha-ya. Tunaka nu ka laku-nanyaka la Umana i Miri, hi na-wàlahu-ya 
nuna na huratu la hanggana i MIRI, 
15ka hamayangu-nanyaka, 
16“MIRI Mahupu-mbiha, Ala Ihirailu ma-mandapu la pinu patau 
awangu, Nyumu didi-akau Ala ma-kuaha ndàbaha da pa-hanganji la pinu 
tana. Nyumu-maka ma-padika-nya na awangu na tana. 
17MIRI, hamata àruya jàka nggàraya nàhu na matumbu lai nyuma. Ronguya 
mbuu ndàbana na paakangu-na i Hànaheripu hanggangu lai Nyumu, Ala 
Maluri. 
18Mapi hàla-manya duma MIRI, da hanganji Ahuru ba mbàda pa-molungu-
daka banjaru dangu hi da-palàjaru-ha da paraingu-da. 
19Da marapu - marapu-da datunu-ha hi da-palàjaru-ha, nadu nuda da marapu 
ba nda ana nggàrama duda pa-kuaha-da. Nyuda ba kahala hada-aha welingu 
la ai la watu, ruku lima tau. 
20Ou MIRI Alama, pahàla àru-kama welingu la tau Ahuru, màta mbuu 
ndàbana na banjaru la pinu tana ka napinya ba Nyumua MIRI, ba didi-
maakau Ala,” wàna. 

Na liina i Yahaya la hanganji 
(2 Hang. 19:20-37) 

21Tunaka nu i Yahaya na-pangàndi-nya lii langu na Hanganji Hihikia, na 
hemana na hamayangu-na na hanganji, 
22i MIRI napanii, “Na paraingu Yeruhali nariki-nggau dàngu na-paaka-nggau 
nyumu, Hànaheripu! 
23Mupinya nu, nggamuya na patola-mu dàngu na-papawawa-mu? Nyungga-
maka Ala Ihirailu, Ala ma-matua. 
24Nyumu mu-paràha-nya na papalewa-mu la papanii abungu ba mbàda 
panyàku-muhaka da palindi mahupu jangga la Limbanongu wàngu kareta 
pabera-mu da madangu. Mupanii abungu ba mbàda punggu-muhaka da pingi 

kajiu da marihi jangga dàngu da marihi manandangu, hamanai ba mbàda 
lumbu làpahu-munja da omangu-na da marihi timbi. 
25Màlambu nyumu bau hamemu wànya na àkimu humuru hiu unungu wai 
la ta - tana hangàdangu, dàngu da panjuri-mu ba dakali - lijaku-nya na Luku 
Nilu hi lupa namihi. 
26Ndedi uhandàkangu-ma dumu parongu nuna mbuu ndàbana ba mbàda 
pakaka-manggu-nyaka weli àmangu? Tàka nàhu ba Nyungga ma-palaku-ya. 
Nyungga mawua-nggau nyumu kuaha la pa-palàjaru-ha da parai - paraingu 
maningu tindingu-na hi lupa kanànda-kia-danjaka. 
27Da tau da ma-ngiangu lai nu nda ana nggikina wàdama, da-katàtaku dàngu 
da-mangàdatu. Nyuda hama tuna rumba la maràda jàka ndia rumba 
matumbu dita la toku ndidu umaha, da mameti jàka na-jiliru-haka ngilu 
timiru mambana. 
28Na nyuna kupi hàla-manyaka na ngera wikimu nyumu. Kupi-manya jàka 
nggàra ulamu dàngu jàka nggi luamu. Kupi-manya nyumu ba mbeni nda uku-
mungga Nyungga, 
29kurongu-mayaka na ruku mbenimu dàngu na ngambamu. Nàhu tunggu-
nggauka ketu la urumu dàngu rapa la ngarumu, ka peku yila-nggunggau pali 
la ànda na pambàda laku limu bau pamaingu,” wàna. 
30Tunaka nu i Yahaya hi na-pangàndi-nya na lii langu yiana-mbu lai Hihikia, 
“Yiana-yaka na manjadi tanda ndumamu nyumu. Napa na tau la ndaungu 
nàhu dàngu la ndaungu manàmu-nya dangangu uhu nggàndumu matumbu 
wikina. Tàka hàlaka nu peku-daka pa-tondungu uhu nggàndumu dàngu 
angguru dàngu hi dapàda-nja da pangala-da. 
31Da tau Yahunda da maluri-ipa napa da-mbokaru hama tuna na matumbu 
ba na-manjolungu na amuna dàngu ba ngalanya wuana. 
32La Yeruhali dàngu la pinu Palindi Hiungu napa ninja da tau da mamara, 
nadu i MIRI Mahupu-mbiha ba mbàda kawuku-mana-nyaka na ngerana nuna 
ba nadedi langatàka. 

33Yiana-yaka na papanii-na i MIRI na ngerana na hanganji Ahuru, ‘Nda jia 
tama-ananya napa na Yeruhali jàka ndia nda natungu-a hapungu pana 
hanggangu la paraingu nuna. Da panjuri - panjuri da maningu temingu nda 
haàtu-mbu napa malihi-nya na paraingu nuna, dàngu la weli winggiru-na 
napa nda patu-anya kamutu nggupulu-na. 
34Na hanganji Ahuru napa nabeli li la ànda na palina ba na-pamaingu, dàngu 
nda tama-nanya nuna na paraingu. Nyungga, MIRI, mapanii. 
35Na paraingu Yeruhali napa ku-kahiri-ya dàngu ku-katindi-ya, lumuna na 
patembi wàngga Nyungga dàngu lumuna na pa-ràndingu-nggu dàngu i 
Ndautu atanggu,’ ” wàna. 
36La rudungu nunama na papalewa-na i MIRI ba namai la ma-pamaü 
terangu-da da tau Ahuru dàngu hi na pameti-ha ba tau 185.000-ya. Hadangu 
harii la mba - mbaru da metida tapàlangu-danyaka. 
37Ka kandulingu-nanyaka i Hànaheripu, hanganji Ahuru, hi nabeli la 
Naniwa. 
38La hau na lodu, ba talànga lumungu-na la uma marapu Niruku, pameti 
wàda-nyaka hapanda paraïda i Àndarameliku dàngu i Harehiru, da anana 
mini. Hàlaka nu palai-danyaka la Araràtu. Tàka i Ehàruhandungu, na anana 
na haàtu-ka na ma-hanganji, hiluya. 

Yahaya 38 

I Hanganji Hihikia ba nahidu dàngu ba na-mandangu beli 
(2 Hang. 20:1-11; 2 L Nd. 32:24-26) 

1La manggawa-na na rehi nuna handauni-nanyaka hidu i Hihikia, natika 
pameti-ka amangu. I Wunangu Yahaya anana i Amuhu, na-tadalu-ya nyuna 
dàngu hi napanii, “I MIRI na-pangàndi-nggau langu ka pekuna nyumu tamu 
umbu kau pa-lànyapu ndàbaya na pa-paloku, nadu nyumu tamu umbu napa 
ba ndau mandangu-apa. Nda namandai-apa nyumu tamu umbu ba meti-
munyaka,” wànanya. 
2Pambelingu-nanyaka i Hihikia la dindingu hi na-hamayangu, 



1829 

 

 
Na Huratu Matua 

© 1995, Indonesian Bible Society. 
 

 
 

 

 

 

3“MIRI, namu àruya, nyungga yia ba kuata lai Nyumu ba dàngu tuturu dàngu 
tànji eti-manggu. Nyungga naingu-mana ba ku-pamukarungu la patundu-nya 
na pambuha-mu,” wàna. Hàlaka nu hii pa-manaürungu-nanyaka. 
4Ba na-hàlaka palaku i Yahaya, i MIRI na-paràha-nya 
5pabeli lai Hihikia dàngu la pa-patàka-nya na lii yiana, “Nyungga, MIRI, Ala 
palumu-na i Ndautu na boku la mangilu-mu, ku-rongu-yaka na hamayangu-
mu dàngu kuita-mahaka da wai matamu. Napa kubonja-ya hakambulu lima 
mbua ndaungu na ndaungu lurimu. 
6Napa Nyungga ku-pahàla-kau nyumu dàngu na paraingu Yeruhali welingu 
la hanganji Ahuru. Na paraingu yiana napa daingu-mana duku ba ku-katindi-
ya,” wàna. Hàla, paràhangu-nanyaka tau i Yahaya paperi-nya wua kapilitu 
pambàda pamija la manggàri-na i Hihikia ka napuli. I Hanganji Hihikia na-
paàrangu, “Nggàra-yaka na tandana ba na-pamàlaru-ka napa i MIRI dàngu 
ba peku hili luanggu-pa la Umana i Miri?” wàna. 
7Nahema i Yahaya, “Yiana-ya na tanda na pawua-nanggau i MIRI tamu 
umbu, ba na-pahàra-nya na paràndi-na. 
8Na tanda la njàmu mata lodu pa-pandoi-na i Hanganji Ahàhu, napa i MIRI 
na-pawiti-nya hi na-kandulingu hakambulu walaku na ma-pamaü,” 
wànanya. Ka kandulingu-nanyaka na mamaü hakambulu walaku. 
9Ba na-mandangu-ka i Hihikia, tulihu-nanyaka na wiliku wotungu yiana, 
10“Kupanii, hina-apa padua taunggu, lupangu-maka bàdi kulaku, ba ku-
panjàpu-ya na rihi luringgu la parai tau meti. 
11Kupanii, nda kuhili ita-ayapa i MIRI la pinu tana, jàka ndia la pa-itangu 
tau la pinu tana yiana. 
12Ba nambota-ka na luringgu jia-yaka na rehi pa-kawuku-ngga, hama tuna 
maü ma-pawangu pa-nyànggaru; hama tuna tera palota la ngia pa-tinungu; 
kukaka-ya i Ala panjàpu-nanyaka na luringgu. 

13Maru - rudunggu ba ku-kaladaku paraï pa-katiu, da ringgu beri pa-
karunggutu-naha heu hinga; kukaka-ya i Ala panjàpu-nanyaka na luringgu. 
14Na nggorunggu namàli dàngu nda na-duluku, hama kulundiha-ka ba 
kukanguu. Da-mayila da matanggu paraï pa-tangara la awangu, MIRI pahàla 
àruka la handuka-nggu yiana. 
15Ka nggàra wànggu-aka? Yiana rukuna i MIRI-ya; nda peku katuda-nggu 
paraï pa-hawina. 
16Dou MIRI, wuangga luri rukuna na pulumu dàngu na paruku-mu, màtawa 
ka kuluri ndumamu Nyumua. 
17Na mayila-nggu napa na-pambeli-ya mànjaku, Nyumu mu-pahàla-
ka welingu la manjurangu; da njalanggu mbàda jàma hàla-munjaka. 
18La kaliungu tau meti nda ningua mawotu-nggau Nyumu, na tau meti nda 
napeku la pamonu-nya na tuturu-mu. 
19Mbulungu tau luria mawotu-nggau Nyumu, hama tuna ba tunggu nu la 
lodu nàhu. Da ina amada dapeka-nja da anada ba nda uku tuturu-kau 
Nyumu, dou MIRI. 
20MIRI Nyumu ma-pamàlaru-ka, jiaya hi mawunda-nggau ludu wotungu la 
Umamu ba ma-kàritu jungga, la ngala lurima,” wàna. 

Yahaya 39 

Da ngara papalewa welingu la Mbambilu 
(2 Hang. 20:12-19) 

1La manggawa-na na rehi nuna na hanganji Mbambilu i Marondàku 
Mbalandangu anana i Mbalandangu, narongu-ya i Hanganji Hihikia ba bidi 
mandangu-na la hidu. Ka palewa-duna-nyaka tau la pangàndi huratu dàngu 
pa-wotungu lai Hihikia. 
2I Hihikia nanggepi hamu etiha da ngara papalewa dàngu na-paita hàlanja 
da banda pawulu-na àmahu marara, mabara, rungu dàngu mbii kati, 
hamanai da pambeni wàda da tanatara. Nda hau ndokupa la uma hanganji 
dàngu la nggubulu pa-hanganji pawini-na welingu lai nyuda. 

3Tunaka nu hurungu-nanyaka i Yahaya lai Hanganji Hihikia hi na-paàrangu, 
“Nggi welida nuda da tau? Nggàra wàda nu?” hi wàna. Nahema i Hihikia, 
“Nyuda welida la mamarau la Mbambilu,” wàna. 
4“Nggàra paita-da nu la uma hanganji?” wàna i Yahaya ba na-paàrangu. 
“Mbuu ndàbada,” hi wàna i Hihikia. “Nda ana hauma la kuru banda uma 
hanganji da panda paita-nggunja nyuda,” wàna. 
5Hàla i Yahaya hi napanii la hanganji, “I MIRI Mahupu-mbiha napanii, 
6‘Napa natàka na rehina mbuu ndàbada da pawulu da maninja la uma 
hanganji-mu, dàngu da pambàda pauhi-da da boku la mangilu-mu lundu 
lodu nàhu, pa-palaüngu-ha la Mbambilu. Napa nda hili ningu-apa ma-
kanjepi. 
7Welingu la ana umbuku-mu napa ninguka papiti matanggu paloku la uma 
hanganji, la palumu-nya na hanganji Mbambilu,’ ” wàna. 
8I Hanganji Hihikia nahema, “Mahàmu-maduya na puluna i MIRI na pa-
patàka-mungga,” wàna. Nu hi nahema tuna nu, nadu la kanandingu-na, “Mili 
pa-daingu mànjaku-na dàngu mambiru-na na pa-hanganji-nggu la ngala 
luringgu,” wàna. 

Yahaya 40 

Da pulu pa-monungu 

1Tuna yia na paniina na Alamu, “Omba-yawa, omba-yawa na banjaru-nggu! 
2Pangudu-ha da eti tau Yeruhali, peka-njawa ba kanjupungu-nanyaka na 
ngerada ba ataha. Da ndokuda mbàda jàma-nggunjaka, ku-pandua hama 
dangunja ba kuhuku-nja da njalada,” wàna. 
3Ningu tau ma-warangu, “Rimanya ànda i MIRI la maràda telangu. Pamola-
nya ànda bokulu la maràda nggailaru ndumana na Alanda! 
4Nimbihu lolangu lupangu hungguru-manja bàdi, da palindi da tandula pa-
ndidaru-ha. Da tana ma-patundungu ka danjadi-ha ma-ndidaru, da ma-
karoba - karobaku pa-kamilihu-ha. 

5Na bunjuku-na i MIRI napa pa-pawuwa-yaka; na tau mbuu ndàbana da-
kawàra itaya. Langatàka i MIRI wiki-maka na mambàda ràndiya!” wàna. 
6Ningu tau mawara, “Bobaru-yawa!” wàna. “Nggàraya na pa-bobaru-nggu?” 
hi wànggu ba ku-paàrangu. “Bobaru-ya na tau hama rumba-aya, hama wàla 
ai ma-mananda handàkangu. 
7Na rumba nameti dàngu na wàla ai na-malaï, jàka na-hapui-nya ngilu 
mbana i MIRI. Langatàka na banjaru nuna hama tuna rumba-maaya. 
8Na rumba nameti dàngu na wàla ai na-malaï, tàka na liina na Alanda na-
torungu lundu nu - nu,” wàna. 
9Heiwa la palindi jangga, dàngu pakada-nyawa na lii hàmu la Yeruhali! Wara 
pa-kodungu-wa, dàngu pakada-nyawa, na lii hàmu la Hiungu! Pekanja da 
paraingu Yahunda napa ba nàmu-nyaka na Alada nyuda! 
10Tàngaru, i MIRI Ala namai wàngu kuaha-na la pa-paluangu lima wàngu 
kaborangu-na. Nakiri-ya paraï da tau da pambàda pahàla-na. 
11Hama tuna haàtu ma-pawangu Nyuna na-kulipu kabàba-na; Nyuna wiki 
ma-pauhi-nja nyuda. Da ana mbimbi nalunggu-ha, nawàngu ma-malijangu 
ba nairu ngàndiha da baida nu da manguna. 

Na Ala Ihirailu nda ningu menjana 

12Nggamu mamàka pa-takaru wànya tàbalu limana na libu muru, jàka ndia 
ma-hukutu wànya panggana na hanggubu awangu? Nggamu ma-takaru 
wànya takaru na tanana na pinu tana jàka ndia matimba-nya mbotuna na 
palindi la ndahingu? 
13Nggamu ma-kapipi-ya i MIRI, jàka ndia ma-papeka-nya beri ma-panaunya 
Nyuna? 
14Lai nggamu ngia pa-paàrangu-na i MIRI ka na-ngalangu pingu dàngu 
jàngapu? Dàngu nggamu ma-paita-nya Nyuna ka na-nggànangu na pawàna? 

15Lai MIRI da ba - banjaru hama tuna ha-kambàtiku wai la hambaha, hama 
ha-kawutiru kabu tana-aya la ndahingu; da nuha hama halela-da dàngu 
kumburu tana kangudahu. 
16Mbuu ndàba da banda la omangu Limbanongu nda da-jàmungu-a patuha 
kameti maraku patunu; da pingi aina nda da-jàmungu-a la patuha ai 
mutungu. 
17Mbuu ndàbada da banjaru nda nggàra-aha lai Nyuna, beri hama tuna ba 
nda ninja la hanggana Nyuna. 
18Ka nu i Ala nggamuka hamana wàmu? Nggamuka wàmu bau kakaya na 
hama hadana Nyuna? 
19Nyuna nda hama-ada da kahala hada da ruku limada da tukangu, kahala 
tau pa-apihungu àmahu rara dàngu na ma-latangu àmahu bara. 
20Na tau manda màka pakei àmahu marara mabara, napindi ai manda muda 
pamobu. Nahimbu mini pandoi mamàhi, la pa-pandoi-nya kahala hada na 
manda muda pa-hanggubalu. 
21Nggiki hamana hi ndau pinya dàngu hi ndau ronguya, dàngu hi nda 
papanii-nggau nu weli àmangu? Nggiki hamana hi ndau jàngapu-ya welingu 
la wungana, jàka nggikina na pakiringu-na na pinu tana yiana? 
22Na ma-padika-nya ditaya na-mandapu ningu la pinu kawori pinu tana, na 
mangia-nya na-màrahu-a ba itaya hama kabala-aya. Nyuna na ma-wàlahu-
ya na awangu hama tuna tera, hi na-patàngi-ya hama tuna maü tera ngia pa-
ngiangu. 
23Nyuna ma-pawiti-nya hi nda da-pawidi da maningu kuahangu, dàngu hi 
na-àlingu na kuaha-da da ngara tau bokulu. 
24Nyuda ngera hamana na pa-pamula na pabidi runjukungu, ba hina-apa 
natumbu na amuna. Jàka era pa-hapuputu-nanya na ngilu i MIRI, màdu-
danyaka hi na-jiliru-ha ngilu hama tuna rembi. 

25Nggamu nu bau kakaya mahama-nya i MIRI Mahupu-matua? Dàngu 
nggamu-yaka nu na pa-pahama wàmunya? 
26Tàngaru la awangu, dàngu hamata-ya! Nggamu mawulu-ha da kandunu? 
Nyuna ma-wandalu-ha hi hama pambaha, napinja jàka pira nggubulu-da 
mbuu ndàbada, dàngu na-kawàra paaunja dàngu ta - tamuda. Nda ana 
ningua ma-mbulangu, nadu ba bokulu kuaha-mananya i MIRI! 
27Jiaya ba tuna, Ihirailu, nggikina hiu hali uramu, beri nda napinggau i MIRI 
Alamu ba handuka-munya? Hama tuna nda na-ihili-nya na ura dedimu, 
dàngu nda na-kawela-nya na hàkumu? 
28Nggikina hi ndau pinya dàngu hi ndau ronguya? I MIRI ba Ala malundu 
nuya, na ma-padika-nya nggubulu-na na pinu tana. Nda na-handàkangu 
panjili jàka ndia paonja; nda patoma-ya na kanandingu-na. 
29Na-paàtalu-ya na tau na manjili, nawua-nya ringgitu na manda nggiki 
wàna. 
30Da bidi tau dalua-ya la njili dàngu la onja da ana nduluru danjoru paraï 
pa-hakimbatu. 
31Tàka na tau na ma-monungu lai MIRI, napa na-ngalangu àtalu mabidi. 
Nyuda hama tuna mbaku tehiku-ha ma-hawuru pa-janggangu wàngu àtalu 
wulu kàpana. Dapalai nda daera la panjili, dàngu ba dapangga nda daera la 
paonja. 

Yahaya 41 

I Ala na-pamàndu-nya na etina na Ihirailu 

1Na liina i Ala, “Kandii dàngu patingi-ngga Nyungga, ha dimi ma-ngiangu la 
parai - paraingu mamarau. Rimangu ka ninggau la hangga ma-patandangu 
ngera, ndàharungu-wa kau pekaya na palakara-mu. Màla ka angu batangu-
nda, ka tabota-ya jàka nggamu ma-mànangu, dàngu jàka nggamu manjala. 
2Nggamu makoda-nya na ma-kuaha welingu la pahunga lodu, dàngu na 
mawua-nya patalu pangalangu? Nggamu ma-pawiti-nya hi na-pakàku-ha da 
ba - banjaru, hi na-panyàku-ha lai nyuna da hanganji - hanganji? Na 

hapanda-na na-pawiti-nya hi da-tanyalangu hama kumburu tana, na panana 
na-paiha-nja hama rembi pa-hawuru ngàndi ngilu. 
3Nayaulu pangalangu hi na-ndàharungu dàngu nda ningu mahànda-ya; 
darengga da wihina, natika panda dili tana. 
4Nggamu maruku-nja nuda mbuu ndàbada? Nggamu ma-kawuku-ya na 
matumbu - matumbu la pinu tana? Nyungga, MIRI, mani memangga weli 
nungu, dàngu napa nimangga lundu nu - nu. 
5Na ma-mandapu la ta - tana mamarau daita-ya jàka nggàraya na pambàda 
raï rukunggu. Hàla nyuda hi da-katàtaku, hi da-analalu paraï pa-mangàdatu, 
ka pauhi-danyaka hi damai pa-kariangu. 
6Mbuu ndàba na tau da-kawàra pa-ndulangu, dàngu da-kawàra pa-
màndungu etida. 
7Da tukangu ai da-pamàndungu eti mini tuku àmahu rara, na tau na ma-
pamanipihu bàhi wàngu palu tundungu na-wotungu tau mapàha la kandeha 
pàha. Napanii, ‘Lalu hàmuya na paràma-mu,’ wàna; hàla na-pamàndu wànya 
paku ka àmbu nanggoda. 
8Tàka nyumu, Ihirailu, atanggu, banjaru papindi-nggu, nyumu wàlana i 
Ambarahàmu, ariyaa-nggu. 
9Mbàda piti-nggunggauka welingu la hupu tana, kupaau-nggau welingu la 
pangia - pangia mamarau halawàla. Kupanii, ‘Nyumu atanggu-nggau; nda 
ku-tulaku-aya na papindi-nggu,’ wànggu. 
10Àmbu mangàdatu ba Nyungga makaria-nggau, àmbu na-wudutu na etimu, 
ba Nyungga Alamu. Nyumu napa ku-paundu-nggau dàngu ku-ndulakau, 
kulonda-kau wàngu lima talu mehanggu. 
11Tàngaru, mbuu ndàba da tau mambeni-nggau nyumu, napa pa-pakàku-ha 
dàngu da-kamakihu. Da tau da malawa-nggau nyumu, napa da-molungu hi 
pudahu hàlaha. 

12Napa muhimbu-ha da tau ma-ndubaku-kau, tàka nyuda napa ndau hunggu-
aha. Da tau da ma-pabera dànggau nyumu nàhu da-molungu-ka dàngu 
damohu-ka. 
13Nadu ba Nyungga MIRI, Alamu, mayàpa-ya na lima kawana-mu; Kupanii, 
‘Àmbu mangàdatu, Nyungga mandula-kau,’ ” wànggunggau. 
14Napanii i MIRI, “Àmbu mangàdatu Ihirailu, jiapa kau kudu dàngu 
ulamanga. Nyunggama MIRI mandula-kau nyumu, Mahupu-matua, Ala 
Ihirailu jiaya na Ma-pamàna-nggau. 
15Tàngaru, kutukau nyumu kapambalu pàmbalu, ma-bidingu, madàka dàngu 
madua ndalaru wàlana. Napa nyumu upàmbalungu palindi - palindi hiu 
pakabu-ha; da tandula upanjadi-ha hama tuna kalàmba. 
16Napa mutàpi-ha nyuda, hàla hi na-hawuru ngàndiha ngilu dàngu na-
hàbaru-nja làpuru. Napa mu-hawola ba MIRI-ka Nyungga, dàngu mu-
hamemu ba Ala Ihirailu-ka Nyungga. 
17Jàka era himbu-nanya wai na banjaru-nggu na maura dedi, dàngu ba 
namàdu na kalamba nggoruna paraï pamadau, napa Nyungga MIRI, kuhema-
ya na hamayangu-da; na Ala Ihirailu nda na-dunjaku-anya na banjaru-na. 
18Ku-pawiti-nya hi ninja da luku ma-lulungu la tandula - tandula kamuluku; 
napa da-kabubalu da matawai la padua ma-ndidaru. Napa kutuya tàma na 
maràda telangu; na wai napa na-tapanjiru welingu la tana màdu. 
19Na maràda telangu ku-pamula-nya kajuu, pingi haitungu, pingi 
muratu, dàngu pingi akahia. Na maràda telangu ku-pambeli-ya omangu, 
omangu eru, mbaranga dàngu kajuu. 
20Na tauka napa naita-ya dàngu napinya ba Nyungga MIRI, matuna-nya nu. 
Napa daeti-wànya hi da-jàngapu-ya, ba na Ala matua Ihirailu na matuya hi 
tuna nu,” wàna. 

I MIRI ba na-ndubaku-ha da marapu 

21I MIRI, hanganji Ihirailu, napanii-nja da marapu, “Pekaya na palakara-mu, 
wuangu tanda mbuti! 

22Maiwa, dàngu nyuraya nggàraya napa na madedi, ka mapinya na hupu 
njàpuna napa. Paloha-nya da manjadi na ma-làpahu, palara-nya na ihina ka 
maeti wànya. 
23Peka-yawa nggàraya napa na madedi, ka mapinggai nyimi ba ala 
langatàka-kai. Paloku-yawa na ma-palingu jàka ndia na ma-parunggi, ka ma-
hangàtaru ba maita-ya. 
24Langatàka, nyimi dàngu da pa-paloku-mi ma-kakòlulu-maaya, dàngu da 
ngara malumu-nggau tau pa-mayitangu-maaha. 
25Mbàda koda-nggunyaka na haàtu welingu la pahunga lodu: kupaau-nya ka 
na-kaluluku weli diangu. Da ngara ma-kuaha napa nakali - lijaku-nja hama 
tuna na kapihaku, hama tuna na mapipi wurungu ba na-kalijaku-nya na tana 
wurungu. 
26Nggamuya lai nyimi na mambàda nyuraya hi lupa ma-pajia-ya ba ma-
deningu-ya? Tàka nda ningua welingu lai nyimi mapanii-ya, nda ningumbu 
marongu-kai bai panii. 
27Nyungga, MIRI ma-kawunga pekanya na Hiungu; ku-paràhangu mangàndi 
lii hàmu la Yeruhali. 
28Ba kuhimbu la hongada da marapu, nda ana haàtu-a ma-paitangu 
ngerangu, nda ningu mamàka patanggu hema. 
29Langatàka, nda nggàrama linguda da marapu, kahala hada palala-ma-aha 
nyuda manda màka pawunda ana ngga - nggàra, dàngu manda duluku pa-
pandoi ana ngga - nggàra,” wàna. 

Yahaya 42 

Na atana i MIRI 

1Napanii i MIRI, “Yiana-ya na atanggu na pa-pamàndu-nggu, na tau papindi-
nggu, na maliya na etinggu. Mbàda wua-nggunyaka nyuna na kuaha-nggu, 
la pangàndi-nya ma-deningu la nimbihu banjaru. 

2Nda jia kaladaku-ana jàka ndia nda jia wara pa-kodungu-ana, na talia liina 
nda parongu-aya nàhu la ànda. 
3Na au na ma-tambàluku nda jia pata-ananya, na epi na ma-kapidaku nda jia 
pàda-ananya. Wàngu tuturu-na napa napeka-ya na ma-deningu, 
4nda na ndua ndandi jàka ndia nda nambota monungu, lupa na-ndolaku na 
ma-deningu la pinu tana. Da ta - tana mamarau darinju-nya na pa-ajaru-na,” 
wàna. 
5I Ala na-padika-nya dàngu na-wàlahu-ya na awangu; na-làtiku-ya na pinu 
tana dàngu mbuu ndàbada da matumbu-nya. Nyuna nawua-nya na tau pinu 
tana kayeku paluri wàngu. Na-patàka-nya na lii yiana la atana, 
6“Nyungga MIRI-ka, kupaau-nggau dàngu kuwua-nggau waingera la 
pawànya na ma-deningu. Nyumu kulonda-kau dàngu ku-kabubulu-kau la 
panjadi pa-njanjingu la tau pinu tana, dàngu harii nduma banjaru mbuu 
ndàbana. 
7La pa-pabulangu mata tau poki, dàngu pa-pahàla-ya na tau welingu la uma 
kapàtangu. 
8Nyungga MIRI-ka, nuya na tamunggu; nda jia wua-anggunya na mangunju-
nggu, ka nggamu-yakadu; na wuwanggu nda jia puli-anggunya la kahala 
hada. 
9Nàhu na panyura-nggu wuwa-nanyaka; ka kupeka-ya nggàra biaya na ma-
bidingu wànggu; ba ndedipa nu natumbu mbàda panii-nggunggai-nyaka,” 
wàna. 

Na wiliku wotungu 

10Wunda-nyawa ludu wiliku bidi, i MIRI, wotu-nyawa Nyuna ha pinu tana 
nggubulu-mi! Kanduuwa, ha tehiku dàngu na ihi-muka, da ta - tana 
mamarau dàngu da mangia-nya! 
11Màtawa na maràda wara dàngu da paraingu ka dawotu-nya i MIRI, màlawa 
na ma-mandapu la Kendàru ka dawotu-nya Nyuna! Màtawa na ma-mandapu-

nya na paraingu Hela ka dapayaa-aungu, dàngu ka dawa - wara welingu la 
pinu palindi! 
12Màtawa nyuda ka da pa-mangunju-ya i MIRI, ka da-bobaru-ya Nyuna la ta 
- tana mamarau. 
13I MIRI na-ndàharungu pa-kangaburu hama tuna na mini mbeni hanggangu, 
hama tuna haàtu panjuri ma-kanjupu ringgitu pa-pabera. Nyuna nawara pa-
kayaka la pa-kangaburu, ba na-paitangu ngia ditana hangganya na papana. 

I Ala na-panjanjingu la pandula-ya na banjaru-na 

14Napanii i Ala, “Mandai-maka ba ku-pakambiu wikinggu; ndii wànggu bia 
dàngu ku-roputu wikinggu. Tàka nàhu toma-nanyaka na rehina ba wànya na 
pawàngu, ka ku-kaladaku hama tuna na kawini na matiki pa-paana 
wàngguka. 
15Da palindi dàngu da tandula napa ku-pabulu-ha, da ngara matumbu-nyaka 
ku-pamalaï-ha. Da mondu luku napa ku-pambeli-ha maràda wara, mbuu 
ndàba da tàma ku-pamihi-ha. 
16Na banjaru-nggu na mapoki napa kulonda-ya palinya na ànda na pandedi 
pida; ku-kapipi-ha la ànda pandedi tandada. Na ma-kapàtangu napa 
kupaharii-nja nyuda, na ànda ma-karoba - karobaku napa ku-palinjaku-ya. 
Nunaya na pawunda-nggu lai nyuda, dàngu napa Nyungga ku-patutu 
hàlanya. 
17Na tau na mawaiha da kahala hada marapu dàngu ba dapeka ba jiaha da 
alada, napa pa-paakangu dàngu pa-pamakia-ha,” wàna. 

Na Ihirailu nda nabihu ka ajaru-ya 

18Napanii i MIRI, “Patingingu ha dimi tau kawanga! Tàngaru-wa dimi ha 
mapoki! 
19Nggamuya na marihi poki welingu la Ihirailu atanggu? Nggamuya na 
marihi kawanga welingu la tau pa-palewa-nggu? 
20Ha Ihirailu, dangu paita-mu ba tuna nyumu ndau eti wàanya, na kahilu-
mu na-habonga tàka nyumu ndau patingingu-a,” wàna. 

21I MIRI, na-orangu la pa-pamànangu; na-mbuhangu ka tembiya dàngu ka 
ma-humbaru-nya na ukuna. 
22Ba tuna nuna na banjaru pambàda ramba pa-mbutangu-yaka; pa-tahangu 
la kuru - kurungu la unu tanaha, nyuda payàpa-ha dàngu papàtu-ha la uma 
kapàtangu. Da-hambeta ba rambanja, dàngu nda ningua mamàka pa-pahàla-
ha. 
23Nggamu la hongami ma-mbuhangu parongu-ya na rukuna yiana, dàngu 
maeti wànya piti welingu nàhu? 
24Nggamu ma-pakata-nya na Ihirailu ka ramba-nya? Ka nda i MIRI wikia? 
Lai Nyuna-maka na ngia panjala-nda, ba nda taluri tundunya na pareta-na, 
dàngu ba nda takiku-nya na pa-ajaru-nanda. 
25Hi na-pawiti-nya ka ta-handepa-ya na hànggana Nyuna na ma-mbàringu, 
tàka hi taita-ya na injana na rukuna na pabera na ma-wirungu. Na hànggana 
natunu-ya na Ihirailu hama tuna epi, ba tuna nda ta-kapata-aya dàngu nda 
ta-papekangu-a welingu la pambàda eranda. 

Yahaya 43 

I Ala na-panjanjingu la pa-pahàla-ya na banjaru-na 

1Ha Ihirailu tuna yia na puluna i MIRI, “Nyungga mawulu-kau la watu 
malala-kau la loja, àmbu mangàdatu, jiangu-ma duku ba ku-pamàna-nggau! 
Mbàda tiki-nggunyaka na tamumu ba kupaau-nggau, jiakau nyumuma 
mangunggu. 
2Jàka era pala-munya la wai, napa Nyungga mapala karia-nggau, nda jia 
hadànjalu-amu la handuka - handuka-mu. Jàka era li ningumu la epi, nda jia 
kehi-amu, da lii pa-kamangu mambotu nda jia pa-hanggàmaru-adanggau. 
3Nadu ba Nyunggama i MIRI, Alamu, Ala matua Ihirailu, ma-pamàna-nggau. 
Kuwua-ya na Mehiru ka palohu wàngu ba pahàla-kau, na Hundangu dàngu 
na Heimba jiaha da hilumu. 

4Nyumu mu-pawilingu la matanggu, Nyungga ku-pawili-nggau dàngu 
kumbuha-nggau; jia hi ku-wuangu tau la pahilu-kau nyumu, da ba - banjaru 
la pahilu-ya na lurimu. 
5Àmbu mangàdatu, nadu ba Nyungga maopa-nggau. Welingu la patama lodu 
dàngu welingu la pahunga lodu ku-paràha-nja da ana umbuku-mu pamai pa-
pauhi. 
6Ku-pareta-ya na luru dàngu na dia, ka dalu pahàla-ha. Màtawa da anamu 
mini ka dabeli welingu la mamarau, dàngu da anamu kawini ka dabeli 
welingu la hupu tana. 
7Nadu nyuda mbuu ndàbada pambàda paaungu-haka wànya na tamunggu, 
ku-padika-nja nyuda ka pa-bokulu-ya na tamunggu,” wàna. 

Na Ihirailu ba hakahii-na i MIRI-ya 

8I Ala napanii, “Paràha-nya pa-ndaharungu la hangga na banjaru-nggu da 
mapoki jiapa ka ningu matada; da ma-kawanga jiapa ka ningu kahilu-da. 
9Paràha-nja mbuu ndàbada da banjaru ka da-pauhi dàngu mbuu ndàbada da 
kabihu ka da-kanguhuru. Nggamuya la honga marapu - marapu-da nyuda na 
mambàda pekaya jàka nggàraya na manjadi la rehi nàhu? Nggamuya la 
hongada nyuda na ma-ngalangu panyura-ya na rehi na manàmu-nya? 
Màtawa da hakahii-da ka da-ndàharungu la pa-wuangu mbuti ba da-
padeningu nyuda, jia-maya ka wàda ndàba da marongu-ha nyuda! 
10Ha banjaru-nggu, nyimika hakahii-nggu, kupindi-kai nyimi la panjadi 
atanggu, kai tandaka Nyungga dàngu kai waika, kai jàngapu-ya la 
kanandingu-mi ba Alaka Nyungga. Ala Mahupu-kamehangu-ka Nyungga, 
hinggilu-nggu Nyungga nda hili ningua la rehi na ma-làpahu dàngu na 
manàmu-nya. 
11Didi meha-ma-aka Nyungga, hinggilu-nggu Nyungga nda ningu ma-
pamànangu. 

12Nyunggama mambàda paniinggai, Nyunggama ma-pamàna-nggai Nyimi, 
nda ala weli nàmungu-a, nu da maninja la hongami nyimi; jiakai nyimi-maka 
hakahii - hakahii-nggu. Tàka Nyungga, jiaka Nyungga-maka yia na Ala, 
13lundu nu - nu, pa-daingu Ala-maka duku Nyungga. Nda ningua ma-hinggilu 
welingu la kuaha-nggu Nyungga, jàka ndia la pa-pabeta-nya na pa-pakaka-
nggu,” wàna. 

Ba pahàla-ha welingu la Mbambilu 

14I MIRI Ma-pamàna-nggai, i Ma-matua la Ihirailu, napanii, “Lumumi nyimi, 
ku-pangàndingu tanatara la Mbambilu, tàka hi ku-poraku-ha da habàtalu 
pindu uma kapàtangu-da; na payaa-aungu-na na tau Kàhandimu ku-pambeli-
ya padudurungu. 
15Nyungga MIRI, Alamu na ma-matua, Hanganji-mu, ma-padika-nggau 
nyumu, ha Ihirailu!” wàna. 
16I MIRI nalota hau ànda bokulu mali la tehiku, mali la wai mambana 
ngalingu-na. 
17Na paràha-nja pa-pabera da tanatara dàngu da ma-kaborangu-na, tàka hi 
dalaku hanggangu wàngu kareta njara. Tàka na nyuna danjoru, nda da hili 
hadangu-a, hi dameti hama tuna humbu mambàda. 
18I MIRI napanii, “Nda ningua linguna ba tanamu beliya na rehi na ma-
làpahu, kahewa-na ba ta-kanandi-nya na pambàda tu kajia. 
19Tàngaru, ka kuwunda hau ma-bidingu, wàngguka; nàhu pa-kiringu-
nanyaka, màla ndau ita-aya? Napa kulota ànda la maràda telangu, dàngu ku-
palingu ningu luku la maràda nggailaru. 
20Napa da pa-mangunju-ka paraï da banda matàmba; da ahu rumba dàngu 
da ota pawulu kàpangu napa dawotu-ngga Nyungga nadu ba ku-palingu wai 
la maràda telangu, dàngu ku-pahangga-nja da luku la maràda nggailaru la 
pawua-nya ka na-unungu na banjaru papindi-nggu. 
21Jiaha nyuda-maka banjaru pa-kabua-nggu nduma wikinggu, ka da-bobaru-
ya na wotungu ndumanggu Nyungga,” wàna. 

Da njala la Ihirailu 

22Napanii i MIRI, “Tàka nyumu ha Ihirailu ndau marubuku-angga Nyungga, 
dàngu ndau lumu-anggapa Nyungga. 
23Ndau ngàndia mbimbi nduma kameti maraku patunu-mu, ndau tembi-aka 
wàngu hunggu maraku-mu. Tàka làti nda ku-pambotu-akau wàngu kameti 
maraku, jàka ndia nda ku pa-handuka-akau la pa-karuhi-kau kaminyangu. 
24Nyumu ndau kei-angga dupa hiritu ndumanggu, ndau pahoda wàngga 
aparu kameti maraku pa-hambàli-mu. Tàka na nyuna hi nyumu biai ma-
pambotu-ka Nyungga wàngu nja - njalamu, ma-pahanduka-ka Nyungga 
wàngu da ndàngamu. 
25Ba tuna Nyungga Ala ma-podahu-ha da njalamu, Nyungga kujàma-nggamu 
nadu ba tuna numaka na huringgu; da njalamu àmangu nda kuhili namu-
ahapa. 
26Panamu-ngga Nyungga, màla ka talua la ma-patandangu ngera, pekaya na 
palakara-mu ka na-lohangu bau pa-deningu. 
27Da bokumu la mangilu da ma-wungangu, danjala-ka, da ngara liku-urumu 
da patula ngganggangu lai Nyungga, 
28Da ratumi mbàda pa-iraku-danya na Umanggu. Jia-duya hi kuwua-ya na 
Ihirailu ka pawawa-ya, da wàlana i Yakupu kumàta-nja ka pamànji-ha,” 
wàna. 

Yahaya 44 

I MIRI, Ala Mahupu-kamehangu-ya 

1Napanii i MIRI, “Ronguwa, ha Yakupu, atanggu, ha Ihirailu, banjaru 
papindi-nggu! 
2Nyunggama MIRI, mawulu-kau nyumu, ma-unggulu-kau nyumu piti 
welingu ba la kambukau, dàngu mandula-kau nyumu. Àmbu mangàdatu, 
nyumu-maka atanggu, banjaru papindi-nggu na pambuha-nggu. 

3Nadu napa ku-paliri-nya wai na tana màdu, dàngu ku-pahaliru-nya luku na 
tana ma-marokutu. Napa kuwua-ya na kuaha-nggu la wàla wuamu, dàngu 
ku-pakanyuru-nja da ana umbuku-mu. 
4Napa nyuda datumbu kamboka hama tuna rumba la lihi wai, hama tuna 
pingi langira la hingi luku. 
5Napeka mara haàtungu napa na tau ba mangunggu Nyunggaha nyuda, 
dàngu damai pa-pambulungu dàngu na wàla wuana i Yakupu. Nimbihu-da 
da-tulihu-ya la limada: Manguna i MIRI, dàngu dapeka wikida ba angu 
banjaru-na i Alaha,” wàna. 
6Yiana-ya na puluna i MIRI Mahupu-mbiha, Hanganji dàngu maopa-nya na 
Ihirailu, “Nyungga Ala Mahupu-kamehangu-ka, ma-kawunga dàngu ma-
malamiri. 
7Nggamu mahama-ngga Nyungga? Paràha-nya ka napeka! Màtawa ka na-
paloha-nya dàngu ka nawua-ngga mbuti! Nggamu na ma-manyura-nya na 
rehi na manàmu-nya piti welingu la kawunga-na lundu hupu njàpu rehi? 
8Ha banjaru-nggu, àmbu mangàdatu jàka ndia àmbu kandaudaku; ka ndau 
pianya weli ndaingu lundu nàhu ba mbàda nyura-nggunya jàka nggàraya na 
manjadi? Nyimi-maka hakahii-nggu. Ma-opangu hawiangu nda ningua 
dàngu nda kutanda-a,” wàna. 

Lumungu kahala hada pawunda maànga-ya 

9Da tau da ma-pandoi kahala hada marapu nda ningua linguda dàngu da 
marapu palumu-da nda ningua linguda. Da malumu-nja da kahala hada nuda 
tau pokiha dàngu nda ana nggàra-a papida jia-duyaka hi da-handauningu pa-
makia wàngu. 
10Kahewa-maana ba pandoi kahala hada palala, tàka hi lumunja ba pa-
marapu-ha! 
11Langatàka, mbuu ndàbada da ma-lumungu kahala hada da-handauningu 
pa-makia wàngu. Da tau ma-pandoi-ha da kahala hada, tau àtalu tauha-kàdu. 



1845 

 

 
Na Huratu Matua 

© 1995, Indonesian Bible Society. 
 

 
 

 

 

 

Paràha-nja ka da-ndàharu pa-kariangu; jiangu-ma napa da-mangàdatu dàngu 
da-makia. 
12Na tukangu bàhi napiti hakadipu bàhi, hàla hi na-pandoi-ya la epi hi 
napàha wànya pàha. Nawua hàlaya na àtalu-na ba naràma-ya. Nu ba talànga 
ràmana, na manjuu, na madau dàngu nanjili. 
13Na tukangu ai na-hukutu-ya na ai. Na huratu-ya na hadana wàngu kapu, 
na-paruku - paruku wànya paràma wàna, hi na-pandoi-ya kahala hada ma-
panggepingu, hàla hi na-bànjalu-ya daa la umana. 
14Talànga wanguna na ai na pawàna ma-pawelingu la pingi kajiu-ya, pingi 
eru jàka ndia pingi tarambatingu da papunggu-na la omangu. Talànga 
wanguna na-pamula-mbu ai lobungu, hàla na-patiangu lundu puruna na 
urangu na ma-pakalunga-ya. 
15-17Hawiangu welingu nuna na ai natuya ai mutungu ba nadiru wàngu epi 
dàngu natunu wàngu roti jàka ndia na-handarangu wàngu tolungu, hàla 
hoda-nanyaka. Diru-nanyaka hi napanii, “Aiha, hàmu ailulu dàngu mamitu-
yaka. Langatàka nanggàna la eti na epi yiana!” wàna. Na rihina na ai nuna 
tu-nanyaka pa-pandoi wàna kahala hada. Na-karuduku pa-marubuku-nya 
dàngu na-hamaya-nya, “Nyumu ala-nggunggau, pamàna-nggawa!” wàna. 
18Lalu mbana ndubaha da tau tungu nu. Da-kapuda-maanja da matada dàngu 
da etida hi lupa nda nggàra ndoku pa-jàngapu-da la kanandingu-da. 
19Na ma-pandoi-ya nu na kahala tau nda natoma-ma la pa-kanandi-nya, 
“Nuna na ai ku-pamutu-nya hawiangu, tàka na wàla epina kutunu wànya 
roti dàngu ku-handara wànya tolungu pangaa-nggu. Tàka na rihina nuna na 
ai, ku-pandoi kahala hada. Jia ba tuna, nàhu marubuku-nggunya na 
hakadipu ai!” nda wàna-a la kanandingu-na. 
20Nu ba tuna nu hama-maana ba nangangu aü. Na tau nuna na-panjàra-nya 
paraï kanandingu ndubana, hi nda peku-anapa la pandula-ya. Nda na-
duluku-a papeka-ya ba lii panyonga-ya nuna na kahala hada na maninya la 
limana. 

I MIRI, ma-padikangu dàngu ma-pamànangu-ya 

21Napanii i MIRI, “Namu ndàbaha yiada, ha Ihirailu, ba nyumudu atanggu. 
Nyungga ma-unggulu-kau nyumu, tàka nyumu ata-nggunggau, Ihirailu, nda 
jia maromba-angunggau! 
22Da njalamu ku-payila-nja hama tuna karumangu, da ndokumu ku-waura-
ha hama tuna hambongu. Beliwa lai Nyungga, nadu ba mbàda pamara-
nggunggauka!” wàna. 
23Kayaka hawola-wa, ha awangu, payaa aunguwa ha unu tana! Kayaka 
hawola-wa ha palindi! ha omangu-mbu dàngu nimbihu-da da pingi aina! 
Nadu i MIRI na-paitangu-yaka na mangunju-na ba na-palohu hi pahàla-ya na 
Ihirailu banjaru-na. 
24Tuna yia na paniina i MIRI ma-pamàna-nggau na ma-unggulu-kau nyumu 
piti welingu ba la kambukau, “Nyungga MIRI-ka, ma-padika hàlanya, ma-
palàmbaru mehanya na awangu, ba dàngu nda ningu ma-pambapangu ba 
padika-nya na pinu tana. 
25Nyungga ma-pabeta-nya na panyura ma-manyura, dàngu ma-pajulu wànja 
da ma-manyura. Da pulu tau manggàna ku-pandia-ha, na manggàna-da ku-
palua-ya la nduba. 
26Nyungga ma-paundu-nya na paniina na atanggu, dàngu ma-paloku-ya na 
pa-pakaka-nggu papeka-da da papalewa-nggu, kupanii Nyungga ba pahili 
ngiangu-ya napa na Yeruhali, dàngu ba kutura beliha napa da paraingu 
Yahunda; da kanànda-da ku-pahàmu beliha napa. 
27Nyungga mapanii-nya na lata tehiku: Tambirihu-wa! Ka ku-pamihi-ha da 
lukumu, wàngguka. 
28Nyungga mapanii-nya i Korihu, ‘Nyumuka napa ma-pareta hurunggu 
Nyungga, dàngu ma-paloku-ha mbuu ndàba da pambuha-nggu. Wuangu-wa 
pareta ka hili pahada belinya na Yeruhali, dàngu na Umana i Miri ka tunya 
latana,’ ” wàna. 

Yahaya 45 

I MIRI nawotu-ya i Korihu 

1I Korihu napindi-ya paraïna i MIRI pa-katangu hanganji; papindi-ya nyuna 
la pa-panyàku-ha da ba - banjaru dàngu la pa-pukalu-ha da hanganji - 
hanganji. I MIRI napa na-bunggahu-nya pindu paraingu, nda haua ma-
padaingu pa-kabitangu. I MIRI napanii-nya nyuna, 
2“Napa Nyungga ku-payema-nggau ànda; da palindi dàngu da tandula ku-
pedahu-ha, da pindu - pindu kaliangu napa kubera-ha, da habàtalu bàhi 
kupata-ha. 
3Ka wua-dunggu-nggauka nyumu napa banda pawulu wàngu da ma-
kawiningu, kau pingga Nyungga MIRI-ka Ala Ihirailu, na mambàda paau 
wànggau tamumu. 
4Nyumu kupaau-nggau dàngu kutunggau ngara, jiapa-kai ka ndau tandaka 
Nyungga. Ku-patanggu-nggau nyumu la pandula-ya na Ihirailu atanggu, 
nadu nyuda ba banjaru papindi-nggunja. 
5Nyungga MIRI, nda hilu ningua hawiangu, Nyungga Ala Mahupu-
kamehangu. Nyumu ku-pambinu-nggau madàka-mu, jiapa-kai ka ndau 
tandaka Nyungga. 
6Nu mbuu ndàbada hi kuwunda-ha ka pekuna welingu la pahunga lodu 
dàngu la patama lodu mbuu ndàbana na tau ka napingga ba MIRI-ka, nda 
ningu ala hinggilu-nggu Nyungga. 
7Nyungga ma-padika-nya na harii dàngu na kapàtangu, Nyungga ma-patàka-
nya na kanyuru dàngu na ràtungu. Nyungga MIRI-ka ma-paloku-ha nuda 
mbuu ndàbada. 
8Ku-papuru-nya na talu welingu la awangu hama tuna urangu, na tana na-
pajàmangu wikina panggepi-ya nyuna, hi na-patumbu-ya na mànangu dàngu 
na pa-hàlangu; Nyungga MIRI-ka mawunda-ha nuda hi danjadi,” wàna. 

I MIRI ma-kuaha-ya na pa-nggubulu awangu dàngu na lii ndai 

9Ura pàku-anaka na tau ma-patayaku dànya na Mawulu-ya; nyuna hama tuna 
na wurungu na ma-ndubaku-ya na mapipi-ya. Na paàrangu nu na tana 

wurungu la mapipi wurungu, “Nggàra ulamu?” ka wàna. Na hali ura ihu na 
wurungu ba nda napingu na mapipi-ya? 
10Ura pàku-anaka na tau mapanii-nja da inana da amana, “Nggikina hi tuna 
nu ba paana-ngga?” na mawàna. 
11I MIRI, Ala ma-matua la Ihirailu napanii, “Paàra-ngga Nyungga na ngera 
na manàmu-nya. Na nyuna àmbu paàra-nya na ngerada da ananggu, jàka 
ndia la pa-paràha-ngga la pawunda jàka nggàraya. 
12Nyungga MIRI-ka ma-padika-nya na pinu tana, dàngu ma-padika-nya na 
tau ka ningu mangia-nya na pinu tana. Wàngu kuaha-nggu ku-wàlahu-ya na 
awangu, dàngu ku-pareta-ha da matalodu, wulangu dàngu kandunu. 
13Nyungga makoda-nya i Korihu la pa-paloku-ya na pawuku-nggu dàngu ka 
pamàndu-nya pa-bànduku na ma-deningu. Napa Nyungga ku-palinjaku-ha 
mbuu ndàba da ànda ngia palina. Napa nyuna natura beliya na paraingu-
nggu na Yeruhali dàngu na-pahàla-ya na banjaru-nggu na pa-tanawangu, 
dàngu nda pawua pa-runungu dàngu nda pa-mbayaru-a,” wàna. I MIRI 
Mahupu-mbiha mbàda panii-naka. 
14I MIRI napanii-nya na Ihirailu, “Mangu-njawa da ihi tana Mehiru dàngu da 
utuna na Hundangu. Da tau Heimba da manggalaku mangu-munjaka; da-
pandutungu la kajia-mu dàngu ningu nggili bàhida. Nyuda da-maràbaku hi 
dapeka, ‘Ni langatàka-nya i Ala la hongami; nda hili ningua hili hau ala 
hinggilu-na Nyuna! 
15I Ala na ma-pamàna-nya na Ihirailu Nyuna Ala ma-kawiningu wiki-nanya. 
16Mbuu ndàba na tau na ma-pandoi kahala hada marapu; napa pa-makia-ya 
dàngu pa-paaka-nya. 
17Tàka na Ihirailu napa na-pamàna-nya paraïna i MIRI; na mànangu-na napa 
na-padaingu. Napa nyimi nda pa-pamakia dàngu nda pa-paaka-anggai lundu 
nu - nu,’ ” wàna. 
18I MIRI ma-padika-nya na awangu, Nyunama na Ala! Nyuna ma-padika-nya 
dàngu ma-unggulu-ya na pinu tana, nawulu paundu-nya dàngu hi na-

ndolaku pa-daingu. Nda na-padika-anya ka pangia malinggitu kahàna-ya, 
tàka hau pa-ngiangu paràka pa-ngiangu-ya. Nyunama na mapanii, 
“Nyunggama MIRI-ka, nda hili ningua hawiangu. 
19Nyungga nda kupanii-a la ma-kawiningu, jàka ndia wàngu kangunduhu-
kai. Nda ku-paràha-anya na banjaru-nggu Ihirailu ka nahimbu-ka tàka hi 
kahewa-ma-ana. Nyungga, MIRI-ka, mapanii-ya na ma-deningu, dàngu 
mapeka-ya jàka nggàraya na ma-langatàka,” wàna. 

I MIRI Mahupu-mbiha dàngu da marapu Mbambilu 

20Napanii i MIRI, “Mi-pauhi-wa dàngu mai pa-kariangu-wa, nyimi mbuu 
ndàbami mamara la honga ba - banjaru! Manduba-ha da tau da mapaï ngàndi 
kahala hada ai, dàngu hi da-hamayangu la marapu - marapu da manda màka 
pa-pamànangu. 
21Paniiya na palakara-mu, patàka-nja da mbuti, màtawa ka da-pa-hamangu. 
Nggamu ma-bobaru-ya na rukuna nuna, dàngu na mapanii-ya weli àmangu? 
Ka nda Nyungga-a, MIRI? Nda ningua ala hinggilu-nggu Nyungga. 
Nyunggama Ala ma-padeningu dàngu Ma-pamànangu, nda ningua hawiangu 
hinggilu-nggu Nyungga! 
22Ha ma-mandapu-nya na pinu tana nggubulu-mi, pa-mbelingu-wa lai 
Nyungga ka pamàna-nggai, ba Nyungga-a Ala nda ningua hawiangu! 
23Nyungga ku-paràndingu, dàngu na ràndinggu nda ku-panjilu-anya; lumu 
wikinggu Nyungga ku-harangu: Nimbihu-na na tau napa na-patika la 
hangganggu, dàngu wàngu hilu wikida ba da-paràndingu la pa-tuturu lai 
Nyungga. 
24Da tau napa dapanii, ‘Na pa-deningu dàngu na àtalu mbulungu welingu lai 
MIRI-a!’ Na tau mbuu ndàbana na ma-paumbi-ngga napa damai lai Nyungga 
hi da-makia. 
25Ba tuna na wàlana i Yakupu napa pa-pamànangu-ha, dàngu napa dawotu-
ngga Nyungga, na MIRI. 

Yahaya 46 

1Yiana-yaka na hupu njàpuda da marapu Mbambilu; àmangu da kahala 
hadada i Mbelu dàngu i Nembu pa-lumungu-ha, tàka nàhu pawotu-haka la 
banda, ba jia-haka da ngàndida da banda njili. 
2Nuda da kahala hada nda da-duluku-a pandula-ha da ma-malinggi-ha, 
nyuda wiki padendi-ha hama tuna pa-tanawangu. Nuna-yaka na hupu 
njàpuda. 
3Patingi-nggawa Nyungga, ha dimi wàlana i Yakupu, nyimi mbuu ndàbami 
marihi welingu la banjaru-nggu. Mbàda kabubulu-nggunggaika piti welingu 
bai dedi. 
4Pa-daingu Ala-mamingga lundu kaweda-mi; dàngu pa-daingu mangga-
nggunggai lundu uwangu-mi. Nyungga mawulu-kai dàngu pa-daingu 
kabubulu-nggunggai, napa kundula-kai dàngu ku-pamàna-nggai. 
5Dàngu nggamu-yaka na pa-pahama wàmingga? Ningu nu ràka ma-pahama 
dàngga Nyungga? 
6Na tau na-bunggahu halopa-na hi naburi-ha da àmahu rarana, dàngu 
natimba-nja da àmahu bara la ndahingu. Nahewa tukangu ma-pandoi kahala 
hada marapu, hàla hi na-marubuku-nya na kahala hada pa-pandoi-na. 
7Na kahala hada nuna napaku-ya dàngu na-banjalu-ya la pangia-na, lai nu 
hanina ba na-ndolaku dàngu nda namàka-a pa-lelingu. Jàka ningu tau ma-
hamaya-nya, nda nahema-a, dàngu nda na-pahàla-aya welingu la handuka-
na. 
8Namuya dàngu pangàda-nya, ha dimi tau ma-katadaku! 
9Patanda hàlanja da matumbu la rehi na ma-làpahu; pekawa ba Alaka 
Nyungga, dàngu nda hili ningu hawiangu, Alaka Nyungga, dàngu nda ningua 
mahama-ngga. 
10Weli mulangu mbàda peka-ngguhaka da ma-malamiri, piti weli àmangu 
kunyura-mayaka jàka nggàraya napa na manjadi. Na pabota-nggu napa 
nanjadi, na pawuku-nggu jiangu-ma ku-pahàra-nya! wànggu maka. 

11Kupaau-nya na haàtu na maningu kuahangu welingu la pahunga lodu na 
maina hama ma-hawurungu bohuya la pa-pahàra-nya na pabota-nggu. Jàka 
nggàraya na papanii-nggu jiangu-ma ku-pahàra-nya, jàka nggàraya na pa-
pakaka-nggu yiangu-ma ku-palundu-nya. 
12Patingi-ngga Nyungga ha dimi tau mangamba, nyimi mareki-ya ba 
namarau-mapa na patalu wàngu. 
13Napa ku-pamareni-ya na lodu pamara wàngu, na mànangu na pawua-nggu 
nda pahili nàdi-ayapa. Napa ku-pamàna-nya na Yeruhali, dàngu kuwua-nya 
patembi-wànya na Ihirailu,” wàna. 

Yahaya 47 

Ba patanda-nya ngera na Mbambilu 

1Napanii i MIRI, “Ha Mbambilu puruwa welingu la kanjàka hanganji-mu, 
dàngu mandapu-wa la kumburu tana. Ndau hamela dàngu ndau 
manandangu-apa nyumu hama tuna àmangu. 
2Nggihuwa kanguta wàngu watu; pahàla-nya kàdi na tamalingu-mu, jijiku-
nya na laümu lundu dawuwa da ana tau wihimu, dàngu pala-hawa da luku. 
3Napa naita-kau tau bau kalulu, da-paaka-nggau dàngu da-pamakia-kau. 
Napa Nyungga kutungu kiringu lai nyumu, dàngu nda haàtu-mbu papuli-
nggu pamara,” wàna. 
4I Ala matua Ihirailu na-pamara-ta nyuta, na tamuna MIRI Mahupu-mbihaya. 
5I MIRI napanii-nya na Mbambilu, “Pàdi wàmuwa, kau tama la kapàta wuru 
yila. ‘Hanganji kawini-da da pa-hanganji-ya’ nda hili wàda-anggaupa. 
6Àmangu kuhàngga-nya na banjaru-nggu, nda kureki-ahapa nyuda ba 
mangu-nggunja. Hàla ku-pakata-nja lai nyumu, ba tuna nyumu ndau milanja 
eti, jiapa da makawe-weda muwànja ma-mbàringu. 
7Bau kakaya làbu hanganji kawini lundu nu - nuka napa wàmu bia, tàka nda 
na-miripu-a la etimu jàka ndia, ndau kanandi-anya na injana la hupu 
njàpuna. 

8Jia ba tuna ronguka Nyungga, ha dumu makeha-nya na luri mànjaku! Bau 
kakaya na-mambiru na lurimu, dàngu nda ningu mahama-nggau. Bau 
pangàda-nya nda jia njadi-amu kawini meti lei, dàngu da wàla wuamu nda 
jia molungu-ada. 
9Tàka napa ndedi mbàdiku-na, la dalu hau lodu, handàka tarànjaku-mada 
nuda da madua ngiada. Jiapa kau wàngu hiwaru dàngu lii mambiha, na 
leimu dàngu anamu pa-hànditu-maaha. 
10Mu-pàdangu wikimu bau mambiru la akatu-mu, bau kakaya nda pa-
hamata-aha da pawunda-mu. Na-pahambala-kau manggàna-mu dàngu na 
pingumu, bau rekiya nda ningua mahama-nggau nyumu. 
11Tàka napa nyumu na-handauni-kau ura pàda, na hiwaru-mu nda na-duluku 
pa-pahinggilu-kau. Napa nyumu natàka-nggau manjurungu, dàngu ndau 
duluku-a pa-tebuku-ya. Napa natàka harabàndangu na molungu, dàngu ndau 
mbuti-anya ba ndedipa. 
12Pajàrungu bia dàngu mbuu ndàbada da hilu mbihamu dàngu da hiwaru-
mu, da ma-pakaramba-kau welingu ba anakeda kudukau. Raï-ai duna hi 
ningu bia nu linguda lai nyumu, ka pa-mangàdatu wànja da muhumu. 
13Nawàngu pahoda bianggauka paraï padangu da lii kamahingu. Paràha 
bianja da ngara ma-manyura ka da-pamara-kau nyumu; nu nyuda da ma-
manginjiru-ya mbuu ndàba na kabihu awangu dàngu da ma-patanda-nja da 
kandunu, la nimbihu wula jiliku danyura-ya jàka nggikina na uramu. 
14Tàngaru, nyuda hama rembi pahàla epiha; nda da-ngalangu pa-pamara 
wikida! Na epi nuna lalu mbana nda najaru-na lai nyuda, nda mbana epi ngia 
padiru-aya. 
15Nunaya na linguda da ngara ma-manyura lai nyumu da ma-pakaramba-kau 
nyumu piti welingu ba anakeda-kau; nimbihu-da dalaku wàrunggau nyumu; 
nda ningu mamai la pandula-kau,” wàna. 

Yahaya 48 

I Ala na-kuaha-ya na rehi na manàmu-nya 

1Ronguwa, ha wàlana i Yakupu, wàlana i Yahunda ma-tamungu Ihirailu, i 
Ala Ihirailu-a pa-maraku-nggu, wàmu, dàngu ma-harangu wànya na tamuna 
i MIRI. Tàka na patiki-mu nu nda weli eti-amu. 
2Jiapa ka tuna nu mu-hamemu wànya bau peka nyumu ba ma-mandapungu 
paraingu matua-kau; dàngu nyumu bau handera lai Ala Ihirailu-a nu i MIRI 
Mahupu-mbiha ba wàdanya. 
3Napanii i MIRI, “Ronguwa ha Ihirailu! Nggàraya na manjadi àmangu, 
mandai-maka ba kupeka-nggainya; nggàraya na papanii-nggu, hi jia pahàra 
bia-nggunya dàngu hi ku-paloha-nya. 
4Kupi-manggau bau tongguru etimu, tongguru katiku-mu, dàngu bau katiku 
watu. 
5Weli àmangu mbàda nyura-nggunyaka; ba ndedi nanjadi mbàda peka-
nggunyaka, ka àmbu peku ningu paniimu, ba pawunda-da da kahala hada 
marapu-muha nuda. 
6Mbuu ndàbada da panyura-nggu da parongu-mu dadedi hàlaka; lupangu 
upeka-yaka bàdi ba ma-deningu-ya na papanii-nggu. Nàhu wàlahu-
nggunyaka na ngera na mabidi, na pa-kàpingu pandedi pimu. 
7Hina nàhu hi ku-padika-nya, nda weli àmangu-a; ndedi uhandàkangu 
parongu-ya na ngerana nuna, ka àmbu ningu papanii wàmu, ba mbàda pi 
hàla-mamu-nyaka mbuu ndàbana. 
8Kupi-manggau nyumu ba nda ràka pawaikau, weli àmangu patanda-
makauka nyumu ba tau katadaku-kau. Jia-duyaka nu nyumu hi ndau pinya, 
nda ningumbu hau panii matàka la kahilu-mu. 
9Nyungga kupàtu-ya na hàngganggu ka peku bobaru-ya na tamunggu. 
Kupàtu-ya nuna welingu lai nyumu, ka àmbu pamolu-nggau. 
10Daa la epi mayila nyumu kukama-nggau, hama tuna àmahu bara pa-paihi 
mbàngingu la epi. 

11Hi kulaku-nya yiana lumu wikinggu duku, nda ku-pahia-anya ka pa-iraku-
ya na tamunggu; na mangarangu-nggu nda jia paberi-anggunya, ka lai 
nggamuya kàdu,” wàna. 

I Korihu, liku uru papindi-na i MIRI-ya 

12I MIRI napanii, “Rongu dumu Ihirailu, banjaru papaau-nggu, Nyungga, pa-
daingu Ala-mungga. Nyunggama la ngaba, dàngu Nyunggamai la liu. 
13Na limanggu na matunya latana na pinu tana dàngu na ma-wàlahu-ya na 
hanggubu awangu. Jàka era paau-nggunja tamuda, manyamalu mai-
madanya. 
14Pauhi ndàbawa dimi dàngu patingingu-wa! La hongada da marapu nda 
ningua manyura-ya ba na-kaluluku-nya napa na Mbambilu paraï tau papindi-
nggu; napa nawunda-ya na pawuku-nggu. 
15Nyungga-maka mapanii-ya dàngu mapaau-nya, kulonda-ya, hi lupa na-
ondungu. 
16Maiwa kai lihingga dàngu kai rongu, piti weli àmangu ba kupanii pa-
lohangu; dàngu mbuu ndàbada da paniinggu naingu-mana ba jia langatàka-
ha,” wàna. 

Na pa-pakaka-na i MIRI ndumana na banjaru-na 

Nàhu nyungga palewa-nangga i MIRI dàngu nawua-ngganya na kuaha 
wikina. 
17Napanii i Ala matua Ihirailu, na Ma-pamàna-nggamu, “Nyungga-maka i 
MIRI Alamu, ma-papeka-nggau jàka nggàraya na ma-palingu lai nyumu, 
dàngu ma-kapipi-kau la ànda ngia palimu. 
18Jàka era eti wàmunja da hupu liinggu, napa na peku hàmumu hama tuna 
luku manda màduya, dàngu na-pakanyurungu hama tuna ngalingu la tehiku-
ya na manda ana kahàna. 
19Na wàla wuamu hama tuna karohu waraya danguna; patanggu-nggu 
Nyungga-maya ba nda pa-pamolu-nja napa,” wàna. 

20Lakuwa dàngu palaiwa welingu la Mbambilu, pakada-nya na lii yiana la 
nggi - nggini. Bobaru-maya pa-kariangu kayaka mbaha etimi, “I MIRI na-
pamàna-nyaka na Ihirailu, atana! 
21Ba na-kapipi-ha pali ningu la maràda mbila, nda da-erangu-a la pa-
kandànga wàngu. I MIRI nabera palindi watu hi na-lulungu na wai, welingu 
la watu na-pa-tapanjirungu wai ndumada nyuda. 
22Nda ningua mànangu nduma tau akatu,” nuya na paniina i MIRI. 

Yahaya 49 

Na Ihirailu, hariida da ba - banjaru-ya 

1Patingi-ngga nyungga, ha dimi tana mamarau katàmbalu-nja da papanii-
nggu. Napaau-ngga nyungga i MIRI ba ndedi habola-ngga, napindi-ka piti 
welingu ba la kambuka. 
2Da kareuku-nggu napandoi-ha hama dàka hapanda, na limana jiaya na 
paopa wànangga. Nawulu-ka nyungga hama tuna ana pana padeli, da pa-
pahàmu-na la katundulu ka rimangu la pawànja. 
3Napanii-ngga, “Nyumu ata-nggunggau; rukumu nyumu, na tau napa na-pa-
mangunju-ka,” wàna. 
4Tàka kupanii nyungga, “Kahewa-maana na njilinggu; parahumangu ba 
kuwua hàlaya na pariinggu!” wànggu. Ba tuna na-màndungu la etinggu i 
MIRI napa na-kahiri-ya na hàkunggu, na-palimba-ngga tudana na pawunda-
nggu. 
5Ba ndedi kudedi napaau-ngga i MIRI ka naata-ngga, la pa-pauhi-nya na 
banjaru Ihirailu, ka dabeli lai Nyuna. I MIRI na-panjadi-ka tau patembi, i Ala 
jiaya na àtalu-nggu. 
6I MIRI napanii-ngga nyungga, “Na ngeramu na marihi bokulu patia-
nanggaupa ha atanggu; ndedi jiaka-a bau pabeli-nya na wàla wuana i Yakupu 
na ma-kanjepi dàngu bau pa-lànyapu belinya na pa-bokulu wàda da kabihu 

Ihirailu, tàka ku-panjadi-mbukau hariina na ba - banjaru, ka peku pamàna-
nya nggubulu-na na pinu tana,” wàna. 
7I Ala matua Ma-pamàna-nya na Ihirailu napanii-nya na tau na pa-pawawa 
halawàla, dàngu na pa-paumbi-da da ba - banjaru da pa-paata-da da maningu 
kuahangu-mbu, “Napa daita-ya na pawunda-nggu paraï da hanganji; napa 
nyuda da-hadangu patembi-ka Nyungga. Napa da maningu kuahangu daita-
mbuya, hi da-patika pa-marubuku,” wàna. Nu hi tuna nu nadu i MIRI ba 
mbàda pindi-nanyaka na atana; i Ala matua Ihirailu na-patutungu la pa-
njanjingu-na. 

Ba pahada belinya na Yeruhali 

8I MIRI napanii-nya na banjaru-na, “La rehi orangu-na na etinggu napa 
Nyungga kuhema; la lodu ba ku-pamànangu, kundula-kai nyimi. Nyimi 
kuopa-nggai dàngu ku-mangganggai, dàngu ku-panjadi-kai pa-njanjingu 
dàngu da ba - banjaru. Ku-pahàmu beliya na tana na ma-malinggitu kahàna 
hi nanjadi-ya tana kangeha na ngia pa-ngiangu. 
9Na tau papuhi la uma kapàtangu ku-paràha-nya paluhu; na maninya la ma-
kapàtangu kungàndi-ya la maharii. Jiapa la tandula kamulungu nda ningu 
manjaka-nja, nàhu la ànda ningu-padua pangangu. 
10Napa nyuda nda damadau jàka ndia nda damanjuu, dàngu nda jia tuni-
anaha hambàti mbàna lodu la maràda wara. Nadu Nyungga, manamu-ha 
nyuda napa ku-kapipi-ha, dàngu kuiru ngàndiha la pangia da ma-pamata 
waingu. 
11Napa kuràma-ya na tana paàki na mali ningu la ma-palindingu, mbuu 
ndàbada da ànda bokulu-nggu napa ku-palinjaku-ha. 
12Welingu la mamarau na-panundangu pamai na banjaru-nggu, weli diangu, 
welingu la patama lodu dàngu welingu la Hinimu weli lurungu,” wàna. 
13Luduwa ha awangu, kayaka-wa ha pinu tana, ha dimi palindi, kayaka 
hawola-wa! Nadu ba nàmunya i MIRI paomba-ya na banjaru-na, manamu-ya 
na banjaru-na na pa-kapidihu. 

14Ba tuna da ma-mandapu-nya la Yeruhali dapanii, “I MIRI na-dunjaku-
ndaka nyuta, na MIRI-nda mbàda maromba-nandaka nyuta,” wàda. 
15Nahema i MIRI, “Peku-nakaka na haàtu ina la pa-maromba-nya na ana pa-
paana-na, tàka hi nda nanamu-ya na ana wikina? Jiapa-kai ka na-maromba-
nya, Nyungga duku nda jia maromba-anggunggau nyumu! 
16Ha Yeruhali, kunamu mànu-makau Nyumu; na tamumu ku-huratu-yaka la 
tàbalu limanggu. 
17Da tau da ma-pahada-nggau nyumu lu nàmu-njaka, dàngu da ma-pakabu-
kau nyumu napa dalaku-ha. 
18Tàngaru-wa dàngu panau-yawa la winggirumu, pauhi-nanyaka na rayatu-
mu hi namai lai nyumu. Lumunggu Nyungga, Ala maluri, kupanii, langatàka, 
napa mu-hamemu rukuna na ma-mandapu-nggau, hama tuna na bidi papa 
kawini ba na-hamemu wànja da ngaüna. 
19Na tanamu na mambila dàngu na ma-malinggitu kahàna, nàhu lalu nggipu-
naka la tau na ma-rinjungu pa-mandapu-nya. Dàngu da tau da ma-pakakangu 
pa-pamolu-nggau, mbàda laku marau-daka welingu lai nyumu. 
20Da anakeda da madedi la ngia pa-tanawangu napa dapanii-nggau nyumu, 
‘Lalu nggipuya na tana yiana lai nyungga, wuangga pangia ka ku-ngiangu lai 
yiahu,’ wàda. 
21Ka panii-munyaka napa daa la etimu, ‘Nggamuka ihu ma-paana-ngganja 
yiada da anakeda? Ka nda mbàda mbulangu-ada làti da ananggu, dàngu ba 
nda kuhili paana-apa? Pa-dundilu ka la ngia pa-tanawangu hi pa-hinggilu 
pameha-ngga. Ba tuna nggi weli-daika ni da anakeda, dàngu nggamu na ma-
pamatua-ha?’ ” wàmu. 
22I MIRI Mahupu-jangga napanii la banjaru-na, “Napa Nyungga kuwua-nja 
tanda da ba - banjaru dàngu napa nyuda da pabeli-nja da anamu; napa da 
anamu mini palunggu-ha, tàka da anamu kawini pawotu la kunduha. 
23Da hanganji - hanganji beri ama-munja, dàngu da maràmba kawini beri 
ina-munja. Nyuda da-patika ba da-tembikau dàngu da-pawawangu wikida la 

hanggamu. Ka pi-dumu-nyaka ba MIRI-ka Nyungga; na tau na ma-monungu 
lai Nyungga nda kahewa-ana,” wàna. 
24Tàka nyimi mi-paàrangu, “Peku-nakaka da pa-ribangu ba wàhiha la 
mambeni hanggangu, jàka ndia ba hànditu-ha da ma-tanawangu welingu la 
wunggu lima tau mbana eti?” wàna. 
25Nahema i MIRI, “Nuna-duyaka napa na manjadi. Da tanawangu la limada 
da mambeni hanggangu napa pa-hànditu beliha. Da pariba-da da tau mbana 
eti napa pawàhi beliha. Ba Nyungga wikima ma-ndubaku-ha da muhumu; 
napa ku-pamara-ha da anamu. 
26Napa ku-pamaüku-ha la wai ria da muhumu, hi lundu da-kawàra pameti 
dàngga anguda. Ka pi-nanyaka napa tau pinu tana, Nyungga ba MIRI-ka Ma-
pamàna-nggau; Mahupu-àtalu, Alana i Yakupu, Ma-palohu pahàla-kau,” 
wàna. 

Yahaya 50 

1I MIRI napanii-nya na Ihirailu, “Ha dimi banjaru-nggu bau kakaya 
kuwàngga-kau nyumu hama tuna na haàtu mini lei mawàngga papaha-na? 
Jàka tuna nu, ka nggiya na huratu pahewa? Bau kakaya kudangga-nggau 
nyumu, hama tuna na haàtu ama madangga-nya na anana la tau ma-
pahurungu wutangu? Nda tuna nua! Pa-tanawangu-kau nyumu hi 
wàrunggau, ruku njala dàngu akatu wiki-mamu dumu! 
2Ka nggikina hi nda haàtu-mbu mahema welingu la banjaru-nggu, ba jiaya 
na mainggu papaau-nja? Nu hi dakandii, jia-yaka ihu ba dakaka-ya ba nda 
ku-duluku Nyungga pa-pahàla-ha nyuda? Langatàka-ma, la hupu liinggu 
Nyungga namàdu na tehiku, da luku ku-panjadi-ha maràda wara, hi lupa 
dameti da iyangu dàngu hi dawau pahàka. 
3Na awangu ku-palua-ya la kapàta mitingu, ku-pandàda-nya hama tuna 
wàngu tera mitingu tanda handuka,” wàna. 

Na manundu-na na atana i MIRI 

4I MIRI Mahupu-jangga na papeka-ngga papanii, màta la paniinggu ka peku 
pa-àtalu-nggunya na tau manjili. Nimbihu mbaru na-pamiripu-ya na 
patikingu-nggu la pa-patingi-nya na papeka-nangga nyungga. 
5I MIRI nawua-ngga eti diha kanandingu; nyungga duku nda ku-kawutaru 
dàngu nda ku-pambelingu-a welingu lai Nyuna. 
6Ku-pajàma-nya na kajia-nggu la tau na mapalu-ka; dàngu na papungga la 
tau ma-ràmbitu-ha da wulu njeringgu. Nda ku-pembeli-anya na matanggu ba 
paaka-ngga dàngu ba pangànji-ka. 
7Rukuna ba nandula-ka i MIRI, jiaya hi nda pa-pamakia-ka. Ku-paundu-nya 
na etinggu ka na-patorungu; kupinya ba nda jia pa-makia-akapa. 
8Nadu ba nalihi-ngga i Ala, na-katindi-maka nyungga ba nda kunjala. 
Nggamu nu ma-patikingu pa-patayaku dàngga nyungga? Maiwa nu ka ta-
pakariangu la hangga. Nggamu nu ma-ndubaku-ka nyungga? Paràha-nya ka 
na-ndàharungu la lihinggu. 
9Langatàka i MIRI Mahupu-jangga na-kahiri-ka, nggamu matoru mbeni 
papeka ba kunjala? Mbuu ndàbada da ma-panjala-ka napa da-molungu hama 
tuna tera miri pahàla mabei. 
10Ha dimi matembi-ya i MIRI, dàngu ma-patingi-nya na pulu atana, na ànda 
na palimi talànga wanguna na-kapàtangu, dàngu nda ningu harii ma-
handaraku-nggai; tàka na nyuna pawaiwa lai MIRI; tuyawa na Alamu ka tula-
munya. 
11Ha dimi ma-mbuhangu pa-kabaingu tau hawiangu, napa na-pamolu-nggai 
paraï pakaka wikimi. I MIRI-ma duna na mawunda-ya nuna hi tuna nu, napa 
pa-pajàra halawàla-kai. 

Yahaya 51 

Da lii pa-nggaüru nduma Yeruhali 

1Napanii i MIRI, “Patingi-ngga, ha dimi ma-mbuhangu ka pamàna-nggai 
dàngu mamai pakarai pa-ndulangu lai Nyungga. Namuya na palindi watu 

ngia paweli-mi ba kahebi-kai, dàngu na ngia paàki watu ngia paweli-mi ba 
àkikai. 
2Namuha da boku àpumi i Ambarahàmu dàngu i Hara da ma-paana-nggai 
nyimi; ba kupaau-nya i Ambarahàmu, nda ningua anana; hàla, ku-
pakanyuru-ya dàngu hi kuwua-nya wàla wuana da madangu. 
3Ha Yeruhali, napa kuomba-kau nyumu, dàngu mbuu ndàbada da ma-
ngiangu la kanànda-mu. Da maràda-mu da mambila kutuha woka ngia 
pambawa, hama tuna na Endingu, na woka ngia pambawa-nggu na ma-
kamboka. Lai nu napa na-henggela hawola na tau hi dawunda lii malangu la 
lu - lududa. 
4Katàmbalu-nya na talia liinggu, ha dimi banjaru-nggu, patingi-nja da pulu 
da paniinggu, ha dimi taunggu. Ku-wuangu-ya na lii papekangu-nggu la ba - 
banjaru, da ukunggu jia-haka napa na harii lai nyuda. 
5Na mànangu na pawua-nggu mareni-nanyaka, na rehi talunggu mareni tàka-
naka. Nyungga wikima napa ma-pareta-ha da ba - banjaru. Da tana mamarau 
dane - nedingga Nyungga dàngu damonu-nya na pawunda-nggu na ma-
wirungu. 
6Kanundaru-ya na awangu dàngu panauya na pinu tana; na awangu napa na-
molungu hama kawuu epi dàngu na tana napa na-katàri hama kalembi ndai, 
mbuu ndàba na ma-mandapu-nya nameti hama kalomuhu. Tàka na mànangu 
pawua-nggu na-padaingu mànuma, dàngu na talunggu nda ningu dirana. 
7Patingi-ngga Nyungga, ha banjaru-nggu, nyimi mipinya nggàraya na ma-
deningu; na nalii papekangu-nggu nimanya daa la etimi. Àmbi mangàdatu 
jàka na-payudi-kai tau, àmbi nggidiku jàka da-paaka-nggai nyuda. 
8Napa nyuda da-tàlaru dàngu da-molungu, hama tuna da paki pangaa mabei 
dàngu da tera wulu mbimbi pangaa ana kataru. Tàka na mànangu pawua-
nggu na pa-daingu mànuma, na talunggu na pangala tilangu la handalaru 
handàdiku,” wàna. 

Na banjaru Ihirailu nakarai pa-ndulangu-na i MIRI 

9Hadangu-wa MIRI, ndula àru-kama, pamàna-nggamawa wàngu kuaha-mu. 
Hadangu-wa hama tuna àmangu bau pa-muburu-ya na Rahàpu dàngu bau 
kojaya na nggarihu tehiku hi lundu nameti. 
10Nyumumai ma-pamàdu-ya na tehiku, na wai la kurunduu ma-kanjupu 
manjolungu. Mulota ànda na mali ningu la wai nuna, ka peku palada da tau 
pambàda pahàla. 
11Napa dabeli da tau pa-pahàla-na i MIRI datama la Yeruhali ba dàngu payaa 
aunguda da matada kanjupu hawewa-ha paraï pambaha eti manda njàpu. 
Da-hanggela hawola dambaha eti riki mata, na handuka dàngu na hali ura 
na-yilangu-ka. 
12Napanii i MIRI, “Nyunggama duku maomba-kai. Ka nggikina hiu 
mangàdatu-nya na tau nda payatangu, na tau na pa-wàrungu hama tuna 
rumba? 
13Kanii hi jia maromba bia-munya i MIRI na mawulu-kau na ma-wàlahu-ya 
na awangu dàngu na ma-bànjalu-ya na latana na pinu tana? Nggiki hi malo 
- lodumu bau mangàdatu-nya na haroputu-na na ma-pakapidihu na ma-
rimangu la pa-patàlaru? Langatàka, na haroputu-da nyuda nda jia duluku-
ada lai nyumu. 
14Napa paluu pahàla-ha da pa-tanawangu; nda nanjaka-anja pangangu, 
dàngu nda jia meti-ada ka taninja. 
15Nadu ba Nyunggama MIRI Alamu, na ma-kunggalu-nya na tehiku hi 
nakanduu na ngalingu-na. Mahupu-mbihaya na tamunggu. 
16Nyungga ma-wàlahu-ya na awangu dàngu ma-bànjalu-ha da latana na pinu 
tana. Kupanii-nya na Hiungu: Nyumu-maka banjaru-nggu; kuwua-nggauha 
nyumu da lii papekangu-nggu dàngu hi kuopa-nggau wàngu kuaha-nggu,” 
wàna. 

Na mayila-na na Yeruhali njàpu-nanyaka 

17Hadangu-wa, ha Yeruhali, hadangu-wa! Na hukungu na papuha-nanggau i 
MIRI ruku hànggana mbàda li-munyaka lundu na-kanjupungu. 

18Welingu la ma-mandapu-nggau, nda ningua malonda-kau, welingu la 
mangia-nggau nda ningua ma-kapipi-kau. 
19Nyumu na-handauni-kau dua ngia ura pàda; rukuna na pabera na tanamu 
nakabu halàrungu, dàngu na rayatu-mu nameti rimbangu. Nda ningu 
mamila-nggau eti dàngu ma-panggaüru-kau. 
20La nimbihu hupu ànda da taumu danjoru paraï panjàpu na àtalu-da hama 
tuna ruha makàna la njeringu. Nyuda na-handauni-ha hànggana i MIRI, 
dàngu na-kayàmbaku-nja Alami. 
21Patingingu dimi ha tau pa-kapidihu, ma-huruku - huruku-mi hama tuna tau 
maüku! 
22Tuna yia wàna na MIRI-mi, na MIRI Alami na ma-kahiri-kai, “Na mayila 
na pawua-nggu ba dàngu mbeninggu, napa kupiti beliya welingu lai nyimi. 
Napa na-wadaru na hàngganggu, ndai hili hambeta-ayapa. 
23Na mayila nuna napa kuwua-ya la ma-kapidihu-kai, na mambàda paràha-
nggai pa-tanggilungu la tana, dàngu na makali - lijaku-nggai ba beri hama 
tuna ànda ngia pali taukai,” wàna. 

Yahaya 52 

I Ala na-pahàla-ya napa na Yeruhali 

1Hadangu-wa, ha Yeruhali, hadangu-wa! Paundu-nya na etimu! Wotuha da 
paki mangunju-mu! Ha Yeruhali, paraingu matua, na tau iraku nda natama 
li-apa la pindu bokulu-mu. 
2Hadangu-wa welingu la kumburu tana, ha Yeruhali, kàmbahu-ha da aü da 
ma-karitaku la ihimu. Pukalu-ha da nggili bàhi da mahondu-ha da nggoru-
mi, ha dimi ma-mandapu-nya na Hiungu na pa-tanawangu! 
3I MIRI napanii-nya na banjaru-na, “Nyimi padangga juangu-kai, jia nàhu hi 
pahàla jua-mbukai. 
4Àmangu milaku la Mehiru dàngu hi mi-pandàdiku tau tàkangu lai nu. Hàla, 
hi na-lamuji-kai paraïna Ahuru dàngu nda nggàra lata. 

5Tàka nàhu nggàraka pangguma-nggu lai yiahu? Da tau Mbambilu ailulu 
tanawa biada-nggai. Da ma-kapidihu-kai dangamba dàngu da-nutakungu pa-
paaka-ngga Nyungga. 
6Jia ba tuna, napa nyimi mipeka-ya ba Alaka Nyungga, tàka la rehi nu napa 
mipinya ba Nyunggama mapanii dànggai nyimi,” wàna. 
7Ai kanjupu hàmu-aya ba itaya maina na papalewa; nalaku lembaru-ha da 
ma-palindingu dàngu nangàndi lii hàmu, lii mànjaku, lii mànangu ndumana 
na Hiungu; ba napanii, “Na Alamu Hanganji-ya!” wàna. 
8Ronguya na talia mbaha etida da madai paraingu, handàka tarànjaku-da ba 
da payaa aungu! Nadu ba ita mata-madanya ba nabeli i MIRI la Hiungu. 
9Miwara mi-kayaka-wa ha dimi kananda - kananda Yeruhali, nadu i MIRI na-
panggaüru-ya na banjaru-na dàngu na-pahàla-ya na Yeruhali. 
10I MIRI na-paitangu kuaha-na la hangga matana mbuu ndàbana na banjaru. 
Mbulu hàlana na pinu tana napa na-hakahii-nya na mànangu welingu la 
Alanda nyuta. 
11Lakuwa! Dunjaku-nyawa na paraingu Mbambilu, ha nyimi dimi mangàndi-
ha da pawàngu la Uma Ala! Àmbi jonggaru-duha da malanja iraku. hawari 
pàku wikimi ba ndedi milaku. 
12Nda jia ri - ringa-amipa bai laku, dàngu nda hama tuna na tau mapalai. 
Nadu i MIRI napa na-kapipi-kai; na Ala Ihirailu na-katindi weli winggiru-
nggai. 

Na ata na ma-mayila 

13Napanii i MIRI, “Langatàka, napa na-ondungu na atanggu; napa Nyuna pa-
wotungu-ya dàngu pa-pajangga-ya. 
14Àmangu nadangu na tau na ma-katàtaku ba naita-ya, nda tu ndoku-manapa 
na matana hi nda na-pahada taungu-apa. 

15Tàka nàhu nadangu na banjaru na-pa-pahangàtaru-na, da hanganji - 
hanganji pàdi wàda bia paraï pa-maratangu. Napa nyuda daita-ya dàngu da-
jàngapu-ya la kanandingu-da, nu na panda pida làti ba ndedipa,” wàna. 

Yahaya 53 

1Na banjaru nuna nahema tuna yia, “Nggamu mawaiya na pambàda 
ronguma nyuma? Nggamu-yaka na pambàda pekangu rukuna na kuaha-na i 
MIRI? 
2I MIRI nawuku-ya ka hama kalunga-ya nu na atana na matumbu la tana 
màdu marokutu. Nda nggàra-a ma-manandangu lai Nyuna na ràka pa-
tàngaru wàndanya; nda ningua ma-pawànda eti lai nyuna ka tarinju-nya. 
3Ta-paaka-nya dàngu ta-wiliru-nya nyuna, tau ma-kanjupu mayila-ya dàngu 
ma-ndàmangu pajàra-ya. Nda haàtu ndokua ma-mbuhangu pa-tàngaru-ya, 
tàka nyutambu nda ta-ihili-anya. 
4Tàka làti duna jiaha da hidunda nyuta da pa-handepa-na, jiaha da mayila-
nda nyuta-maka da pa-mayila wàna, tàka ba takaka-ya nyuta na mayila-na 
nu hukungu welingu lai Alaya ndumana nyuna wàndanyai. 
5Nyuna duna pa-pamanua-ya rukuda da njalanda nyuta, dàngu hi pajàra-ya 
mulana na akatu-nda nyuta. Nyuna pa-hukungu-ya ka pa-mànanda nyuta, 
rukuda da kalimbihu-na hi pamàlaru-ta nyuta. 
6Nyuta mbuu ndàbanda ta-njàrangu hama tuna mbimbi, haàtu - haàtu 
himbu-mananya ngarangia wikina. I MIRI na-pabuku-nyaka nyuna da akatu-
nda nyuta mbuu ndàbanda. 
7Wàngu mbana eti ba palua-nya lima, ba tuna wàngu mandangu biana ba 
na-handepa-ya. Pàdi wàna bia hama tuna ana mbimbi pairu la ngia parupu-
ya jàka ndia bai mbimbi pa-kikiru wulu ihina. 
8Nyuna pa-tahangu-ya hi patanda-nya ngera, hàla hi ndutuya dàngu hi huku 
pameti-ya. Nda ningu ma-ihili-nya na ura dedina; Nyuna nameti ruku njalana 
na banjaru-nda. 

9Nyuna patani pa-angungu tau akatu-ya; ba tuna na retina la padua tau 
wuluya, jiapa ka nda na-handàkangu patuu manjala, dàngu nda na-
handàkangu pa-palapingu,” wàna. 
10Nawuku-ya paraïna i MIRI ka na-mayila nyuna, dàngu ka na-pajàmangu 
wikina ka kameti maraku podahu njalaya. Napa nyuna na-malundungu 
dàngu naita-mahapa da wàla wuana rukuna nyuna na pawuku-na i MIRI 
napa na-hàrangu. 
11Tuna nuduka hi napanii i MIRI, “Ba nahàla pa-pàdangu mayila, napa na-
paohangu hi nali hàmuya na etina. Nu na atanggu na maliya na etinggu, 
mbàda duku-nahaka da njala tau dangu; lumuna nyuna napa kujàma-nja da 
njalada nyuda. 
12Nawàngu etina ba na-pajàma-nya na lurina dàngu hi diha papohu-nya la 
tau akatu. Nyuna naduku-ha da njala tau dangu dàngu na hamayangu 
ndumada ka jàmanja da njalada. Jia-duyaka hi kuwua-nya nyuna tau dangu, 
da pawua jua-nggunya, dàngu hi na-ngalangu ndumana anguda da tau pa-
deningu,” wàna. 

Yahaya 54 

Na mbuhangu-na i Ala la Ihirailu 

1Ha Yeruhali, àmangu hama kawini-mbutakau nyumu na manda peku la pa-
paana. Tàka nàhu payaa aunguwa, dàngu ludu hawola-wa! Nadu da anamu 
ba kanjupu danguha, rihi-nyapa na kawini panda wàru lei. 
2Palera-njawa da maü tera ngia pa-ngiangu-mu; pamalai-ha da likuda dàngu 
pamàndu-nja da kanditiku-da! 
3Napa mu-bonjangu pa-lerangu la kawana dàngu la kalai, da ma-mandapu-
nggau napa da-mandapu-nja da tanada da banjaru hi dangia-nja da paraingu-
da ma-malinggitu kahàna la rehi nàhu. 
4Àmbu mangàdatu, nyumu napa nda pahili pa-makia-akaupa; nda pa-
paakangu-akaupa hiu kamakihu. Napa nyumu mu-maromba-nya na nda 

tuturu-mu ba bidi taukau; dàngu ndau namu-ayapa na didi mehakau ba 
kawini meti leikau. 
5Na ma-padika-nggau beri lei-munyaka, i Ala matua la Ihirailu jiaya na ma-
pamàna-nggau. I MIRI Mahupu-mbiha nuya na tamuna, Nyuna Ala ma-kuaha 
pa-nggubulu awangu-ya. 
6Ha Ihirailu, nyumu beri bidi kawini papaha-kau na ma-hawina ba na-
dunjaku-nya leina. Tàka i Ala napaau beli-nggauka hi napanii tuna yia, 
7“Ana hambàdiku-ana ba kutuu kajia-kau nyumu; tàka wàngu kanjupu 
mbuha-nggunggau kupiti belikau. 
8Ndedi pira mandai-ana ba ku-handaluru-nggau nyumu ruku mbumbaru-na 
na ma-karaü. Tàka wàngu mbuhangu ma-palupangu ba kumbuha-nggau 
nyumu,” wàna. Nuya na paniina i Ala ma-pamàna-nggau. 
9“Hama tuna la rehina i Nuhu ba ku-paràndingu ba nda nahilu lumburu-
anyapa iwa obungu na pinu tana, tuna numbu nàhu ba kuràndi-ya ba nda 
kuhilu mbeni jàka ndia la pahilu pangàdu-nggai nyimi. 
10Jiapa-kai ka da-yoyangu da palindi dàngu da tandula, nda jia jiaka-anggu 
la pambuha-nggau nyumu. Na pa-njanjingu la pa-papeku na patura-nggu ku-
pamàndu-manya duku,” wàna i MIRI na mambuha-nggau nyumu. 

Na Yeruhali bidi 

11Napanii i MIRI, “Ha Yeruhali paraingu maura dedimu, dira-mamuka dàngu 
nda ningua ma-panggaüru-kau. Napa kutuu beliha da latamu, wàngu watu 
ma-pawilingu. 
12Da tindingu-mu napa ku-pahada wànja watu ndalima, da pindu bokulu-mu 
kuwànja watu kalilangu, da kangeli-mu kuwànja ma - màtu watu itangu. 
13Mbuu ndàbada da ma-mandapu-nggau jia-haka da pa-ajaru-nggu, napa 
nyuda daluri mbokaru daluri peku. 
14Nyumu pa-pahadangu-kau la lata ma-padeningu, pa-pamarau-kau welingu 
la bàrangu dàngu la ma-pakapidihu. 

15Jàka era ningu ma-kaluluku-nggau, nda Nyungga-a ma-paràha-nya, 
nggamu biaya na ma-tàndalu-kau jiangu-ma na-hanggubalu. 
16Nyunggama ma-padikangu tukangu bàhi na ma-hailaru epi la patuku 
madàka. Nyunggama mawulu-ha da panjuri da mawànja nuda da madàka la 
pa-pameti tau. 
17Na nyuna nimbihu-da da madàka da patuku ka ndubaku-kau nyumu, nda 
jia luhungu-ada. Dàngu nimbihu-da da pa-panjala wàngukau la hangga ma-
patandangu ngera napa mu-wuangu-ma dumu mbuti ba njala-danya. Napa 
Nyungga kuwua juanja patalu wàngu da atanggu,” nuya napanii-na i MIRI. 

Yahaya 55 

I MIRI na-kamahingu pa-wuangu mila etina 

1Napanii i MIRI, “Mai ndàbawa dimi nyimi mamadau, unungu-wa, ninguma 
wai. Maiwa dimi nyimi manda ningu àmahungu, keiwa uhu nggàndumu 
panda mbayaru dàngu nganguwa! Ninguma wai angguru dàngu wai huhu, 
kei jua-hawa. 
2Nggàra ihi wàngu hi kei ngga - nggàra manda nggàna la eti, dàngu nggàra 
ihi wàngu hi ràma panda mbihu wàngu? Tundu-nyawa na pareta-nggu, napa 
minganya na mahàmu, dàngu hi mupàda-nya na pangangu na mapali 
mangàba. 
3Rongu dimi, ha banjaru-nggu, maiwa lai Nyungga, napa kuwua-nggainya 
na luri na ma-langatàka. Lumuna na mbuhangu dàngu na tuturu panjanji-
nggunya i Ndautu, kutura pa-njanjingu ma-palupangu dàngu nyimi. 
4Langatàka, kutuya nyuna liku uru dàngu mini la ngora, ma-hakahii-nya na 
kuaha-nggu la ba - banjaru. 
5Napa mipaau-nja da ba - banjaru hangàdangu, hi daluma rengga papamai 
lai nyimi, lumunggu Nyungga, MIRI Alami, Ala matua Ihirailu, nadu ba 
mbàda pa-bokulu-nggunggaika,” wàna. 

6Beliwa lai MIRI la ngala ba napeku-ipa; kamahi-nyawa Nyuna la ngala ba 
na-mareni-ipa. 
7Màlawa na tau akatu ka na-pahàmu-ya na lurina, dàngu ka na-panjilu-nya 
na katiku halaku kanandingu-na. Màtawa ka nabeli lai MIRI, ka nangala-nya 
na paaï panamungu-na Nyuna. Màlawa ka na-pambelingu la Alanda nyuta, 
nàdu ba namàja i MIRI la pa-jàmangu njala. 
8Napanii i MIRI, “Na pangàdangu-nggu nda pangàdangu-mu nyumu-aya, na 
àndanggu nda àndamu nyumu-aya. 
9Hama tuna na janggana na awangu welingu la pinu tana, tuna numbu na 
janggana na pangàdangu-nggu welingu la pangàdangu-mu, dàngu na 
àndanggu welingu la àndamu. 
10Hama tuna na urangu na mapuru welingu la awangu, ba nda nahilu beli, 
tàka na-pambaha-ya na tana, na-pakamboka-ha dàngu na-patumbu-ha da pa-
tondungu, natuu wuana na pa-hàbarungu napa dàngu na pangangu, 
11tuna numbu na pulunggu na maluhu welingu la ngarunggu ba nda nabeli 
jua lai Nyungga, tàka na-ngalangu pawunda-ya jàka nggàraya na pambuha-
nggu, natàka-nja mbuu ndàba da pawuku-nggu. 
12Napa nyimi mi-dunjaku-nya la Mbambilu ba dàngu hawola-mi, hi karia-
nggai paluhu dàngu mànjaku. Da palindi dàngu da tandula da-hanggela 
dàngu hi dawara da-kayaka, da pingi ai la woka da-kapòkukungu lima. 
13Da pingi kajiu napa dahilu-ha da pingi rii madàka, da pingi wàla mbunga 
dahilu-ha da wuku jemi. Nu hi tuna nu ka bobaru pakada-ngga Nyungga; ka 
tanda ma-palupangu manda mbulangu-ya,” wàna. 

Yahaya 56 

Mbuu ndàbana na banjaru napa natama la diha banjaru-na i Ala 

1I MIRI napanii-nya na banjaru-na, “Wunda-yawa jàka nggàraya na ma-
deningu dàngu na ma-patangangu la ukunggu. Nadu tiangu-ki ba mai-

nggunyaka pa-pamàna-nggai nyimi dàngu hi paloha-nya na pa-deningu-nggu 
Nyungga. 
2Ku-pakanyuru-ya na tau na ma-patutu-nya na lodu Hangahu dàngu na 
manda pa-iraku-ya na lodu nuna. Na tau na manda wunda ma-akatu napa 
kuangga pahàmu-nya,” wàna. 
3Na tau hangàdangu na mambàda pa-mbulungu dàngu na banjaru-na i MIRI 
àmbu jia paniina, “I MIRI nda na-pahia-angga pa-marubuku-nya Nyuna 
dàngu na banjaru-na,” àmbu wàna. Na tau na pambàda pa-kahala bai àmbu 
jia pangàdangu-na, “Nda peku tama-anggu nyungga la banjaru-na i MIRI, ba 
nda peku-anggu paningu wàla wuanggu,” àmbu wànadu. 
4I MIRI napanii-nja nyuda, “Jàka mieti wànya na lodu Hangahu, jàka mi-
tuturu la pa-njanjingu-nggu dàngu kai wundaya jàka nggàraya na maliya na 
etinggu, 
5napa na tamumi panamu-maha daa la Umanggu dàngu la honga banjaru-
nggu. Narihi hàmu-mapa nuna welingu ba ningu ana mini kawini. Kuwua-
nggai tamu ma-palupangu da panda marombangu,” wàna. 
6I MIRI napanii-nja da tau hangàdangu da mambàda tama la diha banjaru-
na i MIRI, na mambuha-nya i MIRI dàngu na malumu-nya Nyuna, na 
matembi-ya na lodu Hangahu dàngu na ma-tuturu la pa-njanjingu-na Nyuna, 
7“Kungàndi-kai nyimi napa la Hiungu, la tandula matua-nggu, dàngu ku-
pahawola-kai la umanggu na ngia palumu-ngga. Da kameti maraku pawotu-
mi la ngia pawotu maraku napa kuyema-maha duku. Na Umanggu napa uma 
hamayangu nduma mbuu ndàba banjaru-ya,” wàna. 
8Tuna yia na paniina i MIRI Mahupu-jangga na ma-karia belinya na Ihirailu 
welingu la ngia pawàru-nja, “Napa ku-karia-nja da tau hawiangu ka da-
pambulungu dàngu nyuda da pambàda pa-uhingu,” wàna. 

Da ngara liku uru Ihirailu pa-hukungu-ha 

9I MIRI na-paràha-nja da ba - banjaru hangàdangu pamai hama tuna banda 
bohu la pa-njàkapu-ya na banjaru-na Nyuna. 

10Napanii i MIRI, “Da liku uru - liku uru banjaru-nggu tau pokiha! Nda 
nggàra-a papida. Hama tuna ahu kambiu manda bànggaha nyuda, tàka 
mahuru dàngu manggadipangu pàku-adanya. Dira minjalu-ha ba da-katuda! 
11Hama tuna ahu malumbangu mandedi handàkangu pambihu-ha nyuda. 
Nuda da liku uru nda nggàra-a pa-jàngapu-da la kanandingu-da. Nimbihu-da 
nyuda àtalu wàngu eti-ma-ada ba dahimbu kangeha nduma wikida. 
12Dapanii nu da tau maüku, ‘Màla ka ta-unungu wai angguru dàngu ka ta-
unungu lundu hodanda! Na lodu haromu narihi-pa pahàmu welingu la lodu 
nàhu!’ wàda,” wàna i MIRI. 

Yahaya 57 

Na lumungu marapu pa-ràtungu-ya 

1-2Ba nameti na tau hàmu na ma-karàngi la huri lumungu, nda ningua 
mapinya dàngu ma-ihili-nya. Ba dameti-ka, hinggilu-danyaka duda welingu 
la hanggàmaru hi da-hangahu mànjaku. 
3Tàka nyimi, la kolaka tau mawunda njala, maiwa ka patanda-nggai ngera! 
Ndai rihia pahàmu welingu la tau ma-kawanangu alimuu, ma-ndàmangu pa-
njuraku dàngu ma-pahunda! 
4Nggamuya na pariki-mi? Nggamuya na pa-payudi-mi? Ka nda wàla wua ma-
kambàliku dàngu ma-katadaku-akai nyimi? 
5Nyimi mi-marubuku-nja da marapu kamboka dàngu bai pa-jàmangu wikimi 
la pa-itiru-na na tolumi la lumbu ai mambiha-mi. Da anami bai taninja la 
mondu dàngu la panga watu. 
6Bànungu-duka hi mi-pauhingu watu kamilihu welingu lai nu. Nuna-yaka na 
ndumami! La watu nudamai bai piliri-nja wai angguru tàka hi miwua-nja 
uhu nggàndumu ma-ngejingu. Bai rekiya kumbuha ndàbanja nuda nu? 
7Milua la pinu - pinu palindi la pawotu kameti maraku dàngu ba lundu 
hodami la itirungu-mi kawini. 

8Mi-bànjalu-ha da kahala hada kajari-mi la patenga pindu umami. Mbàda 
dunjaku-minggaka Nyungga. Mi-pahàla-nja da pakimi tàka hi mihei la ngia 
pa-katuda pa-panggailaru dàngu kawini yorami na pambàda wuami wunda 
la pa-katuda angunggau, ba tuna palundu-dimi-nyaka na pa-itirumi. 
9Nyimi mitungu mina dàngu mbii kati, hàla hi milua pa-marubuku la marapu 
Moluku. Mi-paràhangu papalewa la paraingu mamarau, jiapa la parai 
mameti-mbu. 
10Dàngu nda kambotahu-na na monungu-mi ba buha - buhami pahimbu-ha 
da marapu - marapu. Bai kakaya nyuda damàka pawua-nggai ringgitungu 
mabidi ka àmbi maluputu. 
11Napanii i MIRI, “Nggamu-haka nu da marapu da ma-pamangàdatu-kai, hi 
lupa mi-kambàliku dàngu ba ndai namuka Nyungga? Màla ndai hili lumu-
anggapa Nyungga ba dira mandaika ba pàdi wànggu? 
12Na nyuna nàhu ka kupeka-nggai; na-karàngi-mi la ngera lumungu ma-
kapilandu-ya, dàngu da pawundami nu mbuu ndàbada nda ningua linguda 
lai nyimi. 
13Jàkai kaladaku, màtawa nuda da kahala hada ka da-pamàna-nggai! Napa 
nyuda damohu ba na-hawuru ngàndiha ngilu hi da-molungu wàngu handàka 
kayeku-a! Tàka na tau ma-handera lai Nyungga napa da-kangeha-nya nuna 
na tana hi da-marubuku-ngga la Umanggu,” wàna. 

I Ala na-paràndingu pa-ndula-ya dàngu pa-pamàlaru-ya na banjaru-na 

14Ningu mapanii, “Pandoi-wa dàngu pa-yemangu-wa ànda nduma banjaru-
nggu, pa-hinggilu-ha mbuu ndàbada da ma-pahambarungu,” wàna. 
15Nadu ba tuna yia na paniina i Ala Mahupu-jangga dàngu na ma-matua, na 
ma-kuaha lundu nu - nu, “Nyungga ku-ngiangu la pangia majangga dàngu 
ma-matua, tàka na nyuna la honga tau mawawa eti-mbu da ma-paura-ha da 
njalada, ka ku-pajia beliya na ringgitu dàngu na monungu-da. 

16Nda ku-panjala pangala-anya na banjaru-nggu; nda na-palupangu-a ba 
kumbeni, ka àmbu namàli na ringgitu-da, tàka hi Nyungga pàkudui ma-
paluri-ha nyuda. 
17Jiaya na njala malumbangu-da hi kumbeni, jia-duya hi kuhuku-nja dàngu 
hi ku-dunjaku-nja. Ba tuna nyuda da-malihu katiku-da dàngu hi daingu biana 
ba dahimbu ànda wikida. 
18Mbàda ita-nggunyaka na huri lurida, tàka nyuda napa ku-pamàlaru-
mbuha. Napa Nyungga ku-kapipi-ha dàngu kundula-ha hamanai ku-
panggaüru-ha da tau da ma-handuka etida. 
19Napa Nyungga kuwua-nja pa-mànjaku wàngu mbuu ndàbada da tau, ka 
ma-mareni-ha ka mamarau-hakai. Napa Nyungga ku-pamàlaru-ya na 
banjaru-nggu. 
20Tàka na tau akatu hama tuna na tehiku na ma-ngalingu na manda 
handàkangu pa-mandangu. Na arihu-na nangàndi kamàparu dàngu 
kapihaku. 
21Nda ningua mànjaku nduma tau manjala,” wàna i MIRI. 

Yahaya 58 

Na puaha na ma-langatàka 

1Napanii i MIRI, “Warawa lundu dira àtalu-mu! Peka-nyawa na banjaru-nggu 
da njalada nyuda. 
2Nimbihu lodu ba dalumu-ngga Nyungga, dàngu da-rinjungu papinya na 
pambuha-nggu, beri hama tuna wunda-danya mahàmu, dàngu ba tuturu-
danya la ukunggu. Dapanii nyuda ba da-mbuhangu palumu-ngga dàngu 
darinju-nya na ukunggu na ma-deningu,” wàna. 
3Na banjaru nuna na-paàrangu, “Nggàra linguna ba ta-puaha jàka nda na-
tàngaru-maduta i MIRI? Nggàra linguna ta-pawawa wikinda, jàka nda na-
hamata-maduta?” wàda. I MIRI napanii, “Langatàka, ba talànga puaha-mi 

nyimi, himbu bia-minya utu wikimi dàngu bai lamuji-ha da tau maràma da 
pawua-mi wunda. 
4Ba talànga puaha, palumungu dàngu pa-hànggangu-minya dàngu wàngu 
ma-mbàringu bai pa-luangu lima. Bai ngàdaya na puaha tungu nu na-titiru-
ya na etinggu la pa-patingi-nja da hamayangu-mi? 
5Jàkai puaha, mi-pamayila wikimi; mi-pa-karuduku-ya na katiku-mi hama 
tuna na ruu rumba. Mi-wàlahu hinggi karungu hi mi-wewaru-nya aü, tàka hi 
mi-katuda la pinuna. Jia-yaka nuna na puaha ba wàmi? Bai kakaya nahàmu 
na etinggu ba tuna nu na pawunda-mi? 
6Yiana-ya duna na puaha na paora-nggu: Pukalu-ha da nggili bàhi ma-
pakapidihu dàngu da buku da manda pa-deningu, dàngu pahàla-ha da tau 
pa-kapidihu. 
7Paberi-nja da pangami la tau ma-rimbangu, dàngu nggepiha da tau lindingu 
la umami. Wuanya pakina na tau ma-kalulu, dàngu àmbu tulaku-duha da 
nua kalembi-mu da ma-kalana-nya na pa-ndulangu-mu. 
8Napa nahunga-nggai harii hama tuna ba narara na kiri awangu, dàngu da 
manua-mu darengga lànga. Napa Nyungga ku-karia mànunggai la pa-
pamàna-nggai. Nu ba ningga napa ka ku-katindi-kai welingu la nggi - nggini. 
9Jàkai hamayangu, napa ku-kataku-ya. Jàkai warangga, napa kuhema-kai. 
Àmbi hili kapidihu-dupa angumi, jiaka-nyawa na pa-muhungu dàngu na pa-
pulungu. 
10Wuanja pangangu da tau da ma-rimbangu dàngu ndulaha da tau pa-
kapidihu. Jàka timika nu, na kapàtangu la winggiru-mi napa na-handaraku 
hama tuna na harii la lodu. 
11Napa Nyungga ku-kapipi mànukai dàngu ku-pambihu-kai la tana màdu; 
napa kumangga-nggai ka pa-daingu hayandalu dàngu hi mi-àtalu mànu. 
Napa nyimi hama tuna woka ngia pambawa maràka jiaka waina, hama tuna 
matawai na manda ana mihikai. 

12Na paraingu na mambàda mandai pa-kanànda napa mi-pahada belinya la 
lata memangu-na. Napa napanii wànggai tau ‘Banjaru ma-pahadangu beli 
kangeli dàngu ma-pahàmu uma ma-tanyungguru,’ wànanggai,” wàna. 

Na himbalu-na na tau na ma-tembiya na lodu Hangahu 

13Napanii i MIRI, “Tembiya na lodu Hangahu ba lodu pa-kahaungu-ya 
ndumana i MIRI. Àmbu paloku-duha da pa-kalana-mu la lodu nuna. 
Mbabunya na lodu nuna ba lodu pa-ohangu-ya; tembiya na loduna i MIRI ka 
àmbu ningu ngia palua-mu; àmbu ràmambu paràma-mu jàka ndia àmbu 
panii manda lingu. 
14Napa nyimi da-nggaüru da etimi ruku pa-atami lai Nyungga. Napa nyimi 
kutukai tau patembi la pa-nggubulu awangu. Napa nyimi miluri mànjaku 
wàngu ihina na tana kangeha-na i Yakupu na boku la mangilu-mi. Nyungga, 
MIRI mambàda panii,” wàna. 

Yahaya 59 

Na wunangu naràtu-nja da njalana na banjaru 

1Àmbi kaka-duya i MIRI ba lalu maluputu-na la pa-pamàna-nggai nyimi, jàka 
ndia ba lalu kawanga-na la parongu-ya na warami. 
2Rukuna na akatu-mamika hi nda na-patingi-nggai nyimi bai hamaya-nya 
Nyuna. Da njala-mamika da ma-padira-nggai nyimi welingu lai Ala. 
3Nyimi minjala bai kambàliku dàngu bai palapingu, ba wàngu mbana etimi 
la pawunda-mi dàngu bai pameti tau. 
4Mi-patàkangu palakara-mi dàngu nda pa-latangu, dàngu mi-patandangu 
ngera wàngu nda pa-deningu. Mi-kambàliku dàngu mimonu-nya na manda 
lingu; miuna-nya na pa-pakaka-mi ka pa-hanggàmaru tau hawiangu dàngu 
miwunda ma-akatu. 
5-6Da pa-pakaka-mi da ma-akatu pameti wànguha hama tilu kataru ma-
paupahungu. Jàka mi-tutuku-ha, luhu-nanyaka na kataru-na. Na nyuna nuna 
na pa-pakaka-mi nda ningu ndoku linguna lai nyimi, hama-maana na paki 
na pa-tinungu wàngu lulu ngginggi! 

7Nutakungu-maminya nyimi la pa-pakakangu ma-akatu, dàngu patikingu-
maminya la pawunda parengga-nya. Dàngu nda kanodaru-mi ba pameti-ya 
na tau manda njala. La nggi bia milaku ningu, na pabànjalu-mi ma-kanànda-
ya dàngu pa-molungu wànguya. 
8Ndai pamukarungu-a ka na-lànyapu na panggolu-mi, dàngu nda na-
padeningu-a mbuu ndàba na pawunda-mi. Na àndami na pawi - wikitungu 
dàngu na tau na maliya na ànda nuna, oha-angguka nda wàna-a. 

Na banjaru napeka njalana 

9Napanii nuna na banjaru lai Ala, “Nàhu pi-manyaka nggikina hi ndau 
pahàla-kama welingu la tau - tau na ma-kapidihu-kama. Nyuma ma-
monungu ma-handaraku, tàka jiaya na kapàtangu-ma-a na maninya. 
10Hi lupa dàmangu - dàmangu-ma hama tuna na tau poki; la harii lodu 
tunjuru bia-manya hama tuna la padua rudungu; la honga tau luri hama tuna 
tau meti-kama. 
11Ninggama la mangàdatu dàngu la hawina; mahimbu-ya na ma-padeningu 
tàka nda ningua; mamonu-nya ka pahàla-kama, tàka kahewa-maana. 
12Langatàka dadangu-maka da njalama lai Nyumu; da njalama da-panjala-
kamaka. Langata - tàkama mapàda-manya duma na akatu-ma, dàngu mapi-
manja da njalama. 
13Mbàda kandulingu-maka dàngu ma-patula ngganggangu hanggangu lai 
MIRI, dàngu nda ma-mbuhangu pakiku-nya na Alama. Nyuma ma-kapidihu-
ka tau hawiangu dàngu hi ma-hiliru; na kanandingu-ma na-njàrangu, dàngu 
ma-kambàliku-maaha da papanii-ma. 
14Na uku na ma-deningu pa-pahinggilu-yaka, dàngu na ma-deningu mbàda 
pamarau-yaka. Na ma-kunduhu nda pakawela-anyapa la ngia pa-pamàtungu, 
dàngu na matànji la halinggi-yaka. 
15Nda ningu-apa tau ma-patutungu, tàka jàka nggamu ma-wiliru-nya na ma-
akatu, nalua-ya la kameti ma-akatu,” wàna. 

I MIRI ba na-rimangu pa-pamàna-nya na banjaru-na 

Naita-ya paraïna i MIRI, dàngu nda nahàmu na etina ba nda ningu ndokupa 
mabota wàngu ma-deningu. 
16Na-hangàtaru wànya ba nda ningu ma-ndàharungu dàngu nda ningu ma-
pakahiri. Jia-duyaka hi nawàngu kuaha wikina la pa-pamàna-nja nyuda 
dàngu la pawua-nja patalu wàngu. 
17Napa Nyuna nahauya na ma-deningu dàngu natuya na mànangu beri 
kalembi bàhi-nanya dàngu nggubi waja-nanya. Kita-mananya na etina la 
patuu beliya na mahàmu dàngu la pa-palimba-nya na manda pa-deningu. 
18Na palimba-nja da muhuna pa-namatu-nya na pawunda-da nyuda. 
Dàngumbu da ba - banjaru la nu - nuha mamarau nda damara-a welingu la 
huku-nanja nyuda. 
19Na kuaha dàngu na mangunju-na napa na-mangàdatu ndàbanya tau piti 
welingu la pahunga lundu la patama. Napa natàka hama tuna luku ma-
mbangatu na pa-tàndalu ngilu mbangatu. 
20Napanii i MIRI la banjaru-na, “Napa Nyungga kumai la Yeruhali la pa-
pamàna-nggai nyimi mbuu ndàbami ma-pambelingu weli la nja - njalami. 
21Napa Nyungga kutura lii pa-njanjingu dàngu nyimi: Nyimi kuwua-
nggainya na kuaha-nggu dàngu na lii papekangu-nggu lundu nu - nu. Papeka-
wànjawa da anami ka màtai duda nyuda ka da-papeka wànja da ana 
umbuku-da nàhu lundu nu - nu,” wàna. 

Yahaya 60 

Na Yeruhali napa na-bunjuku 

1Hadangu-wa dàngu njadiwa harii ha Yeruhali, nadu ba nàmu-nyaka na 
hariina na mànangu-mu; i Ala na pa-handaraku wànggau mangarangu-na. 
2Na pinu tana na-panggàbalu-nya kapàtangu, da ba - banjaru na-palumburu-
nja kanjidingu; tàka na nyuna hunga-nanggauka dumu hariina i MIRI, na 
handaraku-na ba ninya lohangu-nanyaka lai nyumu. 

3Dapaju - jurungu da banjaru pamai la hariimu, na-payila eti hanggangu la 
hanganji - hanganji na handaraku na mahunga-nggau nyumu. 
4Tàngaru-ya nggàraya na manjadi la winggiru-mu; na-pauhi na rayatu la 
pabeli lai nyumu. Welingu la mamarau ba damai da anamu mini, da anamu 
kawini ba wàngu palunggu-ha. 
5Bau itaya nuna hangàtaru-munyaka hi na-hawelaru na matamu; nyumu mu-
maratangu hiu bàkulu eti wànya. Da banda da banjaru-ka dangàndi-ha lai 
nyumu, da pawulu wàngu welingu la hapapa tehiku da bundu làndangu lai 
nyumu. 
6Na tanamu na-karunggi-ya ota dangu, welida la Mindiangu dàngu Epa. 
Welingu la Heimba nangàndi àmahu rara na tau dàngu kaminyangu, ba 
dàngu wotu-danya na paraï rukuna i MIRI. 
7Da mbimbi welingu la Kendàru dangàndi-ha lai nyumu da mbimbi bumbu 
welingu la Nembayutu pa-payemangu-ha ndumana na lumungu-mu. Nuna 
na kameti maraku naliya na etina i MIRI na-pahangganggiru-ya na Umana 
na ma-kanjupu bunjuku. 
8Nggàraha nàmu ba hama karumangu lindingu-ya hama kulundiha ma-
hawurungu ba nabeli? 
9Kapalu-ha da mamai papuha labuda mangàndi-ha da banjaru-na i Ala 
mabeli welingu la tana marau. Dangàndi pa-kariangu àmahu marara mabara 
la pawotu wànya i MIRI Alamu; ndumana i Ala Ihirailu Mahupu-matua, na 
ma-pawiti-nya hi tembiya na banjaru-na. 
10I MIRI napanii-nya na Yeruhali, “Napa na tau hangàdangu na-pahada 
belinya na kangeli-mu, dàngu da hanganji dalumu-nggau. Àmangu kuhuku-
nggau ba kuhàngga-nggau, tàka nàhu ku-orangu-ka pamila-nggau eti. 
11Lodu rudungu da pindu bokulu-mu napa da-tabunggahu, ka peku ngàndi-
nggauha nyumu da pawulu ba - banjaru, dàngu da hanganji-da ba 
tanawangu-ha. 

12Na banjaru dàngu na pa-hanganji na manda ata lai nyumu, napa na-tàlaru 
hi namohu molungu. 
13Da pa-hamemu wàna na omangu Limbanongu pa-palaungu-ha napa lai 
nyumu nu da ai mbaranga, kajiu dàngu eru ka na-hanggangiru na Umanggu, 
dàngu ka pa-mananda-nya na lata wihinggu. 
14Da anada da ma-kapidihu-kau damai pa-maràbaku, da ma-paaka-nggau làti 
napa da-karuduku, ‘Paraingu-na i MIRI’, ‘Hiungu Paraingu-na i Ala matua 
Ihirailu’ wàdanggau ba datunggau tamumu. 
15Nyumu nda pa-dunjaku dàngu nda pa-paumbi-anggau-pa, nda pa-
pahiangu-akaupa pa-malinggitu kahàna. Kutukau pa-hamemu wàngu ma-
palupangu, pangia pa-hanggela hawola lundu nu - nu. 
16Napa na-kulipu-kau paraï da banjaru dàngu da hanganji, hama tuna ina 
ma-kabubulu anana. Ka pi-dumu-nyaka ba Nyungga MIRI, ma-pamàna-
nggau, dàngu ba i Ala Ihirailu ma-kapàru ma-pahàla-kau. 
17Nyungga kungàndi àmahu rara hilu wudu, dàngu àmahu bara hilu bàhi. 
Ku-wuangu wudu hilu ai, dàngu bàhi la pahilu-ha da watu. Na paraimu napa 
nangudu dàngu na-mànjaku, dàngu pa-pareta wànguya ma-padeningu. 
18Nda hilu ningu-apa lii langu ruku pa-janggilu la tanamu, rukuna na kabu 
dàngu na tanyungguru la ngaba tanamu. Hama kangeli-ka Nyungga ba ku-
katindi-kau napa, dàngu napa muwotu-ngga ba Nyungga ma-pamàna-nggau. 
19Nda nggàra uihi wàngu-apa ka na hariinggau mata lodu la lodu, dàngu nda 
nggàra uihi wàngu-mbupa ka na hariinggau wulangu la rudungu. Nadu 
Nyungga, MIRI, jia-makaka ma-handaraku pa-lupangu ndumamu nyumu, 
ku-paharii wànggaunya na bunjuku-nggu. 
20Napa ningu mata lodu manda ana tama ndumamu nyumu, dàngu wulangu 
manda ana wawa. Nadu ba Nyungga MIRI jia-makaka ma-handaraku pa-
lupangu ndumamu nyumu da lodu hawina-mu kanjupungu-danyaka. 

21Napa jàka da-paluangu limada da ma-mandapu-nggau ma-deningu-maya, 
napa damangu-nya na tana lundu nu - nu. Hama tuna kahanga pa-kulipu-ha 
nyuda na pa-pamula wikinggu, ka pawuwa-ya na mangunju-nggu. 
22Jiapa na kuru uma kudu na mangia wawa napa nanjadi-ya banjaru bokulu 
dàngu ma-kapingatu. Nyungga MIRI, napa ku-paluangu limanggu, la rehi 
ma-pajàngapungu,” wàna. 

Yahaya 61 

Na lii pa-nggaüru eti rukuna na pahàla 

1Na kuaha-na i MIRI Mahupu-jangga ninya lai nyungga; Nyuna napindi-ka 
dàngu na-palewa-ka nyungga la pangàndi lii hàmu la mamila dàngu la pa-
pamàlaru-ya na ma-làjaru etina; la pa-bobaru-ya la tau pa-tahangu ba 
rengga-nanyaka na pahàla-ha, hamanai da tau la uma kapàtangu ba 
marandeka-danyaka napa. 
2Na-palewa-ka nyungga la pa-bobaru-ya ba toma-nanyaka na rehina i MIRI 
la pa-pamànangu; la pa-panggaüru-ya mbuu ndàba na ma-handuka, dàngu 
la patungu hilu hanggangu la papada nyuda; 
3la pawua-nya hanggela hawola na tau na ma-hawina dàngu na ma-punangu 
wai mata; la pa-pambeli-ya na hawina-da ka nalua-ya la ludu wotungu. 
Hama tuna pingi ai pa-pamula wikina i MIRI-ha nyuda napa. Napa dawunda-
ya na mahàmu dàngu na ma-deningu, tàka hi pa-mangunju-ya i MIRI. 
4Napa da-pahada-nja da paraingu da mambàda mandai pa-tanyungguru 
dàngu hi da-pandolaku-ha da pa-ngiangu mambàda mandai pa-malinggitu. 
5Ha dimi banjaru-nggu, na tau hangàdangu napa nalumu-nggai nyimi; napa 
dapawa-nja da bandami dàngu daràma-ha da woka mara lupa da woka 
angguru-mi. 
6Nyimi napa atana i Ala wàdanggai dàngu ratuna na MIRI-nda wàda-
mbunggai. Napa mipàda-nja da pawulu-da da ba - banjaru dàngu napa mi-
hamemu wànja da malanja-da. 

7Rukuna ba dua ndàni-naka na makia pambàda ngalami, dàngu ba mbàda 
nduma-minyaka na kamakihu dàngu na paakangu, jia-duyaka hi dua ndàni-
mbunai na kangeha na pangala-mi la tanami hi mangu-minya na hawola ma-
palupangu. 
8Napanii i MIRI, “Nyungga kumbuha-nya na ma-deningu dàngu huda-
manggunya na pa-kapidihu dàngu na akatu. Napa ku-patutungu-ma duku la 
pawua-nggai wundami, dàngu la patura lii pa-njanjingu ma-palupangu 
dàngu nyimi. 
9Da wàlami patanda-ha la nggi - nggini, da-kawulangu la honga banjaru 
mbuu ndàbada. Jia-duyaka mbuu ndàbana na tau na maita-ya napa dapeka, 
ba ku-pakanyuru-ya na banjaru yiana,” wàna. 
10Na Yeruhali napanii, “Na-nggaüru na etinggu rukuna i MIRI, kanjupu 
mbaha etika rukuna i Ala. Hama tuna na bidi papa mini kawini ba ma-
manandangu ndàbaha da paki pawotu-da, tuna numbu i MIRI ba na-
panggàna-ngga kalembi pamàna wàngu dàngu patalu wàngu. 
11Hama tuna wini na pa-hàbarungu ba nalua-ya napa la patumbu, tuna 
numbu i MIRI Ala ba na-patumbu-ya na mànangu hi dawotu-nya napa paraï 
mbuu ndàba banjaru,” wàna. 

Yahaya 62 

1Lumuna na Yeruhali napa nyungga kupanii, lumuna na Hiungu napa 
nyungga nda jia pàdi wànggua, hi lupa pamàna-nya dàngu na-handaraku na 
taluna hama tuna epi jilungu la rudungu. 
2Ha Yeruhali, da ba - banjaru daita-ya na talumu, da hanganji - hanganji da-
tàngaru-ya na bokulu-mu. Nyumu napa dapaau wànggau bidi tamu, I MIRI 
wikima duna matunggau tamu bidi. 
3Nyumu hama tuna tubuku manandangu-kau la limana i MIRI, hama tubuku 
pa-hanganji la limana na Alamu. 

4‘Na Pa-dunjakungu,’ nda wàda-anyapa na tamumu, ‘Na Ma-malinggitu,’ nda 
wàda-anyapa na tanamu. ‘Na Panamu-na i Ala,’ wàda-nggauka napa, tàka na 
tanamu ‘Na Mambàda nika,’ wàdanya, nadu i MIRI ba nahàmu-du lai nyumu, 
Nyuna beri leina na parai-munya. 
5Hama haàtu bidi mini ma-keulu haàtu ana karia, tuna nu na mawulu-kau 
ba napaha-kau. Hama tuna na bidi papa mini ba na-hawola ba naita-ya na 
papaha-na, tuna nu i Ala napa ba nahàmu-nggau nyumu. 
6La kangeli Yeruhali ku-bànjalu-nyaka tau madai; la lodu la rudungu àmbu 
pàdi wàdadu, tàka lupangu-ma ka da-panamu-mànunya i Ala na pa-ràndingu 
na pambàda ràndina. 
7Àmbu da-pahia-dunya Nyuna pakandii jàka ndedi na-pahada belinya na 
Yeruhali, dàngu la pa-panjadi-ya paraingu ma-kawulangu la nggubulu pinu 
tana. 
8Mbàda pa-njanjingu wàngu harangu-naka i MIRI hi na-pahàra-nya wàngu 
mbihana: “Nda kuhili wua-ahapa la muhu da uhu nggàndumu-mi; da tau 
hangàdangu nda dahilu unu-anjapa da angguru-mi da pangala-mi wàngu 
dira matiki. 
9Tàka nyimi ma-pauhingu ihi paraï, napa minganya ihina hi miwotu-nya i 
MIRI; tàka nyimi mapàpu wua angguru, napa miunu-nya waina la talora 
Umanggu,” wàna. 
10Ha dimi ma-mandapu la Yeruhali, luhu li ninguwa la pindu bokulu, rimanja 
ànda da tau da mabeli. Pandoi-wa ànda bokulu, payila-nja da watuna, 
pahada-nja da penji ndumada da ba - banjaru. 
11I MIRI na-patàkangu liina lundu la hupu tana, “Pekanya na ma-mandapu 
la Hiungu, ‘Tàngaru, nàmunya i MIRI Ma-pamànangu! Dakiku-nya tau 
pambàda pamàna-na Nyuna,’ ” wàna. 
12Tuna yia napa ba tunja tamuda nyuda: ‘Banjaru Matua’; ‘Banjaru pambàda 
pamàna i MIRI,’ wàda. Na Yeruhali napa, ‘Paraingu parinju-na i MIRI’, 
‘Paraingu panda hili dunjaku-na i MIRI,’ wàdanya. 

Yahaya 63 

Na talu-nanja da banjaru i MIRI 

Madai 
1“Nggamuya ihu na mamai nàmu welingu la Mbòhura la Endumu? narara na 
kalembi-na, danggepi da pakina; napangga ba dàngu nggalaku kaborangu-
na,” wàda. 

I MIRI “Nyungga yia MIRI mamàka pa-pamànangu mainggunya pangàndi lii 
mànangu,” wàna. 
Madai 
2“Nggiki hi tuda numaka rarada da pakimu, hama tuna kalembi tau ma-
tarohaku wua angguru?” wàda. 
I MIRI 
3“Didi-maaka matama la ngia pa-tarohaku wua angguru nda ningua welingu 
la honga banjaru-nggu ma-pambapa dàngga. Kutaro - rohaku-ha da banjaru 
ba kumbeni, hama tuna ba taro - rohaku wua angguru. Da-tawuhuru da wai 
riada hi na-meletaku na kalembi-nggu, hi da-marihaku hàla da pakinggu. 
4Mbàda kawuku-nggunyaka na lodu tungu hilu, dàngu na rehi pahàla-ya na 
banjaru-nggu. 
5Kuhimbu, tàka nda ningua ma-pandulangu, ku-hangàtaru ba nda ningu ma-
pambapa dàngga. Tàka na àtalu wikinggu jia na mandula-ka, na hàngganggu 
jia na ma-pambapa dàngga. 
6La dalu hàngganggu na ma-hambumbatu, kutaro - rohaku-ha da banjaru; 
ku-patàlaru-ha nyuda, hi kubunya na riada la tana,” wàna. 

Na hàmuna i Ala la Ihirailu 

7Ka ku-bobaru-ya na-panamungu-na i MIRI, wàngguka dàngu la pawotu-nya 
Nyuna rukuna mbuu ndàba da paraï paruku-na. Na pa-kanyuru-ya wàngu 
bundu làndangu na banjaru-na, nadu ba na-paaï pa-namungu dàngu nda 
ningua kanjupungu-na na pa-namungu-na. 

8Napanii i MIRI, “Langatàka, nyuda banjaru-ngguha, ana manda pahala 
etiha,” wàna. Nyuna jia-yaka na Ma-pamàna-nja nyuda, 
9Nyuna wiki na-handauni-ya handuka-da nyuda. I MIRI nda nawàngu pa-
pangàndingu-a papalewa jàka ndia wunangu; Nyuna wikima duna ma-
pahàla-ha nyuda ruku paaï panamungu-na. Naingu-mana ba na-kabubulu-ha 
piti welingu la handàka-na. 
10Tàka nyuda da-patula ngganggangu hi da-pahanduka-ya na etina i MIRI. 
Ka punjilungu-nanyaka Nyuna hi na muhunja nyuda Nyuna wikima ma-
pabera-danja nyuda. 
11Ka namu-danyaka na rehi la handàka-na, la rehina i Muha, atana i MIRI. 
Ka paàrangu-danyaka, “Nggi-yaka i MIRI na mairu ngàndiha da liku uru 
banjaru-na pali ningu la tehiku? Nggi-yaka i MIRI na mawua-ya na kuaha-
na lai nyuda? 
12Nggi-yaka i MIRI na ma-karaha-ya i Muha wàngu limana ma-kapàru 
kaborangu, dàngu na mabika-ya na wai la hanggada nyuda ka peku wuwa 
wànguna na tamuna lundu nu - nu? 
13Nggi-yaka i MIRI na mairu ngàndiha nyuda pali ningu la libu muru? Hama 
tuna na njara na mali la maràda wara, ba nda da-handàkangu-a pa-tunjuru,” 
wàna. 
14I MIRI nangàndi-ha nyuda la ngia pa-pànjangu, hama tuna banda pa-
welingu ka dangangu rumba la maràda. Tuna nuduka ba na-kapipi-ya na 
banjaru-na, ka peku pa-bokulu-ya na tamuna. 

Na hamayangu karai mila eti dàngu pa-ndulangu 

15Ou MIRI, ngadu àru-kama welingu la awangu, welingu la pangia-mu na 
ma-matua dàngu ma-mangarangu. Nggi-yaka na pa-namungu dàngu na 
kaborangu-mu? Nggi-yaka na mbuhangu dàngu na mila etimu? Àmbu pàtu-
duha nuda welingu lai nyuma. 

16Ka nda Amama-nggaupa nu Nyumu? I Ambarahàmu dàngu i Yakupu nda 
datanda-a-kama nyuma. Tàka Nyumu ou MIRI, jiakau Amama nyuma, Ma-
pamàna-nggama welingu la handàka-na. 
17Ou MIRI nggikina hiu màta-nggama pa-njàrangu? Nggikina hiu pa-
tongguru-ha da etima hi nda ma-mangàdatu-nggau Nyumu? Beli àruwa 
lumuda da atamu, lumuna na banjaru-mu, na mangu na kangeha-mu. 
18Nggikina hiu pahia-nya na muhu la pa-kalijaku-nya na Umamu, tàka hi na-
pairaku-ya tau na tandula matua-mu? 
19Mu-palua-nggama lima beri hama tuna ndedi mu-handàkangu-ma Nyumu 
pa-kuaha-kama nyuma; beri hama tuna ndedi ma-handàkangu-ma nyuma pa-
banjaru-mu-nggama. 

Yahaya 64 

1Bàriku-ya na awangu, kau puru dou MIRI, pa-nggairidu-hawa da palindi la 
hanggamu, 
2hama tuna epi ma-paroka ai hi na-pawura-ya na wai. Pa-jiliku-nya na 
kuaha-mu la mu - muhumu, hi lupa da-kandàndaku la hanggamu da ba - 
banjaru. 
3Mbàda wunda-muka pawunda ma-wirungu, na panda mbuti ndokuma. Ba 
jia napuru-mu, da-yoyangu la hanggamu da palindi. 
4Ndedi ninguma mambàda rongu, dàngu ndedi ningumbu mambàda 
ngitangu ba ningu ala hinggilu-mu Nyumu ma-paluangu lima, la tau 
mamonu-nya nyuna. 
5Nyumu mulua pa-hàmburu-ya na tau pa-tutungu dàngu na maluri tundunya 
na pawuku-mu. Nyumu muhàngga-nggama, tàka nyuma pa-daingu njala 
biama tubangu-ma weli ndaingu-maka ba manjala. 
6Nyuma mbuu ndàbama tau iraku-kama, jiapa-ki da pawunda-ma da 
mahàmu da-marihaku-mbu. Napa nyuma ma-molungu ruku akatu-ma hama 
tuna ruu ai malaï pa-hawuru ngàndi ngilu. 



1885 

 

 
Na Huratu Matua 

© 1995, Indonesian Bible Society. 
 

 
 

 

 

 

7Nda ningu ma-hamaya-nggamu, jàka ndia makarai-ya na pa-ndulangu-mu, 
nadu bau wini-dunya na matamu welingu lai nyuma, dàngu bau puli-
nggama ka na-patàlaru-kama njalama. 
8Na nyuna Nyumu ou MIRI, Ama-manggau duma, nyuma tana wurungu-
kama, tàka Nyumu ma-unggulu-kama; nyuma mbuu ndàbama paruku 
limamu-nggama. 
9Àmbu tikadu pahàngga halawàla-nggama, ou MIRI, àmbu hilu namu-
duhapa da njalama; tàngaru, nyuma yia banjaru-mu-nggama. 
10Da paraingu matua-mu da pahada maràda telangu-ka, na Yeruhali maràda 
bulu ma-kahàna-yaka. 
11Na Uma Ala na ma-matua dàngu na ma-bunjuku na ngia pawo - wotu-
danggau da boku la mangilu-ma, na-patalàpu-yaka epi; mbuu ndàbada da 
pangia da pambuha-ma kananda-ki-dahaka. 
12Muita ndàba-maha nuda MIRI, kanii hi padaïngu pàdi wàmu bia? Puli-
mamu-nggamaka ka mapàda-nya na mayila ma-kanjupu mbotuna? 

Yahaya 65 

Na hukungu-na i Ala la ngara ma-patula ngganggangu 

1I MIRI napanii, “Nyungga rimangu-manggu-nyaka la pahema-ya na 
banjarunggu tàka nyuda nda da-hamaya-angga. Rimangu-manggu-nyaka ka 
da-hàmburu-ka Nyungga, tàka nyuda nda dahimbu-aka. Na banjaru nuna 
pàku nda dapaau-angga Nyungga, jiapa-kai ka rimangu-manggunya pahema: 
Yiangga yia! ka wànggu làti. 
2Nyungga duku rimangu mànu-manggunya panggepi-ya na banjaru-nggu, 
tàka nyuda da-mbuhangu pa-patula ngganggangu. Na banjaru nuna pàku 
dawunda ma-akatu dàngu datundu-nya na pa-pakaka wiki-maada. 
3Nyuda nua naingu-mada ba datuya na pambeni wànggu rukuna ba dangàndi 
kameti maraku la woka - woka ndumada da marapu dàngu ba datunu 
kaminyangu la ngia pawotu - ngia pawotu maraku lai nu. 

4La rudungu nyuda dalua la kubu liangu - kubu liangu dàngu la reti - reti la 
pakarai panaungu la wàndi - wàndi. Nyuda dangangu tolu wei dàngu da-
unungu wai rii tolungu manda hida. 
5Hi dapanii, ‘Laku marau, àmbu jonggaru-kama, nadu nyuma duma ma-
matua-kamaka dàngu ba kahika-manyaka welingu lai nyimi!’ wàda. Nda ku-
torungu-a paita-ya na pawàda! Na mbeninggu lai nyuda hama tuna epi 
manda era la pambàda-ya. 
6Na hukungu-da nyuda pambàda tulihu-yaka la hangganggu. Langatàka-ma, 
nda jia pàdi wànggua. Napa kutungu hilunggu la njalada nyuda 
7rukuda da njalada nyuda dàngu da njalada da boku la mangilu-da. Nyuda 
da-pamakia-ka ba dawàngu patunu kaminyangu nduma da marapu la ngia 
pa-lumungu la tandula. Napa kuhuku-nja nyuda pa-namatu-nya na pawunda-
da la rehi na ma-làpahu,” wàna. 
8I MIRI napanii, “Da wua angguru da maningu-ipa waida nda pa-wàru-anja, 
tàka patuha wai angguru. Tuna numbu na banjaru-nggu nda jia pa-tàlaru 
ndàba-anggunya, nadu la hongada nyuda ninjapa da ma-paata lai Nyungga. 
9Ninja da tau Ihirailu welingu la kabihu Yahunda da pa-pakanyuru-nggu 
napa, tàka da wàla wuada napa damangu-nya na tana ma-palindingu-nggu. 
Da tau papindi-nggu da ma-paata lai Nyungga napa da-ngiangu lai nu. 
10Napa na banjaru-nggu na marubuku-ngga Nyungga; da mbimbi da hapida 
napa da niti rumba la Ma-ndidaru Harungu dàngu la Lolangu Akuru. 
11Tàka nda tuna nua na urada da tau da ma-dunjaku-ngga Nyungga, dàngu 
da manda wàrihu-ya na Hiungu, na tandula-nggu na ma-matua, dàngu da 
ma-mangeji-nja i Nggàtu dàngu i Meni, da marapu pa-ondungu wàngu dàngu 
ma-pahàmu ura. 
12Napa nyimi mimeti ruku ma-pajanggilu. Nadu, ba kupaau-nggai nyimi, 
ndai hema-a, dàngu ba ku-kareuku dànggai nyimi, ndai pa-tingingu-a. Mi-
mbuhangu ningu-mapa palawa-ngga Nyungga dàngu patuu ma-akatu. 



1887 

 

 
Na Huratu Matua 

© 1995, Indonesian Bible Society. 
 

 
 

 

 

 

13Langatàka-ma, na tau na ma-marubuku-ngga Nyungga napa nangangu, 
tàka nyimi rimbangu bia-minya. Nyuda da-ngunungu, tàka nyimi madau bia-
minya. Nyuda da-hawola, tàka nyimi makia pàku-aminya. 
14Langatàka-ma napa nyuda da-kayaka mbaha eti, tàka nyimi hii 
padudurungu bia-minya. 
15Da tau papindi-nggu napa da-ràtungu wànya na tamumi nyimi, ‘Màla àruki 
i MIRI Mahupu-jangga ka na-pameti-kai hama tuna nyuda!’ wàda jàka da-
harangu. Tàka na tau ma-karadaku-ngga napa kuwua-nya tamu bidi. 
16Nimbihu-na na tau la tana lai nu na makarai kanyuru, napa dakarai ka na-
pakanyuru-ha paraïna i Ala na ma-tuturu. Nimbihu-na na tau na ma-
mbuhangu pa-harangu, napa na-harangu la tamuna i Ala na ma-tuturu. Nadu 
na mayila àmangu mbàda yilangu-naka dàngu pa-marombangu-yaka,” wàna. 

Na pabidi padikangu 

17Napanii i MIRI, “Napa Nyungga ku-padikangu awangu bidi dàngu tana 
bidi. Da madedi la rehi na ma-làpahu napa pa-marombangu-haka dàngu nda 
pahili namu-ahapa. 
18Hawola-wa dàngu mbaha etiwa lundu nu - nu rukuda da pa-padika-nggu. 
Nyungga ku-padika-nya na Yeruhali bidi ba hawola juaya, dàngu na ma-
mandapu-nya na-hanggela hawola. 
19Nyungga wiki napa ku-hangela rukuna na Yeruhali, dàngu ku-hawola 
rukuna na ma-mandapu-nya. La paraingu nuna nda ningu-apa mahii, dàngu 
nda ningu-apa tau ma-kaladaku karai pa-ndulangu. 
20Nda ningu-apa anada mameti paana kuduna, dàngu na tau matua napa 
namalai na lurina. Na tau na ma-hangahu ndau lurina napa bidi tau-ayapa 
wàda bianya, na tau na mameti na mandedi toma matungu nu, nggàna-nanya 
hukungu-na Nyuna wàdangga. 
21-22Da tau napa da-pahadangu uma hi dangia wikinya; na uma nuna nda 
nangia-anya tau hawiangu. Nyuda napa da-pamula angguru hàla hi dapàda 
wikinya na wai angguru; na tau hawiangu nda daunu-anya. Na banjaru-nggu 

napa namalai na lurida hama tuna da pingi ai, hi dapàda-nya na paraï ruku 
limada. 
23Mbuu ndàbada da paràma-da napa da-palingu, da anada napa nda jia meti 
harabàndangu-ada. Nyuda dàngu da wàla wuada napa ku-pakanyuru-ha 
lundu nu - nu. 
24Ba ndedi dakarai, mbàda hema-ngguka; ba ndedi nanjàpu na hamayangu-
da, mbàda kataku-nggunyaka na hamayangu-da. 
25Da ahu rumba dàngu da ana mbimbi angu nganguda rumba; da hinga napa 
dangangu rembi hama tuna hapi, dàngu da ularu napa nda da-pa-
manjurangu-apa. La nggubulu-na na tandula matua-nggu, nda ningu-apa ma-
pa-manjurangu jàka ndia matuu ma-akatu,” wàna. 

Yahaya 66 

I MIRI na-patanda-nya ngerana na ba - banjaru 

1Napanii i MIRI, “Na awangu kanjàka hanganji-nggunya, dàngu na pinu tana 
lata wihi-nggunya. Jia nggàra uma hamangu-yaka nu na pawulu-mungga, 
dàngu nggiki hama pa-ngiangu-yaka nu ka na-ngiangu ningu ba wàmungga? 
2Na pa-nggubulu awangu paruku lima-nggunya, hi padika-nya mbuu 
ndàbana. Na nyuna na pambuha-nggu jiaya na tau ma-karàda etina, na ma-
paura-ha da njalana, dàngu na ma-mangàdatu dàngu na ma-manundu lai 
Nyungga. 
3Ba tuna na banjaru nuna àtalu wàngu eti biada; nahàmu wànguma na etida 
ba dawàngu huri lumungu pa-mayitangu. Lai nyuda nda ningua pa-hilitu-na: 
nawotu kameti maraku hapi mini dàngu nawotu kameti maraku tau, nawotu 
kameti maraku ana mbimbi dàngu ba pata nggoru ahu; na-mangejingu 
wàngu uhu nggàndumu dàngu na-mangejingu wàngu ria wei, la patunu 
karanu dàngu ba lumungu kahala tau. 
4Jia-duyaka hi kuwàngu-mai duku eti wikinggu Nyungga tàka hi ku-
pahandauni-nja na ura pàda pa-mangàdatu-da. Nadu ba ku-paaungu, nda 

ningua mahema; ba ku-kareuku, nda ningua ma-patingingu. Darihi 
mbuhangu-mapa palawa-ngga Nyungga dàngu la patuu ma-akatu,” wàna. 
5Patingingu nggàraya na papanii-na i MIRI, ha nyimi ma-mangàdatu dàngu 
ma-manundu lai Nyuna, “Ruku tuturu-mi lai Nyungga, ningu la honga 
banjaru-mi ma-karaü-nggai eti, dàngu nda dabihu pa-panggolu dànggai. 
Nyuda da-paaka-nggai nyimi, ‘Màtawa i MIRI ka na-pajiliku-nya na bokulu-
na, ka peku ita-manggai nyimi bai hawola,’ wàdanggai. Na nyuna napa 
nyuda wiki da ma-makia. 
6Patingingu! Ningu lingu makanduu la paraingu; ningu talia lii la Umanggu; 
nu jia-duyaka na talia liinggu ba kutungu hilunggu la muhu! 
7Na paraingu matua-nggu beri kawini-ya na ma-paana ba dàngu ndedi kayili-
na paraï pakatiu paana; na ma-paanangu anakeda mini ba dàngu ndedi pàda-
nanya na katiu paana. 
8Nggamu mambàda rongu ma-hamangu tungu nu? Nggamu mambàda itangu 
mahama-nya nuna na madedi tuna nu? Tàka na banjaru Ihirailu nadedi la 
rehi katiu paana-na na Hiungu. 
9Àmbu nidunya la kanandingu-mi na matuna yia, ka nadedi na banjaru-nggu 
ba wàngguka, tàka nda kuhili pahia-nyai ka habola-nya,” nuya na papanii-
na i MIRI. 
10Mbaha eti dànyawa na Yeruhali, ha dimi mbuu ndàbami mambuha-nya. 
Nyimi ma-handuka lumuna nyuna, peku-mika nàhu kai hawola mbaha eti. 
11Napa nyimi mipàda-nya na mbokaru-na, hama tuna na haàtu ana rara na 
mahuhu la inana. 
12Nadu ba napanii-du i MIRI, “Napa kuwua-nggainya na mànjaku hama tuna 
luku na ma-lulungu; da pawulu-da da banjaru pangàndi-ha napa lai nyimi 
hama tuna na luku na maiwa. Hama tuna na ana rarakai nyimi na pa-pahuhu 
dàngu na pakalunggu inana, tàka hi nao - odahu-ya la babana. 

13Napa Nyungga kuomba-kai la Yeruhali, hama tuna na haàtu ina na 
maomba anana. 
14Bai itaya nuna ka mbaha eti-dimi-nyaka, tàka hi mi-àtalu dàngu mi-
hayandalu hama tuna na rumba ma-kangura. Napa da atanggu daera-nya na 
kuaha-nggu tàka da muhunggu dapàda-nya na mbeninggu,” wàna. 
15Langatàka, napa namai wàngu epi i MIRI; napa Nyuna na kaliti-ya na 
kareta-na hama tuna na làpuru, la pa-hanubuku-nya na hànggana, dàngu la 
pambeni pa-langatàkangu. 
16Nadu mbuu ndàbana na tau na manjala pa-hukungu la epi dàngu la 
hapanda-ya napa, dàngu nadangu-ma na pa-hukungu meti. 
17Napanii i MIRI, “Mbuu ndàba na tau na ma-paili wikina ka pajurungu la 
wo - woka ndumada da marapu la palumu-nja, napa da-molungu pa-
kariangu dàngu da tau mangangu tolu wei dàngu kalaü hamangui da 
pangangu hawiangu da pa-mayitangu. 
18Kupi-manya na pa-pangàda-da dàngu na paraï rukuda. Nyungga 
mainggunya pa-pauhi-nja da tau welingu la nggubulu banjaru. Nu la rehi 
pauhi-da, napa daita-ya na kuaha-nggu Nyungga. 
19Napa kutuya na hau tanda la hongada nyuda. Hawiangu da ma-hakudu-da 
la hongada nyuda napa ku-pamàna-nja. Napa nyuda ku-palewa-ha la ba - 
banjaru la ta - tana mamarau da mandedi handàkangu parongu-ya na 
rukunggu Nyungga jàka ndia la paita-ya na bokulu-nggu dàngu na kuaha-
nggu: la Hapanyulu, Limbia, dàngu la Lindia dàngu da mini panana da 
mamàhi, la Tumbàlu dàngu la Yunani. Napa nyuda da-bobaru-ya na bokulu-
nggu la hongada nuda da banjaru. 
20Welingu la tana nuda dangàndi beliha napa da angu dedimi da angu 
banjaru-mi ka tanda maraku lai Nyunggaha. Napa nyuda dangàndi-ha nuda 
da tau la tandula matua-nggu la Yeruhali, ba da-kaliti njara, kalandai dàngu 
ota, dàngu ba dawàngu kareta dàngu karobaku, hama tuna na pakàli wàda 

da tau Ihirailu ba dangàndi maraku uhu nggàndumu la Umana i Miri la 
kanaingu ma-yarahu. 
21Hawiangu la hongada nyuda napa kutuha ratu dàngu tau Lewi. 
22Hama tuna na awangu bidi dàngu na tana bidi ba na-padaingu ruku kuaha-
nggu, tuna nu napa da wàla wuamu dàngu na tamumu ba da-padaingu. 
23La nimbihu Wulangu Bidi dàngu la nimbihu lodu Hangahu nggubulu-na na 
banjaru tau pinu tana napa damai pa-marubuku-ngga Nyungga la Yeruhali. 
24La rehi hadangu-da, napa daita-ha da metida da tau da ma-patula 
ngganggangu lai Nyungga. Da ana kataru da manganja da metida nda jia 
meti-ada, dàngu na epi na ma-pakehi-ha nyuda nda jia mbàda-ana; nuna nu 
na pa-maringgingu hamangu la mbuu ndàba tau na maita-ha,” wàna. 

Yerimia 

Yerimia 1 

1Na ihina na mbuku yiana jiaha da paniina i Yerimia anana i Hilikia, na 
haàtu ratu welingu la paraingu Anatutu la ngaba Mbanyamingu. 
2I MIRI napanii lai Yerimia la ndaungu hakambulu tailu ba na-katangu pareta 
i Yuhia anana i Amungu hanganji Yahunda. 
3Hàlaka nu i MIRI nda na-pambirangu bia pahili panii dànya, piti welingu la 
rehi pareta-na i Yuyakimu anana i Yuhia lupa la ndaungu hakambulu hau la 
rehi pareta-na i Hendikia anana i Yuhia. La wulangu lima la ndaungu nuna 
jia-duyaka na rehi paleli-nanya na tau na mangia-nya la Yeruhali ba 
ngàndiha la ngia pawàrungu-ha. 

Na ngera paaunya i Yerimia 

4I MIRI napanii lai nyungga, 
5“Ndedimbu kuwulu-kau la kambu inamu, dàngu ba ndedi mudedi nyumu 
mbàda pindinggu-nggauka la patukau wunangu la ba - banjaru,” wàna. 
6Kuhema nyungga, “Dou MIRI Mahupu-jangga, nda kupingua duku pa-
kareuku nadu nyungga ba lalu kanguraku-nggupa,” hi wànggu. 
7Tàka nahema i MIRI, “Àmbu pekadu nyumu ba lalu kanguraku-mu. Jàka 
ku-palewa-kau nyumu lai nggamu bia, mulaku-ma bàdi dàngu mbuu 
ndàbana na papanii ba wànggunggau, mu-patàka-manya bàdi lai nyuda. 
8Àmbu mangàdatu-dunja, nadu Nyungga ba ndutu-manggunggau la pa-
katindi-kau. Nyungga, MIRI, mambàda panii!” wàna. 
9Hàlaka patuna nu, i MIRI na-pajola-nya na limana, hi nadàmaya na 
ngarunggu, hàla hi napanii, “Patingi-nja dàngu bobaru-ha da pulungu da 
patiki-nggu yiada. 
10La lodu nàhu nyumu kuwua-nggau kuaha la ba - banjaru dàngu la pa-
hanganji - pa-hanganji la pa-panjoru-ha dàngu la pa-nyungguru-ha, la pakilu-
nja dàngu la pa-palàjaru-ha, la pa-pahadangu dàngu pa-pamula,” wàna. 

Da paita ba dua ngiada 

11I MIRI na-paàrangga, “Nggàraya na paita-mu Yerimia?” wànangga. 
Kunapa-ya nyungga, “Kuitangu kahanga pingi ai mbandamu, MIRI,” 
wànggu. 
12“Tubangu-ma,” wàna i MIRI, “Nyungga kumangga hàlanya na papanii-
nggu ka na-patutungu wànggu,” wàna. 
13Hàla, i MIRI nahili paàra-ngga, “Hili nggàrayai na paita-mu?” wànangga. 
Kuhema nyungga, “La mbara dia ku-itangu wurungu maningu ihingu, ba 
talànga wura kanggàhaku-na, natika pa-hanggubalu hanggangu yiahu,” 
wànggunya. 
14I MIRI napanii, “Weli diangu napa wuha-nanyaka na hanggàmaru na ma-
handauni hàlaya na ma-mandapu-nya na tana yiana. 
15Napa Nyungga ku-paràha-nya mbuu ndàbana na ba - banjaru weli diangu 
pamai pa-kuaha-ya na Yeruhali. Da kangeli da ma-winggiru-nya na paraingu 
yiana hamanai da pindu bokulu-na, dàngu mbuu ndàbada da paraingu la 
Yahunda napa dawàhi-ha. 
16Napa Nyungga kuhuku-nya na banjaru-nggu, nadu nyuda ba danjala dàngu 
ba da-taluru-ngga. Nyuda da-maraku-njaka kameti da marapu - marapu, 
dàngu dapandoi-ka kahala hada hi da-marubuku-nja. 
17Rima hahangu padua, Yerimia! Luawa kau patàka-nja nyuda, mbuu 
ndàbada da papanii ba wanggunggau. Àmbu mangàdatu-dunja, ka àmbu 
kuhilu rihi pa-mangàdatu-dukau bau hangganja nyuda. 
18-19Patingingu! Napa dapapa-nggau nyumu paraïda da ma-mandapu-nya na 
tana yiana, nu da hanganji Yahunda, da ngara ma-katangu pareta, da ngara 
ratu, dàngu na rayatu. Na nyuna la lodu nàhu wuanggu-nggauka pa-kapàru 
wàngu la palawa-nja nyuda. Napa nyumu beri hama paraingu pa-tindingu-
kau, hama kambaniru bàhi, dàngu kangeli wudu. Nda damàka-a nyuda 
patalu-kau nyumu, nadu napa Nyungga ku-karianggau la pa-kahiri-kau. 
Nyungga, MIRI, mambàda panii,” wàna. 

Yerimia 2 

Nambuha-nanya na Ihirailu i MIRI 

1I MIRI na-palewa-ka nyungga 
2la pa-pakada-nya na lii langu yiana la mbuu ndàbana na tau la Yeruhali, 
“Ha Ihirailu, kunamu-ya jàka nggiki tuturu-mu la rehi ba bidi taukau nyumu; 
mambana bokulu-ya na mbuhangu-mu ba jiaya na wula kawunga pa-
pohungu-nda. La maràda telangu mutundu-ngga ba taliya na tana na panda 
tondungu. 
3Ihirailu, nyumu mangu wiki-nggunggau, na ihi etinggu na pambuha-nggu. 
Napa ku-pinjalu-nya hanggàmaru mbuu ndàbana na matunggau pa-mayila 
wàngu, Nyungga, MIRI, mambàda panii,” wàna. 

Da njalada da boku la mangilu-da da banjaru Ihirailu 

4Ronguya na lii languna i MIRI, ha dimi wàlana i Yakupu, kabihu - kabihu 
Ihirailu! 
5Napanii i MIRI, “Nggàra njala-yaka lai Nyungga na pahunggu-da da boku la 
mangilu-mi, hi lupa da-kaleka-ngga Nyungga? Nyuda datundu-nja da 
marapu manda pa-wilingu tàka la malamiri nyuda wiki da ma-makia. 
6Nda da-wàrihu-ka Nyungga; Nyungga, mambàda iru ngàndiha la ànda, 
dàngu ma-karia-nja paluhu welingu la Mehiru papala-ya na maràda wara, 
tana mbila jua ma-pakula - pakulangu, tana màdu kàrangu maningu pa-
hanggàmaru wàngu – maràda panda ngiangu dàngu panda li ningu! 
7Ku-karia-nja la tana ma-kamboka la papàda-nya na ihina dàngu mbuu 
ndàba na mahàmu lai nu. Ba tuna lai nu nyuda da-pairaku-ya na tananggu 
na mangunggu datuya pa-mayitangu wàngu. 
8Da ngara ratu nda ningu ma-paàrangu jàka nggika Nyungga, MIRI-da. Da 
ngara mapawai ngaba la uku nda dapingga jàka nggamuka Nyungga, da 
ngara ma-kuaha da-patula ngganggangu lai Nyungga. Da ngara wunangu 
dapani-nya huruna na marapu Mbaàlu, dàngu da-marubuku-nja da marapu 
da manda lingu,” wàna. 

Na pa-panjala wànanya na banjaru-na i MIRI 

9Napanii i MIRI, “Nàhu hili palakara-nggunya na banjaru-nggu, dàngu ku-
patanda-nja ngera da wàla wuada. 
10Pipitu-wa la halinggi Hipuru patama lodu, paràhangu tau la pahunga lodu 
la tana Kendàru, pareha manginjiru-ya lai nu, ningu handàka matumbu 
hamana nuna? 
11Nda ningu handàka na hau banjaru na ma-panjilu-nya na alana jiapa-kadu 
ka nda Ala langatàka-ya. Tàka paku, na banjaru-nggu da-panjepa-ngga 
Nyungga, na pa-hamemu wàda làti wàngu jàka nggàraya na manda ngalangu 
pawunda ngga - nggàra. 
12Jia-duya nu, ha awangu, kanggauhaku-wa! Ma-ratangu dàngu 
kandàndaku-wa! 
13Na banjaru-nggu dua ngiana na panjala-na: nyuda da-taluru-ngga 
Nyungga, matawai mawua-nya paluri wàngu na tau; nyuda da-pandoi 
nduma wikida karaba mbowa na manda kabua wai,” wàna. 

Na ruku nda tuturu-na na Ihirailu 

14“Na Ihirailu nda ata-aya, nda wàla ata buta-mbuya. Tàka nggikina ihi hi 
uhu limana napapa-nanya? 
15Na muhuna na-kangaü-nya hama tuna hinga, na tanana pa-pambila dàngu 
pa-pabulu juaya, da paraingu-na dakehi pa-mbutangu, pa-dunjakungu-ha hi 
nda ningu mangia-nja. 
16Ha Ihirailu, na lunggi la katiku-mu pa-kikiru-ya paraï tau Mepihu dàngu 
Tàhapanihu. 
17Nyumu wikima dumu mangu mulanya mbuu ndàbana na madedi la tàda 
ihimu, nadu nàmu ba kuiru ngàndikau la ànda, bau taluru-maangga 
Nyungga, MIRI Alamu. 
18Nggàra ka utumu bau lua la Mehiru? Ka unungu wai Luku Nilu, wàmu? 
Nggàra ka utumu bau lua la Ahuru? Ka unungu wai Luku Epuràtu, wàmu? 

19Na akatu wiki-mamu dumu mahuku-nya na wikimu, nyumu muita mayila 
nadu bau jukaru-ngga Nyungga, Alamu. Nàhu pàda pàku-munyaka na ma-
paita dàngu na ma-hambàti jàkau taluru-ngga dàngu ba ndau tembika. 
Nyungga, MIRI Alamu mambàda panii; Nyungga, MIRI Ala Mahupu-jangga 
dàngu Mahupu-mbiha,” wàna. 

Na nda bihuna na Ihirailu palumu-nya i MIRI 

20Napanii i MIRI, “Mandai-maka nyumu ba ndau bihu pa-marubuku lai 
Nyungga; ndau bihu pa-manundu jàka ndia pa-maraku-ngga Nyungga. La 
nimbihu pinu palindi jangga, dàngu la nimbihu lumbu ai marumbingu 
nyumu mu-maraku-nja da marapu woru. 
21Nyumu ku-pamula-kau hama pingi angguru papindi-nggu welingu la wini 
marihi hàmu. Tàka nàhu nyumu panjilungu-munyaka, kamàla angguru 
manda palingu-kauka. 
22Jiapa-kadu nyumu kau ihu wàngu habu mada - dangu, ba tuna da kadutulu 
njalamu daingu ita-manggu-njapa. 
23Mutoru mbeni pàku papanii ba ndau iraku, dàngu ba ndau handàkangu 
pakiku-nya na Mbaàlu! Iluya na nggoda nggàduku-mu la lolangu, namuya 
na akatu-mu dàngu jiaya wàmuwa! Nyumu beri bai ota ma-itirungu la pa-
paminingu, na ma-kanjaru palua pa-maingu na panda roputu, 
24hàla hi natama la maràda telangu ma-kahàna. Nyuna nda pa-roputu-ya jàka 
talànga itirungu-na pa-paminingu. Nda najàra-apa pahimbu-ya paraïna 
mambuha-nya, nadu la rehi pa-miningu, ba naingu-mana ba na-pajàmangu 
wikina. 
25Ha Ihirailu, àmbu palaidu pandutu-ha da marapu, dàngu àmbu kaladaku-
du papaau-nja nyuda, napa hi jia manua biada da wihimu dàngu namàdu na 
kalàmba nggorumu paraï pa-kandànga. ‘Ndia-a, nda hidama ka kubeli,’ tàka 
hiu panii, ‘nadu ba mbuha-manggunja da marapu, dàngu ka kukiku-nja 
wànggu,’ wàmu,” wàna. 

Ràkana ba hukunya na Ihirailu 

26Napanii i MIRI, “Hama tuna na ma-manganga ba na-pàdangu pa-makia 
jàka yàpaya, tumbuna nyimi mbuu ndàbami bai pàdangu pa-makia, ha tau 
Ihirailu, hanganji - hanganji, dàngu dimi maningu wai ngabangu, ratu - ratu 
dàngu wuna - wunangu-mi! 
27Napa nyimi pa-pamakia-kai, nadu na hakadipu ai, ama ba wàminya dàngu 
na hau watu, ina ba wàminya. Nda maiminya lai Nyungga-a, tàka dunjaku-
mingga Nyungga. Tàka jàka natàka-ka na pa-handuka wàngu, Nyungga-
duika papaau-mi ka kumai pa-pahàla-kai. 
28Ka nggihaka da marapu-mi da pa-pandoi-mi? Jàka ningu ma-handuka, 
paràha-nja nyuda ka da pahàla-kai nyimi, jàka damàkadu! Ha Yahunda, da 
marapu-mu hama dangu-mada da paraingu-mu! 
29Nggàraya na panda hàmu wàna na etimi lai Nyungga hi lupa milawa-ngga? 
30Kahewa-maana ba kuhuku-nggai, nadu ba ndai mbuhangu pa-patingingu 
lii kanyàngi. Hama tuna hinga ma-talànga panyara, tuna numai nyimi bai 
pameti-ha da ngara wunangu-mi. 
31Ha banjaru Ihirailu, ronguha yiada da paniinggu. Handàkangu-ka nu 
Nyungga ba hama maràda telangu-ka lai nyimi jàka ndia ba hama tana ma-
kapàta wuru yila? Tàka nggikina nyimi hi mipanii, hawewa wàma duma hi 
wàmi dàngu hi ndai hilu bihu pabeli lai Nyungga? 
32Ningu dimi ana karia ma-marombangu ngaüna, jàka ndia bidi papa kawini 
ma-marombangu kalembi bidi papana? Tàka nyimi kanjupu mandai-manaka 
bai maromba-ngga Nyungga – piti welingu la nda pira bianaka mandaina. 
33Kanjupu màhikai la pahimbu wihuna la pa-pandàngi-ha da eti yorami. Da 
kawini kajari da marihi kajàliku-mbu da-ngalangu-mbu pakarai kai papeka-
nja nyuda! 
34Da pakimi da-marihaku wàngu ria tau mila dàngu manda njala, nda ria tau 
manganga payàpa-a. Na nyuna ba tuna, 

35panii bia-minya ba ndai njala-a, ba nda kumbeni-anggaipa. Tàka Nyungga, 
MIRI, napa ku-hukunggai, nadu ba ndai bihu papeka ba njala-mami-nyaka. 
36Kanjupu renggakai palua la marapu - marapu banjaru hawiangu la pakarai 
pa-ndulangu! Jiangu-ma napa ba nahala na etimi paraï Mehiru, napa nyimi 
na-pakahewa-kai paraï Ahuru. 
37Napa nyimi mi-dunjaku-nya na Mehiru ba dàngu hala etimi dàngu makia-
mi. Nyungga, MIRI, ku-jukaru-njaka nyuda da ràka pa-monungu ba wàmi 
làti; nda ana nggàra-a utungu pangala-mi welingu lai nyuda,” wàna. 

Yerimia 3 

Na Ihirailu nda na-tuturu 

1Napanii i MIRI, “Jàka era ningu haàtu kawini papaha, ka na-pahewa dànya 
paraïna leina, hàla na kawini nuna hi papaha tau hawiangu-yaka, na lei 
memana àmbu nahili piti beli-duya tu papaha-na, nadu na rukuna nuna napa 
naruha wànya yiana na tana. Nyumu dumu Ihirailu, mbàda dangu-daka da 
yoramu, nggiki hama toru mbeni-muka nàhu pabeli lai Nyungga! 
2Kamangu pa-tàngaru hu dita, la pinuda da tandula! Nggii-kiyapa na ngia 
panda luami handàkangu la pa-pahunda? Hama tuna na tau Arapu na ma-
mandapu la maràda telangu, tu-mamuka nyumu bau mandapu la hingi ànda 
bau patia-nya na tau na ma-mbuhangu pa-payorangu. Mu-pairaku-ya nyumu 
yiana na tana wàngu njuraku-mu dàngu akatu-mu. 
3Nuna-duya mangu kiringu hi kupàtu-ya na wai awangu, dàngu na urangu 
la kawunga wandu hi nda naera la papuru. Nyumu mueru-maya na kawini 
pahunda na manda ningu makiangu. 
4Nu la rehi ndukamu, ama-nggunya wàmu-dunggaka bau panii, dàngu ba 
kumbuha-nggau welingu pa-anakeda-mu. 
5Mupanii-mbu nyumu ba nda jia panua naingu-anggu la pahànga-nggamu. 
Nuya na paniimu, ha Ihirailu, tàka ba talànga tuna nu, wunda pangala bia-
munjai mbuu ndàbada da ma-akatu da papeku wundamu,” wàna. 

Na Ihirailu dàngu Yahunda da-pambelingu-ma bàdi 

6La rehi pareta-na i Hanganji Yuhia, tuna yia na papanii-nangga nyungga i 
MIRI, “Muita-duyaka jàka nggàraya na pawunda-na na Ihirailu, na kawini 
nda tuturu? Na-dunjaku-ngga Nyungga tàka hi na-pahunda la nimbihu pinu 
tandula majangga dàngu la nimbihu lumbu ai ma-marumbingu. 
7-8Na pa-pangàda-nggu làti ba nahàla ndàba-yaka nuna la pawunda-ya làbu 
na-kabeli lai Nyungga wànggu bia. Tàka nda na-kabeli-a, tàka lua-nanya pa-
pahunda bia. Tuna nuduka hi ku-pahewa dànya dàngu hi kuwàngga-ya. I 
Yahunda angu dedina i Ihirailu na manda tuturu, naita ndàba-maya nuna 
tàka nyuna nda na-mangàdatu wà-anya. Nyuna tundungu-mananyai duna 
pa-pahunda, 
9dàngu nda nawàngu pa-makia ndoku. Nyuna na-kajari ba na-marubuku-nja 
da watu da ai, hi lupa na-iraku yiana na tana. 
10Ba nahàla-ka pawunda ndàbaha nuda, i Yahunda na manda tuturu nabeli 
kabàli lai Nyungga, nadu na etina nda natànji. Nyungga, MIRI mambàda 
panii,” wàna. 
11Tunaka nu i MIRI napanii-ngga, jiapa-kai ka mbàda taluru-nanya Nyuna 
paraïna Ihirailu, na nyuna na Ihirailu nahàmu ningu biapa welingu la 
Yahunda na manda tuturu. 
12I MIRI na-palewa-ka palua la Ihirailu la papeka-nya na ngerana yiana: “Ha 
Ihirailu manda tuturu, kabeli-wa lai Nyungga! Nambinu na mila etinggu 
Nyungga dàngu nda jia mbeni pangalangu-anggu lai nyumu. 
13Peka pa-tànjingu bia ba njala-munya nyumu dàngu bau patula 
ngganggangu hanggangu lai MIRI, Alamu. Pa-tànjingu bia nyumu bau 
nimbihu-ha da pingi ai marumbingu bau pa-jiliku-nya nyumu na mbuha-
munja da marapu-da da banjaru hawiangu, dàngu ba ndau tundunja da 
pareta-nggu. Nyungga, MIRI mambàda panii,” wàna. 
14Napanii i MIRI, “Ha banjaru manda tuturu, kabeli-wa lai Nyungga! Nyimi 
mangu-nggunggai. Nyungga napa kupiti-kai, haàtu welingu la hau paraingu, 

madua welingu la hau kaliba - hau kalibaru, hi kungàndi belikai la Tandula 
Hiungu. 
15Napa kuwua-nggai liku uru - liku uru ma-manundu lai Nyungga. Napa 
nyuda dairu ngàndi wànggai manggàna-da dàngu pinguda. 
16Hàla, jàka era bonjangu-mika padangu la tana yiana, na tau napa nda 
nahilu panii wà-anyapa na Pàti Pa-ràndingu-nggu. Napa nyuda nda da-
kanandi-anyapa dàngu nda dahilu namu-ayapa, jiapa nda dahili ihi wà-
anyapa jàka ndia nda dahili pandoi-apa hili hau Pàti Pa-ràndingu hiluna. 
17La rehi nuna na paraingu Yeruhali napa ‘Kanjàka hanganji-na i MIRI’ 
wàdanya, dàngu mbuu ndàbana na banjaru napa na-pauhi la paraingu nuna 
la pa-marubuku-ngga Nyungga. Nyuda nda dahili tundu-anyapa na pambuha 
etida nyuda na manduba dàngu na ma-akatu. 
18Napa na Ihirailu da-pambulungu dàngu na Yahunda, dàngu hi da-
pakariangu pamai weli diangu welingu la tana ngia pa-wàrungu-ha. Napa 
nyuda dabeli la tana na pawua-nggunja da boku la mangilu-mi ka tana 
kangeha-danya,” wàna. 

Na kajari-na na banjaru-na i Ala 

19Napanii i MIRI, “Ha Ihirailu, kumbuhangu payema-kau nyumu ka ana-
nggunggau, wànggu, dàngu napa kuwua-nggau tana pahàmu eti wàngu, tana 
ma-kanjupu manandangu la pa-nggubulu awangu. Ku-rinjungu Nyungga 
Ama ka wàmungga, dàngu àmbu hilu palai-dupa welingu lai Nyungga. 
20Tàka hama tuna na papaha manda tuturu, nyumumbu ndau tuturu-a lai 
Nyungga. Nyungga, MIRI mambàda panii,” wàna. 
21Dita la pi - pinu palindi parongu-ya na ma-kanyaüru; nuna talia liina na 
banjaru Ihirailu-ya na mahii dàngu na makama - mahingu, nadu ba danjala-
ka dàngu ba da-maromba-nyaka i MIRI Alada. 
22Ha nyimi mbuu ndàbami mambàda dunjaku-nya i MIRI, kabeli-wa! Napa 
Nyuna na-pamàlaru-kai, dàngu hi na-patuturu-kai. Mipanii nyimi, “Wua, 
nàhu mai-manyaka lai MIRI, nadu Nyuna ba Ala-manya. 

23Kahewa-maana nyuma ba malumu-nja da marapu dita la pi - pinu palindi! 
Na pa-ndulangu nduma Ihirailu mbulungu welina lai MIRI Alama. 
24Ba lumunya i Mbaàlu, na marapu na ma-pamakiangu, jia-yaka na ma-
pawitingu hi da-yàmihu da anama hamanai da hapi dàngu da mbimbi mbuu 
ndàbada, da pambàda raï rukuda da boku la mangilu-ma piti welingu la 
handàka-na. 
25Jia batuna, màtawa ka matanggu-nya na makia dàngu màtawa ka tau li 
wawa-kama. Nadu, nyuma dàngu da boku la mangilu-ma ba mbàda njala-
maka lai MIRI Alama, dàngu ba ndedi ma-handàkangu-ma pa-karadaku-nja 
da pareta-na,” wàmi. 

Yerimia 4 

Na paaungu la pa-pambelingu 

1Napanii i MIRI, “Ha banjaru Ihirailu, beli jàka wàmi, beliwa lai Nyungga. 
Wàru mangilu pàkunja da marapu da panda mbuhanggu, dàngu tuturu-wa 
lai Nyungga. 
2Jàka mi-harangu wànya na tamunggu dàngu hi miluri patutungu, mola 
dàngu pa-deningu, mbuu ndàbada da banjaru napa dakarai-ka ka ku-
pakanyuru-nja, tàka napa dawotu-ngga Nyungga,” wàna. 
3I MIRI napanii-nja da ma-mandapu la Yahunda dàngu la Yeruhali, “Ràma-
yawa na tanami na pandedi ràma, àmbi hàbarungu-du wini la ngia patumbu 
rii madàka. 
4Paundu-manya na paràndi-mu lai Nyungga, MIRI-mu, dàngu kahaungu-ma 
wikimu ndumanggu Nyungga, ha ma-mandapu la Yahunda dàngu Yeruhali. 
Jàka ndia, napa na hàngganggu na-kandulangu dàngu na-patunu hama tuna 
epi na panda màka papàda jiapa ka nda nggamuya kadu. Nuda mbuu 
ndàbada napa da-handauni-ya na wikimu paraï da paruku-mu da ma-akatu,” 
wàna. 

Na Yahunda naora-nya ma-kaluluku-nya 

5Hapiwa taropitu la nggubulu tana! Wara pa-lohangu-wa dàngu pa-kodungu-
ma. Paràha-nja da ma-mandapu la Yahunda dàngu Yeruhali ka dapalai la 
parai - paraingu maningu tindingu-na. 
6Pa-itangu ànda la Hiungu, tandula-na i MIRI, hinggilu parenggangu àmbu 
ngudu bia. Weli diangu i MIRI huharu-nanyaka na ura pàda dàngu na pa-
làjaru wàngu. 
7Hama tuna hinga maluhu welingu la ngia pa-kapàndi-na tuna numaka ba 
na-hadangu na ma-pambuta banjaru dangu ka palàjaru-ya la Yahunda ba 
wàna. Da paraingu la Yahunda napa kanànda-haka pangia panda ngiangu 
tau. 
8Jia ba tuna nu, hiiwa dàngu padudurungu-wa, kalambungu-wa hinggi 
karungu tanda handuka. Nadu na hànggana i MIRI na ma-kandulangu ndedi 
na-wadaru-mapa welingu la Yahunda. 
9Napanii i MIRI, “La lodu nuna da hanganji dàngu da ma-katangu pareta 
namàli na ringgitu-da; da ratu da-kandàndaku dàngu da wunangu da-
katàtaku,” wàna. 
10Hàla hi kupanii, “MIRI, Mahupu-jangga, panyonga-munyaka na tau 
Yahunda dàngu na ma-mandapu-nya na Yeruhali. Bau panii napa ninya na 
mànjaku, tàka nàhu da lurima nàpu-nanja padua hapanda,” wànggu. 
11Napa nàmunya na rehina ba narongu lii langu na tau Yahunda dàngu na 
ma-mandapu la Yeruhali, ba tungu-nanyaka na ngilu mbana welingu la 
maràda telangu hanggangu lai nyuda. Na ngilu nuna nda àtalu ngilu-aya na 
ma-hawuru ngàndi uta, 
12tàka ngilu mbangatu-ya na manàmu-nya la hupu liina i MIRI wikima ka 
tuni wànya hukungu na banjaru-na. 

Na Yahunda na-nggupulu-ya muhu 

13Tàngaru, wudaku wàna na muhu hama tuna karumangu. Da kareta pabera-
na hama ngilu lapuru-ya, da njarana darihi renggapa welingu la mbaku 
tehiku. Ai inai, hanggàmaru-ndanyaka! Tàlaru-ndanyaka! 

14Ha Yeruhali, kawuka-nja da akatu la etimu ka pekuna ba pamara-kau. 
Lundu pirangu-mapa bau pakàpa-ha da kanandingu ma-akatu daa la etimu? 
15Welingu la paraingu Ndàngu, hamanai welingu la ma-palindingu Epuraïmu 
nàmu-njaka da papalewa da mangàndi lii manda hàmu. 
16Maidanya papeka hahanja da banjaru dàngu papanii-nya na ma-mandapu 
la Yeruhali, ba nàmu-nyaka na muhu welingu la tana ma-maliru. Bua - bua-
mada napa ba da-paoingu pa-pabera hangganja da paraingu Yahunda 
17dàngu hi da-nggupulu-ya na Yeruhali hama tuna na madai woka. Mbuu 
ndàbada nuda hi datumbu rukuna ba na-patula ngganggangu na banjaru 
Yahunda hanggangu lai MIRI. I MIRI mambàda panii. 
18Oi Yahunda, nyumu wiki-maka dumu maparuu-nya na hanggàmaru la 
wikimu. Na huri lurimu dàngu da paraï paruku-mu jia-mahaka da kiringu hi 
mupàda-nya na matanju-nya na etimu. 

Na hawina-na i Yerimia ba na-pangàda-nya na banjaru-na 

19Kanjupu mayila-ya na etinggu, nda ku-dàdungu-apa la pa-hambeta. Nda 
kumàka pa-pamandangu wikinggu na-bàrangu na etinggu daa la kurunggu, 
ba kurongu lingu taropitu, dàngu talia kabua-da ba da-paoingu pa-pabera. 
20Napanu - nundangu ba natàka na hanggàmaru na-pakabu-ya nggubulu-na 
na tana. Hi jia paruha bia-danya na maü teranggu, da terana dahira - hira 
walaha. 
21Lundu pirangu-mapa bàdi ba kuita mataya na tau na ma-pabera dira 
matiki? Lundu pirangu-mapa bàdi ba kurongu-ya na lingu taropitu na ma-
pakawanga kahilu? 
22Napanii i MIRI, “Kanjupu ndubaya na banjaru-nggu, nda datanda-ka 
Nyungga. Hama anakeda manda nggàra papida nda nggàra ndoku pa-
jàngapu-da la kanandingu-da; damàhi ningu la ma-akatu, nda da-duluku la 
mahàmu,” wàna. 

Na harii mata rukuna ba nàmunya na hanggàmaru 

23Ku-pahangga-nja da matanggu la pinu tana, ba itaya nabulu dàngu namàdu 
marokutu, ku-tangara hanggangu la awangu, hai a-ai, nda ningu ma-
handaraku. 
24Kuita-ha da palindi dàngu da tandula majangga ba nggauha - nggauha-da 
nda ngerida. 
25Ku-itangu nda ningu tau, da ma-hawurungu-mbu da-hawurungu hàlaka. 
26Na tana kamboka maràda mbila màdu-yaka, da paraingu dakabu hi 
kanànda-haka, nadu i MIRI ba lalu hànggaya la banjaru-na. 

(27Napanii i MIRI, nggubulu-na na tana napa maràda telangu-yaka, na nyuna 
napa nda na-pamolu ailulu-anya.) 
28Na pinu tana napa na-handuka, na awangu kapàta wuru yila-nanyaka. 
Mbàda panii-manaka i MIRI nda na-panjilu-anyapa na pa-pakaka-na. Nyuna 
mbàda piti botangu-naka nda na-kandulingu-apa hatàbalu. 
29Parongu kayànggaku pamba la njara dàngu mapana, hi napalai hàla na tau 
ba yàhu - yàhuna. Da omangu darunu-nja, da tandula watu da-kandekalu-
ha. Da paraingu mbuu ndàbada da kahàna, nda hilu ningupa mabihu pa-
ndàdiku lai nu. 
30Ha Yeruhali, pa-dunjakungu-kauka dàngu nda ana nggàra ula-mamupa! 
Nggàra ihi wàngu hiu hau kalembi rara dàngu hi muwotu ngaümu àmahu 
marara mabara, dàngu bau perinja muru manandangu da matamu? 
Parahumangu bau pa-manandangu wikimu, nadu ba nda dainga-akaupa 
paraï ba hapajia-ha da yoramu, jiapa ka pameti-ya wàda-mbunggaupa. 
31Kurongu-maya na hii pangiba-mu hama tuna na kawini paana ba wàna; 
hama tuna na bidi kawini ba na-habola-nya na kawunga anana, tuna nu na 
hiina na Yeruhali ba na-hulungu na hangahu-na. Da limana da-payalungu ba 
na-kaungu, “Ura dedi-nggunyaka – ka pameti-ya ba wànangga muhu!” wàna. 

Yerimia 5 

Na njalana na Yeruhali 

1Ha ma-mandapu la Yeruhali, naiha da ànda la paraingu-mu! Himbuwa la 
nggi - nggini, dàngu hakahii wiki-munya. Pareha-ya la mambila paraingu 
napa hi ningu haàtu tau ma-patutungu, ma-pamukarungu pa-tuturu lai Ala. 
Jàka ningu, i MIRI napa najàma-nya na Yeruhali. 
2Na paniimi nyimi, maraku-minya i MIRI, tàka làti duna nda tuna nua na 
pawuku-mi. 
3Langatàka na pakaruhi-na i MIRI jiaya na tuturu, i MIRI napalu-kai nyimi, 
tàka nyimi ndai kawelangu-a. Nyimi na-pamuburu-kai, tàka nyimi ndai bihu 
ka ajaru-kai. Nyimi mi-malihu katiku-mi, dàngu ndai bihu pa-pambelingu 
welingu la njalami. 
4Ku-kanandi-nya, “Ai ha, nyuda àtalu rayatu-aha duda nda nggàra ndoku 
papida. Na pawàda manduba-ya, nadu ba nda dapinya jàka nggàraya na pa-
karuhi-na i MIRI Ala lai nyuda. 
5Màta ka kulua la ngara ma-pangora, ka ku-pabanjaru dànja nyuda. Lupama 
dapinya nggàraya na-pambuha-na i MIRI Ala welingu lai nyuda,” wàna. Tàka 
nyuda mbuu ndàbada jia-maya ba nda dabihu ka na-pareta-ha paraïna i 
MIRI; nyuda nda dabihu pa-manundu lai Nyuna. 
6Jia-duyaka napa nyuda hi na-pameti-ha hinga welingu la utangu, dàngu hi 
nabà - bàriku-ha paraï ahu rumba welingu la maràda telangu. Da mahangu 
kadutulu napa da-manyala ba dahimbu pahoba-da la paraingu-da dàngu 
nimbihu na tau na maluhu welingu la umana napa na-njàkapu-ya. Mbuu 
ndàbada nuda hi tuna nu nadu ba lalu dangu-daka da njalada, dàngu ba nda 
da-pambirangu bia pa-taluru-nya i Ala. 
7Napanii i MIRI, “Nggikina hi lupa kujàmanja da njalana na banjaru-nggu? 
Nyuda mbàda dunjaku-dangga-ka dàngu hi da-maraku-nja da nda Ala. 
Nyungga mawua-nja pangangu nyuda hi lupa dambihu, tàka nyuda da-
njuraku, dàngu naingu-mana ba nalua tomaha da ma-pahunda. 
8Nyuda beri njara mini mbokaha dàngu da mambana itiringu, da-kawàra 
matarungu papaha anguda. 

9Màla nda jiaya nu ba kuhuku-manja bàdi na banjaru tungu nu, dàngu ka 
kutunja himbalu-da da paruku-da? 
10Napa Nyungga ku-palewa-ya na muhu la pa-paruha-ha da woka angguru-
da, na nyuna ka pamolu-nja nda wànggua. Napa ku-paràha-nja da muhu ka 
daroka-nja da lulu angguru-da, nadu nuda da luluda nda mangunggu 
Nyungga-aha. 
11Na banjaru Ihirailu dàngu Yahunda langata - tàka da-kaleka-manggaka 
Nyungga. Nyungga, MIRI, mambàda panii,” wàna. 

I MIRI na-jukaru-nya na Ihirailu 

12Na banjaru-na i MIRI dapeka manda pa-deningu na ngerana i MIRI. 
Dapanii, “Ai nda jia nggàra-a pawunda-na Nyuna. Nda jia nggàna-ananda 
nyuta hanggàmaru dàngu nda jia ngalangu-mbunda pabera dàngu rimbangu, 
wàda. 
13Beri ngilu-aha da wunangu, nadu na lii languna i MIRI ba nda ningua lai 
nyuda,” wàna. 
14Hàla, i MIRI Mahupu-mbiha panii-nanyaka lai nyungga, “Yerimia, ba 
dapanii tuda nu nuda da tau, napa nanggàna-ha ura pàda, nda jia njadi-ana 
ba wàda nyuda. Napa kutuya na pulunggu ka hama epiya la ngarumu. Yiana 
na banjaru ka hama ai pa-mutungu-ha, tàka napa nuna na epi na pakehi 
pambuta-ha nyuda,” wàna. 
15Ha dimi banjaru Ihirailu, i MIRI paràha-nanyaka pamai weli nàmungu la 
tana mamarau na hau banjaru la pa-nàhaku-kai nyimi. Welingu la handàka-
manaka ba ninya nuna na banjaru, ndai pianya na hiluda. Kanjupu kapàru-
ha, 
16da mini panada tau ma-wirungu kaborangu-ha; nda da-paaï-a ba da-pameti 
tau. 
17Napa nyuda da-pambuta-ha da ihi woka dàngu da pangami hamanai da-
pameti-ha da anami. Da hapi dàngu mbimbimi napa darupu-ha, dàngu da 

woka angguru-mi lupa da pingi kapilitu-mi napa da-patàlaru-ha. Da paraingu 
maningu tindingu da pa-bokulu eti wàmi napa da-pakabu-ha. 
18Napanii i MIRI, “Jiapa-kai ka tuna nu, nda jia pa-mànji-anggunya na 
banjaru-nggu la rehi nu. 
19Tàka jàka da-paàrangu nggikina hi kutuya nuna mbuu ndàbana hanggangu 
lai nyuda, pekanja ha Yerimia, hama tuna nyuda ba da-dunjaku-ngga 
Nyungga la tana wikida la pa-paatangu wikida la marapu - marapu banjaru 
hawiangu, tuna numbu napa ba daata la tau hangàdangu la hili hau tana,” 
wàna. 

I Ala ba na-panamu hahanya na banjaru-na 

20I MIRI na-palewa-ka pa-patàka-nya na lii yiana la wàla wuana i Yakupu da 
maninja la Yahunda, 
21“Pa-tingingu dimi, ha nyimi tau nduba nda halindingu! Nyimi ningu 
matami tàka ndai ngita, ningu kahilu-mi tàka ndai rongu! 
22Nyungga MIRI-ka; nggikina nyimi hi ndai mangàdatu-ngga? Làti duna ta - 
tàtami bàdi la hangganggu! Nyunggga mawulu-ya na hingi tehiku na 
manjadi padira-na na tehiku na panda panggana lundu nu - nu. Na tehiku 
pekuna pa-hadumbalu hi na-palàndahu na ngalingu, tàka nda na-ngalangu-
a papangga-ya nuna na padira. 
23Ba tuna nyimi mi-malihu katiku-mi dàngu mi-mbuhangu pa-lawangu; 
mbàda hiliru-mika tàka hi mi-dunjaku-ngga Nyungga. 
24Nyimi ndai handàkangu-ma panamu-ya la pa-maraku-ngga, ba Nyungga 
pàku làti ma-pangàndingu urangu, la kawunga-na hamanai la kanjupu-na na 
ndau urangu. Hili Nyunggamai mawua-nggai wula muti hau ndau - hau 
ndaungu. 
25Tàka jia-mahaka da njalami da ma-dimbaku-ya nuna mbuu ndàbana na 
mahàmu hi lupa ndai pàdanya na pahàmu wàna. 

26Ha dimi banjaru-nggu, la hongami nyimi ninja da tau akatu. Hama tuna na 
tau na madaiya na hiru na pa-batana la payàpa ma-hawurungu, tuna numbu 
nyuda ba da-batangu hiru la payàpa tau. 
27Hama tuna na ma-kahili ma-hawurungu ba da-paihi-nya ma-hawurungu na 
keka kahili-na, tuna numbu nyuda ba da-paihi-nja da umada malanja wàngu 
papiti lapida. Tuna numaka nyuda hi ningu kuaha-da dàngu hi dawulu 
28dàngu hi da-panjanji dàngu hi da-mbokaru. Na akatu-da nda ningu dirada. 
Nda dawàngu-a mamola la palakara-da da ana mamila, dàngu nda da-kahiri-
aha da tau pa-kapidihu. 
29Tàka napa Nyungga, MIRI, kuhuku-nja nyuda lumuna nuna mbuu ndàbana, 
napa kutunya himbalu-na na paraï paruku-da na banjaru yiana. 
30Na hangia na ma-mbàringu dàngu na pa-mangginggitungu natumbu-ka la 
tana yiana: 
31da wunangu da-kakòlulu, da ratu da-namatu-ya na pambuha wikida ba da-
lumungu, tàka nyimi banjaru-nggu mimbuha-nya na matungu nu. Tàka 
nggàra-yaka napa na pawunda-mi jàka era tàkana na lodu hupu njàpuna?” 
wàna. 

Yerimia 6 

Na nggupulu-ya muhu na Yeruhali 

1Lakuwa kai hinggilu, ha dimi tau Mbanyamingu! Dunjaku-nya la Yeruhali! 
Palingu-ha da taropitu la Takua, dàngu paroka-ya na epi tanda la Mbetu-
Kerimu! Na ura pàda dàngu na patàlaru wàngu nàmunya weli diangu. 
2Na paraingu Hiungu lalu ma-nandangu-ya, tàka napa na-pakabu-ya paraïna 
i MIRI; 
3da ma-katangu kuaha napa da-pamaü terangu lai nu dàngu da tanatara-da. 
La weli winggiru-na na paraingu napa wulu-danjaka da maüda, da-kawàra 
himbu pangia-da pambuha-da. 

4Napa nyuda dapanii, “Màla, hawaritu-wa ka nàhaku-ya na Yeruhali! Maiwa 
ka ta-ràkapu-ya nàhu la lodu!” wàda. Tàka tunaka nu hilu panii-danyai, 
“Aiha, taendapuka! Na lodu ngeri lamaru-nanyaka; da ninu ngeri pawàngu-
mahaka. 
5Nahàmu-pa ka taràkapu wànya rudungu, dàngu ka ta-patanàhaku-ha da 
tindingu-na na paraingu,” wàda. 
6I MIRI Mahupu-mbiha nawua-nja pareta da ma-katangu kuaha ka dapunggu 
ai dàngu ka da-pandoi tindingu ngia pa-torungu-da ba da-nggupulu-ya la 
Yeruhali. Napanii i MIRI, “Napa kuhuku-nya na paraingu yiana nadu daa ba 
lalu mbana dangu-naka na ma-pakapidihu. 
7Hama tuna na mata wai ba na-paluhu mànu wai kahingiru, tuna numbu na 
paraingu nuna ba pa-daingu paluhu-na ma-akatu. Jia-maaya na mawàngu 
rara mata dàngu na ma-rambangu ma - mànu na parongu welingu la 
paraingu nuna, na manua dàngu na hidu kuita-ya lai nggi - nggini. 
8Ha ma-mandapu la Yeruhali, màtawa nuda mbuu ndàbada da pa-handuka 
wàngu ka jiaha da ma-panamu hahanggai! Ka àmbu kutàka-nya la pa-
dunjaku-nggai dàngu hi ku-panjilu-nya na paraingu-mi hi nadedi maràda 
telangu na panda ngia tau,” wàna. 

Na banjaru Ihirailu na-mbuhangu pa-patula ngganggangu 

9I MIRI Mahupu-mbiha napanii-ngga nyungga, “Na Ihirailu napa ku-pambila-
ya hi lupa nabulu hama tuna na woka angguru na pambàda pàpu hàlaya na 
wuana. Jia ba tuna, ba talànga ningu-kipa pekuna, pamara-yawa na marihi,” 
wàna. 
10Kuhema nyungga, “Dou MIRI, lai nggamuka ngia papanii-nggu, dàngu 
nggamu-yaka na pa-panamu hahanggu? Nyuda da-malihu katiku-da dàngu 
nda da-kawelangu-a. Dariki-maanja da pulumu da pa-patàka-nggunja. 
11Na hàngga-munja nyuda na-hambumbatu-mbu daa lai nyungga, MIRI! Nda 
kunoru-manya,” wànggu. Hàla, panii-nanyaka i MIRI, “Hanubuku-nya nu na 

ma-karaü la anakeda hu lua la ànda bokulu dàngu la bidi tau da ma-pauhi. 
Napa da mini kawini payàpa-ha dàngu da tau ndai nda damara-mbu. 
12Da umada napa pa-wuangu-ha la tau hawiangu, tuna numbu da wokada 
dàngu da papaha-da. Na ma-mandapu-nya yiana na paraingu napa kuhuku-
nja. 
13Nyuda mbuu ndàbada, ma-matua anakeda, himbu-danya utu-pàkuda, 
dàngu nda wànguda mapatànjingu. Jiapa da wunangu dàngu da ratumbu da-
panyonga-ya na tau. 
14Da manua-na na banjaru-nggu ba dareki-ya ana manua hakudu-aha. ‘Ai, 
nda nggàra ehia dumu,’ wàda, ‘nahàmu dàngu na-mambiru-ndàba,’ wàda. 
Tàka làti duna nda tu ndokuna. 
15Làti duna da-makia bàdi ba dawunda-ha mbuu ndàbada da manda palingu. 
Ba tuna nyuda datimbi kaba matada dàngu nda dapingu pa-makia. Karia-na 
nuna napa nyuda danjoru hama tuna na tau hawiangu ba danjoru; ka njàpu 
wàngu-nanyaka na ruku ngarangia-da nyuda jàka kuhuku-njaka. Nyungga 
MIRI, mambàda panii,” wàna. 

Na Ihirailu na-tebuku-ya na pa-irungu-na i MIRI 

16I MIRI napanii-nya na banjaru-na, “Ndolaku-wa la ngia pahili - ngia pa-
hiliru, dàngu tàngaru paha - hàmungu-ma! Paàra-nja da ànda la handàka-na, 
dàngu nggiya na marihi hàmu welingu da ànda nuda. Namatu-ya na ànda 
nuna, ka peku luri mànjaku-mi,” wàna. Tàka danapa-ya nyuda, “Ndia-a, nda 
mabihu-a duma pa-namatu-ya na ànda nuna!” wàda. 
17Hàla, i MIRI na-pambira wundangu bia pawotu tau madai la pa-panamu-
nja nyuda ka da-patingingu tanda lingu taropitu. Tàka nahema na banjaru, 
“Nda mabihu-a duma pa-patingingu,” wàda. 
18Jia-duyaka i MIRI hi napanii, “Rongu, ha ba - banjaru! Mipi-manya nyimi 
bàdi jàka nggàraya napa na madedi la banjaru-nggu. 

19Hamata-ya, ha pinu tana! Na banjaru-nggu nda nabihu pa-kataku-ya na pa-
ajaru-nggu dàngu nda na-karadaku-ngga Nyungga. Kirina nuna-duka na pa-
pakaka-da hi ku-patàka-nya na ura pàda lai nyuda. 
20Nggàra lingu-daka da kaminyangu pangàndi-dangga welingu la Heimba, 
jàka ndia da rungu welingu la tana mamarau? Nda ku-orangu-a duku pa-
kataku-ha da pa-maraku-da. Nda kumbuha-anja da kameti maraku patunu-
da. 
21Napa Nyungga ku-pawiti-nya ka da-hakimbatu hi danjoru da tau yiada. Da 
ama dàngu da ana, da anguda dàngu da lihi uma mbuu ndàbada napa da-
talàru,” wàna. 

Na ma-panàhaku weli diangu 

22Napanii i MIRI, “Welingu la tana ma-maliru nàmu diangu nàmu-nyaka na 
hau banjaru na ma-kapàru. Maidanya pa-pabera. 
23Da ma-dàkada nyuda pana dàngu nimbuha; da mbana etida dàngu nda da-
paaï. Hama lingu ngalingu tehiku tuna numbu na kangguruku wihi njarada 
da paànju la pa-talanjiru pa-nàhaku-ya na Yeruhali,” wàna. 
24Ba darongu-yaka na lii nuna, na ma-mandapu-nya na Yeruhali nda nggàra 
wànapa. Tàka-nanjaka nyuda pa-mangàdatu wàngu, dàngu mayila-danyaka 
hama tuna na kawini na matiki pa-paana. 
25Nda datoru mbeni-apa nyuda papuru la ngarangia jàka ndia palua la woka, 
nadu la nggi - nggini na muhu maningu ma-dàkangu pa-kuwaru-madanya. 
26I MIRI napanii-nya na banjaru-na, “Pakiwa hinggi karungu, dàngu 
tanggilungu-wa la kumburu tana. Hawina dàngu padudurungu-wa dàngu 
kahàdiku etimi tuna na mahiingu ana ka-mehangu-na, nadu ba na-ràkapu 
hara bànda-nggai paraï ma-patàlaru,” wàna. 
27Hàla, i MIRI hi napanii-nya i Yerimia, “Kamanya na banjaru-nggu, hama 
tuna bau kamangu àmahu. Hamata-ha da hurida! 
28Nyuda mbuu ndàbada tau patula nggangu ma-malihu katiku-ha, hama 
malihu wudu dàngu bàhi. Manda hàmu-maya na pawàda nyuda dàngu 

dalaku la nggi - nggini pa-bobaru-ya na lii na ma-pakambànga-ya na tau 
hawiangu. 
29Na ngia palala lalu mbana mbana-yaka, tàka na tai àmahu nda nabihu-a 
palui dàngu pa-àlingu. Parahumangu ba kama panga - ngalanya na banjaru-
nggu la pa-payaha-nya, nadu da tauda da ma-akatu ba nda pa-pahinggilu-
ha. 
30Napa nyuda àmahu bara pa-wàrungu wàdanja tamuda, nadu Nyungga, 
MIRI, ba mbàda wàru-nggunjaka,” wàna. 

Yerimia 7 

I Yerimia na-pabobarungu la Umana i Miri 

1-3I MIRI na-paràha-ngga nyungga palua la Umana dàngu pa-ndolaku la 
pindu bokulu na ngia palida da tau Yahunda da mamai pa-lumungu. Na-
paràha-ngga nyungga la pa-pakada-nya na lii yiana lai nyuda, “Panjilu-nya 
na nggàduku-mu dàngu na huri lurimu, napa Nyungga MIRI Mahupu-mbiha, 
Ala Ihirailu ku-pahia-nggai pa-paengangu lai yiahu. 
4Àmbi waiduya na tau na ma-panyonga-kai, na ma-panii, ‘Mànjaku-ndanya, 
nadu yiana Umana i Miriya. Langatàka yiana Umana i Miriya!’ ba wàda. 
5Panjilu-nya na lurimi dàngu na nggàduku-mi. Wànguwa mamola la dàngga 
angumi. 
6Jàmangu àmbi kapidihu-duyapa na tau hangàdangu, da ana mamila dàngu 
da kawini meti lei. Jàmangu àmbi pameti-du tau manda njala la tana yiana. 
Àmbi lumu-dunja da marapu, nadu na matuna nu napa na-patàlaru-kai 
nyimi. 
7Jàka mi-panjilu-nya na huri lurimi dàngu na nggoda nggàduku-mi dàngu 
jàka mi-pànjangu pawunda-ha nuda mbuu ndàbada, napa ku-pahia-nggai pa-
paengangu la tana yiana, na pambàda wua-nggunja da boku la mangilu-mi 
ka tana kangeha-danya. 
8Tàka, ma-langatàka-maya ba kahewa-maana bai waiha da panii kambàliku. 

9Nyimi mi-manganga, mi-pameti tau, mi-njuraku, mi-hakahii kambàliku, 
mingàndi kameti maraku lai Mbaàlu, dàngu mi-marubuku-nja da marapu 
panda tandami. 
10Bai hàlaka pawunda-ha nuda mbuu ndàbada, mai-dimi-nyaka pa-tangara-
ka Nyungga lai yiahu la Uma wikinggu, hi mipanii, ‘Mànjaku-manya!’ wàmi. 
Hàlaka nu pangala-minyaka na pawunda-mi na ma-iraku. 
11Màla bai kakaya na Umanggu yiana hibu tau rambangu-ya? Mbuu ndàbada 
da paruku-mi kuita-mahaka. 
12Luawa la Hilu, na paraingu na papindi-nggu àmangu na ngia palumu-ngga 
Nyungga. Tàngaru-ya jàka nggiki-nggunya nuna na paraingu paraï ruku 
njalana na banjaru-nggu na Ihirailu. 
13Jiapa ka ku-pambirangu papanii-nggai nyimi, nyimi ndai bihuma pa-
patingingu. Wunda ndàbamamiha nuda da njala, dàngu ndai bihu pahema 
jàka kupaau-nggai. 
14Ba tuna na Umanggu na pa-bokulu eti wàmi, dàngu na pawua-nggunja da 
boku la mangilu-mi dàngu lai nyimi, napa tunggunya numai hama tuna la 
Hilu àmangu. 
15Napa nyimi kuwàngga-kai welingu la hangganggu, hama tuna ba mbàda 
wàngga-nggunjaka da nua kalembi-mi, na banjaru Ihirailu,” wàna. 

Na banjaru na ma-malihu katiku-na 

16Napanii i MIRI, “Ha Yerimia, àmbu hamaya-dunja ndumada da tau yiada. 
Àmbu karai-du pa-ndulangu jàka ndia àmbu hamayangu-du ndumada nyuda; 
àmbu dàhiku-duka, nadu ba nda kubihu-a pa-patingi-nya na pakarai-mu. 
17Mbàda ita wiki-mamu-nyaka jàka nggàra ulada la parai - paraingu Yahunda 
dàngu la ànda - ànda la Yeruhali! 
18Da anakeda daohu ai pa-mutungu, da tau mini da-padukulu epi, dàngu da 
kawini da-uraku mandawa dapatu kanguta ndumana na marapu kawini na 
Hanganji Kawini Awangu ba wàdanya. Dàngu la pahàka wànya na etinggu 
dangàndi-mbunja wai angguru da marapu hawiangu. 

19Tàka na malangatàka-ma, nda Nyungga-a pahàka-da eti, tàka hàka-danya 
eti wiki-mada duda hi lupa da-makia. 
20Nyungga, MIRI Mahupu-jangga, napa ku-patuni-nja na hàngganggu na ma-
halawàla la uma lumungu yiana, la tau dàngu banda, dàngumbu la pingi ai 
- pingi ai hamanai la ihi woka. Na hàngganggu napa na-kandulangu hama 
tuna na epi na panda màka papàda,” wàna. 
21Napanii i MIRI, “Ha banjaru-nggu, mipi-manya da maraku patunu-mi la 
pinu ngia pawotu maraku lupangu-ma, patunu palàpu-ha, tàka da maraku 
hawiangu pekuna bai nganja. Ba tuna Nyungga MIRI kupanii, ngaa ndàba 
bianja duna! 
22Ba jiaya na iru ngàndi-nggunja da boku la mangilu-mi paluhu welingu la 
Mehiru, nda kuwua-anja kalaratu rukuda da kameti maraku patunu jàka ndia 
da kameti maraku hawiangu. 
23Jia-maaya ba kuwua-nja pareta la pa-manundu lai Nyungga, ka Ala-dangga 
Nyungga, tàka nyuda hi banjaru-ngguha. Ku-paràha-nja nyuda la paluri 
tundunja da pareta-nggu ka peku pa-ohangu-da. 
24Tàka nyuda nda dabihu pa-patingingu dàngu nda dabihu paeti wànja. Tàka 
namatu-danya na pawuku eti wiki-maada na ma-tongguru dàngu na ma-
akatu. Nyuda nda pa-bonjangu-danya pahàmu tàka pa-bonjangu-danya 
parihi akatu. 
25Kandai luhuda da boku la mangilu-mi welingu la Mehiru lundu la lodu 
nàhu naingu-mana ba ku-palewa-ha da atanggu, da ngara wunangu lai 
nyimi. 
26Tàka nda ningua ma-patingingu jàka ndia maeti wànja. Tàka ba rihi malihu 
katiku-maami dàngu akatu-maami welingu la boku - boku la mangilu-mi,” 
wàna. 
27Tunaka nu hi napanii i MIRI, “Jiaduya nu, ha Yerimia, jiapa kau peka 
hàlanja-kadu nuda mbuu ndàbada la banjaru-nggu, nyuda nda daeti wà-

manjapa duda da panii-muka. Jiapa kau paaunja-kadu, nda dahema-mapa 
duda. 
28Jia ba tuna pekanja nyuda, ba hau banjaru manda bihu pa-karadaku-ha lai 
Nyungga, MIRI, Alada. Nyuda nda dabihu pa-ajaru welingu la hukungu na 
pambàda pàdada. Na tuturu lai Nyungga, na-mbulangu-ka, dàngu nda 
papanii wà-mbunyapa,” wàna. 

Na pawunda na ma-akatu la Lolangu Hinumu 

29Napanii i MIRI, “Ha ma-mandapu la Yeruhali, hawina-wa! Kikiru-ya na 
lunggimi dàngu wàru-nyawa! Wundawa ludu padudurungu la pi - pinuda da 
ma-palindingu, nadu Nyungga, MIRI, ba mbeni-nggunya dàngu mbàda 
jukaru hàla-nggunggai-ka. 
30Na tau Yahunda nawunda-ka ma-akatu. Da marapu-da da pa-karaü-nggu 
eti datuu nihaka la Umanggu, hi lupa da-pairaku-ya. 
31Na hau na ngia pawotu maraku ma-tamungu Topitu da-pahada-nya la 
Lolangu Hinumu la pa-maraku wànja da anada ba datuha kameti maraku 
patunu. Tàka nda ku-handàkangu-a làti pa-paràha-nja la patuya na matuna 
nu, dàngu nda na-handàkangu patumbu nuna la kanandingu-nggu. 
32Rukuna nuna, napa natàka na rehina na pa-ngiangu nuna la Topitu jàka 
ndia la Lolangu Hinumu ba nda hilu wàda-anyapa, tàka la Lolangu Ngia Pa-
hambàli wàda-nyaka. Na tana nuna napa pangia reti-yaka nadu ba nda hilu 
ningu-dupa hau pangia. 
33Da metida nyuda napa uhu ma-hawurungu dàngu banda bohu-haka, dàngu 
nda ningu mawàngga-ha. 
34Na tana yiana napa maràda mbila jua-yaka. Na talia lii hawola dàngu na 
talia lii maremi bidi papa ku-papànja-nja la parai - paraingu Yahunda dàngu 
la ànda - ànda la Yeruhali. 

Yerimia 8 

1La rehi nuna da rinada da hanganji dàngu da makata - makatangu pareta la 
Yahunda, màlambu da rinada da ngara ratu, wunangu, dàngu hawiangu-ka 
na ma-mandapu la Yeruhali, napa pa-paluhu hàlaha welingu la retida, 
2nda pa-pauhingu-aha ka tani belinja, tàka pa-màtangu-maaha hu lua la tana 
hama tuna na kangudu. Da rinada nuda da tau napa taneparu-danyaka la 
hangga mata lodu, wulangu dàngu da kandunu da pa-marapu-da, da 
pambuha-da, da palumu-da, da pa-marubuku-da, dàngu na ngia pakarai-da 
panaungu. 
3Da tau da maluri-kipa welingu la banjaru akatu yiana da pambàda pai - 
ihanggu la nggi - nggini, da-mbuhangu-pa pameti welingu la paluri. 
Nyungga, MIRI Mahupu-mbiha, mambàda panii,” wàna. 

Na njala dàngu na hukungu 

4I MIRI na-palewa-ka papanii-ya na pulungu yiana la banjaru-na, “Jàka 
nanjoru na tau, napa nahili hadangu beli, dàngu jàka na-njàrangu la ànda, 
napa nahili tu kabeli. 
5Tàka nggikina nyimi, banjaru-nggu, pa-nutakungu bia-minya pa-hiliru 
dàngu hi mi-dunjaku-ngga Nyungga? Pa-undungu-maminya la marapu-mi, 
tàka hi ndai bihu pabeli lai Nyungga! 
6Patingi pa-hàmungu-manggu-nyaka làti, tàka ndai paniia hama tuna na 
pawàngu. Nda haàtu-ma lai nyimi ma-pahala eraya na paruku-na na ma-
akatu. Nda ningua mapanii, ‘Nggàraya na njalanggu?’ na mawàna. Nyimi 
mbuu ndàbami ka-tundungu-minya ànda wiki-maami, hama tuna na njara 
ma-talanjiru daa la pa-kabungu. 
7Da nggokaria dapingu-mbu rehida la pabeli, da mbàra, da mbera wurungu 
dàngu da koka dapi-mbunya na rehi haleli-da pangia-da. Tàka nyimi, 
banjaru-nggu, ndai tanda-aha da uku da pawua-nggunggai. 
8Mitoru mbeni pàku papanii ba tau manggàna-kai nyimi dàngu ba tau pingu 
ukukai! Tàngaru jàka nggikina da uku - ukunggu ba da-panjilu-nja paraï da 
mahupu pingu la anggama da manda patutungu! 

9Ba hapajia-ha da mamàhi dàngu mapingu la padua-mi nyimi napa pa-
pamakia-ha. Na-mbulangu na wulu akada dàngu hi da-handànga. Nda 
dabihu-apa nyuda pa-kataku-ya na pa-pekangu-nggu; nàhu nggàra 
manggàna-kiyaka na mani-kinyapa lai nyuda? 
10Jia-duyaka napa kuwua-ha da wokada la mangu tanangu hawiangu, dàngu 
da papaha-da la tau hawiangu. Nyuda mbuu ndàbada, ma-bokulu makudu, 
himbu-danya utu pàkuda dàngu nda wànguda ma-patutungu. Jiapa da 
wunangu dàngu da ratumbu da-panyonga tau. 
11Da manua-na na banjaru-nggu ba dareki-ya ana manua kudu-aha. ‘Ai, nda 
nggàra ehia dumu,’ wàda, ‘mbuu ndàbada dahàmu da-mandangu-ka,’ wàda. 
Làti duna ndia ndoku. 
12Ha banjaru-nggu, làti duna mi-makia bàdi bai wundaha mbuu ndàbada da 
manda palingu! Ba tuna nyimi mitimbi kaba matami dàngu ndai pingu pa-
makia. Jia-duya napa nyimi minjoru hama tuna hawiangu na mambàda 
njoru; njàpu-duna-nyaka na rukumi jàka kuhuku-nggaika. 
13Lalu rinjungu-ka pa-pauhi-nya na banjaru-nggu, hama tuna na tau na ma-
pauhingu ihi paraï-na. Tàka na banjaru-nggu hama pingi angguru dàngu 
pingi kapilitu manda wua, màlai da ruuna ba mbàda malaï-daka. Jia-mbuya 
mangu kiringu hi ku-pahia-nya na tau hangàdangu pamai dàngu pa-kuaha-
ya na paraida. Nyungga, MIRI, mambàda panii,” wàna. 
14“Nggikina hi nda ana nggàra pawunda-nda?” wàna na banjaru-na i Ala. 
“Màlawa ka ta-lelingu la parai - paraingu maningu tindingu, màta ka tameti 
ningu lai nu. I MIRI Alanda mbàda bota-nanyaka ba lupangu ta - tàlaru. 
Mbàda wua-nandaka muru pameti wàngu la pa-unungu nadu ba tanjala-ka 
lai Nyuna. 
15Kahewa-ana ba ta-monungu mànjaku dàngu rehi hàmu beli, tàka na 
maninya ba jiaya na pa-janggilu-ma-a. 
16Na muhu mbàda ninyaka la paraingu Ndàngu; da kangika njarada parongu-
mahaka, dàngu la nggubulu tana mangàdatu-nanyaka. Na muhu maina pa-

pakabu hàlaya na tananda, hamanai da paraingu-nda dàngu mbuu ndàbana 
na ma-mandapu-nya,” wàda. 
17“Tanara-ya!” wàna i MIRI. “Nàhu Nyungga pangàndi-nggunggaika kataru 
la hongami la pakati-kai nyimi, kataru pa-upahungu na panda nggàna lawiti 
mbiha,” wàna. 

I Yerimia na-hawina ba na-patanda-nya na banjaru-na 

18Na haruka dàngu na-kahàdiku na etinggu, na handuka-nggu nda ningu 
muruna. 
19Rongu! La nggubulu tana nawàngu patalia na kaladaku hiina na banjaru-
nggu na ma-paàrangu, “Nda hilu ninyapa i MIRI la Hiungu? Nggiyaka nàhu 
na hanganji-na?” wàda. Nahema i MIRI, na hanganji-da, “Nggikina hiu 
marubuku la marapu - marapu na manda ningu ndoku lingungu? Nggiki hiu 
pahidu-ya na etinggu bau maraku-nja da marapu?” wàna. 
20Na banjaru Ihirailu nawara, “Na ndau muti dàngu na ndau wandu nàhu 
làpahu-nanyaka, ba tuna nyuta ndedi-mapa tamara,” wàda. 
21Na etinggu na-muburu ba nahidu mbotu na banjaru-nggu; nyungga ku-
hawina dàngu nda nangudu na etinggu. 
22Nggàraya ihu na ma-pawitingu hi lupa lundu nàhu ndedi na-mandangu na 
banjaru-nggu? Màla la nggubulu Nggiliatu, nda ningu-mapa ndotiru dàngu 
muru? 

Yerimia 9 

1Ai, kanjupu hàmuya làti jàka hama humuru mambinu wainaya na katiku-
nggu, dàngu da matanggu ka panjiru ma-lulungu mànuya! Peku hii-ngguka 
lodu rudungu, kuhiinja da angu banjaru-nggu da pa-pameti muhu. 
2Làti jàka kuhunggu la maràda telangu ngia patodu-na na tau maningu ngia 
palua-na! Ku-dunjaku-nya na banjaru-nggu, hi kupalai lai nàhu la pamarau 
welingu lai nyuda. Nyuda tau kaleka juaha, hau kapuli tau nda tuturu, 

3rimangu mànu-madanya la pa-kambàliku. La nggubulu tana, nda ningua 
kuaha-na na ma-deningu, dàngu na nda patutungu na-pangia ditangu. 
Napanii i MIRI, “Na banjaru-nggu nda ana pànjangu-na pawunda ma-akatu, 
nda dapeka-aka ba Ala-dangga Nyungga,” wàna. 
4Hanggangu la angu, kawàra rimangu-ma bàdi da angu dedi hau ina nda 
palalu waimbuha. Nadu hama tuna i Yakupu, tuda numbu nyuda, da-kawàra 
panyonga dàngu angu dedida. Nimbihu-na na tau nalaku lai nu - lai nu pa-
wewaru-nya na pa-pulungu dàngu na kambàliku. 
5-6Mbuu ndàbada da-kawàra panyonga, nda ningu mapanii patutungu. Da 
ngaruda ndàmangu-mada pa-kambàliku, nyuda nda da-duluku pa-dunjaku-
nja da njalada. Na pa-janggilu nandutu-ya pa-janggilu, na panyonga 
nandutu-ya panyonga nua naingu-mana duda na wunda-daha nuda, jukaru 
ailulu-mada-nyaka i MIRI. 
7Jia-duya napanii i MIRI Mahupu-mbiha, “Napa kukama-nya na banjaru-
nggu hama tuna na àmahu ka peku yahangu da nyuda. Hili nggàra-yaipa 
bàdi naràka pawunda-nggu la banjaru-nggu na mambàda wunda ma-akatu? 
8Na panii - paniida lalu pa-hanggàmaru wànguha, damàka pa-pameti hama 
pana pa-upahungu. Na patiki - patiki-da kambàliku juaya. Na panii - paniida 
da-malijangu payila eti, tàka na ma-langatàka batangu-danya hiru duda. 
9Nggiki-naika hi nda ku-pahandauni-nya hukungu ma-pajàngapungu na 
banjaru tungu nu? Napa kutunja himbalu-da da paraï rukuda nyuda; 
Nyungga, MIRI, mambàda panii!” wàna. 
10Kupanii nyungga Yerimia, “Ka kuhii dàngu ka ku-hawina wàngguka 
lumuda da maràda pa-rumbangu dàngu da palindi da mamàdu marokutu 
dàngu nda nali-ayapa tau. Nda parongu-mbu banda ma-kamua, da ma-
hawurungu dàngu da banda hawiangu dapalai hàlaka,” wànggu. 
11Napanii i MIRI, “Na Yeruhali napa kutuya kanànda ngia pa-kapàndi-da da 
ahu rumba. Da paraingu la Yahunda napa da-malinggitu, ba pangia panda 
ngiangu-yaka,” wàna. 

12Ku-paàrangu nyungga, “MIRI, nggikina na tana yiana hi puli bianya 
pambila dàngu pamàdu hama tuna na maràda telangu hi lupa nda ningu 
maliya? Ningu-ihu matoma na pinguna la pa-jàngapu-ha yiada mbuu 
ndàbada? Lai nggamuka na pambàda wuamu lii kaloka Nyumu, ka peku 
pakei pangala-nanya nuna la tau hawiangu?” wànggu. 
13Nahema i MIRI, “Nuna hi tuna nu nadu na banjaru-nggu ba nda da-patingi-
anjapa da lii papekangu da pambàda wua-nggunja nyuda. Nda da-karadaku-
a nyuda lai Nyungga, dàngu nda dabihu pakiku-nya na pareta-nggu. 
14Da-malihu katiku-da nyuda dàngu da-marubuku-nja da marapu Mbaàlu 
hama tuna ba da-papeka-nja boku la mangilu-da. 
15Jia-duya nu, patingi-nya jàka nggàraya napa na pawunda-nggu Nyungga, 
MIRI Mahupu-mbiha, Ala Ihirailu, napa kuwua-nya matumbu ma-paita ka 
nangangu dàngu muru pameti wàngu ka na-unungu na banjaru-nggu. 
16Napa ku-paiha-nja nyuda la honga ba - banjaru na panda tandada nyuda 
jàka ndia da boku la mangilu-da. Napa ku-pangàndi-nja tanatara ma-nàhaku-
ha hi lupa ku-patàlaru ailulu-ha nyuda,” wàna. 

Da ma-mandapu-nya na Yeruhali dawara karai pa-ndulangu 

17I MIRI Mahupu-mbiha napanii la banjaru-na, “Panauya jàka nggàraya na 
manjadi la tana yiana, dàngu lu paaungu-wa matanggu padudurungu. 
Paràha-nja ka damai pawunda ludu hawina,” wàna. 
18Da tau Yahunda dapanii, “Paràha-nja ka da-parenggangu pa-ludungu ludu 
hawina ndumanda nyuta mbuu ndàbanda, ka peku njànjaru-da da wai mata 
ma-pambaha-ha da papunda,” wàda. 
19La Hiungu parongu lii mahii, “Tàlaru-ndanyaka dàngu kanjupu makia-ta. 
Na tananda ta-dunjaku-manyaka bàdi, da umanda taweharu tanyalangu-
danyaka,” wàda. 
20Kupanii nyungga, “Ronguya na puluna i MIRI, ha kawini mbuu ndàbami! 
Papeka-nja ludu padudurungu da anami kawini, dàngu da angumi wiliku 
hawina. 

21Na meti natama lika la katonga, na-paràpangu daa la uma hanganji; na-
nyàkapu-ha da anakeda la ànda dàngu da bidi tau la mambila. 
22Da meti tau da-taneparu la nggi - nggini hama tuna kangudu hu lua la tana; 
hama uhu nggàndumu pambàda muti hàla hi dunjaku-nja dàngu nda pa-
pauhi-anjapa. Nunaya na hupu liina i MIRI ba lupangu bàdi ku-bobaru-ya,” 
wànggu. 
23Napanii i MIRI, “Na tau pingu àmbu na-hamemu wànya rukuna ba na-
manggàna, na tau kapàru rukuna ba na-kapàru, na tau wulu rukuna ba 
nawulu. 
24Nggamu ma-mbuhangu pa-hamemu wànya jàka nggàraya, màta ka na-
hamemu wànya ba natanda-ka dàngu ba na-jàngapu-ka Nyungga la 
kanandingu-na; dàngu ba napinya ba lundu nu - nuya na mbuhangu-nggu 
dàngu ba ku-pakapànduku-ya na uku dàngu na mola la pinu tana. Mbuu 
ndàbada nuda naliya na etinggu. Nyungga, MIRI, matiki-ha nuda,” wàna. 
25-26Napanii i MIRI, “Napa natàka na rehina ba kuhuku-nya na tau Mehiru, 
Yahunda, Endumu, Amungu, Muapu, dàngu na ma-mandapu-nya na maràda 
telangu na ma-kàtahu pa-kababa lunggina. Mbuu ndàbada nyuda pakàri-ha 
hama tuna na tau Ihirailu, tàka na nyuna nyuda hamanai na tau Ihirailu-kai 
hama tuna tau manda kàri biaha ba itaya na lurida,” wàna. 

Yerimia 10 

Na lumungu marapu 

1Ha banjaru Ihirailu, patingi-nya na hupu lii languna i MIRI lai nyimi. 
2Napanii, “Àmbi tundu-dunya na pakàli wàda da ba - banjaru hawiangu, 
dàngu àmbi bàrangu-du bai itaha da tanda la awangu na pa-mangàdatu-da 
nuda da ba - banjaru. 
3Na huri lawiti-da nuda da ba - banjaru nda ningu ndoku ngia palingu-da. 
Dapunggu-ha da ai la omangu, hàla hi da-paràha-nya na tukangu ai ka 
naràma-ha wàngu pakakahu-na hi lupa nadedi kahala hada marapu. 

4Hàla nawotu-nya pa-manandangu wàna àmahu marara mabara. Tunaka nu 
hi na-paundu wànya paku ka àmbu na-hanggubalu. 
5Nuda da kahala hada marapu hama-mada da kahala hada la woka kariri. 
Nda dapingu pa-kareuku, nda dapingu papangga, dàngu dendi-madu-haka 
bàdi. Àmbi mangàdatu-dunja nyuda, nadu ba nda dapingu-a patuu manda 
hàmu lai nyimi; tàka patuu mahàmu-mbu nyuda nda damàka,” wàna. 

Na lumunya i MIRI 

6MIRI ma-pangarangu, nda ningu menjamu Nyumu, na tamumu na-bokulu 
dàngu kuaha juaya. 
7Nggamuya ihu na manda karadaku lai Nyumu, hanganji mbuu ndàba 
banjaru? Langatàka, ràka-mana Nyumu ba wotunggau. Welingu la mbuu 
ndàbana na mapingu la honga ba - banjaru dàngu welingu la mbuu ndàbada 
da hanganji-da, nda ningua haàtu ràka pa-pahama dànggau Nyumu, dou 
MIRI. 
8Danduba da-kambànga nyuda mbuu ndàbada nadu na marapu-da nyuda ba 
ai jua-maaya, nda na-ngalangu-a pa-ajaru ma-palingu. 
9Pa-pakamburu-nya àmahu bara dàngu àmahu rara da pangàndi welingu la 
Hapanyulu dàngu la paraingu Upàhu, mbuu ndàbada ruku lima tau màhi 
paràma-ha dàngu matuku àmahu rara. Da pakina tera mbaü atu dàngu mbaü 
atu wàla, paràma-da da ngara mamàhi patinu pa-hàmungu. 
10Tàka Nyumu, MIRI, Ala ma-deningu, Ala ma-wuangu luri, hanganji ma-
palupangu. Jàka era hànggamu, na pinu tana na-kanggauhaku, jàka mu-
kamàringu nda da-torungu da ba - banjaru. 

(11Nyimi, ha banjaru, lupangu mipeka-nja bàdi ba pa-patàlaru-ha napa da 
marapu nu da manda padika-nya na awangu tana Napa nyuda da-molungu 
welingu la pinu tana.) 

Ludu wotungu lai Ala 

12I MIRI ma-padika-nya na pinu tana wàngu mbihana, na-unggulu-ya na pinu 
tana wàngu kaminaku-na, dàngu na-wàlahu-ya na awangu wàngu eti diha 
kanandingu-na. 
13Nawàngu pa-wuangu pareta-a, kawoku-ma-ananya na wai la hanggubu 
awangu. Welingu la hupu - hupu tana namai ngàndiya na karumangu, hi na-
pa-tapanjiru-ya na kabilaku daa la urangu, dàngu na-pangàndi-nya na ngilu 
welingu la ngia pa-pahàmu-nanya. 
14Ba ita hàla-yaka nuna pàdangu-nanyaka wikina na tau, ba manduba-ya 
nyuna dàngu ba nda nggàra pa-jàngapu-na la kanandingu-na. Ba hapajia-ha 
da ma-pandoi kahala hada makia pàku-danyaka, nadu na kahala hada 
marapu pa-pandoi-da ba ma-kambàliku-ya nda ningu lurina. 
15Nuda da marapu nda ningu wilida, ràka pa-payudi dàngu pa-paakangu-
maaha. Jàka jia-yaka na rehina nyuda napa tàlaru-danyaka. 
16Na Alana i Yakupu nda hama-ada da marapu nuda; Nyuna duna ma-padika-
nya mbuu ndàbana. Na tamuna, i MIRI Mahupu-mbihaya; mbàda pindi-
nanyaka na Ihirailu patuya banjaru-na. 

Na nggai ridu la tana paraingu 

17Ha dimi ma-mandapu-nya na Yeruhali, pa-nggupulu-kaika nyimi! Jia ba 
tuna, kamomatu-wa! 
18La rehi nàhu i MIRI na-kawuka-nya na banjaru Yahunda la ngia pawàru-
nya; pa-patàlaru ailulu-makaika nyimi mbuu ndàbami. Nunaya na lii languna 
i MIRI. 
19Na ma-mandapu-nya na Yeruhali nawara, “Manua mandàkangu-mama-
nyaka nyuma dàngu nda peku làngama. Àmangu ba mareki-ya na mayila 
yiana peku patoru-manya. Tàka hi ndia biai. 
20Da ruhaka da maü terama, dambota ndàba ka da likuda. Nda ningu-apa 
mamàka pa-pahadangu maü tera dàngu la pa-pawàlahu-ha da terada, nadu 
da anakeda dalaku hàlaka,” wàda. 

21Kuhema nyungga, “Manduba-maha da liku urunda. Nda dakarai panaungu 
welingu lai MIRI, nu-duyaka hi nda da-duluku, dàngu hi ta-paihangu nyuta 
la nggi - nggini. 
22Rongu! Ningu lii parongu ba ninya na hau banjaru nàmu diangu na ma-
patumbu-ya na kanyaüru. Napa da tanatara-na da-pamalinggitu-ha da 
paraingu Yahunda hi nda ningu mangia-nja. Napa da-kapàndi ningu da ahu 
rumba lai nu,” wànggu. 
23MIRI, kupi-manya ba nda haàtu-a makuaha ma-ngalangu pa-kawuku-ya na 
urana jàka ndia pauli-nya na ànda lurina. 
24Ràmbahu-kama dou MIRI, na nyuna àmbu tikadu pa-pajàra-kama. Àmbu 
hukudu-nggama ba talànga hànggamu, jàka tuna nu tàlaru-ndàba-manyaka. 
25Hanubuku-nya na hànggamu la ba - banjaru da manda pajia-kau Nyumu 
dàngu da manda bihu palumu-nggamu. Nadu nyuda ba da-patàlaru ailulu-
yaka na banjaru-mu dàngu da-pakabu-yaka na tanama. 

Yerimia 11 

I Yerimia dàngu na pa-ràndingu-na i MIRI 

1I MIRI napanii-ngga nyungga, 
2“Hamata-maha da kalaratu pa-ràndingu patura-nggu dàngu na banjaru-
nggu. Pekanja da tau Yahunda dàngu da ma-mandapu-nya na Yeruhali, nu 
3Nyungga, MIRI Ala Ihirailu, kuràtu-nya nggamu biaya na manda karadaku-
nja da kalaratu pa-ràndingu-nggu. 
4Na pa-ràndingu nuna mbàda tura-nggunyaka dàngu da boku la mangilu-da 
ba jiaya naluhu ngàndi-nggunja welingu la Mehiru, na tana ba beri naraka-
ya lai nyuda. Ku-paràha-nja pa-karadaku lai Nyungga dàngu la panunju 
hàlaya na pareta pambàda wua-nggunja. Nàhu mbàda panii-mbunggunja da 
tau Yahunda dàngu da ma-mandapu-nya na Yeruhali, jàka da-karadaku-ngga 
Nyungga, banjaru-ngguhaka napa nyuda tàka hi da-Alangga Nyungga. 

5Jàka dawunda hàlaha nuda, napa ku-patutu-nya na paràndi-nggu la boku la 
mangilu-da, nu na tana ma-kamboka dàngu na ma-mbokaru, na ngia pa-
ngiangu-da nàhu, kuwua-njaya napa,” wànangga. Kuhema nyungga, 
“Nahàmu-du MIRI,” hi wànggu. 
6Hàla nahili paningga i MIRI, “Luawa la parai - paraingu Yahunda dàngu la 
ànda - ànda la Yeruhali. Patàka-nja na lii langunggu yiana la tau lai nu. 
Paràha-nja ka daeti-wànya dàngu ka da-karadaku-nja da kalara - kalaratu pa-
ràndingu-nggu. 
7Ba jiaya na karia-nggunja da boku la mangilu-da paluhu welingu la Mehiru, 
wàngu pa-ihikungu-ma, ba kupeka hahanja nyuda ka da-karadaku-ngga 
Nyungga. Lupa la lodu nàhu nuangu-mana duku ba ku-panamu-nya na 
banjaru-nggu na rukuna nuna, 
8dàngu ku-paràha-nja panunju-ya nuna na pa-ràndingu-nggu, tàka nyuda 
nda dabihu pa-patingi-ngga dàngu nda dabihu pa-karadaku. Jiapa pa-
daingu-kida-nyapa la pa-malihu katiku-da dàngu la pa-akatu hama tuna 
àmangu. Rukuna nuna-duka mbuu ndàbada da hukungu da pambàda huratu 
daa la pa-ràndingu hi ku-patuni-nja lai nyuda,” wàna. 
9Tunaka nu hi nahilu paniingga i MIRI, “Da tau Yahunda dàngu da ma-
mandapu-nya na Yeruhali mbàda pa-hamangu-madaka la palawa-ngga 
Nyungga. 
10Nyuda dawunda-ka manjala hama tuna na pawunda-da da bokuda la 
mangilu-da da manda mbuhangu pa-karadaku-ngga Nyungga, da-lumungu 
marapu hawiangu nda dabihu patundu-nya na hupu linggu Nyungga. Na 
Ihirailu hamangui na Yahunda dapangga-ya na pa-ràndingu pambàda 
turanggu dàngu da boku la mangilu-da. 
11Jia-duyaka, Nyungga, MIRI, kupeka haha-manja ba ku-patàka-nja napa na 
ura pàda dàngu nda peku hinggilu-adanya. Jàka dawara pakarai pa-
ndulangu lai Nyungga, nda kubihu-mapa duku pa-patingi-nja. 

12Hàla da tau Yahunda dàngu da ma-mandapu-nya na Yeruhali napa dalua 
pakarai pa-ndulangu la marapu - marapu hawiangu da palumu-da ba 
dangàndi kameti maraku. Tàka nuda da marapu hawiangu nda damàka-a pa-
pamara-ha la rehi tàkana na ura pàda. 
13Da marapu-da da tau Yahunda lalu mbana danguha, hama dangu-mada da 
paraingu-da. Da ma-mandapu-nya na Yeruhali mbàda pahadangu-daka ngia 
pawotu maraku mahama dangunja da ànda da maninja la paraingu Yeruhali, 
la pawotu-nya kameti maraku marapu Mbaàlu. 
14Jia-duya nu hi Yerimia, àmbu hamaya-dunja ndumada nyuda jàka ndia 
àmbu karainja pa-ndulangu lai Nyungga. Jàka ninja la handuka hi dakarai 
pa-ndulangu lai Nyungga, nda jia bihu-anggu pa-patingi-nja nyuda,” wàna. 
15Napanii i MIRI, “Na banjaru pambuha-nggu dawunda-ka ma-akatu hangia 
- hangia. Nda ningua ngerada la paninja la Umanggu. Ba dakaka-ya nu ba 
ninguka paràndi - ràndida, dàngu ba da-maraku wànguka banda, pekuda la 
pa-tebuku-ya na ura pàda. Màla ba wàngu patuda nu peku ngudu hàmuda? 
16Handàka mbàda patamu-manggu-njaka pingi haitungu marumbingu, na 
wuana na-kapàna manandangu; tàka nàhu wàngu talia lii ma-kangguruku 
manda najaru napa kutunu-ha da ruuna dàngu kupata-ha da laina. 
17Nyungga ma-pahada-nya na Ihirailu dàngu na Yahunda, Nyungga, MIRI 
Mahupu-mbiha. Tàka nàhu pakaka-nggunyaka la pa-patàka-nya na ura pàda 
lai nyuda. Nyuda wikima duda ma-pawiti-nya nuna mbuu ndàbada, nadu ba 
mbàda wunda-daka ma-akatu, nu ba dawotu-nya kameti maraku na Mbaàlu 
hi lupa kuhàngga,” wàna. 

Da ma-pakapuli la pa-pameti-ya i Yerimia 

18I MIRI napanii-ngga rukuna na pawuku akatu-da da muhunggu hanggangu 
lai nyungga. 
19Beri hama mbimbika nyungga ba nda nggàra pambuti-na ba ngàndiya la 
ngia parupu-ya. Nda kupi-anya ba lai nyungga ngia pa-orangu-na na pawuku 
akatu-da. Dapanii, “Màla ka tapunggu-ya na pingi ai yiana ba dàngu peku-

napa la patuu wuana; ta-pamohu biaya ka na-maromba-nya tau na tamuna,” 
wàda. 
20Ka hamayangu-dunggu-nyaka, “Dou MIRI Mahupu-mbiha, Nyumu hakimu 
mamola; Nyumu makama-nya na kanandingu dàngu na eti tau. Yiana na 
palakara-nggu ku-pakata-nya lai Nyumu. Mili àru ka peku hakahii-nggunya 
bau himbalu-ya na paruku-da da tau nuda,” wànggu. 
21Da tau la paraingu Anatutu màta ka nameti wàdangga. Ba dapanii, “Jàka 
naingu biana bau patàka-nya na hupu liina i MIRI lai nyuma, napa ma-
pameti-kau nyumu,” wàdangga. 
22Jia-duyaka hi napanii i MIRI Mahupu-mbiha, “Napa Nyungga kuhuku-nja 
nyuda! Da bidi tauda napa dameti la pa-hànjalungu, da anakeda-da napa 
dameti rimbangu. 
23Mbàda kawuku-nggunyaka na rehina la pa-patàka-nya na ura pàda la tau 
Anatutu, dàngu jàka natàka-ka na rehi hukungu-da, nda ningu ndoku haàtu 
mamara,” wàna. 

Yerimia 12 

I Yerimia na-pangodungu lai MIRI 

1“Jàka kutuya la hanggamu na palakara-nggu ou MIRI, jiangu-maka duna na 
lohangu ba Nyumu ma-padeningu. Ba tuna nyungga ku-rinjungu pa-paàra-
nggau Nyumu rukuna na ma-padeningu: Nggikina duna hi na mbokaru bia 
na tau akatu? Nggikina duna hi jia niyai na tau nda patutungu na maningu 
pangala-na? 
2Mu-pamula-ha nyuda hama tuna da ngara matumbu, hida-paamu, hi 
datumbu, dàngu hi dawua. Naingu-na nyuda ba dapanii-ya na maha - hàmu 
rukumu Nyumu, tàka daa la etida, làti duna nda da-wàrihu-akau Nyumu. 
3Tàka Nyumu, dou MIRI, mutanda-ka. Muita-ka jàka nggàra ulanggu, dàngu 
mupi-manya jàka nggikina na papàda etinggu hanggangu lai Nyumu. 
Ndutuha nuda da tau akatu ka daluhu; ngàndiha nyuda hama tuna na 

mbimbi la ngia parupu-ha. Mangganja hi lupa natàka na rehina ba hambàli-
ha nyuda. 
4Lundu pira mandai-manapa ba namàdu na tana yiana dàngu ba namalaï na 
rumbana la hau woka - hau woka? Da ma-hawurungu dàngu da banda 
hawiangu dameti paraï ruku akatu-na na banjaru-ma. Dapanii nyuda, ba nda 
jia ita-anggunya napa na ura dedida nyuda,” wàda. 
5Napanii i MIRI, “Ha Yerimia, jàka munjili-ka nu pa-parimbungu dàngu tau, 
nggiki peku-naka nyumu bau parimbungu dàngu njara? Jàkau mangàdatu la 
tana mambiru, nggiki-muka jàka ninggau la wuku jemi la hingina na 
Yorundangu? 
6Mbàda kaleka-danggauka jiapa ka jiaha da angu wiki-mbumu; da-kikungu-
mbu pa-nàhaku-kau nyumu. Àmbu waiduha nyuda, jiapa ka da-minangu da 
kareuku-da,” wàna. 

I MIRI nabiti karia-nya na banjaru-na 

7Napanii i MIRI, “Nda ku-ihili-anyapa na ngia pa-ngiangu-nggu, mbàda 
dunjaku-nggunyaka na tana na pamangu-nggu, tàka na banjaru-nggu na 
panamu-nggu mbàda pakata-nggunyaka la limada da muhuna. 
8Na banjaru papindi-nggu nalawa-ngga Nyungga; hama tuna na hinga la 
omangu tuna numbu nyuda ba da-kangaü-ngga Nyungga. Nuna duyaka na 
ma-pawitingu hi kiri karaü-nggunja eti. 
9Nyuda hama tuna ma-hawurungu-ha na pa-hiriku ikitu weli winggirungu. 
Paau ndàbanja da banda omangu ka da-kikungu la pa-pambuta-ha nyuda. 
10Dadangu da-makuaha da tau hangàdangu ma-paruha-ha da woka angguru-
nggu dàngu dakali - lijaku-nja da wokanggu. Na tananggu na ma-
manandangu da-panjilu-nyaka hi nanjadi maràda telangu ma-malinggitu. 
11Langatàka, kuita-mahaka nyuda ba da-panjadi-ya pangia ma-malinggitu 
pa-hawinangu na tananggu. Nggubulu-na pa-màtangu-yaka, dàngu nda 
ningu-apa maeti wànya. 

12Welingu la hapapa maràda telangu la ma-palindingu, damai pa-rambangu 
da tau. Nyungga ma-patàka-nya na pabera la pa-paruha-ya nggubulu-na na 
tana hi lupa nda ningu haàtu-mbu mamàka paluri ngudu. 
13Na banjaru-nggu na-hàbarangu uhu nggàndumu, tàka rii madàka-maaya 
na pangala-da. Dira matiki-ha nyuda ba da-pamukarungu tàka nda ningua 
pangala-da. Mbeni halawàla-manggunya hi lupa nda dalingu da ihi paraïda,” 
wàna. 

Na paràndi-na i MIRI la nanggara - nanggara malihi-nya na Ihirailu 

14Napanii i MIRI, “Yiana-ya na lii langunggu na ngerada da nanggara malihi-
nya na Ihirailu na mambàda paruha-ya na tana na pawua-nggunya na 
banjaru-nggu na Ihirailu. Hama tuna na pa-pamula na pabuta welingu la 
tana, tuna nu da tau akatu napa ba ku-paluhu-ha welingu la tanada, tàka na 
Yahunda napa ku-pahàla-ya welingu la wunggu limada nyuda. 
15Tàka ba kuhàla-ka pa-paluhu-ha, napa kuhili mbuha belinja; nimbihu-da 
da banjaru napa kungàndi beliha la tana wikida. 
16Jàka weli eti-mada nyuda la pa-kataku-ya na anggama-na na banjaru-nggu 
dàngu jàka dabihu pa-harangu, ‘Lumuna i MIRI na maluri,’ jàka wàda – hama 
tuna àmangu nyuda ba da-ajaru-ya na banjaru-nggu la pa-harangu lumuna 
na Mbaàlu – nyudambu napa angu kanguli-daka na banjaru-nggu tàka hi da-
mbokaru. 
17Tàka na banjaru na manda tundungu lai Nyungga, napa kubuta-ya hama 
tuna na pa-pamula dàngu hi ku-pambuta-ya. Nyungga, MIRI, mambàda 
panii,” wàna. 

Yerimia 13 

Na laü kababa tera linangu 

1I MIRI na-paràha-ngga palua pakei laü kababa tera linangu, hi kuhauya; na 
nyuna nda ukua pahàbu-ya la wai. 
2Ka lua-dunggu-nyaka pakeiya nuna na laü kababa hi kuhauya. 

3Tunaka nu i MIRI nahili paningga nyungga, 
4“Luawa la Luku Epuràtu, dàngu kau wininya nuna na laü la panga - panga 
watu,” wànangga. 
5Nunjuya na pareta-na i MIRI lua-dunggu-nyaka pa-kawini-nya na laü 
kababa nuna la lihi Luku Epuràtu. 
6Ndedi pira mandaina la rehi malamiri nahili paràha-ngga i MIRI palua la 
Luku Epuràtu papiti-ya na laü kababa nuna. 
7Ka lua-nggunyaka, hi ku-paluhu-ya nuna na laü kababa welingu la ngia 
pawini-nggunya. Tàka mbàda mobu-naka duna nuna na laü nda hili ningu 
ndoku-apa linguna. 
8Hàla i MIRI hili panii dànangga-ka, 
9“Tuna nuduka na pawàngu ba ku-paluangu limanggu la tau Yahunda dàngu 
na ma-mandapu-nya na Yeruhali. Napa Nyungga ku-palàjaru-ya na 
ngambada na manda ningu hamangu. 
10Na banjaru akatu yiana lalu mbana malihu katiku-ya dàngu nda dabihu pa-
karadaku lai Nyungga. Nyuda dalumu-nja dàngu da-marubuku-nja da 
marapu hawiangu. Nuna-duya na kiringu napa hi hama laü kababa-ha nyuda 
na manda ningu ndoku lingungu. 
11Hama tuna na laü kababa ba pahondu jàritu-ya bàdi la bànggi tau mapaki-
ya, tuna nuduka na pawuku-nggu na banjaru Ihirailu dàngu Yahunda ba 
pahondu jàritu-ya lai Nyungga. Wàngu patuna nuduka nyuda hi banjaru-
ngguha nyuda, hi kiri pa-wotungu dàngu patembi-ya na tamunggu. Tàka 
nyuda nda dabihu patundu-ngga Nyungga,” wàna. 

Na kihi kanai angguru 

12I MIRI Ala napanii dàngga nyungga, “Ha Yerimia, patàka-nya na lii 
langunggu la tau Ihirailu ba lupangu-ma ka pinu wànja angguru nimbihu-da 
da kihi kanai angguru. Napa dahema nyuda, ‘Nggikina hi nda mapinya 
nyuma nu da nimbihu kihi ba pinu wànja angguru bàdi?’ wàda. 

13Pekanja nyuda, da tau la tana yiana, da hanganji wàlana i Ndautu, da ngara 
ratu, wunangu dàngu nggubulu-na na ma-mandapu-nya na Yeruhali napa ku-
paihi pinu wànja angguru ka lupa da-maüku. 
14Hàla napa hi patoka-nja nyuda dàngga anguda. Makaweda bidi tau napa 
tunggunja numa mbuu ndàbada, nda pa-jàmangu-aha. Nyuda napa ku-
palàjaru-ha nda paaï-ahapa dàngu nda pamila-anjapa eti. Nyungga, MIRI, 
mambàda panii,” wàna. 

Na pa-panamu hahana i Yerimia rukuna na ngamba 

15Ha banjaru Ihirailu, i MIRI na-paniika! Àmbi ngamba, patingi-nya Nyuna! 
16Pa-bokulu-ya bàdi i MIRI Alamu ba ndedi na-patàka-nya na kapàtangu, 
dàngu ba ndedi da-hakimbatu da wihimu la ma-palindingu, dàngu na 
hambila na pamonu-mu ba ndedi na-pambeli-nya pa-kanjidingu. 
17Jàka ndai bihu pa-patingingu, napa hii kangunguhu-nggunyaka duku. 
Wàngu mila mumuhu-na na etinggu ba kuhiinya na ngambamu. Da wai 
matanggu napa da-njànjaru nadu na banjaru-na i MIRI pa-dundilu-ha ba pa-
tanawangu-ha. 
18Napanii-ngga i MIRI, “Paràha-nya na hanganji dàngu na tamu ràmbu ina 
ka dapuru welingu la kanjàka hanganji-da, nadu na tubuku manandangu ba 
mbàda kanabu-naka welingu la katiku-na. 
19Da paraingu Yahunda mbara luru mbàda nggupulu-danjaka, nda ningu 
mamàka pa-pòluhu-ya nuna na nggupuluha. Mbuu ndàbada da tau Yahunda 
pa-palelingu-haka la ngia pa-wàrungu,” wàna. 
20I MIRI na-paniinya na ma-mandapu-nya na Yeruhali, “Eti wànyawa! Nàmu-
njaka weli diangu da muhumi! Nggini-haka da tau da-pakatindi-mi làti 
dàngu da-pambana hamela wàmi. 
21Nggàra wàmika jàka nyuda-ma-aika da angunda ba wàmi làti da matalu-
kai dàngu da ma-kuaha-kai? Jiangu-maka duna bai pàdangu makatiu hama 
tuna na kawini paana. 

22Talànga wanguna nyimi mi-paàrangu, nggikina ihu nuna mbuu ndàbana hi 
na-handauni-ya na wikimi nyimi, nggikina da pakimi hi bàriku-ha dàngu hi 
rumbaku-kai. Kai pinya nuna hi tuna nu nadu ba lalu mbana bokulu-da da 
njalami. 
23Peku-nakaka na tau mitingu ka na-panjilu-nya na hada manula-na, jàka 
ndia na meu rumba ka na-pamuna-nya na mbàlangu-na? Jiangu-ma ba ndia! 
Tuna numbu nyimi ma-ndàmangu patuu ma-akatu ba nda pekumi patuu 
mahàmu. 
24Napa Nyungga ku-paiha - paiha-nggai hama tuna na uta na pa-hawuru 
ngàndi ngilu welingu la maràda telangu. 
25Nuna ura-mami-nyaka na pambàda kawuku-nggu nadu ba mbàda 
maromba-minggaka, dàngu ba mbàda wai-minjaka da marapu. 
26Napa Nyungga wikima duku ma-bàriku-ha da paki la ihimi ka peku kalulu-
mi dàngu kai makia. 
27Kuita-makaika bai wundaha da hangia - hangia da pa-paumbi-nggu. Kuita-
makaika bai kehanja la palindi dàngu la woka da marapu hawiangu, hama 
tuna na haàtu tau mini na ma-katoba karia-nya na papaha tau hawiangu jàka 
ndia hama tuna mini njara na ma-itirungu bai njara. Ha ma-mandapu-nya na 
Yeruhali, ura dedi-minyaka! Pirangu-ka napa bai pahàla welingu la ma-akatu 
mbuu ndàbana?” wàna. 

Yerimia 14 

Na rehi wandu na ma-wirungu 

1Tuna yia na papanii-nangga i MIRI rukuna na rehi wàndu na ma-wirungu, 
2“Na Yahunda na-hawina da paraingu-na datika pameti. Da tauna da-
tanggilungu la tana dàngu dahali urada. Na Yeruhali na-kanjaïku pakarai pa-
ndulangu. 
3Da ngara ma-paloku la mawulu pa-paràhangu-ha pahimbu wai la nggi - 
nggini; ka lua-danyaka la hu - humuru-ka tàka njàpu ailulu-mananya na wai. 

Nda ningupa ihida da kadihi da pangàndi belida. Ba dàngu hondaru dàngu 
hangòbulu-da da-pandàbi-nja da matada paraï pa-makia. 
4Na urangu nda napuru dàngu na tana màdu marokutu-nanyaka; da ma-
raïngu da pandàbi-nja da matada paraï pahala era. 
5Rumba nda ningupa, ba tuna na bai ruha nalaku-ka. Na anana na mabidi 
dedi na-dunjaku-nya la maràda nggailaru. 
6La pinu palindi da kalandai matàmba ndolaku hani-daka, da-tamaï da 
matada ba nda ningu rumba; ya - yàhuda hama tuna ahu rumba. 
7Nawara na banjaru-nggu, ‘MIRI, jiapa-kai ka na-panjala-kama paraï njalama 
na nyuna ndula àru-kama nunjuya na paràndi-mu. Nda ma-pambirangu 
biapa pa-dunjaku-nggau Nyumu; langatàka, manjala-maka lai Nyumu. 
8Jia-maakau-ka Nyumu pamonu-na na Ihirailu, ma-pamara-kama welingu la 
manjurangu. Tàka nggikina Nyumu hi hama tau nàmukau la paraima, hama 
tuna tau pàlaku mali hau rudungu hàla laku-ma-ananya? 
9Nggikina Nyumu hi hama tuna tau mbingukau; hama tuna ma-kaborangu 
manda màka pa-pandulangu? Tàka ninggau padua dumu la padua-ma, MIRI! 
Nyuma banjaru-mu-nggama àmbu dunjaku-du-nggama!’ ” wàda. 
10Na ngerana nuna na banjaru, napanii i MIRI, “Nda nahàmu na etinggu la 
tau nuda da ma-mbuhangu papalai welingu lai Nyungga, dàngu da manda 
bihu pa-roputu wikida. Nda jia mbula-anggu-nja da njalada, napa kuhuku-
nja paraï ruku njalada,” wàna. 
11Napanii-ngga nyungga i MIRI, “Àmbu karai-duka la pandula-ha da tau 
nuda. 
12Jiapa-kai ka da-puaha, nda kubihu-a duku paeti wànya na warada la 
pakarai pa-ndulangu; dàngu jiapa-kai ka da-maraku-ngga kameti maraku 
patunu dàngu mangejingu uhu nggàndumu, nda jia hàmu-ana na etinggu lai 
nyuda. Jiapa ku-pamolu-kinjaipa nyuda napa wàngu pabera, rimbangu 
dàngu hidu pa-nggàbalungu,” wàna. 

13Hàla hi kupanii, “Dou MIRI Mahupu-jangga, Nyumu mupinja da wuna - 
wunangu ba mbàda panii-danyaka na rayatu, napa ba nda ningu pabera jàka 
ndia rimbangu, nadu ba mbàda pa-ràndingu-muka, la tana yiana napa 
mànjaku mànu-mananya, ba wàmu,” wànggu. 
14Tàka na nyuna nahema i MIRI, “Da wunangu nuda ngàndi-danya lii ma-
kambàliku ba dawànya na tamunggu; Nyungga duku nda ku-palewa-aha 
nyuda, dàngu nda kuwua-mbunja pareta jàka ndia la papanii dànja nyuda. 
Da harii mata paita-ma ba wàda nda welida lai Nyungga-a; nyuda duda 
nyura-danya na ngera hangia - hangia na manda lingu na pauna wikida. 
15Dapanii nyuda palata-nya la tamunggu Nyungga ba nda nali-aya pabera 
jàka ndia rimbangu-kai na tana yiana, tàka nda ku-palewa-aha duku la 
papanii tuda nu. Nyungga, MIRI, kupeka-nggaunya napa, Yerimia, jàka 
nggàraya napa na pa-panggàna-nggunja nuda da wunangu da panda palewa-
nggu. Napa ku-pameti wànja pabera dàngu rimbangu. 
16Da tau da mambàda kataku-ha da manyura-da napa pa-pameti-mbuha 
hama tuna na pawàngu lai nyuda. Da metida napa pa-tòkungu-ha la ànda - 
ànda la Yeruhali dàngu nda ningua matani-nja. Tuna nuka na urada nyuda 
dàngu ana dàngu pa-pahada. Tunggunja nu napa ka dapàda-kinya na injana 
na ruku ba da-akatu,” wàna. 
17I MIRI na-palewa-ka papeka-ya na hawina-nggu la banjaru-na. Tuna yiama 
bàdi ba kupanii, “Màtawa ka ku-panutakungu pahii, lodu rudungu da-
njànjaru da wai matanggu. Nadu na banjaru-nggu ba na-manua mandàkangu 
dàngu lalu mbana mayila-ya. 
18Jàka era luanggu la maràda, kuita-ha da mameti ruku pabera. Daa la 
paraingu kuita-ya na mayila, nu da tau da matika pameti rimbangu. Da 
wunangu dàngu da ratu da-paloku-ya na wai ngerada dàngu nda pidanya 
jàka nggàraya na pa-paloku-da,” wàna. 

Na banjaru Ihirailu dakarai-ya na mila etina i MIRI 

19MIRI, mbàda jukaru ailulu-mamu-nyaka na Yahunda dàngu bau karaü-nya 
eti na ma-mandapu-nya na Hiungu? Nggikina hi tu-inaka mbangatu-na bau 

palu-kama hi lupa nda peku hàmu belima? Kahewa-maana ba mahimbu-ya 
na peku, nda ningua linguna ba ma-monungu la pahàmu beli, nadu na 
maninya jiaya na ma-mbàtingu-ma-a. 
20MIRI, jiakau Nyumuma-a na ngia pambàda njalama. Nyuma mapeka-ha da 
njala wikima dàngu da njalada da boku la mangilu-ma. 
21Namuya na paràndi-mu, àmbu pa-makia-dukama; na paràndi-mu dàngu 
nyuma àmbu yàlitu-dunya. Na Yeruhali pangia kanjàka hanganji-mu na ma-
mangarangu, àmbu pawawa-duya. 
22Da marapu-da da banjaru nda da-ngalangu-a pa-papurungu urangu la pinu 
tana. Na awangu nda na-ngalangu-mbu pa-papurungu urangu wàngu kuaha 
wikina. Jiakau Nyumua ngia pa-monungu-ma. Nyumu-maka hi kiri tuna nu 
mbuu ndàbana. 

Yerimia 15 

Na hukungu la tau Yahunda 

1Napanii-ngga nyungga i MIRI, “Nda kumila-anyapa eti na banjaru yiana, 
jiapa-kai ka da-ndolaku lai yiahu i Muha dàngu i Hamuilu la pa-kamahi-nya 
na mila etinggu lai nyuda. Paràha-nya na banjaru yiana ka nalaku. Nda ku-
mbuhangu Nyungga paita-ha nyuda! 
2Jàka da-paàra-nggau nyuda, ka nggika bàdi malaku ningu jàka wàdanggau, 
màta kau hema tumu yia, ‘I MIRI napanii, na pa-kawuku ka nameti wàngu 
hidu màtawa ka nameti wàngu hidu. Na pa-kawuku ka nameti la pabera 
màtawa ka nameti wàngu pabera. Na pa-kawuku ka nameti rimbangu 
màtawa ka nameti rimbangu! Na pa-kawuku ka tanawa-nya, màtawa ka 
paleli-nya ba pa-tanawangu-ya!’ wàna. 
3Nyungga, MIRI, mbàda kawuku-nggunyaka ba patu ngiada da hukungu 
mapamaringgingu hamangu na manggàna-ha nyuda: napa nyuda dameti la 
pabera, da metida napa nayila-ha ahu, nanganja ma-hawurungu dàngu 
nahàla-ha banda bohu. 

4Napa ku-pamangginggitu hàlaya mbuu ndàbana na banjaru la pinu tana ba 
daita-ha nyuda. Nuna mbuu ndàbana hi tunggu nu nadu rukuna i Manahi 
anana i Hihikia la Yeruhali ba hanganji-ya la Yahunda,” wàna. 
5Napanii i MIRI, “Ha ma-mandapu-nya na Yeruhali, nggamu-aka napa na 
mamila-nggai eti? Nggamu-aka na mabihu pa-hawina dànggai? Nggamu-aka 
na mali pa-paàra-nggai jàka nggàra ehimi? 
6Mbàda jukaru dàngu mbàda dunjaku-minggaka, jia-duya hi ku-payalungu 
limanggu la pa-palàjaru-kai, kumayau-ka Nyungga pa-roputu-ya na 
hàngganggu. 
7La nimbihu paraingu la tana yiana napa ku-kawuka-nggai hama tuna rembi. 
Jiapa-kai ka banjaru-nggunggai na nyuna napa ku-patàlaru-kai dàngu da 
anami rukuna ba ndai bihu pa-panjilu-nya na huri lurimi. 
8Na paraimi napa nambinu wàngu kawini - kawini meti lei, darihi-njapa 
padangu da wara la hingi tehiku. Da tau napa ku-pameti-ha ba bidi tauha hi 
lupa da-hawina da inada. La harii lodu ku-patàka-nja haàtu ma-patàlaru hi 
lupa da-mangàdatu dàngu da-nggidiku. 
9Na ina na ma-yàmihungu tau mapihu anana nameti widi ba na-hulungu na 
hangahu-na. Na lodu lurina na-panggumungu-ka, napàda-nya ba pa-
pawawa-ya dàngu pa-pamakia-yaka. Ku-paràha-nja da muhumi pa-pameti-
ha da maluri-kipa la hongami nyimi. Nyungga, MIRI, mambàda panii,” wàna. 

I Yerimia ba na-pangodungu lai MIRI 

10Lalu kàba hamangu-ka nyungga yia! Nggàra lingu-naka nyungga ba na-
paana-ngga inanggu? Dàngu da nimbihu tau la tana yiana lupangu ku-
pataya-ku dàngu ku-pahàngga da-manyaka bàdi. Jiapa ka ndedi ku-
handàkangu pa-wuangu pinjangu jàka ndia papiti pinjangu, na nyuna naràtu 
ndàba-ngga tau. 
11MIRI, jàka ndia-madu ku-palaku dàngu hàmunya na wai ngeranggu, dàngu 
ba nda ku-kahiri-ha da muhu la hanggamu ba nanggàna-ha ura pàda dàngu 
handuka, màlawa nyuna na ràtungu-da da tau nuda ka na-pa-langatàkangu. 

(12Nda haàtu-mbu mamàka papata bàhi, ri - rihi da bàhi weli diangu da 
pambàda pakoru wàngu wudu.) 
13Napanii-ngga nyungga i MIRI, “Napa Nyungga ku-pangàndingu muhu ma-
palaü-nja da pawulu-na dàngu da bandana na banjaru-nggu ba jiaya na 
hukungu njala da pawunda-da la nggubulu tana. 
14La tana tau hangàdangu na panda tandada, napa kutuha atada da muhuda, 
nadu ba hambubatu-mana-nyaka na hàngganggu hama tuna epi ma-
kandulangu na manda era la pambàda,” wàna. 
15Hàla hi kupanii, “MIRI, Nyumu mupi-manya. Namu àruka dàngu ndula 
àruka. Himbalu àruha nyuda da mayaulu-ka dàngu da ma-kapidihu-ka. 
Àmbu tikadu paaï-ha nyuda, napa lupa da-ngalangu-du pa-pameti-ka. Namu 
àruya ba lumumu Nyumudu hi da-pamakia-ka nyungga. 
16Bau panii dàngga nyungga, ku-patingi mara haunja da papanii-mu. Mangu-
mamungga nyungga, ou MIRI Ala Mahupu-mbiha, tuna nuduka da papanii-
mu hi da-panggaüru-ya dàngu da-pamànjaku-ya na etinggu. 
17Nda ku-pauhi-daanja da tau ma-pauhi la pa-tanggilahu. Paraï pa-karadaku-
nggau Nyumu, hinggilu pa-mehangu-manggunya ba dàngu karaü-na na 
etinggu. 
18Nggikina nyungga hi nuangu-maanggu la pa-mayila? Nggikina hi na-
mandàkangu na manua-nggu dàngu hi nda nalànga ndoku? Màta ka ku-
pahalaera-ya wàmu-nggaka nu hama tuna na luku na mamihi la wandu?” 
wànggu. 
19Nahema i MIRI, “Jàka mu-kabeli, napa ku-kataku beli-makau. Napa nyumu 
ata beli-manggunggau. Jàka mu-bobaru-ha da hangia - hangia da ma-palingu 
dàngu nda panii kakòlulu-ya, napa nyumu wunangu beli-nggunggauka. Napa 
da tau dahilu mai lai nyumu, ndau hara wuku-apa palua lai nyuda. 
20Napa nyumu kutukau tindingu wudu hangganja nyuda. Napa nyuda 
dabera-kau nyumu, tàka nda jia talu-adanggau. Napa Nyungga kulaku karia-
nggau la paopa-nggau dàngu la pa-pamara-kau. 

21Napa nyumu ku-pahàla-kau welingu la limada da tau akatu da mambana 
etida. Nyungga, MIRI, mambàda panii,” wàna. 

Yerimia 16 

Na pawuku-na i MIRI ndumana i Yerimia 

1Nahili paniingga nyungga i MIRI, 
2“Àmbu lalei dàngu àmbu ningudu anamu la pa-ngiangu yiana. 
3Napa ka kupanii-nggau jàka nggàraya na manjadi ngerada da anakeda da 
madedi lai yiahu dàngu ina amada. 
4Napa nyuda dameti ruku hidu pameti wàngu, dàngu napa dameti la pabera 
jàka ndia dameti rimbangu. Napa nda ningumbu haàtu mahiinja jàka ndia 
màtani-nja. Da metida napa da-taneparu hama tuna tai tana la tana, dàngu 
nanganja ma-hawurungu hamanai banda bohu. 
5Àmbu luadu la uma tau na ma-talànga handuka, Yerimia. Àmbu hawina-du 
jiapa ka nggamuya. Nda ku-pakanyuru-anyapa pahàmu wàngu napa na 
banjaru-nggu, dàngu nda ku-paita-mbunya napa mila eti jàka ndia 
manàwaru-nggu lai nyuda. 
6Na tau wulu dàngu tau mila la tana yiana napa dameti dàngu nda ningumbu 
matani-nja nyuda. Nda ningua haàtu ma-pamayila wikina jàka ndia ma-
pakamuluku-ya na katiku-na tanda hawina-danja nyuda. 
7Nda ningumbu haàtu mawunda lii la pa-panggaüru wànja da tau da ma-
talànga hawina. Nda ningumbu ma-hawina dànja, jiapa-kai ka meti ama ka 
meti ina-nanya. 
8Àmbu tamadu la uma tau ma-talànga remi. Àmbu ngangu àmbu ngunu 
dàdunja. 
9Patingi-nya jàka nggàra wànggu Nyungga, MIRI Mahupu-mbiha, Ala 
Ihirailu, ka kupanii-nya ba wànggunggau. Da talia lii ma-hawola dàngu 
mambaha eti hamanai na mbabu remi bidi papa napa ku-pakamàndalu 

hàlaya. Na ngerana nuna napa na-hakahii-nja paraï da tau da maluri la 
rehimu nyumu nàhu. 
10Jàka era patàka hàla-munja yiada lai nyuda, talànga wanguna napa da-
paàrangu, jàka nggikina Nyungga hi kutika pahuku wànja mambotu tungu 
nu. Napa da-paàrangu jàka nggàra-maka njalada dàngu ndokuda hanggangu 
lai Nyungga MIRI, Alada. 
11Pekanja nyuda ba tuna yia na panii-nggu Nyungga, ‘Da boku la mangilu-
mi mbàda dunjaku-danggaka hi da-marubuku-nja dàngu hi dalumu-nja da 
marapu hawiangu. Dalànja-ngga Nyungga dàngu nda dabihu pa-karadaku-
nja da kalara - kalaratu-nggu. 
12Tàka nyimi hili wunda-minyaipa marihi akatu. Mi-malihu katiku-mi dàngu 
jiaya na pambuha wiki-maami na panunju-mi na ma-akatu. Ndai bihu nyimi 
pa-karadaku-ngga Nyungga. 
13Kirina nuna napa nyimi kuwàngga-kai welingu la tana yiana dàngu hi 
kuwàru-nggai la hau tana na mahau ailulu-ya lai nyimi dàngu la boku la 
mangilu-mi. Napa nyimi lai nu milumu-nja lodu rudungu da marapu 
hawiangu, tàka Nyungga nda kumila-anggaipa eti nyimi,’ ” wàna. 

Na banjaru-na i MIRI napa nabeli welingu la ngia pa-wàrungu 

14Napanii i MIRI, “Napa nàmunya na rehina na tau ba nda nahili hara wà-
anggapa Nyungga, Ala maluri, na mangàndi-ya na banjaru Ihirailu paluhu 
welingu la Mehiru, 
15tàka lumunggu Nyungga, Ala maluri, mangàndi-ya na banjaru Ihirailu 
paluhu welingu la hau tana nàmu dia dàngu welingu la mbuu ndàbada da 
tana hawiangu na ngia pa-paiha - paiha-nggunja. Napa nyuda kungàndi 
beliha la tana paraida la luku mananga-da, na tana na pambàda wua-nggunja 
da boku la mangilu-da,” wàna. 

Na hukungu na manggàna-ha napa 

16Napanii i MIRI, “Ka kupaau padangu mini jala wàngguka Nyungga, ka 
dayàpa-ha da tau yiada. Tunaka nu napa kupaau padangu mini patamangu 

la pa-patama-nja nyuda la hau palindi - hau palindi, la hau tandula - hau 
tandula, dàngu la lia - liangu tandula watu. 
17Kuita hàla-maha Nyungga da pawunda-da. Nda ningua ma-kawiningu lai 
Nyungga; da nja - njala-mbuda mbàda ita-nggunjaka. 
18Da njalada dàngu da akatu-da napa ku-himbalu wànja hukungu pandua 
wundangu, nadu nyuda ba mbàda pa-iraku wàdanya marapu dangu na 
tananggu. Nuda da marapu nda ningua lurida hama tuna mameti,” wàna. 

I Yerimia ba napeka-ya na pawaina lai MIRI 

19MIRI, Nyumuma ma-katindi-ka dàngu mawua-ngga pa-àtalu wàngu, 
Nyumu mandulaka la rehi handuka-nggu. Da ba - banjaru welingu la hupu 
tana napa mai-danyaka lai Nyumu dàngu hi dapanii, “Da boku la mangilu-
ma ningu kamala ala-maada da manda ana ningu linguda. 
20Na-ngalangu ihu pa-pandoi ala wikina na tau? Ndia-mapa duna! Da 
papandoi-da nu nda Ala-aha,” wàda. 
21“Jiaya nu,” hi wàna i MIRI, “la handàkangu nàhu napa ku-pawiti-nya ka 
dapàda-nya paraï da banjaru na kuaha dàngu na kapàru-nggu ka peku 
pidanya lundu nu - nu napa ba Nyungga-maka MIRI,” wàna. 

Yerimia 17 

Na njala dàngu na hukungu la Yahunda 

1Napanii i MIRI, “Ha banjaru Yahunda, da njalami pambàda huratu-mahaka 
la etimi dàngu la mbuu ndàbada da kabihu - kabihu-da da ngia pawotu 
maraku-mi wàngu ai tulihu bàhi patungu mata itangu. 
2Da taumi da-lumungu la ngia pawotu - ngia pawotu maraku dàngu da andu 
- andungu marapu da pa-pahadangu ndumana na marapu kawini Ahera la 
nimbihu pingi ai marumbingu, la pinu - pinu tandula, 
3dàngu la palindi - palindi la hambeli paraingu. Nadu ruku mbuu ndàbada 
da pangia ngia pa-marubukungu marapu da pambàda pahada-mi la nggubulu 
tana dàngu ruku mbuu ndàba da njala da pambàda pandoimi, napa Nyungga 

ku-paràha-nja da muhumi la padendi hàlaha da bandami dàngu da pawulu-
mi. 
4Napa nyimi mipuli leranya na tana na pambàda wuanggu-nggai, dàngu napa 
Nyungga ku-pawiti-nya kai pa-atangu wikimi la muhumi la tana na mahau 
ailulu-ya lai nyimi. Hi kuwunda ndàbaha nuda rukuna ba hambumbatu-
nanyaka na hàngganggu hama tuna epi ma-kandulangu na panda peku 
pàda,” wàna. 

Ma - màtu lii pa-ajaru 

5Napanii i MIRI, “Jàka era dunjaku-nangga tau Nyungga, MIRI-na, dàngu hi 
da-monungu la tau lupa da-handera ningu la kapàru-na, napa Nyungga 
kuhuku-nya. 
6Nyuna beri pa-pamula na matumbu la maràda-ya, la tana kutuku riku, ma-
malinggitu kahàna dàngu na ma-pamehingu, nda na-handàkangu pahunggu 
mahàmu. 
7Tàka na tau na mamonu-ngga Nyungga napa ku-pakanyuru mànunya. 
8Nyuna beri pingi ai la hingi luku lakuya; na amuna na-làmbatu tàka la wai. 
Nda na-mangàdatungu wandu, da ruuna damuru mànu. Jiapa-kai ka natuni-
ya pamàdu wàngu na tana, nda na-nggidiku waanya nadu ba natuu mànuma 
duna wuana. 
9Na eti tau nda pa-ngalangu-a pa-palàda-nya, marihi kamilihu-ya welingu la 
ngga - nggàraka dàngu lalu jàrana na hiduna. 
10Nyungga, MIRI, ma-manginjiru eti, na eti daluna na tau ku-kamanya. 
Nimbihu-na na tau ku-himbalu-ya tundunya na pawunda-na, dàngu ku-
palua-nya lima pa-jàngapu-nya na paraï rukuna,” wàna. 
11Pangera ma-hawurungu na matodu-nja da tilu da nda mangu wikina, tuna 
nu na tau na manda patutungu ba na-ngalangu banda. Tàka ba padua tau-
yaka na lurina molungu hàla-danyaka napa da bandana. La rapa njàpuna na 
lurina pi-ndanyaka nyuna ba tau nduba ailulu-ya. 

12Na Uma MIRI-nda hama kanjàka hanganji mangarangu-ya, la palindi 
janggaya weli mulangu. 
13MIRI, Nyumuma pamonu-na na Ihirailu, na banjaru-mu; mbuu ndàbana na 
ma-dunjaku-nggau Nyumu napa damakia. Napa nyuda da-molungu welingu 
la pinu tana yiana hi dalaku la parai tau meti. Nadu, Nyumu matawai luri ba 
da-dunjaku-dunggauka, dou MIRI. 

I Yerimia nakarai-ya na pa-ndulangu-na i MIRI 

14MIRI, pamàlaru àruka, napa kuhayandaluma duku. Pamara aruka, napa 
kumara-ma duku. Nyumua duku pa-pamangara-nggu! 
15Napanii na tau, “Nggihaka nu mbuu ndàbada da pangàdungu-na i MIRI? 
Màlawa nu nàhu ka pahàra-nja!” wàdangga. 
16Na nyuna, dou MIRI, ndedi ku-handàkangu-a duku pa-dàhiku-kau pa-
patàka-nya na pa-hanggàmaru wàda nyuda. Nda ku-rinjungu-mbu ka na-
handauni-ha ura pàda. Mupi-manya nuna, MIRI. Mupi-manya jàka nggàraya 
na patiki-nggu. 
17Màtangu àru ka àmbu jiakau pa-mangàdatu wàna na etinggu. Nyumu ngia 
pa-hinggilu-nggu jàka natàka-ngga ma-handuka. 
18Màta àru da mayaulu-ka dàngu da ma-kapidihu-ka, kau pa-makia-ha dàngu 
kau pabundu-nja pa-mangàdatu wàngu. Na nyuna àmbu tu àrumu-ngga nu 
nyungga, dou MIRI. Patàka àrunja ura dedi lai nyuda ka lupa daluju làjaru. 

Tembiya bàdi na lodu Hangahu 

19Napanii-ngga nyungga i MIRI, “Ha Yerimia luawa la Pindu Bokulu Rayatu 
na ngia palida da hanganji - hanganji Yahunda jàka daluhu datama la 
paraingu. Luambu la mbuu ndàba pindu bokulu hawiangu la Yeruhali. 
20Patàka-nja da hanganji dàngu na tau Yahunda mbuu ndàbana hamanai 
nggubulu-na na ma-mandapu-nya na Yeruhali da maliha da pindu nuda. 
21Tuna yia bau panii, ‘Jàka ndai mbuhangu pameti, àmbi palaüngu-du 
malanja la lodu Hangahu jàka ndia la palii ngàndiha la pindu - pindu bokulu 
Yeruhali. 



1943 

 

 
Na Huratu Matua 

© 1995, Indonesian Bible Society. 
 

 
 

 

 

 

22Àmbi ràma jàka ndia àmbi nggàradu paluhu ngàndimi welingu la umami 
la lodu Hangahu. Patuda-ngganya na lodu nuna ndumanggu Nyungga hama 
tuna na pareta pambàda wua-nggunja da boku la mangilu-mi. 
23Ba tuna da boku la mangilu-mi nda dabihu parongu jàka ndia nda daeti 
wànya jàka nggàraya na papanii-nggu. Da-malihu katiku-da nyuda, dàngu 
nda dabihu pa-karadaku jàka ndia nda dabihu ka hàngga nàrunja. 
24Karadaku-nja mbuu ndàbada da pareta-nggu. Àmbi palaüngu-du malanja 
jiapa ka nggàraya mali ningu la pindu bokulu paraingu yiana la lodu 
Hangahu. Panuda-ngganya na lodu Hangahu ndumanggu Nyungga, dàngu 
àmbu nggàradu paràma-mi la lodu nuna. 
25Jàka weli eti langatàka-mi nyimi pa-pahàra-nja nuda da pareta-nggu, napa 
da hanganji dàngu da maningu wai ngabangu pa-pareta hama tuna i Ndautu, 
datama li ningu la pindu bokulu paraingu Yeruhali. Angu ndàbada da tau 
Yahunda napa dàngu da ma-mandapu-nya na Yeruhali pa-kaliti kareta njara, 
hi lupa kanjupu mbabuya na paraingu Yeruhali. 
26Napa damai da tau welingu la parai - paraingu Yahunda, dàngu welingu la 
nde - ndeha la winggiru Yeruhali, napa nyuda da-pamaingu welingu la ngaba 
Mbanyamingu, welingu la ngaba kambu tandula, welingu la ngaba ma-
palindingu, dàngu welingu la Yahunda mbara luru. Napa dangàndi-ha la 
Umanggu da banda kameti maraku, da patunu hamanai da panda tunu, 
màlambu da maraku uhu nggàndumu dàngu kaminyangu, lupa da maraku 
pa-malangungu. 
27Nuda mbuu ndàbada napa danjadi jàkai karadaku-ngga Nyungga dàngu 
jàkai panuda-ngganya Nyungga na lodu Hangahu. Àmbu nggàradu pa-palaü-
mi pali ngàndiha la pindu boku - pindu bokulu Yeruhali la lodu nuna. Jàka 
mipangga-ha nuda da pareta-nggu, napa da pindu bokulu Yeruhali dàngu da 
uma hanganji-na kutunu pambuta-ha, tàka nuna na epi nda pa-ngalangu-a 
papàda-ya,’ ” wàna. 

Yerimia 18 

I Yerimia la uma mapipi wurungu 

1Napanii-ngga nyungga i MIRI, 
2“Luawa la uma tau mapipi wurungu; napa lai nu ku-patàka-nggaunya na 
hupu liinggu,” wàna. 
3Ka lua-nggunyaka la umana na mapipi wurungu dàngu kuita-ya nyuna ba 
talànga ràma wànguna ai odahu. 
4Jàka nda na-lànyapu hàmu nuna na wurungu paràma-na, ka hili ràma beli-
nanyaka hi nadedi-ya wurungu hau pa-namatungu la pawuku-na. 
5Hàla i MIRI hi na-palewa-ka papeka-nya na banjaru Ihirailu, 
6“Ha dimi banjaru-nggu, ka nggikina hi nda peku wunda-nggunya lai nyimi 
hama tuna na pawunda-na na mapipi wurungu la tana wurungu-na? Hama 
tuna na tana wurungu la limana na mapipi wurungu, tuna numbu nyimi la 
limanggu Nyungga. 
7La hau lodu jàka kubota-ya la pa-hànditu-ya, la papuha-ya dàngu la pa-
palàjaru-ya na hau na banjaru jàka ndia na pa-hanganji, 
8hàla hi na-pambelingu nuna na banjaru welingu la njalana, napa Nyungga 
nda ku-pangala-anyapa na pawuku-nggu. 
9Tàka jàka kubota-ya la pa-pahada-nya jàka ndia la pa-pakapingatu-ya na 
hau na banjaru jàka ndia na pa-hanganji, 
10tàka la malamiri-na ka nda na-karadaku-ngga Nyungga nuna na banjaru, 
tàka hi wunda-nanyai ma-akatu, nda ku-pangala-anyapa na pawuku-nggu,” 
wàna. 
11Napanii-ngga nyungga i MIRI, “Paniinja nàhu da tau Yahunda dàngu da 
ma-mandapu-nya na Yeruhali ba pa-kakangu-nggunya Nyungga la pa-
ndubaku-ha nyuda, dàngu la pa-payema-nja hukungu ndumada nyuda. 
Paràha-nja ka da-manjabili-ya na nggoda nggaduku-da na manjala hamanai 
ka da-pahàmu-ya na huri lurida dàngu na pawunda-da. 

12Tàka napa dahema nyuda, ‘Nggàra ka linguna? Pa-daingu-mamanya duma 
patundu-nya na pawuku wikima! Nimbihu-ma pangala-mamanya duma napa 
na pambuha etima na ma-akatu!’ ” wàda. 

Na banjaru Ihirailu na-dunjaku-nya i MIRI 

13Napanii i MIRI, “Paàra-nya nimbihu-na na banjaru jàka ninguka 
handàkangu matuna nu hama tuna yiana. Na banjaru Ihirailu mbàda ninguka 
pawunda-na na pa-mangginggitungu! 
14Ndedi na-handàkangu-a pa-munangu na ura kamba welingu la palindi 
watu la Limbanongu. Ndedi na-handàkangu pamihi na wai maringu mànjaku 
na ma-lulungu la mapalindingu. 
15Tàka na banjaru-nggu mbàda maromba-nanggaka Nyungga, hi datunu-nja 
karanu da marapu. Nyuda da-hakimbatu la ànda welingu la handàka-na na 
ràka paliida làti, tàka hi da-hiliru la ànda na pandedi pa-linjaku. 
16Na tana yiana datu-yaka pangia pa-mangginggitungu, dàngu jia mànu-
maaya-ka na pa-paakangu wàngu. Mbuu ndàbana na malaku liya na-
pimbilungu katiku-na paraï pa-mangginggitu. 
17Hama tuna na kabu tana na pa-jiliru ngilu timiru, tuna nuka napa na 
banjaru-nggu ba ku-patanyala-nya la hangga muhu. Jàka era tàkana na 
hanggàmaru napa ku-taluru-maanja nyuda dàngu nda kundula-aha!” wàna. 

Na ma-pakapulingu palawa-nya i Yerimia 

18Napanii na tau, “Màla ka ta-kapulingu palawanya i Yerimia. Nda didi-aya 
nyuna na mapingu papanii-nya huruna i Ala. Ningu mànuma duna ratu na 
ma-ngalangu pa-wuangu lii papekangu, ninguma tau manggàna ma-
ngalangu pa-wuangu lii panaungu; dàngu ninguma wunangu ma-ngalangu 
pa-patàka-ndaha da lii pa-patàkangu welingu lai Ala. Màla ka takàla-ya la 
ma-timbangu dàngu ka àmbu hilu ronguha da papanii-na,” wàda. 
19Ka hamayangu-dunggunyaka, “MIRI, tanaü àruya na hamayangu-nggu; 
patingi àrunya jàka nggàra wàda da muhunggu rukunggu nyungga! 

20Ràka-naka nu na mahàmu ka himbalu wànya ma-akatu? Tàka nyuda daàki-
nggaka lambongu ka peku kanabu-nggu lai nu. Namuya ba mbàda kahiri-
ngguhaka la hanggamu, ka àmbu muhàngga-nja. 
21Tàka nàhu, MIRI, màtawa da anada ka dameti rimbangu jàka ndia ka da-
yàmihu la pabera. Màtawa da kawini-da ka da-maromba da leida dàngu da 
anada; màtawa da tau mini ka dameti la hidu pa-nggàbalungu dàngu da bidi 
tauda ka da-yàmihu la pabera. 
22Paràha-nja da tau rambangu ka datàka harabànda la umada, hi lupa da-
kaladaku paraï pa-mangàdatu. Mbàda àki-danggaka lambongu ka kunabu lai 
nu, dàngu dabata-ngga hiru la payàpa-ka nyungga. 
23Tàka Nyumu, MIRI, mupi hàla-manya na pa-pakaka-da la pa-pameti-ka 
nyungga. Jia ba tuna, àmbu jàma-dunja nyuda; àmbu podahu-duha da 
njalada. Nàhaku-ha ka danjoru. Paluangu-wa limamu la hànggamu 
hanggangu lai nyuda,” wàna. 

Yerimia 19 

Na kadihi na mambera 

1I MIRI na-palewa-ka palua pakei kadihi, dàngu pawànda-ha da manda 
pirada da liku uru banjaru dàngu da manda pirada da ratu makawe - weda, 
2la palua kariangu la Lolangu Hinumu ba lii ningu la Pindu Bokulu Kambera 
làja. Lai nu napa ku-pakada-nya na liina Nyuna na pa-patàka-nangga. 
3Lupangu-ma ka tuna yia ba kupanii, “Ha maràmba Yahunda dàngu ma-
mandapu-nya na Yeruhali! Patingi-nya jàka nggàraya na papanii ba wànggu 
Nyungga, i MIRI Mahupu-mbiha, Ala Ihirailu ka kupanii-nja wànggunggai. 
Napa Nyungga ku-patàka-nya na ura pàda na ma-bokulu la pa-ngiangu yiana 
hi lupa na-katàtaku wàngu na tau na marongu-ya. 
4Nu hi tunggu nu nadu na banjaru yiana ba na-dunjaku-dunggaka. Nyuda 
da-pairaku-ya na pa-ngiangu yiana, ba dawotu-nja kameti maraku da 
marapu panda tandada nyuda, da boku la mangilu-da dàngu da hanganji 

Yahunda. Nyuda da-paihi-mbunyaka na pa-ngiangu yiana wàngu wai ria tau 
manda njala. 
5Da-pahadangu ngia pawotu maraku ndumana na Mbaàlu la pawotu-ha da 
anada ka kameti maraku patunu-ha, tàka làti Nyungga nda ku-handàkangu-
ma duku pa-paràha-nja pa-paloku-ya na matuna nu, dàngu nda handàkangu-
ma duku patumbu na matuna nu daa la etinggu. 
6Jia ba tuna, napa natàka na rehina na pa-ngiangu yiana ba nda Topitu jàka 
ndia Lolangu Hinumu nda wàda-anyapa, tàka Lolangu ngia pa-hambàli 
wàdanya-ka. 
7La pa-ngiangu yiana napa Nyungga ku-pabeta-nya mbuu ndàbana na pa-
pakaka-na na tau Yahunda dàngu na ma-mandapu-nya na Yeruhali. Napa 
kupuli-nja nyuda ka na-pakàku-ha paraï muhu - muhuda dàngu hi pameti-
ha la ngia pa-pahànjalu. Da metida napa kumàta-nja ka nanganja ma-
hawurungu dàngu banda bohu. 
8Napa ku-pa-handauni-nya ura pàda na paraingu yiana, hi lupa nimbihu-na 
na tau na mali ningu lai nu, napa da-katàtaku dàngu da mangginggitu. 
9Na muhu napa na-nggupulu-ya na paraingu, dàngu hi daduruhungu pa-
pameti-ya na ma-mandapu-nya. Na panggupulu-da mambana mbangatu-ya, 
hi lupa na tau daa la kuru paraingu da-pangangu dàngga anguda, malai da 
ana wiki-mbuda,” wàna. 
10Tunaka nu i MIRI na-paràha-ngga pabera-ya nuna na kadihi la hanggada 
da tau matundu-ngga. 
11Kupanii-manjaka bàdi nyuda ba tuna yia na paniina i MIRI, “Napa ku-
pakabu-ya yiana na banjaru dàngu na paraingu hi lupa hama tuna na kadihi 
na mambera ba nda nahili peku-apa pa-pahàmu beliya. Na tau napa natani-
nja da metida la Topitu, nadu ba nda hilu ningupa pangia hau ngia pa-
taningu. 
12Na paraingu yiana dàngu na ma-mandapu-nya napa kutuya hama tuna na 
Topitu. 

13Mbuu ndàbada da uma la Yeruhali dàngu mbuu ndàbada da uma hanganji 
- hanganji Yahunda napa da-iraku hama tuna na Topitu; nadu la pinu toku 
ndiduda da uma nuda ba datunu ni-dunjaka dupa ndumada da marapu 
awangu, dàngu ba da-maraku-nja angguru ndumada da marapu hawiangu,” 
wàna. 
14Hàla dunjaku-nggunyaka la Topitu, na ngia pa-paràhangu-ka, pa-patàka-
nya na lii langu pa-patàkangu welingu lai MIRI. Hi kulua la talora Umana i 
Miri hi ku-ndolaku lai nu, hàla hi kupeka-nja da tau mbuu ndàbada, 
15ba tuna yia na paniina i MIRI Mahupu-mbiha, Ala Ihirailu, “Rukuna ba mi-
malihu katiku-mi dàngu ba ndai patingingu, patàka-nggunyaka napa mbuu 
ndàba na pa-hanggàmaru wàngu da pambàda pa-kakanggu ka nanggàna-ya 
yiana na paraingu dàngu mbuu ndàbada da ndeha la winggiru-na,” wàna. 

Yerimia 20 

I Yerimia ba da-patayaku dàngu i Ratu Pàhuru 

1I Ratu Pàhuru anana i Imiru jiaya na kapala manggangu la Umana i Miri. 
Ba narongu-ka ba ku-pakada-nya nuna mbuu ndàbana, 
2wuangu-nanyaka pareta la papalu-ka dàngu la patangga-ka la Pindu Bokulu 
Mbanyamingu, na pindu mbara dita la Umana i MIRI. 
3La lodu haromu-na ba na-hàlaka pa-pahàla-ka i Pàhuru welingu la tangga, 
panii-nggunyaka nyuna, “Na tamu na pawua-nanggau i MIRI lai nyumu nda 
Pàhuru-aya, tàka ‘ma-kabularu la nggi - nggini,’ wànanggau. 
4I MIRI wikima duna na mapanii, ‘Napa kutukau nyumu ma-kabularu la wiki-
mamu dumu dàngu la a - angumu. Napa muita-ha nyuda ba na-pameti-ha 
muhuda. Mbuu ndàbana na tau Yahunda napa kumàta-nja ka na-kuaha-ha 
paraï hanganji Mbambilu; hawiangu welingu lai nyuda napa nangàndi-ha pa-
tanawangu la Mbambilu, tàka da marihi napa pa-pameti-ha. 
5Da muhuda napa kumàta-mbunja pa-pariba-nja mbuu ndàba da pawulu-na 
yiana na paraingu, dàngu mbuu ndàba da malanja manguna, màlambui da 
malanja ndai kangeha-da da hanganji Yahunda. 

6Tàka nyumu ha Pàhuru, dàngu mbuu hàla da ihi kuru umamu payàpa-
mbukai hi ngàndikai la Mbambilu. Lai nu mumeti ningu dàngu hi taninggau; 
tuna numbu mbuu ndàbada da angumu da ma-patingi-nya na kakòlu - 
kakòlulu-mu,’ ” wàna. 

I Yerimia ba na-pangodungu lai MIRI 

7MIRI, Nyumu ma-pamanda-ngga dàngu mbàda mandangu-mangguka. 
Murihi-pa Nyumu pa-kapàru welingu lai nyungga tàka hi mbàda panyàku-
munggaka. Nimbihu-na na tau na-paaka-ngga nyungga, da-pawawa-ka weli 
mbaru lundu malingu. 
8Handàka kareuku - handàka kareuku-nggu, ku-kaladaku lundu diranggu, 
“Pa-janggilu! Hanggàmaru!” wànggu. MIRI, da-paaka-ngga dàngu da-
pawawa-ka la nggàra rehi bia, rukuna ba ku-patàka-nya na hupu liimu. 
9Tàka jàka kupanii daa la etinggu, “Màta biawa ka kumbula-nya i MIRI, nda 
kubihu-apa duku papanii wànya na tamuna,” jàka wànggu, hama epi-ma-
ayaka na pa-patàkangu ba wàmu na ma-palawarangu daa la eti dalunggu. 
Ku-kamangu-maka pa-patoru-nya, tàka nda kunoru-anya. 
10Parongu-ya na tau ma-kanguruku la nggi - nggini, “Na mangàdatu na 
pangia ditangu! Màla ka ta-patàkangu la maningu kuahangu!” wàda. Jiapa 
mbuu ndàbada da ariyaa hàmunggu patia-danya na kanabu-anggu. “Talànga 
wanguna jàka ta-pamanda-nya, tamàka patalu-ya, ka pekuna ba tatungu hilu 
kiringu lai nyuna,” wàda. 
11Tàka Nyumu, dou MIRI, mu-karaha-ka; kanjupu kapàru dàngu kaborangu-
kau Nyumu. Nyuda da mayaulu dàngu ma-kapidihu-ka napa danjoru dàngu 
nda ana nggiki-madapa. Napa nyuda da-makia pangalangu, nda na-hàrangu-
apa na pa-pakaka-da. Nu na makia-da nyuda panamu mànu-maya napa. 
12Tàka, dou MIRI Mahupu-mbiha, wàngu molama bau kamanya na tau; 
mupinja etida dàngu kanandingu-da. Jia-duya nu mu-pahia àrungga ka 
kuita-kau bau himbalu-ya na akatu-da da muhu nadu ba lai Nyumudu 
kuwotu niya na palakara-nggu. 

13Wunda-nyawa ludu i MIRI dàngu wotu-nyawa Nyuna nadu ba na-pahàla-
ya na tau pa-rodukungu welingu la lima tau katadaku. 
14Paràtungu-yawa na lodu dedinggu! Màtawa ka pawawa halawàla-ya na 
rehi habola-nangga inanggu. 
15Pa-ràtungu-mbuya na mangàndi lii langu na ma-pambaha eti riki mataya 
na amanggu, ba jiaya na-patàka-nya lii, “Ngalangu-munyaka haàtu anakeda 
mini!” na mawàna-nya. 
16Màtawa na mangàndi-ya na lii nuna ka hamada da paraingu pa-palàjaru-
na i MIRI wàngu nda aï-naha. Màtawa ka narongu ma-kaladaku paraï pahidu 
la mbaru, dàngu kayaka pabera la tidu lodu. 
17Rukuna ba nda na-pameti-ka nyuna ba daa-kapa la kambu, ka peku pa-
daingu-nggu la kambu inanggu tàka na kambuna ka beri reti-nggunya. 
18Nggikina hi lupangu habola-ngga? Jiaya la pa-pàdangu mayila dàngu 
handuka-maaka? Dàngu ka peku hanàhu-na na luringgu wàngu makia ju - 
jua? 

Yerimia 21 

Na nyuraya na kàkuna la Yeruhali 

1I Hendikia hanganji Yahunda na-palewa-ya lai nyungga i Ratu Pàhuru anana 
i Màlakia dàngu i Ratu Hapanya anana i Maaheya. Na-palewa-ha pa-patàka-
ngganya yiana na pakarai-na, 
2“Karaiwa lai MIRI lii pa-irungu ndumanda nyuta, nadu i Nembukatunehàru 
hanganji Mbambilu dàngu da pambana ba nggupulu-danyaka na paraingu-
nda. Raï aï duna i MIRI na-patumbu pa-hangàtarungu napa ndumanda nyuta, 
ka na-dàhiku-ya i Nembukatunehàru dàngu da pambana la pa-kandulingu 
beli,” wàna. 
3Hàla i MIRI hi napanii-ngga nyungga, ka paràha-nggunjaka nuda da tau 
papalewa 

4papeka-nya i Hendikia ba tuna yia na paniina i MIRI, Ala Ihirailu, “Ha 
Hendikia, napa Nyungga ku-pakàku-ha da pambamu da ma-talànga pabera 
lawanya na hanganji Mbambilu dàngu pambana. Da madàka-da da tanatara-
mu napa ku-pabundu-nja la padua paraingu. 
5Nyungga wikima duku mabera-kai nyimi ba kuwàngu àtalu kapàru-nggu 
dàngu ba kuwàngu hàngganggu na mahambu - mbumbatu. 
6Na ma-mandapu-nya yiana na paraingu ku-pameti-ha napa; ka tauya ka 
banda-yakai napa dameti wàngu hidu pa-nggàbalungu manda najaru. 
7Nyumu dàngu ba hapajia-ha da panggawi-mu lupa da tau da mamara la 
pabera, rimbangu dàngu hidu pa-nggàbalungu, mbuu ndàbada napa kumàta-
nja ka nayàpa-ha paraïna i Hanganji Nembukatunehàru dàngu paraï da 
muhu - muhumu da ma-mbuhangu pa-pameti-kau. Napa i Nembukatunehàru 
na-pameti hàlakai dàngu nda na-pajàmangu dàngu nda napaaï. Nyungga, 
MIRI, mambàda panii,” wàna. 
8Hàla i MIRI na-palewa-ka papanii tunggu yia la banjaru-na, “Patingingu! 
Nyungga, MIRI, kuwua-nggai dua ngia kai pindi: na ànda na ma-hanggangu 
la paluri wàngu, jàka ndia na ànda na ma-hanggangu la pameti wàngu. 
9Nimbihu-na na tau na ma-engangu la paraingu napa nameti wàngu pabera, 
rimbangu jàka ndia hidu pa-nggàbalungu. Tàka nyuda da maluhu pa-
pajàmangu wikida la tau Mbambilu na ma-nàhaku-ya na paraingu yiana, 
napa namara dàngu nda pa-pameti-aya. 
10Mbàda bota-nggunyaka Nyungga la pa-palàjaru-ya yiana na paraingu, 
dàngu nda pamila-anya eti. Na paraingu yiana napa pa-pakatangu-ya la 
hanganji Mbambilu; napa natunu-ya lundu nanjàpu ailulu. Nyungga, MIRI, 
mambàda panii,” wàna. 

Na hukungu-da da kuru uma hanganji Yahunda 

11-12I MIRI na-palewa-ka pa-patàka-nya na lii pa-patàkangu yiana la kuru 
uma hanganji Yahunda, wàla wuana i Ndautu: “Patingingu jàka nggàraya na 
papanii-nggu Nyungga, MIRI. Pamukarungu ka wànya na mamola nimbihu 

lodu. Pahàla-ya na tau pa-lamuji welingu la kuaha tau ma-lamuji-ya. Jàka 
ndia, napa na akatu na pawunda-mu jiaya-ka na ma-pakandula-nya na 
hàngganggu hama tuna na epi na panda peku pàda,” wàna. 
13Tunaka nu i MIRI napanii-nya na Yeruhali, “Ha Yeruhali! Na pangia-mu 
najangga-pa welingu la lo - lolangu la winggiru-mu. Nyumu hama tandula 
watukau na ma-kahuluku la maràda linjaku, ba tuna napa Nyungga kulawa-
nggau. Na paniimu nyumu, nda ningua haàtu mamàka pa-làndahu-kau jàka 
ndia ma-tumbuku-ha da tindi - tindingu-mu, 
14ba tuna napa Nyungga kuhuku-nggau rukuna na paraï rukumu. Na uma 
hanganji-mu napa kutunu-ya, dàngu mbuu ndàbada da maninja la winggiru-
na napa da-mutungu-mbu. Nyungga, MIRI, mambàda panii,” wàna. 

Yerimia 22 

Na panaungu-na i Yerimia nduma kuru umana na hanganji Yahunda 

1-2I MIRI na-palewa-ka palua la uma hanganji Yahunda, wàla wuana i 
Ndautu, la pa-patàka-nya na lii pa-patàkangu welingu lai MIRI la hanganji, 
dàngu ba hapajia-ha da panggawi-na, dàngu na ma-mandapu-nya na 
Yeruhali. Yiada-haka da papanii-na i MIRI lai nyuda, 
3“Miwàngu-wa mamola dàngu ma-tutungu. Pahàla-ha da tau pa-lamuji 
welingu la kuaha tau ma-lamuji-ha. Àmbi kapidihu-ha jàka ndia àmbi wunda 
ma-akatu la tau hangàdangu, da ana mamila, jàka ndia da kawini meti lei. 
Àmbi pameti-du tau manda njala la pa-ngiangu yiana. 
4Jàka weli eti langatàka-mi pawànja da pareta-nggu, napa da hanganji da 
ma-pareta hama tuna i Ndautu datama-nja da pindu bokulu-na yiana na uma 
hanganji. Nyuda dàngu ba hapajia-ha da panggawi dàngu na rayatu napa da-
kaliti kareta dàngu njara. 
5Tàka jàka ndai karadaku-nja da pareta-nggu, napa Nyungga ku-harangu ba 
nanjadi-ya kanànda napa yiana na uma hanganji. Nyungga, MIRI, mambàda 
panii. 

6Lai Nyungga duku na uma hanganji Yahunda manandangu nda ukuya, hama 
manandanguna na tana Nggiliatu dàngu da palindi la Limbanongu; tàka da 
pa-ngiangu nuda napa kutuha maràda telangu na panda ngia tau. 
7Napa ku-pangàndingu tau la pa-palàjaru-ya. Napa nyuda dangàndi kataka, 
dàngu hi da-panjoru-ha da kambaniru-na da ma-manandangu da pa-pandoi 
welingu la ai kajuu Limbanongu. Hàla hi da-patàda-nja daa la epi. 
8Hàlaka nu dangu tau hangàdangu napa da mali lai nu hi da-paàrangu 
dàngga anguda, jàka nggikina Nyungga, MIRI, hi mbàda tunggunya nu na 
paraingu manandangu. 
9Hàla napa nahema na tau, nuna mbuu ndàbana hi tuna nu jiaya bai kanduli-
nya na pa-ràndingu-mi dàngu Nyungga, Alami, dàngu ba mbàda marubuku-
minja dàngu lumu-minja da marapu hawiangu,” wàna. 

Na lii welingu lai Yerimia ngerana i Yuawàhu 

10Ha tau Yahunda, àmbi handuka-du la metina i Hanganji Yuhia. Hiinyaka i 
Yuawàhu anana nadu nyuna ba pangàndi-yaka dàngu ba nda nahilu beli-apa. 
Na tana ngia padedi-na ba nda nahilu ita-ayapa. 
11Jàka jiaya i Yuawàhu, anana i Yuhia, na ma-hanganji la Yahunda hiluya na 
amana, tuna yia napanii-na i MIRI, “Mbàda laku-naka duna welingu lai 
yiahu, nda nahilu beli-apa. 
12Napa nyuna nameti la ngia pa-wàrungu-ya, dàngu nda nahilu ita-ayapa na 
tana yiana,” wàna. 

Na lii welingu lai Yerimia ngerana i Yuyakimu 

13Ura pàku-ana-nyaka na tau na mapahadangu umana dàngu nda wànguna 
mamola, dàngu ba na-palera-nya dàngu nda patutungu-na. Ura pàku-ana-
nyaka nyuna na-maparàhangu tau paràma dàngu nda ningu wundangu. 
14Ura-mbunaka na tau na mapanii, “Napa ku-pahadangu uma hanganji 
bokulu dàngu da kurungu-na da ma-lerangu la handàdiku dita,” wàna. Hàla 
na uma hanganji nuna na-pandoi-nya katonga patungu halinggi ai kajuu 
Limbanongu, hi naperi-nya apihu rara. 

15-16Patingingu dumu, ha Hanganji Yuyakimu! Nyumu jàka muwulu uma 
hanganji wàngu ai kajuu Limbanongu marihi manandangu, jia-yaka nu na 
tandana nyumu ba hanganji marihi hàmukau welingu la hanganji - hanganji 
hawiangu? Kamangu kau pangàda-nya na amamu: Nyuna napàda-nya na luri 
mànjaku dàngu ba nangala hàlanja da pa-paloku-naka, nadu nyuna ba 
naingu pa-tànjingu-na dàngu patutungu-na hamanai ba natimba-nya na 
palakara tau mila ba nawàngu mamola. Tuna numaka bàdi duna na pawàna 
na tau na matanda-ya i MIRI. 
17Tàka nyumu, Yuyakimu, hau-kau. Nyumu jiaya la pahimbu utu wiki-
maamu. Nyumu mu-pameti-ya na tau nda njala, dàngu bau roduku-nya na 
rayatu-mu wàngu mbana eti. 
18Kirina nuna na ngerana i Yuyakimu hanganji Yahunda, anana i Yuhia, tuna 
yia na paniina i MIRI, “Na metina nda pahii-anya; nda ningu mapanii, ‘Hai 
aai, na angunggu, ha aai,’ mawàna. Nda ningu ma-handuka jàka ndia 
mawara, ‘Na ana tau-aka duna i tamu umbu hanganji!’ na mawàna. 
19I Yuyakimu napa pa-ruruhu-ya dàngu hi kawuka-nya la hambeli pindu 
bokulu Yeruhali, hama tuna ba tudanja nu tau da meti kalandai,” wàna. 

Na lii ngerana na urana na Yeruhali 

20Napanii i MIRI, “Ha ma-mandapu-nya na Yeruhali, lakuwa la Limbanongu 
dàngu la Mbahàngu, dàngu kaladaku-wa lai nu. Kanjaïku-wa la palindi 
Muapu, nadu ba mbàda kàku-daka mbuu ndàbada da angu pakuhingu-mi. 
21Nyungga mbàda panii-manggu-nggaika ba ndedi nggàra ehimi, tàka nyimi 
ndai bihu pa-patingingu. Maa ba tuna numaka na nggoda nggàduku-mi weli 
àmangu lundu nàhu; ndai handàkangu-ma dimi pabihu pa-karadaku lai 
Nyungga. 
22Tuna nuduka, hi da-molungu napa ba hapajia-ha da liku urumi hama tuna 
pa-jiliru ngilu. Da angu pa-kuhingu-mi napa pa-palaüngu-ha la pa-
tanawangu, dàngu na paraingu-mi napa pa-pawawa-ya dàngu pa-pamakia-
ya rukuna mbuu ndàbada da akatu-mi. 

23Nyimi mandapu mànjaku-minyaka ba na-winggiru-nggai kambaniru kajuu 
Limbanongu, tàka napa jàka nanggàna-kai pahidu wàngu, mayila-minyaka 
hama tuna na kawini na ma-habola,” wàna. 

Na hukungu-na i Ala lai Yuyakingu 

24I MIRI napanii-nya i Hanganji Yuyakingu, anana i Yuyakimu hanganji 
Yahunda, “Lumunggu Nyungga, Ala maluri, Nyungga ku-paloha-nya nu 
nyumu ka jiapa-kai beri tawuru matarai-kau lai Nyungga la lima kawana-
nggu, ba tuna nyumu napa ku-butuhu-kau 
25dàngu ku-pakata-nggau la tau da pa-mangàdatu-mu dàngu da ma-
mbuhangu pa-pameti-kau. Nyumu napa ku-pakata-nggau lai 
Nembukatunehàru hanganji Mbambilu, dàngu tau la hanggana. 
26Nyumu dàngu na inamu napa kuwàngga-kai dàngu hi kuwàru-nggai la 
paraingu na tana nda ngia padedi-mu, dàngu napa mimeti lai nu. 
27Lalu mbana rinju-aminya napa na paraingu yiana, tàka nda jia hili beli-
amipa,” wàna. 
28Hi kupanii nyungga Yerimia, “Màla mbàda hama wuru mbera pa-wàrungu-
yaka ihu i Hanganji Yuyakingu dàngu ba nda pahilu mbuhanya? Nuna-yaka 
ihu na kiringu tàka hi wànggaya nyuna dàngu da anana tàka hi wàrunja la 
paraingu na mahauya lai nyuda?” wànggu. 
29Hai aai na parainggu, patingi-nya jàka nggàra wàna i MIRI, 
30“Na tau nuna pa-kawuku-mayaka la pa-mbulangu da anana dàngu ba 
nuangu-mana pa-palorutu la lurina. Welingu la wàla wuana napa nda 
ninguma ma-ngalangu la pa-pareta la Yahunda ba hanganji wàlana i Ndautu. 
Nyungga, MIRI, mambàda panii,” wàna. 

Yerimia 23 

Na pa-monungu la lodu na manàmu-nya 

1-2I MIRI Ala Ihirailu napanii, “Ura pàku-amika nyimi ha ngara liku uru, ma-
patàlaru-ya dàngu ma-paiha nggangganya na banjaru-nggu! Làti nyimi dimi 
marada-nya na banjaru-nggu, tàka nyimi ndai wunda-aya nuna; mimàta 

bianja pa-paihangu dàngu papalai. Nàhu Nyungga ka hukunja wànggu-
nggaika paraï ruku akatu-mi. 
3Tàka darihi-da welingu la banjaru-nggu napa ku-pauhi-nya welingu la tana 
- tana na ngia pa-wàru-nggunja. Napa nyuda kungàndi beliha la tana la 
lukuda dàngu da wàla wuada napa da-bonjangu padangu. 
4Napa kuwotu liku uru la pa-kulipu-ha nyuda. Na banjaru-nggu napa nda 
nahilu mangàdatu-apa jàka ndia nda naridu-apa; nda haàtu-apa welingu lai 
nyuda napa ma-mbulangu. Nyungga, MIRI, mambàda panii,” wàna. 
5Napanii i MIRI, “Napa natàka na rehina, welingu la wàla wuana i Ndautu 
kuwotu haàtu hanganji mamola. Na hanganji nuna napa na-pareta wàngu 
kaminaku manggàna, dàngu nawunda-ya na mamola dàngu na ma-tubangu 
la nggubulu tana. 
6Jàka na-pareta-ka, na tau Yahunda napa mànangu-nanyaka, dàngu na tau 
Ihirailu napa luri mànjaku-nanyaka. Na hanganji nuna napa, ‘I MIRI 
Mapamàna-nda nyuta,’ wàdanya. 
7Napa natàka na rehina, na tau nda nahara wà-anggapa Nyungga, Ala maluri, 
ma-karia-nya na banjaru Ihirailu paluhu welingu la Mehiru, 
8tàka lumunggu Nyungga, Ala maluri, mangàndi-ya na banjaru Ihirailu 
paluhu welingu la hau parai nàmu diangu, dàngu welingu la mbuu ndàbada 
da paraingu hawiangu la nggi na ngia pa-paiha-nggunja. Nyuda napa 
ngiangu-danyaka la tana luku wikida,” wàna. 

Na lii pa-patàka-na i Yerimia ngerada da wunangu 

9Yiana-ya na lii pa-patàka-nggu ngerada da wunangu: Na etinggu na-lujuru 
dàngu ku-kandàndaku. I MIRI dàngu da puluna da ma-matua datuka 
nyungga hama tau maüku na malalu unu padangu wai angguru. 
10Na tananda nambinu wàngu tau manda tuturu lai MIRI. Na-akatu na lurida 
dàngu dawànya la manjala na kuaha-da. Paraï ruku ràtungu-na i MIRI, na 
rumba la maràda nameti-ka dàngu la nggubulu tana handuka-nanyaka. 

11Napanii i MIRI, “Da wunangu dàngu da ratu nda dabihu pa-karadaku lai 
Nyungga. Jiapa la Umanggu kutoma-manjaka ba dawulu ma-akatu. 
12Tuna nuduka, na àndada napa taràhiku dàngu kapàtangu-nanyaka, hi lupa 
da-tunjuru dàngu danjoru. Napa Nyungga ku-patàka-nja hanggàmaru lai 
nyuda, jàka natàka-ka na rehina la pahuku-nja nyuda. Nyungga, MIRI, 
mambàda panii. 
13Na njalada da wunangu Hamaria kuita-yaka. Nyuda panii-danya la tamuna 
na Mbaàlu, dàngu da-panjàra-nya na Ihirailu na banjaru-nggu. 
14Tàka la Yeruhali kuita-ha da wunangu ba datuya na marihi akatu. Nyuda 
da-kambàliku dàngu da-kajari, màlai ba dandula-ya na tau na matuu ma-
akatu, hi lupa nda ningu haàtu mabihu pa-pambelingu. Tàka Nyungga duku 
nyuda mbuu ndàbada tau akatu-ha hama tuna na ma-mandapu-nya na 
Hondumu dàngu na Nggomora,” wàna. 
15I MIRI Mahupu-mbiha napanii, “Napa kuwua-nja ba hapajia-ha da 
wunangu la Yeruhali tumbu ai ma-paita ka dangangu dàngu pameti wàngu 
kada-unungu, nadu ba nyuda-duka ma-pawiti-nja da tau la nggubulu tana hi 
nda datembi-ka Nyungga,” wàna. 
16La ma-mandapu-nya na Yeruhali, napanii i MIRI Mahupu-mbiha, “Àmbi 
patingi-dunja ba hapajia-ha da wunangu da makàli wuangu pamonu 
mànunya na ma-juangu. Nyuda patàka-danya na pulu hora wiki-maada 
dàngu ba nda lii langunggu Nyungga-aya. 
17La tau da manda patingi-nya na paniinggu, dapanii mànu, ‘Napa nyimi mi-
mànangu,’ wàdanja. Dàngu la nimbihu tau na ma-malihu katiku-na, dapanii, 
‘Nda jia hanggàmaru-amu nyumu,’ ” wàdanya. 
18Ka kupeka-nggai, “Nda ana haàtu-a welingu la wunangu nuda mapinya 
jàka nggàraya na maninya daa la kanandingu-na i MIRI. Nda ningu welingu 
lai nyuda ma-handàkangu parongu dàngu papinja da pa-pakaka-na Nyuna; 
nda ningumbu ma-tanaü-ya jàka ndia ma-wàrihu-ha da papanii-na Nyuna. 

19Na hànggana i MIRI beri ngilu kapàru-ya na matungu dàngu na ma-
làndahu-nja da tau akatu. 
20Na hànggana nda jia kandàdahu-ana jàka ndedi-madu na pa-jàngapungu 
hàla na pa-pakaka-na. La lodu malamiri napa na banjaru-na i MIRI napi 
lohanya na rukuna nuna,” wàna. 
21Napanii i MIRI, “Kanjupu ringgitu-ha nuda da wunangu, tàka làti duna nda 
ku-palewa-aha. Dawànya na tamunggu ba da-patàkangu lii, tàka làti duna 
nda ningua lii pa-patàkangu pawua-nggunja nyuda. 
22Làti ka dapi pàkunya jàka nggàraya na maninya la kanandingu-nggu, 
jiangu-maka làti ba da-patàka-nya na banjaru-nggu mbuu ndàbana na 
pambàda tikinggu. Ka pambelingu-dunanya làti na banjaru-nggu welingu la 
nja - njalada dàngu na nggoda nggàduku-da na ma-akatu. 
23Nyungga Ala maningga la nggi - ngginika, nda mbulungu la hau pa-
ngiangu-a. 
24Nda haàtu-mbu mapeku la pa-kapàndi welingu la mbara matanggu. Nadu 
Nyungga ba ningga la nggi - nggini: la awangu dàngu la tana. 
25Mbuu ndàbada da papanii-da nuda da wunangu, mbàda pi-manggu-njaka. 
Dawànya na tamunggu ba da-kambàliku, nu na lii pa-tàkangu ba pa-kataku-
da la manggadipangu-ya. 
26Lundu pirangu-mapa nuda da wunangu ba da-panjàra-nya na banjaru-nggu 
wàngu lii pa-patàkangu pauna wikida? 
27La pa-pangàda-da, ba dapeka-ha nuda da manggadipangu, peku maromba-
dangga Nyungga paraïna banjaru-nggu hama tuna da boku la mangilu-da ba 
da-maromba-ngga Nyungga hi da-lumungu Mbaàlu. 
28Na wunangu na ma-manggadipangu, ‘Yiana manggadipangu-aya,’ wànama 
bàdi ba napanii. Tàka na wunangu na mangala-nya na lii pa-patàkangu 
welingu lai Nyungga, na-patàka langatàka-manya bàdi nuna na lii. Na uhu 
nggàndumu nda peku-ana ka pahama-nya la rembi. 

29Na pulunggu hama tuna epiya, dàngu hama tuna paluya na ma-palàjaru 
wàtu! 
30Napa Nyungga kulawa-nja da wunanggu da ma-patàkangu lii pa-patàkangu 
welingu la anguda, tàka na paniida ba lii pa-patàkangu welingu lai 
Nyunggaya. 
31Nyungga kulawa-mbunja da wunangu da ma-patàka-nya na panii wikida, 
tàka hi dapanii-ya nuna ba welina lai Nyungga. 
32Nyungga, MIRI napa kulawa-nja da wunangu nuda da ma-patàkangu 
manggadipangu-da ba kambaliku-ma-adanya. Nyuda panjàra-danya na 
banjaru-nggu ba dawàngu kambàliku-da dàngu abungu-da. Nda ku-palewa-
aha da wunangu nuda. Nda ana ninguma linguda nyuda la banjaru-nggu. 
Nyungga, MIRI, mambàda panii,” wàna. 

Na buku welingu lai MIRI 

33Napanii i MIRI, “Ha Yerimia, jàka ningu haàtu welingu la banjaru-nggu, 
jàka ndia haàtu wunangu jàka ndia ratu ma-paàrangu lai nyumu, ‘Nggàraya 
na lii pa-patàkangu welingu lai MIRI?’ jàka wàda. Lupangu muhema-ha, 
‘Nyumu-maka buku na i MIRI; rukuna nuna-duka napa nyumu hi nawàru-
nggau,’ wàmu. 
34Jàka ningu haàtu welingu la banjaru-nggu jàka ndia wunangu jàka ndia 
ratu mapanii wa-i-nyapa na rukuna ‘bukuna i MIRI,’ nu nyuna dàngu kuru 
umana napa kuhuku-nya. 
35Tàka na nyuna, nimbihu-na na tau màta ka da-paàrangu la anguda dàngu 
la kuru umada, ‘Nggàra wàna na hema welingu lai MIRI?’ jàka ndia ‘Nggàra 
wànaka i MIRI?’ wàda bàdi. 
36Nda uku-apa nyuda pawànya na patiki ‘bukuna i MIRI’. Jàka ningupa 
mawànya na patiki nuna, napa Nyungga kutuya ka buku langatàka-ya lai 
nyuna nuna na lii welingu lai Nyungga. Na tau na ma-lawiti wànya, ‘Bukuna 
i MIRI’ panjànga-nanya na papanii-nggu Nyungga, Alada, Ala maluri, MIRI 
Mahupu-mbiha. 

37Na ngia papeku-na jia-aya ka tuna yia na paniida la wunangu, ‘Nggàra 
wàna na hema-nanggau i MIRI? Nggàra wànaka i MIRI?’ wàda-a bàdi. 
38Jàka ningu manda karadaku-nya nuna na hupu liinggu dàngu hi da-lawiti 
wa-manyapa ‘bukuna i MIRI,’ 
39napa Nyungga kuputu-ha nyuda, hi ku-kawuka mara - raunja, ka nyudakai 
ka da-paraingu-kai da pambàda wua-nggunja nyuda dàngu da boku la 
mangilu-da. 
40Napa Nyungga ku-pawiti-nya ka da-makia dàngu hi pawawa-ha lundu nu - 
nu dàngu nda jia maromba-ananya tau napa na ura dedida nyuda,” wàna. 

Yerimia 24 

Da dàmbu katanga wua kapilitu 

1Handàka ba na-hàlaka i Nembukatunehàru na hanganji Mbambilu pa-
dundilu-ha i Yuyakingu anana i Yuyakimu na hanganji Yahunda karia-da da 
mapawai ngaba la pareta, da ma-maràna pa-karàmaku dàngu da mini hupu 
màhi pa-pandoi, nu ba tanawangu-ha welingu la Yeruhali ba ngàndiha la 
Mbambilu, i MIRI nawua-ngga hau harii mata. Kuita-ha dàmbuda da katanga 
ma-ihingu wua kapilitu da pa-bànjalu la hangga Umana i Miri. 
2Na katanga na ma-wungangu pa-paihingu wua kapilitu maha - hàmu juaha, 
hama wua kapilitu pa-kawunga pàpu, tàka na katanga na padàmbu wàna pa-
paihingu wua kapilitu mambàda muhungu, hi nda peku-apa panganja. 
3Hàla, hi napanii dangga nyungga i MIRI, “Nggàraha da paita-mu Yerimia?” 
wàna. Kuhema nyungga, “Wua kapilitu, MIRI. Da maha - hàmu kanjupu 
hàmuha, tàka da mamu - muhungu kanjupu muhungu-ha, hi lupa nda peku-
apa panganja,” wànggu. 
4Ka hili panii-nanyaka i MIRI, 
5“Da tau da pamàta-nggu pa-dundilu la Mbambilu kureki-ha hama wua 
kapilitu mahàmu-ha hamada yiada; jiaduya Nyungga, MIRI, Ala Ihirailu, 
napa ku-paloku pahàmu-manja. 

6Napa kumangga-manja dàngu napa ku-karia belinja la tana yiana. Napa ku-
pahada-nja, nda ku-panjoru-aha nyuda; napa Nyungga ku-pamula-ha, nda 
kubuta-aha. 
7Napa kuwua-nja la pa-rinjungu papinya ba MIRI-ka Nyungga. Napa nyuda 
banjaru-nggunja, tàka Nyungga Ala-dangga, nadu ba weli eti-mada pabeli lai 
Nyungga. 
8Tàka i Hendikia hanganji Yahunda, hamanai da mapawai ngaba da malihi-
nya nyuna, dàngu na rihina na tau Yeruhali da maenga pa-daingu la tana 
yiana jàka ndia da ma-haleli la Mehiru, nyuda mbuu ndàbada napa ku-
paloku-ha hama tuna da wua kapilitu da mamu - muhungu yiada, da manda 
peku la panganja. Nyungga, MIRI, mambàda panii, wàna. 
9Napa Nyungga ku-pahanggàmaru-ha nyuda hi lupa mbuu ndàbada da 
banjaru la nggubulu pinu tana da-mangàdatu hàla. La nggi bia ba ku-paiha-
nja nyuda, napa da-paakanja, parikingu-ha dàngu pa-kamibingu-ha. Da 
tamuda nyuda jia-haka da pa-ràtungu wàngu. 
10Napa Nyungga ku-patàka-nja pabera, rimbangu, dàngu hidu pa-
nggàbalungu hi lupa dameti mbuu ndàbada dàngu nda ningu-apa ma-
ndàdiku la tana yiana na pambàda wua-nggunja nyuda dàngu da boku la 
mangilu-da,” wàna. 

Yerimia 25 

Na muhu weli diangu 

1La ndaungu papatu wàna ba hanganji Yahunda-yaka i Yuyakimu anana i 
Yuhia, ku-ngalangu lii langu welingu lai MIRI na manggàna-ya nggubulu-na 
na tau Yahunda. La rehi nu kawunga ndaungu pareta-nanya i 
Nembukatunehàru ba hanganji Mbambilu-ya. 
2Kupanii-nya mbuu ndàbana na banjaru Yahunda dàngu na ma-mandapu-
nya na Yeruhali, 
3“La ngala dua kambulu tailu mbua ndaungu, piti welingu la ndaungu pa-
hakambulu tailu wàna na pareta-na la Yahunda i Yuhia anana i Amungu, 

mbàda panii-nanggaka i MIRI lundu lodu nàhu dàngu ndedi ku-handàkangu-
a panda patàka-nggainya jàka nggàraya na pambàda paniina Nyuna. Tàka 
nyimi ndai kawelangu-a. 
4Nutakungu-mananya i MIRI papalewa wunangu da atana lai nyimi, tàka 
nyimi ndai bihua pa-patingingu dàngu paeti wanja. 
5Da-paràha-nggai pa-dunjaku-nya na huri lurimi na ma-akatu, dàngu da 
paula - paulami da manjala, màta ka peku pa-engangu-mi la tana yiana na 
pambàda wuana i MIRI lai nyimi dàngu la boku la mangilu-mi ka mangu 
kangeha-minya. 
6Nuda da wunangu dahiri-nggai la pa-marubuku dàngu la palumu-nja da 
marapu hawiangu. Dahiri-nggai pa-marubuku-nja da marapu pa-pandoi 
wikimi, nadu na rukuna nuna ba pahàngga wànanya i MIRI. Jàka mitundu-
nya nuna na pareta-na i MIRI, nda nahuku-anggai. 
7Tàka i MIRI wikima duna na mapanii ba ndai patingi-nya Nyuna. Jiapa 
wuda-kimi-nyaipa na pambeni wàna rukuda da marapu-mi. Nyimi wikima 
dimi ma-patàka-nya na hukungu la tàda ihi wikimi. 
8Ba ndai bihu pa-patingi-nja da papanii-na Nyuna, ka panii-nanyaka i MIRI 
Mahupu-mbiha, 
9‘Napa Nyungga kupaau-nja mbuu ndàbada da banjaru weli diangu, dàngu 
na ata-mbunggu, i Nembukatunehàru hanganji Mbambilu. Napa ku-pauhi-
nja nyuda la pa-pabera dànya na Yahunda dàngu na ma-mandapu-nya, 
hamanai mbuu ndàbana na banjaru la winggiru-na. Na banjaru Yahunda 
dàngu da banjaru la lihina ku-palàjaru-ha napa dàngu kumàta-nja pa-
taweharu lundu nu - nu. Da tau da maita-ha napa da-katàtaku dàngu da-
mangginggitu. Nyungga, MIRI, mambàda panii. 
10Da talia lii hanggela hawola-da dàngu da remi ba dambabu pamaü papa, 
napa ku-papànja-nja. Nda ningua napa mina nduma palita-da, dàngu 
danjàpu-nja napa uhu nggàndumu. 



1963 

 

 
Na Huratu Matua 

© 1995, Indonesian Bible Society. 
 

 
 

 

 

 

11Nggubulu-na yiana na tana napa kupuli-nya pa-làjaru hi lupa na-mahàna 
wàngu. Da banjaru la winggiru-na napa daata la hanganji Mbambilu pihu 
kambulu ndaungu mandaina. 
12Hàlaka nu napa kuhuku-nya na banjaru Mbambilu dàngu hanganji-na ruku 
njalada. Na tana Mbambilu napa kunyungguruya dàngu hi kupuli-nya pa-
taweharu lundu nu - nu. 
13Na Mbambilu napa kuhuku-nya ba kuwànja mbuu ndàbada da ura pàda na 
pambàda pakaka-nggu ndumada da banjaru da pambàda panii-nggunya i 
Yerimia – nu mbuu ndàbana da ura pàda da pa-tulihu daa la mbuku yiana. 
14Da pawunda-da da tau Mbambilu napa kutunja himbalu, napa nyuda na-
paata-ha paraï hanganji - hanganji bokulu dàngu paraï da banjaru dangu,’ ” 
wàna. 

Nahuku-nanja da banjaru i Ala 

15I MIRI, Ala Ihirailu, napanii-ngga nyungga, “Pitiya na kaha angguru yiana 
na pambàda paihi-nggu angguru hàngganggu. Ngàndiya la banjaru mbuu 
ndàbada la ngia pa-palewa-nggunggau. Paràha-nja ka daunu-nya na angguru 
yiana. 
16Jàka daunu-nyaka napa huruku - huruku-daka dàngu na-mbulangu na 
patandangu-da rukuna na pabera na pa-patàka-nggunja nyuda,” wàna. 
17Ka kei-nggunyaka na kaha angguru nuna welingu la limana i MIRI, dàngu 
hi kulua la mbuu ndàbana na banjaru na ngia papalewa-nangga i MIRI, hi 
ku-pambana-ha nyuda la paunu-nya nuna na angguru. 
18Na Yeruhali dàngu mbuu ndàbada da paraingu Yahunda anguda da 
hanganji dàngu da mapawai ngabada, kuwua-nja paunu-nya nuna na 
angguru, hi lupa hama tuna na maràda mbila màdu pa-mangginggitungu-ha. 
Lundu tàka la lodu nàhu da tamuda jiaha da pa-ràtungu wàngu. 
19-26Yiada-haka da pa-ndàkingu-da da tamu tau hawiangu da ma-unungu-ma 
bàdi la kaha angguru-na i MIRI: na hanganji Mehiru dàngu da panggawi 
dàngu da maningu wai ngabada; mbuu ndàbana na tau Mehiru dàngu na tau 

hangàdangu la Mehiru; mbuu ndàbada da hanganji la tana Uhu; mbuu 
ndàbada da hanganji la parai - paraingu Pilitingu, la Àhakelungu, Nggaha, 
Ekurungu; mbuu ndàbada da tau maluri-pa la Àndutu; mbuu ndàbada da tau 
Endumu, Muapu dàngu Amungu; mbuu ndàbada da hanganji la Tiruhu 
dàngu Hindungu; mbuu ndàbada da hanganji la hingi Tehiku Padua; da 
paraingu Ndendàngu, Tema dàngu Mbuhu; mbuu ndàbana na tau na ma-
kàtahu pa-kababa lunggina; mbuu ndàbada da hanganji Arapu; mbuu 
ndàbada da hanganji kabihu - kabihu ma-pakorungu la maràda telangu; 
mbuu ndàbada da hanganji la Himuri, Elàmu dàngu Mandai; mbuu ndàbada 
da hanganji hu dia, mamarau ma-mareni, haàtu mara haàtu. Mbuu ndàbana 
na banjaru la nggubulu pinu tana daunu-manya bàdi na angguru nuna. 
Dàngu na tau na ma-malamiri dehi la paunu-manya bàdi na angguru nuna 
jiaya na hanganji Mbambilu. 
27Hàla i MIRI napanii-ngga nyungga, “Pekanja da tau nuda, Nyungga, MIRI 
Mahupu-mbiha, Ala Ihirailu, ku-paràha-nja pa-unungu lundu maüku dàngu 
ka damu - muta. Napa ku-panjoru-ha hi nda dahilu hadangu beli, ruku 
pabera na pa-patàka-nggunja. 
28Tàka jàka nda dabihu pakeiya na kaha nuna welingu la limamu la paunu-
nya na angguru-na, pekanja ba i MIRI Mahupu-mbiha na ma-wuangu pareta 
la patuna nu. 
29Napa ku-pakiri-nya na pa-làjaru wàngu la parai wikinggu Nyungga. Ka 
àmbu ninya la kanandingu-da nyuda ba nda pahuku-anja. Jiangu-maka ba 
hukunja nyuda ba patàka-nggunyaka napa na pabera la mbuu ndàba banjaru 
la nggubulu pinu tana. Nyungga, MIRI Mahupu-mbiha mambàda panii, 
wàna. 
30Mbuu ndàbada da papanii-nggunggau nyumu, ha Yerimia, mu-patàka-
manja bàdi. Paniinja nyuda, ‘Na liina i MIRI nda - ndàrana welingu la 
awangu; dàngu welingu la pangia matua-na na-kangguruku pa-ndubaku-ya 
na banjaru-na. Nggubulu-na na ma-mandapu la pinu tana narongu-ya 

kayaka-na hama tuna tau maràma na mapohu angguru la ngia pa-kalijaku 
angguru. 
31Lupa la hupu tana narongu-ya na talia nggoruna; i MIRI nawulu-nya 
palakara na ba - banjaru. Mbuu ndàbana na tau pa-patandangu ngeraya napa 
tàka na manjala napa pa-hukungu metiya,’ ” wàna. 
32Napanii i MIRI Mahupu-mbiha, “Welingu la hupu - hupu tana nakanduu na 
ngilu mbangatu; na ura pàda nanggàna pandu - ndutunya na hau banja - hau 
banjaru,” wàna. 
33La lodu nuna da metida da tau papunggiluna i MIRI napa da-palimbangu 
la nggubulu pinu tana. Napa nda pahii-anja nyuda, nda pa-padanda-mbunja 
ka taninja, pa-màtangu-maaha la tana hama pabundu kangudu. 
34Ha dimi liku uru, ha dimi mapawa-nya na banjaru-na i MIRI! Hii kaladaku-
wa! Nggi - nggilungu-wa wikimi la kumburu tana, nadu ba jia-yaka na rehina 
la pa-pameti-kai, tàka na mamara papai - ihangu-ya napa. Hama tuna mbàlu 
ma-pawilingu-kai nyimi napa na ma-kanabu hi nambera. 
35Jiangu-maka napa ba ndai luhu nyimi. 
36-37Mihali urami nyimi dàngu mihii padudurungu ba mbàda patàlaru-
nanjaka na banjaru-mi i MIRI paraï ruku hànggana dàngu na-palàjaru-ya na 
tanami na ma-mànjaku. 
38Hama tuna na hinga na maluhu welingu la liangu-na, tuna numbu i MIRI 
ba naluhu pahuku-nya na banjaru-na. Na mbàringu-na na pabera dàngu na 
hànggana i MIRI na-panjilu-nyaka na tana yiana hi nadedi-ya maràda 
telangu. 

Yerimia 26 

Ba kàlaya i Yerimia la ma-patandangu ngera 

1Ba hanganji Yahunda-kiyaka i Yuyakimu anana i Yuhia, 
2napanii-ngga nyungga i MIRI, “Luawa kau ndolaku la talora Umanggu 
dàngu panii-njawa da ma-mandapu-nya na Yahunda da mamai pa-lumungu 

lai nu. Patàka-nja nyuda da pareta papanii-nggunggau mbuu ndàbada da 
papeka-nja ba wànggu. Àmbu jia pa-kawawaku-dumunya hawutu. 
3Raï ai duna hi jia patingingu biana yiana na banjaru, hi da-pànjangu patuu 
ma-akatu, hi lupa ku-manjabili-ya na pawuku-nggu ka pa-hanggàmaru-ha 
nyuda pa-jàngapu-nya na pawunda-da na ma-akatu,” wàna. 
4I MIRI na-paràha-ngga ka tuna yia na pa-patàkangu-ha, “Nyungga, MIRI, 
mbàda wua-nggunggaika pareta kai karadaku-ngga Nyungga dàngu kai 
wànja da ukunggu da pambàda wua-ngguggai nyimi. 
5Màta kai patingi-mbunja bàdi jàka nggàra wàda da atanggu, da wunangu 
da papalewa nainggu lai nyimi. Ba tuna ndai bihua nyimi pa-patingi-nja 
nyuda. 
6Jàka jiapa-makai bai patidungu, napa na uma ngia pa-lumungu yiana ku-
palua-nya lima hamana la Hilu, hi lupa mbuu ndàbana na banjaru la pinu 
tana da-ràtungu wànya na tamuna na paraingu Yeruhali,” wàna. 
7Mbuu ndàbada da papanii-nggu la Uma Ala darongu-maya paraï ba hapajia-
ha da ratu, ba hapajia-ha da wunangu dàngu na rayatu. 
8Ba ku-palundu-kinyaka pa-pakada-nya mbuu ndàbana na pa-patàkangu ba 
wàna i MIRI hama tuna na pareta pawua-na, ka yàpa-danggaka pa-kariangu 
warangu-da, “Lupa umetima bàdi!” wàdangga. 
9“Mutoru mbeni pàku nyumu papanii bau palata-nya la tamuna i MIRI, ba 
hama tuna la Hilu napa yiana na Umana, dàngu ba pa-pamolu-nya napa 
yiana na paraingu hi nanjadi pangia panda ngiangu, ba wàmu,” wàdangga. 
Nu ka karunggi-nanggaka paraï tau dangu. 
10Ba darongu-ka da mapawai ngaba la pareta Yahunda rukuna nuna na 
matumbu, lu manyamalu-danyaka paluhu welingu la uma hanganji hi dalua 
la Umana i Miri, tàka hi da-mandapu la Pindu Bokulu Bidi. 
11Ba hapajia-ha da ratu dàngu da wunangu dapanii-nja nuda da mapawai 
ngaba dàngu na rayatu, “Huku pameti-maya bàdi na tau yiana, nadu ba 

mbàda tungu-naka kareuku-na na ma-ndubaku-ya yiana na paraingu-nda. 
Mbàda rongu wiki-mami-nyaka nyimi,” wàdanja. 
12Hàla hi kupanii nyungga, “I MIRI-ma na ma-palewa-ka pa-patàka-nya na 
pa-patàkangu ba wàna na ma-ndubaku-ya na Umana i Miri dàngu na 
paraingu yiana hama tuna na parongu-mi. 
13Jia ba tuna panjilu-nyawa na huri lurimi dàngu da pawunda-mi; karadaku-
nyawa i MIRI Alami, ka na manjabili-ya na pawuku-na la pa-pahanggàmaru-
kai nyimi. 
14Jàka jiaya na wikinggu nyungga, nimangga-ka la kuaha-mi nyimi la 
pawunda-ya jàka nggàraya na pambuha-mi. 
15Na nyuna namuya, jàka mi-pameti-ka nyungga, nyimi dàngu na ma-
mandapu-nya na paraingu yiana napa tanggu-minyaka na njala bai pameti-
ya na tau manda njala. Nadu, ba i MIRI-maka na ma-palewa-ka la papanii 
hahanggai nyimi,” wàna. 
16Ba hapajia-ha da mapawai ngaba la pareta dàngu na rayatu dapanii-nja da 
ratu dàngu da wunangu, “Na tau yiana panii-nanya la tamuna i MIRI Alanda, 
nda ràka-ana jàka huku pameti-ya,” wàda. 
17Hàlaka nu, ba mapira-ha la hongada da liku uru banjaru da-ndàharungu la 
hangga hi dapanii dànja da tau da mapauhi lai nu, 
18“Ba hanganji-ya i Hihikia la Yahunda, i Wunangu Mika welingu la 
Morehitu na-patàka-nya na rayatu na pulungu yiana welingu lai MIRI 
Mahupu-mbiha, ‘Na Hiungu napa pa-kabanda-ya hama tuna woka, na 
Yeruhali napa pabundu kanànda-yaka, dàngu na Tandula Umana i MIRI napa 
omangu-yaka,’ wàna. 
19Ba tuna i Hanganji Hihikia dàngu tau Yahunda nda da-pameti-aya i Mika. 
Ka mangàdatu-nanyaka i MIRI nyuna i Hihikia hi na kamahingu ka namila-
nya eti. Ka yàlitu-nanyaka paraïna i MIRI na pangàdungu-na la pa-
pahanggàmaru-ha nyuda. Tàka nàhu, hawutu-amaka làti hi nda ta-patàka-
nya na pa-hanggàmaru wàngu la wikinda nyuta,” wàda. 

20Nimbunyai handàkangu na haàtu na tau na mapanii ndubaku-ya na 
paraingu dàngu na banjaru yiana la tamuna i MIRI, hama tuna nu nàhu 
nyungga. Na tau nuna jiaya i Uria anana i Hamaya welingu la Kiriyàtu-
Yiaarimu. 
21Ba narongu-ka i Hanganji Yuyakimu hamanai da parawira-na dàngu ba 
hapajia-ha da mapawai ngaba la pareta nu da papanii-na i Uria, patikingu-
nanyaka na hanganji la pa-pameti-ya. Tàka narongu-ka i Uria na rukuna 
nuna ka mangàdatu-nanyaka hi napalai la Mehiru. 
22Tàka i Hanganji Yuyakimu hi na-palewa-ya i Elinatàngu anana i Àkumburu 
anguda ba mapira-ha da tau hawiangu palua la Mehiru papiti-ya i Uria. 
23Hi dakaria belinya lai Hanganji Yuyakimu. Tunaka nu na hanganji hi na-
paràhangu pa-pameti-ya, na metina hi wàrunya la pangia reti tau dangu. 
24Nàhu nyuna ruku pa-ndulangu-na i Ahikàmu anana i Hapàngu, nyungga 
Yerimia nda pawua-aka la rayatu la pa-pameti-ka. 

Yerimia 27 

I Yerimia nawotu kàlatu-na 

1Ndedi nggi mandai ba hanganji Yahunda-yaka i Hendikia anana i Yuhia, na-
paràha-ngga nyungga i MIRI 
2paputi liku manulangu dàngu pa-pandoi kàlatu ai, hàla ka mangu patuya la 
kahuki-nggu. 
3Na-paràha-mbungga pa-patàka-nya na papatàkangu-na la hanganji - 
hanganji Endumu, Muapu, Amungu, Tiruhu dàngu Hindungu, palindi-nja la 
pa-palewa-da da mambàda ninja la Yeruhali pa-tadalu-ya i Hanganji 
Hendikia. 
4Lupangu-ma kupanii-nja nyuda ba napanii i MIRI Mahupu-mbiha, Ala 
Ihirailu, 
5“Wànya na kuaha-nggu na ma-bokulu dàngu wànya na kapàru-nggu mbàda 
padika-nggunyaka na pinu tana dàngu na tau lupa mbuu ndàbada da banda, 

tàka peku-mana duku la pawua-ya lai nggamu biaya na paeti-nggu la pawua-
nya. 
6Nyunggama mambàda pakata-nya mbuu ndàbada yiada da banjaru la 
kuaha-na na atanggu, i Nembukatunehàru, hanganji Mbambilu. Jiapa da 
bandambu mbàda pakata-nggunjaka lai nyuna la pa-kuaha-ha. 
7Mbuu ndàbada da banjaru napa daata-ka lai nyuna, la anana, dàngu la 
umbuku-na lundu tomaya na rehina na banjaru wikina ba na-kanabu. La rehi 
nuna na banjaru Mbambilu napa naata la ba - banjaru ma-kapàru dàngu la 
hanganji - hanganji bokulu. 
8Na banjaru jàka ndia na pa-maràmba na manda bihu panyàku lai 
Nembukatunehàru, napa kuhuku wànya pabera, rimbangu dàngu panyaki 
pa-nggàbalungu, lundu nanyàku lai nyuna nuna na banjaru la hupu njàpuna. 
9Àmbu patingi-dunja da wunangu jàka ndia jiapa ka nggamuya na mahiri-
nggai la panyàku la hanganji Mbambilu, jiapa-kai ka dapanii ba ngalangu-
danya hupu lii la manggadipangu, la wàndi - wàndi, jàka ndia ruku mbiha 
pa-hangàtarungu. 
10Nyuda panyonga-ma-adanggai hi lupa pangàndi maraukai welingu la 
tanami. Napa Nyungga kuwàngga-kai welingu la tanami dàngu napa mi-
tàlaru. 
11Tàka na banjaru na ma-mbuhangu panyàku dàngu na ma-mbuhangu paata 
la hanganji Mbambilu, napa ku-pahia-nya pa-ngiangu la tana wiki luku 
wikina, dàngu hi natungu woka lai nu. Nyungga, MIRI, mambàda panii,” 
wàna. 
12Lai Hendikia hanganji Yahunda, nyungga Yerimia ku-patàka-nya na ma-
hamangu. Kupanii nyungga, “Mopu bia la hanganji Mbambilu. Karadaku bia 
lai nyuna dàngu la banjaru-na, ka peku maramu Tamu Umbu. 
13Mbàda panii-manaka i MIRI, na banjaru na manda nyàku la hanganji 
Mbambilu napa nameti parai pabera, pa-rimbangu dàngu panyaki pa-

nggàbalungu. Nggikina nyumu Tamu Umbu dàngu na rayatu-mu hi mi-
mbuhangu pameti la matungu nu? 
14Àmbu rongu-duha da wunangu da mahiri-nggau panyàku la hanganji 
Mbambilu, nadu ba panyonga-ma-adanggau nyumu Tamu Umbu. 
15Dapanii nyuda, ba panii-danya la tamuna i MIRI, tàka kambàliku-danya. I 
MIRI wiki-maka na mapanii, ba nda na palewa-aha nyuda. Jia-duya napa 
Nyuna na-paiha - ihanggai dàngu na-patàlaru-kai nyimi Tamu Umbu dàngu 
da wunangu da ma-panyonga-kau,” wànggunya. 
16Tunaka nu peka-nggunjaka da ratu dàngu mbuu ndàbana na rayatu, ba 
tuna yia na paniina i MIRI, “Àmbi rongu-duha da wunangu da mapanii, ba 
nda nahilu mandai-apa da malanja la Umanggu napa ba ngàndi beliha 
welingu la Mbambilu. Kakòlulu-danya. 
17Àmbi rongu-duha nyuda! Mopu bia la hanganji Mbambilu ka peku marami. 
Nggàra nduma-naka na paraingu yiana hi na-làjaru? 
18Jàka tuba wunangu langatàka-duha, dàngu jàka da-ngalangu-maduka lii 
langu welingu lai Nyungga, jiangu-maka duda nàhu ba dakarai lai Nyungga, 
MIRI Mahupu-mbiha, ka pekuna da malanja da maninja-pa la Umanggu 
dàngu la uma hanganji la Yeruhali ka àmbu palaü-nja la Mbambilu. 
19-22Nadu Nyungga, MIRI Mahupu-mbiha, Ala Ihirailu, ba mbàda bota-
manggu-nyaka, mbuu ndàbada nuda da malanja napa ba pa-palaüngu-ha la 
Mbambilu, dàngu napa jiapa-maha lai nu lupa kuhilu hamata beliha. La rehi 
nuna hinaka hi kungàndi beliha la pa-ngiangu yiana. Nyungga, MIRI, 
mambàda panii,” wàna. Da malanja da maninja-pa la Umana i Miri, jia-
duhaka: da kambaniru, da mbàlu wudu, da kareta, dàngu ba pi - pirada da 
malanja hawiangu manguna na Umana i Miri. Da malanja nuda nda 
pangàndi kariangu-aha la Mbambilu, la rehi dundilu-nanja la Mbambilu i 
Yuyakingu anana i Yuyakimu hanganji Yahunda hamanai da ma-pangora - 
pangora la Yahunda dàngu Yeruhali paraïna Hanganji Nembukatunehàru. 

Yerimia 28 

I Yerimia dàngu na Wunangu Hananya 

1La ndaungu nunama la wulangu lima la ndaungu papatu wàna na pareta-na 
i Hanganji Hendikia, i Hananya anana i Anjuru, haàtu wunangu welingu la 
paraingu Nggimbiungu, napanii-ngga nyungga daa la Umana i Miri. La 
hanggada da ratu dàngu na rayatu na-paniingga 
2ba tuna yia na paniina i MIRI Mahupu-mbiha, Ala Ihirailu, “Na kapàru-na 
na hanganji Mbambilu ku-palamanga-yaka. 
3La rehi dàmbu ndaungu na manàmu-nya napa Nyungga ku-pabeli-nja da 
malanja welingu la Umanggu, da pambàda palaü-na la Mbambilu paraïna 
hanganji Nembukatunehàru. 
4Napa Nyungga ku-karia beli-mbunya i Yuyakingu anana i Yuyakimu 
hanganji Yahunda, anguda mbuu ndàbana na tau Yahunda da pambàda 
kariangu la Mbambilu. Langatàka, napa Nyungga ku-palamanga-ya na 
kapàru-na na Mbambilu. Nyungga, MIRI, mambàda panii,” wàna. 
5La hanggada da ratu dàngu mbuu ndàbana na rayatu na ma-ndolaku la 
Umana i Miri, kupanii dànya i Hananya, 
6“Hàmudu! Mili àru nuna na panyura-mu ka na-palangatàkangu, dàngu i 
MIRI ka nangàndi beli langatàka-ha welingu la Mbambilu da malanja Umana 
i Miri hamanai mbuu ndàbana na tau da pa-wàrungu lai nàhu. 
7Tàka nyumu, Hananya, dàngu nyimi mbuu ndàbami, ha rayatu, patingi-nya 
yiana: 
8Da wunangu, ba ndedi jiaya na rehinda nyuta mbàda nyura-mada-nyaka nu 
na pabera, na ura pàda lupa na panyaki pa-nggàbalungu napa na-handauni 
hàlaha da banjaru dangu dàngu da pa-hanganji da makapa - pàru. 
9Tàka na wunangu na manyura-ya na peku na lànyapu, hi pekuna la pawaiya 
nyuna ba wunangu papalewa langatàka-na i MIRI-ya, mbulungu jàka jia 
ndàba-yaka hama tuna ba wàna,” wànggunya. 
10Hàla, i Hananya na-rambitu-ya na kàlatu welingu la kahuki-nggu dàngu hi 
na-poraku-ya. 

11La hanggana mbuu ndàbana na rayatu na mamàtu lai nu, panii-nanyaka, 
“Napanii i MIRI ba tuna yiaka na pawàna Nyuna napa ba na-poraku-ya na 
kàlatu na pa-pabuku-na i Hanganji Nembukatunehàru la kahuki-na mbuu 
ndàbana na banjaru; napa i MIRI nawunda-ya nuna la dalu dàmbu ndaungu 
yiana,” wàna. Hàlaka laku-nggunyaka duku. 
12Ndedi nggi mandaina ba hàla patuna nu, i MIRI na-palewa-ka 
13palua lai Hananya la papanii-nya yiana, “Napanii i MIRI ba peku biana 
nyumu pa-poraku kàlatu ai, tàka napa Nyuna na-pahilu-nya kàlatu bàhi. 
14Napanii i MIRI Mahupu-mbiha, Ala Ihirailu, ba wotu-nanya kàlatu bàhi 
napa la kahuki mbuu ndàbana na banjaru yiana, dàngu napa da-paatangu 
wikida lai Nembukatunehàru, hanganji Mbambilu. Napanii-mbu i MIRI ba 
na-pakata-mbunja napa da banda bohu la kuaha-na i Nembukatunehàru,” 
wàna. 
15Nuda mbuu ndàbada ku-patàka-nja lai Hananya, hàla hi kuhilu panii, 
“Rongu ha Hananya! I MIRI nda na-palewa-akau nyumu; mbàda pawiti-
munyaka na banjaru yiana pawaiya na panii kambàliku. 
16Jia ba tuna i MIRI wiki-maka na mapanii ba pamolu-nanggauka napa 
welingu la pinu tana. La ndaungu nàhu-maka bau meti nyumu, nadu bau 
paràha-nya na banjaru yiana palawa-nya i MIRI,” wànggunya. 
17Ka la ndaungu nuna-madua-ka la wulangu pihu, ba nameti i Hananya. 

Yerimia 29 

Na huratu-na i Yerimia la tau Yahundi la Mbambilu 

1Nyungga ku-tulihu-nja huratu da ratu, da wunangu, da liku uru banjaru da 
maluri-ipa, dàngu mbuu ndàbana na tau hawiangu da pambàda palaüngu 
welingu la Yeruhali la Mbambilu paraïna i Nembukatunehàru. 
2Na huratu nuna ku-tulihu-ya ba hàlaka pa-palaü-nja la ngia pa-wàrungu-ha 
i Yuyakingu, na inana, da panggawi uma hanganji, da mapawai ngaba la 

pareta Yahunda dàngu Yeruhali, da ma-maràna pa-karàmaku, dàngu da 
mahupu màhi la paràma. 
3Na huratu nuna ku-pakata-nya la limana i Elaha anana i Hapàngu, dàngu i 
Nggimàraya anana i Hilikia da pa-palewa-na i Hendikia hanganji Yahunda 
lai Nembukatunehàru hanganji Mbambilu. Na linguna nuna na huratu, 
4“Tuna yia na puluna i MIRI Mahupu-mbiha, Ala Ihirailu la mbuu ndàbada 
da tau da pambàda wàruna welingu la Yeruhali la Mbambilu: 
5‘Pa-engangu bia lai nu. Pahadangu umami. Poka wokami dàngu pàdanja 
hàmuda da pangala-mi. 
6Lalei mangoma-wa kai ngalangu anami, dàngu màta da anami ka dalalei ka 
da-mangoma ka peku ngalangu-da anada. Na dangumi màta ka na-bonjangu, 
dàngu àmbu jia kawawaku duna. 
7Ràmama ka da-mànjaku da paraingu ngia pawàru-nggunggai. Hamayangu 
lai Nyungga nduma pahàmu wàda da paraingu nuda, nadu jàka da-mbokaru 
nuda da paraingu, mi-mbokaru-mbu nyimi. 
8Nyungga MIRI, Mahupu-mbiha, Ala Ihirailu, ku-panamu hahanggai ka àmbi 
pa-jàmangu wikimi la pa-panyonga-kai paraï da wunangu da ma-ngiangu la 
hongami jàka ndia jiapa ka nggamu biaya na mapanii ba peku nyura-nanya 
na lodu na manàmu-nya. Àmbi eti wàdunja da manggadipangu-da nyuda. 
9Dawànya na tamunggu ba dapeka-nggai hangia - hangia manda pa-deningu. 
Nda ku-palewa-aha nyuda. Nyungga, MIRI, mambàda panii,’ wàna. 
10Napanii i MIRI, ‘Jàka na-nggànapu-ka pihu kambulu ndaungu na rehi 
ndumana na Mbambilu, napa kuhilu hamata-kai, dàngu ku-patutu-nya na 
hupu ràndinggu la pa-karia belinggai la pa-ngiangu yiana. 
11Ka nda kupi wiki-anya nu na pa-pakaka-pakaka-nggu ndumami nyimi? 
Nuda da pa-pakaka-nggu ka pa-hanggàmaru wànja nda wànggua, tàka màta 
ka paoha wànja dàngu napa ka ninguki mahàmu pamonu-da la lodu 
malamiri wànggu duku. 

12Napa nyimi mikarai pa-ndulangu lai Nyungga. Napa nyimi mimai pa-
hamayangu lai Nyungga, dàngu napa kuhema-ya na hamayangu-mi. 
13Napa nyimi mihimbu-ka, dàngu napa mihunggu-maka, nadu ba weli eti 
dimi la pahimbu-ka Nyungga. 
14Langatàka, napa nyimi mi-hunggu-maka. Napa ku-pauhi-nggai welingu la 
padua nimbihu banjaru dàngu welingu la nimbihu tana ngia pa-paihangu 
dàngu ngia pa-wàrungu-kai. Napa ku-karia belinggai nyimi la tana ngia 
paweli-mi yiana, dàngu napa ku-pahàmu beliya na lurimi. Nyungga, MIRI, 
mambàda panii,’ wàna. 
15Na paniimi nyimi, i MIRI nawua-nggaika wunangu la Mbambilu. 
16Ronguya jàka nggàraya na paniina i MIRI ngerana na hanganji na ma-
pareta nàhu nu na hanganji wàlana i Ndautu, dàngu ngerana na ma-
mandapu-nya na paraingu yiana, nu da nua kalembi-mi da panda palaüngu 
la ngia pa-wàrungu angumi nyimi. 
17Napanii i MIRI Mahupu-mbiha, ‘Napa Nyungga ku-patàka-nya na pabera, 
na rimbangu dàngu na panyaki pa-nggàbalungu lai nyuda. Napa nyuda ku-
palua-nja lima hama tuna da wua kapilitu malalu muhungu hi nda pekuna 
panganja. 
18Napa kukeha - keha wànja pabera, rimbangu dàngu panyaki pa-
nggàbalungu hi lupa na-mangginggitu napa mbuu ndàbana na banjaru la 
pinu tana ba naita-ya na hadada. La nggi bia napa ku-paiha ninja, na-
mangginggitu dàngu na mangàdatu ndàba na tau ba naita-ya na matumbu la 
ngerada nyuda. Napa pa-paakangu-ha, dàngu na tamuda nyuda natu-ma-
ayaka tau paràtungu wàngu. 
19Hi kiri tumbuna nuna mbuu ndàbana lai nyuda, rukuna ba nda datundu-
nya na lii pa-patàkangu welingu lai Nyungga na pa-patàka nua nainggu la 
ngaruda da wunangu da atanggu. Nda dabihu-ma nyuda paeti wànya nuna 
na lii pa-patàkangu-nggu. 

20Dàngu nyimi mbuu ndàbami pambàda wàrunggu la Mbambilu, patingi-nya 
jàka nggàraya na papanii-nggu Nyungga, MIRI,’ wàna. 
21I MIRI Mahupu-mbiha, Ala Ihirailu, mbàda panii-manaka na rukuna i 
Ahàpu anana i Kolaya, dàngu rukuna i Hendikia anana i Maaheya da 
mawànya na tamuna i MIRI ba da-patàka-nggai hangia - hangia manda 
deningu. Napanii i MIRI ba pakata-nanjaka nyuda napa la kuaha-na i 
Nembukatunehàru hanganji Mbambilu, napa na-pameti-ha nyuda la hangga 
matami nyimi. 
22Jàka era ràtungu-da tau napa da tau pambàda palaüngu la Mbambilu 
welingu la Yeruhali, napa dapanii, ‘Màla àru i MIRI ka na-palua-nggau lima 
hama tuna lai Hendikia dàngu i Ahàpu da pambàda tunu kaluri-na na 
hanganji Mbambilu,’ wàna. 
23Nu-duyaka na ura dedida nyuda nadu ba dawunda-duka njala bokulu la 
Ihirailu; nyuda da-kajari, dàngu ba dawànya na tamuna i MIRI la papanii-ya 
na hangia - hangia na manda tubangu. Nuna ndubaku-nanya na pambuha-
na i MIRI. Napi-manya duna Nyuna jàka nggàra ulada, dàngu Nyuna wiki-
maka na ma-hakahii lawanja nyuda. I MIRI mambàda panii,” wàna. 

Na huratu-na i Hamaya 

24-25I MIRI Mahupu-mbiha, Ala Ihirailu na-wuangu-ya na lii pa-patàkangu-na 
lai nyungga ndumana i Hamaya, tau Nehelàmu, nadu ba na-pangàndingu 
huratu wàngu tamu wikina nyuna la mbuu ndàbana na tau ma-mandapu-nya 
na Yeruhali, lai Ratu Hapanya anana i Maaheya, dàngu mbuu ndàbada da 
ratu hawiangu. Daa la huratu nuna i Hamaya na-tulihu tuna yia lai Hapanya: 
26“I MIRI nawotu-kauka nyumu la paratu hiluya i Yuyanda, dàngu nàhu 
nyumuka ma-katangu marihi jangga la Umana i Miri. Na patanggu-mu jiaya 
la pa-wuangu pareta, ka hondu wànya nggili bàhi la nggoruna nimbihu na 
tau katoba na mapeka wikina wunangu-ka na mawàna. 
27Tàka nggikina nyumu hi ndau pa-luangu limamu lai Yerimia na tau 
Anatutu na ma-pahada wunangu la honga banjaru-nda nyuta? 

28Hulunya bàdi na ngaruna na tau nuna, nadu ba napeka-nja da angunda 
nyuta la Mbambilu ba mandai-danyapa nyuda pa-ngiangu lai nu. Dàngu jia-
duyaka nu, hi napanii, màta ka dawulu uma dàngu ka datungu woka dàngu 
ka dapàda-nya hàmuna na ruku limada,” wàna. 
29Na huratu nuna nambaha-ngganya paraïna i Ratu Hapanya lai nyungga. 
30Jia-duyaka i MIRI hi na-paràhangga 
31pa-pangàndingu langu rukuna i Hamaya la mbuu ndàbana na tau Ihirailu 
da pa-wàrungu la Mbambilu. Yiana-yaka na lii langu, “Mbàda panii-naka lai 
nyimi i Hamaya ba na-pahada wunangu; tàka làti duna Nyungga, MIRI nda 
ku-palewa-aya nyuna. Nadu ba mbàda pawiti-nanggaika hi kiri waiminya na 
kareuku kambàliku, 
32dàngu ba mbàda paràha-nanggaika la palawa-ngga Nyungga, napa kuhuku-
nya dàngu wàla wuana. Nda haàtu-a welingu lai nyuda napa ma-ndàdiku la 
hongami nyimi la paita-ha da mahàmu - mahàmu-ka na pa-paloku-nggunya 
na banjaru-nggu. Nyungga, MIRI, mambàda panii,” wàna. 

Yerimia 30 

Na paràndi-na i MIRI la banjaru-na 

1I MIRI, Ala Ihirailu, 
2napanii-ngga nyungga, “Tulihu-ya la hau mbuku mbuu ndàbana na 
pambàda panii-nggunggau. 
3Nadu napa natàka na rehina ba ku-pajia beliya welingu, na banjaru-nggu na 
Ihirailu dàngu na Yahunda. Napa ku-karia belinya la tana na pambàda wua-
nggunja da boku la mangilu-da. Na tana nuna napa dahilu màngi belinya. 
Nyungga, MIRI, mambàda panii,” wàna. 
4I MIRI napanii-nya na banjaru Ihirailu dàngu Yahunda, 
5“Nyungga ku-patingi-manyaka na kanjaïku-na na tau na ma-bàrangu etina, 
na lii kanjaïku-na na tau ma-mangàdatu na manda mangunya na luri peku 
hàmu. 

6Kamangu pangàda-ya dàngu pa-manginjiru-ya! Peku-naka na mini ba na-
habolangu anarara? Jàka tuna nu nggikina hi ku-itangu nimbihu tau mini na 
ma-tawàla bara matana dàngu na ma-pamàndungu kambuna wàngu limana 
hama tuna na kawini na ma-patikingu pa-habola? 
7Na lodu mbàringu tàka-nanyaka, na lodu na manda ningu hamangu. La 
banjaru-nggu, na lodu nuna lodu panda ngudu wàngu etiya; ba tuna nyuda 
napa ku-pamara-ha,” wàna. 
8I MIRI Mahupu-mbiha nahili paniinya na banjaru-na, “Jàka era tàkana na 
lodu nuna, na kàlatu na pa-pahàngalungu la kahuki-mu napa ku-poraku-ya 
dàngu da nggili bàhimu napa ku-pukalu-ha. Nda jia hili ata-akaipa la tau 
hangàdangu. 
9Napa mi-pa-atangu wikimi lai Nyungga, MIRI Alami, dàngu la haàtu wàla 
wuana i Ndautu napa na pawotu-nggu pa-hanganji. 
10Ha banjaru-nggu Ihirailu, àmbi mangàdatu-du! Ha atanggu Yakupu, àmbi 
ridu eti! Napa nyimi ku-pamara-kai dàngu da wàla wuami welingu la tana 
ma-maliru ngia pa-tanawangu-mi. Napa nyimi mi-kabeli hi mi-ndàdiku 
dàngu mambiru-mi la tanami. Na lurimi napa na-mànjaku; nda ningu-apa 
pa-mangàdatu-mi. 
11Napa Nyungga kumai tàka napa hi ku-pamara-kai. Da banjaru ngia pa-
paiha-nggunggai napa ku-patàlaru ndàbaha, tàka nyimi dimi nda 
tunggunggai nua. Deningu-mana ba ndai mara-a welingu la hukungu tàka na 
hukungu pa-panggàna-nggunggai mamola-maya pa-namatu-nya na 
pawàngu. Nyungga, MIRI, mambàda panii,” wàna. 
12Na panii i MIRI la banjaru-na, “Na hidumu lalu mbotuya, nda ningua 
muruna na manua-mu. 
13Nda ninguma haàtu mabihu pa-paloku-kau, nda ningu muruda da 
manggàri-mu, nda pa-monungu-ma nyumu la pa-mandangu. 
14Mbuu ndàbada da yoramu da-maromba-nggauka; nda dahilu bihu-apa pa-
pangàda-nggau nyumu. Hama tuna muhuka ba mbàda hànjalu-nggunggai 

dàngu ba kuhuku-nggai wàngu mbàna eti, nadu ba dadangu da panjipu-mi 
dàngu da-bokulu da panjala-mi. 
15Àmbi hilu hali urami rukuda da manua-mi, nadu ba nda pa-monungu-apa 
kau hàmu beli. Hi tuna nu nahuku-nggunggai ba dadangu da panjipu-mi 
dàngu da-bokulu da panjala-mi. 
16Tàka nàhu mbuu ndàbada da mawàlu-nggai napa pa-wàlungu-ha, dàngu 
mbuu ndàbada da muhumi napa pa-palaüngu-ha la ngia pa-wàrungu. Napa 
ku-kapidihu-ya na ma-kapidihu-kai, napa kuramba-nya na maramba-nggai. 
17Jiapa-kai ka napanii na muhumu, ‘Pa-warungu-yaka na Hiungu, dàngu nda 
ningua ma-tanara-ya,’ ka wàna, tàka na nyuna napa ku-pahayandalu belikai, 
da manua-mi napa kutunja muruda,” wàna. 
18Na hili panii i MIRI: “Nyimi, banjaru-nggu napa kumila-nggai eti dàngu hi 
ku-pajia beliya hama tuna welingu na ngerami la tana wiki la luku wikimi. 
Na Yeruhali napa pahada belinya, na uma hanganji-na napa pa-pahàmu-ya. 
19Da ma-mandapu-nya napa dawotu wàngga ludu, hi dapayaa aungu paraï 
pambaha eti. Ku-pawiti-nya ka natembi-ha tau dàngu nda pa-pawawa-ahapa, 
tàka na danguda pabo - bonjangu-mananya. 
20Na banjaru-mu ku-padedi beliya hama tuna la wungana ba na-mehangu 
talu, hi nahili ndolaku ba banjaru-nggunya. Napa kuhuku-mbunja mbuu 
ndàbada da ma-kapidihu-ha. 
21-22Na hanganji na ma-pareta-kai paweli-na la banjaru wikimi. Nawàngu 
kalongga eti ba na-hurungu lai Nyungga jàka era paau-nggunya pamai la 
hangganggu. Nadu nggamu matoru mbeni pa-hurungu lai Nyungga wàngu 
eti wikina? Napa banjaru-nggunggaika nyimi tàka Nyungga Ala-minggaka. 
Nyungga, MIRI mapanii-ya nuna,” wàna. 
23-24Na hànggana i MIRI beri làpuru-ya, beri ngilu mbangatu ma-làndahungu 
deninja da tau akatu, dàngu nda jia pànjangu-ana jàka ndedi-madu jia hàlaya 
na pa-pakaka-na. Napa la lodu malamiri hi napinya paraï banjaru-na Nyuna 
na ngerana nuna. 



1979 

 

 
Na Huratu Matua 

© 1995, Indonesian Bible Society. 
 

 
 

 

 

 

Yerimia 31 

Na Ihirailu nabeli la tana wikina 

1Napanii i MIRI, “Napa natàka na rehina Nyungga ba Ala hàla-danggaka da 
kabihu Ihirailu, tàka nyuda kabungguru-nggunjaka. 
2La maràda telangu ku-pajilikungu mila etinggu lai nyuda da mambàda mara 
welingu la meti. Ba jiaya nahimbu-na pangudu wàngu na banjaru Ihirailu, 
3welingu la mamarau ku-pajilikungu wikinggu lai nyuda. Ha dimi banjaru 
Ihirailu, weli àmangu naingu-mana duku na mbuha-nggunggai, dàngu 
daingu-mana duku ba ku-paita-nya nambuha-nggunggai nyimi. 
4Na banjaru-mu ku-padedi beliya hama tuna welingu ba na-mehangu talu. 
Hilu handàkangu napa piti-minjaka da lamba ha-kapapa dàngu hi mirenja 
nggaüru eti. 
5Napa nyimi tungu-minyaka woka angguru la ma-palindingu la Hamaria, 
dàngu na ma-pamula napa napàpu-maka duna wuana. 
6Langatàka, napa natàka na rehina da madai paraingu dawara la ma-
palindingu la Epuraïmu, ‘Màla ka tahei la Hiungu, lai MIRI Alanda,’ ” wàda. 
7Napanii i MIRI, “Ludu hawola-wa ndumana na Ihirailu na banjaru-nggu – 
na banjaru mangia ngaba welingu la banjaru mbuu ndàbana. Ludungu-wa 
ludu wotungu, dàngu bobaru-yawa: ‘I MIRI na-pamara-yaka na banjaru-na 
na marihi,’ wàna. 
8Weli diangu napa ku-karia belinja; ku-pauhi-nja welingu la hupu - hupu 
tana. Da mapoki dàngu da ma-kaliparu datundu-nja nyuda, dàngumbu da 
kawini mabidi habola dàngu da ma-mareni habola. Nyuda mbuu ndàbada 
napa damai beliha ba dàngu dira danguya na dihada. 
9Nu ba dalaku da-punangu wàngu wai matada, ku-pamanda-nja dàngu ku-
kapipi-ha nyuda. Ku-karia-nja pali ningu la madangu waina, dali la ànda 
linjaku ka àmbu da-hembangu. La Ihirailu, Nyungga ama-dangga; na 
Epuraïmu jia-yaka na kawunga ananggu,” wàna. 

10Napanii i MIRI, “Rongu ha dimi banjaru-ka! Patàka-nya na lii pa-
patàkangu-nggu la hapapa tehiku: Na banjaru-nggu na pambàda pai - 
ihanggu napa ku-pauhi-nya dàngu ku-kulipu-ya hama tuna ma-pawangu ba 
nanjanga-ha da mbimbina. 
11Na banjaru Ihirailu ku-pahàla-yaka, dàngu ku-pamara-ha welingu la 
banjaru kapàru. 
12La Palindi Hiungu-ha napa damai ningu ba dàngu hawelaru matada, pa-
kariangu ludu nggaüru etida mbuu ndàbada ruku da pawua-nggunja nyuda, 
nu da uhu nggàndumu, lonahu, angguru, hapi dàngu mbimbi. Nyuda beri 
woka ngia pambawa ma-palanyirungu-ha, dàngu nda nggàra ndoku 
manjaka-nja. 
13La rehi nuna da bidi kawini napa darenja wàngu mbaha eti riki matada. 
Ma-kaweda dàngu bidi tau hama pa-ohangu-da, nadu ba ku-panggaüru-ha 
napa. Na handuka-da ku-panjilu wànya hawola, na hawina-da ku-panjilu 
wànya pa-ohangu. 
14Da ratu napa ku-pahoda-ha wàngu pangangu mabundu làndangu; dàngu 
mbuu ndàbada da pa-kalana-na na banjaru-nggu napa kuwua-nja. Nyungga, 
MIRI, mambàda panii,” wàna. 

Na mila etina i MIRI la tau Ihirailu 

15Napanii i MIRI, “La Rama parongu-ya na mahii padudurungu, dàngu 
mahali ura pa-lumburu mila mumuhu. I Rahilu nahiinja da anana, nda 
nabihu pa-pamanda-nya nadu ba nda ninjapa da anana. 
16Kahànangu-wa dàngu podahu-ha da wai matamu! Nda kahewa-ana na 
jàramu ndumada da anamu. Ndumamu nyumu ninguma dumu himbalu-na, 
da anamu napa dabeli welingu la tana muhu. 
17Ningupa pamonu-mu la rehi na manàmu-nya; da anamu napa dabeli la 
kawindu la talora-da. 
18Kurongu-ya na banjaru Ihirailu ba napanii pamila eti, ‘Dou MIRI, nyuma 
beri banda pandedi pamopu-kama tàka mu-pandàma-nggama la pa-

manundu, nàhu rimangu-manyaka pabeli lai Nyumu. Ba tuna ngàndi beli-
kamawa, dou MIRI, Alama, 
19Nyumu ma-taluru-nggauka, tàka ba tuma nu halaera-manyaka nuna 
pawunda-ma. Bau hàlaka pahuku-nggama, ruduku wàmaka paraï pa-hawina. 
Ma-makia dàngu ma-kalana wànya nadu ba manjala-ka la pabidi tauma,’ 
wàda. 
20Ha Ihirailu, nyumu ana pa-manàwaru-nggu, ana pa-mbuhangu, na ana 
wuranggu. Nimbihu-na ba ku-pangàdu-nggau kunamu mànukau paraï 
parinju-nggau. Napa ku-palua-nggau limanggu wàngu paaï pa-namungu. 
21Tunja tanda da ànda, kanditikungu-wa tanda huri pawàngu ba li la 
ngarangia himbuya na ànda na ngia palimu àmangu. Ha, Ihirailu, beliwa! 
Beliwa la parai - parai memangu-mi. 
22Lundu pirangu-mapa bai ndua ndandi pangalangu, ha banjaru manda 
tuturu lai Nyungga? Nyungga ku-padikangu-ka hau mabidi la pinu tana, hau 
manda ngerangu – hama tuna ba nda ngera kawini-ya la pa-katindi tau 
mini,” wàna. 

Na mbokaru-na na banjaru-na i Ala la rehi na manàmu-nya 

23I MIRI Mahupu-mbiha, Ala Ihirailu napanii, “Jàka era palua-nggunyaka la 
talu meha na banjaru-nggu hama tuna àmangu, pahili rongu-yaka napa la 
Yahunda dàngu la ndeha - ndehana na paniina na tau, ‘Màla àru i MIRI ka 
na-pakanyuru-ya na tandula matua la Yeruhali na ngia pa-ngiangu pa-
panuda-nya Nyuna,’ wàda. 
24Na tau napa na-ngiangu la Yahunda dàngu la ndeha - ndehana. Lai nu napa 
ningu tau raïngu dàngu ma-kabua banda dàngu hapi dàngu mbimbina. 
25Da manjili napa pa-hayandalu-ha, dàngu da ma-mangonangu paraï pa-
rimbangu napa pa-pambihu-ha. 
26La rehi nuna napa napanii na tau, ‘Hàla pa-katuda minjalu, hayandalu-
nggunyaka,’ wàda. 

27Nyungga, MIRI, kupanii, ba natàka napa na rehina napinu wànggunya tau 
dàngu banda na tana Ihirailu dàngu Yahunda. 
28Hama tuna àmangu ba kumangga-nja nyuda ka pekuna la lodu malamiri 
ka kubuta-ha, ku-nyungguru-ha, ku-palàjaru-ha ba wànggu, tuna numai 
Nyungga ba kumangga-nja ka peku paundu-nggunja dàngu pahada beli-
nggunja, ba wànggu. 
29La rehi nuna nda nahili panii wàngu-apa na tau, ‘Da amada da mangangu 
wua ai mayilu, tàka da-mayilu ningu da ngàndu anada,’ nda wàda-apa, 
30tàka nggamu mangangu wua ai mayilu, nyuna wikima duna ma-mayilu 
ngànduna. Nimbihu-na na tau napa nameti ruku njala wikina,” wàdaka. 
31Napanii i MIRI, “Napa natàka na rehina ba kutura pa-ràndingu bidi 
Nyungga dàngu na banjaru Ihirailu dàngu Yahunda. 
32Tàka na pa-ràndingu nuna nda tuna-apa na pa-ràndingu na patura-nggu 
dàngu da boku la mangilu-da ba jiaya nalonda-nggunja paluhu welingu la 
Mehiru. Jiapa-kai ka beri haàtu mini leika Nyungga lai nyuda, ba tuna nyuda 
da-punjilungu-ma-a welingu la pa-ràndingu-nggu dàngu nyuda. 
33Yiana-yaka na pa-ràndingu bidi na patura-nggu dàngu na banjaru Ihirailu. 
Da ukunggu napa kutuha daa la wini etida, dàngu ku-tulihu-ha la etida. Napa 
Nyungga Ala-dangga, tàka nyuda napa banjaru-nggunjaka. 
34Nda nggàra ihi wangu-apa na haàtu welingu lai nyuda ka na-ajaru-ya na 
anguna la patanda-ya i MIRI. Nadu nyuda mbuu ndàbada, ma-matua 
anakeda, napa datanda hàla-maka. Da nja - njala-daka napa ku-maromba-
nja, da ndo - ndoku-daka napa kujàma-nja. Nyungga, MIRI, mambàda panii,” 
wàna. 
35Na mata lodu na-payema-nya paraïna i MIRI la pa-handaraku-nya la lodu; 
na wulangu dàngu da kandunu la pa-handaraku-nya la rudungu. Na tehiku 
na-kuwaru-ya hi na-hadumbalu na ngalingu, I MIRI Mahupu-mbiha nuya na 
tamuna. 

36I MIRI na-paràndingu, “La ngala nda panjilungu-na na uku hanggubu 
awangu na Ihirailu-mbu daingu ninya napa ba hau banjaru-ya. 
37Ngera hama tuna la hau rehi jàka peku hukutu-ya na awangu, dàngu na 
lata tana ba peku pa-palàda-nya, la rehi nuna-duka ba ku-tuhaku-ya na 
Ihirailu paraï mbuu ndàbada da paruku-na da ma-akatu. Nyungga, MIRI, 
mambàda panii,” wàna. 
38Napanii i MIRI, “Napa natàka na rehina ba pahada belinya nggubulu-na na 
Yeruhali ba paraingu-nggunya, piti welingu la Lewatu Hananeyilu lundu 
tàka la Pindu Bokulu Kabihu. 
39Welingu lai nu na walana na padira-na na-hanggangu la Tandula Nggaripu, 
hi na-wikitungu la Nggua. 
40Nggubulu-na nuna na lolangu, na patuu pangia reti dàngu pangia ngia pa-
wàrungu kangudu, dàngu mbuu ndàbada da woka la hingi Luku Kindurungu 
lundu la Pindu Bokulu Njara la pahunga lodu, napa pa-panudangu 
ndumanggu Nyungga-ya. Na paraingu Yeruhali nda pahilu nyungguru-ayapa 
jàka ndia nda pahili pa-lajàru-ayapa,” wàna. 

Yerimia 32 

I Yerimia nakei tana 

1La ndaungu pa-hakambulu wàna na pareta-na i Hendikia hanganji Yahunda, 
nu la ndaungu pa-hakambulu walu wàna na pareta-na i Nembukatunehàru 
hanganji Mbambilu, i MIRI napanii-ngga nyungga. 
2La rehi nuna da tanatara hanganji Mbambilu talànga hànjalu-danya na 
Yeruhali. Nyungga pàtu-dangga la talora uma hanganji 
3paraïna i Hanganji Hendikia nadu ba panjala-dangga ba ku-pakada-nya nu 
i MIRI ba napanii tuna yia, “Na hanganji Mbambilu napa ku-pahia-nya la pa-
panyàku-ya na paraingu yiana, 

4tàka i Hanganji Hendikia nda jia mara-ana tàka napa pa-pakata-nya la 
hanganji Mbambilu, tàka hi na-hurungu la hanganji nuna la papanii da wiki-
nanya. 
5Tunaka nu i Hendikia napa hi ngàndiya la Mbambilu dàngu hi na-ndàdiku 
lai nu lupa tomaya ba kuhuku-nya. Jiapa ka nabera-ya na tau Mbambilu, 
tàka nda nalingu-a. Nyungga, MIRI, mambàda panii,” wàna. 
6I MIRI napanii-ngga nyungga 
7ba nàmunya i Hanameyilu, anana mini i Halumu na angu paluhu amanggu, 
pakarai-ka ka kukeiya na tanana la Anatutu la ngaba Mbanyamingu. Ba 
nyunggadu nua nditaku-na marihi mareni maningu hàkungu pakeiya nu na 
tana. 
8Hàla la rehi hama tuna ba mbàda wàna i MIRI, mai-nanyaka i Hanameyilu 
lai nyungga la talora uma hanganji, hi nakarai ka kukeiya na tanana. Jia-
duyaka hi kupi hàmunya ba i MIRI langatàka-maka na mapanii dàngga. 
9-10Ka kei-dunggu-nyaka nuna na tana welingu lai Hanameyilu ba hakambulu 
pihu àmahu bara wilina. Ku-paaungu hakahii dàngu la hanggada nyuda hi 
kutuya na tanda limanggu la huratu pakei wàngu, hàla hi kutunya henggilu 
dàngu hi kutimba-nja da àmahu wilina. 
11Tunaka nu hi kupiti-ya na huratu pakei wàngu na pambàda tungu henggilu 
dàngu maningu ihingu jàka nggàraya na pawàngu da pambàda pa-hamangu. 
Kupiti-mbuya na haleli-na na huratu na panda tungu henggilu, 
12tàka nuda da huratu dua mbàla hi kuwua-nya i Mbaruku anana i Neria 
umbuku-na i Màhahiya. Ku-pakata-nya la hanggana i Hanameyilu hamanai 
da hakahii da mambàda tu tanda limada la huratu nuda dàngu la hanggada 
da tau da ma-mandapu la talora nuna. 
13La hanggada nyuda mbuu ndàbada kupanii-nya i Mbaruku, 

14“I MIRI Mahupu-mbiha, Ala Ihirailu, nawua-nggau pareta kau pitiha yiada 
da huratu ba dua mbàlada, na ma-memangu hamanai na haleli-na, kau 
puhiha daa la hau wuru tana kamilihu ka peku mandaida. 
15I MIRI Mahupu-mbiha, Ala Ihirailu, napanii ba pahili dangganja pahili 
keiha napa da uma, da tana, dàngu da woka angguru la tana yiana, wàna,” 
wànggunya. 

Na hamayangu-na i Yerimia 

16Ba kuhàla-ka pawua-nya i Mbaruku nuda da huratu pakei wàngu, 
hamayangu-nggunyaka, 
17“Dou MIRI Mahupu-jangga, Nyumu-maka ma-padika-nya na awangu 
dàngu na tana, wàngu kuaha dàngu kodi màkamu, nda nggàra-a maharui lai 
Nyumu. 
18Mu-pajilikungu mbuhangu-mu na ma-palupangu la tau riu rata, tàka 
muhuku-mbunya na tau ruku njalada da maana-nja. Nyumu Ala ma-bokulu 
dàngu ma-kaborangu; na tamumu MIRI Mahupu-mbihaya. 
19Da pa-pakaka-mu kanjupu-ha, dàngu da paruku-mu pa-hangàtarungu-ha; 
muita hàla-maha Nyumu da pawunda-naka na tau, hi mu-himbalu-ha pa-
jàngapu-nya na pawunda-da. 
20La handàka-na muwunda pa-hangàtarungu Nyumu dàngu hangia - hangia 
manda ningu hamangu la Mehiru, dàngu lupa tàka nàhumbu wunda pangala-
mamunya, ka la honga tau Ihirailu hamanai la honga mbuu ndàbana na 
banjaru hawiangu. Jia-duyaka hi muwuwa nàhu Nyumu la nggi - nggini. 
21Wàngu kuaha dàngu kodi màkamu mu-karia-nya na banjaru Ihirailu 
paluhu welingu la Mehiru. Muwunda pa-hangàtarungu dàngu panda 
ngerangu na mapakanggupuku-ya na muhu. 
22Na tana na mahàmu dàngu na ma-kamboka yiana muwua-nja nyuda hama 
tuna na paràndi-mu la boku la mangilu-da. 
23Tàka ba jia-yaka na tàkada yiahu la tana yiana dàngu ba dawàhi-yaka, nda 
da-karadaku-anja da hupu liimu Nyumu, dàngu nda danunju-aha da pa-

ajaru-mu la lurida. Mbuu ndàbada da hupu liimu Nyumu lai nyuda, nda ana 
haua pa-palaku-da. Jia-duyaka hi mu-patàka-nja nyuda mbuu ndàbada yiada 
da pa-hanggàmaru wàngu. 
24Da tau Mbambilu da-pahadangu-ka kangeli pa-nggupulu wàngu la weli 
winggiru-na na paraingu la pawàhi-ya, tàka nàhu tungu-danyaka. Na pa-
làndahungu, na rimbangu, dàngu na panyaki panggàbalungu jia-haka napa 
na-pangala wàdanya yiana na paraingu na muhu. Ita-mamu-haka mbuu 
ndàbada da papanii-mu ba ma-langatàka-haka. 
25Na nyuna ba tuna, ou MIRI Mahupu-jangga, Nyumu-maka ma-paràhangga 
pakeiya na tana yiana la hangga hakahii - hakahii, jiapa-kai tiangu-ki ba 
wàhi-nanyaka na paraingu yiana paraï tau Mbambilu,” wànggu. 
26Tunaka nu napanii dàngga i MIRI, 
27“Nyungga MIRI-ka, Ala hàlana na tau. Nda ningua duku ma-kalutu. 
28Na paraingu yiana kupuli-nyaka lai Nembukatunehàru hanganji Mbambilu 
dàngu pambana la pa-kuaha-ya. Nyuda napa wàhi-danyaka na paraingu 
yiana, 
29hi datunu-ya hi na-mutungu hàla anguda da uma ngia pa-pawiti-danya na 
hàngganggu, nadu dita la toku ndiduda ba datunu ninya dupa na Mbaàlu 
dàngu ba daburi-nja angguru ba dalumu-nja da marapu. 
30Piti welingu la pakiri-na na rukuda, da tau Ihirailu dàngu tau Yahunda tu 
weli-mada ba da-pakaraü-ya na etinggu. Nyuda da-patumbu-ya na 
hàngganggu kirina na paraï paruku-da na ma-akatu. 
31Piti welingu na kawunga pahada-nya na paraingu yiana, da ma-mandapu-
nya mbàda tu-madaka pambana mbeni wànggu. Mbàda bota-manggu-nyaka 
la pa-palàjaru-ha, 
32ruku mbuu ndàbada da akatu na pawunda-da da tau Yahunda dàngu 
Yeruhali hamanai da hanganji, da mapawai ngaba la pareta, da ratu dàngu 
da wunangu-da. 

33Mbàda dunjaku-danggaka Nyungga dàngu jiapa-kai ka ku-panuangu pa-
ajaru-ha, nda dabihu-ma pa-patingingu dàngu nda dabihu-ma pa-kapata 
rukuda. 
34Jiapa manaü pa-iraku-ma-adanya na uma na pawulu ngia palumu-ngga 
Nyungga, ba dawàngu pa-bànjalu-ha lai nu da marapu-da da ma-palabu eti. 
35Da-pahadangu ngia pawotu - ngia pawotu maraku ndumana na Mbaàlu la 
Lolangu Hinumu, dàngu ba da-maraku wànja da anada la marapu Moluku. 
Làti Nyungga duku nda ku-handàkangu pa-paràha-nja la patuda nu, dàngu 
ndedi handàkangu-mbu patumbu la kanandingu-nggu ba dawunda-ya na 
pawunda iraku na mahama-nya nuna hi da-pawiti-nya panjala na tau 
Yahunda,” wàna. 

Na ràndi na ma-pamonungu 

36I MIRI, Ala Ihirailu, napanii dàngga, “Ha Yerimia, na banjaru Ihirailu 
napanii ba ruku pabera, rimbangu, dàngu panyaki pa-nggàbalungu hi kiri 
kanabu-na na paraingu la limana na hanganji Mbambilu. Nàhu rongu-mbuya 
jàka nggàra wànggui duku Nyungga. 
37Napa ku-pauhi-nya Nyungga na banjaru yiana welingu la mbuu ndàbada 
da tana la ngia papai - ihanggunja paraï ruku hàngganggu dàngu karaü 
etinggu lai nyuda. Napa kukaria belinja nyuda la pa-ngiangu yiana dàngu 
ku-pamanggawa-nja ka da-ngiangu dàngu mandangu-da lai yiahu. 
38Nyuda banjaru-ngguhaka napa, dàngu Nyungga Ala-danggaka. 
39Napa kuwua-nja ka hangia-ana na ngia pa-orangu-na na lurida, nu ba da-
maraku-ngga Nyungga lundu nu - nu; nu ba tuda nu napa jiaya na pa-
ngalangu wàda mahàmu la wikida nyuda, dàngu la wàla wuada. 
40Napa Nyungga kutura pa-ràndingu ma-palupangu dàngu nyuda. Nda jia 
pànjangu-anggu napa pawunda mahàmu lai nyuda. Napa ku-pawiti-nja ka 
da-mangàdatu dàngu ka datembi-ka Nyungga wàngu mbulungu etida ka 
àmbu jia marau-dangga Nyungga. 

41Napa nahàmu-ma duku na etinggu la pawunda mahàmu ndumada nyuda, 
dàngu kutunja hi da-paengangu la tana yiana lundu nu - nu. 
42Hama tuna ba mbàda patàka-nggunja pa-tàlaru wàngu na banjaru yiana, 
tuna numbu napa ba kuwua hàlanya da mahàmu da pambàda ràndinggu lai 
nyuda. 
43Na panii tau, ba hama tuna maràda telangu panda ngia tau dàngu banda-
yaka yiana na tana, dàngu ba mbàda kanabu-naka la lima tau Mbambilu. 
Tàka na paniinggu Nyungga duku ba hili jia-haka da pakei da pa-danggangu 
wàngu napa da woka la tana yiana; 
44da huratu ba keiha patungu tanda limaha napa, hi tunja henggilu, dàngu 
hi pa-karàngi wànya hakahii - hakahii. Nuna jia-yaka na madedi la ngaba 
Mbanyamingu, la ndeha - ndeha la winggiru Yeruhali, la parai - paraingu 
Yahunda, dàngu la parai - paraingu la ngaba ma-palindingu, la ngaba kambu 
ma-palindingu, dàngu la Yahunda mbara luru. Na banjaru yiana napa ku-
palànyapu belinya hadana la tana yiana. Nyungga, MIRI, mambàda panii,” 
wàna. 

Yerimia 33 

Na hili hau ràndi na pa-monungu 

1Ba jia-yapa na pàtu dangga nyungga la talora, ku-ngalangu hili haui lii langu 
welingu lai MIRI 
2na mawulu-ya na pinu tana dàngu na ma-unggulu-ya hi na na-bànjalu-ya la 
pangia-na. Tuna yia na paniina, 
3“Warawa lai Nyungga, napa ka kuhema; napa kupeka-nggauha nyumu da 
ma-manandangu dàngu da pa-bànarungu da pandedi pimu. 
4Na uma hanganji Yahunda dàngu da uma la paraingu Yeruhali pa-
nyànggaru-haka ka pa-kapingatu wànja da ngia pa-torungu ba hangganya na 
pa-nggupulu-na dàngu na-tàndalungu-na na muhu. Tàka na nyuna, Nyungga, 
MIRI, Ala Ihirailu, kupanii ba, 

5parahumangu-maana jàka lawanya na tau Mbambilu, nadu na matuna nu 
napa jia-yaka hi nambinu na paraingu wàngu metida da tau pa-pameti-nggu 
la dalu hàngganggu dàngu karaü etinggu lai nyuda. Nda kubihu-apa 
Nyungga paita-ya na paraingu yiana, nadu da tauna ba dawunda-ka ma-
akatu. 
6Na nyuna napa ku-palànyapu beliya na hadana na paraingu yiana dàngu na 
ma-mandapu-nya; napa nyuda da-àtalu beli. Napa Nyungga kuwua-nja 
mànjaku dàngu hi kanjupu mandanguha. 
7Na Yahunda dàngu Ihirailu napa ku-palua-ya la talu meha hama tuna 
àmangu tàka hi jia beliha ba banjaru-ngguha nyuda. 
8Napa ku-payaha-nja welingu la nja - njalada da pawunda-da hanggangu lai 
Nyungga; da njalada dàngu katadaku-da napa kujàma-nja. 
9Na Yeruhali jia-yaka napa na pa-hawola wànggu dàngu na pa-hamemu 
wànggu. Mbuu ndàbana na banjaru la pinu tana napa da-mangàdatu dàngu 
da-kandàndaku dàngu datembi-ka Nyungga, jàka darongu-ya rukuna mbuu 
ndàbana na mahàmu na pawunda-nggu la ma-mandapu-nya na Yeruhali, 
dàngu rukuna na mbokaru na pawua-nggunya nuna na paraingu,” wàna. 
10Napanii i MIRI, “Na panii tau, na pangiangu yiana hama maràda telangu-
ya, nda ningu tau jàka ndia banda ma-ngiangu lai nu. Na paniida nyuda ma-
tubangu-maya, nadu da paraingu Yahunda dàngu da ànda la Yeruhali ba 
mbàda nda nggàrapa maningu-da mbuu ndàbada; nda ningu tau dàngu 
banda ma-ngiangu lai nu. 
11Ba tuna la pa-ngiangu nuda napa pahilu rongu-yaka na hanggela hawola 
hamanai na remi lii lalei lii mangoma. Napa pahilu rongu-yaka na lududa da 
tau da mangàndi kameti maraku pa-malangungu la Umanggu. Napa panii-
danyaka, ‘Pamalangu-nyawa i MIRI Mahupu-mbiha, nadu ba nahàmu dàngu 
na pa-namungu-na na-palupangu,’ wàda. Na tana yiana napa ku-pambokaru-
ya hama tuna la wungana. Nyungga, MIRI, mambàda panii,” wàna. 

12I MIRI Mahupu-mbiha napanii, “Yiana na tana dàngu da paraingu-na na 
mahama tuna maràda telangu-ya ba nda nangia-nya tau dàngu banda. Na 
nyuna jiapa-kai ba tuna, napa la lodu malamiri hili ninguka maràda - maràda 
ma-parumbangu ngia papawa-nanja da mbimbina na tau. 
13La parai - paraingu la ngaba ma-palindingu, la kambu ma-palindingu, la 
ngaba Yahunda luru, dàngu la ngaba Mbanyamingu hamanai la ndeha - 
ndeha winggiru-na la Yeruhali, dàngu la parai - paraingu Yahunda, da ma-
pawangu hilu diha-danjaka da mbimbida. Nyungga, MIRI, mambàda panii,” 
wàna. 
14Napanii i MIRI, “Napa natàka na rehina ku-patutu-nya Nyungga na 
paràndi-nggu na pambàda turanggu dàngu Ihirailu lupa Yahunda. 
15La rehi nuna na haàtu na mamola welingu la wàla wuana i Ndautu napa 
kupindi-ya la pa-hanganji. Na hanganji nuna jia-yaka na mawàngu mamola 
dàngu ma-tubangu la nggubulu tana. 
16Na tau Yahunda dàngu na ma-mandapu la Yeruhali napa pa-pamara-ha hi 
daluri mandangu. Na paraingu Yeruhali napa pa-patamungu-ya ‘I MIRI Ma-
pamàna-nda’. 
17Nyungga, MIRI, ku-paràndingu ba ningu mànuma napa haàtu welingu la 
wàla wuana i Ndautu ma-hanganji la Ihirailu; 
18ba ningu manuma napa ratu - ratu welingu la kabihu Lewi malumu-ngga 
Nyungga dàngu mawotu kameti maraku banda, uhu nggàndumu, dàngu 
maraku patunu,” wàna. 
19I MIRI napanii-ngga nyungga, 
20“Nyungga ku-jàritu-yaka na pa-ràndingu dàngu na lodu na rudungu ka 
natàka mànu la rehina; na pa-ràndingu nuna nda peku-ana la pa-pambula-
nya. 
21Tuna numbuka ba ku-jàritu-ya na pa-ràndingu dàngu na atanggu i Ndautu, 
nu welingu la wàla wuana napa ba ningu mànuma haàtu ma-hanganji; dàngu 
ku-jàritu-yaka na pa-ràndingu dàngu da ratu wàla wuana i Lewi, ba naingu-



1991 

 

 
Na Huratu Matua 

© 1995, Indonesian Bible Society. 
 

 
 

 

 

 

mana napa nalumu-dangga Nyungga. Nuda da pa-ràndingu nda peku-ana la 
pa-podahu-ha. 
22Napa kubonja-ha da wàla wuana na atanggu i Ndautu dàngu da ratu kabihu 
Lewi hi lupa na danguda hama tuna wara la hingi tehiku dàngu kandunu la 
awangu da panda peku diha,” wàna. 
23I MIRI napanii-ngga nyungga, 
24“Màla mu-patingi-nyaka nyumu jàka nggàra wàna na tau hanggangu la 
Ihirailu dàngu Yahunda? Dapanii ba mbàda wàru-nggunjaka da madua 
banjaru-da nuda da pambàda pindinggu. Tuna nuduka hi dailu-ha pa-
màrahu na banjaru-nggu, dàngu ba nda dareki-ahapa ba hau banjaru-ha. 
25Tàka hama tuna Nyungga, MIRI, ba mbàda tungguka hau pa-ràndingu 
dàngu na lodu na rudungu, dàngu ba kutuya na uku na ma-ulinya na awangu 
dàngu na tana, 
26tuna numbu Nyungga napa ba ku-padaingu pa-pamàndu-nya na pa-
ràndingu-nggu la wàla wuana i Yakupu dàngu na atanggu i Ndautu. Na haàtu 
welingu la wàla wuana i Ndautu napa kupindi-ya la pa-pareta-ya na wàla 
wuana i Ambarahàmu, i Ihàku dàngu i Yakupu. Nyungga napa kumila-nya 
eti na banjaru-nggu, dàngu hi ka-pambokaru beliha,” wàna. 

Yerimia 34 

Na lii langu tunguna i Hendikia 

1La rehi hadangu-na i Nembukatunehàru hanganji Mbambilu dàngu na 
kanguhuru pabera-na, da pa-pakipingatu-na paraï da pamba welingu la 
mbuu ndàbana na banjaru dàngu da nanggara da mambàda nyàku lai nyuna, 
ba namai pa-hànjalu-ya na Yeruhali dàngu da paraingu la winggiru-na, 
napanii dàngga nyungga i MIRI. 
2Na-palewa-ka Nyuna palua lai Hendikia hanganji Yahunda, la papanii tungu 
yia, “Nyungga, MIRI Ala Ihirailu, napa pakata-nggunya na paraingu yiana la 
hanganji Mbambilu tàka hi natunu-ya napa. 

3Nda peku luhu-amu nyumu napa, tàka payàpa-kau dàngu pa-pakata-nggau 
lai nyuna. Mupahàmburu dànya nyumu napa dàngu hiu panii daa wiki-
munya, hàla laku-munyaka nyumu napa la Mbambilu. 
4Na nyuna patingi-nya na paniinggu yiana na ngeramu nyumu, Hendikia! 
Nda jia yàmihu-amu napa la pa-hànjalangu, 
5tàka mumeti dàngu hàmungu. Dàngu hama tuna ba datunu karanu na 
rayatu nu ba taninja da boku la mangilu-mu da ma-pareta ba ndedi nyumu, 
tuna numbu na rayatu ba natunu-nggau karanu nyumu. Napa nyuda da-
hawina dàngu dapanii, ‘Hai a-ai! Na hanganji-nda nda ninyapa!’ wàdanggau. 
Nyungga, MIRI, mambàda panii,” wàna. 
6Ka patàka-nggunyaka na lii languna i MIRI lai Hanganji Hendikia la 
Yeruhali, 
7nu ba talànga làndahu-danya nuna na paraingu paraï da pambana na 
hanganji Mbambilu. Na paraingu Lakihu dàngu na Aheka nu da dàmbu 
paraingu maningu tindingu-da da ma-torungu ipa la Yahunda, da làndahu-
mbunja. 

Na huri na ma-palapingu hangganja da tau ata 

8I Hanganji Hendikia dàngu na ma-mandapu-nya na Yeruhali datura lii pa-
ràndingu la pa-pahàla-ha 
9da ata Imbarani-da nyuda, ka miniya ka kawini-yakai ka àmbu haàtu-du 
welingu la banjaru Ihirailu ma-paata-ya na angu banjaru-na. 
10Nggubulu-na na rayatu dàngu ba hapajia-ha da mapawi ngaba la pareta da 
mambàda pa-ràndingu la pa-pahàla-ha da atada dàngu ba nda dahilu atanja 
napa, pahàla langata - tàka-madaha da atada. 
11Tàka la malamiri panjilu-danyai na kanandingu-da, hi dapiti beliha nuda 
da atada, dàngu hi da-dàhiku-ha la pahilu ata beli. 
12-13Ka paràha-nangga i MIRI, Ala Ihirailu papanii tunggu yia la tau nuda, 
“Ba jiaya na karia-nggunja da boku la mangilu-mi paluhu welingu la Mehiru 

dàngu ba ku-pahàla-ha welingu la paata, mbàda tura-ngguka Nyungga pa-
ràndingu dàngu nyuda. 
14Mbàda panii-mangguka ba pahàla-maha bàdi mbuu ndàbada da ata 
Imbarani la njàpuna na ndaungu papihu wàna, nu da ata da mambàda nomu 
mbua ndauda pa-paloku. Tàka da boku la mangilu-mi nda dabihu pa-
patingingu jàka ndia parongu jàka nggàraya na papanii-nggu. 
15La pira mbua lodu na ma-làpahu mi-panjilu-nyaka nyimi na hurimi tàka hi 
miwunda-ya na maliya na etinggu. Mi-patunju nyimi mbuu ndàbami la pa-
pahàla-ha da ata da angu banjaru-mi, dàngu hi mi-paràndi dàngga Nyungga 
daa la Umanggu. 
16-19Da mapawai ngaba la pareta Yahunda dàngu Yeruhali anguda ba 
hapajia-ha da panggawi uma hanganji, da ratu dàngu mbuu ndàbada da ma-
hamata-ya na tanami mbàda pa-karàngi-danyaka nuna na pa-ràndingu ba 
wàngu parupu hapi, hi bika padua-ya, hi laku ningu la njongada nuda da 
madua bikada. Tàka, hàlaka nu hili panjilu-minyai na kanandingu-mi hi mi-
paaka-ngga Nyungga. Da ata da pambàda pahàla-mi pa-jàngapu-nya na 
pambuha-da, hili piti-minjai nyimi tàka hi mihàni-ha la pahili ata beli. Jia-
duyaka nu, Nyungga, MIRI, hi kupanii ba pangga-minyaka na pareta-nggu, 
dàngu ndai karadaku-anja da pawàngu, nadu ba ndai pahàla-ha da angumi 
pa-banjaru Ihirailu. Na, nàhu, màta ka kupuli-nggai la pawàngu etimi: ka 
wàngu etimi pa-yàmihu la pabera, jàka ndia paraï panyaki pa-nggàbalungu, 
jàka ndia paraï pa-rimbangu. Napa ku-palua-nggai lima hama tuna bai 
paluangu limami la hapi na parupu-mi. Napa ku-pawiti-nya ka na-
mangginggitu mbuu ndàbana na banjaru la pinu tana ba daita-ya na 
pawunda-nggu lai nyimi. 
20Napa ku-pakata-nggai la lima muhu da ma-rinjungu pa-pameti-kai. Napa 
da metimi nanganja ma-hawurungu dàngu banda bohu. 
21I Hendikia hanganji Yahunda dàngu ba hapajia-ha da mapawai ngaba la 
pareta ku-pakata-nja napa la lima tau da ma-rinjungu pa-pameti-ha. Napa 
ku-pakata-nja la tanatara Mbambilu da ma-dunjaku-nggai nàhu. 

22Napa ku-pawolakungu lii pa-irungu ka dabeli-ha la paraingu yiana, hi da 
làndahu-nya, hi dawàhi-ya, dàngu hi datunu-ya. Da paraingu Yahunda napa 
ku-panjadi-ha hama tuna na maràda telangu panda ngiangu tau. Nyungga, 
MIRI, mambàda panii,” wàna. 

Yerimia 35 

I Yerimia dàngu kalibaru Rekàpu 

1Ba hanganji Yahunda-ya i Yuyakimu anana i Yuhia, napanii-ngga nyungga 
i MIRI, 
2“Luawa kau panii dànja da tau la kalibaru la Rekàpu. Karia-nja nyuda la 
hau kurungu daa la Umanggu, dàngu payema-nja angguru,” wàna. 
3Ka laku-nggunyaka papiti-ha da tau Rekàpu mbuu ndàbada, nu i Yaahanya 
(anana na tau na matamungu Yerimia anana i Hambahinya) hamanai mbuu 
ndàbada da angu dedina dàngu da anada mini. 
4Ku-karia-nja la Umana i Miri daa la kurungu tau pa-panaungu-na i Wunangu 
Hanàngu anana i Yinggindàlaya. Na kurungu nuna na pangia-na la dita 
kurungu-na i Maaheya anana i Halumu, la lihi kurungu-da da mapawai 
ngaba hawiangu. I Maaheya panggawi bokulu-ya ma-tanara-ha da pindu la 
Umana i Miri. 
5Tunaka nu ku-bànjalu-ha da kaba wai da mambinu wàngu angguru, dàngu 
da kaha la hanggada da tau Rekàpu. Hàla, “Màla unungu-wa,” hi wànggunja. 
6Tàka napaha nyuda, “Nyuma nda ma-unungu-a angguru. Da boku la 
mangilu-ma i Yunandàpu anana i Rekàpu nalara-nggama dàngu da wàla 
wuama la pa-unungu angguru. Na larangu nuna pawàngu-maya lundu nu - 
nu. 
7Nda ukua duma nyuma patungu woka, dàngu papoka jàka ndia pa-
mangungu woka angguru. La ngala lurima, nda ukua nyuma pa-pahadangu 
uma. Mbulungu-ana ba ma-ngiangu la maü tera, ka pekuna ba ma-ngiangu 
la tana yiana hama tuna tau hangàdangu. 

8Mbuu ndàbana na hupu liina i Yunandàpu lai nyuma matutu-mayaka. La 
ngala lurima, nyuma dàngu ana papaha-ma nda ma-unungu-ma angguru. 
9-10Nyuma nda mawulu-a uma ngia pa-ngiangu-ma, tàka la maü tera-a-kama 
ma-ngiangu ningu. Nyuma nda ningumbu woka angguru-ma, woka jàka ndia 
wini uhu nggàndumu pa-tondungu. Na kababa-na, mbuu ndàbada da hupu 
liina na boku la mangilu-ma i Yunandàpu, tundu hàla-mamanja. 
11Tàka ba jia-yaka na pa-hànjalu-na i Hanganji Nembukatunehàru la tana 
yiana, bota-manyaka la papalai-nya na tanatara Mbambilu dàngu tanatara 
Hiria, hi ma-haleli la Yeruhali. Nunaya na kirina nàhu hi ma-ngiangu lai 
yiahu,” wàda. 
12-13Hàla i MIRI Mahupu-mbiha, Ala Ihirailu, na-palewa-ka palua la tau 
Yahunda dàngu Yeruhali, la pa-patàka-nja yiana na lii pa-patàkangu-na i 
MIRI lai nyuda, “Nyungga, MIRI, ku-paàra-nggai nggikina nyimi hi ndai bihu 
pa-patingi-ngga dàngu ndai bihu patundu-nja da pareta-nggu. 
14I Yunandàpu nalara-nja da wàla wuana pa-unungu angguru, nyuda 
datundu-manya nuna na larangu. Lundu lodu nàhu nda haàtu-mbu welingu 
lai nyuda ma-unungu angguru. Tàka Nyungga nua naingu-mana ba kupanii 
lai nyimi, tàka nyimi ndai bihu pa-patingingu. 
15Nua naingu-mana ba ku-palewa-nggaiha mbuu ndàbada da atanggu da 
wunangu, dàngu nyuda mbàda panau-mada-nggaika la pa-pahàmu-ya na 
huri lurimi dàngu kai pànjangu patuu ma-akatu. Nyuda da-panamu-nggai la 
panda lumunja da marapu hawiangu dàngu ka àmbi pa-atangu wikimi lai 
nyuda, ka peku enga pa-daingu-mi la tana yiana na pambàda wua-nggunggai 
nyimi dàngu da boku la mangilu-mi. Tàka nyimi ndai bihu paeti wànya 
dàngu ndai bihu parongu-ka Nyungga. 
16Da wàla wuana i Yunandàpu da-karadaku-ma la hupu liina na ama boku la 
mangilu-da, tàka nyimi ndai bihu pa-karadaku lai Nyungga. 
17Jia ba tuna, Nyungga, MIRI Mahupu-mbiha, Ala Ihirailu, napa ku-patàka-
nggai nyimi – tau Yahunda dàngu Yeruhali – mbuu ndàbada da pa-tàlaru 

wàngu da pambàda kawuku-nggu ndumami nyimi, hama tuna da pambàda 
paniinggu. Nu hi tunggu nu nadu nyimi ba ndai bihu pa-patingingu ba 
kupanii dànggai, dàngu ba ndai bihu pahema ba ku-paaunggai,” wàna. 
18Hàla nyungga hi kupanii la tau kalibaru Rekàpu, nu i MIRI Mahupu-mbiha, 
Ala Ihirailu, napanii tuna yia, “Nyimi mikaradakuka la boku la mangilu-mi i 
Yunandàpu; mbuu ndàbada da hupu liina mitundu-nja dàngu miwà-manja. 
19Jia ba tuna, Nyungga, MIRI Mahupu-mbiha, Ala Ihirailu, ku-paràndingu nu 
welingu la wàla wuana i Yunandàpu anana i Rekàpu napa ningu mànuma 
tau mini malumu-ngga Nyungga,” wàna. 

Yerimia 36 

I Mbaruku ba nadiha-ya na huratu pa-kulurungu la Umana i Miri 

1La ndaungu papatu wàna ba hanganji-yaka i Yuyakimu anana i Yuhia la 
Yahunda, i MIRI napanii-ngga nyungga, 
2“Pitiwa hau mbuku pa-kulurungu, dàngu tulihu hàlaha da pambàda 
paniinggu-nggau nyumu rukuna na Ihirailu dàngu Yahunda, dàngu rukuna 
mbuu ndàbana na banjaru. Tulihu hàlaha mbuu ndàbada da papanii-ngguka 
piti welingu la kawunga paniinggu lai nyumu la rehi pareta-na i Hanganji 
Yuhia lundu tàka la lodu nàhu. 
3Raï ai duna da tau Yahunda hi da-pànjangu bia napa patuu ma-akatu jàka 
era rongu-danya na ngera mbuu ndàbana na pa-tàlaru wàngu napa na pa-
panabu-nggunja nyuda. Ka jàma-dunggu-njaka napa da njalada dàngu na 
akatu-da,” wàna. 
4Jia-duyaka hi kupaau-nya i Mbaruku anana i Neria dàngu hi ku-paleli-nja 
lai nyuna mbuu ndàbada da papanii-na i MIRI lai nyungga. Ka tulihu hàla-
nanjaka i Mbaruku lai nu la mbuku pa-kulurungu nuna. 
5Tunaka nu nyungga hi kuwua-nya nyuna yiana na pareta, “Nyungga nda 
pa-pahiangu-akapa patama la Umana i Miri. 
6Jia ba tuna, napa la rapa puaha-na na tau, mulua-ma bàdi nyumu lai nàhu, 
dàngu kau diha pakodu-manya mbuu ndàbana na pa-haleli-nggu lai nyumu, 

ka peku rongu-danya mbuu hàlana na papanii-na i MIRI lai nyungga. Wunda-
maya nuna la ngia papeku rongu ndàba-nanggau paraï nimbihu tau na 
maninya la Umana i MIRI, papohu-nja da tau Yahunda da mamai welingu la 
parai - paraingu-da. 
7Raï ai duna rukuna nuna napa nyuda hi da-hamayangu bia lai MIRI, dàngu 
hi da-pambelingu welingu la paraï parukuda da ma-akatu. I MIRI lalu mbana 
mbeni-nanja nyuda dàngu hi na-pangàdu-nja,” wànggunya. 
8Ka diha-nanyaka paraïna i Mbaruku na paniina i MIRI la Umana i MIRI 
hama tuna na wai ngera pawua-nggunya. 
9La wulangu hiwa ndaungu palima wàna na pareta-na i Yuyakimu hanganji 
Yahunda, puaha-nanyaka na rayatu ka ngalangu wàngu mila etina i MIRI. 
Da ma-mandapu-nya na Yeruhali dàngu da tau damamai welingu la parai - 
paraingu Yahunda mbuu ndàbada da-puaha. 
10Hàla i Mbaruku diha-nahaka welingu la huratu pa-kulurungu nuna mbuu 
ndàbana na pambàda paniinggu, dàngu mbuu ndàbana na tau na-patingi-
nya. Na huratu nuna nadiha-ya daa la Umana i MIRI, la katuru-na i 
Nggimàraya, anana i Hapàngu na hakaratarihu nanggara. Na katuru nuna na 
pangia-na la talora mbara ditaya, la lihi ànda tama la Pindu Bokulu Bidi la 
Umana i MIRI. 

Na huratu pa-kulurungu ba dihanja da mapawai ngaba la pareta 

11I Mikaya anana i Nggimàraya umbuku-na i Hapàngu, narongu-ya i 
Mbaruku ba nadiha-ya na huratu pa-kulurungu nuna. 
12Ka lua-nanyaka la uma hanganji, la katuru-na na hakaratarihu nanggara. 
Lai nu mbuu ndàbada da mapawai ngaba talànga rapatu-da. I Ndalaya anana 
i Hamaya, i Elinatàngu anana i Àkumburu, i Nggimàraya anana i Hapàngu, 
i Hendikia anana i Hananya, i Elihama na haàtu hakaratarihu, dàngu da 
mapawai ngaba hawiangu ninja lai nu. 
13I Mikaya napeka-nja nyuda, mbuu ndàbada da padiha-na i Mbaruku la 
Umana i MIRI. 

14Hàla ba hapajia-ha nu da mapawai ngaba da-palewa-ya i Yahundi (nu na 
anana i Netanya, umbuku-na i Helimia, pandua umbuku-na i Kuhi) lai 
Mbaruku dawua-nya pareta ka namai dàngu ka nangàndi-ya nuna na mbuku 
pa-kulurungu lai nyuda na pambàda dihana. Ka ngàndi-nanyaka i Mbaruku 
nuna na mbuku. 
15“Màla mandapu,” wàdanya, “mbaha-nggamanya nana na mbuku pa-
kulurungu,” wàdanya. Pa-namatungu-nanyaka i Mbaruku. 
16Ba nahàla-ka padiha-ya, pa-tàngaru dua wiki-danyaka ba dàngu bitida hi 
dapanii-nya Mbaruku, “Ma-patàka-manyaka bàdi na ngerana yiana la 
hanganji,” wàda. 
17Hàla hi da-paàrangu, “Kamangu kau panii-nggama nggiki hamana bau 
tulihu-ha yiada mbuu ndàbada. Màla i Yerimia-ka nu na ma-paleli-
nggaunya?” wàdanya. 
18“Tubangu-ma, nimbihu-da da panii da pa-tulihu lai yia pa-paleli-na i 
Yerimia-ha lai nyungga, dàngu nyungga ma-tulihu wànya wai mitingu la 
huratu pa-kulurungu yiana,” hi wàna i Mbaruku. 
19Napaha nyuda, “Nyumu dàngu i Yerimia màta kai kapàndi. Àmbu napi-
dunya tau na ngia pa-kapàndi-mi,” wàdanya. 

Na hanganji natunu-ya nuna na mbuku pa-kulurungu 

20Tunaka nu ba hapajia-ha da mapawai ngaba da-bànjalu-ya nuna na mbuku 
pa-kulurungu la kurungu-na i Elihama, na hakaratarihu, hàla lua-danyaka la 
hanganji pa-wàlahu hàlaya. 
21Tàka na hanganji na-paràha-nya i Yahundi palua papiti-ya nuna na mbuku 
pa-kulurungu. Ba napiti-yaka welingu la kurungu-na i Elihama, i Yahundi 
nadiha-nya na hanganji dàngu mbuu ndàbada da mapawai ngaba da ma-
ndolaku winggiru-nya. 
22La rehi nuna wulangu hiwaya tàka na hanganji nu la umana talànga 
mandapu-na la lihi pangia epi la uma hanganji rehi maringu. 

23Ba nahàla-kika i Yahundi padiha tailu jàka ndia patu ndalaru, kadipu-
nanyaka paraïna hanganji nu na pahàla padiha wàngu kahidi kudu hi na 
ndauha-ya daa la epi. Tuna nu mànuma na pawàna hi lupa na-panjàpu-ya 
nuna na mbuku pa-kulurungu hi na-mutungu hàla. 
24-25Jiapa-kai ka da-kamahingu i Elinatàngu, i Ndalaya, dàngu i Nggimàraya 
màtangu àru patunu-ya na mbuku pa-kulurungu ba wàdanya, ba tuna nyuna 
nda nabihu pa-patingi-nja nyuda. Ka na hanganji-kai dàngu ba hapajia-ha da 
mapawai ngabakai da marongu-ya na ihina nuna na mbuku nda da-
mangàdatu wà-anya jàka ndia nda da-paitangu halaera. 
26Tàka na hanganji, paràha-kina-nyaipa na ana maràmba Yerameyilu pa-
kariangu i Haraya anana i Àharialu dàngu i Helimia anana i Àbandeyilu la 
payàpa-ka nyungga dàngu i Mbaruku na hakaratarihu-nggu. Ba tuna nawini-
nggama i MIRI. 
27Ba na-hàlaka na Hanganji Yuyakimu patunu-ya nuna na mbuku pa-
kulurungu na pa-haleli-nggu lai Mbaruku, na-palewa-ka i MIRI 
28papiti mbuku pa-kulurungu hawàla dàngu la pa-tulihu hàlaya na pambàda 
tulihu la huratu pa-kuluru wungangu. 
29I MIRI na-palewa-ka papanii tunggu yia la hanganji, “Mbàda tunu-
munyaka nyumu na mbuku pa-kulurungu, dàngu hiu paàra-nya i Yerimia 
nggikina hi na-tulihu-ya, ba nàmunya napa na hanganji Mbambilu pa-
pakabu-ya na paraingu yiana hi na-pameti-ha da ma-mandapu-nya pa-
kariangu da bandana. 
30Jia ba tuna, Nyungga, MIRI, kupanii-nggau nyumu, ha Hanganji Yuyakimu, 
ba nda haàtu-apa welingu la wàla wuamu napa ma-pareta ba hanganji 
wàlana i Ndautu-ya. Na metimu napa pa-kawukangu-ya la hambeli, natuni-
ya mbana lodu la lodu dàngu wai hamburungu maringu la rudungu. 
31Nyumu, da wàla wuamu, dàngu da mapawai ngabamu napa kuhuku-nggai 
rukuda da njala da pawunda-mi. Napa Nyungga ku-patàka-nggainja mbuu 
ndàbada da pa-tàlaru wàngu na pambàda pangàdu-nggunggai, nadu ka 

nyumukai ka na ma-mandapu-nya na Yeruhali dàngu Yahunda-kai ndai eti 
wà-anja da da-pangàdungu-nggu,” wàna. 
32Ka piti-nggunyaka na mbuku pa-kulurungu bidi, hi kuwua-nya i Mbaruku 
na hakaratarihu-nggu. Hàla tulihu-nanjaka mbuu ndàbada da pa-haleli-nggu 
lai nyuna, nu na ihina na mbuku pa-kulurungu na ma-wungangu dàngu hi 
bonja wànja da mapira-da da lii langu hawiangu da mahama-nja. 

Yerimia 37 

Na pa-kamahi-na i Hendikia lai Yerimia 

1La rehi pukalu-nanya i Yuyakingu anana i Yuyakimu paraïna i 
Nembukatunehàru hanganji Mbambilu, wotunanyaka i Hendikia anana i 
Yuhia pa-hanganji la Yahunda. 
2Na nyuna i Hendikia hamangui ba hapajia-ha da mapawai ngabana dàngu 
na rayatu-na nda datundu-anya na lii langu pawua-nanja i MIRI la ngarunggu 
nyungga. 
3I Hanganji Hendikia na-palewa-ya i Yukuhàlu anana i Helimia, dàngu i Ratu 
Hapanya anana i Maaheya la pakarai-ka ka ku-hamayangu lai MIRI Ala 
nduma pahàmu wàna na banjaru. 
4La rehi nuna nyungga ndedi pa-patamangu-aka la uma kapàtangu dàngu 
peku palua pa-maingu bianggu-pa la honga rayatu. 
5Da tanatara Mbambilu talànga nggupulu-danya na Yeruhali, tàka ba 
darongu-yaka ba mbàda hadangu-daka da tanatara Mehiru la pa-pabera, ka 
kandulingu-danyaka. 
6I MIRI, Ala Ihirailu, na-palewa-ka 
7papanii tunggu yia la papalewa-na i Hendikia, “Panii-nyawa i Hendikia, ‘Na 
tanatara Mehiru na ma-talànga nàmunya yiahu la pandula-kau, napa da-
punjilungu hi dabeli. 
8Hàla napa da tau Mbambilu da-kabeli hi da-hànjalu-ya yiana na paraingu 
lupa datalu dàngu hi datunu-ya. 

9Nyungga, MIRI, kupeka hahanggai, ka àmbi panyonga wikimi bai pangàda-
nya napa da tau Mbambilu nda dabeli-apa. Nadu nyuda jiangu-ma duda 
dabeli. 
10Ka jiapa-kai mitalu hàlaya na tanatara Mbambilu hi lupa jia-kihaka da tau 
da ma-manua mandàkangu daa la maü - maü terada, ba tuna napa da-
hadangu hi datunu hàlaya na paraingu yiana,’ wàna,” wàminya. 

I Yerimia ba yàpaya dàngu ba puhiya la uma kapàtangu 

11Da tanatara Mbambilu da-kandulingu welingu la Yeruhali nadu da tanatara 
Mehiru ba ndàharu hanggangu-dudanya lai nu la paraingu. 
12Ka dunjaku-nggunyaka la Yeruhali hi kulaku la ngaba Mbanyamingu la 
pakeiya na ndumanggu ba pa-beringu tana kangeha ma-pa-kalembingu. 
13Tàka ba kutàka-ka la Pindu Bokulu Mbanyamingu, na kimunda tanatara na 
mapawai ngaba lai nu napàtu-ka hi napanii, “Nyumu palai-munyaka la 
ngaba tau Mbambilu!” wànangga. (Na parawira nuna Yeria-ya na tamuna, 
nyuna anana i Helimia-ya dàngu umbuku-na i Hananya-ya.) 
14Kuhema nyungga, “Nda tuba-ana! Ka kupalai la ngaba muhu nda wànggu-
a,” wànggunya. Tàka i Yeria nda na-patingingu-a. Yàpa-ma-anangga hi 
nangàndi-ka la hangga ba hapajia-ha da mapawai ngaba la paeta. 
15Tàka nyuda mbeni nda uku-dangga, dàngu hi da-wuangu pareta la papalu-
ka dàngu hi dapundi-ka la umana i Yunatàngu, na hakaratarihu nanggara. 
Na uma nuna datu-yaka uma kapàtangu. 
16Tàka nyungga da-patama-ngga daa la hau lobaku la kubu tana, dàngu 
mandaima ba pàtuka lai nu. 
17Tunaka nu i Hanganji Hendikia na-palewa tau pa-karia-ngga la hanggana 
la uma hanganji. Lai nu na-paàra winingga napa hi ningu lii pa-patàkangu 
welingu lai MIRI. “Ningu,” wànggunya. Hàla hi ku-pangala-nya, “Tamu 
umbu, napa nyumu pa-pakatangu kau la hanganji Mbambilu,” wànggunya. 

18Hàlaka nu ka paàra-nggunyaka, “Nggàraka pa-akatu-nggu lai nyumu Tamu 
Umbu jàka ndia la hapajia-ha da mapawai ngaba lai nyumu, jàka ndia la 
rayatu, hi kiri patama-mungga nyungga la uma kapàtangu? 
19Nggihaka da wunangu-mu da mapanii ba nda nabera-akau nyumu dàngu 
na paraingu yiana paraïna hanganji Mbambilu, ba wàda? 
20Nàhu, Tamu Umbu pa-ngarangu, màla àru kau patingi-nya na pa-kamahi-
nggu yiana. Màtangu àru pa-pangàndi belingga la uma kapàtangu la umana 
i Yunatàngu, napa kumeti-du lai nu,” wànggunya. 
21Ka wuangu-nanyaka pareta i Hanganji Hendikia ka puhika la uma 
kapàtangu la talora uma hanganji. Jia-duyaka hi ku-enganggu lai nu dàngu 
nimbihu lodu dawua-ngga roti welingu la ngia patunu roti lupa danjàpu 
ndàba da roti parima hahangu wàngu la paraingu nuna. 

Yerimia 38 

I Yerimia daa la humuru màdu 

1-3I MIRI na-palewa-ka pa-patàka-nya yiana na lii pa-patàkangu la rayatu, 
“Na paraingu yiana napa kuwua-ya la tanatara Mbambilu, napa nyuda da-
panyàku-ya. Jàka nggamuya na maninya daa la paraingu, napa nameti la 
pabera, jàka ndia paraï pa-rimbangu jàka ndia panyaki pa-nggàbalungu. 
Tàka jàka nggamuya na maluhu na ma-pajàmangu wikina la tau Mbambilu, 
napa nda pa-pameti-aya; napa namara na lurina,” wàna. I Hapaha anana i 
Matàngu, i Nggadalia anana i Pàhuru, i Yukàlu anana i Helimia, dàngu i 
Pàhuru anana i Malakia darongu hàla-maya nuna na papanii-nggu. 
4Ka lua-danyaka ba hapajia-ha da mapawai ngaba nuda la hanganji hi 
dapanii, “Na tau nina huku pameti-ya bàdi. Nadu, ba nawàngu papanii tuna 
nu pa-lamanga-nanja da ringgitu-da da panjuri mbuu ndàbada dàngu na tau 
hawiangu da maniki-njapa la paraingu yiana. Nyuna nda ndula-ananya na 
rayatu, tàka pa-hanggàmaru-nanja,” wàda. 
5Nahema na Hanganji Hendikia, “Hàmudu, wunda biaya nu na pawuku-mi, 
nyungga nda ku-pabeta-anggai,” wàna. 

6Ka piti-danggaka hi da-duluru wàngga kalorungu hu daa la humuru 
manguna i umbu Malakia na ana maràmba, na maninya lua la talora uma 
hanganji. Nda ningu wai daa la humuru, kapihaku-aya, ka tambohuku-
nggunyaka daa la kapihaku. 
7La rehi nuna ninya na haàtu na tau Hundangu na maràma la umana na 
hanganji. Embitu-Meliku-ya na tamuna. Narongu-ka ba da-puhaka-ka daa la 
humuru. Ba talànga kapipi-na batangu la Pindu Bokulu Mbanyamingu na 
hanganji, 
8ka lua-nanyaka i Embitu-Meliku lai nu hi napanii la hanganji, 
9“Tamu Umbu ma-mangarangu, nda dahàmu pawunda-da da tau nuda, 
dapuhi-yaka hu daa la humuru na Wunangu Yerimia; jiangu-maka duna napa 
nameti rimbangu lai nu, nadu ba njàpu-danyaka da pangangu la paraingu 
yiana,” wàna. 
10Na hanganji paràha-nanyaka i Embitu-Meliku, “Kariangu tau madua 
haàtu kai padita-ya i Yerimia welingu la humuru ba ndedi nameti,” wànanya. 
11Ka lua-nanyaka i Embitu-Meliku dàngu nuda da tau madua haàtu la 
nggundangu uma hanganji, hi dapiti katàri lai nu, hàla hi da-duluru wànya 
kalorungu lai nyungga daa la humuru. 
12I Embitu-Meliku na-paràha-ngga patuha nuda da katàri la halili-nggu ka 
na-latangu wàngu na kalorungu ka àmbu na-pakatiu-ka kalorungu. Ka pa-
namatungu-nggunyaka la hupu liina i Embitu Meliku. 
13Ka yila-danggaka hu dita, paluhu welingu la humuru. Hàlaka nu pàtu-
danggaka la talora uma hanganji. 

I Hendikia ba nakarai panaungu lai Yerimia 

14Handàka la hau rehi, i Hanganji Hendikia na-paràhangu tau pakaria-ngga 
lai nyuma la pindu bokulu pa-tailu wàna la Umana i MIRI. Napanii-ngga 
nyungga, “Ka ku-paàra-nya wànggunggau, tàka nyumu kau hema pa-
tànjingu. Àmbu winingu ngga - nggàra,” wàna. 

15Kuhema nyungga, “Jàka kupanii-ya na ma-deningu, jiangu-maka duna 
Tamu Umbu bau puhangga hukungu meti, dàngu jàka ku-panaunggau, Tamu 
Umbu ndau tundu-anya nuna na panaungu,” hi wànggu. 
16I Hanganji Hendikia na-paràndi kangunguhu lai nyungga, “Lumuna i Ala 
maluri, Ala na mawua-nda luri nyuta, ku-harangu, ba nda kuhuku pameti-
akau jàka ndia la pa-pakata-nggau la tau na ma-mbuhangu pa-pameti-kau,” 
wànangga. 
17Ka panii-dunggu-nyaka i Hendikia, nu i MIRI Mahupu-mbiha, i Ala na pa-
maraku-na na tau Ihirailu, napanii tuna yia, “Jàka mu-pajàmangu wikimu 
nyumu la mapawai ngaba la hanganji Mbambilu, nda pa-pameti-akau, na 
paraingu yiana nda patunu-mbuya. Nyumu dàngu kuru umamu napa 
mimara. 
18Tàka jàka ndau bihu nyumu pa-pajàmangu wikimu, na paraingu yiana 
kanabu-nanyaka duna la lima tau Mbambilu. Napa datunu hàlaya, dàngu 
nyumu ndau mara-apa,” wànggunya. 
19Nahema na hanganji, “Ku-mangàdatu-nja da tau angu banjaru-nda da 
mambàda palai la ngaba tau Mbambilu. Napa hi dapuli biangga-ka lai nyuda, 
hi da-pamayila-ka,” wàna. 
20“Ndia-a,” hi wànggunya. “Napa nda dapuli-anggau Tamu Umbu lai nyuda. 
Kukarai langata - tàkakau Tamu Umbu ka peku tundu-munya na liina i MIRI; 
napa mbuu ndàbana na-lànyapu, dàngu napa nda pa-pameti-akau Tamu 
Umbu. 
21Tàka jàka ndau pajàmangu wikimu Tamu Umbu, i MIRI mbàda paita-mana-
nggaka jàka nggàraya napa na madedi. 
22Nu la harii mata kuitaha mbuu ndàbada da kawini da mani-njapa la uma 
hanganji Yahunda ba dundilu-ha la hambeli la mapawai ngaba - pawai 
ngaba-na na hanganji Mbambilu. Nàhu ba dalaku, panii-danyaka, ‘Na 
hanganji da-panyonga-yaka paraï ariyaa - ariyaa angu lànggina, dàngu da-

kuaha-ma-ayaka paraïda nyuda. Nàhu, ba na-hanjubulu-ka na wihina la 
kapihaku, kandulingu-danyaka duda,’ ” wàda. 
23Hili panii-manggunyai, “Mbuu ndàbada da ana da pa-pahàmu Tamu Umbu 
napa pangàndi-ha la hambeli la tau Mbambilu. Jiapa nyumu wikimbu Tamu 
Umbu ndau mara-a welingu lai nyuda. Nyumu napa Tamu Umbu nayàpa-
kau paraï na hanganji Mbambilu, tàka na paraingu patunu hàlaya,” wànggu. 
24Hàla hi napanii i Hendikia, “Àmbu pekadu lai ngga - nggamu rukuna yiana 
na pabanjarungu-nda, ka àmbu danàpu-nya na lurimu. 
25Jàka era ronguda da mapawai ngaba ba kupanii dànggau-ka nyumu, napa 
nyuda damai pa-paàra-nggau rukuna na papanii-nda. Napa daràndi-makauka 
duda ba nda da-pameti-akau, jàka mu-wàlahu hàlaha lai nyuda. 
26Panii bianja, ba pamanda-mungga nyungga ka àmbu ku-pangàndi 
belinggau la uma kapàtangu pameti ningu lai nu,” wàna. 
27Ndedi nggi mandai mbuu ndàbada da mapawai ngaba damai lai nyungga 
hi dapaa - àrangga nyungga. Tàka nyungga hi kupanii-nja hama tuna na 
papanii-nangga na hanganji. Ba tunaka nu nda nggikina wàda-apa nadu ba 
nda ningu haàtu mapinya na pa-pabanjaru-ma na hanganji dàngu nyungga. 
28Jiapa-ma na pàtu-dangga la talora uma hanganji lundu la lodu wàhi-nanya 
muhu na Yeruhali. 

Yerimia 39 

Na kanabu-na la Yeruhali 
(2 Hang. 25:1-7; Yerm. 52:3b-11) 

1La wulangu hakambulu la ndaungu pahiwa wàna na pareta-na i Hendikia 
hanganji Yahunda, i Nembukatunehàru hanganji Mbambilu mai-nanyaka 
dàngu nggubulu-na na kanguhuru pabera-na, hi na-hànjalu-ya na Yeruhali. 
2La tànggalu hiwa wulangu patu ndaungu hakambulu hau na paretana i 
Hanganji Hendikia, tàndalu-nanyaka muhu na kangeli paraingu, 
3hi dawàhi-ya na Yeruhali. Mbuu ndàbada da mapawai ngabana na hanganji 
Mbambilu damai hi dalua pa-mandapu la Pindu Bokulu Padua. La hongada 

nyuda ninja i Neringgàlu Harehiru, i Hàmanggaru Nembu, i Hàrahekingu 
kapala uma hanganji, i Neringgàlu Harehiru Ràbamàku dàngu da parawira 
hawiangu. 
4Ba daita hàla-yaka nuna na madedi paraïna i Hanganji Hendikia dàngu 
nggubulu tanatara-na, palai-danyaka hanggangu la Yorundangu la rudungu 
nunama. Na ànda ngia palida hanàhu-da la woka ngia pambawa la uma 
hanganji, hi daluhu ningu la pindu bokulu na ma-panua-nja da dàmbu da 
kangeli lai nu. 
5Ba tuna da tanatara Mbambilu keha-madanja dàngu hi dayàpa-ya i Hendikia 
la malinjaku Yeriku. Tunaka nu hi ngàndiya nyuna la Hanganji 
Nembukatunehàru la paraingu Ripula la ngaba Hamàtu, hàla panggàna-
danyaka hukungu meti. 
6La paraingu lai numa ba pameti-ha da anana la hangga matana, dàngu mbuu 
ndàbada da mapawai ngaba la pareta Yahunda pa-pameti-mbuha. 
7Hàlaka nu i Hendikia hi rukiha da wua matana, hàla hi tunya nggili bàhi 
dàngu hi ngàndiya la Mbambilu. 
8Ba talànga tunaka nu da tau Mbambilu tunu-danyaka na uma hanganji 
dàngu da umana na rayatu, lupa nyungguru-danjaka da kangeli-na na 
Yeruhali. 
9La njàpuna, na rayatu da maninja la paraingu, dàngu da tau da mambàda 
palai la ngaba tau Mbambilu, na-dundilu-ha la Mbambilu paraïna i 
Nembuharandàngu, na kimunda pamba Mbambilu. 
10Hawiangu na rayatu na malalu milana da manda ningu bandangu, pa-
bànjalu-ha la Yahunda, dàngu hi wuanja woka angguru dàngu woka. 

Ba pahàla-ya i Yerimia 

11I Hanganji Nembukatunehàru na-paràha-nya i Nembuharandàngu na 
kimunda pambana, pa-paluhu pareta matuna yia, 
12“Luawa kai himbuya i Yerimia, dàngu kai mangga pahàmu-nya. Àmbi nggi 
- nggiki-diminya; pa-namatu-manya jàka nggàra pakarai-na,” wàna. 

13Tàka i Nembuharandàngu anguda da tau madua parawira jangga, nu i 
Nembuhambàngu dàngu i Neringgàlu-Harehiru, hàmanai mbuu ndàbada da 
parawira Mbambilu hawiangu, 
14damai papiti-ka welingu la talora uma hanganji. Hi da-pakata-ngga lai 
Nggandalia anana i Ahikàmu umbuku-na i Hapàngu, na matanggu karia 
belingga mangu hàmunggu. Ka ndàdiku-nggunyaka duku la honga rayatu. 

Ba ràndiya i Embitu-Meliku 

15Ba la uma kapàtangu la talora uma hanganji-kapa, na paràha-ngga i MIRI 
16papeka-nya i Embitu-Meliku tau Hundangu ba tuna yia na paniina i MIRI 
Mahupu-mbiha, Ala Ihirailu, “Hama tuna ba wànggu àmangu napa ku-
patàka-nya na paraingu yiana na pa-tàlaru wàngu, dàngu nda pa-mbokaru 
wàngu-aya. Napa muita mata-maya nuna ba nanjadi. 
17Na nyuna Nyungga, MIRI, napa ku-katindi-kau. Nyumu napa nda pa-
pakatangu-akau la tau pa-mangàdatu-mu. 
18Nyumu napa nda pa-pameti-akau, nadu napa Nyungga ku-pamara-kau. Na 
lurimu napa namara nadu nyumu bau handera lai Nyungga. Nyungga, MIRI, 
mambàda panii,” wàna. 

Yerimia 40 

I Yerimia na-ndàdiku lai Nggandalia 

1I MIRI napanii dàngga nyungga ba nahàla-ka i Nembuharandàngu, na 
kimunda pamba, pa-pahàla-ka la Rama. Mbàda ngàndi-dangga nyungga lai 
nu ba dàngu la nggilibàhi-ka angu mbuu ndàbada da tau hawiangu welingu 
la Yeruhali dàngu Yahunda da pa-palaüngu ba tanawangu pangàndi la 
Mbambilu-ha. 
2Na kimunda pamba nuna napaau mehangga hi napanii, “I MIRI Alamu 
mbàda pangàdungu-naka la pa-pakabu-ya yina na paraingu. 
3Nàhu duna mbàda pahàra-nanyaka, nadu na banjaru-mu ba mbàda wunda-
naka manjala dàngu ba nda na-karadaku lai Nyuna. 

4Nàhu duku pukalu-nggunyaka yiana na nggili bàhi welingu la limamu 
dàngu pahàla-nggunggauka. Jàka mu-mbuhangu pekuna kau tundungu la 
Mbambilu, napa nyungga ma-kabubulu-kau lai nu. Tàka jàka ndau bihu, nda 
nggàra ehia. La nggubulu tana yiana peku àtalu etimu nyumu palaku la nggi 
bia na pambuha-mu,” wànangga. 
5Ba ndedi nalaku, napanii i Nembuharandàngu, “Jàka umbuhangu, pekuna 
kau beli lai Nggandalia, anana i Ahikàmu umbuku-na i Hapàngu, na pawotu-
na na hanganji Mbambilu la pa-nggumbunuru la parai - paraingu Yahunda. 
Pekuna nyumu kau ndàdiku dànya nyuna la honga rayatu, jàka ndiakai kau 
laku la nggi bia tundunya na pambuha-mu,” wàna. Hàla nawua-ngga bàlangu 
pangangu dàngu pawua juangu, hi napuli-ngga palaku. 
6Ka laku-nggunyaka lai Nggandalia la Mihipa, hi ku-ndàdiku dànya la honga 
rayatu da pa-màtangu pa-ndàdiku la tana Yahunda. 

I Nggandalia na nggumbunuru Yahunda 
(2 Hang. 25:22-24) 

7Na hanganji Mbambilu nawotu-yaka i Nggandalia pa-nggumbunuru la 
Yahunda ka na-pareta-ya mbuu ndàbana na tau na mani-kinyapa la Yahunda, 
nu na tauka na mambana milana. Hawiangu welingu la hapajia-ha da 
parawira dàngu da panjuri Yahunda da manda huharungu wikida la 
Mbambilu, darongu-yaka na ngera wotuya i Nggandalia. 
8Nu nyuda i Ihimailu anana i Netanya, i Yuhanàngu anana i Kariahu, i 
Haraya anana i Tanuhumitu, dàngu da anana i Epaï welingu la Netopa, 
hamanai i Yehanya welingu la Maaka lua-danyaka dàngu da tauda lai 
Nggandalia la Mihipa. 
9Napanii-nja nyuda i Nggandalia, “Àmbu ningudu mangàdatu-mi la pa-
huharungu wikimi la tau Mbambilu. Ndàdiku bia la parainda yiana yia, 
dàngu màtawa ka ata hanganji Mbambilu-kai. Kupii hàmu-manya duku ba 
nda nggàra ehimi. 
10Ndàdiku-wa la parai - paraingu pambuha-mi. Pa-uhingu dàngu pahàmu-wa 
nyuna angguru, wua ai dàngu mina haitungu. Nyungga wiki ku-ndàdiku la 

Mihipa dàngu kungaru-nya ngaru na rayatu, jàka era maida da tau Mbambilu 
yiahu,” wàna. 
11Nu ba tuna nu rongu-danyaka da tau Ihirailu mbuu ndàbada da maninja la 
tana Muapu, la Amungu la Endumu dàngu la parai - paraingu hawiangu, ba 
na-pahia-nja hawiangu da tau Ihirailu paraïna hanganji Mbambilu ka da-
ndàdiku la Yahunda, dàngu ba mbàda wotu-nanya panjadi nggumbunuru i 
Nggandalia. 
12Jia-duyaka hi da-dunjaku-nja da pangiangu na ngia papai - ihanguha, hi 
dabeli la Yahunda. Mai-danyaka la Nggandalia la Mihipa, dàngu dira 
danguha da angguru dàngu da wua ai pa-pauhi-da. 

I Nggandalia ba pameti-ya 
(2 Hang. 25:25-26) 

13Hàlaka nu, i Yuhanàngu dàngu ba hapajia-ha da parawira da manda 
huharungu wikida la muhu, damai lai Nggandalia la Mihipa 
14hi dapanii-nya, “Mupi-nyaka dumu i Mbaalihu hanganji Amungu ba mbàda 
palewa-nanyaka i Ihimailu la pa-pameti-kau?” wàdanya. Tàka i Nggandalia 
nda nawai-aya na paniida nyuda. 
15Hàla ba nawàngu pa-kangunguhu panii-nanyaka i Yuhanàngu lai 
Nggandalia, “Nahàmu-pa ka kulua pa-pameti-ya i Ihimailu; nda ningua haàtu 
mapinya jàka nggamu mawunda-ya nuna. Nggikina hi puli bianya ka lupa 
na-pameti-kau? Nuna napa jia-yaka na ma-pawiti-nya mbuu ndàbana na tau 
Yahunda na mambàda pauhi lai yiahu dàngu nyumu, hilu pai - paihangu-
nanyaka, tàka jia-yaka nuna napa na pa-tàlaru wàna nggubulu-na na rayatu 
na mani-kinyapa la Yahunda,” wàna. 
16Tàka nahema i Nggandalia, “Màtangu! Na papanii-mu rukuna i Ihimailu 
nda ma-tubangu-aya!” wàna. 

Yerimia 41 

1La wulangu pihu ndaungu nuna, i Ihimailu anana i Netanya umbuku-na i 
Elihama nalaku kariangu tau hakambulu la Mihipa palua tomaya i 

Nggandalia. (I Ihimailu haàtu wàla wua maràmba-ya parawira janggaya la 
pa-hanganji.) Ba talànga angu nganguda mbuu ndàbada, 
2i Ihimailu dàngu da tau hakambulu karia-na da-butuhu-ha da hapandada hi 
da-pameti-ya i Nggandalia, na nggumbunuru pawotu-da da tau Mbambilu. 
3I Ihimailu na-pameti-mbuha mbuu ndàbada da tau Ihirailu da maninja 
anguna i Nggandalia la Mihipa, dàngu mbuu ndàbada da tanatara Mbambilu 
da ma-talànga ninja lai nu. 
4Hilu hau lodu, ba ndedi napi-nyapa tau na pameti-nanya tau i Nggandalia, 
5tàka-danyaka da tau walu kambulu welingu la Hikimu, Hilu, dàngu 
Hamaria. Nyuda da-kikiru-mahaka da wulu njerida, dahira-ha da pakida, 
dàngu daka - kàriha da ihida. Ngàndi-danya uhu nggàndumu dàngu 
kaminyangu ka wotu maraku la Umana i MIRI. 
6Ka luhu-nanyaka i Ihimailu welingu la Mihipa hi nalua pa-tàbuku-ha. Dàngu 
hiina ba napanii, “Mai ka talua pa-tàngaru-ya i Nggandalia,” wàna. 
7-8Ba datàka-kika la padua paraingu, i Ihimailu dàngu da tauna pakiringu-
madua-danyaka pa-pameti-ha. Tàka da tau hakambulu da anguda nyuda nu 
dapanii lai Ihimailu, “Àmbu pameti-dukama! Ningupa lai nyuma dua ngia 
ngara uhu nggàndumu dàngu mina haitungu-ma, dàngu manggaluwangu. 
Mbuu ndàbada ma-kawini-nja la hambeli paraingu,” wàdanya. Jia-duyaka i 
Ihimailu hi nda na-pameti-ha, tàka hawiangu na-pameti-ha, da metida da-
kawuka-maanja daa la humuru. 
9Na humuru nuna, humuru bokulu-maya pa-pandoi-na i Hanganji Aha ba 
jiaya na bera-nanya paraïna i Mbaeha hanganji Ihirailu. 
10Tunaka nu i Ihimailu nayàpa hàlaha da ana maràmba kawini dàngu mbuu 
ndàbana na tau na mani-kinyapa la Mihipa da pambàda pakata-na i 
Nembuharandàngu lai Nggandalia, ka namangga-nja ba wàna. I Ihimailu na-
tanawa-nja nyuda hi nalaku karia-nja hanggangu la ngaba Amungu. 

11I Yuhanàngu anana i Kariahu dàngu mbuu ndàbada da parawira da ma-
karia-nya nyuna darongu-yaka na ruku akatu-na i Ihimailu. 
12Nyuda dàngu da tau la limada dalua payaulu-ya, hi datoma-nya la tàma 
bokulu la Nggimbiungu. 
13Ba daita-yaka i Yuhanàngu dàngu da parawira kariana ba nàmunja, da pa-
tanawa-na i Ihimailu, lalu mbana nggaüru-ha, 
14ka punjilungu-danyaka hi dapalai tomaha i Yuhanàngu dàngu karia-na. 
15Tàka i Ihimailu dàngu da tau mawalu pakaria-na danggepi tamòhuku-ma-
a hi dapalai la tana Amungu. 
16Tunaka nu i Yuhanàngu dàngu da parawira - parawira-na da-pauhi-nja da 
panjuri, da kawini, da anakeda dàngu da mapawai ngaba la uma hanganji 
da pambàda tanawa-na i Ihimailu ba nahàla pa-pameti-ya i Nggandalia. 
17-18Mbuu ndàbada nyuda mangàdatu-danjaka da tau Mbambilu, nadu i 
Ihimailu ba na-pameti-duyaka i Nggandalia na pawotu-na na hanganji 
Mbambilu pa-nggumbunuru la paraingu nuna. Ba tuna, palai-danyaka la 
Mehiru. Nàhu la ànda da-pànjangu la Kimuhàmu lihina la Mbetulehimu. 

Yerimia 42 

Na rayatu dakarai-ya i Yerimia la pa-hamaya-nja ndumada 

1Hàlaka nu mbuu ndàbana na tau, ma-matua anakeda, pa-kariangu da 
parawira - parawira, papohu-nja i Yuhanàngu anana i Kariahu dàngu i Aharia 
anana i Hohaya damai 
2lai nyungga, hi dapanii, “Ama, hama tuna na paita wikimu ama, nyuma yia 
àmangu madangu, nàhu hawutu-ki-amaka. Makamahi-nggau ama, kau 
hamaya-nggama ndumama lai MIRI Ala na palumu-mu. Hamaya àru-nggama 
ndumama nyuma yia manii - i-nggamapa, 
3ka na-paita-nggama i MIRI Ala jàka la nggini-kama bàdi malaku ningu 
dàngu jàka nggàraya bàdi na pawunda-ma,” wàda. 

4Kuhema nyungga, “Hàmudu jàka tuna nu. Ku-kataku-maya duku na 
pakarai-mi. Napa ku-hamayangu lai MIRI, Alanda, jiapa nda nggàra wàna na 
hemana, napa ku-patàka-nggainya mbuu ndàbana; nda ana haumbu duku 
napa pawini-nggunggai,” wànggu. 
5-6Nyuda dapanii-ngga, “Makarai-kau ama kau hamayangu lai MIRI Alanda, 
nadu nyuma ba karadaku lai Nyuna wàmaka, ka peku hàmu belina na 
hadama. Jia-duya, nahàmu ka nda nahàmu-kai na pa-patàkangu welingu lai 
MIRI, matundu-manya duma. Màta bia i MIRI ka hakahii ma-patutungu 
dàngu paràka pawaiya hanggangu lai nyuma, jàka era nda patundu-manya 
mbuu ndàbana na pareta-na i MIRI lai nyuma la ngarumu nyumu,” wàda. 

Na hemana i MIRI ba na-hamayangu i Yerimia 

7Palàngangu hakambulu lodu i MIRI napanii-ngga nyungga. 
8Ka paau-nggunyaka i Yuhanàngu hamanai da parawira-na dàngu mbuu 
ndàbana na tau hawiangu da mamai karia-nya nyuna. 
9Nyungga kupanii-nja nyuda, “Nyimi mikarai-ka nyungga la pa-patàka-nya 
na pa-kamahi-mi lai MIRI, Ala Ihirailu. Ba tuna napanii i MIRI, 
10‘Jàka mi-mbuhangu nyimi pa-padaingu la tana yiana, napa kudanda-nggai 
nyimi, nda kupuha-akai; napa ku-pahada-nggai nda ku-panjoru-akai. Lalu 
hawina-ka ba ku-patàka-nyaka na hanggàmaru lai nyimi. 
11Àmbi hilu mangàdatu-nya na hanganji Mbambilu. Nimangga duku 
Nyungga la padua-mi la pa-pahàla-kai nyimi welingu la kuaha-na. 
12Nadu Nyungga ba kumila-nggai eti, napa kujuju-ya na etina na hanganji 
Mbambilu ka namila-nggai eti, dàngu ka napuli-nggai pabeli. Nyungga, 
MIRI, mambàda panii,’ ” wàna. 
13-15Tàka nyimi mani-kinggai-pa la Yahunda àmbi patidungu-du lai MIRI 
Alami dàngu àmbi paniidu, “Nda mabihu-a duma pa-ndàdiku la tana yiana. 
Laku la Mehiru wàma duma dàngu ka ma-engangu ningu lai nu wàma. Lai 
nu nda mahili ràngga-ayapa na pabera, nda pahili rongu-apa lingu taropitu 
ma-paaungu pa-pahànjalungu, dàngu nda mahili pàda-anyapa na rimbangu,” 

àmbi wàmidu. Jàka pa-tongguru-maminja da etimi la palaku la Mehiru, 
dàngu pa-ndàdiku lai nu, yiana-yaka na lii pa-patàkangu welingu lai MIRI 
Mahupu-mbiha, Ala Ihirailu lai nyimi: 
16“Na pabera dàngu na rimbangu na pa-mangàdatu-mi napa nakeha-manggai 
lundu la Mehiru dàngu nyimi napa mimeti la tana nuna. 
17Mbuu ndàbana na tau na ma-patidungu la palaku la Mehiru dàngu pa-
ndàdiku lai nu, napa dameti la pabera, jàka ndia dameti ruku rimbangu jàka 
ndia panyaki pa-nggàbalungu. Nda haàtu-mbu napa mamara welingu la pa-
tàlaru wàngu na-papatàka-nggu lai nyuda; mbuu ndàbada napa dameti hàla. 
18Hama tuna Nyungga, MIRI Ala Ihirailu ba ku-huburu-nya na hàngganggu 
dàngu na karaü etinggu la ma-mandapu-nya na Yeruhali, tuna numbu napa 
ba ku-huburu-nya na karaü etinggu lai nyimi malaku la Mehiru. Na tau napa 
na-mangginggitu ba naita-kai; napa da-pawawa-kai nyimi, dàngu na tamumi 
napa jia-yaka na pa-ràtungu wàngu. Ndai hili ita-ayapa nyimi yiana na tana 
na lukumi,” wàna. 
19Hàla hilu panii-nggunyaka, “I MIRI mbàda wuangu-naka pareta, nyimi 
mani-nggaipa la Yahunda, ka àmbi lakudu la Mehiru. Jia-duyaka nu hi ku-
panamu hahanggai nàhu 
20ba mbàda wunda-miki hau njala bokulu nyimi. Mikarai-ka ka ku-
hamayangu lai MIRI Alanda ndumami nyimi, dàngu mi-paràndingu-ka la 
pawànya mbuu ndàbana na papanii-na i MIRI. 
21Nàhu nyungga ku-patàka-nggainyaka na pa-patàkangu welingu lai MIRI lai 
nyimi, tàka nyimi ndai bihu patundu-nya nu na lii pa-patàkangu. 
22Jia-duya nu, namu-maya: la tana na-parinju-mi palaku ningu pa-engangu, 
napa mimeti la pabera, jàka ndia ruku rimbangu jàka ndia la panyaki pa-
nggàbalungu,” wàna. 

Yerimia 43 

I Yerimia ba karia-nya la Mehiru 

1Na lii pa-patàkangu welingu lai MIRI, Ala Ihirailu, ba lupangu ku-patàka-
manya bàdi la rayatu, wànggu mbàda patàka hàla-manggu-nyaka. 
2Hàla i Aharia anana i Hohaya dàngu i Yuhanàngu anana i Kariahu hamanai 
mbuu ndàbada da tau hawiangu da mangamba panii-danyaka lai nyungga, 
“Kambàliku-munya, i MIRI Alama nda na-paràha-anggau pahiri-nggama 
palaku pa-engangu la Mehiru. 
3I Mbaruku anana i Neria-maka nu na marunda-kau papapa-nggama nyuma, 
hi peku kuaha-na-nggama tau Mbambilu dàngu ka pameti-kama jàka ndia ka 
palaü-nggama la Mbambilu,” wàna. 
4Tàka i Yuhanàngu hamanai mbuu ndàbada da parawira dàngu na rayatu 
nda dabihu patundu-nya na pareta-na i MIRI la pa-ndàdiku la Yahunda. 
5I Yuhanàngu dàngu mbuu ndàbada da parawira da-karia-nya la Mehiru, 
nimbihu biana na tau na mani-kinyapa la Yahunda, hamanai mbuu ndàbada 
da tau da mambàda beli welingu la hau tana na ngia pa-tanyàlangu-da. 
6Mini, kawini, anakeda, dàngu da ana maràmba kawini, da pa-pakata-na i 
Nembuharandàngu lai Nggandalia, ka namangga-nja ba wàna, papohu-ngga 
nyungga dàngu i Mbaruku, pangàndi hàla-kama la Mehiru. 
7Nyuda lawa-danya na pareta-na i MIRI, nu hi dalaku la Mehiru datoma-ma 
la paraingu Tàhapanihu. 
8Lai nu napanii-ngga nyungga i MIRI, 
9“Pitiwa watu - watu bokulu kau taninja la tana, la lihi pindu tama la uma 
pareta paraingu. Tàngaru-manya wihuna ka peku ita-danggau paraï da tau 
Yahunda bau wundaya nuna. 
10Hàla kau paniinja nyuda, nu Nyungga MIRI Mahupu-mbiha, Ala Ihirailu, 
napa ku-paràha-nya ka namai na atanggu i Nembukatunehàru hanganji 
Mbambilu, la pangiangu yiana. Dàngu la pinuda da watu da patani-mu la 
tana, napa nyuna na-pahada-nya na kanjàka hanganji-na hamanai ba 
nawulu-ya na maü pa-hanganji-na. 



2015 

 

 
Na Huratu Matua 

© 1995, Indonesian Bible Society. 
 

 
 

 

 

 

11Napa namai i Nembukatunehàru hi na-panyàku-ya na Mehiru. Tàka da tau 
pa-kawuku la pameti ruku panyaki pa-nggàbalungu, napa dameti ruku 
panyaki pa-nggàbalungu. Da pa-kawuku la pa-tanawangu napa pa-palaüngu-
haka ba tanawangu-ha, tàka da pa-kawuku la pameti la pabera napa dameti 
la pabera. 
12Napa Nyungga ku-paroka-ha da epi la uma - uma marapu tau Mehiru, 
dàngu napa na hanganji Mbambilu hi natunu-ha da kahala hada marapu la 
uma - uma marapu nuda jàka ndia hi na-palaü-nja la tanana. Hama tuna na 
haàtu mini pawangu ba na-paili-ha da pakina da ma-pawutu, tuna numbu na 
hanganji Mbambilu napa ba na-kanjeku pabulu-ya la Mehiru hàla hi na-
hadangu palaku beli dàngu nda ningu ma-paratahu-nya. 
13Da katoda marapu la Haliupolihu la Mehiru, napa na-palàjaru-ha, dàngu 
da uma marapu la Mehiru napa natunu pambuta-ha,” wàna. 

Yerimia 44 

Na lii pa-patàkangu welingu lai MIRI nduma tau Ihirailu la Mehiru 

1I MIRI napanii dàngga nyungga rukuda da tau Ihirailu mbuu ndàbada da 
ma-ndàdiku la Mehiru, nu la paraingu Mikundulu, Tàhapanihu, Mepihu 
dàngu la ngaba mbara luru. 
2Yiana-yaka na lii pa-patàkangu welingu lai i MIRI Mahupu-mbiha, Ala 
Ihirailu lai nyuda, “Nyimi wiki mbàda hakahii-minyaka na pa-tàlaru wàngu 
na pa-panggàna-nggunya na Yeruhali dàngu mbuu ndàbada da paraingu 
hawiangu la Yahunda. Lundu nàhumbu da paraingu nuda jiapa-maya na 
kabuda dàngu nda ningu mangia-nja. 
3Nu hi tuna nu rukuna ba nanjala na ma-mandapu-nya, hi kiri hàngganggu. 
Dawotu kameti maraku dàngu dalumu-nja da marapu, làti ndedi da-
handàkangu-ma nyuda wiki palumu-nja hama-mbunai nyimi dàngu da boku 
la mangilu-mi. 
4Nua naingu-mana Nyungga ba ku-palewa-nggainja da atanggu da wunangu, 
da mahiri-nja nyuda pawunda ma-akatu na pakaraü-nggu eti. 

5Tàka nyimi ndai bihu parongu dàngu ndai bihu paeti wànja. Ndai bihuma 
pa-pànjangu pawunda ma-akatu, nu la pawotu kameti maraku la marapu - 
marapu. 
6Kirina nuna-duka hi ku-hanubuku-nya na hàngganggu dàngu na karaü 
etinggu la parai - paraingu Yahunda dàngu la ànda - ànda la Yeruhali. Mbuu 
ndàbada kutunu-ha hi lupa kanànda-kia-haka dàngu hi nabulu hama tuna 
nàhu na paita. 
7Nàhu Nyungga, MIRI Mahupu-mbiha, Ala Ihirailu, ku-paàra-nggai nggikina 
nyimi hi miwunda-ya na maparuu-nya na hanggàmaru nda najaru la wikimi 
nyimi. Ka patalàru hàlaya na tau wàmika nu – mini, kawini, anakeda dàngu 
anarara – hi lupa nda haàtu ndoku welingu la banjaru-mi pa-mànjabii? 
8Nggikina nyimi hi miwunda-ya na hangia - hangia na pa-karaü wàna na 
etinggu? Mimai nyimi pa-ndàdiku yiahu la Mehiru, na tana tau hangàdangu, 
tàka nyimi hi mi-hamaya dàngu hi miwotu-nja kameti maraku da marapu-
na na tana nuna! Ka mbuhangu-minyaka nu pa-palàjaru-ya na wikimi ka na-
pawawa-kai paraï mbuu ndàba banjaru la pinu tana tàka hi jiaya na pa-
ràtungu wàngu? 
9Mbàda maromba-minjaka mbuu ndàbada da ma-akatu da pawunda la tana 
Yahunda dàngu la ànda - ànda la Yeruhali paraï da boku la mangilu-mi, paraï 
da hanganji Yahunda dàngu da papaha-da, hamangui nyimi dàngu da 
papaha-mi? 
10Tàka lupa la lodu nàhu nyimi ndai pa-wawangu-ma wikimi. Ndai maraku-
mangga Nyungga dàngu ndai luri tundunja da uku da pawua-nggunggai 
nyimi dàngu da boku la mangilu-mi. 
11Jia-duyaka nu, Nyungga, MIRI Mahupu-mbiha, Ala Ihirailu, napa kulawa-
nggai dàngu ku-pakabu hàlaya na Yahunda nggubulu-na. 
12Dàngu jàka ningu tau Yahunda marihi, ma-rinjungu palaku la Mehiru pa-
ngiangu lai nàhu, napa da-tàlaru ndàba. Nyuda mbuu ndàbada, ma-matua, 
anakeda, napa dameti la Mehiru la pabera jàka ndia la rimbangu. Napa na-

mangginggitu na tau na maita-ha nyuda dàngu napa pa-pawawa-ha. Na 
tamuda jia-yaka napa na pa-ràtungu wàngu. 
13Hama tuna ba kuhuku-nya la Yeruhali, tuna numbu napa ba kuhuku-nja 
nyuda da ma-ngiangu la Mehiru. Napa nyuda dameti la pabera, la rimbangu 
jàka ndia la panyaki pa-nggàbalungu. 
14Welingu la tau Yahunda da marihi, da mambàda laku la Mehiru la pa-
ngiangu lai nu, nda haàtu-mbu napa mamara jàka ndia maluri. Nda 
ningumbu haàtu napa mabeli la Yahunda, jiapa-kai ka lalu rinjungu-aha. 
Langatàka, nda ningu-apa mabeli, hinggilu-da ba mapira-aha da mawàngu 
pa-hinggilu-a,” wàna. 
15Hàla mai-danyaka ba dira danguya na tau lai nyungga, nu mbuu ndàbada 
da tau mini da mapinja da papaha-da ba dangàndi-nja kameti maraku da 
marapu, dàngu mbuu ndàbada da kawini da ma-talànga ndolaku lai nu, jia-
mbuha da tau Ihirailu da ma-tandapu la Pàturu la Mehiru mbara luru. Da 
panii lai nyungga, 
16“Nda mabihu-a duma nyuma parongu-ya jàka nggàraya na papanii-mu lai 
nyuma la tamuna i MIRI. 
17Mbuu ndàbada da pambàda ràndima, napa mawunda-maha duma. Daingu-
mama duma napa ba mangàndi-nya kameti maraku na Hanganji kawini 
Awangu, dàngu ba maburi-nya wai angguru maraku lai nyuna hama tuna na 
pakàli wàda la parai - paraingu Yahunda dàngu la ànda - ànda la Yeruhali 
paraï da boku la mangilu-ma, paraï da hanganji-hanganji dàngu da mapawai 
ngaba la pareta lai nyuma, hamanai nyuma wiki. La rehi nuna nyuma 
najàmu-nggama pangangu, ma-mbokaru, nda nggàra ndoku ma-handuka-
nggama. 
18Tàka ba ma-jiaka-ka pangàndi kameti maraku la Hanganji kawini Awangu, 
dàngu ba nda mahili buri-apa wai angguru maraku lai nyuna, ka njaka 
ndàbana-nggamaka; da anguma meti-danyaka la pabera dàngu la rimbangu,” 
wàda. 

19Tunaka nu hi dapanii da kawini, “Da-patunju-ma duma da mini leima hi 
ma-pandoi roti mahama hadanya na Hanganji kawini Awangu dàngu hi 
matunu-nya kameti hamanai hi ma-maraku-nya angguru nu na marapu-ma,” 
wàda. 
20La mbuu ndàbada da mini dàngu da kawini da mahema tuda nu, kupanii, 
21“Bai kakaya nda napinja i MIRI jàka ndia na-maromba-njaka da kameti 
maraku da pawotu la parai - paraingu Yahunda dàngu la ànda - ànda la 
Yeruhali paraï da boku la mangilu-mi, paraï da hanganji - hanganji dàngu da 
mapawai ngabami, hamanai na rayatu la tana yiana dàngu paraïmi nyimi? 
22-23I MIRI nda nahilu noru-anyapa ba naita-kai bai ngàndinja kameti maraku 
da marapu hawiangu. Nuna na pawunda-mi ma-akatu-ya dàngu maànga-ya. 
Mbàda njala-mika nyimi lai MIRI dàngu ndai manundu la pareta - pareta-na. 
Jia-duyaka nu nàhu-maaka na tanami ba nakabu hi lupa nda pahilu ngia-
anyapa, dàngu na tamuna patu-yaka pa-ràtungu wàngu. Na tau na maita-ya 
na-mangginggitu wànya,” wànggu. 
24-25Hàlaka hi kupanii-nja nyuda mbuu ndàbada, ri - rihi ba hapajia-ha da 
kawini, ba tuna yia na paniina i MIRI Mahupu-mbiha la tau Yahunda da ma-
ngiangu la Mehiru, “Nyimi dàngu da pa-pahami mbàda harangu-mika la 
Hanganji kawini Awangu bai tununya kameti maraku napa dàngu bai 
wotunya wai angguru nyuna. Nuna na paràndi-mi mi-patutu-manyaka. 
Hamudu nu! Wunda biaya jàka nggàraya nu na paràndi-mi! 
26Tàka nàhu ronguya jàka nggàra wànggunggai nyimi, ha tau Ihirailu la 
Mehiru: Nyungga, MIRI, harangu-nggunyaka wànya na tamunggu na ma-
mangunju, nu nyimi nda kupahia-anggai-pa pawànya na tamunggu bai tu 
hau pa-ràndingu. Nyimi nda uku-apa, ‘Nyungga ku-harangu lumuna i Ala na 
maluri!’ àmbi wàmidupa. 
27Napa Nyungga kuhimbu-nggai wihuna ka peku hanggàmaru-mi dàngu 
àmbu peku ngudu hàmumi, hi lupa mimeti hàla, la pabera jàka ndia la 
panyaki pa-nggàbalungu. 

28Ana tau mapira-aha napa da ma-malundungu dàngu da mabeli la Yahunda 
welingu la Mehiru. Ka ita-danyaka napa paraï mbuu ndàba tau Yahunda da 
maninja la Mehiru jàka jia na paniida nyuda, hi na paniinggu Nyungga na 
ma-hàrangu. 
29Napa Nyungga ku-patàka-nggainya na hanggàmaru la pa-ngiangu yiana ka 
mbutiya lai nyimi na hukungu na pa-kawuku-nggu ndumami nyimi ba 
nanjadi langatàka-ma. 
30I Hòpura hanganji Mehiru napa kupuli-nya la muhu - muhuna na ma-
mbuhangu pa-pameti-ya, hama tumana ba kupuli-nya i Hendikia hanganji 
Yahunda lai Nembukatunehàru hanganji Mbambilu, na muhuna na ma-
mbuhangu pa-pameti-ya,” wàna. 

Yerimia 45 

Na paràndi-na i Ala lai Mbaruku 

1La ndaungu papatu wàna na pareta-na la Yahunda i Yuyakimu anana i 
Yuhia, i Mbaruku na-tulihu-ha jàka nggàraha da patiki-nggunya. Hàla hi ku-
patàka-nja lai nyuna 
2da puluna i MIRI, Ala Ihirailu. I MIRI napanii, “Mbaruku, 
3nyumu muhali ura dedimu tumu yia, ‘Ai ha, ura dedi langatàka manggu-
nya nyungga yia! Na handuka-nggu lalu mbana danguda, tàka i MIRI hilu 
bonja-mananjai pa-mayila wàngu. Onja-nggunyaka pahali ura, nda ni ndoku-
manya na ngudunggu!’ ba wàmu. 
4Ha Mbaruku! Nyungga, MIRI, talànga nyànggaru-nggunya na pambàda 
pahada-nggu, dàngu talànga buta-nggunya na pambàda pamula-nggu. 
Nggubulu-na na pinu tana tu hàla-manggunya nu. 
5Nggikina nyumu hiu mbuhangu la pa-parihi mehanggau? Àmbu tumu nudu, 
ha Mbaruku! Nggubulu-na na tau la pinu tana kuhuku wànya pa-tàlaru 
wàngu, tàka nyumu nda jia nda mara-amu napa. Jiapa nda la nggikau 
mulaku ningu, nyumu napa daingu lurimu. Nyungga, MIRI mambàda panii,” 
wàna. 

Yerimia 46 

Na kàkuna na Mehiru la Kàrakemihu 

1I MIRI napanii-ngga nyungga rukuda da banjaru, 
2pakiringu na Mehiru. Napanii-ngganya rukuna i Neku na hanganji Mehiru, 
na pa-pakàku la Kàrakemihu lihi Luku Epuràtu paraïna i Nembukatunehàru 
hanganji Mbambilu la ndaungu papatu wàna na pareta-na i Yuyakimu, 
hanganji Yahunda. Yiana-ya na papanii-na i MIRI rukuna nuna, 
3-4“Da parawira Mehiru dawara-nya na pa-wolakungu hawaritu la pambada, 
‘Padàka-ha da nimbumi! Hauwa kalembi bàhi dàngu tuuwa nggubi waja! 
Hawaritu-ha da temingu dàngu tamawa la angu pamba! Nyimi, pamba li la 
njara, wotuha da hela! Kaliti-ha da njarami, ndàharangu kai pa-hànjalungu!’ 
wàda. 
5Tàka Nyungga, MIRI, kuita-ha nyuda da-kandulingu paraï pa-mangàdatu. 
Da panjuri-da pa-pakàku-ha hi dapalai paraï pa-mangàdatu dàngu nda 
nggilaku-da la kajia. 
6Da ma-ànjaru nda damàka pawala wikida, dàngu da mambeni hanggangu 
nda damara-a welingu la muhu. Da-tunjuru hi danjoru hu dia, la hingi Luku 
Epuràtu. 
7-8Nggamuya nàmu na mahei hama tuna na wai Luku Nilu, hama tuna luku 
maiwa pahupu hingingu-ya? Nu jia-duyaka na tana Mehiru. Na mapanii, 
‘Napa ku-hadangu hi ku-kuaha-ya na pinu tana. Napa ku-patàlaru-ha da 
paraingu hamanai da ma-mandapu-nja. 
9Parimbungu-wa, ha njara! Nggàduku-wa ha kareta! Ndàharungu-wa ha ma-
kaborangu matanggu ngàndi temingu welingu la Hundangu dàngu Limbia. 
Dàngu nyimimbu ha mamàhi papana welingu la tana Lindia,’ ” wàna. 
10Tàka nyungga Yerimia kupanii ba jia-yaka yiana na loduna i MIRI Ala 
Mahupu-jangga dàngu Mahupu-mbiha; la lodu nuna tungu-nanya hilu la 
mbuu ndàbada da muhuna. Na hapanda-na nanganja nyuda lundu mbihuna, 

dàngu naunu-nja da riada lundu dirana. Na lodu yiana i MIRI Mahupu-mbiha 
rupu-nanjaka da kameti-na hu dia, la hingi Luku Epuràtu. 
11Ha ma-mandapu-nya na Mehiru, milua-wa pahimbu muru la 
Nggiliatu! Tàka jiapa-kai ba tuna nda ningua muru ma-pahàmu-kai nyimi. 
12Na hadamu na ma-pamakiangu anguna, napi hàla-manyaka ba - banjaru. 
Na kaladaku-mu narongu-mayaka la nggubulu pinu tana. Na panjuri haàtu 
na-hakimbatu ningui la haàtui, hi da-kawàra njoru patiri nggubulungu la 
tana. 

Na tàkana i Nembukatunehàru 

13Ba jiaya na tàkana i Nembukatunehàru hanganji Mbambilu la pa-hànjalu-
ya na Mehiru, i MIRI napanii-ngga nyungga, 
14“Ha Yerimia, pakada-nyawa na lii langu yiana la parai - paraingu Mehiru 
nu la Mepihu, la Mikundulu dàngu la Tàhapanihu, ‘Rimangu-wa la pa-
pajàrungu wikimi nadu mbuu ndàbada da mangumi napa ba pa-pamolu-nja 
la pabera. 
15Nggikina na Apihu, na marapu-mi na ma-kapàru hi mbàda palaina? Nadu 
i MIRI ba mbàda talu-duna-nyaka nyuna!’ wàna. 
16Dadangu da tanatara-mi napa da ma-hembangu hi danjoru. Nyuda dapanii 
dàngga anguda, ‘Màla ka tabeli la banjaru-nda ka peku maranda welingu la 
hapanda muhu,’ wàda. 
17Wua-nyawa tamu bidi na hanganji Mehiru, ‘I tanggu kariwatu na manda lu 
tanggidangu,’ wàminya. 
18Nyungga Ala maluri, Nyungga Hanganji-ka, MIRI Mahupu-mbiha. Hama 
tuna na Palindi Tamburu, na ma-kahuluku la manggawa palindi - palindi, 
dàngu na Palindi Kàramilu na ma-kahuluku la dita pinu tehiku, tuna nu na 
kapàru-na nyuna na mamai pa-hànjalu-kau nyumu. 
19Hawa - wanjiru-wa dimi, ma-mandapu-nya la Mehiru, ka tanawa-nggai 
dàngu ka laku ngàndikai! Na Mepihu napa kanànda-yaka, pangia malinggitu-
yaka ba nda ningu mangia-nya. 

20Na Mehiru hama ana hapi mbokaya, tàka nangguma-nya paraïna walabau 
muru weli diangu. 
21Jiapa da tanatara pahewa-na nda da-duluku-mbu hama tuna ana hapi ma-
tanyàbilu-ya. Nda damàka-a nyuda pa-patorungu. Mbuu ndàbada da-
punjilungu hi dapalai ka peku marada. Na lodu hukungu-da tàka-nanyaka; 
jia-mayaka na rehi nggàna-naha pa-tàlaru wàngu. 
22Nawala wikina na Mehiru ba dàngu kahiriku-na hama tuna ularu, nadu da 
tanatara muhu ba mareni-ama-daka. Da-nàhaku wànya kataka hama tuna na 
tau na mapunggu ai 
23dàngu na ma-pawaila-nya na omangu mbànitu na manda peku palumbu 
làpahu-nya. Na tanatara muhu nda pataü-aya, darihi dangu welingu la 
kabala. Nyungga, MIRI, kupanii. 
24Na ma-mandapu-nya na Mehiru papamakia-ha napa nadu ba na-pakàku-
duhaka paraï banjaru weli diangu. Nyungga MIRI mambàda panii,” wàna. 
25I MIRI Mahupu-mbiha, Ala Ihirailu, napanii, “Napa kuhuku-nya Nyungga 
na Amungu na marapu welingu la Tembi, papohu-nya nggubulu-na na 
Mehiru dàngu da marapu dàngu da hanganji-da. Na hanganji Mehiru dàngu 
mbuu ndàbada da tau da mawotu-nya nyuna 
26napa ku-pakata-nya lai Nembukatunehàru hanganji Mbambilu dàngu da 
tanatara da ma-mbuhangu pa-pameti-ha. Tàka la malamiri, na Mehiru napa 
nahilu ngianya hama tuna welingu. Nyungga, MIRI, mambàda panii,” wàna. 

I MIRI napa na-pahàla-ya na banjaru-na 

27“Ha banjaru-nggu Ihirailu, àmbi mangàdatu! Ha atanggu Yakupu, àmbu 
kandàndaku! Napa ku-pahàla-kai nyimi dàngu da wàla wuami welingu la 
tana ma-maliru, la ngia pa-tanawangu-mi. Napa nyimi mibeli dàngu mi-
ngiangu la tanami dàngu mànjaku-mi. Napa nyimi miluri dàngu mambiru-
mi; nda ningua paràka pa-mangàdatu-mi. 
28Jia-duya àmbi mangàdatu-du, ha banjaru-nggu, napa kumai pa-pahàla-kai 
nyimi. Da banjaru, na ngia pa-paihanggu-nggai, napa ku-patàlaru-ha mbuu 

ndàbada, ba tuna nyimi nda tunggu-nggai nua. Tubana, napa ndai hinggilu-
a welingu la hukungu tàka na hukungu-nggu lai nyimi namola dàngu pa-
namatungu la pawàngu. Nyungga, MIRI, mambàda panii,” wàna. 

Yerimia 47 

Na lii pa-patàkangu-na i MIRI na ngerana na tana Pilitingu 

1Ba ndedipa na kaluluku-nya na Nggaha paraïna Hanganji Mehiru, napanii-
ngga nyungga i MIRI na ngerana na tana Pilitingu. 
2I MIRI napanii, “Tàngaru, na wai na-lulungu weli diangu hi nambinu wuha 
hama tuna na luku na maiwa ba na-làndahu-nya na tana dàngu ihina, da 
paraingu pa-kariangu da ma-mandapu-nja. Na tau napa na-kaladaku pakarai 
pa-ndulangu tàka nggubulu-na na rayatu na-padudurungu. 
3Napa nyuda darongu kangguruku njara, lingu tanggihiku kareta, dàngu 
kanggeriku-da da ndutungu-da. Da mamangu anangu napa da-malijangu 
ihida hi nda dahilu patanda-mbunjapa da anada. 
4Toma-mana-nyaka na rehina na banjaru Pilitingu la pa-patàlaru-ya mbuu 
ndàbana hi lupa nda na-ngalangu pa-ndulangu na Tiruhu dàngu na 
Hindungu. Napa Nyungga MIRI, ku-patàlaru hàlaya na tau Pilitingu da 
marihi welingu la Kareta. 
5Na tau Nggaha napa natuni-ya hawina bokulu; na ma-mandapu-nya na 
Àhakelungu nda da-kaminya. Lupa pirangu-mapa na tau Pilitingu na marihi 
ba na-handuka pangalangu? 
6Nyimi mi-warangu, ‘Lundu pirangu-mapa nyumu bau làndahungu, ha 
hapanda-na i MIRI? Beliwa la tikumu dàngu pa-engangu-wa lai nu kau 
kamàndalu!’ wàmi. 
7Tàka jia peku-nakaka pa-kamàndalu, jàka era pareta-nggunya la pa-
kaluluku-nya na Àhakelungu lupa na ma-mandapu la hingi tehiku?” wàna. 

Yerimia 48 

Na ngerana na tana Muapu 

1Yiana-yaka na papanii-na i MIRI Mahupu-mbiha, Ala Ihirailu na ngerana na 
Muapu, “Ura dedi-ana-nyaka na ma-mandapu la Nembu, na paraingu-da ba 
tanyungguru-nanyaka! Na Kiriyataïmu pawàhi-yaka, na tindingu-na na ma-
kapingatu pa-pakabu-yaka, lupa da-makia da ma-mandapu-nya, 
2molungu-nanyaka na pa-hamemu wàna na Muapu. Na muhu mbàda wàhi-
nanyaka na Hehimbungu dàngu lai nu da pakaka-nya la pa-pamolu-nya 
nggubulu-na na banjaru Muapu. Pa-pànjangu-haka napa da talia nggoru la 
paraingu Màtumingu, nadu ba làndahu-nanya napa paraï tanatara. 
3Ronguya! Na kaladaku-na na ma-mandapu-nya na Horunaïmu, ‘Tàlaru-
yaka! Làjaru-yaka!’ wàda. 
4Na Muapu nambuta-ka! Na kaladaku-da da anakeda parongu-maha lundu 
tàka la Huawàru. 
5Ronguwa talia nggoru mahii la ànda kandekalu la Luhitu, dàngu talia 
nggoru ma-padudurungu la ànda pa-kamburungu la Horunaïmu. 
6‘Parenggangu! Pamara-ya na lurimu! Palaiwa hama tuna kalandai matàmba 
la maràda telangu!’ wàda. 
7Muapu! Nyumu mumonu-nya na kapàrumu dàngu na wulumu. Tàka nàhu 
nyumu wiki napa pa-pakàku-kau. Na Kamuhu na marapu-mu, papohu-nja ba 
hapajia-ha da ratu dàngu ba hapajia-ha da mapawai ngaba na pa-palaüngu-
ha napa la ngia pa-wàrungu. 
8Mbuu ndàbada da paraingu napa dakabu, nda ana haua ma-hinggilu. 
Lolangu dàngu maràda linjaku napa dambuta ndàba. Nyungga, MIRI, 
mambàda panii. 
9Tunyawa watu tanda retina na Muapu, ba nda pira-mandai-anapa ba 
pambuta ailulu-ya nuna na tana. Da paraingu-na napa da tanyungguru dàngu 
nda haàtu-mbupa napa ma-ngiangu lai nu,” wàna. 

10Pa-ràtungu-ya na tau na manda pahàra weli etinya na wai ngerana welingu 
lai MIRI. Pa-ràtungu-ya nyuna na manda butuhu-ya na hapanda-na la pa-
pameti. 

Da paraingu la Muapu pa-pakabu-ha 

11Napanii i MIRI, “Piti weli àmangu na Muapu naluri mànjaku. Ndedi pa-
handàkangu ba palaünya la ngia pa-wàrungu. Nyuna beri wai angguru na 
pa-pahiangu la pa-tandapu, dàngu ndedi pa-handàkangu paburi-ya la pangia 
angguru hau. Na angguru-na jiapa-maya na hiritu-na dàngu na hàmuna jàka 
ununya. 
12Na nyuna, napa natàka na rehina ba ku-paràhangu paburi-ya na Muapu 
hama tuna angguru, tàka da kanaingu-na pakatàndakungu-ha dàngu hi 
beraha. 
13Na Muapu napa nahala eti hanggangu lai Kamuhu, na marapu-da, hama 
tuna na tau Ihirailu ba nahala eti hanggangu la Mbetilu, na pamonu-da. 
14Nggiki hamana hi datoru mbeni da mini Muapu papanii, ‘Ma-kaborangu, 
panjuri mbeni hanggangu-kama pambàda kamangu la pabera,’ hi kiri wàda? 
15Na Muapu dàngu da paraingu-na mbàda pakabu-haka, tàka da bidi minida 
da marihi hàmu pa-pametiha-ka. Nyungga mambàda panii. Nyungga 
Hanganji, MIRI Mahupu-mbiha. 
16Na ura pàda ndumana na Muapu mbàda la ngaru pindu-yaka, nda nahilu 
mandai-apa ba nakabu. 
17Ha nyimi nanggara - nanggara malihi-nya la Muapu mapinya na wuwana, 
hawina-wa lumuna nyuna! Pekawa, ‘Na Muapu nda nahilu kuaha-apa, na 
bokulu-na dàngu na kapingatu-na na-molungu-ka!’ wàmi. 
18Ha ma-mandapu-nya na Ndimbungu, puruwa welingu la pangia-mu na 
pawiri; mandapu-wa la tana la pinu kumburu tana. Nadu na ma-paruha-ya 
na Muapu na tanamu mbàda ninyaka, dàngu napa na-pakabu-ha mbuu 
ndàbada da tindingu-mu. 

19Nyimi ma-ngiangu la Arowiru, ndolaku-wa la hingi ànda dàngu kai 
panauya! Paàra-nja nyuda da mawala wikida dàngu da ma-tambutuhu, 
‘Nggàra-yaka na matumbu?’ ka wàminja. 
20Nyuda napa dahema-kai, ‘Na Muapu na-kanabu-ka dàngu pa-pawawa-
yaka, jia ba tuna hiinyawa. Pakada-nya la hingi - hingi-naka na Luku 
Àrunongu ba mbàda kabu-naka na Muapu’ ” wàna. 
21“Na hukungu pa-panabu-yaka la parai - paraingu la ngaba maràda dita: la 
Holungu, Yahàhu, Mapàatu, 
22Ndimbungu, Nembu, Mbetu-Ndibulataïmu, 
23Kiriyataïmu, Mbetu-Nggamulu, Mbetu-Miungu, 
24Kariutu, dàngu Mbòhura. Mbuu ndàbada da paraingu la Muapu, mamarau 
dàngu ma-mareni, pa-hukungu-haka. 
25Na kapingatu-na na Muapu papata-yaka, dàngu na kuaha-na pa-palàjaru-
yaka. Nyungga, MIRI, mambàda panii,” wàna. 

Na Muapu ba pawawa-ya 

26Napanii i MIRI, “Pa-maüku-yawa na Muapu, nadu ba na-pajangga wikina 
hanggangga Nyungga. Napa nyuna naki - kilungu wikina la mutana, dàngu 
hi nariki-nya tau. 
27Ka nda nariki-nya àmangu na Ihirailu paraïna Muapu tàka hi jia mànuya 
na papanii wàda ba hama tuna patàka hàbaku pa-pohungu ma-manganga-
ha? 
28Nyimi ma-mandapu-nya na Muapu, dunjaku-nja da paraingu-mi dàngu 
ngiangu-wa la palindi watu, hama tuna na kulundiha na matuu hibuna la 
karaha ngambangu. 
29Nyimi lalu ngambakai! Mbàda rongu-mangguka Nyungga bai tika pa-
ngànjangu, jangga etimi, hangonjaru, dàngu bai hangànjaru nyimi! 
30Nyungga, MIRI, kupi-manya na hangànjaru-mi. Na paniimi ma-kakòlulu-
maaya, dàngu na pawunda-mi nda ningu linguna. 

31Jia ba tuna, napa Nyungga kuhii jilungu ndumami nyimi mbuu ndàbami 
dàngu ndumada da tau la Kiru-Herihu, na parai puhu pareta-mi. 
32Tàka napa kurihi hii-nyapa na tau na ma-mandapu-nya la Hipuma welingu 
la ma-mandapu-nya na Yaehiru. Na paraingu Hipuma hama tuna na angguru 
ba da-làmbatu da laina lundu la hapapa Tehiku Meti, toma la Yaehiru. Tàka 
nàhu da wua ai wanduna dàngu da wua angguru-na mbàda pamànji-haka. 
33Na payaa aungu hawola-na namàda-ka welingu la tana Muapu na ma-
kamboka. Napa ku-papànja-nya pa-lulungu na wai angguru welingu la ngia 
papohu-ya; nda ningu-apa tau ma-pandoi angguru dàngu ma-kayaka mbaha 
eti. 
34Na tau Hehimbungu dàngu Eliali hii-danyaka, tàka na hiida parongu-maya 
tàka la Yahàhu, dàngu narongu-mbuya tau welingu la Huawàru lundu la 
Horunaïmu dàngu Ekulàtu Helihia. Hi dahii nyuda nadu na wai ana luku 
Luku Nimirimu ba namihi-mbuka. 
35Napa Nyungga kuhànda-ya na tau Muapu ka na-pànjangu patunu kameti 
maraku la ngia pakàli ngàndida kameti maraku dàngu ka da-pànjangu 
pawotu kameti maraku la marapu - marapu-da. Nyungga, MIRI, mambàda 
panii. 
36Mbuu ndàbada da pawulu-na na Kiru-Herihu dàngu nggubulu-na na Muapu 
mbàda màda-daka. Na mila na etinggu ba kuita-ha da hadada nyuda; hama 
tuna na tau na mapini wàngu wiliku handuka-ka Nyungga la taleli. 
37Nyuda mbuu ndàbada da-kikiru-haka da lunggi la katiku-da dàngu da ruu 
njerida, da-pamanua-ha da limada dàngu da-kalambungu hinggi karungu 
tanda hawina-da. 
38La pinu mbuu ndàbada da toku ndidu uma dàngu hu lua la talora - talora 
nggailaru mbulungu mahii-a parongu. Nadu ba kubera-duyaka na Muapu 
hama tuna na mbàlu na panda mbuhangu. 



2028 

 

 
Na Huratu Matua 

© 1995, Indonesian Bible Society. 
 

 
 

 

 

 

39Na Muapu luju làjaru-nanyaka. Kanjupu makia-yaka na Muapu! Nahii ba 
mbàda pawawa-yaka dàngu jia-ma-ayaka na pariki wàda da ba - banjaru la 
winggiru-na. Nyungga, MIRI, mambàda panii,” wàna. 

Nda ningu ànda luhuna na Muapu 

40Napanii i MIRI, “Hama tuna na mbaku tehiku ba na-wàlahu-ya na kàpana 
jàka na tewa tuna numbu napa na hau banjaru ba namai patewa-ya na 
Muapu. 
41Da paraingu-na dàngu da tindingu-na napa pawàhi-ha tàka da tanatara-na 
napa da-mangàdatu hama tuna na kawini na matiki pa-paana. 
42Na Muapu napa nakabu dàngu nda tuna-apa ba hau banjaru-ya, nadu 
nyuda ba da-ngànjangu hanggangga Nyungga. 
43Napa nyuda na-hanobaku-ha ma-kabularu, lambongu dàngu hiru. 
44Da tau da mapalai welingu la tau kabularu napa da-kanabu la lambongu, 
tàka da maluhu welingu la lambongu napa dakàna la hiru. Nuna mbuu 
ndàbana napa nanjadi la rehi pambàda kawuku-nggu la pa-pakabu-ya na 
Muapu. 
45Da tau da ma-haleli la pa-hinggilu da manda nggikina wàda ndokupa dalua 
pahimbu ngia pa-handera-da la Hehimbungu, tàka ba tuna na paraingu nuna 
talànga mutungu-na dàngu na uma hanganji-na i Hanganji Hihungu-mbu 
halàru-nanyapa-dua epi. Na ngaba padira dàngu na ma-palindingu la Muapu 
mbàda kehi-naka la epi, nu na tanada da tau da ma-mbuhangu pa-pabera. 
46Hanggàmaru-nanyaka na Muapu! Na ma-mandapu-nya nu na malumu-nya 
na Marapu Kamuhu ba tàlaru-nanyaka, tàka da anada pa-palaüngu-ha ba 
tanawangu-ha. 
47Na nyuna la malamiri, napa ku-palànyapu beliya na hadana na tana 
Muapu. Nyungga, MIRI, mambàda panii!” wàna. Nuna-duyaka napa na 
pawunda-nanya na Muapu paraïna i MIRI. 

Yerimia 49 

Na hukungu nduma Amungu 

1Yiana-yaka na papanii-na i MIRI ngerana na Amungu, “Nggikina duna na 
tana kabihu Nggàtu hi dawàhi-ya dàngu hi dangia-nya tau malumu-nya na 
marapu Milikumu? Màla nda ningu-mapa nu tau Ihirailu mamàka pa-kahiri-
ya na tana nuna? 
2Tàka napa natàka na rehina ba kupali-nya na tau na ma-mandapu-nya na 
Ramba, nu na parai puhu pareta Amungu, parongu mapaoi - oingu ba pabera. 
Nuna na paraingu napa nadedi-ya kanànda dàngu da ndeha - ndeha la 
winggiru-na da mutungu hàla. Hàla na Ihirailu napa piti beli-nanyaka na 
tanana welingu la tau - tau mawàhi-ya àmangu. 
3Ha tau Hehimbungu, mihii-wa nadu na paraingu Aï ba nakabu-ka! Ha 
kawini - kawini la paraingu Ramba, padudurungu-wa! Kalambungu-wa 
hinggi karungu tanda hawina. Palai palua pamaingu-wa ba dàngu hondaru 
nda najaru-mi. Na Milikumu na marapu-mu pa-palaüngu-ya napa la ngia pa-
wàrungu anguda da ratu dàngu ba hapajia-ha da mapawai ngaba la pareta! 
4Ha dimi manda tuturu! Ka nggikina dimi hi mi-hamemu wànja da lolangu-
mi da ma-kamboka? Nggikina hi mimonu ninja da pawulu-mi? Nggiki hama 
peku biana nyimi bai panii, nda ningua haàtu matoru mbeni pa-kaluluku-
nggai? 
5Napa nyimi na-handauni-kai ma-mbàringu na pa-patàka-nggu weli nàmu - 
weli nàmungu. Napa mipalai, nimbihu-mi maràngga pamukarungu-maminya 
pa-pamara wikimi, dàngu nda ningu-apa mahili pauhi-nggai. 
6Tàka la lodu malamiri, napa ku-palànyapu beliya na hadana na banjaru 
Amungu. Nyungga, MIRI, mambàda panii,” wàna. 

Na hukungu nduma Endumu 

7Yiana-yaka na papanii-na i MIRI Mahupu-mbiha na ngerana na Endumu, 
“Màla da tau Endumu nda peku-manapa paningu eti dihada? Màla da tau 
matanggu panaunja nda dahilu panau-anjapa? Mbàda màda-naka ihu na eti 
dihada nyuda! 

8Ha ma-mandapu-nya na Ndendàngu, punjilungu-wa kai palai! Lakuwa kai 
kapàndi. Ba palàjaru-nggunyaka napa na wàla wuana i Ehaü, ba rehi-manaka 
nahuku-nggunja nyuda. 
9Jàka napàpu wua angguru na tau, ningu mànuma pabili-na, dàngu jàka 
namai pa-manganga na tau la rudungu, piti-nanya pambuha-maana. 
10Tàka ba tuna, mbàda kanjeku pabulu-nggunjaka Nyungga da manguda da 
wàla wuana i Ehaü dàngu ku-bunggahu-ha da ngia pa-kawiningu-da; nda 
peku hili kawiningu-adapa. Da tau Endumu papohu-nja da angu dedi dàngu 
da lihida mbuu ndàbada pa-patàlaru-haka nda haàtu-a mamara. 
11Ha Endumu! Bànjalu-ngganja Nyungga da ana mamila-mi. Napa Nyungga 
ku-kabida-nja nyuda. Màtawa ba hapajia-ha da kawini meti lei lai nyimi ka 
da-kanderungu lai Nyungga. 
12Da tau da manda ràkana la pahuku-nja, na nggàna-mbuhaka hukungu, 
nggiki-naika nyimi hi ndia? Jiangu-maka duna ba hukunggai! 
13Ku-harangu lumu wikinggu Nyungga ba nanjadi-ya pangia pa-
mangginggitungu panda ngia tau napa na Mbòhura. Napa nariki-nya tau 
dàngu hi natuya pa-ràtungu wàngu na tamuna. Mbuu ndàbada da ndeha la 
winggiru-na kanànda-makia-haka lundu nu - nu. Nyungga, MIRI, mambàda 
panii,” wàna. 
14Nyungga Yerimia kupanii, “Ha Endumu, mbàda ngalangu-ngguka lii 
welingu lai MIRI. Mbàda palewa-naka tau la ba - banjaru la pa-paràha-nja ka 
da-pauhingu tanatara dàngu ka da-hawaritu la pa-kaluluku-nggau nyumu. 
15Napa i MIRI natunggai pa-lamanga wàngu dàngu hi na-pawawa-kai tau. 
16Na panyonga-kau ngambamu nyumu. Tàka nda ningua tau ma-mangàdatu-
nggau hama tuna bau rekiya. Nyumu mu-ngiangu la panga - panga watu, hu 
dita la pinu palindi mamarau. Tàka jiapa kau wulu-kadu umamu la maja - 
jangga, ka hama janggada da pangia-da da hibu mbaku tehiku, napa i MIRI 
na-papuru-nggau welingu lai nu. I MIRI-ma na mapanii-ha nuda mbuu 
ndàbada,” wànggu. 

17Napanii i MIRI, “Na ura pàda na manggàna-ya na Endumu kanjupu nda 
najaru-ya napa, hi lupa na-katàtaku dàngu na-mangàdatu hàla nimbihu-na 
na tau mali ningu lai nu. 
18Hama tuna na Hondumu dàngu na Nggomora ba pamau papohu-nja dàngu 
da ndeha la winggiru-na, tuna numbu na Endumu. Nda ana haàtu-apa napa 
ma-ngiangu lai nu. Nyungga, MIRI, mambàda panii, wàna. 
19Hama tuna na hinga na majia luhu biana weli dalungu la oma timbi la lihi 
Luku Yorundangu, hi namai ningu la maràda ngia paniti-da rumba da 
mbimbi, tuna numbu Nyungga napa ba kumai hi ku-pawiti-nya na tau 
Endumu papalai harabàndangu welingu la tanada. Hàla hi kupindi haàtu liku 
uru ka na-pareta-ya nuna na banjaru. Nggamu-yaka na mahama-ngga 
Nyungga? Nggamu nu matoru mbeni pa-palakara-dangga Nyungga? Màla 
ningu nu liku uru mamàka palawa-ngga Nyungga? 
20Jia ba tuna, patingi-nya jàka nggàraya na pambàda pakaka-nggu na 
ngerana na tau Endumu, dàngu jàka nggàraya na pawunda ba wànggu 
hangganya na paraingu Temàngu. Da anada nyudambu pa-ruruhu-ha napa 
hi laku ngàndiha, hi na-mangàdatu hàla mbuu ndàbana na tau. 
21Jàka nanjoru-ka na Endumu, parongu-ya napa na pariwatu nda najaru hi 
lupa na-kanggupuku hàla nggubulu-na na pinu tana; ba la - ladana na ma-
mandapu-nya napa parongu-ya lundu la Tehiku Tibuhala. 
22Hama tuna na mbaku tehiku na ma-wàlahu ruu kàpana ba na patewa, tuna 
numbu ba namai na muhu patewa-ya na Mbòhura. La lodu nuna da tanatara 
Endumu napa da-mangàdatu hama tuna na kawini na ma-patiangu habola-
na,” wàna. 

Na hukungu-na na Ndamàhiku 

23Yiana-yaka na papeka-na i MIRI ngerana na Ndamàhiku. “Na ma-mandapu-
nya na paraingu Hamàtu dàngu Àrapàtu na-kadiku dàngu na-bàrangu etina 
ba narongu lii manjurangu. Da etida nda dangudu dàngu dali lua hama tuna 
na ngalingu tehiku. 

24Na ma-mandapu-nya na Ndamàhiku da-mangonangu-ka, tàka hi dapalai 
paraï pa-mangàdatu. Dahidu dàngu da-mayila nyuda hama tuna na kawini 
na matiki pa-habola. 
25Na paraingu na mawuwa dàngu na ma-hanggela hawola nàhu na-kahàna 
dàngu nda ningu mangia-nya. 
26La lodu nuna da bidi tauna da meti napa la ànda - ànda la paraingu-na 
dàngu mbuu ndàbada da tanatara-na pa-pakabu-ha. 
27Da kangeli la Ndamàhiku kutunu-ha, dàngu da uma hanganji-na na 
Hanganji Mbenihandàtu ku-pakehi-ha. Nyungga, MIRI, Mahupu-mbiha, 
mambàda panii,” wàna. 

Na hukungu-na na kabihu Kendàru dàngu na paraingu Hahuru 

28Yiana-yaka na papanii-na i MIRI ngerana na kabihu Kendàru dàngu da 
ngaba pa-kuaha-na i Hahuru, da pambàda wàhina i Nembukatunehàru 
hanganji Mbambilu, “Ha Nembukatunehàru, kaluluku-nyawa na kabihu 
Kendàru dàngu patàlaru-ha da tau la pahunga lodu! 
29Wàhiha da mbimbi, da ota, lupa da maü tera - maü terada hamanai da 
ihida mbuu ndàbada, dàngu waranja nyuda, ‘Na ma-kabularu lumburu-
nanggaika! wàmi,’ wàna. 
30Ha nyimi tau Hahuru! Nyungga, MIRI, kupanii-nggai: Parenggangu-wa 
palaku kai hinggilu, dàngu kai kapàndi. I Nembukatunehàru hanganji 
Mbambilu mbàda patikingu-naka la pa-kaluluku-nggai nyimi. Napanii, 
31‘Màla ndaharungu-wa! Mai ka ta-kaluluku-nja da tau da ma-pàdangu 
wikida ba ngudu dàngu ba mànjaku-danya. Na paraingu-da nda na-
pahadindingu nadu ba nda ningu pindu bokulu-na dàngu nda ningumbu 
habàtalu-na,’ ” wàna. 
32Nahilu panii i MIRI lai Nembukatunehàru, “Rambanja da otada dàngu 
nggubulu ndàbada da bandada! Da tau da mangguti pa-kababa lunggida 
nuda napa ku-paiha-nja la nggi - nggini. Napa Nyungga ku-patàka-nja ura 
pàda welingu la nggi - nggini. 

33Na Hahuru napa pa-màtangu-yaka lundu nu - nu, dàngu jia-yaka na ngia 
pa-kapàndi-da da ahu rumba. Nda ningu-apa haàtu tau napa mahilu ngiangu 
lai nu. Nyungga, MIRI, mambàda panii,” wàna. 

Na hukungu-na na Elàmu 

34Ndedi nggi mandai ba hanganji-yaka i Hendikia la Yahunda, i MIRI 
Mahupu-mbiha napanii-ngga nyungga na ngerana na tana Elàmu. 
35Napanii i MIRI, “Napa ku-pameti mbutaha Nyungga da tau mamàhi papana 
da ma-pakapingatu halawàla-ya na Elàmu. 
36Napa ku-hapuputu-nya ngilu hanggangu la Elàmu welingu la nggi - nggini, 
dàngu ku-paiha-nya la nggi - nggini na tau ma-mandapu-nya hi lupa nda 
ningu hau tanambu na manda ningu tau tàka ma-hinggilu welingu la Elàmu. 
37Napa Nyungga kutunja da tau Elàmu pa-mangàdatu wàngu la muhuda na 
ma-mbuhangu pa-pameti-ha nyuda. Hàngga halawàla-manggunja nyuda 
dàngu napa ku-pakabu-ha. Napa ku-pangàndi-nja tanatara da mabera-ha 
nyuda hi lupa dambuta ailulu. 
38Da hanganji-da dàngu da mapawai ngabada napa ku-palàjaru-ha, dàngu la 
paraida nyuda napa ku-pahada-nya na kanjàka hanganji-nggu. 
39Tàka tiangu la malamiri, na hadana na Elàmu napa ku-palànyapu beliya. 
Nyungga, MIRI, mambàda panii,” wàna. 

Yerimia 50 

Na njoruna na Mbambilu 

1Yianaya na lii languna i MIRI lai nyungga ngerana na paraingu Mbambilu 
dàngu na ma-mandapu-nya, 
2“Jakarungu-wa tanda dàngu pakada-nya la ba - banjaru ba mbàda njoru-
naka na Mbambilu! Àmbu kàpi-dunya nuna! Na Marondàku na marapu-na 
pa-palàjaru-yaka, da kahala hadana da ma-hawàli pabera bàbaru-haka, 
hamanai da marapu-na pa-pawawa halawàla-ha. 

3Na hau banjaru weli diangu napa nàmunya la pa-kaluluku-nya na Mbambilu 
dàngu na tana nuna napa natuya marada bulu. Na tau dàngu da banda palai-
danyaka napa, dàngu nda hilu ningu-apa ma-mbuhangu pa-ngiangu lai nu,” 
wàna. 

Na belina na Ihirailu 

4Napanii i MIRI, “La rehi nuna da tau Ihirailu dàngu Yahunda damai pa-
kariangu dàngu hiida, dahimbu-ka Nyungga, Alada. 
5Napa da-paàra-nya na ànda hanggangu la Hiungu, hàla hi dalaku 
hanggangu lai nu. Napa nyuda datuu pa-ràndingu ma-palupangu dàngu 
Nyungga, dàngu hi da-pamàndu pangala-manya. 
6Na banjaru-nggu beri hama mbimbi pa-màtangu-ha ka da-njàrangu la ma-
palindingu paraï da ma-pawangu. Hi da-njadangu welingu la hau palindi 
laku la hau palindi dàngu nda dahilu pinyapa nggiya na umada. 
7Pa-nàhaku dàngu pa-pamayila-ha nyuda paraï mbuu ndàba biana na ma-
hàmburu-ha. Dapanii da muhu banjaru-nggu, ‘Nggàraya na pawunda-nda, 
nda nanjala-a, nadu nyuda ba njala-mada-nyaka lai MIRI. Da boku la 
mangilu-da dawaiya i MIRI, làti da-tuturu mànu-maka bàdi lai Nyuna,’ wàda. 
8Ha banjaru Ihirailu, palaiwa welingu la Mbambilu! Nyimi-maka bàdi 
malaku mangilu, ka namangu pa-pandutungu hawiangu. 
9Napa Nyungga ku-pauhingu ba hau dada da banjaru ma-kapàru weli diangu, 
ka da-kaluluku-nya na Mbambilu. Napa da-wandalu-ha da pajurungu-da la 
palawa-nya na Mbambilu hi datalu-ya. Bai mini pana mahupu màhi-maha, 
da panada ndedi da handàkangu-ma panjala. 
10Na Mbambilu napa pa-rambangu-ya, tàka da tau da ma-rambangu napa 
àtalu eti-biada-ka papiti hàlaya. Nyungga, MIRI, mambàda panii,” wàna. 

Na njoruna na Mbambilu 

11Napanii i MIRI, “Ha tau Mbambilu, nyimi miramba-nya na banjaru-nggu. 
Punduhu - punduhu-mi paraï pa-hawola hama tuna njara makangii, dàngu 
hama tuna hapi ma-talànga niti rumba. 

12Tàka napa banjaru manda ana tama la diha-makaika nyimi la honga mbuu 
ndàba banjaru. Jiapa na paraingu-mi na ma-bokulu pa-pawawa dàngu pa-
pamakia mbuya napa. Na tanami napa nanjadi-ya maràda telangu mabulu 
dàngu mamàdu. 
13Rukuna ba kuhangga-nya, napa nanjadi-ya kanànda na Mbambilu dàngu 
nda ningupa mangia-nya. Mbuu ndàbada da mali ningu lai nu napa da-
katàtaku dàngu da-mangginggitu. 
14Ha dimi mini pana! Wandalu-ya na pambami la pa-nggupulu dàngu la pa-
kaluluku-nya na Mbambilu. Patàngi pahangga ndàbanja la Mbambilu da ana 
panami, ba mbàda njala-dunaka lai Nyungga. 
15Wara-nyawa na warangu pabera la weli winggiru-na na paraingu! Nàhu 
nyàku-nanyaka na Mbambilu. Da kangeli-na pa-tumbuku-haka dàngu hi 
nyungguru-ha. Talànga tungu-nggunya hiluma hanggangu la Mbambilu. Jia 
ba tuna paluangu limami lai nyuda hama tuna nyuda ba da-paluangu limada 
la tau hawiangu. 
16Àmbi pahia-nya na tau pa-tondungu jàka ndia pamuti la tana nuna. Mbuu 
ndàbada da tau nàmu da ma-ngiangu lai nu napa dabeli la tanada, nadu ba 
da-mangàdatu-nya na tanatara na mamai pa-kaluluku,” wàna. 

Na Ihirailu beli-nanyaka 

17Napanii i MIRI, “Na tau Ihirailu hama tuna kabàba mbimbi pa-kehangu 
dàngu hi na-weharu paiha-nja paraï hinga. La kawunga-na nyuda na-
kaluluku-nja paraï hanganji Ahuru, hàla i Nembukatunehàru hanganji 
Mbambilu na ma-pànggitu-ha da riida nyuda. 
18Kirina nuna-duka, Nyungga, MIRI Mahupu-mbiha, Ala Ihirailu, napa 
kuhuku-nya i Hanganji Nembukatunehàru dàngu na paraina hama tuna ba 
tunggu nu ba kuhuku-nya na hanganji Ahuru. 
19Napa ku-pabeli-nya Nyungga na tau Ihirailu la paraida. Napa nyuda 
dangangu welingu la ihina na tana la Palindi Kàramilu dàngu la ngaba 

Mbahàngu. Napa nyuda pa-pambihu-ha wàngu ihi tana ngaba Epuraïmu 
dàngu Nggiliatu. 
20La rehi nuna na Ihirailu dàngu Yahunda napa yahangu-danyaka welingu la 
njala, nadu Nyungga napa ba kujàma-dunja njalada da tau pambàda pamara-
nggu. Nyungga, MIRI mambàda panii,” wàna. 

Na hukungu-na na Mbambilu 

21Napanii i MIRI la banjaru weli diangu: “Kaluluku-nya na ma-mandapu-nya 
na Marataïmu dàngu Pekutu. Pameti dàngu patàlaru-ha nyuda. Pahàra-nya 
na pareta-nggu. Nyungga, MIRI, mambàda panii,” wàna. 
22Na lingu pa-kangaburungu nakanduu la tana, jia-duyaka hi nakabu ailulu 
mbuu ndàbada. 
23Na nggubulu pinu tana napalu-ya paraï Mbambilu hi lupa nakabu. Nàhu 
na palu nuna mbata-nanyaka! Mbuu ndàbana na banjaru na-katàtaku ba 
narongu-ya jàka nggàraya na-manjadi-nya nuna na tana. 
24Napanii i MIRI, “Mbambilu, nyumu mu-lawangga Nyungga, jia-duyaka hiu 
tungu la hiru na pa-batangu-kau, tàka nyumu ndau pàda-anya. 
25Na kuru madàka-nggu ku-bunggahu-yaka, dàngu wàngu mbeninggu 
paluhu-dunggu-njaka da madàka, nadu Nyungga MIRI Mahupu-jangga 
dàngu Mahupu-mbiha kuwunda-maya bàdi na wai ngeranggu la Mbambilu. 
26Làndahu-nyawa na Mbambilu welingu la nggi - nggini, dàngu tumburu-ha 
da uma uhu nggàndumu! Pabundu-nja da banda pa-rambangu hama tuna bai 
pa-bundungu uhu nggàndumu! Pamolu-nya nuna na tana! Àmbu ningudu 
pabili! 
27Pameti hàlaha da tanatara-na! Pa-hanggubalu-maha! Ura dedi-anaka na 
banjaru Mbambilu! Jia-mayaka na rehina ba hukunja!” wàna. 

(28Da tau da mapalai la Yeruhali welingu la Mbambilu da-wàlahu-ya jàka 
nggikina i MIRI Alanda ba na-himbalu-ya na paruku-na na tau Mbambilu 
hangganya na Umana i MIRI.) 

29Napanii i MIRI, “Paràha-nja da mini pana ka da-kaluluku-nya na 
Mbambilu. Awahu-ya nimbihu-na na tauka na mamàhi papana. Nggupulu-
ya nuna na paraingu dàngu àmbi pahiangu-du haàtu pa-tamàhiku. Tumanja 
hiluda da paruku-na dàngu palua-nya lima hama tudana na hurina, nadu ba 
na-katadaku nyuna hanggangga Nyungga, Mahupu-matua, Ala Ihirailu. 
30La lodu nuna napa da-yàmihu da bidi minida la ànda - ànda la paraingu-
da, tàka da tanatara-na nggubulu-da nda nggàra-mapa la lodu nuna. 
Nyungga, MIRI, mambàda panii, wàna. 
31Mbambilu, nyumu lalu mbana jangga etikau! Kirina nuna Nyungga, MIRI 
Mahupu-jangga, Ala Mahupu-mbiha, ku-ndubaku-kau! Rehi-manaka nyumu 
ba kuhuku-nggau. 
32Na banjaru-mu na majangga etina napa na-tunjuru hi nanjoru. Nda haàtu-
ma napa mandula-kau la pa-hadangu. Da paraingu-mu napa kutunu-ha, 
dàngu mbuu ndàbada la winggiru-na napa pa-pamolungu-ha,” wàna. 
33Napanii i MIRI Mahupu-mbiha, “Na tau Ihirailu dàngu na tau Yahunda pa-
kapidihu-ha. Mbuu ndàbada da ma-tanawa-nja dadai pa-jàritu-manja dàngu 
nda dabihu-ma pa-pahàla-ha. 
34Ba tuna Nyungga ma-kahiri-ha nyuda ku-kapàru, na tamunggu MIRI 
Mahupu-mbihaka. Nyungga wikima duku mapajàrungu la palakara-da nyuda 
dàngu mangàndi peku la pinu tana. Tàka la tau Mbambilu napa ku-patàka-
nja kanyaüru dàngu mangàdatu,” wàna. 
35Napanii i MIRI, “Tàlaru-nanyaka na Mbambilu pa-pohungu rayatu-na 
dàngu da mapawai ngaba la pareta hamanai da ma-kaminaku manggàna! 
36Tàlaru-danyaka da wunangu Mbambilu! Ma-kambàliku-maha nyuda dàngu 
manduba-ha. Tàlaru-danyaka da tanatara Mbambilu da mambeni 
hanggangu! Kanjupu mangàdatu-ha! 
37Pa-làjaru-maha da njara dàngu da kareta pabera-na! Tàlaru-danyaka da 
tanatara pahewa-na! Kanjupu ma-lamanga-maha! Pamolu-manya na 
pahanganji Mbambilu! Pariba-manja da banda da malanja-da! 

38Pamihi-ha mbuu ndàbada da luku dàngu da wokana! Nadu na Mbambilu 
ba mbinu wàngu-nanya marapu pa-mayitangu, ma-pakatoba-ha da malumu-
nja. 
39Rukuna nuna-duka napa na Mbambilu hi pangia patau tana dàngu wàndi 
akatu dàngu da ma-pawulu kàpa ota. Lundu nu - nu napa nda hilu ningu-apa 
tau mabihu pa-ngiangu lai nu. 
40Hama tuna ba ku-pamolu-nya na Hondumu dàngu Nggomora papohungu 
da ndeha la winggiru-na, tuna numbu ba ku-pamolu-nya na Mbambilu. Nda 
ana haàtu-mapa napa mahili ndàdiku lai nu. Nyungga, MIRI, mambàda panii. 
41Na hau banjaru ma-kapàru nàmunya welingu la tana mamarau nàmu 
diangu. Nyuda mai kariangu-danya hanganji dangu ka pabera. 
42Nyuda da-dàkangu pana dàngu nimbu; nyuda dambana etida dàngu nda 
dapingu pa-paaï. Hama lingu tehiku ma-ngalingu tuna nu na lingu kanduku 
wihi njarada da pa-ràmbahu ka da-talanjiru la pa-kaluluku-nya na 
Mbambilu. 
43Ba narongu-yaka na matuna nu, ka nda hili nggiki wàna-mapa na hanganji 
Mbambilu. Nyuna na-njàkapu-ya mangàdatu, dàngu na-mayila hama tuna na 
kawini na matiki pa-habola. 
44Hama tuna na hinga na majia luhu biana weli dalungu la oma timbi la lihi 
Luku Yorundangu hi namai ningu la maràda ngia paniti-da rumba da 
mbimbi, tuna numbu Nyungga, MIRI, napa ba kumai hi ku-pawiti-nya na tau 
Mbambilu papalai harabàndangu welingu la paraingu-da. Hàla hi kupindi 
haàtu liku uru ka na-pareta-ya nuna na banjaru. Nggamu-yaka na mahama-
ngga Nyungga? Nggamu nu matoru mbeni pa-palakara dàngga Nyungga? 
Màla ningu nu liku uru mamàka palawa-ngga Nyungga? 
45Jia ba tuna, patingi-nya jàka nggàraya na pambàda pakaka-nggu na 
ngerana na paraingu Mbambilu, dàngu jàka nggàraya na pawunda ba 
wànggu hangganya na ma-mandapu-nya. Da anada nyudambu pa-ruruhu-ha 
napa hi laku ngàndiha, hi na-mangàdatu hàla mbuu ndàba na tau. 

46Jàka nanjoru-ka na Mbambilu, parongu-ya napa na pariwatu nda najaru hi 
lupa na-kanggupuku hàla nggubulu-na na pinu tana; ba la - ladana na ma-
mandapu-nya napa narongu-ya paraï da banjaru hawiangu,” wàna. 

Yerimia 51 

Na hukungu hauna na Mbambilu 

1Napanii i MIRI, “Nyungga napa ku-paràhangu ngilu paruha na matungu 
hanggangu la Mbambilu dàngu la mamandapunya. 
2Napa ku-palewa tau hangàdangu ma-palàjaru-ya la Mbambilu hama tuna 
ngilu na majiliru kalàmba uhu. Nu la lodu ura pàda nuna nyuda da-làndahu-
nya nuna na tana welingu la nggi - nggini dàngu hi da-kanjeku pabulu-ya. 
3Àmbi pahia-nja da tanatara-na la pa-katutu-nja da ana panana jàka ndia la 
pa-bakulu eti wànja da paki pabera-da. Da ana bidi minida àmbi pulidu-nja 
paluri. Pa-làjaru-ya nggubulu-na na tanatara-na! 
4Napa da-manua mandàkangu dàngu hi dayàmihu nàhu la ànda - ànda 
paraingu-da. 
5Nyungga, MIRI, Ala Mahupu-mbiha, Ala matua Ihirailu, nda ku-dunjaku-
anya na Ihirailu dàngu Yahunda, jiapa-kadu ka datuu manjala lai Nyungga. 
6Pamara-wa wikimi! Palaiwa welingu la Mbambilu, nda jia-yaka napa 
mimeti pakariangu-du nyuda ruku njalada! Ba jia-yaka nàhu na rehi 
tungunggu hilu akatu-na na Mbambilu, dàngu pahuku-nya pa-jàngapu-nya 
na paruku-na. 
7Na Mbambilu beri kaba wai angguru àmahu raraya la limanggu hi kiri 
maüku hàlana na nggubulu pinu tana. Da ba - banjaru da-unungu-ka na 
angguru la kaba nuna, hi lupa da-katoba nyuda. 
8Hi jia kanabu dàngu mbera biana na Mbambilu. Hiinyawa nyuna, dàngu 
himbunya muru ka tunja da manua - manua-na, napa hi peku màlaru-na. 
9Da tau hangàdangu da ma-ngiangu lai nu dapanii dàngga anguda, ‘Mbàda 
pa-mukarungu-mandaka làti pandula-ya na Mbambilu, tàka ta-endapu-ka! 

Rihingu hàmu ka ta-dunjaku-nya na tana yiana ka tamangu pabeli la tana 
wikinda. I MIRI huku-nanyaka na Mbambilu wàngu ma-mbàringu, dàngu hi 
na-pakabu ailulu-ya,’ wàda,” wàna. 
10Na banjaru-na i MIRI dapanii, “I MIRI na-pajiliku-nyaka ba la ngaba ma-
padeningu-ta nyuta. Màlawa ka talaku la Yeruhali dàngu ka tawàlahu-ya lai 
nu jàka nggàraya na pambàda wundana i MIRI Alanda,” wàda. 
11I MIRI mbàda runda-nanjaka da hanganji Mendia, nadu ka palàjaru-ya la 
Mbambilu ba wàna Nyuna. Nunaya na pawàna Nyuna ba na-himbalu-ya na 
paruku-da da tau da ma-nyungguru-ya na umana. Ba hapajia-ha da parawira 
pamba ma-panàhaku da wuangu pareta, “Padàka-ha da ana pana! Halili-ha 
da temingu! 
12Wuangu-wa tanda la pa-làndahu-nja da kangeli-na na Mbambilu. Pa-
kapingatu-ha da madai. Tàngarunja pangia-da da ma-manggangu. Rimangu 
ka tàka hàbakungu!” wàda. I MIRI mbàda pahàra-nanyaka na pambàda 
pakaka-na hangganja da tau Mbambilu. 
13Na tana nuna lalu mbana wuluya dàngu dadangu da lukuna; na nyuna na 
rapa lurina njàpu-nanyaka; tàka-nanyaka na hupu njàpu lurina. 
14I MIRI Mahupu-mbiha na-harangu-ka parongu-na na wikina Nyuna, ba pa-
ngàndingu-nanya tau napa mahama dangu kabala la pa-kaluluku-nya na 
Mbambilu hi dapayaa aungu paraï patalu. 

Na ludu wotungu lai Ala 

15I MIRI na-padika-nya na tana wàngu mbihana, wàngu manggàna-na ba na-
unggulu-ya na pinu tana, dàngu na-wàlahu-ya na awangu wàngu eti diha 
kanandingu-na. 
16Nawàngu pa-wuangu pareta-a, kanduu-ma-ananya na wai la hanggubu 
awangu. Welingu la hupu - hupu tana na-patàka-nya na karumangu, natuya 
na kabilaku na ma-tapanjiru daa la urangu, dàngu na-pangàndi-nya na ngilu 
welingu la ngia pa-pahàmu-nanya. 

17Ba ita hàla-yaka nuna pàdangu-nanyaka wikina na tau, ba nduba-nanya 
dàngu ba nda nggàra pa-jàngapu-na la kanandingu-na. Da matuku àmahu 
kamakihu makia-danyaka, nadu da kahala hada marapu pa-pandoi-da ba 
kamàla-maaha dàngu nda ningu lurida. 
18Da marapu nda da-pawilingu-a, ràka-mana ka paaka-nja dàngu ka pawawa-
ha. Jàka jia-yaka na rehina, nyuda napa mau-ma-adanya. 
19Na Alana i Yakupu nda hama tuada da marapu; Nyuna ma-padika-nya 
mbuu ndàba-naka. Na tamuna, i MIRI Mahupu-mbihaya; Nyuna mambàda 
pindiya na Ihirailu hi natuya banjaru-na. 

Na Mbambilu beri paluya 

20Napanii i MIRI, “Mbambilu, nyumu beri palukau, pambeni wàngu ba ku-
pabera. Nyumu jiakau pa-làndahu wànggunja da banjaru dàngu da pa-
hanganji. 
21Nyumu jiakau pa-pamija wànggunja da njara dàngu da ma-kaliti-ha, 
hamanai da kareta dàngu da maheinja. 
22Nyumu jiakau pa-pameti wànggunja da mini da kawini, ma-kaweda bidi 
tau, anakaria bidi mini. 
23Nyumu jiakau pa-patàlaru wànggunja da ma-pawangu hamanai da 
papawa-na, da maraïngu dàngu da hapi lukuda, da ma-kuaha dàngu da 
parawira jangga pànggatu,” wàna. 

Na hukungu-na na Mbambilu 

24Napanii i MIRI, “Hakahii wiki-nyawa nàhu jàka nggiki-nggunja na 
Mbambilu dàngu da ma-mandapu-nya ba ku-himbalu-ha da akatu pawunda-
da hanggangu la Yeruhali. 
25Ha Mbambilu, hama palindi-kau nyumu ma-pamija-ya na nggubulu pinu 
tana. Tàka Nyungga, MIRI, napa ku-ndubaku-kau. Napa kuyila-kau nyumu 
dàngu ku-kunggulu-nggau hi kumàta-nggau pa-mutungu hi lupa aükau. 

26Nda hilu hau-apa watu welingu la kanàndamu na mapeku pawulu wànya 
ba hili pa-hadangu. Nyumu napa dedi-munyaka maràda telangu lundu nu - 
nu. Nyungga, MIRI, mambàda panii,” wàna. 
27“Ha hanganji weli diangu! Wuangu-wa tanda ka làndahungu! Palingu-ha 
da taropitu ka peku ronguda da banjaru! Awahu-ya na banjaru la pa-pabera 
lawanya na Mbambilu! Paràha-nya na pa-hanganji Araràtu, Mini dàngu 
Àhakenahu ka datungu. Wotu haàtu liku uru ma-pairungu la patungu. 
Awahu-ha da njara hama dangu kabàba kabala. 
28Hawaritu-ha da banjaru la pa-pabera lawanya na Mbambilu. Paaunja da 
hanganji Mendia pa-kariangu da ma-kuaha dàngu da ma-pangora-na, 
hamanai da tanatara welingu la mbuu ndàbada da tana pa-kuaha-da. 
29Na pinu tana na-nggàduku dàngu na-yoyangu nadu Nyungga ba talànga 
pahàra-nggunya na pa-pakaka-nggu la patuya na Mbambilu pangia mambila 
na panda ngia tau. 
30Da tanatara Mbambilu pànjangu-danyaka pa-pabera dàngu ngiangu-
danyaka la tindi - tindingu. Na-mbulangu-ka na toru mbenida nyuda dàngu 
nda nggiki-madapa. Da pindu bokulu pa-tumburu-haka, dàngu da uma 
patunu-haka. 
31Da tau papalewa dapalai pandutu - pandutungu la papeka-nya na hanganji 
Mbambilu, nu na paraingu ba pa-làndahu-yaka welingu la hau kabihu - hau 
kabihu-na na paraingu. 
32Na ngia papala na mandapu-nyaka muhu, dàngu da tindingu ngia pa-
pajàrungu patunu-haka. Da tanatara Mbambilu nda dapingu-apa tubada. 
33Nda nahili mandai-apa ba pakàku-ha nyuda dàngu kalija - lijaku-danjaka 
paraï muhu hama tuna na uhu nggàndumu la ngia pa-parina. Nyungga, MIRI 
Mahupu-mbiha, Ala Ihirailu, mambàda panii,” wàna. 
34Na Yeruhali na-pakabu-yaka dàngu nangaa pambuta-yaka paraïna 
hanganji Mbambilu; nyuna na-pambuta-ya na ihi paraingu hama tuna tau 
ma-kanjàku pambuta-ya na ihi boti. Hama tuna banda ma-bàkulu nda 

ngerina, ba na-kawàluku-nya na Yeruhali dàngu ba na-paihi-nya na kambuna 
wàngu mbuu ndàbada da mahàmu welingu la paraingu nuna, tàka da marihi 
hi nawàru-nja. 
35Ha ma-mandapu-nya na Hiungu, pekawa, “Màla àru ka na kambitaku-ya 
mbana eti na Mbambilu hama tuna na pawunda-na lai nyuta!” ka wàmi. Ha 
ma-mandapu-nya na Yeruhali, pekawa, “Màla àruki ka na-kambitaku-ya 
mayila na Mbambilu hama tuna na pa-kambitaku wànanda nyuta!” ka wàmi. 

I MIRI napa nandula-ya na Ihirailu 

36Jia-duyaka hi napanii i MIRI la ma-mandapu-nya na Yeruhali, “Napa 
Nyungga ka ku-patara-nya na palakara-mu dàngu ka ku-palimba-nja da 
pawunda-da da muhumu lai nyumu. Napa ku-pamihi-ha da matawai dàngu 
da luku la Mbambilu. 
37Na tana nuna napa nanjadi-ya pabundu kanànda, ngia pa-kapàndi-da da 
ahu rumba. Na tau na mangita-ya napa na-mangginggitu, dàngu nda haàtu-
mbupa ma-mbuhangu pa-ndàdiku lai nu. 
38Na tau Mbambilu na-kangaü hama tuna hinga, dàngu da-kangàriku hama 
tuna ana hinga. 
39Ba talànga hei-naka na patikingu-da pangangu, napa Nyungga ku-payema-
nja pangangu nyuda, dàngu hi ku-pamaüku-ha hi dawingu katiku-da hi lupa 
da-katuda dàngu nda dahilu hadangu-apa. 
40Napa kungàndi-ha nyuda ka hambàli-ha hama tuna ana mbimbi, kamàmbi, 
dàngu mbimbi bumbu. Nyungga, MIRI, mambàda panii,” wàna. 

Na urana na Mbambilu 

41Napanii i MIRI, “Na Mbambilu na pa-wotungu la nggubulu pinu tana pa-
wàhiya-ka! Kanjupu pa-mangginggitungu-ya na tana nuna la ba - banjaru. 
42Na wai tehiku na-mbokaru-ka la Mbambilu; da ngalingu-na dawàngu 
pakanduu ba da-làndahu-nya nuna na tana. 

43Da paraingu-na nanjadi-ha pangia pa-mangginggitungu, hama tuna na 
maràda telangu na mamàdu marokutu. Nda ningu tau mabihu pa-ndàdiku 
jàka ndia pali ningu lai nu. 
44Na Mbelu na marapu tana Mbambilu, napa kuhuku-nya. Napa ku-pawiti-
nya ka na-pabeli-nja jàka nggàraha da pambàda wàhina. Nda dahili 
marubuku-anyapa paraï da banjaru. Da kangeli-na na Mbambilu 
datanyungguruka. 
45Jia ba tuna nu palaiwa welingu lai nu, ha banjaru Ihirailu! Pamara-wa 
wikimu welingu la hàngganggu na mambinu lembaru. 
46Àmbi mangàdatu jàka ndia àmbi nggidiku ruku kareuku lindingu na 
parongu-mi. Nimbihu ndaungu ni - ningu-ma parongu kareuku lindingu 
manda pahama – kareuku rukuna na mbana eti la tana wiki dàngu kareuku 
rukuda da hanganji da ma-pamuhungu dua wikida. 
47Miwai-yawa, ba natàka na rehina napa nahuku-nggunja da marapu-na na 
Mbambilu. Nggubulu-na nuna na tana pa-pawawa-ya napa, tàka mbuu 
ndàbana na ma-mandapu-nya pa-pameti-ya. 
48Mbuu ndàbada da maninja la awangu dàngu la pinu tana napa da-paoingu 
paraï pa-hawola ba jiaya na kanabu-na na Mbambilu la limana na banjaru 
weli diangu, na mamai pa-pakabu-ya. 
49Nadangu na tau la nggubulu pinu tana da pa-pameti rukuna na Mbambilu, 
tàka nàhu napa na-hanggubalu na Mbambilu lumuda da tau Ihirailu da pa-
pameti. Nyungga, MIRI, mambàda panii,” wàna. 

Na lii languna i MIRI nduma tau Ihirailu la Mbambilu 

50Napanii i MIRI la tau Ihirailu na maninya la Mbambilu, “Mara-minyaka 
nyimi welingu la ma-pameti-kai. Jia ba tuna, lakuwa nàhu! Àmbi patiangu-
dupa! Jiapa-kai kai marau welingu la uma, namuka Nyungga, MIRI-mi, 
dàngu na Yeruhali. 

51Mipanii nyimi, ‘Pa-pawawa-kama nyuma dàngu pa-pamakia-kama; hi lupa 
ma-kamakihu wànya ba na-mandapu-njaka tau hangàdangu da rowa matua 
daa la Umana i Miri,’ wàmi. 
52Màla, eti wànyawa yiana na paniinggu. Napa nàmunya na rehina ba 
kuhuku-nja da marapu-na na Mbambilu. Parongu-ya napa na ma-kanjaïku la 
nggubulu-na nuna na tana paraï ruku manua mandàkangu. 
53Jiapa-kai ka namàka pahei la awangu na Mbambilu dàngu ka na-
pahadangu pa-pajàrungu wàna na panda peku toma, daingu-mana ba ku-
paràhangu tau la pa-paruha-ya. Nyungga, MIRI, mambàda panii,” wàna. 

Nuana na kabuna na Mbambilu 

54Napanii i MIRI, “Patingingu! La Mbambilu parongu-ya na kanjaïku dàngu 
na tau mahii hawina paraï rukuna na kabu na manjadi la tana nuna. 
55Nyungga ku-pakabu-ya na Mbambilu dàngu ku-papànja-nja da talia lingu 
mambabu. Hama tuna tungu ngalingu makanduu-ya ba nàmunya na muhu; 
tàka da tanatara-na da-làndahungu ba dàngu pa-oingu-da hama tuna na 
pakàli wàngu ba pabera. 
56Maidanya pa-paruha-ya na Mbambilu nyuda, payàpa-ha da panjuri-na 
dàngu la papata-ha da madàkada. Nyunggama ba MIRI-ka mahuku-nya na 
ma-akatu, tàka na Mbambilu napa ku-pahimbalu-nya hama tudana na 
paraïna. 
57Napa ku-pa-maüku-ha ba hapajia-ha da mapawai ngaba la pareta 
Mbambilu – ba hapajia-ha da ma-kaminaku manggàna, da liku uru dàngu da 
tanatara. Nda jia hili hadangu-adapa nyuda, katuda-danya lundu nu - numa. 
Mbàda panii-ngguka Nyungga; Nyunggama na Hanganji, Nyungga MIRI 
Mahupu-mbiha. 
58Napa ku-pamija-ha da kangeli kapingatu-na na Mbambilu hi lupa da 
pahama ndidaru dàngu na tana. Da pindu bokulu da maja - jangga napa 
kutunu pambuta-ha. Na njili dàngu na jàrada da banjaru parahumangu-ma-

a, nadu da paràma-da nyuda napa nahàla-ha epi. Nyungga, MIRI Mahupu-
mbiha, mambàda panii,” wàna. 

Na lii languna i Yerimia pa-patàka-nya la Mbambilu 

59Na ma-karaha-ya i Hanganji Hendikia jiaya i Haraya anana i Neria 
umbuku-na i Màhahiya. La ndaungu papatu wàna na pareta-na i Hendikia 
hanganji Yahunda, i Haraya natundu-nya i Hendikia la Mbambilu. Ka wua-
nggunyaka hangia waingera-na. 
60Mbuu ndàbada da ura pàda napa na ma-handauni-ya na Mbambilu dàngu 
da hawiangu-ka na manggàna-ya nuna na tana mbàda tulihu-nggunjaka la 
hau mbuku pa-kulurungu. 
61Hàla hi kupanii-nya i Haraya, “Jàka mutàka la Mbambilu, tàngaru-maya 
ka pekuna mbuu ndàbada da pa-tulihu la mbuku yiana kau dihanja da tau 
lai nu. 
62Hàla kau hamayangu tumu yia, ‘MIRI, mbàda panii-muka Nyumu ba 
pakabu-munya napa yiana na paraingu hi lupa da-molungu ailulu, ka tauya 
ka banda-yakai, tàka na pangia yina hi hama tuna maràda telangu-ya lundu 
nu - nu,’ wàmu. 
63Nu, bau hàlaka padiha-nja na ihina na mbuku yiana la tau nuda, hondunya 
watu yiana na mbuku, hàla kau kawuka-nya la padua Luku Epuràtu, 
64kau panii, ‘Tuna nuka napa na manggàna-ya na Mbambilu. Na tana yiana 
napa na-tandaningu dàngu nda nahilu kawudaku-apa rukuna na ura pàda 
pa-pahandauni-nanya paraïna i MIRI,’ ” wàna. Da papanii-naka i Yerimia 
lundu-daka lai yia. 

Yerimia 52 

Na njoruna na Yeruhali 
(2 Hang. 24:18–25:7) 

1I Hendikia dua kambulu hau ndau-naka na ndaungu lurina ba nanjadi 
hanganji Yahunda. Hakambulu hau ndauna ba na-pareta nyuna la Yeruhali. 

Na tamuna na inana Hamutàlu-ya, anana i Yerimia welingu la paraingu 
Lipuna. 
2Hama tuna i Hanganji Yuyakimu, nyuna i Hendikia nanjala-mbu lai MIRI. 
3I MIRI hàngga nda uku-nanya na ma-mandapu-nya na Yeruhali dàngu na 
tau Yahunda hi lupa nawàngga-ha dàngu nda naopa-anja. Tunaka nu i 
Hendikia patula ngganggangu-nanyaka hanggangu lai Nembukatunehàru 
hanganji Mbambilu, 
4tuna nuduka i Nembukatunehàru hi natàka dàngu mbuu ndàbada da 
kanguhuru pabera-na hi da-nàhaku-ya na Yeruhali la tànggalu hakambulu 
wulangu hakambulu la ndaungu pahiwa wàna na pareta-na i Hendikia. 
Nyuda dawulu maüda la hambeli paraingu, da-pahadangu kangeli pa-
nggupulu wàngu 
5tàka hi da-nggupulu pangala-nya na paraingu nuna lundu ndaungu pa-
hakambulu hau wàna na pareta-na i Hendikia. 
6La tànggalu hiwa wulangu patu la ndaungu nunama, ba jiaya nambana 
halawàla-na na rimbangu hi lupa nda ningu ndoku-mapa pangana na rayatu, 
7na kangeli paraingu tumbuku-nanyaka muhu. La rudungu nuna, jiapa-kai 
da tau Mbambilu ba talànga nggupulu-danya na paraingu, mbuu ndàbada da 
tanatara Yahunda palai-danyaka hanggangu la Lolangu Yorundangu. Nyuda 
dali ningu la ànda ma-pàlaku la woka ngia pambawa la uma hanganji, hàla 
hi daluhu li ningu la pindu bokulu na ma-panua-nja da kangeli ba dàmbuda 
lai nu. 
8Tàka da tanatara Mbambilu keha-madanya i Hanganji Hendikia, dàngu hi 
dayàpa-ya la ma-ndidaru Yeriku. Mbuu ndàba da tau la hanggana dapalai 
wàru-maanya. 
9Tunaka nu hi da-karia-nya i Hanganji Hendikia lai Hanganji 
Nembukatunehàru la paraingu Ripula la ngaba Hamàtu, ka panggàna-
danyaka hukungu meti. 

10La paraingu nunambu da anana ba pameti-ha la hangga matana, dàngu 
mbuu ndàbada da mapawai ngaba la pareta Yahunda pa-pameti-mbuha. 
11Hàlaka nu i Hendikia hi rukiha da wua matana, hàla hi tunya nggilibàhi 
tàka hi ngàndiya la Mbambilu. Lai nu hi patama-nya la uma kapàtangu, 
dàngu nda ana luhu-mana welingu lai nu lupa la rehi metina. 

Ba pamija-ya na Umana i Miri 
(2 Hang. 25:8-17) 

12La tànggalu hakambulu wulangu lima la ndaungu pa-hakambulu hiwa 
wàna na pareta-na i Nembukatunehàru hanganji Mbambilu, mai-nanyaka la 
Yeruhali na haàtu na ma-tamungu Nembuharandàngu. Nyuna jiaya na ma-
panaungu dàngu na ngorada da ma-karaha-ya i Nembukatunehàru. 
13I Nembuharandàngu natunu-ya na Umana i Miri, na uma hanganji, dàngu 
da umada mbuu ndàbada da ma-pangora la Yeruhali. 
14Hàla da tau pa-karia-na hi da-nyungguru-ha da kangelina na paraingu. 
15Tunaka nu na rayatu na mani-kinyapa la paraingu, nu da tau mahupu màhi 
paràma da marihi, da tau mila dàngu da tau da mambàda palai la ngaba tau 
Mbambilu, na-palaü-nja la Mbambilu paraïna i Nembuharandàngu. 
16Tàka hawiangu na rayatu na mamila halawàla na manda ningu bandangu, 
namàta-nja la Yahunda, na-paràha-nja pa-paloku-ha da woka angguru dàngu 
da woka hawiangu. 
17Da kambaniru wudu dàngu da kareta la Umana i MIRI dàngu hamanai na 
mbàlu wudu da-beraya paraï tau Mbambilu, hàla mbuu ndàbada da wuduna 
da-palaü-nja la tananda. 
18Nyuda da-palaü-mbunja da malanja jiada: da pahuru wàngu, na pangia aü 
la ngia pawotu maraku, da pakakahu palita, da maku pa-pandema wàngu ria 
banda kameti maraku parupu, da maku patunu wàngu dupa, dàngu mbuu 
ndàbada da malanja wudu hawiangu da pawàngu ba lumungu. 
19Da malanja àmahu marara mabara, papohu ndàbanja da maku kudu dàngu 
kanai wàla epi, da maku kanai ria banda kameti maraku parupu, kanai aü, 

da tandai palita, da maku kanai dupa, dàngu da maku angguru paburi wàngu 
maraku angguru pawotu, mbuu ndàbada nuda i Nembuharandàngu wiki 
mapiti-ha. 
20Da malanja wudu pa-pandoi-na i Hanganji Halomu ndumana na Umana i 
Miri, nu da kambaniru dua mbungu, da kareta, na mbàlu dàngu da 
hakambulu dua ngiu hapi da matema-ya na mbàlu nuna, mbuu ndàbada nda 
uku mbotuha, hi lupa nda patimba-nja. 
21-22Nuda da kambaniru wudu ba dua mbunguda hama-maada: nimbihu-da 
najangga-da 8 metiru, na winggiru-da 5,3 metiru, dàngu na unuda nakòbu. 
Na timbina na wudu 75 milimetiru. Dita la kapuka-da nimbihu-da da 
kambaniru ningu katiku-da, da janggada 2,2 metiru. La winggiru-da da 
katiku kambaniru ninja da pa-unangu pa-panandangu wànja wua ndalima, 
mbuu ndàbada wudu-mbuha. 
23Da wua ndalima la pinu pa-unangu la nimbihu-da da katiku kambaniru 
hangahu-da, na nyuna hiwa kambulu nomu-ada da pangita weli wangu. 

Ba paleli-nja da tau Yahunda la Mbambilu 
(2 Hang. 25:18-21, 27-30) 

24Hinggilu-da nuda, i Nembuharandàngu nayàpa-ya na Ratu Bokulu Haraya, 
i Hapanya na wakilu-na, tau madua haàtu da tau madaiya na pindu Umana 
i MIRI, 
25ba tau mapihu-ha da mapanau mehanya na hanganji da maninja-pa la 
paraingu, na ngora pabera, na wakilu ngora pabera na matanggu paloku-ha 
da mangu tanatara, dàngu tau nomu kambulu-ya na tau bokulu hawiangu. 
26Mbuu ndàbada da tau nuda nakaria-nja lai Hanganji Nembukatunehàru la 
paraingu Ripula, 
27la ngabana la Hamàtu. Lai nu pa-mayila-danjaka, hàla hi pameti-ha. Tuna 
nuduka ba palaü-nja da tau Yahunda welingu la tanada, tàka hi ngàndiha la 
ngia pawàrungu; 
28-30mbuu ndàbada tau 4.600-ha. I Nembukatunehàru na-palaü pandutu - 
pandutu-nja tuna yia: tau 3.023-ha la ndaungu papihu wàna na pareta-na, 

tau 832-ha welingu la Yeruhali la ndaungu pa-hakambulu walu wàna na 
paretana, dàngu tau 745-ha na pa-palaü-na i Nembuharandàngu la ndaungu 
padua kambulu tailu wàna na pareta-na i Nembukatunehàru. 
31La tànggalu dua kambulu lima wulangu pa-hakambulu dàmbu wàna, la 
ndaungu patailu kambulu pihu wàna ba hàla pangàndi-ya i Yuyakingu la 
ngia pa-wàrungu-ya, i Ewilu-Marondàku-ka na ma-hanganji la Mbambilu. La 
ndaungu nuna-maka ba na-paitangu mila etina lai Yuyakingu, tàka hi na-
pahàla-ya welingu la uma kapàtangu, 
32dàngu ba na-paloku dàngu hàmunya. I Yuyakingu nawua-nya ngia pa-
mandapu marihi jangga welingu la hanganji - hanganji hawiangu da angu 
wàrungu-na la Mbambilu. 
33-34Pa-pahiangu-ya la pa-pahilu-nja da paki uma kapàtangu-na dàngu na-
pangalangu-na nimbihu lodu la ngala lurina pekuna pangangu la uma 
hanganji, dàngu nimbihu lodu nawua-nya ndui tuda paluri wàna. 

Padudurungu 

Padudurungu 1 

Na mayila-na na Yeruhali 

1Kanjupu malinggitu-ya la Yeruhali la rehi nàhu, na paraingu ma-kanjupu 
mbabu làti àmangu. Àmangu na-mangunju la honga banjaru dangu, nàhu 
beri kawini meti leiyaka. Àmangu paraingu parihi marakungu-ya, nàhu pa-
atangu-yaka. 
2Lundu njàpu rudungu ba nahii padudurungu, da wai matana da-njànjaru la 
papuna. Nda haàtu-ma welingu la pambuha-naka ma-mbuhangu pa-
pamanda-nya. Na-kaleka-nya anguna da mambàda pa-mbelingu panjadi 
muhu. 
3Na ma-mandapu-nya la Yahunda da-dunjaku-nya na tanada, rukuna ba 
atanja dàngu kanjupu mayila-ha. Nàhu ngiangu-danyaka la honga banjaru 
dangu tàka nda ningua pa-ngiangu ngia pa-mandangu dàngu mambiru-da. 
Na-nggupulu-ha muhu la rehi mayila-da. 
4La lodu bokulu nda ningua mamai la Uma Ala. Da ana karia matanggu ludu 
da-mayila, dàngu da ratu dahali ura. Nda ningua tauda da pindu bokulu, na 
paraingu Hiungu na-panggàbalu-nya hawina. 
5Da muhuna da-bunjuku ba mbàda pangia wawa-duhaka. I MIRI ma-
pamayila-ya, ba dira dangu njalaya. Da ma-mandapu-nya pa-tanawangu-
haka, hi dundilu-ha la ngia pa-tanawangu. 
6Na bunjuku-na na paraingu Yeruhali lii ndai la rehi na ma-làpahu-ayaka. Da 
liku uruna dalua-yaka pa-lamanga hama tuna ruha ma-kanjupu manjuu. Nda 
nggiki-mada hanggangu la muhu mayaulu-ha. 
7Ba na-tanyungguru dàngu ba na-mayila-ka, na Yeruhali na-pangàda-nya na 
rehi na ma-làpahu, ba dadangu-ipa da banda da malanja-na; jàka nggiki 
hamana ba na-tamaï la lima muhu na ma-mandapu-nya, dàngu ba nda haàtu-
mbu mamai pandula-ya. Da muhu-naka riki pàku-adanya ba daita-ya 
tanyungguru-na. 

8Na Yeruhali na pa-iraku wikina ba nawunda njala ma-iraku. Mbuu ndàbana 
na mawotu-nya làti àmangu, nàhu da-pawawa-yaka ba itaya kalulu-na. 
Nahali urana, ba mbàda makia-naka. 
9Na iraku-na paita lohangu-ya tàka nda na-kawela-anya jàka nggàraya napa 
na manjadi la wikina. Kanjupu halawàla-ya na tanyungguru-na, tàka nda 
haàtu-mbu maomba-ya. Na karaiya na mila etina i MIRI, ba mbàda talu-daka 
da muhuna. 
10Mbuu ndàba da banda da malanja-na nawàhi-haka paraï da muhuna. Naita-
ha ba datama-nya na Uma Ala, jiapa-kai ka na-pahiringu i MIRI na matuna 
nu la tau mànda banjaru-na Nyuna. 
11Wàngu halida urada ba da himbu lurida da ma-mandapu-nya; danjepa 
malanja ma-pawilingu wàngu roti, ka pa-daingu lurida dàngu ka àmbu 
dameti. Nawara na Yeruhali, “Ou MIRI, tàngaru-ka, hamata-ya mbuu ndàba 
na mayila-nggu,” wàna. 

Na Yeruhali nahali urana 

12“Ha dimi tau manàhu-nggai la ànda, tàngaru-wa dàngu hamata-ya! Ningu 
ihu mayila mahama bokulu-nya na papàda-nggu nàhu, na mayila pa-
panggàna-nangga i MIRI, ruku hànggana na manda najaru? 
13Welingu la awangu na-papurungu epi na ma-pamutungu lundu la wini 
etinggu. Nabata-ngga hiru la hangganggu hi kiri njorunggu. Tàka hi namàta-
ngga ba didi mehaka pamayila panua likungu pinjaya na lodu. 
14Napiti ndàbaha da njalanggu, hi nahondu bohuru-ha, tàka hi na-
pahàngalu-nya la nggorunggu, hi na-palamanga-ka mbotuda. I MIRI na-
pajàma-ngga la muhu; nda ku-payatangu-a pa-rawaku-ha nyuda. 
15Mbuu ndàba da mini kaborangu-nggu nda nareki-aha paraïna i MIRI. Na-
pamàtungu tanatara ka da-tàlaru mbuu ndàba da bidi mininggu. Nataro - 
rohaku-ya na banjaru-nggu hi lundu na-làjaru, hama tuna tau mapohu wua 
angguru. 



2053 

 

 
Na Huratu Matua 

© 1995, Indonesian Bible Society. 
 

 
 

 

 

 

16Nuna-duyaka na ma-pawitingu hi da-njànjaru da wai matanggu, nda 
ningua ma-pahalembiru dàngu ma-paomba. Na banjaru-nggu nda nggàra-
apa maningu-nya, ba narihi-pa pa-kawaha na muhu. 
17Ku-jakarungu limanggu pakarai pa-ndulangu, tàka nda ningua ma-wuangu 
omba eti. Welingu la nggi - nggini, na-pangàndingu muhu i MIRI; damai 
pabera-ka. Da-paluangu limada hama tuna kangudu-ka, hama tuna mawau 
muhungu-ka la hongada. 
18Tàka jiaya i MIRI duna na ma-padeningu, ba mbàda pangga-nggunyaka na 
hupu liina. Tingi-kawa, ha dimi ba - banjaru-ka, tàngaru-kawa ni la mayila-
nggu. Da bidi mini da bidi kawini-nggu pa-tanawangu-ha, hi dundilu-ha la 
ngia pa-wàrungu. 
19Kupaau-nja da kandua hàmu etinggu tàka nyuda da-kaleka-ngga. Mbutada 
da ratu dàngu da ngora banjaru dameti mbuta la a - ànda la paraingu. Ba 
talànga himbuda pangangu ka torungu paluri. 
20Ou MIRI! Hamata-kawa, na-mangginggitu dàngu nda nangudu na etinggu, 
na-lujuru rukuda da njalanggu àmangu. La a - ànda ningu pa-pameti, la kuru 
uma ningu mameti. 
21Ou MIRI! Tingiya na padudurungu-nggu, nda ningua maomba-ka. Da 
muhunggu da hawola, bau pawiti-nya na hanggàmaru-nggu. Patàka-nyawa 
na lodu panjanji-mu; pawiti-nyawa ka da-mayila hama tuna nyungga. 
22Hamata-hawa mbuu ndàba da akatu-da nyuda, dàngu palua-njawa lima 
hama tuna bau palua-ngga lima nyungga, ruku mbuu ndàbada da njala 
pawunda-nggu lai Nyumu. Ku-kaihiku la mayila, na-hawina dàngu nalàlu na 
etinggu,” wàna. 

Padudurungu 2 

I MIRI nahuku-nya na Yeruhali 

1I MIRI na-paluangu limana la mbenina, na Hiungu na-panggàbalu-nya 
kapàtangu. Na bokulu-na na Ihirailu ba hama jangga awangu-ya, mbàda 

kapàha-nanyaka la tana. Ba nambeni i MIRI, na Umana la Hiungu nda na-
ihili-mbunya. 
2Nimbihu-da da maràda pa-rumbangu la tana Yahunda, na-pamija-ha dàngu 
nda pa-aïngu-na. Da ngia pa-torungu ma-pahangindi-nya na tana nuna na-
tumburu-ha lupa da tanyungguru. Nuna na pa-maràmba dàngu da liku uruna 
na panjoru-ha hi dangia-wawa. 
3La mbenina na ma-hanjulangu, napata-ya na kapingatu-na na Ihirailu. Ba 
na-kaluluku-nda muhu, nda nabihu-a pa-pandulangu. Hama tuna epi ma-
panyara ma-patàlaru-ya mbutana, tuna numbu ba nambeni ndàbanda nyuta 
i MIRI. 
4Hama tuna na muhu, na-pandàngi-ya na tandai panana hi na-pahangga-nya 
na wua panana lai nyuta. Mbuu ndàba na tau na ma-pahàmu etita, na pameti 
pambuta-ya. Na hamborutu-nya na mbenina hama tuna epi la kuru paraingu 
Yeruhali yiana. 
5I MIRI hama tuna muhu-yaka; na-nàhaku-ya na Ihirailu lundu na-
tanyungguru. Na-pamija-ha da ngia pa-torungu dàngu uma maràmba-na, hi 
na-patàka-nya handuka dira matiki la ma-mandapu-nya na Yahunda. 
6Na-pamija-ya na Umana na ngia pa-pauhi-na na banjaru-na la palumu-nya 
Nyuna. Na-pawiti-nya hi na-maromba-nja tau da lodu Hangahu dàngu da 
lodu bokulu. Rukuna ba dira mbeniya i MIRI, mbàda jukaru-nanjaka da ratu 
dàngu da maràmba. 
7I MIRI na-tebuku-ya na ngia pawotu maraku matua-na, hi na-dunjaku-nya 
na Uma wikina; namàta-nya na muhu pa-nyungguru-ha da kangeli-na. La 
ngia pa-lumungu dàngu la ngia pambabu-nda àmangu, na-paoingu na muhu 
ruku bunjuku-na. 
8Mbàda bota-nanyaka i MIRI ba lupangu nyungguru-ha da kangeli la Hiungu. 
Mbàda hukutu-nahaka nuda da kangeli, kapeku pamija-ha mbutada. Da 
kangeli dàngu da lewatu, nàhu mbàda pabundu watu-haka mbuu ndàbada. 

9Da pindu bokulu-na na-hungguru-nja tana, da kapala patuna dambata 
ndàba; na maràmba dàngu da ama bokulu la pareta la ngia pa-wàrungu-
haka. Nda pa-papeka-ànjapa da Ukuna i MIRI; nda da-ngalangu-apa pa-
bowangu da wunangu welingu lai MIRI. 
10Da ama bokulu paraingu jiapa ba pàdi wàda ba da-uhuku la tana; datunja 
kumburu tana da katiku-da, dàngu da kalambungu karungu tanda handuka. 
Da ana karia-mbu da karuduku tàka la tana da katiku-da. 
11Dambua da matanggu paraï pahii pa-nutakungu, kanjupu mangonangu-ya 
na ndewanggu. Na-làjaru na etinggu ba kuita-ya hadànjalu-na na banjaru; 
dàngu ba dameti widi da ana rara la a - ànda la paraingu. 
12Dawàngu paonja pahii ba dakarai pangangu pa-ngunungu la inada. Hama 
tuna tau ma-manua-ha ba danjoru la a - ànda hi dameti la baba inada. 
13Dou Yeruhali, Parai Hiungu pa-mbuhangu, da kanànda-mu hama bokulu 
tehiku lerangu-ya. Nggikina wànggu-aka ka ku-wuangu omba eti? Nàdu, 
ndedi ninguma ma-mayila hama tuna nyumu. Langatàka nda ningua ma-
ngalangu pa-pahàmu beliya na ngeramu. 
14Da pa-patàka-danggau da wunangu, ma-kambàliku dàngu ma-kakòlulu-
ma-aha. Ndedima da-pahakubu-ha da njalamu, hi lupa rukuna nuna ndau 
panjilungu-a. Tàka kareuku ma-kambàliku ma-payila etima-aya na pa-
patàka-danggau. 
15Mbuu ndàbana na tau na manàhu-nya, da-kamibi-nggau, ba mbàda mija-
muka nggubulu-mu. Dapi - pimbilungu katiku-da ba dàngu paniida, “Jia-
yaka ni na paraingu madira manandangu, na paraingu pa-hamela wàna na 
pinu tana?” wàda. 
16Mbuu ndàba da muhumu da tàngaru-ya na matamu wàngu kabuuraü-da, 
dariki hangijiru-nggau nyumu. Dapanii, “Mbàda pamànji-manyaka nina na 
paraingu! Hina-duka hi natàka na rehi napane - nedima!” wàda. 
17I MIRI mbàda pahàra-nanyaka na pangàdungu-na na pambàda pakaka-na 
dàngu na pa-panamu-nanda àmangu. Na-pamija-ta dàngu nda pa-aïngu, 

nawua-nya talu na muhunda. Na-pawiti-nya na hawola-da ba daita-ya na 
njorunda. 
18Ha dimi kangeli-na na Yeruhali, warawa lai MIRI! Pa-njànjaru wai mata 
hama tuna luku ma-lulungu lodu rudungu. Hii pangalangu-ma, àmbi 
hànangu-du lundu nanjili na ihimi! 
19Tiangu hada - tiangu hadangu-ma la rudungu la pa-kaladaku paràba-ya na 
ihi etimu lai MIRI. Kamahingu-wa ka namila-nja eti da anamu da ma-
rimbangu dàngu da mameti widi la a - ànda ma-pawikitungu. 
20MIRI, tàngaru-hawa nyuda da pa-pajàra-mu! Ka mbàda ninguka nu pa-
palua-mu lima tungu nu? Ba dangangu ana mbuhada da ina, da ratu dàngu 
da wunangu ba-pameti-ha la Uma matua-mu. 
21Ma-kaweda bidi tau dameti tanyalangu la ngarangia, bidi mini bidi kawini 
dameti manjurangu la hapanda. La lodu hànggamu, uhambàli-ha dàngu nda 
mila etimu. 
22Udundanja da muhuma da pa-mangàdatu-ma la pawunda mbabu mbana 
eti la winggiru-ma. Da-pameti ndàbaha da pa-kabida-ma da panamu-ma. La 
lodu mbenimu, nda haàtu-mbu ma-ngalangu pawala wikina la papalai. 

Padudurungu 3 

Na hukungu, na panjilungu, na monungu 

1Nyungga-maka tau mambàda pàdangu mayila, rukuna ba nanggàna-ka 
hànggana i Ala. 
2Hama huka marauna ba na-ruruhu-ka la pangia ma-kapàta wuru yila. 
3Na-nutaku papalu-ka, weli mbaru lundu malingu ba dàngu nda pa-aïngu-
na. 
4Na-pamanua mandàka-nya na ihinggu, dàngu da mbata da riinggu. 
5Na-panggàbalu-ngga wàngu handuka dàngu mayila. 

6Nahàni-ka pa-ngiangu la kapàtangu hama tuna tau mameti la rehi na ma-
làpahu. 
7Na-jàritu-ka la tangga kihungu, hi nda ningu-apa monungu-nggu duku la 
pamara. 
8Kuwara pakarai pa-ndulangu, tàka nda nabihu-a i Ala patingi-ka. 
9Napabe - betanya na àndanggu wàngu kilimbatu - kilimbatu. 
10Hama tuna mbaruangu ba na-patiangu, hama tuna hinga ba na-pandapu-
ngga. 
11Na-kehangga lundu ku-hiliru welingu la ànda, tàka hi nahi - hiraka dàngu 
hi na-dunjaku-ngga. 
12Na-pandàngi-ya na tandai panana, hi na-panjadi-ka ngia pa-katutu wua 
panana. 
13Na wua panana nalumbu làpahu-nya na ihinggu hi lupa natanju-nya na 
puhunggu. 
14Weli mbaru lundu malingu jiaka pariki wàngu, hi jiaka nyungga-maaka pa-
paakangu wàngu. 
15Mbulungu ma-paitama-a pawua-nangga nyungga pangangu dàngu pa-
ngunungu-nggu. 
16Na matanggu na-ruduhu-nya la tana, da ngàndunggu na-patoka-nja la watu 
lundu dambata. 
17Mbàda mandai-maka ba nda kupinya na pa-mambiru wàngu; mbàda 
maromba-nggunyaka jàka nggikina duna na pa-ohangu. 
18Nda na-kawulangu-apa na tamunggu, namauka na monungu-nggu lai MIRI. 
19Ba pangàda-nya na-lindingu-nggu dàngu na ura dedinggu beri nganguya 
pameti wàngu mapaita. 
20Naingu pangàda-nggunya nuna, hi na-njenjangu na etinggu. 
21Jiapa-kai ba tuna na-miripu beli na etinggu, ba ku-pangàda-nya yiana: 

22Na mbuhangu-na i MIRI nda na-kambotahu, na pa-namungu-na nda ningu 
njàpuna, 
23ba nabidi mànu nimbihu mbaru, langatàka, kanjupu tuturu-ya i MIRI! 
24I MIRI didiya Nyunama-a na mangunggu. Jia ba tuna, Nyunaka na pamonu-
nggu. 

Na monungu nduma Ihirailu 

25I MIRI nahàmu la tau mamonu-nya Nyuna, dàngu la tau mahimbu-ya 
Nyuna. 
26Ba tuna nedi mandangu bia lundu namai pa-pandulangu i MIRI; 
27jia ba tuna, nahàmu-ma jàka papekangu pa-patorungu la rehi bidi tau-ipa. 
28Ba talànga wuangu-na mayila i MIRI, ta-mandapu meha dàngu ta-kandii 
màka bàdi. 
29Màtawa ta-pawawangu wiki, dàngu ta-pajàmangu wikinda, nadu talànga 
wanguna ningu-ipa pa-monungu. 
30Jiapa ka tàbata dàngu ka payudi-ta, ta-kataku ndàba-mahaka bàdi. 
31Nadu, nda jia lundu nu - nua ba na-jukaru-nda i MIRI. 
32Ba nahàla-ka pa-wuangu pa-mayila wàngu namila-mbunda eti, nadu ba pa-
daingu namu-mananda wàngu pa-namungu manda ningu dirana. 
33Nda wàngu weli eti-ana ba namàta-nda pa-mayila dàngu pa-hawina. 
34Jàka na-ngejaru na hamangu-nda la tanawangu, 
35jàka na-pahàlangu na ngabanda na pawua-na i MIRI, 
36rukuna ba kabeli puhaya na pa-deningu, jiangu-ma ba napinya i MIRI hi 
na-hamata-ya. 
37Jàka nda nawuku-ya na hangia paraïna i MIRI, jiangu-ma ba nda jia 
nggàra-a pawunda-na na tau ndumana nuna. 
38Na mahàmu dàngu na manda hàmu pa-pahàrangu-ya mbulungu la hupu 
liina i MIRI. 

39Ka nggikina na tau hi na-pangodungu jàka hukunya rukuda da njalana? 
40-41Nahàmu kipa jàka ta-manginjiru-ya na lurinda, dàngu ka ta-putiru pa-
mbelingu lai MIRI la awangu. Màlawa ka ta-wàlahu etinda dàngu ta-
hamayangu, 
42“Manjala dàngu ma-patula-ngganggangu lai Nyumu, ou MIRI, dàngu ndau 
wuangu-a jàmangu njala. 
43Ukeha-nggama dàngu hiu pameti-kama, na mila etimu na-paunungu la 
hànggamu. 
44Na hànggamu hama tuna karumangu ma-kanjupu timbiya hi nda peku 
lumbu làpahu-nanya paraï da hamayangu-ma. 
45Upadedi-kama hama tuna kangudu la mbara mata la nggubulu pinu tana. 
46Da pawawa-kama dàngu dariki-nggama paraï muhu-maka; 
47nanggàna-kama hanggàmaru dàngu pamija wàngu, hi na-kadeki-kama ma-
njurangu dàngu mangàdatu. 
48Da-lulungu da wai matanggu hama tuna luku rukuna ba mbàda mijana na 
banjaru-nggu. 
49Napa nda ku-pànjangu-a pahii, 
50lundu mu-hamata-kama ou MIRI la awangu. 
51Na-hawina na etinggu ba itaha da kawini la paraingu-ma. 
52Hama tuna ma-hawurungu, ba nakeha-ngga muhu na ma-karaü-ngga eti 
dàngu nda pa-latangu. 
53Dapuha kaluri-ngga la humuru màdu hi da-pabundu-ngga watu. 
54Na-lumburu-ngga wai lundu la katiku-nggu, ‘Njàpu-nanyaka na luringgu!’ 
– hi wànggu la eti. 
55Ou MIRI, kuwara-nggau Nyumu, weli dalungu la humuru manjolungu. 

56-57Ku-kamahi pambana-nggau àmbu jia bitanya kahilu-mu na pakarai-nggu 
kau ndulaka. Tàka hiu tingiya na hamayangu-nggu, dàngu hiu mai palihi-
ngga; ‘Àmbu mangàdatu-du,’ hi wàmungga. 
58Umai la palumu-nya na palakara-nggu ou MIRI, mbàda pamara-munyaka 
na luringgu. 
59-60Uitaya na akatu pawunda hanggangu lai nyungga, na pawuku akatu 
muhu ma-karaü-ngga eti. Ba tuna ou MIRI, pulu angu-nggawa la palakara-
nggu. 
61Nyumu, MIRI, murongu wikiya ba pawawa-ka; mupi hàlanya na pawuku-
da nyuda. 
62Da-kanjupu-ya na lodu ba dapanii-ya na tamunggu. Ka ta pa-hanggàmuru-
ya nyuna ba wàda, da-pandoi pawuku iraku-da. 
63Weli mbaru lundu rudungu, jiama-aka nyungga pariki wàngu. 
64Huku-njawa nyuda nunjuya na pawunda-da, ou MIRI. 
65Ràtu-njawa dàngu màta-njawa ka da-padaingu la mbota monungu. 
66Kehanja dàngu patàlaru-hawa nyuda mbuu ndàbada lundu damànji ndàba 
welingu la pinu tana,” wànggu. 

Padudurungu 4 

Na mayila-na na Yeruhali ba nambera-ka 

1Na àmahu rara ma-kajilaku na-làmangu-ka da watu Uma Ala da-tanyalangu 
la ànda. 
2Àmangu da bidi tau la paraingu Hiungu hama tuna àmahu rara ma-
pawilingu-ha, tàka nàhu hama wuru tana ma-ahaka ba iluha. 
3Jiapa-kingu da bai ahu rumba da-pahuhu-kadu anada, tàka pàku na 
banjaru-nggu kanjupu mbana etiya hama tuna kalauki la omangu-ha. 
4Da ana rara nda pa-pahuhu-aha, hi dameti kandànga. Dakarai pangangu da 
anakeda, tàka nda ningua mawua-nja. 

5Da tau da makàli ngangu pangangu mahàmu, dàngu da maluri mbokaru, 
nàhu dabei pahimbu pangangu la pabundu kangudu, dàngu dameti 
rimbangu la a - àndaka. 
6Pa-hukungu-yaka na banjaru-nggu narihi mbotupa welingu la ma-mandapu-
nya na Hondumu na mamija la ha-kambàdiku wua mata-a paraï ruku limana 
i Ala ba dàngu nda ruku lima tau. 
7Àmangu da liku uruma da-yarahu hama kamba mabara burahu-ha. Nyuda 
da-kapingatu daparii, da halimu hayàla dàngu da hayandalu. 
8Tàka nàhu da matada darihi mitingu welingu la kalatu epi palita da-
tawàlahu la a - ànda ba dàngu nda ningu ma-ngalangu patanda-ha. Da 
karukutu la riida da manula-da, hama tuna ai màdu kahàngu. 
9Nyuda da-mayila dàngu dangeri meti kangilangu, ba nda ningu ndokuma 
pangangu; da mameti la pabera, darihi utupa welingu la mameti rimbangu. 
10Kanjupu hawiru-ya nuna na tàparu manggàna-ya na banjaru-nggu jiapa-ki 
da inada da mamàja eti da mahangu kukuda da-manahu-kadu ana wikida 
nduma ihina na kambuda. 
11I MIRI na-hanubuku-nya na hànggana hi natunu-ya na paraingu Hiungu 
lundu naràpu la tana. 
12La honga maràmba - maràmba dàngu ma-mandapu-nya na pinu tana nda 
haàtu-a mawaiya ba peku tama-nanja muhu da pindu bokulu-na na paraingu 
Yeruhali. 
13Tàka nuna, mbàda njadi-naka, ruku njalada da ratu dàngu da wunangu. 
Nyuda mbàda bungu-daka wai ria, da wai ria tau manda njala. 
14Hama tuna tau mapoki ma-lindingu la a - ànda tuda numbu da liku uru la 
paraingu Yeruhali. Da-marihaku la wai ria da pakida hi lupa nda ningu ma-
mbuhangu pa-jonggaru-ha. 

15“Yilangu-kai welingu lai yiahu! Bai iraku nyimi, àmbi ràma kàma nyuma!” 
wàdanja tau. Ka laku lindingu-danyaka welingu la hau banjaru la hili hau 
banjaru, tàka nda ningu ndokua ma-pahia-nja pa-engangu. 
16I MIRI nda na-hamata-ayapa na banjaru-na; Nyuna wikima ma-paiha-
nggangganja nyuda dàngu ma-pawiti-nja hi nda pa-pawili-nja da ratu; nda 
ningu-apa mamila-nja eti da liku uru. 
17Danjili-ka da wua matama paraï pakuki, ba nedingu pa-ndulangu mànda 
tàka ndoku. Ma-monungu pa-ndulangu welingu la hau banjaru, manda ana 
nggàra ndoku làti pawua-na. 
18Nda peku luhu-ama la ànda, nadu ba naingu kuki-nanggama muhu. 
Mareni-nanyaka na hupu njàpu lurima, nadu ba toma-naka la diha da lodu 
lurima. 
19Da makeha-nggama kanjupu renggaha darihi renggapa welingu la mbaku. 
Dakeha-nggama la palindi, dàngu hi da-pandapu-nggama la maràda telangu. 
20Dayàpa-ya na hanganji paleha-na i MIRI, na tau na-pahamela wàma na 
mawua-nggama luri, dàngu na ma-opangu ba hangganya na muhu. 
21Ha dimi banjaru Endumu dàngu Uhu, màla miriki-wa, hawola-wa, ba peku-
inapa! Napa natàka-mbu na tàparu lai nyimi dàngu ruku maüku-mu napa 
upa-kalulu wikimu. 
22Na Hiungu mbàda pahàra-nanyaka na-hukungu-na rukuda da njala 
pawunda-na; nàhu nda namàta-a-nggamapa i MIRI dàngu nda nangàndi-a-
kamapa la tanawangu. Tàka nyumu dumu, ha Endumu, napa nahuku-nggau 
i MIRI. Napa pa-lunggaru-ha da njalamu. 

Padudurungu 5 

Na hamayangu karai mila eti 

1Namuya, ou MIRI, jàka nggàraya na matàka-nggama. Pa-taraku-nggama 
mata, dàngu tàngaru-ya na wawama. 



2063 

 

 
Na Huratu Matua 

© 1995, Indonesian Bible Society. 
 

 
 

 

 

 

2Da banda da-malanja kangeha-ma la lima tauhaka, da umama tau nàmuka 
mangia-nja. 
3Na amama da-pameti-yaka muhu; kawini meti lei-yaka nàhu na inama, 
dàngu ana mamila-kamaka nyuma. 
4Wai pa-unungu dàngu ai pa-mutungu lupangu mawàngu pakei-maka bàdi. 
5Hama tuna banda, ba hàni-kama paràma mambotu, manjili, tàka nda pa-
pahia-anggama pa-hangahu. 
6Malua la Mehiru pakarai ma-milangu, makarai pangangu welingu la Ahuru. 
7Da bokuma la mangilu dawunda manjala, nàhu mbàda nda ni-anjapa; tàka 
na nyuna lupangu-maka nyuma ma-pàdangu mayila, rukuda da njalada 
nyuda. 
8Da-pareta-kama tau manda rihi welingu la ata; nda ningua mamàka pa-
pahàla-kama welingu lai nyuda. 
9La hambeli paraingu, njadangu padua-danya da ma-pameti tau; nda 
namara-a na lurima ba talànga himbuma pangangu. 
10Ma-mayila paraï pa-rimbangu, da manula-ma dambana hama tuna mata 
kalobungu-ha. 
11Da kawini la Hiungu patama rumbaku-ha, da ana karia pa-paànga-ha la 
nde - ndeha la Yahunda. 
12Da liku uru - liku uruma payàpa-ha hi tiwalu-nja, da ma-kaweda-ma nda 
pa-mahumbaru-anjapa. 
13Da bidi minima pahàni-ha la paràma la ngia panggihu, da anakeda mini 
da-kambitaku-ha ai paduku wàngu lundu dameti widi. 
14Da ama bokulu nda da-pauhi-apa la pindu paraingu, nda parongu-apa 
malingu pambabu wàngu la kaloka bidi tau. 
15Na-yilangu-ka na-paohangu-ma; pa-pahilungu wàngu wai mata wai wira-
haka da renja. 

16Na pa-hamemu wàma mbàda nda ni-anyapa, ma-hanggàmaru ba mbàda 
njala-maka. 
17-18Na Palindi Hiungu na malinggitu dàngu pa-dunjakungu-yaka; lai nu da-
tanyalangu da ahu rumba. Rukuna nuna dira làjaru-ha da etima, mahii lundu 
na lamaru hàla ba ma-tàngaru. 
19Tàka Nyumu dumu ou MIRI, pa-daingu kawaha-mamu, lundu nu - nu bau 
katangu pareta. 
20Kanii hi tu-inaka mandaina na dunjaku-munggama? ungalangu ihi pa-
maromba pangala-nggama? 
21Ou MIRI, karia beli-nggamawa lai Nyumu; napa ma belima duma lai 
Nyumu! Pajia beli-yawa na ngerama hama tuna welingu. 
22Jàka ndia mbàda wàru pangala-mu-nggamaka? Nda ningu-mapa dirana 
nahàngga-munggama? 

Yahakialu 

Yahakialu 1 

NA NGALANGU-NA KAWUNGA HARII MATA I YAHAKIALU RUKUNA I ALA 
1:1–7:27 

Na kanjàka pareta-na i Ala 

1-3La tànggalu lima wulangu patu la ndaungu patailu kambulu wàna, la 
ndaungu palima wàna welingu ba dundilu-ya i Hanganji Yuyakingu la 
tanawangu, nyungga Ratu Yahakialu anana i Mbuhi ningga la hingi Luku 
Kembàru la Mbambilu anguma dàngu da tau tanawangu Yahundi hawiangu. 
Hi jia tawangga biana na awangu hi ku-ngalangu harii mata rukuna i Ala. 
Kurongu ba napanii dàngga i MIRI dàngu kupàda-nya na kawaha-na. 
4Ku-tangara hi kuita-ya na làpuru ba na-hapuputu weli diangu. He - herina 
na kabàla welingu la hau kalibuku karumangu ma-kanjupu bokulu, dàngu hi 
na-pawiti-nya pa-hambila halawàla na awangu la winggiru-na. La kabilaku 
mare - rerina nuna paita-ya na ma-handaraku ba hama parunggu-ya. 
5La padua làpuru nunambu, kuita-ha patuda da patau awangu nu da patau 
awangu da mahama jiangu tauha, 
6tàka na nyuna nimbihu-da patuda da matada dàngu dua mawangu-da da 
ruu kàpada. 
7Da wihida da-kunduhu dàngu da-kalilangu hama tuna parunggu pauda-ha. 
Da wua wihida dapawuu hapi mbàtingu. 
8Hinggilu-na ba patu matada dàngu ba dua mawangu ruu kàpada, nyuda 
ningu lima tauda la lumbu nimbihu ruu kàpada. 
9Da hamawangu ruu kàpa la nimbihu-da nuda da dika da-tawàlahu tàka da 
hupu - hupuda da-maràngga pa-jonggaru dàngu ruu kàpa dika hawiangu, hi 
lupa da-pa-okangu kapatu larangu nuda da dika da mapatu-da. Jàka da-
nggàduku, handàka nggàduku-mada ba dàngu pa-tarihungu-da la hangga ba 
dàngu nda pa-mbelingu-da. 

10Nimbihu-da nuda da dika patuda da matada manda pahama; mata tauya 
la hangga, mata hingaya la kawana, mata hapi mbàtingu-ya la kalai dàngu 
mata mbaku tehiku-ya la kajia. 
11Na hamawangu ruu kàpa la nimbihu-da nuda da dika pa-wàlahu hu ditaha 
hi da-jonggaru-ha da hupu ruu kàpada da dika la lihida, tàka na hili 
hamawangu ruu kàpada da pa-làpitungu pa-pandàda-nja da ihida. 
12Nimbihu-da nuda da dika handàka patuma ngia pa-hanggangu-da hi peku 
lakuda la nggini bia pambuha-da dàngu nda pa-mbelingu-da. 
13La padua-da nuda da dika ninya na mahama epi jilungu maroka-iya ba 
itaya na manda pànjangu pa-nggàduku. Nuna na epi nakare - reriku dàngu 
na-kapurukungu kabilaku kabàla. 
14Nuda da dika da-palongga maingu hama kabilaku-ha renggada. 
15Ba talànga hamata-ngguha nuda mbuu ndàbada ku-itaha patuda da 
ndutungu la tana, hau ndutungu la lihi nimbihu-da nuda da dika. 
16Nuda da patu ndutungu hama-mada dàngu da kalilangu hama watu mata 
tawuru-ha, dàngu nimbihu-da ni - ninguma hili hau ndutungu ma-
pandàbarungu la padua-na. 
17Ba tuna nu pekuda nuda da ndutungu pa-hanggangu la patu ngia pa-
hanggangu. 
18Da kulurungu-da nuda da ndutungu mbinu wua mata-mada. 
19-21Nuda da dika dalaku la nggini bia na pambuha-da, tàka nuda da 
ndutungu da-kikungu mànuma, ba da-kawaha-duha paraï da nuda da dika. 
Handàka nggoda - handàka nggodada nuda da dika, jàka ndia ba dadita hu 
dita jàka ndia ba da-pànjangu, nuda da ndutungu dakiku mànu-manja nyuda. 
22La dita katiku-da nuda da dika ningu mahama kiri wurungu ma-
hanggurungu welingu la kaha ma-kalilangu. 

23La wawana nuna na ma-hanggurungu nimbihu-da nuda da dika da-wàlahu 
ruu kàpada hanggangu la dika tubana, tàka na hili hamawangu ruu kàpada 
da pandàda-nja da ihida. 
24Jàka da-hawurungu, kurongu-ha da kambàraku ruu kàpada, hama tuna 
kawoku wai la harangi-ha linguda, hama kandukuku pangga pamba bokulu, 
hama tuna talia liina i Ala Hupu Mambiha. Jàka da-pànjangu pa-hawurungu 
da-làpitu-ha da ruu kàpada, 
25tàka welingu la pinu ma-hanggurungu la dita katiku-da, parongu-yapa na 
talia lii. 
26La pinuna nuna na ma-hanggurungu ninya na mahama kanjàka pareta ma-
welingu la watu nilamu, tàka la pinuna na-mandapu na mahama tau-iya ba 
itaya. 
27Ba itaya la pinuna na-handaraku hama parunggu la padua roka epiya. Tàka 
la wawana na-handaraku-na kanjupu hambila-ya, 
28dàngu na-pabeti - pa-betingu hama kapuri-ya. Nuna jiaya na hambila 
kalilangu ma-paloha-nya ba ninya i MIRI. 

I Ala na-paaunya pa-wunangu i Yahakialu 

Ba kuita-ya nuna kunjoru panggubu la tana. Hi kurongu talia lii 

Yahakialu 2 

1mapanii, “Ha dumu tau nda payatangu, ndolaku-wa. Ku-mbuhangu pa-
kareuku dànggau nyumu,” wànangga. 
2Ba talànga rongu-nggunya nuna na talia lii, tama-nanyaka na Ngahuna i Ala 
la wikinggu, hi na pa-ndolaku-ka. Hàlaka nu hi kuhili ronguya nuna na talia 
lii ba napanii, 
3“Ha dumu tau nda payatangu, nyumu ku-paràha-nggau la tau Ihirailu da 
mambàda patula ngganggangu pa-rawaku-ka Nyungga. Nyuda ma-patula 
ngganggangu-maha hama tuda da boku la mangilu-da. 

4Nyuda da-tongguru etida dàngu nda datembi-ka Nyungga. Nyumu ku-
paràha-nggau lai nyuda kau patàka-nja jàka nggàraya na papanii-nggu 
Nyungga, MIRI Ala Hupu Majangga lai nyuda, 
5jàka da-mbuhangu parongu ka ndiakai; tàka na ma-papingi lupangu dapi-
manya bàdi ba ningu wunangu la hongada. 
6Tàka nyumu dumu, ha tau nda payatangu, àmbu mangàdatu-dunja nyuda 
da ma-patula ngganggangu, jàka ndia la nggàra biaya na papanii-da. Napa 
nyuda da-ndubaku dàngu da-paaka-nggau, hi beri hama tuna luri-munya la 
honga tamihiku. Jiapa-kai ba tuna àmbu mangàdatu-du. 
7Patàka ndàbanya na lii langunggu lai nyuda, jàka da-mbuhangu pa-
patingingu ka ndiakai. Namuya ba ma-patula ngganggangu-maha nyuda. 
8Ha dumu tau nda payatangu, patingi-nya jàka nggàraya na papanii-
nggunggau nyumu. Àmbu kikungu-du pa-patula ngganggangu-mbu. 
Hanganga-wa dàngu nganyawa na pawua-nggunggau,” wànangga. 
9Hàlaka nu hi kuita-ya na lima ma-pajolangu lai nyungga. La lima nuna 
ningu karàta pa-kulurungu, 
10na pa-tulihu mbeli mbapa. Hàla hi na-wàlahu-ya na kuluru karàta, tàka lai 
nu pa-tulihu-ya na padudurungu, na pangodungu dàngu na kanjaïku. 

Yahakialu 3 

1Napanii i Ala, “Ha dumu tau nda payatangu, nganyawa yiana na kuluru 
karàta, hàla lakuwa dàngu paniiwa la tau Ihirailu,” wànangga. 
2Hàla hi ku-hanganga tàka i Ala nawua-ngganya nuna na kuluru karàta ka 
kunganya. 
3Napanii, “Ha dumu tau nda payatangu, nganguwa! Paihi-nya na kambumu 
yiana na karàta,” wànangga. Hàla hi kunganya nuna na karàta tàka ba 
pàdanya na-palàngga manggaluangu. 
4Nahili panii i Ala, “Ha dumu tau nda payatangu, luawa la tau Ihirailu dàngu 
patàka-njawa mbuu ndàba na lii langunggu lai nyuda. 

5-6Lai nyuda-maka ku-palewa-kau nyumu, tàka nda la banjaru ma-kalutu 
hilu-ana, na mahau-maya dàngu na panda pimu. Ngera hama tuna jàka ku-
palewa-kau la banjaru matuna nu, da-patingi-manya na paniimu. 
7Tàka na banjaru Ihirailu nda nabihu pa-patingi-nggau nyumu, jiapa 
Nyunggambu nda da-wàrihu-aka. Nyuda mbuu ndàbada da-tongguru eti 
dàngu da-mbuhangu pa-patumbarungu. 
8Nàhu nyumu ku-patongguru-kau dàngu upadàdungu hama tuna nyudambu. 
9Napa ku-pamàndu-nggau hama màndungu watu pungguru dàngu 
ukalatungu hama itangu. Àmbu mangàdatu-dunja da ma-patula 
ngganggangu,” wànangga. 
10Na pangalangu-na nahili panii i Ala, “Ha dumu tau nda payatangu, etiwa-
manja dàngu namu-maha mbuu ndàbada napa da papanii-nggunggau. 
11Luawa la banjaru-mu da maninja la tanawangu, dàngu patàka-njawa jàka 
nggàraya na papanii-nggu Nyungga, MIRI Hupu Majangga lai nyuda, ka 
mbuhangu-danya pa-patingingu ka ndiakai,” wànangga. 
12Hàla hi nadanda-ngga Ngahuna i Ala dàngu kurongu la kajianggu talia lii 
ma-kawoku mapanii, “Wotu-nyawa na mangunju-na i MIRI la awangu!” 
wàna. 
13Kurongu-ha da lingu ruu kàpada nuda da dika da ma-paràmbahungu dua 
wikida, dàngu da lingu kanggeriku-da nuda da ndutungu da mahama lingu 
upungu-ha mbangatu-da. 
14Na kawaha-na i MIRI namai tomaka wàngu wirungu-na, tàka ba nadanda-
nggaka dàngu ba na-karia-nggaka Ngahuna, kupàda-nya paitana dàngu 
mbanana na etinggu. 
15Ka tàka-nggunyaka la ngia pa-ngiangu-da da ma-tanawangu la Telu-
Ambipu la hingi Luku Kembàru. Pihu mbua lodu mandainggu ba ku-ndàdiku 
lai nu; ku-maratangu rukuna mbuu ndàba na pabidi rongunggu dàngu na 
paita-nggu. 

I MIRI napindi-ya i Yahakialu padaiya na Ihirailu 

(Yhkl. 33:1-9) 

16La hambeli pihu mbua lodu, napanii-ngga i MIRI, 
17“Ha dumu tau nda payatangu, nyumu kuwotu-kau la padaiya na banjaru 
Ihirailu. Patàka-njawa nyuda yiana ka panamu-nja na pawua-nggu yiana. 
18Jàka kupeka-ya ba nameti napa na haàtu tau akatu, tàka nyumu ndau 
panamu-anya ka na-panjilu-nya na huri lurina hi namara, napa jianguma na 
pameti tau njalangu, tàka na mahema-ya na ruku metina napa pa-karuhi-ya 
welingu lai nyumu. 
19Jàkau panamu-nya nu na tau akatu tàka nda na-mbuhangu-a pa-pànjangu 
pawunda ma-akatu, napa na pameti tau njalangu, tàka nyumu wiki napa 
umara. 
20Jàka na-pakiringu pawunda manjala na haàtu tau hàmu, tàka hi ku-
paoranya hanggàmaru, napa nameti-ya jàka ndau panamu-nya. Napa nyuna 
nameti rukuda da njalana, tàka da pawunda-na da mahàmu nda ku-pangàda-
anja. Tàka na nyuna na mahema-ya na ruku metina napa ku-karuhi-ya 
welingu lai nyumu. 
21Jàkau panamu-nya nu na tau hàmu ka àmbu nawunda manjala, tàka hi 
nanunju-ya na panaungu-mu, nda jia huku-anggunya tàka nyumu napa 
umara,” wànangga. 

I Yahakialu napa na-kambànga 

22Kupàda-nya mbangatu-na ba ninya i MIRI dàngu kurongu-ya ba napanii-
ngga, “Hadangu-wa kau lua la lolangu. Lai nu napa ku panii-dànggau,” 
wànangga. 
23Ka laku-nggunyaka la lolangu, hi kuita-ya lai nu na ma-hambila kalilangu 
na tandana ba ninya i MIRI hama tuna na pambàda itanggu la hingi Luku 
Kembàru. Hàla hi kunjoru panggubu la tana, 
24na nyuna na Ngahuna i Ala na tamangga hi na-pandolaku-ka. Napanii-ngga 
i MIRI, “Beliwa kau kapàndi la umamu. 

25Ha dumu tau nda payatangu, napa nyumu pahondu wànggau liku hi nda 
peku luhumu dàngu nda peku pa-hàmburu dàngumu tau. 
26Napa ku-pahalata-ya na làmamu hi nda peku panamu-munya yiana na 
banjaru patula ngganggangu. 
27Napa, jàka kuhili paniinggau dàngu kupabeli-nya na pingumu pa-kareuku, 
lupangu-ma bàdi upatàka-nya jàka nggàraya na pa-patàka-nja nyuda ba 
wànggu Nyungga, MIRI Hupu Majangga. Hawiangu nyuda napa da-
patingingu, tàka hawiangui ndia-a, nadu ba banjaru ma-patula 
ngganggangu-maha nyuda,” wànangga. 

Yahakialu 4 

I Yahakialu na-paihi-ya na-nggupulu-ya na Yeruhali 

1Napanii i Ala, “Ha dumu tau nda payatangu, pitiwa hau watu rara, bànjalu-
ya la hanggamu dàngu huratu-ya la pinuna na hadana na parai Yeruhali. 
2Hàla kau nggàmbaru-ya na nggupulu-ya nuna na paraingu, dàngu da londa, 
da kabundu tana, da kanguhuru uma tera dàngu da pa-njularu wàngu la 
winggiru kangeli-na. 
3Pitiwa tobu bàhi dàngu pangera wànyawa la dindi bàhi, bànjalu-ya nuna na 
tobungu la padeni paduangu-na, nyumu dàngu na parai Yeruhali. Hàlaka nu 
hanggangu-wa la paraingu beri hama tuna nyumu-maka ma-nggupulu-ya. 
Nuna nu ninu maü-yaka nduma banjaru Ihirailu. 
4-5Hàla katuda halinggi-wa la kalai tàka Nyungga ku-pabuku-nya na njala 
banjaru Ihirailu lai nyumu. 390 lodu mandaina bau katuda tumu nu dàngu 
bau pàdangu mayila ruku njalada nyuda. Hau lodu bau katuda tumu nu na-
paninu maünya na hau ndaungu hukungu-na na banjaru Ihirailu. 
6Hàlaka nu, katuda halinggi-wa la kawana dàngu pàda-nyawa na hukungu 
ruku njalana na Yahunda patu kambulu lodu mandaina, hau lodu na paninu 
maünya na hau ndaungu na hukungu-da nyuda. 

7Tàngaru-yawa na-nggupulu-ya na Yeruhali. Pangaku-nyawa na kawudu 
limamu la paraingu nuna dàngu patàka-nyawa na lii langunggu rukuna na 
hukungu-da nyuda. 
8Napa Nyungga kuhondu-kau hi nda peku pambelingu-mu welingu la kalai 
hanggangu la kawana jàka ndia welingu la kawana hanggangu la kalai hi 
lundu njàpuna na nggupulu-ya. 
9Nàhu pitiwa uhu nggàndumu, kamànggihu, kambii rara, kapapangu, 
kamaili dàngu uhu nggàndumu mirihu. Pakoru ndàbanja nuda dàngu 
pandoiwa roti. Nuna-duyaka na pangamu la ngala 390 lodu bau katuda 
halinggi la kalai. 
10Nuna na roti lupangu ubiwaya hi lupangu nimbihu lodu 230 nggaràmu-a 
pangamu. Parihi welingu lai nu màtangu. 
11Wai pa-unungu-mbu ningu dirana, dàmbu kaha-a hau lodu. 
12Padukulu-wa epi wàngu tai tau pa-pamutungu wàngu. Handara-nya na 
rotimu la epi nuna dàngu kau nganya nuna na roti la hangga mbuu ndàba 
na tau,” wànangga. 
13Napanii i MIRI, “Tuna nuduka napa na tau Ihirailu ba nangangu pangangu 
pahiri-na na kalaratu-na i Muha, la rehi wàru-nggunja la tana tau,” 
wànangga. 
14Tàka hi kuhema nyungga, “Ai inai MIRI Hupu Majangga! Piti welingu ba 
anakeda-ka lundu nàhu, ndedima duku ku-pairaku wikinggu la pangangu 
meti banda jàka ndia tàdi ngangu banda bohu. Ndedima duku kungangu 
pangangu matama la kaloka pangangu manda hida,” wànggunya. 
15Napanii i Ala, “Hàmukai duna hiluna na tai tau, pekuna kau tunu wànya 
tai hapi na rotimu,” wànangga. 
16Hàla hi nahili panii, “Ha dumu tau nda payatangu, napa ku-pamolu-nja da 
pangangu parima hahangu wàngu la Yeruhali. Wàngu mangginggitu eti 

dàngu nggidiku etida da-padira-nya na pangangu pangada dàngu na wai 
paunu-da da tau. 
17Napa dambota monungu ba nanjàpu-nja roti dàngu wai, tàka la hupu 
njàpuna dameti ruku njalada,” wànangga. 

Yahakialu 5 

I Yahakialu na-kikiru-ya na lunggina 

1Napanii i MIRI, “Ha dumu tau nda payatangu, pitiwa hapanda madàka kau 
kikiru pambuta wànya na ruu ngoramu dàngu na ruu lunggimu. Hàlaka nu 
timbanya na lunggimu la timbangu hàla biwa katailu ngianya. 
2Na hangia lupangu-ma utunuya la padua paraingu ba nanjàpu-ka na 
nggupulu-ya. Na hili hangia-i lupangu uyàlu wànya hapanda-mu dàngu 
winggiru-munya na paraingu. Tàka na hangia panjàpu wàna lupangu 
uhàbaru-nja la ngilu, hàla ka kuyaulu wànya hapanda-nggu Nyungga. 
3Bii hakuda welingu la ruu lunggi nuna dàngu kawuhuku-ya la làpitu 
kalembi malaimu. 
4Hàlaka nu hili piti hakudu welingu la ruu lunggi nuna, kau patàda-nya la 
epi màta ka na-mutungu. Welingu lai nu napa na-làmbatu na epi la nggubulu 
banjaru Ihirailu,” wànangga. 
5I MIRI Hupu Majangga napanii, “Tàngaru-ya ni na Yeruhali. Yiana na 
paraingu kutuya la puhu pinu tana, dàngu da nanggara hawiangu la 
winggiru-na. 
6Tàka na Yeruhali mbàda tebuku-danjaka da pareta-nggu dàngu na-lohangu 
ba narihi akatu-pa welingu la ba - banjaru hawiangu, jiapa narihi nda 
karadakui-pa welingu la nanggara - nanggara la winggiru-na. Na Yeruhali 
napangga-ha da pareta-nggu dàngu nda dabihu panunju-ha da ukunggu,” 
wànangga. 
7I MIRI Hupu Majangga napanii, “Ha dumu Yeruhali, patingingu-wa! Nyumu 
ndau nunju-aha da pareta-nggu dàngu da ukunggu; nyumu urihi malihu-pa 

welingu la ba - banjaru hawiangu la winggiru-mu dàngu mbàda kiku-
munjaka da hurida nuda da banjaru. 
8Nyungga duku MIRI Hupu Majangga, ku-paloha-nya ba muhu-mungga 
Nyungga. Napa kuhuku-nggau nyumu la hanggada da banjaru hawiangu. 
9Ruku mbuu ndàba na pawunda-mu na panda mbuhanggu, napa kuhuku-nya 
na ma-mandapu-nggau wàngu hukungu ma-mbàringu mandedi ningu 
hamana la pambàda wundanggu, dàngu nda kuhili wunda-apa ma-hamangu. 
10Da ina da amada napa danganja da ana wikida dàngu da ana napa danganja 
da ina da amada. Tuna nuduka napa ba kuhuku-nja, tàka na maluri-ipa ku-
patanyala-nya la nggi - nggini. 
11Nyungga Ala maluri-ka, MIRI Hupu Majangga-ka, dàngu yiana-yaka na 
paniinggu: Rukuna ba mbàda pairaku-muyaka na Umanggu wànggu mbuu 
ndàba pawunda-mu da ma-akatu dàngu da pa-mayitangu, napa ku-pakabu-
kau dàngu nda pa-aïngu. 
12Hau beri tailu welingu la ma-mandapu-nggau napa dameti ruku kanyaki 
dàngu la rimbangu ma-panggàbalu-nya na paraingu. Hau beri tailu pa-
hambàli wànja hapanda la hambeli paraingu, dàngu na hili hau beri tailu 
napa ku-patanyala-nya la nggi - nggini dàngu hi kunya - nyara wànya 
hapanda. 
13Napa upàdanya na mbàringu-na na hàngganggu dàngu na panyara-nggu, 
lundu na-lànyapu na etinggu. Jàka da-hàrangu-ka nuda mbuu ndàbada, napa 
upi hàmunya ba Nyungga, MIRI, mbàda panii-ngguka lai nyumu rukuna ba 
hàngga-nggunya na nda manundu-mu. 
14Napa kananda jua-ma-akauka dàngu da banjaru la winggiru-mu napa da-
payudi-kau dàngu nimbihu-na na tau na manàhu-nya napa dawiliru-nggau 
nyumu. 
15Jàka kumbeni dàngu kuhàngga-nggau hi kuhuku-nggau, mbuu ndàba da 
banjaru la winggiru-mu napa da-maringgingu hamangu-da. Da labu eti ba 
daita-kau hi da-payudi-kau. 

16Napa ku-pamolu-nja da pangangu parima hahamu dàngu hi kumàta-nja pa-
rimbangu da ma-mandapu-nggau. Napa dadeni-nya na pàda-danya na 
malara kambu ruku manjuu, hama tuna na wua pana dàka malumbu làpahu-
nggau dàngu na ma-patàlaru-kau. 
17Hinggilu-na na rimba pa-nggàbalungu napa ku-patàkangu-mbu kanyaki pa-
nggàbalungu, mbana eti dàngu pabera pa-pameti-ha da ma-mandapu-nggau, 
dàngu banda bohu pa-pameti-ha da anada. Nyungga yia MIRI mambàda 
panii,” wàna. 

Yahakialu 6 

I MIRI naràtu-nya na lumungu marapu 

1I MIRI napanii-ngga, 
2“Ha dumu tau nda payatangu, tàngaru-ha ni da palindi Ihirailu, dàngu 
patàka-njawa na lii langunggu rukuna na hukungu ndumada nyuda. 
3Paràha-njawa ka da-patingi-nya dàngu ka daeti-wànya jàka nggàraya na 
papanii-nggu Nyungga, MIRI Hupu Majangga la palindi - palindi, la tandula 
- tandula-mbu, la kela - kela dàngu la lola - lolangu. Langatàka, napa ku-
pangàndingu hapanda ka pakabu-ha da ngia pa-lumungu marapu. 
4Napa panyungguru-ha da ngia pawotu-na maraku dàngu da kanai dupana 
napa kubera-ha. Mbuu ndàba da tau lai nu napa pa-pameti-ha la hangga 
marapu-da. 
5Napa ku-patanyala-nja da metida da tau Ihirailu; tàka da rii kawudu-da 
napa ku-hàbaru-nja la winggiru ngia pawotu - ngia pawotu maraku nuda. 
6Napa mbuu ndàba da paraingu Ihirailu pa-patàlaru-ha, mbuu ndàba da ngia 
pawotu maraku dàngu da marapu-da dakabu pa-ihangu, da kanai dupada da-
karunggutu dàngu mbuu ndàba da pa-pandoi-da napa da-mbulangu. 
7La nggi - nggini ningu tau pa-pameti, tàka da mamara napa dapingga ba 
MIRI-ka Nyungga. 

8Hawiangu hakudu welingu lai nyuda napa ku-pamara-ha welingu la 
hambàli-ha tàka na nyuna nyuda papai - ihangu-ha la honga ba - banjaru; 
9na ngia paluri-da la tanawangu. Hàla hi da-pangàda-ngga Nyungga dàngu 
hi dapinya ba ruku nda manundu etida tàka hi kuhuku-nja dàngu hi ku-
pawawa-ha nyuda. Nyuda mbàda dunjaku-danggaka hi dapindi ningu 
marapu hilunggu Nyungga. Hàla napa dalabu-nya eti na wikida rukuna 
mbuu ndàba na akatu dàngu na ma-iraku pambàda wundada. 
10Napa dapingga ba MIRI-ka Nyungga dàngu mbuu ndàba da pa-panamu 
wànggunja nda mili maü pangàdungu-aha,” wàna. 
11I MIRI Hupu Majangga napanii, “Hawina-wa! Padudurungu-wa! Hii mila 
mumuhu-wa rukuna mbuu ndàba da akatu dàngu da pa-mayitangu pambàda 
wundana na banjaru Ihirailu. Napa nyuda dameti ruku pabera, rimbangu 
dàngu kanyaki pa-nggàbalungu. 
12Nyuda mbuu ndàbada napa dapàda-nya na hambutalu-na na hàngganggu. 
Da tau mamarau la ngia pa-tanawangu napa nanggàna-ha hidu hi dameti; da 
ma-mareni napa dameti la pabera, tàka da marihi napa dameti rimbangu. 
13Da mameti napa hau iha - hau ihada la honga marapu dàngu la winggiru 
ngia pawotu - ngia pawotu maraku, da taneparu la nimbihu-da da tandula 
majangga, la lumbu nimbihu-da da pingi ai ma-marumbingu dàngu nimbihu-
da da pingi ai ma-bokulu; na kababa-na la nggini bia na ngia patunu-da 
kameti maraku nduma marapu-da. Nimbihu-na na tau napa napingga ba 
MIRI-ka Nyungga. 
14Langatàka, napa ku-payalungu limanggu dàngu ku-pakabu-ya na tanada 
nyuda, hi na-malinggitu halawàla, piti welingu la maràda telangu mbara luru 
lundu la parai Ripula mbara dia. Welingu la ngia pangia - ngiangu-na na tau 
Ihirailu nda haàtu-a napa pa-pamara. Ka pi-nanggaka tau mbuu ndàbana ba 
MIRI-ka Nyungga,” wàna. 

Yahakialu 7 

Na kabuna na Ihirailu mareni-nanyaka 

1Napanii-ngga i MIRI, 
2“Ha dumu tau nda payatangu Nyungga, MIRI Hupu Majangga, ka kupanii-
nya yiana na tana Ihirailu wànggu: Yiana-yaka na hupu njàpu pekana 
nggubulu-na na tana yiana!” wàna. 
3Napanii i MIRI, “Ha dumu Ihirailu, nàhu rehi-nanyaka na njàpumu. Napa 
upàdanya na hàngganggu. Ku-patanda-nggau ngera nyumu nunjuha da 
pawunda-mu da ma-iraku. 
4Napa nda kumila-anggau eti jàka ndia nda kuwua-anggau jàmangu njala. 
Napa kuhuku-nggau nyumu nunjuha mbuu ndàbada da ma-iraku pawunda-
mu. Ka pi-dumu-nggaka ba MIRI-ka Nyungga,” wàna. 
5Yiana-ya na papanii-na i MIRI Hupu Majangga la tau Ihirailu, “Napa da-
pandutu - pa-ndutungu da tàparu da manggàna-kau nyumu. 
6Nàhu mbuu ndàbada lundungu-danyaka. Yiana-yaka na njàpumu. Nda 
ningu-apa monungu ndumamu nyumu. 
7Mbuu ndàbada lundungu-danyaka da ndumamu, ha dumu banjaru ma-
ndàdiku la tana yiana. Nàhu nda ningu mànu-apa mbabu la ngia pamara - 
ngia pamaraku la palindi, mbulungu kanyaüru-ma-aka maningu. 
8Nda namandai-apa napa ipàdanya na hàngganggu na ma-mbàringu. Ku-
patanda-nggai ngera nyimi nunjuha da pawunda-mi. Napa ku-palimba-nja 
lai nyimi mbuu ndàba da pawunda-mi da ma-iraku. 
9Napa nda kumila-anggai eti jàka ndia nda kuwua-anggai jàmangu njala. 
Napa kuhuku-nggai nyimi nunjuha mbuu ndàba da ma-iraku pambàda 
wundami. Ka pi-dimi-nggaka ba MIRI-ka Nyungga dàngu ba Nyungga 
mahuku-nggai nyimi,” wàna. 
10Na lodu tàparu nduma banjaru Ihirailu mbàda tàka-naka. Na pa-janggilu 
na-mehangu limana. Na ngànjangu natoma-ka la hupuna. 

11Na mbana eti na-pawiti-nya narihi danguna na akatu. Mbuu ndàba da 
pawulu-da, na bokulu-da dàngu na mangunju-da napa danjàpu nda ningua 
kaweida. 
12Na rehina lu tàka-ama-naka, na loduna mareni-nanyaka! Na makei dàngu 
na ma-danggangu nda ana ngalangu-ada utuda, nadu na hukungu-na i Ala 
nanggàna ndàbaya na tau. 
13Nda ningua tau danggangu mapeku la pangala belinja da pambàda 
danggana, nadu na hànggana i Ala nanggàna ndàbaya nggamu biaya. Na tau 
akatu nda jia mara-ana. 
14Na lingu na taropitu ka hawaritu-nanyaka mbuu ndàba na tau. Na nyuna 
nda haàtu-a malaku la ngia pa-pabera, nadu na hànggana i Ala nanggàna 
ndàbaya na tau. 

Na hukungu rukuda da njala Ihirailu 

15La à - ànda la paraingu ningu pabera, la u - uma natungu na kanyaki pa-
nggàbalungu dàngu na rimbangu. Nggamu biaya na maninya la hambeli 
paraingu napa nameti la pabera, tàka na ma-ndàdiku la paraingu napa uhu 
kanyaki dàngu rimbangu-ya. 
16Napa hawiangu damara hi dapalai la ma-palindingu, hama tuna kulundiha 
da pawàngga welingu la lo - lolangu; napa mbuu ndàbada da-kanjaïku ruku 
njalada. 
17Nimbihu-na na tau napa na-maluputu limana dàngu na-kandàndaku 
kambàku-na. 
18Napa nyuda da-kalambungu karungu dàngu nda - ndàndada da ihida. Napa 
pa-kamuluku-ha dàngu hi pa-makia-ha. 
19Da àmahu marara mabara da pawàru kangudu-nja la ànda, nadu la lodu 
hanubukungu-na hànggana i MIRI, nda da-ngalangu-a da àmahu marara 
mabara pa-pamara-ha nyuda, tàka mbàda puha-kida-haipa nyuda la njala. 
Nda peku wa-ada-njapa ka nahoda-ya na pambuha toluda jàka ndia la 
patunja ihida da kambuda. 

20Àmangu da-hamela wànja da watu tawuru-da da ma-manandangu, tàka 
rukuna ba dapaki-ha nuda la patuha marapu pa-mayitangu, i MIRI na-pawiti-
nya hi pa-haringgingu hamangu-ha nuda da bandada. 
21I MIRI napanii-nya na banjaru Ihirailu, “Napa kumàta-nja da tau nàmu ka 
daramba-nggai nyimi, napa dawàhi-ha tau akatu da banda da malanja-mi hi 
da-pairaku-ha. 
22Napa nda ku-pajolangu-a limanggu jàka da-paruha-ya dàngu da-pairaku-
ya na Umanggu paraï da tau rambangu. 
23Nggubulu-na na tana na-kanyaüru; la nggi - nggini ningu ma-pameti tau 
dàngu mbana eti. 
24Napa ku-patàka-nggainja da banjaru ma-kanjupu mbana etiha ka dangia-
nja da umami. Da mini la ngorami napa da mangàdatu rukuna ba kumàta-
nja nuda da banjaru pa-pakabu-ha da ngia pa-lumungu-mi. 
25Nyuda na-panggàbalu-nja hawina dàngu handuka, hi dahimbu mambiru, 
tàka nda da-jàngapu-aya. 
26Na ura mila dàngu na pulungu handuka napa datàka pandutu mbàdangu. 
Napa ikamahingu ka da-manyura da wunangu tàka nda da-ngalangu-a. 
Hamangui da ratumbu nda nggàra maningu-da pa-papeka wànya na banjaru, 
dàngu da liku uru nanjàpu-nja lii panàrungu. 
27Napa na-padudurungu na maràmba, nambota monungu na anana na 
mahilu-ya, dàngu nda - ndàndana na rayatu paraï pa-mangàdatu. Napa 
kuhuku-nggai nyimi nunjuha mbuu ndàba da pawunda-mi dàngu ku-
patanda-nggai ngera hama tuna nyimi bai patanda-nya ngera na tau 
hawiangu. Ka pi-dimi-nyaka ba MIRI-ka Nyungga,” wàna. 

Yahakialu 8 

I YAHAKIALU NA-NGALANGU HARII MATA PA-PANDUANGU WÀNA RUKUNA I 
ALA 

8:1–10:22 
Na lumungu marapu la Yeruhali 

1La tànggalu lima wulangu nomu la ndaungu panomu wàna na tanawangu-
ma, damai da ngora tau Yahunda tanawangu la umanggu hi da-mandapu 
dàngga. Hi jia huruku bia-nangga kawaha-na i MIRI Hupu Majangga. 
2Ku-tangara hi kuita-ya na mahama tauya. Welingu la puhi bànggina huwaa 
hama epi-iya dàngu welingu la puhi bànggina hu dita na-kalilangu hama 
tuna parunggu pauda-ya. 
3Ningu pa-pajola-na ba hama limaya hi najàmba-ya na lungginggu. Hàlaka 
nu, nu la harii mata, padendi pajangga-ka hu dita paraïna Ngahuna i Ala hi 
nangàndi-ka la Umana i MIRI la Yeruhali, la pindu tama mbara dia. Lai nu 
ninya na kahala hada marapu mambàda pambumbaru-ya na hànggana i Ala. 
4Hàla hi kuita-ya na hambila kalilangu na tanda ba ninya i Ala Ihirailu, hama 
tuna na paita-nggu ba ningga la hingi Luku Kembàru. 
5I Ala napanii-ngga, “Ha dumu tau nda payatangu, tàngaru-wa hu dia,” 
wànangga. Ba kukiku-nyaka, kuita-ya la karaha ngia pawotu maraku la lihi 
ànda tama na marapu mambàda pa-mbumbaru-ya na hànggana i Ala. 
6I Ala napanii-ngga, “Ha dumu tau nda payatangu nggàraya na paita-mu? 
Hamata-ha da pawunda pa-mayitangu pawunda-da da tau Ihirailu, da 
mabonja-ya na pamarau wànggunya na Umanggu! Mai, ka ku-paita-nggaunja 
da marihi pa-iraku,” wànangga. 
7Hàla hi na-karia-ngga la pindu tama la hanamba mbara lua la hambeli hi 
na-paita-ngganya na hau mambowa la kangeli. 
8“Ha dumu tau nda payatangu, pa-bokulu-kiya yiana na mambowa,” wàna. 
Ba kununju-yaka, ku-itangu hau pindu. 
9“Tamawa dàngu tàngaru-ha da pawunda ma-iraku dàngu pa-mayitangu da 
pawunda-da lai nu,” wànangga. 
10Ka tama-nggunyaka pa-tàngaru. Da dindingu la kurungu nuna pa-
huratungu mà - màtu ularu-ha dàngu ba - banda nda hida hawiangu, 
dàngumbu mà - màtu nggàmbaru marapu palumu-da da tau Ihirailu. 

11Tau pihu kambulu-ha da liku uru banjaru Ihirailu da maninja lai nu 
papohu-nya i Yaahanya anana i Hapàngu. Nimbihu-da da-kitangu hau kanai 
dupa ma-hambumbatungu kawuu. 
12Napanii dàngga i Ala, “Ha dumu tau nda payatangu, uita-duhaka da 
pawunda kangunduhu-da da liku uru Ihirailu? Nyuda da-lumungu la 
kurungu mambinu marapu-na ba da-palata ninya ba mbàda dunjaku-
nggunyaka yiana na tana hi nda kuita-ha da pawunda-da,” wàna. 
13Hàla napanii-ngga i MIRI, “Napa nyumu uitaha ba dawunda marihi pa-
mayitangu,” wànangga. 
14Ka karia-nanggaka la pindu bokulu mbara dia la Umana i Miri hi na-paita-
nggaha da kawini mahiinya na metina na marapu Tamuhu. 
15I MIRI na-paàra-ngga, “Ha dumu tau nda payatangu, uita-duyaka nuna? 
Dadangu-mapa da marihi pa-mayitangu,” wànangga. 
16Na-karia-ngga la hanamba mbara dalu la Umana i MIRI. La lihi ànda tama 
hanggangu la pangia matua, la padeni paduangu-na na ngia pawotu maraku 
dàngu na kanjilitu, ninja da tau da madua kambulu limada. Nyuda da taluru-
nya na pangia matua, dàngu da-marubuku hanggangu la pahunga ba da-
marubuku-nya na mata lodu na mahunga. 
17I MIRI napanii-ngga, “Ha dumu tau nda payatangu, uita-duya nu? Yiada da 
tau Yahunda nda nahoda-aha jàka jia-aya ba dawunda-ha nuda da pa-
mayitangu dàngu ba dawunda-ha da pawunda nda paaïngu la nggubulu-na 
na tana. Nuda mbuu ndàbada dawunda-kihaipa lai yiahu, la Umanggu dàngu 
na-pawiti-nya na parihi mbeni wànggu. Tàngaru-ha jàka nggiki hamana ba 
da-pawawa-ka wàngu pawunda ma-kanjupu iraku yiana! 
18Napa nyuda dapàda-nya na hàngganggu na ma-mbàringu! Nda nggàra 
ehia, nda jia wànggu-anja dàngu nda kujàma-anja da njalada. Jiapa-kai ka 
dawara pawàndingu ba da-hamayangga, nda ku-mbuhangu-a pa-patingi-
nja!” wàna. 

Yahakialu 9 

Ba hukunya na Yeruhali 

1Tunaka nu kurongu ba nawara i Ala, “Maiwa nàmu ha dimi tau ma-paloku-
ya nahuku-nggunya yiana na paraingu. Ngàndi-hawa da madàka-mi,” wàna. 
2Hi jia hàndaka wudaku wàda bia da tau manomu welingu la hambeli pindu 
bokulu Umana i MIRI mbara dia, nimbihu-da dangàndi madàka. Karia-da 
nyuda ninya na tau mapaki tera linangu na mangàndi pa-tulihu wàngu. 
Nyuda datama hi da-ndolaku la lihi ngia pawotu maraku welingu lai 
parunggu. 
3Hàla na-handaraku ma-kalilangu na tanda ba ninya na Ala Ihirailu, na-
handaraku welingu la patau awa - patau awangu, hi na-lelingu la pindu tama 
Umana i MIRI welingu la pangia-na na ma-wungangu. Ka paau-nanyaka na 
tau mapaki tera linangu nuna paraïna i MIRI, 
4“Lakuwa la mbuu ndàba kabihu-na na paraingu tunyawa tanda la kaba mata 
nimbihu-na na tau ma-hawina dàngu ma-handuka-nya rukuna mbuu ndàba 
da pawunda pa-mayitangu da pawunda la paraingu nuna,” wàna. 
5Kurongu-ya i Ala ba napanii-nja da tau hawiangu, “Ndàkiya nyuna la mbuu 
ndàba kabihu-na na paraingu dàngu pameti-ya nimbihu-na na tau dàngu nda 
pa-aïngu. 
6Pameti ndàbaha da mini kawini ma-kaweda bidi tau, tau matua dàngu 
anakeda. Na nyuna àmbu haàtu-du pa-jonggaru-mi da maningu tandangu la 
kaba matada. Pakiri weli yiahungu-wa, welingu la Umanggu yiana,” 
wànanja. Ka pakiri-danyaka na wai ngabada ba dawàngu pa-pameti-ha da 
liku uru Ihirailu da ma-ndolaku la Umana i Miri. 
7I Ala napanii-nja, “Pa-iraku-yawa yiana na Umanggu! Pinu wànjawa mameti 
da talora-na. Pakiringu-wa!” wànanja. Ka pakiringu-danyaka pa-pameti-ha 
da tau la paraingu. 
8Ba talànga pangalangu-na nu na hambàli, ningga lai nu didi-aka. Ku-
marubuku hi kuwara, “MIRI Hupu Majangga, tuna numaka nu nahàngga-

munya na Yeruhali hi lupa umbuhangu pa-pameti ndàbaya na tau na mani-
inyapa yia la Ihirailu?” wànggu. 
9Nahema i Ala, “Da tau Ihirailu dàngu Yahunda mbàda wunda-daka njala 
ma-kanjupu bokulu. Da-pameti tau la mbuu ndàba ngia pa-ngiangu, dàngu 
da-pairaku wànya akatu na Yeruhali. Nyuda dapanii, Nyungga MIRI, mbàda 
dunjaku-nggunyaka yiana na tana hi nda peku ita-ngguha da pawunda-da. 
10Nyungga, nda jia mila-anggunja eti nyuda. Napa kuwunda-nja nyuda jàka 
nggàraya na pawunda-da la tau hawiangu,” wàna. 
11Tunaka-nu beli-nanyaka nuna na tau mapaki tera linangu hi na-patàkangu 
lai MIRI, “Mbuu ndàba da pareta-mu MIRI mbàda hàrangu-daka,” wàna. 

Yahakialu 10 

I MIRI na-dunjaku-nya na Umana 

1Hàla hi ku-tàngaru la ma-hanggurungu, la dita katiku-da da patau 
awangu, hi kuita-ya na mahama kanjàka pareta-ya welingu la watu nilamu. 
2Hàlaka nu i Ala napanii-nya nuna na tau na mapaki tera linangu, “Tamawa 
la lumbu ndutungu da maninja la wawada da patau awangu nida, pitiwa 
hawunggu wàla epi. Hàla hàbaru-nya na wàla epi la paraingu,” wànanya. 
Nyuna nanunju-ya, tàka nyungga hamata-manggunya. 
3Nu ba natama, nu da patau awangu ndolaku-danya mbara luru welingu la 
Umana i MIRI. Na ha-kalibuku karumangu na-pukangu la hanamba mbara 
dalu dàngu la Umana i MIRI. 
4Na handaraku ma-kalilangu na tanda ba ninya i MIRI na-tapanjiru welingu 
la patau awangu nuda hi na-lelingu la pindu tama Umana i MIRI, hi dira 
hambila-ya na hanamba-na. 
5Na lingu kambàraku ruu kàpada nuda da patau awangu lundu la hanamba 
mbara lua, ba hama talia liina i Ala Hupu Mambiha-ya. 
6Ba nahàla-ka i MIRI pa-paràha-nya na tau na mapaki tera linangu nuna 
papiti hawunggu wàla epi welingu la honga ndutungu la wawada nuda da 

patau awangu, tama-nanyaka nuna na tau hi na-ndolaku la karaha hau 
ndutungu. 
7Tàka na haàtu welingu la patau awangu nuda napuhi-ya na limana la epi na 
maninya la padua-da, naputu hakudu wàla epi, hi nawua-nya nuna na tau 
mapaki tera linangu. Ka kei-nanyaka paraïna nuna na tau hi nalaku. 
8La lumbu ruu kàpa nimbihu-da nuda da dika ku-itangu mahama lima tau-
iha. 
9-10Kuita-mbuha nuda da patau awangu ba ni - ninguma ndutungu-da la 
lihida haàtu - haàtu. Pa-kapatu-da nuda da ndutungu hama-mada, dàngu da-
kalilangu hama watu tawuru manandangu-ha. Nimbihu-da ni - ninguma hili 
hau ndutungu ma-pandàbarungu la padua-da. 
11Ba tuda nu pekuda nuda da patau awangu pa-hanggangu la patu ngia pa-
hanggangu. Nyuda peku lakuda la nggi biaya na pambuha-da, dàngu nda 
pambelingu-da. 
12Mbuu ndàba da ihida, da kajia-da da limada, da ruu kàpada dàngu da 
ndutungu-mbu mbinu matada. 
13Kurongu, “Kuputi ahu” wàdanja nuda da ndutungu. 
14Nimbihu-da nuda da patau awangu pa-patuma matada manda pahama. Na 
mata na ma-wungangu mata hapi mbàtingu-ya, na padua wàda mata tauya, 
na patailu wàda mata hingaya, tàka na papatu wàda mata mbaku tehiku-ya 
15-17Jiaha da patau awangu nuda-maka da paita-nggu la hingi Luku Kembàru. 
Handàka wàlahu - handàka wàlahu-da ruu kàpada nuda da patau awangu ba 
dadita hu dita dàngu jàka da-hawuru hanggangu jàka ndia ba da-pànjangu, 
da-kikungu mànuma nuda da ndutungu, ba da-kawaha-duha paraï da nuda 
da patau awangu. 
18Hàla na handaraku ma-kalilangu na tanda ba ninya i MIRI na-yilangu 
welingu la pindu tama Umana i MIRI hi na-lelingu-ya nu la dika maningu 
ruu kàpangu. 

19Kuita-ha nuda da patau awangu da-wàlahu ruu kàpada hi da-hawurungu 
welingu la tana tàka da ndutungu kikungu-madanya. Hàla hi da-pànjangu la 
lihi pindu bokulu Umana i MIRI la pahunga lodu, tàka na handaraku ma-
kalilangu pa-daingu-mananya lai nyuda. 
20Kunamu-ya ba jia-haka da patau awangu da paita-nggu yia-nana la 
wawana i Ala Ihirailu la hingi Luku Kembàru. 
21Nimbihu-da nuda da patau awangu patuda da matada, dua mawangu-da 
da ruu kàpada, dàngu da mahama lima tau-iha la lumbu ruu kàpada. 
22Da matada da-pahama-mbu dàngu da matada da patau awangu paita-nggu 
la hingi Luku Kembàru. Nimbihu-da dalaku pa-tàrihungu. 

Yahakialu 11 

Ba hukunya na Yeruhali 

1Hàla hi nadanda-ngga paraï Ngahuna i Ala hi na-ngàndika la pindu bokulu 
Umana i MIRI la pahunga lodu. Lai nu kuita-ha da tau ba dua kambulu 
limada, la hongada nyuda ninja tau madua-ha da ngora banjaru, jiaha 
Yaahanya anana i Anjuru dàngu i Pelaha anana i Mbanaya. 
2I Ala napanii-ngga, “Ha dumu tau nda payatangu, yiada yia jia-haka da tau 
da ma-kàkatu-ya na akatu la paraingu yiana dàngu da ma-wuangu lii 
panaungu ma-panjàrangu. 
3-4Jia ba tuna patàka-nyawa na lii langunggu rukuna na hukungu ndumada 
nyuda, ha dumu tau nda payatangu. Nadu ba dapanii, ‘Nda namandai-apa 
napa ba ta-pahada belinja yiada da uma. Yiana na paraingu wurungu-ya tàka 
nyuta tolungu-ta daa la wurungu. Napa nyuta ta-mambiru welingu la pa-
hanyàru-na na epi ba naopa-nda paraïna yiana na wurungu,’ ” wàda. 
5Tunaka nu na Ngahuna i MIRI na-lumburu-ngga hi na-paràha-ngga i MIRI 
papanii-nya na banjaru Ihirailu, “Ha dimi banjaru Ihirailu, kupinya jàka 
nggàraya na papanii-mi dàngu na pa-kàkatu-mi. 

6Kanjupu danguya na tau pambàda pameti-mi, hi lupa nambinu-nja mameti 
da ànda la paraingu. 
7Jia ba tuna, Nyungga yia, MIRI Hupu Majangga, kupanii-nggai nyimi: 
Deningu-na, na paraingu yiana ba wurungu-ya, na nyuna na tolungu ihina 
nda nyimia, tàka metida da tau pambàda pameti-mi nyimiha duna! Tàka 
nyimi napa kuwàngga paluhu-kai welingu la paraingu yiana! 
8Imangàdatungu hapanda? Napa ku-patàka-nggai tau mangàndi hapanda pa-
kaluluku-nggai nyimi. 
9Napa kuluhu ngàndikai welingu la paraingu hi kuwua-kai la tau 
hangàdangu. Mbàda rata-nggunggaika nyimi hukungu meti. 
10Napa nyimi imeti la pabera la paraingu wikimi, ka pi-dimi-nggaka ba MIRI-
ka Nyungga. 
11Ba tuna, nda jia mambiru-ami la paraingu yiana, nda hama tuna na tolungu 
la hau wurungu. Napa kukeha-nggai dàngu kuhuku-nggai la nggi biakai na 
ngia paninggai la tana Ihirailu. 
12Ka pidimi-nggaka ba MIRI-ka Nyungga dàngu kuhuku-nggai nyimi rukuna 
ba mbàda pangga-miha da kalaratu-nggu dàngu bai pahalela-ha da pareta-
nggu bai wàngu pakiku-nja da ukuda da banjaru la winggiru-mi,” 
wànggunja. 
13Ba talànga panii-ngguha nuda hi jia tawàlahu biana i Pelaha hi nameti. Ka 
marubuku-nggunyaka hi kuwara, “Ai inai MIRI Hupu Majangga! Ka pameti 
ndàbaya yiana na Ihirailu pa-manjabii wàmu-maka?” wànggu. 

Na njanjina i Ala la tau tanawangu 

14Nahili paniingga nyungga i MIRI, 
15“Ha dumu tau nda payatangu, nyumu dàngu da angumu la tanawangu 
dapanii-kai paraï da ma-mandapu la Yeruhali. ‘Da tau tanawangu lalu 
marauda welingu la Yeruhali ka lumunya i MIRI. Na tana Ihirailu mbàda 
wua-nanyaka paraïna i MIRI lai nyuta,’ wàda. 

16Jia ba tuna patàka-nyawa yiana na lii langunggu la angu tanawangu-mu, 
Nyunggama ma-karia maraunja la honga ba - banjaru dàngu ma-patanyala-
nja la tana nuda. Na nyuna ba tuna ba lai nuha, kudidi karaha-maha. 
17Nyungga, MIRI Hupu Majangga ku-paloha-nya ba jianguma napa ku-pauhi-
nja welingu la ta - tana ngia pa-tanyalangu-da, hàla hi kuwua beli-njaya na 
tana Ihirailu lai nyuda. 
18Jàka dabeli napa dawàru ndàbanja da marapu iraku da pa-mayitangu da 
pambàda hungguda. 
19Napa kuwua-nja eti bidi dàngu kanandingu bidi. Da etida nyuda da ma-
pakalatu watungu napa kupiti-ha hi ku-pahilu-nja eti ma-karadaku lai 
Nyungga. 
20Ka karadaku-danjaka napa da kalaratu-nggu hi wàngu tuturu-da ba 
danunju-ha mbuu ndàba da hupu liinggu. Napa nyuda banjaru-ngguha tàka 
Nyungga Ala-dangga. 
21Na nyuna da tau ma-mbuhangu pa-marubuku-nja da marapu iraku pa-
mayitangu napa kuhuku-nja rukuna na hurida na ma-akatu,” wàna. Tuna nu 
na paniina i MIRI Hupu Majangga. 

I Ala na-dunjaku-nya na Yeruhali 

22Ka hawurungu-danyaka nuda da tau awangu maningu ruu kàpangu dàngu 
kikungu-madanya nuda da ndutungu. Na handaraku, ma-kalilangu na tanda 
ba ninya i Ala Ihirailu nimanya lai nyuda. 
23Hàlaka nu na handaraku ma-kalilangu na-yilangu-ya welingu la Yeruhali 
hi na-lelingu la palindi la pahunga lodu welingu la paraingu nuna. 
24Nu la harii mata, nadanda-ngga Ngahuna i Ala hi na-pabeli-ngga la tau da 
ma-tanawangu la Mbambilu. Hàlaka nu ka màda-nanyaka nuna na harii 
mata. 
25Hàla hi kupeka-ya la tau tanawangu mbuu ndàba da pa-paita-nangga 
Nyungga i MIRI. 

Yahakialu 12 

Ba tau yilangu-ya i Wunangu Yahakialu 

1Napanii dàngga nyungga i MIRI, 
2“Ha dumu tau nda payatangu, nyumu ngiangu-munya la honga banjaru 
patula ngganggangu. Ningu matada, tàka nda daita-a; ningu kahilu-da, tàka 
nda darongu-a, nadu ba da-mbuhangu pa-patula ngganggangu. 
3-6Jia ba tuna ha dumu tau nda payatangu, ba naharii-ipa, kamomatu-ha da 
kanaingu-mu la kawuhuku hama tuna na pakàli wàda da tau pa-wàrungu. 
Ba ndedi na-rudungu, laku pa-lohangu-wa hama tuna tau pa-dundilu la ngia 
pa-wàrungu. Pandoi-wa mambowa la dindi umamu ba dàngu hakahii-nanya 
paraïna banjaru na ma-patula ngganggangu, dàngu luhu ngàndi-yawa nuna 
na kawuhuku kanaingu-mu la mambowa nuna. Dukuya la kundumu nuna na 
kawuhuku. Lakuwa la kapàta rudungu; pandàbi-nja da matamu hi ndau itaya 
na ànda ngia palimu. Màtawa nggubulu-na na banjaru Ihirailu ka naita-ya 
nuna na pawunda-mu ka pa-pangàdangu wànguya lai nyuda. Raï ai duna hi 
da-pàdangu bia wikida ba tau patula ngganggangu-ha nyuda,” wànangga. 
7Hàla hi kununju-ya na hupu liina i MIRI lai nyungga. La lodu numa, ba 
naharii-ipa, ku-kamomatu-ha da kanaingu-nggu la kawuhuku, hama tuna na 
pakàli wàda da tau ma-yilangu. Ba na-rudungu-ka, kupandoi wàngu 
limanggu mambowa la dindi watuna na umanggu, hi kuluhu ningu la 
mambowa nuna. Ba dangu hamata ndàba-nangga tau, kuduku-ya la 
kundunggu na kawuhuku, hàlaka nu hi kulaku. 
8Hadangu harii napanii dàngga i MIRI, 
9“Ha dumu tau nda payatangu, na banjaru Ihirailu, nu na banjaru patula 
ngganggangu paàra-danggauka nyumu jàka nggàraya na pawunda-mu nàhu. 
10Jia ba tuna patàka-njawa nyuda jàka nggàraya na papanii-nggu Nyungga, 
MIRI Hupu Majangga lai nyuda. Nuna na lii langunggu pa-pandumangu-ya 
na maràmba la Yeruhali dàngu mbutana na ihi paraingu. 

11Kaloka-njawa nuna na pawunda-mu ba ninu maü-nanya napa na matàka-
nja nyuda, jia duyaka: napa nyuda tau ma-yilangu dàngu ma-tanawangu-ha. 
12Napa la kapàta rudungu naduku kawuhuku-na la kunduna hi nalaku na 
maràmba-da. Dapandoi-nya mambowa la dindi watu paraï da tau ka peku 
luhuda. Napa na-pandàbi-nja da wua matana hi nda naita-ya na ànda ngia 
palina. 
13Tàka Nyungga napa kunduha-ya na jalanggu ka yàpaya nyuna. Hàla napa 
kungàndi-ya la parai Mbambilu lai nuya napa nameti ningu dàngu nda ana 
ita-nanya nuna na paraingu. 
14Napa kupai - ihanja la nggi - nggini, mbuu ndàba da ma-ndàdiku la uma 
maràmba, pa-pohungu da ama bokulu dàngu ma-karaha-ya na maràmba. 
Napa nyuda kunyara-ha hi ku-pameti-ha. 
15La rehi pai - iha-nggunja la honga ba - banjaru hawiangu la ta - tana tau 
hangàdangu, napa dapingga ba MIRI-ka Nyungga. 
16Napa hakudu-ma-ada welingu lai nyuda da pa-pamara-nggu welingu la 
pabera welingu la rimbangu, dàngu kanyaki, màta la hongada nuda da 
banjaru hangàdangu ka da-pàdangu wikida ba kanjupu iraku-ya na pambàda 
wundada. Ka pajia-danyaka ba MIRI-ka Nyungga,” wàna. 

Na wunangu na ma-kandàndaku 

17I MIRI napanii-ngga, 
18“Ha dumu tau nda payatangu, nda - ndànda-muwa ba talànga ngangumu, 
dàngu ra - rànggu-muwa paraï pa-mangàdatu ba talànga unumu. 
19Patàka-nya na banjaru mbuu ndàbana jàka nggàraya na papanii-nggu 
Nyungga, MIRI Hupu Majangga la ma-mandapu-nya na Yeruhali da ma-
ndàdiku-ipa la tanada. Napa nyuda nda - ndàndada ba talànga nganguda, 
dàngu ra - ràngguda paraï pa-mangàdatu ba talànga unuda. Napa nabulu na 
tanada ba panua likungu-madanya papangga uku mbuu ndàbada da tau ma-
ndàdiku lai nu. 

20Da paraingu mambinu ma-mandapu-nja nàhu, napa pa-pakabu-ha dàngu 
da woka napa maràda màduha. Ka pi-duda-nggaka ba MIRI-ka Nyungga, 
wàna wàmu,” wànangga. 

Na lawiti pangerangu na-pambuhangu dàngu na lii langu panda mbuhangu 

21I MIRI napanii-ngga, 
22“Ha dumu tau nda payatangu, ka nggikina da tau Ihirailu hi da-mbuhangu 
pakàli tikiya na lawiti pangerangu yiana, ‘Na rehi na-pahilungu, tàka da 
panyura nda daera la pa-hàrangu’? 
23Màla, patàka-nyawa lai nyuda ba yiana-ya na pahema wànggu Nyungga, 
MIRI Hupu Majangga: Na lawiti pangerangu nuna napa ku-podahu-ya hi lupa 
nda pahili tiki-ayapa la Ihirailu. Pekanja na hiluna, ba toma-nanyaka na rehi 
dàngu nimbihu-na na panyura napa na-hàrangu. 
24Napa la Ihirailu nda ningu-apa harii mata dàngu manyura manda deningu, 
25Nyungga, MIRI Hupu Majangga napa kupanii dànya na banjaru Ihirailu, 
dàngu mbuu ndàba da papanii-nggu jianguma napa da-hàrangu, wàngu nda 
hili pare - rehi-anyapa. Patingingu, ha dimi banjaru patula ngganggangu! 
Mbuu ndàba da pa-panamu-nggunggai napa ku-pahàra-nja la rehi lurimi. 
Nyungga yia, MIRI Hupu Majangga mambàda panii,” wàna. 
26I MIRI napanii-ngga, 
27“Ha dumu tau nda payatangu, dapanii da tau Ihirailu ba dira mandai-
mayapa la lodu malamiri hi namangu pa-hàrangu na harii mata dàngu na 
manyura-na, wàdanggau. 
28Jia ba tuna, panii-njawa nyuda ba Nyungga yia, MIRI Hupu Majangga 
màngu wàngu: Mbuu ndàba da papanii-nggu jianguma napa da-hàrangu, 
wàngu nda hili pare - rehi-anyapa. Nyungga yia, MIRI Hupu Majangga 
mambàda panii!” wàna. 

Yahakialu 13 

Na manyura rukuda da wunangu kabàli 

1I MIRI napanii-ngga, 
2“Ha dumu tau nda payatangu, panjala-hawa da wunangu Ihirailu da matiki 
manyura pawulu wikida. Paràha-nja pa-patingi-nya na paniinggu,” 
wànangga. 
3I MIRI Hupu Majangga napanii, “Nai a-ai da wunangu nduba nuda! Jiaya 
na laku kanandingu wiki-ma-ada na ma-runuku-ha dàngu na harii matada 
ma-kabàli-ma-aya. 
4Ha dumu Ihirailu, da wunangu-mu nuda nda ningua linguda, hama tuna 
ahu rumba da ma-ngiangu la panga bundu watu tanyungguru paraingu-ha. 
5Nyuda nda dadai-a la dindi watu da ma-tanyungguru, dàngu nda da-
pahàmu-mbuha nuda da dindi watu. Ba tuna, nda peku-ana ka padàdu-nya 
na Ihirailu jàka natungu na pabera la lodu mainggu Nyungga, MIRI pahuku-
nja. 
6Da harii matada nyuda ma-kabàli-ha dàngu da manyura-da ma-kambàliku-
ma-aha. Dapeka ba ngàndi-danya lii langu welingu lai Nyungga, tàka nda 
ana paràha-anggunja nyuda. Nggiki hama pekuna nyuda la pamonu-nja ba 
na-hàrangu napa na manyura-da? 
7-8Nyungga, MIRI Hupu Majangga kupanii-nja nyuda, ‘Da harii matami nuda 
ma-kabàli-ha dàngu da manyura-mi ma-kambàliku-ha. Nyimi ipanii ba lii 
langunggu Nyunggaha nuda mbuu ndàbada, tàka nda ana panii dà-
anggunggai duku! Tuna nu duka napa hi papa-mingga Nyungga. 
9Napa kuhuku-nggai nyimi, ha dimi wunangu mapeka manyura kambàliku 
dàngu ma-pangàda-nya la laku kanandingu-mi da harii mata! Nda peku-
amipa nyimi patama-nya na-wuangu botangu la ba - batangu-na na banjaru-
nggu. Da tamumi pa-podahu-ha welingu la kabihu Ihirailu dàngu ndai beli-
apa la tana wikimi. Ka pi-dimi-nggaka ba MIRI Hupu Majangga-ka Nyungga. 
10Ha dimi wunangu kabàli! Mbàda panjàra-minyaka na banjaru-nggu, mbuu 
ndàbana lànyapu hàmu-nanyaka ba wàmi. Tàka nggi ma-ngiangu lànyapu-
na! Na banjaru-nggu mbàda pahadangu-naka dindi watu wàngu watu rara 



2092 

 

 
Na Huratu Matua 

© 1995, Indonesian Bible Society. 
 

 
 

 

 

 

ma-tayonggahu na wandalungu-da, hàlaka nu ka mai-minyaka nyimi pa-
apihu-nya kapu. 
11Ha dimi, wunangu kabàli, napa na-tanyungguru na dindi watumi. Napa ku-
papurungu ura kawalu. Napa na-nàhaku-ya làpuru na dindi watumi dàngu 
na-pinjalu-nya ura watu mboka, 
12hi lupa na-tanyungguru, tàka napa na-paàrangu ndàba na tau nggàra 
linguna ba apihu-nya kapu nina na dindi watu, wàda,’ ” wàna. 
13I MIRI Hupu Majangga napanii, “Wàngu hàngganggu, napa ku-patàka-nya 
na làpuru, na ura kawalu dàngu na ura watu mboka pa-nyungguru-ya nuna 
na dindi watu. 
14Kuwuku-ya la pa-nyungguru-ya na dindi watu na pa-apihu-mi kapu, palu - 
lunggaru-ya hi jiaya na lata-anaka. Napa na-pinjalu-nggai dàngu na pameti 
ndàbakai paraïna dindi watu nuna. Ka pi-dimi-nggaka ba MIRI-ka Nyungga. 
15Nuna na dindi watu dàngu nyimi mambàda apihu-nya kapu napa ipàdanya 
na hàngganggu na ma-mbàringu. Hàlaka nu hi kupanii-nggai ba mbàda kabu-
naka na dindi watumi hama tuna nyimi ma-apihu-nya kapu, 
16ha dimi wunangu kabàli! Lànyapu hàmu-nanyaka na Yeruhali wàmi bai 
panii, tàka nggi ma-ngiangu lànyapu-na!” wàna. Tuna nu napanii-na i MIRI 
Hupu Majangga. 

Na manyura ndumada da kawini wunangu kabàli 

17Napanii i MIRI, “Nàhu ha dumu tau nda payatangu, hamata-hawa da 
kawini manyura la honga banjaru-mu. Panjala-hawa nyuda, 
18dàngu patàka-njawa jàka nggàraya na papanii-nggu Nyungga, MIRI Hupu 
Majangga lai nyuda; ‘Nai a-ai nyimi dimi, ha kawini manyura! Nyimi 
ipandoi-nja kara boharu dàngu tamalingu mamendi nduma mbuu ndàba na 
tau, màta na tau na mapaki-ha ka na-kawaha-ya na luri tau hawiangu. Nyimi 
imbuhangu pa-kawaha-ya na luri dàngu na metina na banjaru-nggu, tàka hi 
ipakiya nuna na kawaha nduma pautu wàmi wikimi. 

19Mbàda pawawa-minggaka la hangga banjaru-nggu keha ka ngalangu 
wàngu nda ana pira upu kamànggihu dàngu nda ana pira kadipu rotima-a. 
Da tau manda njala, ipameti-ha tàka da tau ma-ràkangu pameti imàtanja 
paluri. Ndumana nuna ikambàliku-nya na banjaru-nggu tàka hi darongu-kai 
nyimi,’ ” wàmunja wànangga. 
20I MIRI Hupu Majangga napanii-nja nuda da kawini da ma-pahada 
wunangu, “Huda-manggunya ba kuita-ha da kara boharu papaki-mi ka 
kawaha wànya na luri dàngu na metina na banjaru-nggu. Napa ku-ràmbitu-
ha nuda da kara welingu la limami, tàka hi ku-pahàla-ha da tau pa-kawaha-
mi. 
21Da tamalingu mendimi napa kuhira-ha, tàka hi ku-pahinggilu-ya na 
banjaru-nggu welingu la pangaru akatu-mi lundu nu - nu. Ka pi-dimi-nggaka 
ba MIRI-ka Nyungga. 
22Da tau hàmu da panda nggi - nggikinggu, ipakudu-ha da etida wàngu 
kambàliku-mi. Da tau akatu ipabokulu-ha da etida ka da-padaingu panjala 
hi nda pa-pahàla-ha. 
23Nàhu dira-daka da harii mata kabàli dàngu da manyura kambàliku-mi. Ku-
pahàla-ya na banjaru-nggu welingu la pangaru akatu-mi. Ka pi-dimi-nggaka 
ba MIRI-ka Nyungga,” wànanja. 

Yahakialu 14 

I Ala nahuku-nja da ma-lumungu marapu 

1Nda ana mapira-ha welingu la liku uru banjaru Ihirailu damai lai nyungga 
pa-paàra-nya na pambuha-na i MIRI. 
2Ka panii-nanggaka i MIRI, 
3“Ha dumu tau nda payatangu, da tau yiada mbàda pa-jàmangu-daka wikida 
la marapu hi da-kanabu la njala. Nggiki hama mbuhangu bianggu ka da-
paàrangga Nyungga? 
4Jia ba tuna, panii-njawa nyuda ba tuna yia na liinggu Nyungga, MIRI Hupu 
Majangga, ‘Nimbihu-na na tau Ihirailu na mambàda pa-jàmangu wikina la 

marapu dàngu na ma-màtangu wikina pa-kanabu la njala, hàla hi mai-danyai 
pakarai lii panaungu la haàtu wunangu, napa kuhema wikiya Nyungga 
wàngu hema ma-paràkangu nduma marapu-na da madangu! 
5Mbuu ndàbada nuda da marapu mbàda pa-marau-danyaka na banjaru-nggu 
welingu lai Nyungga, na nyuna màta àruki rukuna nuna na hemanggu ka 
pabeli wànanya na banjaru-nggu lai Nyungga,’ wàna. 
6Peka-mbunja da tau Ihirailu ba panii-nggunya Nyungga, MIRI Hupu 
Majangga lai nyuda, ‘Panjilungu-wa welingu la nja - njalami dàngu dunjaku-
njawa nuda da marapu-mi da ma-palabu eti,’ wàna. 
7Nimbihu-na na tau Ihirailu jàka ndia na tau hangàdangu na ma-ndàdiku la 
honga banjaru Ihirailu, na mamarau-ngga Nyungga hi na-pajàmangu wikina 
la marapu, hàla hi karai-nanyai lii panaungu la haàtu wunangu, Nyungga 
wikima napa mahema-ya. 
8Napa Nyungga ku-rawaku-ya nyuna hi kutuuya ngerangu nduma tau 
hawiangu. Napa ku-pahinggilu-ya nyuna welingu la panggolu banjaru-nggu, 
ka pi-duna-nggaka banjaru-nggu ba MIRI-ka Nyungga. 
9Jàka ningu haàtu wunangu pambàda panyonga hi na-wuangu hema manda 
tubangu, Nyunggama mambàda panyonga-ya. Napa Nyungga Ala Hupu 
Majangga ku-pahinggilu-ya nyuna welingu la tau Ihirailu. 
10Nunakai na wunangu hamangui nyuda nu da makarai-ya na lii panaungu-
na, napa da-ngalangu hukungu ma-pahama. 
11Hi kuwunda-ha nuda mbuu ndàbada màta na tau Ihirailu ka àmbu nahili 
maraungga dàngu ka àmbu nahili pa-iraku wikina wàngu njala. Tuna nuduka 
napa nyuda hi banjaru-ngguha, tàka Nyungga hi Alada nyudaka,” wàna. 
Nyungga yia, MIRI Hupu Majangga mambàda panii. 

I Nuhu, i Ndanilu dàngu i Ayupu 

12I MIRI napanii-ngga, “Ha dumu tau nda payatangu, 
13jàka ningu hau tana manjala dàngu manda tuturu-ngga Nyungga napa 
kuhuku-nya nuna na tana. Napa ku-patàlaru-ha da pangangu parima hahana, 

ku-patàka-nya rimba pa-nggàbalungu dàngu ku-pameti-ha, ka tauya ka 
bandaya-kai. 
14Jiapa ka da-ngiangu-kai lai nu i Nuhu, i Ndanilu dàngu i Ayupu, na hàmuda 
nyuda pa-katailu-da pamara-danya luri wiki-ma-ada. Nyungga yia, MIRI 
Hupu Majangga mambàda panii. 
15Talànga wanguna ku-patàkangu banda bohu pahoba-ha da mangia-nya 
nuna na tana, hi lupa kanjupu pa-hanggàmaru wànguya na pangia lai nu 
dàngu nda haàtu-a matoru mbeni pali lai nu. 
16Jiapa ka da-ngiangu-kai lai nu i Nuhu, i Ndanilu dàngu i Ayupu tàka kuhara 
wànya na wikinggu Nyungga, Ala Maluri, MIRI Hupu Majangga, nda da-
ngalangu-a pa-pamara-ya jiapa ka nggamu-yakai jiapa ka jiaha da ana wikida 
ndiambu. Mbulungu nyuda wikia mamara, tàka nu na tana nanjadi-ya 
maràda bulu. 
17Talànga wanguna ku-patàka-nya pabera nuna na tana, dàngu ku-
pangàndingu madàka ma-wirungu ka patàlaru-ya, ka tauya, ka bandaya-kai. 
18Dàngu jiapa ka da-ngiangu-kai lai nu da tau matailu nuda kawai, kuhara 
wànya na tamunggu Nyungga, Ala Maluri, MIRI Hupu Majangga, nyuda nu 
nda jia ngalangu-ada pa-pamara-ya jiapa ka nggamuya-kai, jiapa da ana 
wikida ndiambu. Mbulungu nyuda-ma-a da mamara. 
19Talànga wanguna ku-patàka-nya kanyaki pa-nggàbalungu nuna na tana 
dàngu ku-hanubuku-nya na hàngganggu lai nu hi lupa da-tàlaru, ka tauya, 
ka bandaya-kai. 
20Dàngu jiapa ka da-ngiangu-kai lai nu i Nuhu, i Ndanilu dàngu i Ayupu, 
kuhara wànya na tamunggu Nyungga, Ala Maluri, MIRI Hupu Majangga, nda 
jia ngalangu-ada pa-pamara-ya jiapa ka nggamuya-kai, jiapa da ana wikida 
ndiambu. Mbulungu da luri wikida nyuda-ma-a da mamara ruku hàmuda 
nyuda,” wàna. 
21I MIRI Hupu Majangga napanii, “Napa kupuha-ha ba patuda da hukungu-
nggu da ma-kanjupu mbàringu la Yeruhali pa-patàlaru-ya ka tauya, ka 

bandaya-kai. Nuda da hukungu jiaya: na pabera, na rimba pa-nggàbalungu, 
banda bohu dàngu kanyaki. 
22Ngera hama tuna jàka era ningu ma-ngalangu paluhu hi da-pamara-ha da 
anada, hamata-maha jàka damai lai nyumu. Tàngaru-ha ba kanjupu akatu-
ha nyuda, ka pàdangu-dimi-nyaka wikimi ba ràka-mana na pa-luangu-nggu 
lima pahuku-nya na Yeruhali. 
23Ka pi-dimi-nyaka ba ma-palatangu-ya mbuu ndàbana na-paluangu-nggu 
lima. Nyungga yia MIRI Hupu Majangga mambàda panii,” wàna. 

Yahakialu 15 

Na pangerangu ruku ai pola angguru 

1I MIRI napanii-ngga, 
2“Ha dumu tau nda payatangu, nggàraya na rihina na ai pola angguru 
welingu la ai hawiangu la omangu? Nggàraya na-pangia pinu wàna na pingi 
angguru welingu la pingi ai - pingi ai hawiangu la omangu? 
3Pekuna ka pandoi-ya ngga - nggàra na aina? Pekuna ka tuya ngia pa-tiwalu 
ka tiwalungu paràma wàngu? 
4Nda ningua linguna hinggilu-na ba tuya ai pa-mutungu. Tàka jàka da-
mutungu ndàbaka da hupuna, dàngu jàka kalatu epiya na padua-na, 
ningupa-nu linguna? 
5Ndia-a! Jiapa ba ndedi pamutu-nya nda peku-ana paila wànya. Ri - rihi-
maka ba hàla pa-pamutu-nya dàngu ba na-pakehi-yaka epi!” wàna. 
6Jia ba tuna napanii i MIRI Hupu Majangga, “Hama tuna na pola angguru 
paohu welingu la omangu hi pamutu-nya, tuna numbu na pawunda-nggunya 
na mangia-nya na Yeruhali! 
7Napa kuhuku-nja nyuda. Jiapa ka mbàda luhuda welingu la epi, ba tuna 
epimai ma-patàlaru-ha nyuda. Ka pi-dimi-nggaka ba MIRI-ka Nyungga. 
8Nyuda nda da-tuturu lai Nyungga, jia ba tuna, nuna na tana ku-panjadi-ya 
maràda telangu. Nyungga yia MIRI Hupu Majangga mbàda panii,” wàna. 

Yahakialu 16 

Na Yeruhali manda tuturu 

1Nahili paniingga nyungga i MIRI, 
2“Ha dumu tau nda payatangu, paita-nya na Yeruhali da pawunda - pawunda 
ma-iraku da pambàda wundana,” wànangga. 
3I MIRI Hupu Majangga na-paràha-ngga pa-patàka-nya yiana na lii langu la 
Yeruhali, “Ha dumu Yeruhali, nyumu udedi la tana Kanaàngu. Na amamu 
tau Amori-ya tàka na inamu tau Heti-ya. 
4Bau dedi nda ningua ma-kàtahu-ya na puhumu, jàka ndia maihu-kau, jàka 
ndia maperi-nggau mehi, jàka ndia ma-palumburu-nggau hinggi. 
5Nda haàtu-a mamila-nggau eti ka da-mbuhangu pawunda-nggauha nuda. 
Bau dedi nda ningua manamu-kau, jiapa dawàru-kinggaupa la maràda. 
6Hàlaka nu nàhu-nggaka Nyungga hi kuita-kau bau kayili la kalenangu wai 
riamu, tàka Nyungga duku nda kumàta-anggau pameti. 
7-9Kupiti wai hi kubaha-ya na riamu la ihimu. Kudoha-nya mina haitungu na 
tàda ihimu. Ku-pabokulu-kau hama tuna da pa-tondungu ma-kamboka. 
Nyumu utumbu katombuhu, uhayandalu dàngu ukalanggihu, hi lupa bidi 
kawini-kau. Da huhumu dangeri ndàndungu dàngu namalai na lunggimu, 
tàka na nyuna ukalulu. Ba hili nàhu-nggaka, kuita-kau ba toma-nanyaka na 
rehimu la pa-pambuhangu. Ku-pahau-nggaunya na kalembi malainggu la 
ihimu na ma-kalulu, dàngu hi kunjanji-ya na mbuha-nggunggau nyumu. 
Langatàka ku-jàritu-ya na pa-njanjingu pa-pauma-dànggau nyumu, dàngu ka 
mangunggu Nyunggakau. Nyungga yia, MIRI Hupu Majangga mambàda 
panii. 
10Hàlaka nu ku-pahaunggau kalembi laü pa-hikungu, halapa welingu la 
manulangu madira malàmihu, tera katiku welingu la tera linangu dàngu 
kalembi malai hàtingu. 
11Ku-wotunggau ngaü watu mata tawuru, hàda la nggoru dàngu kara. 

12Kuwua-nggau pula uru, pula kahilu dàngu tidu hai manandangu. 
13Tuna nuduka hi ningu ngaü àmahu marara mabara-mu; da pakimu pa-
pandoi welingu la tera linangu dàngu hàtingu pa-hikungu-ha. Peku 
ngangumu roti welingu la kanguta taringgu madira hàmu, nga wàngu 
manggaluangu dàngu mina haitungu. Na manandangu-mu nda ningu 
hamana tàka hi maràmba kawini-kau. 
14Mbuu ndàba na banjaru nawotu-nya na manandangu-mu na manda ningu 
nyurana, tàka Nyungga-maka ma-panggaju-nggau. Nyungga yia MIRI Hupu 
Majangga mambàda panii. 
15Tàka nyumu dumu njala paki-munyai na manandangu-mu dàngu na 
kawulangu-na na tamumu. Àtalu mini bia manàhu-nya ukatuda angunya. 
16Da pakimu hawiangu upa-mananda wànya na ngia pa-lumungu marapu-
mu. Unjadi kawini pahunda tàka hiu pajàma-nya na ihimu la nimbihu tau 
mini. 
17Welingu la ngaü àmahu marara mabara pawua-nggunggau, upandoi-ha da 
kahala hada tau mini, hàla hiu kajari dànja nuda da kahala tau. 
18Upahau-njaha da paki pa-hikungu da pawua-nggunggau nuda da kahala 
tau. Uwotunja maraku mina haitungu dàngu dupa pambàda ngalamu 
welingu lai Nyungga. 
19Kuwua-nggau pangangu welingu la taringgu madira hàmu, manggaluangu 
dàngu mina haitungu manda ana ningu koruna. Na nyuna mbuu ndàbada 
nuda umaraku wànja nuda da marapu ka dahàmu wàngu da etida. Nyungga 
yia MIRI Hupu Majangga mambàda panii. 
20Hàlaka nu umaraku wànja da ananda, mini kawini, panjadi kameti maraku 
la marapu - marapu. Ndedi-mapa nu natoma ba ndau tuturu lai Nyungga? 
21Lupangu-maipa bàdi upitiha da ananggu hiu maraku wànja la marapu - 
marapu? 

22La luri pahunda-mu na pa-mayitangu nda ana pangàda-mamunya hakudu 
ba ana rara-kaupa àmangu, bau kalulu dàngu bau kayili la wai ria wikimu,” 
wànanya. 

Na lurina na Yeruhali ba ma-pahunda-ya 

23I MIRI Hupu Majangga napanii, “Nai a-ai! Langatàka hanggàmaru-
munyaka! Ba mbàda wunda ndàba-muhaka nuda da ma-akatu. 
24Dangumbu, la mambila la paraingu dàngu la hingi nimbihu ànda uwuluha 
da ngia pa-lumungu marapu dàngu da ngia pa-pahunda. 
25Nyumu upa-iraku-ya na manandangu-mu. Upajàma-nya na ihimu la 
nimbihu mini manàhu-nya hi nda ana pànjangu-mu pa-njuraku. 
26Na Mehiru na lihi tanamu na manda roputu wikina, mbàda katuda angu-
munyaka. Harawuku-mamu nyumu pa-pahunda ka kumbeni wàngu 
Nyungga. 
27Nàhu ku-paluangu limanggu pahuku-nggau nyumu dàngu papiti beliya na 
kanyuru pambàda wua-nggunggau. Kuwua-kau la tau Pilitingu ma-karaü-
nggau eti dàngu malabu etinya ba itaya na huri kajari-mu. 
28Tàka nyumu dumu ndedima nahoda-kau; jia ba tuna hiu kehanja da tau 
Ahuru. Hiu njadi pahunda-da nyuda, tàka nda nahoda-mbukau welingu lai 
nyuda. 
29Hàla hiu njadi pahunda tau Mbambilu, nu na banjaru danggangu. Tàka nda 
da-duluku-mbu nyuda pa-pahoda-kau nyumu,” wàna. 
30I MIRI Hupu Majangga napanii, “Mbuu ndàbada nuda mbàda wunda-
muhaka hama tuna kawini pahunda manda pingu pa-makia wàngukau. 
31La mambila la paraingu dàngu la nimbihu ànda uwuluha da ngia pa-
lumungu marapu dàngu da ngia pa-pahunda. Tàka na nyuna nyumu dumu 
nda hama tuna na kawini pahunda hawiangu na maihi wàngu ndui. 
32Nyumu hama tuna papaha ma-kaleka-nya na leina hi nawunda manda 
tubangu dàngu mini hawiangu. 

33Na haàtu kawini pahunda pa-mbayaru mànuya duna, tàka nyumu dumu 
na-panjàngangu, hili nyumui mawua-nja pawua juangu da yoramu, jiapa 
upamanda-wa-mbunjaipa ndui ka damaiha welingu la nggi - nggini pa-
katuda angunggau nyumu. 
34Nyumu kawini pahunda nda ningu hamangu-kau. Nda nggàra-a mahàni-
kau panjadi kawini pahunda. Nda pa-mbayaru-akau, jiapa nyumuipa ma-
mbayaru. Langatàka nda ningu hamamu,” wàna. 

Na hukungu welingu lai Ala nduma Yeruhali 

35-36Ha dumu Yeruhali, ma-pahunda, patingi-nyawa jàka nggàraya na 
papanii-na i MIRI Hupu Majangga, “Mbàda kalàba-muka kalembi-mu 
nyumu, tàka ba ma-pahunda-kau upajàma-nya na ihimu la yo - yoramu 
dàngu la marapu - marapu-mu da pa-mayitangu. Upameti-ha da anamu hiu 
maraku wànja la marapu nuda. 
37Jia ba tuna, napa ku-pauhi-nja da yoramu, da pambuha-mu hamangu-kai 
da pa-karaü-mu eti. Napa nyuda da-ndolaku winggiru-nggau nyumu hi da-
kalàba ndàbaha da pakimu, hi peku ita-danya na ihimu na ma-kalulu. 
38Napa kuhuku-nggau rukuna na njuraku-mu dàngu na pameti-mu tau na 
pambàda wundamu. La mbeni dàngu la hàngganggu napa kuhuku pameti 
kau nyumu. 
39Napa kuwua-kau la yo - yoramu, tàka nyuda hi da-nyungguru-ha da pangia 
pahunda-mu dàngu da ngia pa-lumungu marapu. Napa dawàhi-ha mbuu 
ndàba da pakimu dàngu da ngaümu, hi lundu ukalulu. 
40Napa nyuda da-paràha-nya na tau dangu pa-nàhaku-nggau watu, hi da-là - 
làtaku wànya hapanda na ihimu. 
41Napa nyuda dahulu-ha da umamu hi da-paràha-nja da kawini pa-hakihii-
nya na hukungu-mu nyumu. Tuna nuduka ba ku-papànja-nya na njuraku-
mu. Nda peku pabe - beri-amu-njapa pawua juangu da yoramu. 
42Hina duka la rehi nu hi na-wadaru na hàngganggu, dàngu hi ku-mandangu 
beli. Nda kuhili mbeni-apa jàka ndia nda kuhili wuhu-apa. 

43Kuhuku-nggau nyumu rukuna ba ndau pangàda-nya nggiki hama kabida-
nggunggau ba bidi kawini-kaupa. Wàngu mbuu ndàba pawunda-mu da ma-
akatu, pawiti-munya na pambeni wànggu. Ka nggikina hiu bonja wànya 
njuraku-mu mbuu ndàba na hurimu na pa-mayitangu? Nyungga yia MIRI 
Hupu Majangga mambàda panii,” wàna. 

Hama tuna na inana tuna numbu na anana kawini 

44Napanii i MIRI, “Ha dumu Yeruhali, na-panggàna-nggau tau na lawiti 
yiana, ‘Hama tuna na inana, tana numbu na anana kawini,’ wàdanggau. 
45Deningu-mana, ba anana kawini-nanggau nyumu na inamu. Nyuna na-
karaü-nya eti na leina dàngu da ana wikina. Hama-mamunja nyumu da 
angumu kawini da ma-karaü-nja eti da leida dàngu da anada. Nyumu dàngu 
da angumu kawini, nu da paraingu la winggiru-mu, tau Hetiya na inami 
dàngu tau Amori-ya na amami. 
46Na ayamu jiaya na Hamaria na mangia dia dàngu mbuu ndàba da ndeha-
naka. Tàka na erimu jiaya na Hondumu na mangia luru dàngu mbuu ndàba 
da ndeha-naka. 
47Hoda-muka ihu pandàki-ha da rukuda dàngu pakiku-nja da pawunda-da da 
pa-mayitangu? Ndedia! Nda nggi tu-anapa mandaina bau rihi irakui-pa 
nyumu welingu lai nyuda. 
48Kuhara wànya na wikinggu Nyungga, Ala Maluri, wàna i MIRI Hupu 
Majangga, na angumu kawini na Hondumu dàngu da ndeha-naka ndedima 
duda hama akatu-mu nyumu dàngu da ndeha-muka. 
49Na Hondumu dàngu da ndehana da-ngànjangu rukuna ba dangu pangangu 
parima hahada dàngu ba peku luri mandangu dàngu mambiru-da. Tàka na 
nyuna nda da-ihili-anja da tau mila dàngu da tau kudu. 
50Nyuda da-ngànjangu dàngu da katiku watu, dàngu dawunda-ha da pahuda 
etinggu. Tuna nuduka hi ku-pakabu-ha hama tuna na pambàda itamu. 
51-52Deningu-mana ba na-akatu na Hamaria, tàka na nyuna da njalana nyuna 
ndedi beri mandua-ada welingu la njalamu nyumu. Na huri lurimu nyumu 

kanjupu rihi akatu-mayapa. Da angumu kawini beri hama tuna nda danjala-
a jàka pamenja-nggau nyumu. Lupangu umakia dàngu upàdangu-maka bàdi 
màraku-mu!” wàna. 

Na Hondumu dàngu na Hamaria napa pa-pahadangu beliha 

53Napanii-nya na Yeruhali i MIRI, “Napa kuhili pa-mbokaru beliha na 
Hondumu dàngu na Hamaria dàngu da ndeha - ndehada. Hàlaka nu ku-
pambokaru-mbukau nyumu. 
54Nu ba tuna nu napa umakia-nya na wikimu nyumu, tàka na màraku-mu 
napa na-paita-nja da angumu kawini ba dira hàmu ura-hapa nyuda. 
55Napa nyuda dàngu da ndehada da-mbokaru beli, nyumumbu dàngu da 
ndehamu. 
56Ka nda mbàda riki-amunya na Hondumu bau ngànjangu-ipa 
57dàngu ba ndedi papinya na akatu-mu? Nàhu hama bia-munya nyuna; 
jiakau nyumu pariki wàngu tau Endumu, tau Pilitingu dàngu da lihimu 
hawiangu da ma-karaü-nggau eti. 
58Lupangu-maka bàdi upàdangu mayila ruku na pawunda-mu na ma-iraku 
dàngu na pa-mayitangu. Nyungga yia MIRI mambàda panii,” wàna. 

Na pa-njanjingu na ma-pangalangu lundu nu - nu 

59I MIRI Hupu Majangga napanii, “Ku-palua-nggau lima hama tudana na 
pawunda-mu nyumu, nadu ba mbàda hinggilu-munyaka na harangu-mu hiu 
panggaya na pa-njanjingu-nggu dàngu nyumu. 
60Tàka Nyungga duku napa kunamu-maya na pa-njanjingu pambàda 
turanggu dàngu nyumu ba bidi kawini-kaupa hi kutura-ya na pa-njanjingu 
malundu nu - nuna dàngu nyumu. 
61Napa unamuha da pawunda-mu hiu pàdangu makia-mu ba ku-pabeli-nja 
lai nyumu da angumu kawini. Ku-panjadi-haka nyuda hama tuna ana-munja, 
ka jiapa nda nahanggau-nyakai pa-njanjingu-nggu Nyungga dàngu nyumu. 

62Napa kutura pa-njanjingu mabidi dàngu nyumu. Ka pi-dumu-nggaka ba 
MIRI-ka Nyungga. 
63Nda ku-utu-aha mbuu ndàba da njalamu, na nyuna nda jia maromba-
amunja tàka hiu makia napa la papanii ngga - nggàra. Nyungga yia MIRI 
Hupu Majangga mambàda panii,” wàna. 

Yahakialu 17 

Na pangerangu ruku na pingi angguru dàngu da mbaku tehiku 

1I MIRI napanii-ngga nyungga, 
2“Ha dumu tau nda payatangu, pekanja pangerangu da tau Ihirailu, 
3na pa-patàkangu lai nyuda ba wànggu Nyungga, MIRI Hupu Majangga: 
Ninya na heu mbaku tehiku ma-kanjupu bokulu, ma-manandangu wulu ihina 
dàngu ma-mbàlaru ma-kapingatu ruu kàpana. Na-hawuru hangganya na 
Palindi Limbanongu, napata kapuka hareti pingi kajiu, 
4hi nangàndi-ya dàngu hi na-banjalu-ya la parai danggangu ma-kapitilu 
tauna. 
5Hàlaka nu hi napiti hareti ana matumbu welingu la tana Ihirailu, hi na-
pamula-ya la woka ma-kamboka na manda ana njàpunya wai. 
6Na ana matumbu nuna nanjadi-ya pingi angguru matumbu kendaru dàngu 
na ma-nggailaru làmbatu-na. Da kahanga-na da-hangga tubanya nuna na 
mbaku tehiku, tàka da amuna da-tanjiku màndungu la tana. Nuna na pingi 
angguru dira marumbingu-ya. 
7Nu ninya na hili heu mbaku tehiku ma-kanjupu bokulu; da-mbàlaru da ruu 
kàpana dàngu datimbi da wulu ihina. Hàla nuna na pingi angguru na-
pahangga tubanja da amuna dàngu da kahanga-na la mbaku tehiku bidi nuna 
dàngu monungu-na màta nuna na mbaku tehiku ka nawua-nya wai marihi 
dangu welingu la maninya nu la woka. 

8Tàka duna làti nuna na pingi angguru pambàda pamula la tana ma-
kamboka-mayaka dàngu ma-kanjupu dangu waina, hi peku marumbingu na 
rauna, maràjingu na wuana, hi nanjadi pingi angguru mahàmu. 
9Ka paàrangu-nggunyaka Nyungga, MIRI Hupu Majangga: Na-ngalangu ihu 
paluri dàngu pa-kadutuhu nuna na pingi angguru? Nda nabuta mangu amu-
anya ihu paraïna mbaku na ma-wungangu, hi na-ràmbitu-ha da wuana, 
napata-ha da kahanga-na hi namàta-nya pa-malaï? Nda nggàra ihi wàngua 
parii tau dangu jàka ndia banjaru ma-kaborangu la pabuta mangu amunya 
nuna na pingi angguru. 
10Deningu-mana ba mbàda tanjiku màndungu-na, tàka na-ngalangu ihu 
patumbu pangalangu dàngu pa-kadutuhu? Ka nda na-malaï-a ihu paraï ngilu 
timiru? Ka nda namàdu-a ihu napa la ngia pa-pamula-ya?” wàna. 

Na lii kaloka rukuna na pangerangu 

11I MIRI napanii-ngga, 
12“Paàra-nja nuda da ma-patula ngganggangu, jàka dapinya na ihina na 
pangerangu. Pekanja ba nàmu-nyaka na maràmba Mbambilu la Yeruhali, pa-
dundilu-ya la Mbambilu na maràmba Yahunda dàngu da ama bokulu 
paraingu. 
13Hàla hi napindi haàtu welingu la wàla wuana na maràmba Yahunda, natura 
pa-njanjingu dàngu nyuna, hi na-paràha-nya pa-harangu la pa-tuturu-nya 
nyuna. Nuna na maràmba Mbambilu na-tanawa-nja da ma-pangora - 
pangora, 
14ka àmbu nahili hadangu beli na pa-hanganji Yahunda, dàngu ka pa-
undungu wànanya ba panunju-ya na pa-njanjingu. 
15Tàka na maràmba Yahunda na-patula ngganggangu dàngu na-paràhangu 
papalewa-na la Mehiru ka ngalangu njara dàngu tanatara dangu. Na-hàrangu 
ihu na pawuku-na? Pa-màtangu-ya ihu ka naluhu? Nda jia màtangu-ana pa-
hukungu jàka na-hinggilu-nya na pa-njanjingu! 

16Kuhara wànya na wikinggu Nyungga, Ala Maluri, MIRI Hupu Majangga, 
napa nameti-ya la Mbambilu na maràmba Yahunda, rukuna ba mbàda 
hinggilu-nanyaka na harangu-na dàngu ba mbàda pangga-nanyaka na pa-
njanjingu-na dàngu na maràmba Mbambilu na mambàda pa-mandapu-ya 
nyuna la kanjaka pareta. 
17Jiapa na pamba tanatara Mehiru na ma-wirungu, nda na-duluku-a pandula-
ya nyuna welingu la njungu-nanya tau Mbambilu da mawulu kabundu tana 
dàngu ba dawàngu paàki londa ka nadangu na tau pa-pameti-da. 
18Rukuna ba mbàda pangga-nanyaka na harangu dàngu na pa-njanjingu-na, 
nda jia ngalangu-ana pa-paluhu wikina. 
19Kuhara wànya na wikinggu Nyungga, Ala Maluri, MIRI Hupu Majangga, 
napa kuhuku-nya na maràmba Yahunda ba mbàda pangga-nanyaka na pa-
njanjingu-da dàngu na maràmba Mbambilu, làti ba mbàda harawa-pàku-
nanya na tamunggu Nyungga la pa-padeni-nya. 
20Napa kunduha-nya jala ka yàpaya. Napa kungàndi-ya la Mbambilu hi 
kuhuku-nya lai nu, ba nda na-tuturu lai Nyungga. 
21Da tanatara-na da madira hàmuha napa dameti la pa-hànjalungu. Tàka da 
mapeku la paluhu napa da pai - ihangu la nggi - nggini. Ka pi-nanyaka 
banjaru-nggu, ba Nyungga yia MIRI mambàda panii,” wàna. 

I Ala nanjanji-ya na pa-monungu wàngu 

22Yiana-yaka na papanii-na i MIRI Hupu Majangga, “Welingu la pingi kajiu 
jangga, napa kupata kapuka-na hi kuhàpi hapungu kahanga kanguraku-na; 
ku-pamula-ya nuna na kahanga la palindi ma-kahuluku la karumangu. 
23La palindi madira jangga la Ihirailu ku-kanditiku-nya. Lai nu napa na-
kalunga, hi natuu wuana, hi nanjadi-ya pingi kajiu manggoji. Ma - màtu ma-
hawurungu napa dawulu hibuda lai nu hi da-pamaü la lumbu maüna. 
24Mbuu ndàba da pingi ai la tana napa dapinya ba MIRI-ka Nyungga. Da 
pingi ai jangga kupunggu-ha; tàka da pingi ai kendaru ku-pakahulaku-ha hi 
da-kahuluku. Da pingi ai katombuhu ku-pamarokutu-ha; tàka da pingi ai 

màdu ku-pakalunga-ha hi da-hanggebaru. Nyungga yia, MIRI mambàda 
panii, mbuu ndàba da papanii-nggu jiangu-ma da-hàrangu,” wàna. 

Yahakialu 18 

1I MIRI napanii-ngga, 
2“Ka nggikina duna la tana la Ihirailu hi kàli panii wànya na lawiti yiana? 
‘Da ama dangangu wua angguru ma-mayilu, tàka da-mayilu ningu da ngàndu 
anada, hi wàna’ wàna. 
3Kuhara wànya na wikinggu Nyungga, Ala Maluri, MIRI Hupu Majangga, na 
lawiti nuna nda pahili tiki-ayapa la Ihirailu. 
4Nimbihu-na na tau na lurina mangunggu Nyungga-ya, ka lurina na amaya, 
ka lurina na anaya-kai. Na tau na manjala nyunama duna na mameti. 
5Ngera hama tuna ninya na tau hàmu, na-padeningu dàngu natànji. 
6Nda na-lumungu-a duna marapu tau Ihirailu jàka ndia nda nangangu-a 
kameti maraku la ngia palumu - ngia palumu-nja da marapu. Ndedima duna 
na-paànga papaha tau hawiangu jàka ndia la pa-katuda angungu kawini 
mahau katàri. 
7Ndedima duna na-panyonga jàka ndia na-rambangu. Jàka nggàraha da pa-
bànjalu tau ma-parutangu lai nyuna na-pabeli mànu-manja. Na tau ma-
rimbangu nawua-nya pangangu dàngu na tau manda ningu kalembi-na, 
nawua-nya paki. 
8Ndedima duna nawua parutangu ma-paana. Nda na-mbuhangu-a pawunda 
ma-akatu dàngu la palu - lumungu-ka na-wuangu botangu ma-padeningu. 
9Na-patundungu la hupu liinggu dàngu na-manundu la u - ukunggu. Na tau 
tungu nu jiaya na ma-padeningu dàngu napa na-padaingu paluri. Nyungga 
yia, MIRI Hupu Majangga mambàda panii. 
10Na nyuna ngera hama tuna na tau nuna ka ningu anana ma-mbuhangu pa-
rambangu, pa-pameti tau dàngu dadangu da ma-akatu hawiangu pawunda-
na 

11da panda ana wundana na amana. Nyuna nangangu kameti maraku la ngia 
palumu - ngia palumu-nja da marapu. Nyuna na-paànga hi na-katuda 
angungu papaha tau hawiangu. 
12Nyuna na-mbuhangu pa-panyonga tau mila, na-rambangu, napàtu-ha da 
malanja pa-bànjalu tau ma-parutangu lai nyuna. Nalua la u - uma marapu 
tau manda tandaya i MIRI dàngu na-lumungu marapu pa-mayitangu. 
13Nyuna nawua parutangu ma-pa-ana. Naluri ihu napa na tau tungu nu? 
Ndia-a! Nyuna mbàda wunda ndàba-nahaka nuda da pawunda pa-
mayitangu, dàngu jiangu-ma napa nameti! Na metina ruku pawunda wiki-
mana. 
14Ngera hama tuna nuna na tau na mawunda padangu ma-akatu ka ningu 
anana tàka nu na anana naita ndàbaha da pawunda amana, na nyuna nda 
nakiku-anya. 
15Nuna na anana nda na-mbuhangu-a pa-lumungu marapu tau Ihirailu, jàka 
ndia pangangu kameti maraku la ngia palumu - ngia palumu-nja da marapu. 
Ndedima duna nyuna na-paànga papaha tau hawiangu, 
16jàka ndia nda haàtu-ma duna pa-kapidihu-na, jàka ndia paramba-na. Da 
malanja pa-bànjalu tau ma-parutangu lai nyuna na-pabeli mànu-manja. Na 
tau rimbangu nawua-nya pangangu dàngu na tau manda ningu kalembi-na 
nawua-nya paki. 
17Ndedima duna nawunda ma-akatu jàka ndia pawua parutangu ma-paana. 
Nyuna na-manundu la u - ukunggu dàngu na-patundungu la hupu liinggu. 
Nuna na anana nda jia meti-ana ruku njala amana, tàka pa-daingu lurina 
duna. 
18Tàka hauya duna, na amana na ma-mbuhangu pa-panyonga, pa-
rambangu dàngu pawunda ma-akatu hawiangu, napa nameti rukuda da njala 
pa-pandoi wiki-mana. 
19Na nyuna talànga wanguna ningu tau ma-paàrangu ka nggikina duna nuna 
na anana hi nda na-handepa-mbuha da njala amana. Na hemana yiana-ya, 



2108 

 

 
Na Huratu Matua 

© 1995, Indonesian Bible Society. 
 

 
 

 

 

 

rukuna ba nahàmu dàngu na pa-deningu nuna na anana. Nyuna na-karadaku 
la u - ukunggu dàngu na-tuturu panunju-ha, hi pa-daingu lurina. 
20Na tau na mawunda manjala, jiaya duna napa na mameti. Na ana nda 
lupangu-a ka na-handepa-ha da njala amana, na njàngana, na ama nda 
lupangu-a ka na-handepa-ha da njala anana. Na tau hàmu napa na-ngalangu 
limba hàmu ruku pawunda-na na mahàmu. Tàka na tau akatu napa napàda-
nya na wunda akatu-na. 
21Jàka nda nahili wunda manjala na haàtu tau akatu, dàngu hi na-pakiringu 
pa-karadaku-nja da u - ukunggu, dàngu ka nawunda mahàmu dàngu ma-
padeningu, nyuna nda nameti-a. 
22Mbuu ndàba da njalana napa pa-jàmangu-ha; napa naluri-ya, ruku 
wundana mahàmu. 
23Màla nu la pa-ngàdangu-mu nahàmu ihu na etinggu Nyungga MIRI Hupu 
Majangga jàka nameti na tau akatu? Ndia langatàka-ma! Kurinju-nya ka 
namàta-nja da njalana ka pa-daingu lurina. 
24Na nyuna jàka nda nahili wundapa mahàmu na haàtu tau hàmu, tàka hi 
pakiringu bia-nanya pawunda ma-akatu, dàngu mbuu ndàba pawunda pa-
mayitangu da pakàli wunda tau akatu, na-padaingu ihu paluri? Ndia-a! Da 
pawunda - pawunda-na da mahàmu, nda ana hau-mbupa pahili pangàdangu. 
Napa nameti rukuna ba nawunda manjala dàngu ba nda na-tuturu lai 
Nyungga. 
25Talànga wanguna ningu mapanii tuna yiana, ‘Na-paluangu-na lima i MIRI 
hanjàliru-nanya,’ wàna. Ronguwa dumu ha tau Ihirailu! Hanjàliru-nggunya 
nu na-paluangu-nggu lima? Nyimima ma-hanjàliru. 
26Jàka nda nahili wundapa mahàmu na tau hàmu, tàka hi pakiringu bia-
nanya pawunda ma-akatu, napa nameti, rukuna na akatu pawunda-na. 
27Na nyuna jàka nda nahili wundapa manjala na tau akatu, tàka na-pakiringu 
pawunda ma-padeningu dàngu mahàmu, napa namara na lurina. 

28Mbàda tanda-naka wiki la mbuu ndàba pawunda-na hi na-pànjangu 
pawunda njala. Ba tuna nu nyuna nda nameti-apa tàka pa-daingu lurina. 
29Tàka nyimi dimi, ha tau Ihirailu. Na-paluangu-na lima i MIRI hanjàliru-
nanya wàmi. Hanjàliru-nggunya nu na-paluangu-nggu lima dumu Ihirailu? 
Ndia-a! Nyimima ma-hanjàliru!” wànanja. 
30I MIRI Hupu Majangga napanii, “Ha dimi tau Ihirailu, napa Nyungga ku-
patanda-nya ngerana nimbihu-na na tau hama tudana na pawunda-na. 
Panjilungu-wa welingu la nja - njalami. Àmbu màtanja da njalami pa-
patàlaru-ya na wikimi. 
31Pànja-njawa mbuu ndàba da akatu pawunda-mi tàka màtawa ka nabidi na 
kanandingu dàngu na etimi. Ka nggikina hi lupangu imeti? 
32Nda nahàmu-a na etinggu jàka nameti na haàtu tau. Dunjaku-njawa da 
njalami ka pa-daingu lurimi. Nyungga yia MIRI Hupu Majangga mambàda 
panii,” wàna. 

Yahakialu 19 

Na ludu padudurungu 

1I Ala na-paràha-ngga paludu-nya yiana na ludu padudurungu nduma da tau 
madua ana maràmba Ihirailu: 
2Na inami beri bai hingaya na ma-wirungu nda ningu hamana. Na pamatua-
ha da anana la hongada da hinga rihi talu. 
3Na heu na anana na-papeka-nya pahimbu payàpa. Ka njadi-nanyaka hinga 
mambana mbeni mahoba dàngu mangangu tau. 
4Da banjaru marongu-ya rukuna nyuna da-pauhi la payàpa-ya. Da-kahili-ya 
la lambongu hi tanawa-nya, hi ruruhu wànya katekaru la Mehiru. 
5Kahewa patiangu-na anana na inana; ka pi-nanyaka ba nda pamonu-anyapa. 
Ka pandàma-nanyaka na heu na anana panjadi hinga bohu dàngu marihi 
talu. 

6Ka matua-nanyaka nuna na ana hinga hi na-panggolu dànja da hinga 
hawiangu. Na-papekangu pahimbu payàpa, hi nanjadi-mbuya mangangu 
tau. 
7Da ngia pa-torungu na-njularu-ha, da paraingu na-weharu-ha. Mbuu ndàba 
na ihi paraingu nda - ndàndana ba ronguya na kangaüku-na manda - 
ndàrana. 
8Da banjaru welingu la ngaba la winggiru-na da-njàkilu-ya welingu la nggi - 
nggini. Danduha-nya jala payàpa-ya, hi na-handànga la oka kahili-da nyuda. 
9Nyuna papuhi la keka hingaya hi ngàndiya la tana Mbambilu, la hangga 
maràmba. Padai pa-hàmungu-ya ka àmbu hili ronguya na kangaüku-na la 
tandula da majangga la Ihirailu. 
10Na inami beri pingi angguru manandangu-ya matumbu la woka la lihi ana 
luku. Natumbu kamboka hi natuu wuana ba dira danguya na wai lai nu. 
11Da kahanga-na, da-màndungu nda namuda pa-pataha ràkana ka pandoi 
tokungu pareta. Na kapuka-na najangga kahuluku natoma karumangu. Na-
hangàtaru ndàbanya tau ba najangga dàngu na-marumbingu rauna. 
12Na nyuna nabuta-ya paraï lima hàngga, hàla hi patàda-nya la tana. Na-
hapuputu na ngilu timiru pa-pamàdu-ha da wuana da ma-hawilangu. Da 
kahanga-na dambata, damàdu hi tunuha. 
13Nàhu pa-pamula la maràda wara-yaka, la tana màdu manda ningu waingu. 
14Na pola angguru nuna na-hajiuru-ya epi làmbatu; da kahanga dàngu da 
wuana dakehi pa-mbutangu. Da kahanga bokulu-na nda ningu-apa 
mandungu-da; nda peku pandoi-aha tokungu pareta. Nuna-duyaka na 
padudurungu paludu hili weli - hili welina na banjaru. 

Yahakialu 20 

Na pawuku-na i Ala dàngu na akatu-na na tau 

1La tànggalu hakambulu wulangu lima, la papihu wàna na ndaungu 
tanawangu-ma, ana nda mapira-ha da liku uru Ihirailu damai lai nyungga 
pakarai-ya na panaungu-na i MIRI. Ba da-mandapu-ka la hangganggu, 
2kurongu ba napanii-ngga i MIRI, 
3“Ha dumu tau nda payatangu, panii danjawa nuda da liku uru dàngu peka-
njawa ba tuna yia na paniinggu Nyungga, MIRI Hupu Majangga, ‘Itoru mbeni 
pàku nyimi pakarai panaungu welingu lai Nyungga! Kuhara wànya na 
wikinggu Nyungga, Ala maluri, nda kubihu-a kai karaiya na panaungu-nggu! 
Nyungga yia MIRI Hupu Majangga mapanii, wàna,’ wànanja. 
4Ha dumu tau nda payatangu, mbàda hawanjiru-dumuka pa-patanda-nja 
nyuda? Màla, pahàra-nyawa! Panamu-nja mbuu ndàba da pa-mayitangu 
pambàda wundada da boku la mangilu-da. 
5Patàka-nja yiana na papanii-nggu. Nyungga duku mbàda pindi-nggunyaka 
na Ihirailu hi kutura pa-njanjingu dàngu nyuda. La Mehiru ku-palohangu 
wikinggu lai nyuda hi kupanii-nja, ‘Nyunggaka MIRI Alami,’ wànggunja. 
6La rehi nu ku-panjanjingu la paluhu ngàndiha welingu la Mehiru hanggangu 
la tana papindi-nggunja nyuda. Nuna na tana nawulu dàngu na-kamboka, 
tana madira hàmuya la nggubulu pinu tana. 
7Ku-paràha-nja nyuda pawàru-nja da kahala hada pa-mayitangu da 
pambuha-da, hi kuhiri-nja pa-pairaku wikida wàngu lumu-danja da marapu 
Mehiru, ba Nyungga-duka MIRI Alada nyuda. 
8Tàka nyuda da-rawaku-ka hi nda dabihu parongu-ka Nyungga. Nda dabihu-
a pawàru-nja nuda da kahala hada pa-mayitangu dàngu nda dabihu-mbu pa-
pànjangu palumu-nja da marapu Mehiru. Ba lai nuhapa, ehingu-manggu-
nyaka làti papuli-nya na hàngga-nggunja nyuda. 
9Tàka na nyuna nda ku-pahàra-anya, ka àmbu da-pawawa-ya na tamunggu 
paraï da banjaru ngia pa-ngiangu-da. Nadu ba la hangga banjaru nudadu ba 

ku-bobaru-ya la banjaru Ihirailu ba jiangu ma napa kuluhu ngàndiha nyuda 
welingu la Mehiru. 
10Hàla hi kuluhu ngàndiha nyuda welingu la Mehiru hanggangu la maràda 
wara. 
11Lai nu kuwua-njaha nyuda da hupu liinggu dàngu ku-papeka-nja da 
Ukunggu ba lupangu-ma bàdi danunju-ha, nadu na tau na manunju-ha 
daingu lurina napa. 
12Ku-paràha-nja patembi-ya na lodu Hangahu ba jiaya na tanda pa-njanjingu-
nggu dàngu nyuda, pa-panamu wànja ba Nyungga MIRI, mambàda lehaha 
nyuda ka kumangu-nja. 
13Tàka na nyuna la maràda wara nunama ba da-rawaku-ka Nyungga. 
Dapangga-ha da hupu liinggu, dàngu da tebuku-ha da Ukunggu da ma-
pamàndu-nya ba daingu lurina na tau na manunju-ha. Kanjupu pa-iraku-
danya na lodu Hangahu. Jia ba tuna la maràda wara mbàda ehingu-
mangguka làti papuli-nya na hangganggu lai nyuda, dàngu pa-patàlaru-ha. 
14Tàka na nyuna nda ku-pahàra-anya paraï ruku mangga-nggunya na 
patembi wànya na tamunggu, ka àmbu da-pawawa-ya na tamunggu paraï da 
banjaru maita-ya ba kuluhu ngàndiya na Ihirailu welingu la Mehiru. 
15La maràda wara nunama ku-pangàdungu, ba nda kutama ngàndi-aya na 
banjaru Ihirailu la tana na pambàda paloku-nggu ndumada nyuda, na tana 
mawulu dàngu ma-kamboka dàngu na madira hàmuya la nggubulu pinu 
tana. 
16Kutiki-ya nuna na pangàdungu rukuna ba nda da-ihili-nja da hupu liinggu, 
dapangga-ha da Ukunggu dàngu da-pairaku-ya na lodu Hangahu. Darihi 
mbuhangu-mapa nyuda palumu-nja da marapu-da. 
17Na nyuna la malamiri-na kumila-nja eti, hi nda nanjadi na pameti-ngguha 
nyuda nu la maràda wara. 
18Tàka na nyuna, kupanau-nja da bidi tau la hongada nyuda, tuna yia na 
panau-nggunja, ‘Àmbi kiku-dunja da kalaratu pawulu-da da boku la mangilu-

mi. Àmbi kiku-dunja na pakàli wàda nyuda dàngu àmbi pa-iraku-mbu wikimi 
wàngu lumu-minja da marapu-da nyuda. 
19Nyunggama MIRI Alami. Nunju-hawa da Ukunggu dàngu da hupu liinggu. 
20Tembi-yawa na lodu Hangahu ka tanda pa-njanjingu-ya lai Nyungga dàngu 
nyimi, ka panamu wànggai ba Nyunggama MIRI Alami,’ wànggunja. 
21Na nyuna nuda da bidi tau da-malihu-mbu lai Nyungga. Dapangga-ha da 
Ukunggu dàngu nda da-kawela-nja da hupu liinggu, da ma-pamàndu-nya ba 
daingu lurina na tau na manunju-ha. Da-pairaku-ya na lodu Hangahu. Jia ba 
tuna ehingu-manggu-nyaka làti papuli-nya na hambutalu-na na hàngganggu 
lai nyuda nu la maràda wara ka pameti-ha nyuda mbuu ndàbada. 
22Tàka nda ku-pahàra-anya ka àmbu da-pawawa-ya na tamunggu paraï da 
banjaru maita-ya ba kuluhu ngàndiya na Ihirailu welingu la Mehiru. 
23La maràda wara nunama ku-harangu ba kupai - ihanja napa la nggubulu 
pinu tana, 
24rukuna ba mbàda nda kawela-danja da hupu liinggu, dapangga-ha da 
Ukunggu, da-pairaku-ya na lodu Hangahu, dàngu ba daingu lumu-danja da 
marapu palumu-da da boku la mangilu da. 
25Hàlaka nu kuwua-njaha da uku manda hàmu dàngu da pareta manda peku 
pa-wuangu luri. 
26Kumàta-nja ba da-pairaku wikida wàngu kameti - kameti maraku wikida, 
jiapa da kawunga anada mini da-maraku wànja. Tuna nuduka ba ku-hukunja 
nyuda ka dapingga ba MIRI-ka Nyungga. 
27Màla dumu, tau nda payatangu, patàka-njawa da tau Ihirailu, na papanii-
nggu Nyungga MIRI Hupu Majangga lai nyuda: yiana na hili hau ngerangu 
na ma-paloha-nya nggiki hamada da boku la mangilu-mi ba da-pawawa-ka 
dàngu ba nda da-tuturu lai Nyungga. 
28Ku-karia-nja la tana pambàda njanji-nggunja nyuda. Ba daita-haka da 
tandula da majangga dàngu da pingi ai ma-marumbingu, ka wotu-danyaka 

kameti maraku la pangia nuda. Dawuda-ya na hàngganggu rukuda nuda da 
kameti maraku patunu dàngu da maraku angguru-da. 
29Ku-paàra-nja nyuda, ‘Nggàra pangia majangga-ha da palua pa-langada-mi?’ 
wànggunja. Piti welingu la rehi nu, ‘Da pangia majangga’ wàdanja nuda da 
pangia. 
30Ba tuna patàka-njawa da tau Ihirailu na papanii-nggu Nyungga, MIRI Ala 
Hupu Majangga lai nyuda, ‘Ka nggikina dimi hi iwundaha da njala hama 
tuna na pawunda-da da boku la mangilu-mi? Hama tuna nyuda, nyimimbu 
ikikunja nuda da marapu pa-mayitangu. 
31Jiapa lundu lodu nàhumbu ipa-iraku wikimi nyimi wàngu wotumi maraku 
dàngu ba itunuha da anami ba kameti maraku la marapu - marapu-ha. Ba 
tuna itoru mbeni-mapa nu pakarai panaungu lai Nyungga? Kuhara wànya na 
wikinggu Nyungga, Ala Maluri, MIRI Hupu Majangga, nda ku-pahia-anggai 
pakarai panaungu welingu lai Nyungga. 
32Irinjungu nyimi pahama-nja da banjaru hawiangu dàngu da ma-
mamandapu-nja da tana hawiangu da ma-hamayangu pingi ai dàngu watu. 
Tàka nda jia ngala-aminya nuna na parinju-mi,’ ” wàna. 

Na pa-hukungu dàngu na-jàmangu njala i Ala 

33-34“Kuhara wànya na wikinggu Nyungga, Ala Maluri, MIRI Hupu Majangga, 
ku-panamu-nggai nyimi ba rukuna na hàngganggu, napa kuwàngu ma-
mbàtingu dàngu maha-kangàtangu ba ku-pareta-kai hi lupa ipàdanya na 
kawaha-nggu. Napa ku-pauhi-nggai nyimi hi ku-karia belinggai welingu la 
mbuu ndàbada da tana ngia paiha - ihanggai. 
35Hàla hi ku-karia-nggai la ‘Maràda Telangu-da da Ba - banjaru’. Lai nu ku-
patanda-nggai wàngu pahangga nggorungu, 
36hama tuna na pambàda wundanggu la boku la mangilu-mi la Maràda 
Telangu Hinai. Nyungga yia MIRI Hupu Majangga mambàda panii, wàna. 
37Napa kuwàngu ma-mbàtingu kai nunjuya na pa-njanjingu-nggu. 

38Da ma-patula ngganggangu dàngu da ma-akatu napa ku pa-hinggilu-ha 
welingu la hongami. Napa kuluhu ngàndiha welingu la ta - tana ngia pa-
ngiangu-da nàhu dàngu nda ku-pahia-anja pabeli la tana Ihirailu. Ka pi-dimi-
nggaka ba MIRI-ka Nyungga,” wàna. 
39I MIRI Hupu Majangga napanii, “Ha dimi tau Ihirailu, nàhu nyimi-kaka 
dimi. Wunda pangalangu biawa njala wàngu lumu-minja da marapu-mi! Na 
nyuna namu-yawa la hambeli-na nu ba lupangu-ma bàdi ikaradaku-ngga 
Nyungga dàngu ba ndai hili pa-iraku-ayapa na tamu matua-nggu wàngu 
wotumi-nja maraku nuda da marapu-mi. 
40Nadu la tana Ihirailu, la pinu palindi matua-nggu, nyimi mbuu ndàbami, 
banjaru Ihirailu napa ilumungga Nyungga. Lai nu napa kuhàmu-nggai eti 
dàngu ku-orangu payema-ha da kameti maraku-mi, da hunggu da mahàmu 
halawàla dàngu da paleha-mi pawua-ngga Nyungga. 
41Ba kuhàla-ka paluhu ngàndikai welingu la ta - tana ngia papai - ihanggai, 
napa ku-pauhi-nggai hi kuyema-ha da kameti maraku patunu-mi. Ka pi-
ndàba-nanggaka banjaru ba Ala Hupu Matua-ka yia Nyungga. 
42Jàka kungàndi belikai la tana Ihirailu, na tana panjanji-nggunja da boku la 
mangilu-mi, ka pi-dimi-nggaka ba MIRI-ka Nyungga. 
43Lai nu napa inamu ndàbaha da pawunda pa-mayitangu da mambàda pa-
iraku-kai. Napa ilabu eti bai namu ndàbaha nuda da-akatu-mi. 
44Nu na pambàda wundanggu lai nyimi ba ku-palata ninyaka la patembi 
wànya na tamunggu, ba nda na-patopangu-a dàngu na huri lurimi na manda 
hàmu dàngu na pawunda-mi na ma-akatu, ka pi-dimi-nggaka ha tau Ihirailu 
ba MIRI-ka Nyungga. Nyungga yia MIRI Hupu Majangga mambàda panii,” 
wàna. 

Na epi la mbara luru 

45I MIRI napanii-ngga, tuna yia, 
46“Ha dumu tau nda payatangu, tàngaru-wa hu luru. Kanyàngi-nyawa na 
tana hu luru dàngu panjala-yawa na omangu lai nu. 

47Paràha-nyawa nuna na omangu pa-patingi-nya jàka nggàraya na papanii-
nggu Nyungga MIRI Hupu Majangga lai nyuna, ‘Patingingu-wa! Napa ku-
paroka epi ma-pakehi pambuta-ha nimbihu-da da pingi ai lai nyumu, ka 
mamàdu-ha, ka mamuru-hakai. Nuna na epi ma-kandulangu nda pa-
ngalangu-a papàda-ya. Napa na-làmbatu weli lurungu hanggangu hu dia, hi 
napàda ndàbanya tau napa na mbanana. 
48Napa dapinya ba Nyungga yia, MIRI, mambàda paroka-ya nuna na epi, hi 
nda haàtu-a ma-ngalangu papàda-ya,’ ” wàna. 
49Tàka nyungga Yahakialu kupeka-ya na manukaru-nggu hi kupanii, “MIRI 
Hupu Majangga, àmbu paràha dungga la matungu nu! Mbuu ndàba na tau 
na-kayeku bàtaka ba kukàli panii wàngu pangerangu hi nambotu la pa-
jàngapu-ya,” wànggu. 

Yahakialu 21 

Na hapanda-na i MIRI 

1I MIRI napanii-ngga, 
2“Ha dumu tau nda payatangu, ràtu-nyawa na Yeruhali. Ràtu-njawa da ngia 
pa-lumungu lai nu. Panamu-nyawa na tana Ihirailu, 
3ba tuna yia na paniinggu Nyungga yia MIRI, ‘Nyungga yia muhu-mingga. 
Napa ku-binjiru hapanda-nggu hi ku-pameti ndàbakai nyimi, tau ma-akatu 
hamangui tau mahàmu. 
4Wàngu hapanda-nggu ku-rawaku ndàbaya na tau weli diangu lundu hu luru. 
5Ka pi-ndàba-nanggaka tau ba Nyungga MIRI, ma-binjiru hapanda-nggu 
dàngu ba nda jia patiku beli-anggunya, wàna wàmu,’ wànangga. 
6Ha dumu tau nda payatangu, kaingu-wa dàngu padudurungu-wa la hangga 
tau Ihirailu beri hama tuna mambata eti dàngu mambota monungu-kau. 
7Jàka da-paàrangu nggikina hiu padudurungu, panii-njawa ba hawina-
munya rukuna na lii langu na manàmu-nya napa. Na lii langu nuna napa na-
pakaduku-nja da etida, da-haluputu da limada, nda - ndàndada da kambàku-

da, namàli na ringgitu-da. Langatàka jiayaka na rehina, dàngu napa danjadi 
mbuu ndàbada nuda. Nyungga yia MIRI Hupu Majangga mambàda panii,” 
wàna. 
8I MIRI napanii-ngga, 
9“Ha dumu tau nda payatangu, manyura-wa! Peka-njawa da tau ba tuna yia 
na paniinggu Nyungga, MIRI, ‘Ninya na hapungu hapanda, hapanda pauda, 
dàngu pa-padàka. 
10Pa-padàka-ya ka ràka pameti wànguya, pa-pa-kamilihu-ya ka li - lilana. 
Nduma banjaru-nggu nda ningu-apa hawola ba nda da-kawela-nja mbuu 
ndàba ba panamu-nja dàngu ba hukunja. 
11Hi deliya na hapanda ka naehi mànungu padua la papaki-ya hàla hi wuaya 
la haàtu matanggu hambàli. 
12Padudurungu-wa, ha dumu tau nda payatangu, kaladaku-wa dàngu 
warawa! Ba ehingu-nanya padua-ka na hapanda pa-rawaku-ya na banjaru-
nggu. Da liku uru Ihirailu dàngu nggubulu na banjaru napa natanju-nja 
paraïna hapanda hi lupa da-tàlaru. Tàmbungu-wa kurumu wàngu mila 
mumuhu-na na etimu, 
13ba kaka-nggunya na banjaru-nggu, jàka nda da-pahàmu-ya na huri lurida, 
mbuu ndàbada nuda napa nanggàna-ha nyuda.’ 
14Màla dumu, ha tau nda payatangu, manyura-wa. Kapokukungu limamu ka 
tandaya nduma na hapanda pa-pakiringu pa-hambàli. Kanjupu pa-
mangàdatungu-ya nuna na hapanda. 
15Nyuna ma-pawiti-nya hi namàli na tarana na banjaru-nggu hi danjoru pa-
nggubulungu. Ku-pangàdu-nya na paraingu-da wànya nuna na hapanda ma-
kajilaku ba hama kabilaku-ya, dàngu na ma-ehingu pa-pameti. 
16Ha dumu hapanda dàka, tunguwa la kawana la kalai dàngu la nggi 
hanggangu bia kikungu pambuha-mu. 

17Napa ku-kapokukungu-mbu limanggu Nyungga hi na-wadaru na 
hàngganggu. Nyungga yia, MIRI mambàda panii,” wàna. 

Na hapanda maràmba Mbambilu 

18I MIRI napanii-ngga, 
19-20“Ha dumu tau nda payatangu, nggàmbaru-wa dàmbu ànda peku li 
ninguna na maràmba Mbambilu na mangàndi hapanda-na. Nuda da ànda da 
madàmbu-da da-pakiringu welingu la hau paraingu-ma bàdi; na hau na ànda 
na hanggangu la Ramba, parai tau Amungu; tàka na hau na-hanggangu la 
Yeruhali, na paraingu maningu ngia pa-torungu-na la Yahunda. Tunya 
kapapa ai tanda ànda la ngia pa-pakiringu-na pa-kahanga nuna na ànda. 
21Na maràmba Mbambilu na-ndolaku la lihina nuna na kapapa ai tanda ànda. 
Keha ka pinya jàka nggi àndaya napali-na, na-paàra-nja da marapu-na na-
kanjàku-nja da panana dàngu nakinju eti banda pabidi marakungu. 
22Ka lohangu-nanyaka ba ningu tanda Yeruhali-na na pana papiti wàna lima 
kawana-na! Nuna nu tanda-nanya ba lupangu bàdi na maràmba na-kaluluku-
nya na Yeruhali, hi na-pawolakungu wara pa-kabungu màta da tanatara-na 
ka da-wandalu-ha da pa-njularu wàngu, patuba-nja nuda nu la pi - pindu 
bokulu Yeruhali, ka dawulu kabundu tana ka kangeli pa-nggupulu wànguha 
dàngu ka daàki londa. 
23Da ma-mandapu la Yeruhali nda jia pajia-adanya ba pa-nggupulu-ha 
nyuda, ba mbàda tura-dudaka pa-njanjingu dàngu na Mbambilu. Tàka ba 
tuna nu na ngera nyuraya yiana jiaya na-papanamu hahanja napa ba payàpa-
ha nyuda ruku njala-mada. 
24Nyungga yia MIRI Hupu Majangga kupanii-nja nyuda, ‘Da njalami papingu-
ha dàngu mbuu ndàba na tau napinya ba njala-minya. Na akatu-mi nandudu 
la pawu - wunda-mika. Nàhu toma-nanyaka na rehi kahuku-nggai dàngu 
wua-nggunggaika la muhumi.’ 

25Tàka kupanii-nya na maràmba Ihirailu, ‘Ha dumu maràmba ma-akatu 
dàngu ma-katadaku! Mareni-nanyaka na rehi hukungu-mu na ma-malamiri 
dehi. 
26Nyungga yia MIRI Hupu Majangga mbàda panii-ngguka. Àli-nyawa na 
tubuku pareta-mu dàngu bunggahu-ya na teramu. Nàhu, pa-njilungu-
nanyaka na ndaungu. Jijiku-nyawa na mandapu tau mila dàngu wua-njawa 
kawaha nyuda! Papuru-njawa da maningu kawahangu welingu la ngia pa-
mandapu-da! 
27Napa ku-pakabu ndàbaya yiana na paraingu, hi lupangu ningu 
tanyungguru watuna la nggi - nggini. Na nyuna nuna nu, natàka-mapa bàdi 
na tau papindi-nggu la pahuku-nya yiana na paraingu hi namangu panjadi. 
Nyuna-maka ngia pawua-nggunya napa yiana na paraingu,’ ” wàna. 

Na hapanda dàngu na tau Amungu 

28“Ha dumu tau nda payatangu, manyura-wa! Panii-nyawa na tau Amungu 
na mambàda pawawa-ya na tau Ihirailu, ba panii-nggunya Nyungga yia, 
MIRI Hupu Majangga, ‘Na hapungu hapanda ehingu-mana-nyaka pa-
hambàli; nuna na hapanda padeli pa-kajilaku-mayaka hama tuna kabilaku, 
ka na-ehingu pa-pameti. 
29Na harii mata paita-mi ma-kabàli-ya, tàka na manyura papeka-mi ma-
kakòlulu dàngu ma-kambàliku-mbuya. Mi-akatu nyimi dàngu ikatadaku, 
tàka na rehi hukungu-mi na ma-malamiri dehi mareni-nanyaka. Nuna na 
hapanda napa na-kadipu-ha da nggorumi. 
30Ha dimi tau Amungu, patiku belinya na hapanda-mi! Napa ku-patanda-
nggai ngerami la ngia pawulu-kai dàngu la ngia padedi-mi. 
31Napa ku-hanubuku-nggainya na hàngganggu na ma-mbàringu dàngu napa 
kuwua-kai la tau mbana eti da ma-manyàmungu pa-patàlaru. 
32Napa imbuta ba nauhu-nggai epi. Da wai riami napa dambungu la tana 
wikimi, hi nda haàtu-mbupa manamu-kai. Nyungga yia MIRI mambàda 
panii,’ ” wàna. 

Yahakialu 22 

Na akatu-na na Yeruhali 

1I MIRI napanii-ngga, 
2“Ha dumu tau nda payatangu, mbàda ehingu dumuka pa-patanda-nya 
ngerana na paraingu na ma-mbinungu ma-pameti tau. Paita-nya mbuu ndàba 
da pawunda-na da pa-mayitangu,” wànangga. 
3-4I MIRI Hupu Majangga na-paràha-ngga pa-patàka-nya yiana na lii langu la 
Yeruhali, “Unjala nyumu rukuna ba mbàda danguka pa-pameti-mu welingu 
la ma-mandapu-nggau, dàngu ba mbàda pa-iraku-mu wikimu bau lumungu 
marapu pa-pandoi wikimu. Jia ba tuna na rehi patanda-nggau ngeramu 
mareni-nanyaka dàngu lu njàpu-nanyaka na pekamu. Kumàta-nggau ka pa-
paakangu dàngu ka pariki wàngukau la ba - banjaru dàngu la mbuu ndàba 
tana. 
5Da-paaka-nggau nyumu paraï da paraingu mamarau ma-mareni ba nua 
nainguna napangga-mu uku dàngu kalaratu. 
6Mbuu ndàba da liku uru Ihirailu da-hamela wàngu àtalu wikida dàngu da-
pameti tau. 
7Nda haàtu-ma welingu la ma-mandapu-nggau matembi ina amana. Ulapi 
tau hangàdangu nyumu dàngu upiti pautu wàngu welingu la handuka kawini 
meti lei dàngu ana mamila. 
8Upa-kajari-ha da ngia palumu-ngga Nyungga dàngu ndau wàrihu-aha da 
lodu Hangahu-nggu. 
9La honga ma-mandapu-nggau ninja da ma-parunda da ma-mbuhangu 
papawau tau hawiangu ka huku pameti-ha. Ningumbu ma-mbuhangu 
pangangu tolungu pambàda mangejingu la marapu. Ningumai ma-
mbuhangu pa-kajari. 
10Ningu ma-paànga dàngu ma-katuda angungu papaha amana, kawini 
matàka-nya ariyaa-na, 

11papaha tau hawiangu jàka ndia rii anana jàka ndia ana winina ana hau ina. 
12Ningumbu tau pahewa la pa-pameti tau, ningu ma-lamuji wai ria anguna 
dàngu ma-lamihi angu banjaru-na. Nyuda nu mbuu ndàbada mbàda 
maromba-danggaka Nyungga. Nyungga yia MIRI Hupu Majangga mambàda 
panii. 
13Tàka nàhu napa ku-nàhaku-ha da tau rambangu dàngu da tau pameti 
taumu. 
14Utoru mbeni-mapa nu jàka ndia umaka-mapa ihu pa-wulaku limamu ba 
kuhàla-ka pahuku-nggau? Nyungga yia, MIRI Hupu Majangga mambàda 
panii dàngu jiangu-ma napa ku-pahàra-nya jàka nggàraya na pambàda 
paniinggu. 
15Napa kupai - ihanja da ma-mandapu-nggau la mbuu ndàba tana dàngu 
banjaru, dàngu napa ku-papànja-nya na pawunda-mu na ma-akatu. 
16Napa da-pawawa-kau banjaru hawiangu, ka pi-dumu-nggaka ba MIRI-ka 
Nyungga,” wàna. 

Na epi ma-pahawari 

17Napanii-ngga i MIRI, 
18“Ha dumu tau nda payatangu, nda ningua linguda da tau Ihirailu lai 
Nyungga. Hama tuna tai bàhi pa-korungu-ha nyuda, hama tuna wudu, 
tambura, bàhi dàngu tambura mitingu marihi ba hàla pa-paihi mbànginya la 
epi na àmahu bara. 
19-20Tàka nàhu Nyungga MIRI Hupu Majangga, kupanii-nja ba hama bàhi 
manda ningu lingungu-ha nyuda. Hama tuna da karunggu àmahu bara 
parunggu, bàhi, tambura mitingu dàngu tambura bara ba papuhi la epiha ka 
paihi mbànginja, tuna numbu ba ku-pauhi-nja nyuda hi kungàndi-ha la 
Yeruhali. Na hàngganggu na ma-mbàringu napa napalui-ha nyuda hama tuna 
epi mapalui karohu bàhi. 
21Langatàka, napa ku-pauhi-nja nyuda la Yeruhali, ku-padukulu-ya na epi 
hàngganggu la wawada, hi lupa dakabu dalui. 

22Hama ba palui àmahu bara la epi, tuna numbu nyuda ba palui-ha la 
Yeruhali. Ka pi-duda-nggaka ba Nyungga yia, MIRI, mambàda pulinya na 
hàngganggu lai nyuda,” wàna. 

Da njalada da liku uru Ihirailu 

23Nahili paniingga i MIRI, 
24“Ha dumu tau nda payatangu, paniinya na tau Ihirailu ba na-iraku na 
tanada nyuda, tuna nuduka hi kuhàngga dàngu hi kuhuku-nja. 
25Da liku uruda hama tuna hinga ma-kangaüku-ha mahàla pahoba payàpa-
na. Da-pameti rayatu, dawàhi-ha da malanja-da dàngu da pawulu pahunggu-
da hi kiri dangu kawini manjadi kawini meti lei. 
26Da ratu Ihirailu dapangga-ha da Ukunggu hi da-pairaku-ha da kanaingu 
pa-pahinggilu ndumanggu Nyungga. Nda daheka-anja nggiha da mauku 
dàngu nggiha da manda uku. Dàngu nda da-papeka-mbunya na rayatu 
nggiha da maili dangu nggiha da ma-iraku pa-namatu-nya na kalaratu huri 
lumungu. Nda da-ihili-anya na lodu Hangahu. Ba tuna nu pawawa-nangga 
tau Ihirailu. 
27Da ma-pangaba la pareta-da hama tuna ahu rumbaha mahi - hira payàpa-
na. Himbu-danya utu-ma-ada hi da-pameti tau. 
28Da wunangu da-pahini-nja nuda da njala; hama tuna tau ma-apihungu 
kapu la dindi watu marihaku-ha nyuda. Da harii matada ma-kabàli-ha, 
hamangui da manyura-da. Na lii langu pa-patàka-da, pangala-ma welingu lai 
MIRI Hupu Majangga-ya wàda, tàka nda ana panii da-anggunja duku nyuda. 
29Da tau mawulu da-palapingu dàngu da-rambangu. Àtalu eti biada na 
pawunda-da la tau mila dàngu dapiti utuda welingu la tau hangàdangu. 
30Kuhimbu tau mapingu pa-pahadangu dindi watu la honga tau Ihirailu, jàka 
ndia ma-ndolaku la ngia pa-tanyungguru-da da dindi watu, ka padàdu-nya 
na paraingu la rehi pakabu-nggunya la mbumbaru-na na hàngganggu; ba 
tuna nda haàtu-mbu pahunggu-nggu. 

31Jia ba tuna puli-nggunyaka nàhu na hàngganggu lai nyuda, hi hama tuna 
epika ba ku-patàlaru-ha napa, rukuna mbuu ndàba pawunda-da. Nyungga 
yia MIRI Hupu Majangga mambàda panii,” wàna. 

Yahakialu 23 

Da madua ma-paeri ayangu da manjala 

1Napanii-ngga i MIRI, 
2“Ha dumu tau nda payatangu, ninja tau madua-ha da kawini, ma-paeri 
ayangu. 
3Ba bidi kawini-ha da-ndàdiku la Mehiru. Lai nu na-yàmihu na pa-anakaria 
wàda, hi danjadi kawini pahunda. 
4Na tamuna na ma-maaya Ohola-ya; ninu maüna na Hamaria-ya. Na tamuna 
na erina Ohulimba-ya; ninu maüna na Yeruhali-ya. Ku-pakuru uma danja 
nyuda hi ningu ananggu la pa-kadua-da. 
5Jiapa ka mbàda papaha-nggunya i Ohola, pa-daingu bia-nanya pa-pahunda 
dàngu kanjupu mbangatu-ya ba nayema-ha da yorana welingu la Ahuru. 
6Nyuda nu tanatara maningu paki ndihi marara atuha, tau bokulu-ha, 
maningu wai ngaba ma-papingi-ha; mbuu ndàbada ngara pamba tanatara li 
la njara ma-paràka miningu-ha. 
7Jiaha da tau bokulu nuda-duka da angu njuraku-na i Ohola. Dàngumbu ba 
lalu mbana matarungu-ya mini, na pa-iraku wikina wàngu lumu-nanja da 
marapu-da nyuda. 
8Nutakungu-mananya pa-pahunda hama tuna na pawunda-na àmangu la 
Mehiru na ngia pa-yàmihu-na na pa-anakaria wàna. Welingu pa-anakeda-
mayaka ba mbàda ningu ma-katuda angunya hama tuna kawini pahunda-ya. 
9Tuna nuduka hi kuwua-ya la yo - yorana, da tau Ahuru da pambana rinjuna. 
10Wàngu hanggàritu da-pakalulu-ya nyuna hi da-pameti wànya hapanda, 
tàka hi wàhiha da anana. Jiaya na ura dedina nyunama na pakàli panii wàna 
nimbihu-na na kawini la nggi - nggini. 

11I Ohulimba na erina naita-ya nuna, tàka narihi mbangatui-pa duna nyuna 
pa-njuraku welingu lai Ohola. 
12Kanjupu rinju-mbunanja nuda da tau Ahuru nyuna i Ohulimba, nu da bidi 
mini paràka miningu welingu la pamba tanatara mali la njara, da tau bokulu 
dàngu da maningu wai ngaba ma-papingi, dàngu da tanatara da maningu 
paki ndihi marara atuda. 
13Kuita-ya ba kanjupu iraku-ya i Ohulimba, hama tuna na ayana. 
14-15Hama huka mandaina hama huka iraku-mana i Ohulimba. Kanjupu 
mbuha-nanja da nggàmbaru pa-huratu la dindingu, da patungu ma-parara 
wai riangu. Nuda da nggàmbaru ninu maüda da ngara tanatara Mbambilu-
ha da maningu boru bànggi manandangu dàngu da terada ningu ma-
kawaiwalu-da. 
16Ba naita-haka nuda da nggàmbaru i Ohulimba, hei-nanyaka na matarungu-
na mini hi na-pangàndi-nja huratu dundangu da ma-pangora tanatara la 
Mbambilu. 
17Ka mai-danyaka hi da-katuda angunya nyuna. Kanjupu pa-kajari-danya 
nyuna hi lupa nalabu-nja eti. 
18Hàlaka nu pa-lohangu-mana-nyaka pa-pahunda wàngu pa-jilikungu-na 
wikina la madangu. Nalabu na etinggu Nyungga ba kuita-ya nyuna hama 
tuna ba nalabu na etinggu ba kuita-ya na ayana. 
19Hama huka mandaina hama huka njuraku-na, nda na-pahili-a hama tuna 
ba bidi kawini-ya ba na pahunda la Mehiru. 
20Kanjupu mbangatu-ya nyuna hanggangu la mini mambana rotana, dàngu 
na mahama rota njara miniya. (21Ha dumu Ohulimba umbuhangu nyumu 
pahili wunda beliya na kajari pawunda-mu ba bidi kawini-kau ba napu - 
puduku-kau tau Mehiru),” wàna. 

I Ala na patanda-nya ngerana i Ohulimba 

22I MIRI Hupu Majangga napanii, “Ha dumu Ohulimba, mbàda hoda-
munjaka nyumu da yoramu, tàka napa Nyungga ku-titiru-ha nyuda ka 
dambeni-nggau hi da-nggupulu-kau. 
23Napa ku-pauhi-nja hi ku-karia-nja da yoramu lai nyumu welingu la 
Mbambilu, la Pekutu, la Houa, la Kua, la Ahuru dàngu da tau Kalandia. Ku-
karia-nja lai nyumu da bidi mini paràka miningu majangga pànggatuda, tau 
bokulu, maningu wai ngaba ma-papingi dàngu da ngora pamba tanatara mali 
la njara. 
24Napa nyuda da-kaluluku weli dia-nggau nyumu wàngu tanatara bokulu, 
wàngu kareta - kareta pabera dàngu wàngu kareta - kareta ngàndi bàlangu. 
Wàngu pa-hangindingu-da temingu dàngu nggubi waja da-nggupulu-kau 
nyumu. Napa kumàta-nja ka da-patanda-nggau ngeramu nunjuha da uku 
wikida nyuda. 
25Rukuna ba mbeni-nggunggau, kumàta-nja nyuda ka dawàngu mbana etida 
lai nyumu. Napa da kadipu-ya na urumu dàngu da-kàtahu-ha da kahilu-mu 
dàngu dapiti-ha da anamu hi datunu kaluri-nja. 
26Napa da-pakalulu-kau hi dawàhi-ha da ngaümu. 
27Tuna nuduka ba ku-papànja-nya na rinjungu-mu mini dàngu mbuu ndàba 
da njuraku pawunda-mu piti welingu ba ninggaupa la Mehiru. Nda jia 
monungu-amupa nyumu la nggàra marapu bia jàka ndia la panamu-ya na 
Mehiru,” wàna. 
28I MIRI Hupu Majangga napanii, “Napa kuwua-kau nyumu la tau da pa-
labungu eti da pa-karaü-mu eti. 
29Rukuna ba da-karaü-nggau eti, dawàhi-ha mbuu ndàba da wunda jàramu. 
Napa damàta-nggau dàngu kalulu-mu ba ma-pahunda-kau hi naimi-nggau 
madangu. Jiaya na-rinjungu-mu mini dàngu na-kajari-mamu, 

30na maparuu-nggaunya na ura dedimu na manda hàmu. Unjadi nyumu 
kawini pahunda ndumada da banjaru, dàngu hiu pa-iraku wikimu wàngu da 
marapu-da nyuda. 
31Kiku-mamunya na ayamu nyumu, tuna nuduka hi kuhuku-nggau napa 
wàngu hukungu ma-pahama,” wàna. 
32Napanii i MIRI Hupu Majangga, “Lupangu ukawàluku-nyaka bàdi na ihi 
kabawai ayamu. Na bokulu dàngu na-njubuku nuna na kabawai. Nambinu 
wàngu paakangu dàngu ma-payudi ihina, na pa-handepa-mu welingu la tau 
mbutana. 
33-34Na kaba wai ayamu na Hamaria, mangàdatu dàngu tàparu ihina. Bau 
unu ndàba-nyaka na ihina ka maüku dàngu mayila-munyaka napa. Tàka 
wàngu kambera-na na kaba wai nuna na kurumu uba - bàriku-ya napa. 
Nyungga yia MIRI Hupu Majangga mambàda panii,” wàna. 
35Napanii i MIRI Hupu Majangga, “Rukuna bau maromba-ngga dàngu bau 
taliuru-ngga, napa uhandepa mayila ruku rinjungu-mu mini dàngu ruku 
pahunda-mu,” wàna. 

Nahuku-nanja da ma-paeri ayangu i Ala 

36Napanii-ngga i MIRI, “Ha dumu tau nda payatangu, mbàda ehingu-dumuka 
pa-patanda-nja ngerada i Ohola dàngu i Ohulimba? Kanyàngi-njawa nyuda 
rukuna na kajari pambàda wundada. 
37Mbàda njuraku-daka dàngu mbàda pameti-daka tau; mbàda njuraku da-
danjaka da marapu dàngu da-pameti-ha da ananggu da pa-paana-da. Mbàda 
mangeji-danjaka nuda da anakeda la marapu - marapu-da. 
38Dàngu nda didi biaha nuda. Da-pairaku-mbuya na Umanggu dàngu da lodu 
Hangahu pambàda kawuku-nggu. 
39La lodu pameti-daha da ananggu ba da mangeji-nja la marapu, damai pa-
kadua-da nuda da ma-paeri ayangu la Umanggu hi da-pakajari-ya! 

40Jiapa dadunda-kinjapa da tau mini la tana mamarau, hi damai nyuda. Keha 
ka hàmburu-ha nuda da ariyaa, ihu-danyaka pa-kadua-da nuda da ma-paeri 
ayangu, da-peringu muru mata hi dawotu-ha da ngaüda. 
41Hi da-mandapu la ngia pa-katuda ma-manandangu. La hanggada ningu 
menja mambinu-nya pangangu mahàmu, dàngu dupambu dàngu mina 
haitungu pambàda wua-nggunja. 
42Parongu-ya welingu la hambeli na kanyaüru tau dangu da mambawa. Da 
tau nuda pa-dundangu-ha welingu la maràda wara hi damai. Dapuhi-nja kara 
la limada nuda da ma-paeri ayangu hi da-patànggapu-nja tubuku pareta 
manandangu la katiku-da. 
43La etinggu, ‘Da-mbuhangu biapa ihu da tau nida pa-payora dànja da kawini 
pahunda da mambàda mangonangu ruku njuraku-da?’ wànggu. 
44Dawàngu papahi - hilungu da tau nuda pamai tomaha i Ohola dàngu i 
Ohulimba, nu da tau madua kawini pahunda da mambàda iraku. 
45Tàka na nyuna, napa da tau manundu da-patanda-nja ngerada nuda da ma-
paeri ayangu rukuna ba da-njuraku dàngu ba da-pameti tau maa ba njala-
madanya nyuda,” wàna. 
46Napanii i MIRI Hupu Majangga, “Pa-aungu-wa hajuru tau ka pa-mayila-ha 
dàngu ka rambanja nuda da madua kawini pahunda. 
47Màtawa ka nàhaku-nja watu dàngu ka pameti-ha nyuda wàngu hapanda. 
Màtawa ka hambàli-ha da anada dàngu ka huluha da umada. 
48Napa la nggubulu-na nuna na tana ku-podahu-ya na iraku na matungu nu. 
Nu na-paluangu-nggu lima màta ka pa-panamu wànya nimbihu-na na kawini 
ka àmbu na-njuraku hama tuda nuda da ma-paeri ayangu. 
49Ha dimi Ohola dàngu Ohulimba, napa kuhuku-nggai nyimi rukuna bai 
njuraku dàngu bai lumungu marapu. Ka pi-dimi-nggaka ba MIRI Hupu 
Majangga-ka Nyungga,” wàna. 

Yahakialu 24 

Na kawalu patai rara 

1La tànggalu hakambulu wulangu hakambulu, la ndaungu pahiwa wàna na 
tanawangu-ma, napanii-ngga i MIRI, 
2“Ha dumu tau nda payatangu, ndàtaya na tànggalu lodu nàhu, nadu ba la 
lodu nàhu-maka na-pakiringu pa-nggupulu-ya na paraingu Yeruhali paraïna 
maràmba Mbambilu. 
3Ningu hau pangerangu-nggu Nyungga, MIRI, pa-patàkangu la banjaru-nggu 
na ma-mbuhangu pa-patula ngganggangu: Ràbanya wai na kawalu hàla 
wotuya la epi. 
4Paihi-nya tolungu, tolungu mahàmu halawàla; tolu wunggu dàngu tolu 
winju dàngu rina madangu tambiliku-na. 
5Tolu mbimbi mboka ma-kanguraku pawàngu bonjanya ai pa-
mutungu parima hahangu. Màta ka nawura kanggàhaku na waina manahu-
ya na tolungu papohu-nja da rina,” wàna. 
6Napanii i MIRI Hupu Majangga, “Nai-a-ai nuna na paraingu na mambinu 
wàngu ma-pameti tau! Na paraingu nuna hama tuna kawalu mapatai raraya 
na panda pangohu ndoku. Da tolungu ihina pareku mara ha-kadipu - ha-
kadipu-ha hi lundu nda ha-kadipu-mbupa ma-ndàdiku. 
7La paraingu nuna natumbu na pameti tau na wai ria tau pa-pameti nda la 
tana-a nambungu ningu, tàka la pinu watu kalatungu-ya, hi nda peku 
hungguru-nya. 
8Nuna na wai ria kumata bianya lai nu hi peku itaya dàngu hi na-karuhi 
himbalu-na,” wàna. 
9Napanii i MIRI Hupu Majangga, “Nai-a-ai na paraingu nuna na mambinu 
wàngu ma-pameti tau! Nyungga wikima napa ma-pabundu-nya ai ka-huluya. 
10Bonjanya aina! Hailaru-ya na epina! Manahu-ya na tolungu! Wàrunya na 
wai riina. Tunuha da rina! 
11Hàlaka nu wotuya nuna na kawalu parunggu manda ningu ihina la epi hi 
màtanya lundu na parara wàla epingu. Ba na-mutungu-ka na tai rarana, 

yarahu beli-nanyaka nuna na kawalu pa-namatungu la kalaratu huri 
lumungu. 
12Tàka nda mbuu ndàba-ana na tai rarana na ma-àlingu la epi. 
13Ha dumu Yeruhali, da pawunda-mu da ma-iraku mbàda pairaku-nanyaka 
na wikimu. Mbàda kamangu-mangguka làti pa-payarahu-kau nyumu, tàka 
ba tuna nda ningua linguna, ba daingu iraku biamu-pa. Nda jia yarahu beli-
amupa hi lundu kupuli-nya na hàngganggu lai nyumu. 
14Nyungga yia MIRI Hupu Majangga mambàda panii. Toma-nanyaka na 
rehinggu duku pa-paluangu limanggu. Nda jia maromba-anggunja da 
njalamu dàngu nda jia jàma-anggunja jàka ndia nda jia aï-anggunggau 
nyumu. Jianguma napa ba hukunggau nyumu hama tudana da pawunda-mu 
mbuu ndàbada. Nyungga yia MIRI Hupu Majangga mambàda panii,” wàna. 

Na metina na papaha-na na wunangu 

15Napanii-ngga i MIRI, 
16“Ha dumu tau nda payatangu, wàngu harabàndangu napa kupiti-ya na tau 
na padira mbuhamu. Na nyuna àmbu jia padudurungu dàngu àmbu jia 
hiidumu, jàka ndia àmbu jia màta-dumunja pa-njànjaru da wai matamu. 
17Àmbu jia peku rongu-duya na kahutuku-mu. Àmbu jia laku dàngu nda 
teradumu, jàka ndia dàngu nda ningu halapa-mu, hama tuna tau ringu langu. 
Àmbu pandàda-nya na matamu, dàngu àmbu ngangudu roti ringu langu,” 
wànangga. 
18La mbaru kupanii dànya na banjaru tàka la rudungu nameti na papaha-
nggu. La haromu-na ku-pahàra-nya na pa-paniingu-ka. 
19Na paàrangu na rayatu, “Ka nggikina ama hi tumu nu? Nggàra-yaka na 
ihina ndumama nyuma?” wàda. 
20Hàla hi kupanii-nja, “I MIRI na-paràha-ngga nyungga 
21pa-patàka-nggainya lai nyimi yiana na lii langu: Mi-bokulu eti wànya nyimi 
na kapingatu-na na Umana i MIRI. Imbuhangu pa-tàngaru-ya dàngu palua 
pa-tadalu-ya, tàka na nyuna napa i MIRI na-pakajari-ya na Umana. Tàka da 

bidi tau la ihi umami da pa-pandàdiku la Yeruhali napa pa-pameti-ha la pa-
hànjalungu. 
22Tàka nyimi hi iwundaya na pawunda-nggu nyungga nàhu. Napa nda jia pa-
ndàdangu-ami matami jàka ndia nda jia ngangu-ami roti ringu langu. 
23Nda jia laku dàngu nda tera-ami jàka ndia dàngu nda ningu halapa-mi, nda 
jia padudurungu jàka ndia nda jia hii-ami. Hama huka mangonangu-mi 
nyimi rukuda da njalami; napa ipeka ura mila dua wikimi. 
24Nyungga yia Yahakialu kunjadi ngerangu lai nyimi; napa nyimi iwundaya 
hama tuna na pawunda-nggu nyungga nàhu. Napanii i MIRI jàka nanjadi 
nuna nu, napa ipinya ba MIRI Hupu Majangga-ya Nyuna,” wànggunja. 
25Napanii-ngga i MIRI, “Ba tuna, ha dumu tau nda payatangu, napa kupiti-
ya na Umanggu na ma-kapingatu welingu lai nyuda na pambàda bokulu eti 
wàda dàngu na pahàmu eti wàda, na pa-tàngaru dàngu na patadalu-da 
wàngu mbaha etida. Hàla hi kupiti-mbuha da anada. 
26La lodu pahàra-nggunya nuna, napa na haàtu na mapeku pamara welingu 
la tàlaru namai lai nyumu papanii-nggaunya nuna. 
27La lodu nunama peku kareuku beli-muka dàngu ndau hili kambànga-apa. 
Hiu panii dànya nuna na tau. Tuna nuduka napa bau njadi tanda lai nyuda; 
ka pi-duda-nggaka ba MIRI-ka Nyungga,” wànangga. 

Yahakialu 25 

Nanyura-ya rukuna na hukungu ndumana na Amungu 

1Napanii-ngga i MIRI, 
2“Ha dumu tau nda payatangu, ràtu-nyawa na tana Amungu. 
3Paràha-nya nuna na banjaru pa-patingi-nya jàka nggàraya na papanii-nggu 
Nyungga, MIRI Hupu Majangga lai nyuda, ‘Mbaha eti pàku-aminya nyimi bai 
itaya ba pa-iraku-ya na Umanggu dàngu ba paruha-ya na tana Ihirailu 
hamangui ba dundilu-ya la ngia pa-wàrungu na tau Yahundi. 

4Tuna nuduka hi kumàta-nggai nyimi ka na-pakàku-kai paraï da kalibaru 
banjaru welingu la maràda telangu la pahunga lodu. Napa dawulu 
kanguhuru uma tera la tanami hi da-ndàdiku pa-daingu lai nu. Napa 
dangaanja da wua pingi aimi dàngu daunu-nja da wai huhu bandami. 
5Napa ku-pambeli-ya ngia pa-pawangu ota na parai Ramba, tàka nggubulu-
na na tana Amungu nanjadi-ya ngia pa-pawangu mbimbi. Ka pi-dimi-nggaka 
ba MIRI-ka Nyungga,’ wàna wàmunja,” wànangga. 
6Napanii i MIRI Hupu Majangga, “Kapokukungu paku-aminya limami nyimi 
dàngu renja mbaha etimi. Ndai reki-aya na tana Ihirailu. 
7Tuna nuduka napa hi kuwua-kai la banjaru dangu da maramba-nggai hi 
dawàhi-ha mbuu ndàba da mangumi. Ku-patàlaru halawàla kai nyimi, hi nda 
hau banjaru-akaipa dàngu hi nda ningu-mbupa tana wikimi. Ka pi-dimi-
nggaka ba MIRI-ka Nyungga,” wàna. 

Nanyura-ya rukuna na hukungu ndumana na Muapu 

8Napanii i MIRI Hupu Majangga, “Napanii na Muapu ba hama biana dàngu 
da banjaru hawiangu na tau Yahunda. 
9Tuna nuduka hi kumàta-nja ka na-kaluluku-nja muhu da paraingu ma-
pahangindi-nja da padira tana Muapu, na-hanggàlu mbuha da paraingu ma-
manandangu halawàla, nu: na Mbetu-Yehimutu, na Mbaàlu-Miungu dàngu 
na Kiriyataïmu. 
10Napa kumàta-nja da kalibaru banjaru welingu la maràda telangu la 
pahunga lodu ka da-pakàku-ya na Muapu dàngu na tana Amungu, hi nda hau 
banjaru-ayapa na Muapu. 
11Napa kuhuku-nya na Muapu ka pi-duda-nggaka ba MIRI-ka Nyungga,” 
wàna. 

Nanyura-ya rukuna na hukungu ndumana na Endumu 

12Napanii i MIRI Hupu Majangga, “Mbàda wunda-naka njala bokulu na 
banjaru Endumu, ruku mbana etina hanggangu la Yahunda, ba na-pabelingu 
kiringu. 

13Jia ba tuna bobaru-nggunyaka ba huku-nggunya napa na Endumu hi ku-
pameti-ya nimbihu-na na tau dàngu nimbihu-na na banda lai nu. Nggubulu-
na nuna na tana, piti welingu la parai Temàngu lundu la parai Ndendàngu, 
ku-pa-malinggitu halawàla-ya; na rayatu-na napa nameti la pa-hànjalungu. 
14Na banjaru-nggu na Ihirailu jiaya napa na pa-pahuhuku-nggu pa-pabeli-
nya kiringu na Endumu, tàka hi palua-nya lima na Endumu nunjuya na-
mbàringu-na na hàngganggu. Napa napinya paraïna Endumu nggiki hamana 
ba nanjadi-ya ngia pa-orangu-na na hàngganggu. Nyungga yia MIRI Hupu 
Majangga mambàda panii,” wàna. 

Nanyura-ya rukuna na hukungu ndumana na Pilitingu 

15Napanii i MIRI Hupu Majangga, “Mbàda pa-belingu-daka kiringu wàngu 
mbana etida da tau Pilitingu hanggangu la muhu ndaida hi da-patàlaru-ha 
wàngu mbumbaru-na na karaü etida. 
16Jia ba tuna bobaru-nggunyaka ba kaluluku-nggunja da tau Pilitingu hi ku-
patàlaru-ha nyuda. Napa ku-pameti-ya nimbihu-na na tau na ma-ngiangu la 
hingi tehiku ngaba tau Pilitingu. 
17Napa dira huku pambotu-ngguha nyuda dàngu ku-hanubuku-nya na 
kiringu-nggu lundu nahoda-ka. Jàka dapàda-nyaka na hàngganggu, pi-
danggaka ba MIRI-ka Nyungga,” wàna. 

Yahakialu 26 

Nanyura-ya rukuna na hukungu ndumana na Tiruhu 

1La tànggalu hau la hau na wulangu la pa-hakambulu hau wàna na ndaungu 
tanawangu-ma nyuma, napanii-ngga i MIRI, 
2“Ha dumu tau nda payatangu, mbàda paoi - oingu-daka da ma-mandapu-
nya la Tiruhu, ‘Nakabu-ka na Yeruhali! Dira-naka na àtalu-na la danggangu! 
Nda angu pa-hihiku anda-nyapa nyuna!’ ” wàda. 
3Napanii i MIRI Hupu Majangga, “Nyungga yia muhu-mungga, ha Tiruhu! 
Napa ku-kariangu banjaru dangu pa-kaluluku-nggau nyumu, dàngu napa 
nyuda damai hama tuna ngalingu la tehiku-ha. 

4Napa nyuda da-pakabu-ha da dindi watumu dàngu da-nyungguru-ha da 
lewatu-mu. Mbutana na tana na maninya lai nu napa kuwari-ya hi lupa hau 
watu bulu-ayaka na maninya la padua tehiku. 
5Napa da mini jala dadengi jalada lai nu la pinu watu. Nyungga yia MIRI 
Hupu Majangga mambàda panii. Napa na Tiruhu uhu banjaru danguya. 
6Napa nyuda da-rambangu dàngu da-pameti-ha da ma-mandapu-nja da 
paraingu la padua tana Tiruhu. Ka pi-danggaka paraï da ma-mandapu-nya 
na Tiruhu ba MIRI-ka Nyungga,” wàna. 
7Napanii i MIRI Hupu Majangga, “Napa ku-karia-nya na maràmba 
Nembukatunehàru welingu la Mbambilu pa-kaluluku-nggau nyumu, ha 
Tiruhu. Napa namai weli diangu nuna na maràmba na ma-kanjupu kapàru-
ya dàngu tanatara bokulu, njara dangu dàngu kareta - kareta pabera dàngu 
pamba tanatara mali la njara. 
8Da ma-mandapu-nja da paraingu la padua tana napa dameti la pa-
hànjalungu nuna. Napa daàki londa ngia pa-torungu na muhu, da pa-
kanguhurungu dindi watu ngia pa-nggupulu dàngu da-wandalu-ha da 
temingu bokulu ba datuu ngia pa-torungu-da pa-rawaku-kau nyumu. 
9Napa da-njularu wànja pa-njularu wàngu da dindi watumu hi da-nyungguru 
wànja kabuli bàhi da lewatu-mu. 
10Kanjupu danguha da njarada, hi lupa da-pa-hambutalu-ya na kumburu 
tana ba da-hadumbalu hi na-hambongu-nggau nyumu. Na kangguruku-da da 
pamba tanatara mali la njara da mairu kareta bàlangu dàngu kareta pabera 
napa da-patandidu-ha da dindi watumu ba dali la pindu bokulu dàngu ba 
datama la paraingu na mambàda njadi tanyungguru watu. 
11Da pamba tanatara mali la njara napa da njungu la à - àndamu hi da-pameti 
wànja hapanda-da da ma-mandapu-nggau nyumu. Da andungu-mu da 
manggoji dàngu da ma-kapingatu pa-nyungguru-ha napa. 
12Nuda da muhumu napa dawàhi-ha da pawulu-mu dàngu da padangga-mu. 
Da nyungguru-ha da dindi watumu hi da-weharu-ha da umamu da ma-

manandangu. Napa dapiti-ha da watuda, da kapapa ai dàngu da tanada, hi 
da-kawuka-nja la tehiku. 
13Napa ku-pa-kamàndalu-ha mbuu ndàba da ludumu dàngu da lingu jungga 
pambabu wàmu. 
14Na pabiinggu jiaya na hau watu bulu-ma-a, ngia padengi-da jala da mini 
jala. Nda jia hili tura beli-ayapa nuna na paraingu. Nyungga yia, MIRI Hupu 
Majangga mambàda panii,” wàna. 
15I MIRI Hupu Majangga napanii-nya na parai Tiruhu, “Da ma-ngiangu la 
hingi tehiku nda - ndàndada napa paraï pa-mangàdatu ba darongu-ya na 
kaladaku kàkumu dàngu na kanjaïku-da da tau pa-hambàli. 
16Ba daita-ya na ura dedimu, da maràmba-da da banjaru la hingi tehiku napa 
da-hadangu welingu la kanjàka pareta-da, hi da-kalàba-ha da kalembi malai 
mangarangu-da dàngu da kalembi pahikungu-da, hi nda - ndàndada ba da-
mandapu la tana. Kanjupu mangàdatu-ha hi nda ana mandangu-da. 
17Hàlaka nu hi dawunda-nggau ludu taningu: Kabu-nanyaka na parai ma-
pangarangu! Mbuu ndàba da kapalu-da pawari-haka welingu la tehiku 
lerangu. Làti da mangia-nya da-mehangu limada la tehiku hi lupa da-
mangàdatu da tau la hingi tehiku. 
18Nàhu, la lodu pakàku-kau nyumu, nda - ndàndada da mangia-nja da nuha. 
Dawàngu pa-katàtaku mbuu ndàbada nyuda ba daita-ya na kabumu na 
manda najaru,” wàna. 
19Napanii i MIRI Hupu Majangga, “Ku-pa-malinggitu halawàla-kau hama 
tuna paraingu nda ningu taungu. Napa ku-palumburu wànggau wai welingu 
la lata tehiku lerangu. 
20Hàla hi ku-pangàndi-nggau la pangia tau meti kai pa-angungu dàngu da 
tau welingu la handàka-na. Kumàta padainggau la pangia tau meti, la 
manggawa tanyungguru watu weli nungu, dàngu da tau meti. Hi nda pahili 
ngia-anyapa na tanamu, dàngu nda padiha-akaupa nyumu la honga tau luri. 

21Ku-panjàdi-kau ngerangu pa-maringgingu nuna-duyaka na hupu pekamu. 
Napa nahimbu-kau tau, tàka nda jia hunggu-ada-nggaupa. Nyungga yia MIRI 
Hupu Majangga mambàda panii,” wàna. 

Yahakialu 27 

Na ludu taningu ndumana na Tiruhu 

1-3Napanii-ngga i MIRI Hupu Majangga, “Ha dumu tau nda payatangu, ludu-
nyawa yiana na ludu taningu ndumana na Tiruhu, na paraingu hingi tehiku 
na madangga dànja da mangia-nja mbuu ndàba da hingi tehiku: Ha dumu 
Tiruhu, upanii wàngu ngànjangu-mu, ‘Na manandangu-nggu nda ningu 
langatàka nyurana!’ wàmu. 
4Nyumu dumu beri uma-munya na tehiku lerangu. Patura-kau beri hama 
tuna kapalu manandangu. 
5Da dindingu-mu ai arahu welingu la Palindi Herumungu-ha da tandai 
lirumu ai kajiu welingu la Limbanongu-ha. 
6Da buhimu pa-pandoi-ha welingu la pingi ai bokulu la Mbahàngu. Na 
ndekumu pa-pandoi welingu la ai kajiu-ya, ma-welingu la nuha Hipuru, da 
pa-mananda wàna nggedi pawilingu pa-pawandalungu-ha. 
7Da lirumu dàngu na patanda wànggau tera linangu patinu Mehiru-ha pa-
pahikungu ma-pabetingu-ha. Kanjupu manipihu-ya na tera maümu, tera rara 
atu welingu la Hipuru. 
8Da mini buhimu ma-welingu la Hindungu dàngu la Àruwàtu-ha. Da tau 
kapalu-mu kataru wai ma-manyàmungu-ha. 
9Da tukangu ai maràma la kapalu mini pandoi welingu la Nggembàlu-ha. 
Welingu la hau tana - hau tana damai da kapalu pa-pahama-nya na 
danggangu. 
10Da panjuri welingu la Perihia la Lindia dàngu la Limbia datama la tanatara-
mu. Da-tiwalu-nja da temingu dàngu da nggubi wajada la kangeli paraingu-

mu. Mbàda pa-mbapangu-daka nyuda pa-pakàku-ha da muhu hi na-bonjangu 
na-kawulangu-mu. 
11Da panjuri welingu la Àruwàtu dadai la dindi - dindi watumu; da lewatu-
mu dadaiha paraï tau Nggamàtu. Da temingu-da pa-tiwalu pa-wandalungu-
ha la dindi watumu. Nyudaka da mapinu-ya na manandangu-mu. 
12Udangganja da padangga-mu da ma-bundungu la Hapanyulu, tàka hiu kei 
wilida àmahu bara, bàhi, tambura bara dàngu tambura mitingu. 
13Udanggangu la Yunani, la Tumbàlu, dàngu la Mehiku, tàka hiu kei wilida 
welingu lai nyuda ata dàngu ngga - nggàra ma-welingu la parunggu. 
14Da malanja-mu upanjepa-nja la njara kareta, njara kaliti dàngu mbanggalu 
welingu la Mbetunggàrama. 
15Da ma-ngiangu la Ronduhu dadangga daa-mbunggau nyumu tàka da ma-
ngiangu la hingi tehiku dakei wànja nggedingu dàngu ai mitingu da 
padangga-mu. 
16Da tau danggangu welingu la Hiria dakeiha da padangga-mu dàngu da ihi 
paraïmu da madangu. Da-mbayaru wàngu watu mata tawuru hàmurutu, tera 
rara atu, tera pa-hikungu, linangu manipihu, watu mata tawuru welingu la 
watu pungguru dàngu watu parara njalimangu. 
17Na Yahunda dàngu na Ihirailu danjepa-ha da malanja padangga-mu wàngu 
uhu nggàndumu, manggaluangu, mina haitungu dàngu rungu mbii kati. 
18-19Da ma-ngiangu la Ndamàhiku dakeiha da padangga-mu dàngu da ihi 
paraï-mu hi da-mbayaru wàngu angguru welingu la Helumbungu, wulu 
mbimbi welingu la Haharu, bàhi patuku dàngu rungu mambii kati. 
20Da ma-ngiangu la Ndendàngu da-mbayaru wànja tera hela da malanja-mu. 
21-22Da tau Arapu dàngu da ma-kawaha la Kendàru dakei wànja ana mbimbi, 
mbimbi bumbu dàngu kamàmbi da malanja-mu. Da tau danggangu welingu 
la Heimba dàngu la Raema watu mata tawuru, àmahu rara dàngu rungu 
mambii kati mahàmu halawàla pakei wànja da padangga-mu. 

23Da parai Haràngu, Kani, Endingu, da tau danggangu welingu la Heimba, 
da paraingu la Ahuru dàngu Kilimàtu, mbuu ndàbada dadangga dànggau 
nyumu. 
24Da-danggangu paki ma-borakungu nyuda lai nyumu, tera rara atu, tera pa-
hikungu, topu lata wihi ma-pabeti - pabetingu dàngu ma - màtu liku 
màndungu. 
25Da padangga-mu pangàndi wànja kapalu pa-jurungu ma-kanjupu bokulu. 
Beri kapalu mambotu ngàndikau nyumu, kapalu mapala tehiku lerangu. 
26Da mabuhi dangàndi-kau la padua kuru nduu. Na-nàhaku-kau ngilu timiru 
ma-kaborangu. 
27Mbuu ndàba da pa-danggangu da ngàndimu, mbuu ndàba da mini tehiku 
dàngu da tau kapalu-mu, mbuu ndàba da tukangu ai dàngu da tau 
danggangu-mu, nimbihu-da da panjuri nu la kapalu, mbuu ndàbada nyuda 
damohu da-tandaningu la rehi tambulu-mu nyumu. 
28Da mini tehiku-mu da-kaladaku paraï pa-mangàdatu da kanjaïku-da 
nalàngi la hingi - hingi tehiku. 
29Nàhu pa-màtangu-yaka nuna na kapalu, mbuu ndàba da mini tehiku-mu 
da heiha la mara. 
30Dahii ba da-pangàda-nya na ura dedimu, dahii walangu dàngu da 
padudurungu pamila eti. Datunja kumburu tana da katiku-da hi da-
nggilungu la aü tanda handuka. 
31Lumumu nyumu da-kikiru pabulu katiku-da, da-kalambungu karungu ba 
kanjupu handuka-ha. Dahii pamila eti da-padudurungu pangàda-nya na ura 
dedimu. 
32Hàla hi da-ludungu hau ludu taningu, ‘Ou Tiruhu, nggamu menjamu? Ou 
Tiruhu, nàhu pàdi wàmuka la tehiku. 
33Bau pala-ipa tehiku lerangu bau pukangu wàngu ngàndimu, upatoma-ya 
na ma-kalana-nja da banjaru; upawulu-ha da maràmba-mbu. 

34Nàhu tandaningu-munyaka, hiu kabu kati wara. Nggubulu-da da tau 
kapalu-mu dàngu mbuu ndàba da ngàndimu damohu karia-nggau nyumu la 
padua kuru nduu,’ wàna. 
35Mbuu ndàba da tau ma-ngiangu la hingi tehiku nda - ndàndada ba darongu-
ya na ura dedimu. Da maràmba-da dira mangàdatu-mbuha, na haringgingu 
hamangu-da na-lohangu la matada. 
36Mohu molungu-munyaka lundu nu - nu. Da tau danggangu la nggubulu 
pinu tana da-kanggupuku paraï pa-mangàdatu pa-hunggungu ura dedi 
matungu nu, wàmu,” wànangga. 

Yahakialu 28 

Na hanganji Tiruhu pahukungu-ya 

1Napanii-ngga i MIRI, 
2“Ha dumu tau nda payatangu, patàka-nyawa na hanganji Tiruhu jàka 
nggàraya na papanii-nggu Nyungga MIRI Hupu Majangga lai nyuna, ‘Wàngu 
ngànjangu-mu ukaka wikimu ba marapu-kau nyumu ma-kawaha ndàbaya na 
tehiku. Pakakangu bia duna wikimu ba marapu-kau, na nyuna namuya ba 
tau hama tau ma-akau. 
3Bau kakaya urihi pa-manggàna welingu lai Ndanilu hi nda ningu pa-
kawiningu ma-kawiningu lai nyumu. 
4Uwàngu manggàna dàngu pingumu bau pa-uhingu pawulu wàngu, àmahu 
marara dàngu mabara. 
5Deningu-mana, bau pingu pa-danggangu dàngu ba wulu dira matiki-kauka 
nàhu, tàka na wulumu jiaya na ma-pawiti-nya na ngànjangu-mu wàmunya!’ 
” wànangga. 
6-7Napanii i MIRI Hupu Majangga, “Ha dumu Tiruhu, rukuna nakaka-mu 
wikimu bau hamanya i Ala, napa ku-pangàndingu tanatara muhu ma-
kanjupu mbana etina pa-kaluluku-nggau nyumu. Napa nyuda da-pakabu-ha 

mbuu ndàba da pa-hamela wàmu da pangala-mu wàngu manggàna dàngu 
pingumu. 
8Napa pa-pameti-kau hi taninggau la unu tehiku. 
9Màla, jàka natàka-ka nuna na rehi, peku panii-mupa ba Alakau nyumu? La 
hangga muhumu na-lohangu ba tauma-akau nyumu. 
10Napa upameti tau àngangu ba na-pameti-kau tau hangàdangu manda 
tandaya i Ala. Nyungga yia, MIRI Hupu Majangga mambàda panii,” wàna. 

Na hadànjalu-na na hanganji Tiruhu 

11Nahili panii-ngga i MIRI, 
12“Ha dumu tau nda payatangu, padudurungu-wa nduma na hanganji 
Tiruhu. Patàka-nyawa jàka nggàraya na papanii-nggu Nyungga MIRI Hupu 
Majangga lai nyuna, ‘Làti mbàda njadi-muka ninu maüna na nda ningu 
nyurangu; àmangu kanjupu manggàna dàngu nggajungu-kau! 
13Na ngia pa-ngiangu-mu la Endingu-ya, na woka ngia pambawa-na i Ala. Da 
pakimu ma - màtu watu mata tawuru pa-mananda wàda: watu rara wàla 
dàngu itangu, watu wingiru, watu muru kawuru, watu yakutu, watu ràtuna 
watu wingiru wàla, watu kawuru, watu muru dàngu watu alukali rara. 
Dadangu-mbu da ngaü àmahu raramu. Da banda nuda nu pa-wuangu-kau la 
lodu wulukau. 
14Maranongu pa-mangàdatungu pa-bànjalu-nggu lai nu padaikau 
nyumu. Ungiangu la pinu palindi matua-nggu dàngu ulaku li ningu la njonga 
watu mata tawuru ma-kalilangu. 
15Na huri lurimu nda ningua nyurana piti welingu ba wulukau lundu uwunda 
ma-akatu. 
16Ukangguhaku la kei la danggangu dàngu nuna-duyaka na mairu ngàndikau 
la pa-janggilu dàngu la njala. Ka wàngga-nggunggauka welingu la palindi 
matua-nggu, tàka na maranongu na madaikau nawàngga-kau welingu la 
njongada nuda da watu mata tawuru ma-kalilangu. 

17Na matamu na ma-nggajungu jiaya na-mapawiti-nya hiu ngànjangu dàngu 
na kawulangu-mu jiaya na mapawiti-nya hiu nduba la pawunda-mu. Tuna 
nuduka hi ku-ndakilu-nggau la tana hi kutukau pa-panamu wànja da 
maràmba hawiangu,’ ” wàna. 
18Napanii i MIRI, “Ha dumu Tiruhu, upa-iraku-ha da ngia pa-lumungu-mu 
rukuda da njalamu dàngu na palapingu-mu la kei la danggangu-mu. Tuna 
nuduka hi kuhulu-kau lundu uràpu la tana. Mbuu ndàba na tau na ma-
tàngaru-kau nyumu mbulungu aü-ma-aka paita-na. 
19Mohu molungu-munyaka lundu nu - nu. Mbuu ndàba na banjaru matanda-
kau nyumu nda - ndàndada paraï pa-mangàdatu la padeni-nya na ura dedi 
matungu nu,” wàna. 

Nanyura-ya rukuna na hukungu ndumana na Hindungu 

20Napanii-ngga i MIRI, 
21“Ha dumu tau nda payatangu, ràtu-nyawa na parai Hindungu. 
22Patàka-nyawa na mangia-nya ba panii-nggunya Nyungga MIRI Hupu 
Majangga lai nyuda, ‘Nyungga yia muhu-mungga, ha dumu Hindungu. Napa 
na wotungga tau rukuna na-palua-nggunggau lima nyumu. La rehi huku-
nggunja da mangia-nggau nyumu, napa dapinya ba MIRI ma-matua-ka 
Nyungga. 
23Napa ku-patàka-nya na kanyaki pa-nggàbalungu, dàngu kumàta-nya pa-
lulungu na wai ria la à - àndamu. Napa na-kaluluku-nggau muhu welingu la 
nggi mbara bia, hi pameti-ha da mangia-nggau nyumu. Ka pi-dumu-nggaka 
ba MIRI-ka Nyungga,’ ” wàna. 

Pa-pakanyurungu-ya napa na Ihirailu 

24Napanii i MIRI, “Da tana ma-palihi da mambàda pawawa-ya làti na 
Ihirailu, nda beri rii paketu dàngu rii madàka-ahapa da ma-pakatiu-ya na 
Ihirailu. Napa da-pàdangu wikida ba MIRI Hupu Majangga-ka Nyungga,” 
wàna. 



2141 

 

 
Na Huratu Matua 

© 1995, Indonesian Bible Society. 
 

 
 

 

 

 

25Napanii i MIRI Hupu Majangga, “Napa ku-pauhi-nya na tau Ihirailu 
welingu la ta - tana mamarau ngia papai - ihanggu-nja tàka napa mbuu ndàba 
na banjaru napinya ba ku-matua Nyungga. Napa dahili ndàdiku la tana 
wikida da tau Ihirailu, na tana pambàda wua-nggunya i Yakupu na atanggu. 
26Napa daluri mambiru lai nu hi dawulu uma dàngu dapoka woka angguru. 
Napa kuhuku-nja da paraingu lihida da mambàda pawawa-ha nyuda, hi 
nalua-ya la mambiru na Ihirailu. Ka pi-danggaka ba MIRI Ala-dangga 
Nyungga,” wàna. 

Yahakialu 29 

Na hukungu ndumana na Mehiru 

1La tànggalu hakambulu dàmbu wulangu hakambulu, la ndaungu pa-
hakambulu wàna na tanawangu-ma, napanii-ngga i MIRI, 
2“Ha dumu tau nda payatangu, panjala-yawa na hanganji Mehiru. Paniinya 
ba pa-hukungu-ha napa, nyuna dàngu nggubulu na rayatu Mehiru,” wàna. 
3I MIRI Hupu Majangga na-paràha-ngga nyungga pa-patàka-nya yiana na lii 
langu la hanganji Mehiru, “Nyungga yia muhu-mungga, ha dumu wuya ma-
kanjupu bokulu ma-pamuku la padua luku. Upanii abungu nyumu ba 
mangumu nyumuya na Luku Nilu dàngu ba nyumu ma-pandoi-ya. 
4Napa ku-pakàna-nya katekaru na ngingimu dàngu ku-pa-karitaku-nja 
iyangu da nepimu. Hàla hi ku-ruruhu-kau paluhu welingu la Luku Nilu dàngu 
mbuu ndàba da iyangu ma-karitaku la nepimu. 
5Hàlaka nu hi ku-kawuka-nggau nyumu dàngu mbuu ndàba nuda da iyangu 
la maràda wara. Napa na-tawàlahu la tana na ihimu hi na-taneparu lai nu. 
Nda haàtu-a napa matani-nggau nyumu. Napa kuwua-ya la ma-hawurungu 
dàngu la banda hawiangu na ihimu ka dangaanya. 
6Ka pi-ndàba-nanggaka rayatu Mehiru ba MIRI-ka Nyungga,” wàna. Napanii 
i MIRI, “Ha dumu banjaru Mehiru! Na tau Ihirailu namonu-nya na pa-
ndulangu-mu nyumu, tàka na ma-lohangu, hi hama tokungu mamàja-akau 
dumu nyumu. 

7Ba da-haria-kauka, ka mbata-munyaka hiu hàkaha da mbonga halili-da, hi 
da-pahili da kunduda. 
8Jia ba tuna, Nyungga, MIRI Hupu Majangga, kupanii-nggau nyumu, ba pa-
ngàndingu-nggunya tanatara da ma-kaluluku wànggau hapanda, hi da-
pameti-ha da ma-mandapu-nggau dàngu da bandamu. 
9Napa nanjadi-ya tana ma-malinggitu halawàla na Mehiru. Ka pi-dimi-
nggaka ba MIRI-ka Nyungga,” wàna. Napanii i MIRI, “Ha dumu hanganji 
Mehiru! Rukuna bau panii ba mangumu nyumuya na Luku Nilu dàngu ba 
nyumu ma-pandoi-ya, 
10ka muhu-munggaka Nyungga dàngu muhuna na Luku Nilumu. Nggubulu-
na na Mehiru ku-panjadi-ya tana ma-malinggitu halawàla piti welingu la 
parai Mikundulu la mbara dia lundu la parai Ahuwangu la mbara luru, lupa 
la padira Hundangu. 
11Nda jia ningua tau jàka ndia banda malaku liya. Nda jia ningua mangia-
nya la patu kambulu ndaungu. 
12Napa ku-pa-malinggitu halawàla-ya na Mehiru, hi lupa jiaya na Mehiru ma-
kanjupu malinggitu la hongada da tana ma-malinggitu hawiangu. La patu 
kambulu ndaungu mandaina da paraingu la Mehiru tanyungguru watu 
marihi jàraha welingu la tanyungguru watu la nggi paraingu biaya. Napa ku-
panjadi-ha tau ma-yilangu na banjaru Mehiru. Da-tanyalangu nyuda la mbuu 
ndàba tana hi da-ngiangu la honga banjaru hawiangu,” wàna. 
13Napanii i MIRI Hupu Majangga, “Ha dumu banjaru Mehiru, napa la 
hambeli patu kambulu ndaungu nuna ku-karia belinggai welingu la ta - tana 
ngia pa-tanyalangu-mi. 
14Napa ku-pahawuri belikai hi ku-paràha-nggai pa-ndàdiku la Mehiru mbara 
luru na tana ngia paweli-mi. Napa lai nu ituraya na pa-maràmba ma-
lamanga, 

15marihi lamanga la nggubulu pinu tana. Napa ku-palamanga halawàla-kai 
hi nda peku pareta-mi banjaru hawiangu jàka ndia la pa-ngànjangu 
hanggangu lai nyuda. 
16Nda nakarai-apa pa-ndulangu lai nyumu na Ihirailu. Na ura dedimu ha 
banjaru Mehiru napa na-panamu-nya na banjaru Ihirailu ba kanjupu 
hanjàliru-ya ba na-hamela wànya na Mehiru, hama tuna na pambàda 
wundana. Ka pi-nanggaka paraïna Ihirailu ba MIRI Hupu Majangga-ka 
Nyungga,” wàna. 

Na Hanganji Nembukatunehàru napa na-pakàku-ya na Mehiru 

17La tànggalu hau wulangu hau la padua kambulu pihu wàna na ndaungu 
tanawangu-ma, napanii-ngga i MIRI, 
18“Ha dumu tau nda payatangu, na Hanganji Nembukatunehàru welingu la 
Mbambilu na-pambangatu-ya na-kaluluku-nanya na Tiruhu. Na-paràha-nja 
da panjuri paduku ngàndi ma-kanjupu mbotu, hi lupa dabulu da katiku-da 
dàngu da taluruhu da kunduda, tàka na nyuna, nyuna na maràmba hamangui 
da tanatara-na nda ana nggàra pangala-da la jàrada nuna. 
19Tuna nuduka, hi kupanii Nyungga MIRI Hupu Majangga: Napa kuwua-ya 
na tana Mehiru la Hanganji Nembukatunehàru hi wànggu. Napa naramba-
nja dàngu nawàhi-ha mbuu ndàba da pawulu Mehiru hi nangàndi-ha patuha 
wunda tanatara-na. 
20Na tana Mehiru kuwua-nyaya nyuna patuya limbada da hàmuna nyuna, 
nadu ba mbàda ràma-dudaka da tanatara-na ndumanggu Nyungga. Nyungga 
yia, MIRI Hupu Majangga mambàda panii. 
21Jàka na-hàrangu-ka nuna, napa kutuya banjaru ma-kapingatu na Ihirailu, 
tàka nyumu dumu Yahakialu nda nggàra-apa ma-paratahu-nggau papanii ba 
peku patingi ndàba-nanggauka tau. Ka pi-duda-nggaka nyuda ba MIRI-ka 
Nyungga,” wàna. 

Yahakialu 30 

I MIRI napa nahuku-nya na Mehiru 

1Nahili panii i MIRI, 
2-3“Ha dumu tau nda payatangu, manyura-wa dàngu patàka-nyawa na 
banjaru Mehiru jàka nggàraya na papanii-nggu Nyungga MIRI Hupu 
Majangga lai nyuda. Warawa dàngu tuna yiawa bau padudurungu: Nai-a-ai! 
Mareni-nanyaka na loduna i MIRI! Napa lu pa-luangu-nanyaka limana. Na 
lodu nuna na-kapàtangu dàngu na-panggumungu, na rehi ngalangu-da 
hukungu da banjaru. 
4Napa natàka-nya hanggàmaru nda najaru na Hundangu. Natungu na pabera 
la Mehiru. Dahanggu - nggubalu da tau la pabera; nggubulu-na na tana pa-
rambangu-ya dàngu hi panjadi-ya watu tanyungguru. 
5La pabera nuna napa pa-pameti-mbuha da panjuri pahewa welingu la 
Hundangu, la Lindia, la Limbia, la Arapu, la Kùbu dàngu welingu la banjaru 
wikinggu Nyungga, wàmu,” wànangga. 
6Napanii i MIRI Hupu Majangga, “Piti weli diangu la Mikundulu lundu hu 
luru la Àhawangu da-hanggubalu ndàba napa la pa-hànjalungu da angu 
pakuhingu-na na Mehiru. Tàka na tanatara Mehiru na ma-ngànjangu na 
taweharu nda papinya tubana. Nyungga MIRI Hupu Majangga mambàda 
panii. 
7Napa nanjadi-ya tana ma-kanjupu malinggitu nuna na tana la hongada da 
tana malinggitu hawiangu, tàka da paraingu-da danjadi tanyungguru watu. 
8Jàka kuhulu-yaka na Mehiru dàngu ku-pameti-ha da angu pakuhingu-na, 
pi-danggaka ba MIRI-ka Nyungga. 
9Jàka natàka-ka nuna na lodu, dàngu jàka mbàda kabu-naka na Mehiru, napa 
ku-pangàndi wànja ka - kapalu da pa-paràhangu ka da-pa-katàtaku-ha da tau 
Hundangu da manda nggidiku etida, ka mangàdatu-madua-danyaka. 
Langatàka-ma napa natàka nuna na lodu!” wàna. 

10Napanii i MIRI Hupu Majangga, “Napa ku-pahuhuku-nya i 
Nembukatunehàru welingu la Mbambilu ka na-pambuta-ha da pawulu-na na 
Mehiru. 
11Napa i Nembukatunehàru dàngu tanatara-na da manda pingu pa-paaïngu 
damai pa-pakabu-ya nuna na tana. Napa da-kaluluku wànya hapanda na 
Mehiru, hi lupa da-taneparu da mameti la tana nuna. 
12Napa ku-pamihi-ya na Luku Nilu hi kuwua-ya la tau akatu na Mehiru 
nggubulu-na. Napa ku-paràha-nja da tau hangàdangu pa-patàlaru-ya 
nggubulu-na nuna na tana. Nyungga yia, MIRI, mambàda panii,” wàna. 
13Napanii i MIRI Hupu Majangga, “Napa ku-pakabu-ha da marapu dàngu da 
ndewa la Mepihu. Nda jia ningu-apa maràmba la Mehiru. Mbutana na 
mangia-nya napa ku-pa-mangàdatu-ha. 
14Napa ku-pa-malinggitu halawàla-ya nggubulu-na na Mehiru mbara luru 
dàngu napa kuhulu-ya na parai Huangu mbara dia. Na parai Tembi na parai 
puhu pareta kuhuku-nya napa, 
15dàngu ku-patàlaru-ha da pawulu-na. Napa ku-hanubuku-nya na 
hàngganggu la Peluhiumu, na paraingu ngia pa-torungu-na na Mehiru, 
16hi kanjupu mayila-ya napa nuna na paraingu. Langatàka napa kuhulu-ya 
na Mehiru. Napa da-tanyungguru da kangeli-na na parai Tembi hi na-
nàhaku-ya iwa nuna na paraingu. 
17Da bidi mini la parai Haliupolihu dàngu la Mbumbàtihu napa da 
hanggubalu la pa-hànjalungu, tàka hi tanawa-nja da kawini. 
18La rehi panjàpu palundu-nggunya na pa-ohangu-na na Mehiru dàngu ba 
kupiti-ya na kawaha-na na pa-bokulu eti wàna, napa na-panggàbalu-nya 
kapàtangu na Tàhapanihu hi tanawa-nja da kawini-na. 
19Tuna nuduka napa ba kuhuku-nya na Mehiru, ka pi-duda-nggaka ba MIRI-
ka Nyungga,” wàna. 

Na pa-ohangu-na na Mehiru nanjàpu lundungu 

20La tànggalu pihu wulangu hau la ndaungu pa-hakambulu hau wàna na 
tanawangu-ma, napanii-ngga i MIRI, 
21“Ha dumu tau nda payatangu, mbàda pata-nggunyaka na limana na 
hanganji Mehiru, dàngu nda ningua ma-kalàkaru-ya nuna na limana jàka 
ndia mangàri-ya ka nahàmu hi peku màkana payàpa beli hapanda. 
22Kupanii Nyungga MIRI Hupu Majangga: Nyungga yia muhu hanganji 
Mehiru-ka, dàngu napa kupata-ha da madua mbunguda da limana, na 
mahàmu-ipa hamangui na mambàda mbata. Ka yàmihu-nanyaka na hapanda 
welingu la limana. 
23Napa kupai - ihanya la nggubulu pinu tana na tau Mehiru. 
24Hàla hi ku-pakapàru-ha da limana na hanganji Mbambilu, hi kutuya na 
hapanda-nggu la limana. Tàka na nyuna da limana na hanganji Mehiru napa 
kupata-ha hi lupa na-kanjaïku dàngu nameti la hangga hanganji Mbambilu, 
na muhuna. 
25Langatàka-ma, napa ku-pa-haluputu-ya na hanganji Mehiru, tàka na 
hanganji Mbambilu ku-pa-kapàru-ya. Jàka kuwua-yaka na hapanda-nggu lai 
nyuna, hi na-payalu-nya hanggangu la Mehiru, napa dapingga ba MIRI-ka 
Nyungga. 
26Napa ku-patanyala-nya na tau Mehiru la nggubulu pinu tana. Ka pi-duda-
nggaka ba MIRI-ka Nyungga,” wàna. 

Yahakialu 31 

Na Mehiru pa-paninu maüngu-ya beri kajiu Limbanongu 

1La tànggalu hau wulangu tailu la ndaungu pa-hakambulu hau wàna na 
tanawangu-ma, napanii-ngga i MIRI, 
2“Ha dumu tau nda payatangu, patàka-nyawa yiana na lii langunggu la 
hanganji Mehiru dàngu nggubulu na banjaru-naka: Kanjupu halawàlangu-na 
na bokulu-mu! Nda ningua angumu pa-pahihingu! 

3Hama kajiu Limbanongu ma-pangarangu-kau mbinu kahanga ma-
marumbingu dàngu ma-manandangu. Na polana na-kunduhu kalandihu na 
kapuka-na natàka la karumangu. 
4Natumbu ba natoma na waina. Na luku la unu tana mawua-nya pangangu, 
ma-mangahu ndàbanja da amuna, dàngu ma-pambaha-ha da pingi ai 
hawiangu. 
5Ba nda ana kawawaku-na na waina, na-kamboka na tumbuna, da-bokulu 
dàngu da-madita da kahanga-na. Welingu la mbuu ndàba pingi ai la omangu-
ka, nyunama marihi jangga ba po - pòdina. 
6Ma - màtu ma-hawurungu mawulu hibu la laina. Da banda matàmba da-
paana la maüna. Mbutana na banjaru bokulu la nggubulu pinu tana da-
mandapu pa-pamaü la lumbuna. 
7Nuna na pingi ai na-manandangu ka tàngaru-ya; na-kunduhu na polana, da-
madita da-kahanga-na. Da amuna da-tanjiku hu dalu la tana datoma la 
mapawai la unu tana. 
8Dapingi kajiu la Endingu, na woka ngia pa-mbawana i Ala nda pa-pamenja-
anja dàngu nyuna. Nda ningu kajiu angu pahihingu-na, nda ningu pingi ai 
ma-madita tuna nu da kahanga-na. Langatàka la woka mbawana i Ala nda 
ningu pingi ai hama manandangu tuna nyuna. 
9Nyunggama ma-pamananda-nya nyuna wàngu kahanga-na da ma-madita 
dàngu na marumbingu-na. Mbuu ndàba da pingi ai la woka mbawana i Ala 
ohanai-ka nyuna, wàdanya. 
10Tuna nuduka, Nyungga, MIRI Hupu Majangga, hi kupanii-nggau nyumu 
jàka nggàra manggàna-ya nuna na pingi ai matoma la karumangu na 
kapukana. Nadu ba hama huka janggana, hama huka ngànjangu-na nyuna. 
11Hi mbàda tulaku-nggunyaka nyuna hi kuwua-ya la kuaha tau hangàdangu, 
da ma-palua-nya lima pa-topangu la akatu-na. 
12Da tanatara tau hangàdangu manda pingu pa-paaïngu napa dapunggu-ya 
nyuna hi damàta-nya. Da laina da mambàda mbata napa da-kanabu hi da-

taneparu la mbuu ndàba da palindi dàngu da lolangu la tana nuna. Mbuu 
ndàba na banjaru ma-ngiangu la lumbuna napa dalaku wàrunya nyuna. 
13Da ma-hawurungu napa damai hi da-rànjaku nu la pingi ai manjoru, tàka 
da banda matàmba napa dataro - rohaku-ha da kahanga-na. 
14Hi danjadi mbuu ndàbada nuda màta ka pakiri weli nàhungu, àmbu jia 
ningu-dupa pingi ai matumbu tuna nu janggana; àmbu ningu dupa kapuka 
ai matoma karumangu jiapa ka dira dangu-yakai na wai pangala-na. Lupa 
dameti mbuu ndàbada hama tuna tau nda payatangu, hi da-pauhi dànja da 
tau mambàda puru la pangia tau meti,” wàna. 
15Tuna yia na paniina i MIRI Hupu Majangga, “Jàka napuru-ka nuna na pingi 
ai la pangia tau meti, ku-paràha-nya na wai la unu tana pa-lumburu-nya 
nyuna ka tanda ringu languya. Napa kupàtu-ya na arihu-na na luku dàngu 
kuhulu-nja da ana luku. Ba mbàda meti-naka nuna na pingi ai, napa ku-
patàka-nja kapàtangu da palindi Limbanongu hi ku-pamalaï-ha mbutada da 
pingi ai la omangu. 
16Ba ku-papuru-nya nuna na pingi ai la pangia tau meti, na kambòkuku-na 
na-pa-mangàdatu-ha da banjaru. Mbuu ndàba da pingi ai la Endingu dàngu 
da pingi ai papindi la Limbanongu da madira ngala padangu wai, dàngu da 
mambàda tamaha la tana dahàmu da etida napa ba nanjoru-ka nuna na pingi 
ai. 
17Napa nyuda dandàki-ya nyuna la pangia tau meti hi da-pauhi dànja da 
mambàda njoru mangilu. Tàka mbuu ndàbada da ma-mandapu àmangu la 
lumbuna nuna na pingi ai napa pa-pa-tanyalangu-ha la honga ba - banjaru-
ka. 
18Nuna na pingi ai na-paninu maünya na hanganji Mehiru dàngu na banjaru-
na. Nda ningua pingi ai la Endingu matuna nu janggana dàngu pangarangu-
na. Tàka nàhu, hama tuda da pingi ai la Endingu, napa na pingi ai nuna 
napuru-mbuya la pangia tau meti hi da-pauhi dànja nyuda da manda tandaya 

i Ala hamangui dàngu da ma-hanggubalu la pa-hànjalungu. Nyungga yia, 
MIRI Hupu Majangga mambàda panii,” wàna. 

Yahakialu 32 

Na hanganji Mehiru pa-paninu maüngu la wuyaya 

1La tànggalu hau wulangu hakambulu dàmbu la ndaungu pa-hakambulu 
dàmbu wàna na tanawangu-ma, napanii-ngga i MIRI, 
2“Ha dumu tau nda payatangu, panamu pa-mbangatu-manya na hanganji 
Mehiru. Patàka-nya yiana na lii langunggu lai nyuna, ‘mu - uti wikimu 
nyumu hama tuna kamboka hingakau la hongada da banjaru, tàka na nyuna 
urihi hama ninyapa na wuya ma-ngiangu la wai. Upa-kanubaru dàngu upa-
marihaku ndàbaya wàngu wihimu na luku. 
3Napa kuyàpa wànggau jalanggu, la rehi pauhi-da da banjaru, hi kumàta-nja 
nuda da banjaru pa-ruruhu-kau nyumu la mara. 
4Napa ku-kapàha-nggau la tana hi ku-paràha-nja mbuu ndàba da ma-
hawurungu dàngu da banda welingu la nggubulu pinu tana pangaa-nggau 
nyumu. 
5Hàla hi kupinu wànja tolu muhungu-mu napa da palindi dàngu da lolangu. 
6Napa kubuunya na riamu hi na-pambaha-ha da palindi dàngu hi napinu-ha 
da luku. 
7Napa la rehi patàlaru-nggunggau ku-pahangindi-nya na awangu dàngu ku-
palamaru-ha da kandunu. Ku-kawini-nya na mata lodu la hambeli 
karumangu dàngu nda jia handaraku-ana na wulangu. 
8Langatàka-ma, napa kupàda ndàbaha da hambila la awangu, hi ku-pakapàta 
wuru yila-ya na pinu tana. Nyungga yia, MIRI Hupu Majangga mambàda 
panii. 
9La rehi bobaru-nggunya na kabumu la ta - tana pandedi tandamu nadangu 
na banjaru ma-mangginggitu etina. 

10Langatàka-ma napa ku-payalu-nya na hapanda-nggu hi ku-pakàku-kau 
nyumu. Napa daita-ya na-palua-ngunggu lima paraï da hanganji dàngu da 
banjaru. La rehi nu nda - ndàndada ba da-mangàdatu dàngu ra - ràngguda 
paraï pa-mangàdatu pameti,’ ” wàna. 
11I MIRI Hupu Majangga napanii-nya na hanganji Mehiru, “Napa pa-
payalungu-ya lai nyumu na hapanda hanganji Mbambilu. 
12Napa ku-paràha-nja da panjuri welingu la banjaru mambana etida pa-
binjiru hapanda-da pa-pameti mbutaya na rayatu-mu. Na rayatu-mu dàngu 
mbuu ndàba da pa-bokulu eti wàmu napa dakabu pa-mbutangu. 
13Napa ku-hambàli-ha da bandamu la lu - luku ngia paunu-da. Ka tauya, ka 
bandaya, nda jia pa-kanubaru-ada-nyapa nuna na wai luku. 
14Ka pa-kahingiru-dunggu-njaka napa da luku la tanamu hi da-lulungu dàngu 
mandangu-da. Nyungga yia, MIRI Hupu Majangga mambàda panii. 
15Jàka ku-panjadi-yaka maràda telangu kahàna na Mehiru, dàngu ku-
patàlaru ndàba-yaka na maninya lai nu, ka pi-duda-nggaka ba MIRI-ka 
Nyungga. 
16Yiana na panamu pa-mbangatungu napa nanjadi-ya ludu ringu langu. Da 
kawini welingu la ba - banjaru hawiangu napa daludu wànya ba tanda ringu 
langu-danya na Mehiru dàngu mbuu ndàba na rayatu-na. Nyungga yia, MIRI 
Hupu Majangga mambàda panii,” wàna. 

Na pangia tau meti 

17La tànggalu hakambulu lima wulangu hau la ndaungu pa-hakambulu 
dàmbu wàna na tanawangu-ma, napanii-ngga i MIRI, 
18“Ha dumu tau nda payatangu, ringu langu-nyawa na rayatu Mehiru. 
Pangàndi-njawa la pangia tau meti dàngu da paraingu kapingatu hawiangu. 
19Paniinja nyuda, ‘Bai kakaya jia-makaika nyimi nu marihi nggajungu? Napa 
nyimi ipuru la pangia tau meti, hi pa-tanggilu-nggai la hongada da tau 
manda tandaya i Ala,’ wàna. 

20Napa na banjaru Mehiru dameti karia-nja da ma-hanggubalu la pa-
hànjalungu. Ehingu-mana-nyaka na hupungu hapanda pa-pameti ndàbaha 
nyuda. 
21Da mini kaborangu da mambeni hanggangu dàngu da tau pabera ma-
angunya na Mehiru dayema mbaha etiya na tàkada da tau Mehiru la pangia 
tau meti. Tuna yia na warada, ‘Nida da tau manda tandaya i Ala mbàda 
hanggubalu-daka la pa-hànjalungu. Nàhu mai-danyaka hi da-tanggilungu lai 
yiahu!’ wàda. 
22-23Lai nuya na tanggilungu ningu na Ahuru, na-winggiru-nya reti panjuri-
na. Nyuda mbuu ndàbada ma-hanggubalu la pa-hànjalungu-haka. Da retida 
la ma-manjolungu halawàla-maha la pangia tau meti. Ba daluri-ipa, da-
patumbu-ya na mangàdatu la pinu tana. 
24-25Lai nuya na Elàmu, dàngu da reti panjuri-na la winggiru-na. Dàngu nda 
puruda lai wai, nyuda mbuu ndàbada da-hanggubalu la pa-hànjalungu, hi 
dapuru la pangia tau meti. Ba daluri-ipa, da-patumbu-ya na mangàdatu, tàka 
nàhu mbàda meti-daka hi lupa da-makia dàngu da tau mambàda hanggubalu 
la pa-hànjalungu. 
26Na Mehiku dàngu na Tumbàlu ninja lai nu, da-winggiru-nja reti panjuri-
da. Da-hanggubalu la pa-hànjalungu, dàngu nda puruda la wai nyuda mbuu 
ndàbada. Ba daluri-ipa, da-patumbu-ya na mangàdatu la pinu tana. 
27Nda patani pa-bokulungu-aha nyuda hama tuna da mini kaborangu la rehi 
la handàka-na ba dàngu mbinu madàka-da ba dapuru la pangia tau meti. 
Nuda da mini kaborangu pa-taningu dàngu hapanda-ha la pitaku katiku-da 
dàngu temingu la pinu kuruda. Ba daluri-ipa, da-patumbu-ya na mangàdatu 
la mbuu ndàba tau. 
28Tuna nuduka napa ba taninja da tau Mehiru dàngu ba pa-tanggilu-nja la 
hongada da tau manda tandaya i Ala dàngu da ma-hanggubalu la pa-
hànjalungu. 

29Lai nu ninya na Endumu dàngu mbuu ndàba da hanganji-na dàngu da 
maningu kawahangu-na. Àmangu panjuri ma-kapàru-ha làti nyuda, tàka 
nàhu tanggilungu-danyaka la pangia tau meti hawiangu da manda tandaya i 
Ala. 
30Ni ndàbanja lai nu da ana hanganji weli diangu hamangui da tau 
Hindungu. Na kawaha-da àmangu na-patumbu mangàdatu, tàka nàhu pa-
pamakia-haka dàngu dapuru la pangia tau meti dàngu nda puruda la wai 
dàngu da tau ma-hanggubalu la pa-hànjalungu. Lai nu da tanggilungu wàngu 
kamakihu-da dàngu da tau mapuru la pangia tau meti. 
31Jàka natàka-ka na hanganji Mehiru dàngu da tanatara-na la pangia tau 
meti dàngu ba naita ndàba-haka nuda da tau mambàda hanggubalu la pa-
hànjalungu, da-halembiru da etida. Nyungga yia MIRI Hupu Majangga 
mambàda panii. 
32Nyunggama ma-pawiti-nya hi na-patumbu mangàdatu la tau luri na 
hanganji Mehiru, tàka na nyuna, nyuna dàngu tanatara-na napa da-
hanggubalu, hi pa-tanggilu-nja dàngu mbuu ndàba da tau manda tandaya i 
Ala dàngu da ma-yàmihu la pa-hànjalungu. Nyungga yia MIRI Hupu 
Majangga mambàda panii,” wàna. 

Yahakialu 33 

I Ala nawotu-ya i Yahakialu patanggu dai 
(Yhkl. 3:16-21) 

1Nahili panii-ngga i MIRI, 
2“Ha dumu tau nda payatangu, panii-nyawa na banjaru-mu jàka ku-patàka-
nya pabera na hau tana tuna yia na-pawàngu. Na mangia-nya nuna na 
paraingu dapindi la hongada haàtu matanggu dai. 
3Jàka naita-ya paraïna madai ba nàmungu muhu, na-palingu-ya na tanda 
hanggàmaru ka na-rimangu ndàba na tau. 
4-5Jàka nggamu marongu-ya nuna na tanda hanggàmaru tàka hi nda na-
kawela-nya, ba natàka-ka na muhu hi na-pameti-ya, ka meti-nanyaka ruku 

njala wikina. Ngera hama tuna jàka naeti wànya nuna na tanda hanggàmaru, 
jianguma ba peku marana. 
6Tàka na nyuna jàka naita-ya paraïna nuna na madai ba nàmungu muhu tàka 
hi nda na-palingu biaya na tanda hanggàmaru, hi na-pameti-ha muhu nuda 
da tau njala, na matanggu-nya hemana na metida nyuda ku-karuhi-ya lai 
nyuna. 
7Ha dumu tau nda payatangu, kuwotu-kau nyumu panjadi matanggu daiya 
na banjaru Ihirailu. Patàka-njawa nyuda yiana ka panamu-nja: 
8Jàka kupeka-ya ba nameti napa na haàtu tau akatu, tàka ndau panamu-anya 
ka na-panjilu-nya na huri lurina ka peku marana, jiangu-ma ba nameti ba 
haàtu tau njala-mayapa. Tàka na nyuna na matanggu-nya hemana na metina 
nyuna napa ku-karuhi-ya lai nyumu. 
9Jàkau panamu-nya nuna na tau akatu tàka nda na-pànjangu-a nyuna 
pawunda ma-akatu, napa nyuna na-pameti tau njalangu, tàka nyumu wiki 
mara-munya dumu napa,” wànangga. 

Na maràngga tanggu hema 

10Napanii-ngga i MIRI, “Ha dumu tau nda payatangu, hili panii belinja da 
tau Ihirailu yiana na kareuku wikida, ‘Ma-mangonangu nyuma paraï 
pambotu da njala dàngu da akatu-ma. Nggiki hama pekuma paluri?’ ba 
wàda. 
11Paniinja nyuda ba ku-harangu wàngu tamu wikinggu Nyungga, Ala maluri 
MIRI Hupu Majangga, nda nahàmu-a na etinggu Nyungga jàka nameti na tau 
akatu; na nyuna ku-rinjungu ka na dunjaku-nja da njalana ka pa-daingu 
lurina. Ha dimi tau Ihirailu pànjangu-wa pawunda akatu! Ka nggikina hi 
lupangu mi-mbuhangu pameti? wàmunja. 
12Ba tuna, ha dumu tau nda payatangu, paniinja da tau Ihirailu, jàka 
nawunda njala na tau hàmu, nda jia ndula-ananya nyuna paraïna hàmuna la 
mangilu. Jàka na-pànjangu pawunda njala na tau akatu, nda jia huku-anya 
napa tàka jàka nawunda njala na tau hàmu, nda jia pamara-aya napa. 

13Talànga wanguna mbàda njanji-nggunyaka pa-pamara-ya na tau hàmu, 
tàka na nyuna jàka na-pakiringu pawunda njala dàngu monungu-na ba pa-
pamara-ya rukuda da hàmuna àmangu, hanjàliru-nanya. Nda jia pangàda-
anggu-njapa da hàmuna da pambàda wundana dàngu jiangu-ma napa nameti 
rukuda da njalana. 
14-15Talànga wanguna mbàda panamu-nggunyaka na tau njala ba jianguma 
napa nameti. Tàka na nyuna jàka na-pànjangu pawunda njala hi na-
pakiringu pawunda mahàmu dàngu ma-padeningu, ngera hama tuna na-
pabelingu malanja panggadi tau, jàka ndia malanja pambàda manganga-na 
hi na-karadaku-nja da uku paluri wàngu, nda jia meti-ana nyuna napa. 
16Nda jia pangàda-anggu-njapa da njala pambàda wundana dàngu napa 
naluri ruku wundana ma-padeningu dàngu mahàmu. 
17Na nyuna napanii nuna na banjaru ba nda na-patuba-a na-paluangu-nggu 
lima tungu nu! Tàka làti duna na-paluangu-da lima nyuda na manda patuba. 
18Kuhili pa-kawàndi-kiya handàkangu, jàka na-pakiringu pawunda ma-akatu 
na tau hàmu, napa nyuna nameti. 
19Jàka na pànjangu pawunda njala na tau akatu, hi na pakiringu pawunda 
mahàmu dàngu ma-padeningu, napa naluri duna nyuna. 
20Jiapa-kai ba tuna nu na paniina na banjaru Ihirailu ba nda na-patuba-a na 
pa-luangu-nggu lima Nyungga. Langatàka, jiangu-ma napa ku-maràngga 
patanda-nja ngerada haàtu - haàtu nunjuya na pawunda-da,” wàna. 

Na lii langu ruku mberana na Yeruhali 

21La tànggalu lima wulangu hakambulu, la ndaungu pa-hakambulu dàmbu 
wàna na tanawangu-ma, namai na haàtu na mapeku pamara welingu la 
Yeruhali papanii-ngga ba mbàda mbera-naka nuna na paraingu. 
22La rudungu ba ndedipa natàka mbàda pàda-nggunyaka na kawaha-na i 
MIRI. Ba tuna ba namai nuna na tau lai nyungga, mbàda peku kareuku-
ngguka dàngu nda ku-kambànga-apa. 

Na njalana nuna na banjaru 

23Napanii-ngga i MIRI, 
24“Ha dumu tau nda payatangu, dapanii da tau ma-ngiangu la tanyungguru-
da da paraingu la tana Ihirailu, ‘I Ambarahàmu nangala-nya nggubulu-na 
yiana na tana, tàka didi meha-aya ba haàtu-na. Nyuta duta tadangu, ba tuna 
mangunda nyuta-maya yiana na tana,’ ” wàda. 
25Rukuna nuna na-paràha-ngga nyungga i MIRI Hupu Majangga pa-patàka-
nya yiana na lii langu lai nyuda, “Nyimi ingangu tolungu maningu wai riana; 
nyimi ilumungu marapu dàngu ipameti tau. Itoru mbeni pàkua papanii ba 
mangumi nyimiya yiana na tana. 
26Nyimi imonu-nja da hapanda-mi. Na paluangu-mi lima pa-mayitangu-ya. 
Mbuu ndàbami nyimi injuraku. Itoru mbeni-mapa nu nyimi papeka-ya ba 
mangumi nyimiya yiana na tana? 
27Ka-harangu wàngu tamu wikinggu Nyungga, Ala maluri, MIRI Hupu 
Majangga, da tau da ma-ngiangu la tanyungguru paraingu nuna napa pa-
pameti-ha. Da ma-ngiangu la maràda napa nangaanja banda bohu. Da ma-
kawiningu la palindi dàngu la liangu napa dameti la kanyaki pa-
nggàbalungu. 
28Napa ku-panjadi-ya maràda telangu malinggitu nuna na paraingu, dàngu 
na kawaha pa-bàkulu eti wàda napa na-kanjupungu. Da palindi la Ihirailu 
napa danjadi-ha pangia malinggitu kahàna, hi nda ana haàtu-a malii ningu 
lai nu. 
29La rehi huku-nggunya nuna na banjaru ruku njalada dàngu ba ku-pa-
malinggitu-ya nuna na tana, pi-duda-nggaka ba MIRI-ka Nyungga,” wàna. 

Na ruku pamuangu-na na wunangu 

30Napanii i MIRI, “Ha dumu tau nda payatangu, jiakau nyumu-maka papanii 
wàna na angu banjaru-mu jàka da maràngga pa-hàmburu la lihida da kangeli 
paraingu jàka ndia la hangga pindu - pindu uma. Da maràngga panii dua 
wikida, ‘Màlanda, ka talua pa-patingingu jàka nggàraya na lii languna i MIRI 
la lodu nàhu,’ wàda. 

31Dapaju - jurungu ba damai ba banjaru-ngguha nyuda, da patingi-nya na 
kareuku-mu nyumu, na nyuna jàka nggàraya na pa-patàka-mu nda danunju-
aya. La ngaruda da-kareuku wànya na pa-mbuhangu, tàka la etida jiaya na 
utuma-a na pa-kanandi-da. 
32Haàtu mini ludu mahàmu nggoru-nanya dàngu mapingu pajungga-ya 
nyuna, na maludu wànya rukuna na pa-mbuhangu, wàdanggau nyumu. 
Deningu-mana ba da-patingi-nya na kareuku-mu nyumu tàka na nyuna nda 
danunju-aya. 
33Mbuu ndàba da papanii-mu jiangu-ma napa da-hàrangu, tàka jàka jia-yaka 
na rehina, hina-duka hi dapinya ba mbàda ningu-maka làti haàtu wunangu 
la hongada nyuda,” wàna. 

Yahakialu 34 

Da mini pawangu Ihirailu 

1Napanii-ngga i MIRI, 
2“Ha dumu tau nda payatangu, panjala-ha da maràmba Ihirailu, dàngu 
patàka-njawa nyuda jàka nggàraya na papanii-nggu Nyungga, MIRI Hupu 
Majangga lai nyuda, ‘Nai-a-ai nyimi dimi ha mini pawangu Ihirailu. Jiaya na 
ngera wikima-ami na-pakanandi-mi nyimi, nda jia-aya na ngerada da 
mbimbimi. 
3Iununja da wai huhuda, ituha paki da wulu ihida, tàka da marihi mboka 
ihambàli-ha tàka hi inganja. Nda ana paloku-maminja da mbimbimi. 
4Da mbimbi manda àtalu ndai kabida-anja, da mahidu ndai tuanja muru, da 
ma-manua ndai kamburu-anja, da ma-njàrangu dàngu da ma-mbulangu ndai 
himbu-aha ka ngàndi beliha. Jiapa iwàngu mbana eti-mbuipa la mbuu 
ndàbada nuda da mbimbimi. 
5Ba nda ningu mapawa-nja pai - ihangu-danyaka nuda da mbimbi hi uhu 
banda bohuha. 

6Ka njadangu-danyaka la tandula - tandula majangga dàngu la palindi - 
palindi da mbimbinggu. Da tanyalangu la nggubulu pinu tana, nda haàtu-a 
maeti wànja jàka ndia mahimbu-ha nyuda. 
7Màla, ha dimi mini pawangu, patingi-nyawa jàka nggàraya na papanii-nggu 
Nyungga, MIRI Hupu Majangga lai nyimi: 
8Kuhara wànya na wikinggu Nyungga Ala maluri, patingi pa-hàmungu! 
Mbàda njàkilu dàngu mbàda ngaa-nanjaka banda bohu da mbimbinggu, ba 
nda ningu mapawa-nja nyuda. Ndai ihilingu-a nyimi mini pawangu-nggu 
pahimbu-ha nuda da mbimbi. Kanandi-minya na nduma wikima-ami nyimi, 
ndai kanandi-anya na pahàmu wàda da mbimbimi. 
9Ba tuna, patingingu-wa ha dimi mini pawangu, 
10Nyungga, MIRI Hupu Majangga kupanii-nggai nyimi, ba muhu-mingga 
Nyungga. Napa kupiti beliha nuda da mbimbinggu welingu lai nyimi dàngu 
nda kuhili pakata-anjapa lai nyimi; nda kuhili pahia-anggaipa pa-kanandi-
nya na pahàmu wàna na wikimi. Pamara-nggunjaka duku napa da 
mbimbinggu welingu lai nyimi hi nda dahili njadipa pangaami nyimi,’ ” 
wàna. 

Na mini pawangu na mahàmu 

11Napanii i MIRI Hupu Majangga, “Napa Nyungga kuhimbu wiki-ngguha 
duku da mbimbinggu hi kabubulu-ha, 
12hama tuna na haàtu mini pawangu mahimbu dàngu ma-pauhi-nja da 
mbimbina da mapai - ihangu hi na-kabubulu-ha. Napa kungàndi beliha 
welingu la mbuu ndàba ngia pa-tanyalangu-da la lodu pa-nggumungu na 
lodu akatu nuna. 
13Napa ku-paluhu-ha nyuda welingu la hongada da banjaru dàngu welingu 
la tana tau hangàdangu, hi ku-pauhi-nja pangàndi-ha la tana wikida. Napa 
kupawa-nja la palindi - palindi dàngu la lola - lolangu Ihirailu hi ku-karia-
nja la maràda rumba mahàmu. 

14Langatàka-ma, napa ku-panedi-nja maràda rumba ma-kamboka ndumada 
nyuda la ma-palindingu dàngu la lola - lolangu tana Ihirailu. Lai nu napa da-
hangahu dàngu dangangu rumba wàngu mambiru-da. 
15Nyungga wikima manjadi mini pawangu-da da mbimbinggu dàngu ma-
panedi-nja ngia pa-hangahu ndumada nyuda; Nyungga, MIRI Hupu 
Majangga mambàda panii. 
16Na ma-mbulangu kuhimbu-ya, na ma-njàrangu ku-karia belinya, na ma-
manua ku-kamburu-nya, na mahidu kutunya muru; tàka na nyuna na 
mamboka dàngu na ma-àtalu ku-patàlaru-ya, nadu ba mini pawangu 
mawunda mahàmu ka duku Nyungga. 
17Patingingu-wa, ha dimi mbimbinggu! Nyungga MIRI Hupu Majangga 
kupanii-nggai nyimi ba maràngga patanda-nggunggai ngerami napa, tàka hi 
ku-kawàri-ya na mahàmu welingu la ma-akatu, da mbimbi welingu la 
kamàmbi. 
18La hongami nyimi ningu manda hodaya jàka nawàngu pa-pambuta rumba 
marihi hàmua, tàka da taro - rohaku-mbuya na rumba panda mbuhada 
pangàanya! Da-unungu wai kahingiru hi da-pa-kanubaru-ya na wai panda 
mbuhada paunu-nya! 
19Da mbimbinggu hawiangu jianguma dangaanya na rumba pambàda taro - 
rohaku dàngu daunu-nya na wai pambàda pa-kanubaru. 
20Jia ba tuna, Nyungga, MIRI Hupu Majangga kupanii-nggai nyimi, ha dimi 
mbimbi mboka, ba mainggunya napa panjadi hakimu la mbimbi ma-àtalu 
dàngu mbimbi ma-maluputu. 
21Ida - dàhiku dàngu injukulu-nja nyimi da mbimbi hidu hi lupa payila-nja 
welingu la kabàba mbimbi. 
22Tàka na nyuna Nyungga wikima napa ma-pamara-ha da mbimbinggu, ka 
àmbu hili palua-nja lima wàngu mbana eti. Napa ku-patanda-nja ngerada da 
mbimbinggu nimbihu-da dàngu ku-kawàri-ha da mahàmu welingu la ma-
akatu. 

23Napa kuwotu haàtu maràmba mahama-nya na atanggu i Ndautu, ka 
nanjadi-ya mini pawa kamehangu-da, dàngu nyuna napa ma-kabubulu-ha 
nyuda. 
24Nyungga, MIRI-ka, Alada nyudaka, tàka na maràmba mahama-nya na 
atanggu i Ndautu napa na-hanggubu-nja nyuda. Nyungga yia MIRI mambàda 
panii. 
25Napa kutura pa-njanjingu dàngu nyuda, na ma-pamàndu-nya na mambiru-
da nyuda. Napa kuwàngga ndàbaha da banda bohu welingu la nggubulu-na 
yiana na tana, hi peku ndàdiku mambiru-da da mbimbinggu la maràda - 
maràda dàngu la oma - omangu. 
26Napa ku-pakanyuru-ha nyuda dàngu ku-pahia-nja pa-ndàdiku la winggiru-
na na tandula matua-nggu. Napa kuwua-nja urangu la rehina. 
27Napa dawua da pingi ai, da woka da-wuangu ihida, dàngu mbutana na tau 
napa da-ndàdiku mambiru la tana wikida. Jàka mbàda bota-nggunyaka na 
nggili bàhi mahondu-ya na banjaru-nggu dàngu jàka mbàda pamara-
ngguhaka welingu la tau ma-atanja nyuda, pi-duda-nggaka ba MIRI-ka 
Nyungga. 
28Nda jia hili ramba-ada-njapa nyuda paraï da banjaru manda tandaka 
Nyungga, jàka ndia nda jia njàkilu-ananja banda bohu. Napa daluri 
mambiru, dàngu nda haàtu-mbupa mahili pa-mangàdatu-ha nyuda. 
29Napa ku-pakamboka-ha da wokada hi nda hili ningu-apa ndaungu 
rimbangu la tana nuna. Nda jia pawawa-ana-njapa paraï da banjaru 
hawiangu. 
30Ka pi-ndàba-nanyaka tau ba banjaru-nggu Nyunggaya na Ihirailu dàngu ba 
Nyungga maopa-nja. Nyungga yia, MIRI Hupu Majangga mambàda panii. 
31Langatàka-ma, nyimi kabàba mbimbi-nggunggai pawua-nggu pangangu. 
Nyimi banjaru-nggunggai, tàka Nyungga Ala-mingga. Nyungga yia, MIRI 
Hupu Majangga mambàda panii,” wàna. 

Yahakialu 35 

Nahuku-nanya na Endumu i Ala 

1Napanii-ngga nyungga i MIRI, 
2“Ha dumu tau nda payatangu, ràtu-nyawa na tana Endumu. 
3-4Patàka-njawa da mangia-nya jàka nggàraya na papanii-nggu Nyungga 
MIRI Hupu Majangga lai nyuda, ‘Nyungga yia muhu-mingga, ha dimi 
mangia-nya na ma-palindingu la Endumu! Napa ku-pa-malinggitu halawàla-
ya na tanami hi nda ningu mangia-nya, tàka da paraingu-mi danjadi 
tanyungguru watu. Ka pi-dimi-nggaka ba MIRI-ka Nyungga. 
5Weli àmangu-maka bai muhunya na Ihirailu dàngu bai màtanja ka hambàli-
ha la rehi nggàna - naha tàparu ba jiaya na hupu njàpuna na hukungu 
njalada. 
6Tuna nu duka, hi kuhara wànya na wikinggu Nyungga, Ala Maluri, MIRI 
Hupu Majangga, na meti jiaya na urami, dàngu nda peku luhu-ami welingu 
lai nu. Mbàda bungu-mika wai ria ba tuna mbungu wai riamai mayaulu-kai. 
7Da paraingu-mi la ma-palindingu Endumu ku-pa-malinggitu-ha dàngu 
nimbihu-na na tau na mali ningu lai nu ku-pameti-ya. 
8Napa da palindi ku-pandàda wànja metimi, napa da tandula dàngu da 
lolangu kupinu wànja ma-hanggubalu la pa-hànjalungu. 
9Napa na tanami kutuya maràda nggailaru lundu nu - nu, tàka da paraingu-
mi nda jia hili ngia-ada-njapa tau. Ka pi-dimi-nggaka ba MIRI-ka Nyungga. 
10Ipanii ba ngabami nyimiya na Yahunda dàngu na Ihirailu hamangui na 
tanada, dàngu ba mangu-minja napa, jiapa-kai Nyungga, MIRI, ba Alada 
nyudaka. 
11Jia ba tuna, ku-harangu wànya na wikinggu Nyungga, Ala maluri, MIRI 
Hupu Majangga, napa ku-pabelingu kiringu lai nyimi, rukuna bai hàngga, 
bai pakilitungu dàngu bai karaü-nya eti na banjaru-nggu. Napa nyuda 
dapinya ba rukuna na pawunda-mi lai nyuda hi kuhuku-nggai nyimi. 

12Ka pi-dimi-nyaka ba mbàda rongu-ngguka bai paakangu: Mbàda 
malinggitu halawàla-daka da palindi Ihirailu dàngu pa-jàmangu-haka lai 
nyuta ka tauhu limanja, ba wàmi bai panii. 
13Ha dimi tau Endumu, ibàkulu ngarumi dàngu ipanii wàngu ngànjangu-mi 
hanggangu lai Nyungga. Mbàda rongu ndàba-ngguhaka nuda. 
14Kupanii Nyungga, MIRI Hupu Majangga: Napa nambaha eti nggubulu-na 
na pinu tana la rehi tunggunya maràda malinggitu halawàla nggubulu-na na 
tanami, 
15hama tuna bai mbaha eti nyimi bai itaya malinggitu halawàla-na na 
Ihirailu na mangunggu. Da palindi Heyiru, hamangui nggubulu-na na tana 
Endumu da-malinggitu halawàla. Ka pi-ndàba-nanggaka tau ba MIRI-ka 
Nyungga,’ ” wàna. 

Yahakialu 36 

Na kanyuru welingu lai Ala nduma Ihirailu 

1Napanii i MIRI, “Ha dumu tau nda payatangu, panii-njawa da palindi 
Ihirailu dàngu paràha-nja pa-patingi-nya na hupu liina i MIRI Hupu 
Majangga, 
2-6‘Ba na-kaluluku dàngu ba naramba-nggai paraï da banjaru la winggiru-mi, 
da-pawawa-yaka nggubulu-na na Ihirailu. Wàngu mbaha etida ba dapanii ba 
manguda nyuda-haka nàhu da tandula weli ndaingu. Jia ba tuna, ha dimi 
palindi dàngu tandula, ana luku dàngu lolangu, ha dimi paraingu mambàda 
njadi tanyungguru watu dàngu pambàda wàruda paraï da mangia-nggai 
pambàda rambangu dàngu pa-paaka-da da banjaru la winggiru-mi, patingi-
nyawa jàka nggàraya na papanii-na i MIRI Hupu Majangga lai nyimi: La 
mbumbaru-na na hàngganggu mbàda panjala-ngguhaka da banjaru la 
winggiru-mi dàngu wàngu pa-ihikungu-na na Endumu, rukuna ba wàngu 
hawola dàngu paakangu-da, ba dawàhi-ya na tananggu dàngu dawàhi-ha da 
maràda rumbana. Nàhu kuhàngga dàngu ku-panyara rukuna ba lalu pawawa 
dàngu roduku-danggai nyimi paraï da nuda da banjaru. 

7Ku-harangu Nyungga, MIRI Hupu Majangga ba jiangu-ma pa-pawawa-
mbuha nyuda napa da banjaru la winggiru-mi. 
8Tàka na nyuna kupanii-nggai nyimi ha dimi palindi Ihirailu, napa da-
kalunga dàngu dahili wua beli da pingi aimi nduma banjaru-nggu na Ihirailu 
na maluu beliya. 
9Nyungga duku kupulu angunggau nyumu ha Ihirailu, dàngu jiangu-ma ba 
hili kataka beliya na tanamu hi hàbaru-nya wini, wànggunggau. 
10Napa kubonja-ya danguna na banjaru-nggu na Ihirailu. Napa dangia-nja da 
paraingu hi da-pahada belinja da tanyungguru watuda. 
11Napa kubonja-ha da mangia-nggau dàngu da bandami, hi lupa dira 
danguha, darihi dangu welingu la mangilu-na, dàngu da-paana umbuku 
padangu. Napa daluri-ha lai nu hama tuna la mangilu-na dàngu hi ku-
pambokaru-ha, hama tuna na pandedi denimi. Ka pi-danggaka ba MIRI-ka 
Nyungga. 
12Napa ku-karia belinya na banjaru-nggu na Ihirailu, ka dahili ngia belinya 
na tanada. Nuna na tana mangu wiki-mada-nyaka napa dàngu natuu mànu 
ihina hi nda dahili rimbangu-apa da anada. 
13Kupanii Nyungga, MIRI Hupu Majangga: Deningu-mana, tana mangangu 
tauya dàngu nawàhi-ha da anana – na banjaru mangia-nya, ba wàdanya 
ngara hungana yiana na tana. 
14Tàka na nyuna piti welingu nàhu yiana na tana nda nahili ngangu-apa tau 
jàka ndia nda nahili wàhi-ahapa da anada. Nyungga yia MIRI Hupu 
Majangga mambàda panii, wàna. 
15Yiana na tana nda nahili rongu-apa paakangu-da da banjaru jàka ndia nda 
nahili handepa-apa pawawa-nanya tau. Na tana yiana nda nahili patàlaru-
ayapa na banjaru na mangia-nya. Nyungga yia, MIRI Hupu Majangga 
mambàda panii,’ ” wàna. 

Na pabidi-ya na Ihirailu 

16Napanii-ngga i MIRI, 

17“Ha dumu tau nda payatangu, ba dangia-nyapa na tana wikida da tau 
Ihirailu, mbàda pairaku-danyaka ba da-paluangu limada dàngu wàngu huri 
lurida. Nuna na huri lurida manda hidaya wànggu, hama tuna na kawini ma-
talànga tàkanya ariyaa-na. 
18Ku-hanubuku-nya na hàngganggu lai nyuda rukuna ba mbàda dangu-
manaka na pameti-da tau la tana nuna dàngu na-pairaku-danya wàngu 
marapu - marapu-da. 
19Kuhuku-nja nyuda pa-namatu-nya na nggoda-nggaduku dàngu na huri 
lurida nyuda, hàla hi kupai - ihanja la tana tau hangàdangu. 
20La nggi biaya na ngia pa-hanggangu ninguda, nyuda naingu-mana na 
pairaku-danya na tamu matua-nggu. Nadu ba tuna yia na panii tau, ‘Na 
banjaru yiana banjaru-na i Alaya, tàka na nyuna lupangu-ma da-dunjaku-nya 
na tana pawua-nanja nyuda i Ala,’ wàdanja. 
21Kuringu langu Nyungga rukuna ba mbàda pairaku-danyaka na tamu 
matua-nggu paraï da tau Ihirailu la nggi biaya na ngia pa-hanggangu ninguda 
nyuda. 
22Jia ba tuna nu, patàka-nyawa jàka nggàraya na papanii-nggu Nyungga 
MIRI Hupu Majangga la banjaru Ihirailu, ‘Jàka nggàraya napa na pawunda-
nggu duku nda lumumi nyimia, ha dimi tau Ihirailu, tàka lumuna na tamu 
matua-nggu duku, na pambàda pa-iraku-mi la nggi biaya na ngia pa-
hanggangu ningumi nyimi. 
23Napa ku-paloha-nya na matua-na na tamunggu na ma-bokulu, na tamu 
pambàda pa-iraku-mi la hongada da banjaru, ka pi-duda-nggaka ba MIRI-ka 
Nyungga. Nyungga yia, MIRI Hupu Majangga mambàda panii. Napa jiakai 
nyimi pa-paita wànggunja da banjaru, ni ba ku-matua duku Nyungga, MIRI 
Hupu Ma-matua. 
24Welingu la nimbihu-da da banjaru dàngu nimbihu-da da tana, napa ku-
pauhi-nggai hi ku-pabeli-nggai la tana wikimi. 

25Hàlaka nu hi ku-paiharu-nggai wai kahingiru, kai yarahu welingu la mbuu 
ndàba da marapu-mi dàngu welingu la mbuu ndàba-naka na mambàda pa-
iraku-kai nyimi. 
26Hàla hi kuwua-nggai eti mabidi dàngu kanandingu mabidi. Da etimi da ma-
patongguru watungu napa ku-pahilu-nja eti manundu. 
27Napa ku-paliri-nya na Ngahunggu la etimi dàngu hi kumangga-nggai kai 
luri nunjuha da Ukunggu dàngu hi ikaradaku-nja mbuu ndàba da hupu 
liinggu. 
28Napa ndàdiku-minyaka la tana pambàda wua-nggunja da boku la mangilu-
mi. Napa banjaru-nggunggaika nyimi tàka Nyungga Ala-minggaka. 
29Napa ku-pahàla-kai welingu la iraku-mika. Napa kuwua-nja pareta da uhu 
nggàndumu ka datumbu kamboka ka àmbu nahili tunikai rimbangu. 
30Napa kubonja-ya na kamboka-da dapingi aimu dàngu da ihida da wokamu, 
hi ndai hili deninya na rehi rimbangu na ma-pakalana-ya na tamumi la 
hanggada da banjaru. 
31Napa inamu beliya na huri lurimi na ma-akatu dàngu na-paluangu-mi lima 
na manda paràkangu, tàka hi dalabu da etimi hanggangu la wikimi rukuda 
da njalami dàngu ba pa-mayitangu-kai. 
32Pangàda-nyawa ha dimi Ihirailu, ba kuwunda-ha nuda mbuu ndàbada nda 
mulami nyimia. Lupangu-maka bàdi ipàdangu makia-mi dàngu pawawa-mi 
ruku huri lurimi. Nyungga yia MIRI Hupu Majangga mambàda panii,’ ” 
wàna. 
33Napanii i MIRI Hupu Majangga, “Jàka kuhàla-ka pa-payaha-nggai welingu 
la mbuu ndàba da njalami, napa ku-pahia-nggai pahili ngiangu la parai - 
paraingu-mi, tàka hi ipahada belinja da tanyungguru-da. 
34Àmangu da tau da malaku li ningu la maràda - maràda-mi daita-ya ba 
kanjupu buluya nuna na tana, tàka napa ku-papeku-ya kai poka beliya nuna 
na tana. 

35Ka hangàtaru ndàba-nanyaka na tau, ba mbàda panjilungu-naka hi woka 
Endingu-ya nuna na tana ànga làti, dàngu da paraingu da makabu ba 
rambanja, hi tanyungguru watuha làti, nàhu mbàda paraingu ma-kapingatu 
ngia pa-torungu-dahaka dàngu nadangu-ka na-mangia-nja. 
36Napa dapinya paraï da banjaru lihimi da manii-injapa, ba Nyungga MIRI 
mambàda pahada belinja da paraingu mambàda kabu, dàngu mapoka beliha 
da woka da mabulu. Nyungga yia, MIRI, mambàda panii dàngu jianguma 
duku ba ku-pahàra-nya,” wàna. 
37Napanii i MIRI Hupu Majangga, “Ha dimi banjaru Ihirailu, kuhili pahia-
nggai nyimi pakarai pa-ndulangu lai Nyungga; napa ku-bonjaya na dangumi 
hama tuna kabàba mbimbi. 
38Da paraingu da makabu nàhu, napa dambinu wàngu mangia-nja hama tuna 
na Yeruhali la rehi na ma-làpahu ba nambinu wàngu mbimbi kameti maraku 
ba lumu pambabu. Ka pi-dimi-nggaka ba MIRI-ka Nyungga,” wàna. 

Yahakialu 37 

Na lolangu rii kawudu màdu 

1Kupàda-nya na mbihana i MIRI, tàka na Ngahuna na-karia-ngga papuru la 
lolangu mambinu wàngu rii kawudu. 
2Nalonda-ka i MIRI pawi - winggiru-nya nuna na lolangu, hi kuita-ha da rii 
kawudu ma-taneparu la nggubulu-na nuna na lolangu da madira danguha 
dàngu dira màduha. 
3Na-paàra-ngga nyungga i MIRI, “Ha dumu tau nda payatangu, peku luri 
belida yiada da rii kawudu?” wànangga. Kuhema nyungga, “MIRI Hupu 
Majangga, mbulungu Nyumua dumu mapinya,” wànggunya. 
4Hàla hi na-paràha-ngga i MIRI pa-patàka-nya na lii languna la rii kawudu 
màdu nuda, 
5“Nyungga MIRI Hupu Majangga ku-hapui-nggai kayeku daa lai nyimi ka 
peku luri belimi. 

6Kutunggai kalotu dàngu tolumi hi ku-kamburu wànggai manula-mi. Napa 
kuwua-nggai kayeku hi peku luri belimi. Ka pi-dimi-nggaka ba MIRI-ka 
Nyungga,” wàmunja, wànangga. 
7Hàla nyungga Yahakialu kupanii-nja nuda da rii kawudu nunjuya na hupu 
liina i MIRI. Tàka ba talànga paniinggu nu, kurongu ma-kabi - biriku, ba pa-
kiringu-danyaka nuda da rii kawudu pa-papuingu dua wikida. 
8Ba talànga hamata-ngguha nu, pa-kiringu-danyaka paningu kalotu dàngu 
toluda nuda da rii kawudu, hàla hi ningu manula-mbuda, tàka na nyuna 
ndedi da-kayeku-a nuda da ihida. 
9I Ala napanii-ngga nyungga, “Ha dumu tau nda payatangu, panii-nyawa na 
ngilu. Pekanya, Nyungga, MIRI Hupu Majangga ba wua-nggunya pareta 
nyuna ka na-pamaingu welingu la nggi - nggini, ka hapuinja kayeku daa la 
ihida yiada da mameti ka lupa daluri beli,” wànangga. 
10Ka panii-nggunyaka nunjuya na hupu liina i MIRI, tàka na ngilu hi nahapui-
nja kayeku daa la ihida nuda da mameti, hi daluri dàngu hi da-ndolaku. 
Nggubulu-da dira danguha, ràkangu tomada ka tuha hau pajuru bokulu 
tanatara. 
11Napanii-ngga nyungga i Ala, “Ha dumu tau nda payatangu, yiada da rii 
kawudu da-paninu maünya na banjaru Ihirailu. Dahali ura milada ba 
damàdu nyuda, ba nda nggàra pa-monungu dàngu ba nda na-habola na 
rehida nyuda na manàmu-nya. 
12Jia ba tuna manyura-wa la banjaru-nggu na Ihirailu, napa ba bunggahu-
ngguha Nyungga, MIRI Hupu Majangga da retida nyuda. Napa ku-paluhu-ha 
nyuda welingu lai nu hi ku-pabeli-nja la tana Ihirailu. 
13Ba kuwunda-haka nuda mbuu ndàbada, napa napingga banjaru-nggu ba 
MIRI-ka Nyungga. 
14Napa kuhapui-nja kayeku daa lai nyuda ka paluri-ha nyuda hi ku-
pamanggawa-nja pa-ngiangu la tana wikida. Ka pi-danggaka ba MIRI-ka 

Nyungga. Nyungga yia MIRI mambàda panii dàngu ba jiangu-ma duku ku-
pahàra-nya,” wàna. 

Na Yahunda dàngu na Ihirailu da hili njadi hau pa-hanganji 

15Nahili paniingga nyungga i MIRI, 
16“Ha dumu tau nda payatangu, piti hapungu tokungu dàngu tulihu-ya la 
tokungu, ‘Pa-hanganji Yahunda’ wàmunya. Hàla piti hili hau tokungu, 
tulihu-ya nu la tokungu, ‘Pa-hanganji Ihirailu’ wàmunya. 
17Hàlaka nu da dua mbungu tokungu nuda uyopulu pahàmu-manja lupa da-
papohungu da hu - hupuda hi hapungu tokungu-ya. 
18Jàka na-paàra-nya na ihina paraïna banjaru-mu, 
19paniinja, napa Nyungga, MIRI Hupu Majangga kupiti-ya na tokungu ninu 
maüna na Ihirailu hi ku-papohu-nya dàngu na tokungu ninu maüna na 
Yahunda. Nuda da dua mbungu tokungu ku-panjadi-ha hapungu tokungu hi 
ku-kitanya la limanggu. 
20Kitanja nu da dua mbungu tokungu kau paita-nja la banjaru nuna. 
21Hàla panii-njawa nyuda, Nyungga, MIRI Hupu Majangga kupiti-ya napa 
nggubulu-na na banjaru-nggu welingu la ta - tana la ngia palaku-da. Napa 
ku-pauhi-nja hi ku-karia belinja la tana wikida. 
22Napa ku-panjadi-ha nyuda hau banjaru la tana nuna, la ma-palindingu la 
Ihirailu. Napa na-pareta-ha haàtu hanganji dàngu hi nda dahili kawita-apa 
panjadi dua banjaru jàka ndia dua mbungu pareta. 
23Nda dahili pairaku-apa wikida wàngu wundada manjala dàngu 
hamayangu-da marapu - marapu pa-mayitangu. Napa ku-pahàla-ha nyuda 
welingu la mbuu ndàba pawunda ma-njàrangu ma-pawiti-nya na kaleka-da 
lai Nyungga. Napa ku-payaha-nja nyuda; napa nyuda banjaru-ngguha, tàka 
hi da-Alangga Nyungga. 
24-25Napa pa-pambulungu-ha nyuda la lima haàtu hanganji hama tuna i 
Hanganji Ndautu na ma-pareta lundu nu - nu. Wàngu tuturu-da napa 
danunju-ha da Ukunggu. Napa nyuda dàngu ana umbuku-da dangia-nya 

nuna na tana lundu nu - nu, na tana pawua-nggunya i Yakupu hi dangia-nya 
boku la mangilu-da. 
26Napa kutura hau pa-njanjingu dàngu nyuda na ma-pamàndu-nya na 
mambiru-da lundu nu - nu. Napa ku-pakanyuru-ha dàngu kubonja-ya na 
danguda. Napa ku-pahada-nya na Umanggu na ma-padaingu lundu nu - nu 
lai nu la tanada nyuda. 
27Napa Nyungga ku-ndàdiku angunja nyuda, hi da-Alangga Nyungga tàka 
nyuda hi banjaru-ngguha. 
28Jàka ninyaka na Umanggu la padua-da nyuda lundu nu - nu, ka pi-
danggaka banjaru hawiangu ba Nyungga, MIRI, mambàda pindiya na 
Ihirailu panjadi banjaru wikinggu,” wàna. 

Yahakialu 38 

I Nggòku jia na pa-hukungu wàngu welingu lai MIRI 

1I MIRI napanii-ngga nyungga, 
2“Ha dumu tau nda payatangu, ràtu-nyawa i Nggòku na maràmba bokulu 
welingu la ta - tana Mehiku dàngu Tumbàlu la tana Mangguku. 
3Panii-nyawa nyuna ba muhu-nangga Nyungga, MIRI Hupu Majangga. 
4Napa Nyungga ku-wikitu-nya nyuna, ka pakàna-nya katekaru la ngingina, 
hi hànditu paluhu-ya pa-kariangu pamba tanatara-na. Dira danguha da 
pamba tanatara-na mali la njara da mapaki ndihi. Nimbihu da panjuri da-
maràngga ngàndi temingu dàngu hapanda. 
5Da-karia-nya panjuri welingu la Perihia, la Hundangu dàngu la Limbia na 
maràmba, nimbihu-da da-maràngga ngàndi hapanda dàngu nggubi waja. 
6Mbuu ndàba da mini mbeni hanggangu welingu la tana Nggomiru dàngu la 
Mbetunggàrama weli diangu dalaku hanggangu karia-nya, dadangumbu da 
banjaru hawiangu ma-kikungu. 

7Paràha-nya nyuna ka na-ehingu padua dàngu pareta-ha nggubulu da 
tanatara ma-pambulungu lai nyuna ka da-ehingu padua panunju-ya na lii pa-
irungu-na nyuna. 
8Napa nda pira mbua ndaungu-kinaka ku-paràha-nya nyuna panjungunya na 
hau tana dàngu da mangia-nya da pambàda pa-uhingu pabeli welingu la 
honga banjaru dangu, hàlaka nu hi da-ngiangu dàngu mambiru-da la tana 
nuna. Napa i Nggòku namandapu-nja da palindi Ihirailu da mambàda 
mandai pa-malinggitu dàngu da ma-mbinungu tanyungguru watu, tàka nàhu 
nangia-nya rayatu maluri mambiru. 
9Napa nyuna dàngu tanatara-na hamangui da banjaru dangu ma-karia-nya 
damai pa-kaluluku hama tuna làpuru hi da-panggàbalu-nya nggubulu-na na 
tana hama tuna karumangu,” wàna. 
10I MIRI Hupu Majangga napanii-nya i Nggòku, “Napa la rehi nu uwukuya 
nyumu na pakakangu akatu. 
11Ubotaya la panjungu-nya nuna na tana manda ningu ngia patorungu-na, 
ngia paluri mambiru hàmuna na mangia-nya la paraingu da manda ningu 
kangeli-na dàngu nda ningu pa-torungu wàda. 
12Napa urambangu dàngu uwàhiha da malanja-na na mangia-nya na 
paraingu na mawatu tanyungguru-ya àmangu. Da mangianya da pa-
pauhingu welingu la mà - màtu banjaru, nàhu danguka pawulu-da, dangu 
bandada dàngu da-ndàdiku-ha la kula pinu tana. 
13Da ma-ngiangu la Heimba dàngu la Ndendàngu dàngu da ma-danggangu 
la parai - paraingu la tana Hapanyulu tuna yia ba da-paàra-nggau napa, ‘Hiu 
pamàtu-ha da tanatara-mu ka jiama-ayaka la pawàhi dàngu la pa-rambangu 
àmahu marara mabara, banda dàngu pawulu wàngu hiu ngàndi ndàbaha 
nuda?’ wàdanggau,” wànanya. 
14Tuna nuduka hi na-palewa-ka nyungga i MIRI Hupu Majangga pa-patàka-
nya yiana na lii langu lai Nggòku, “Ba jia pàkuya la rehi luri mambiru 
hàmuna na banjaru-nggu na Ihirailu kau mai panjungu-nja. 

15Uhadangu weli diangu la pangia-mu, na madira marauya, na-karia-nggau 
tanatara bokulu mawirungu, mbuu ndàbada pamba mali la njaraha welingu 
la ma - màtu banjaru. 
16Hàla kau kaluluku-nya na banjaru-nggu na Ihirailu hama tuna làpuru ma-
nàhaku pinu tana. Jàka jia-yaka na rehina, ku pa-huhuku-nggau nyumu pa-
mandapu-nya na tananggu Nyungga. Ba jiakau nyumu pa-paluangu wànggu 
lima ha Nggòku, napa dapingga paraï da banjaru jàka nggamuka Nyungga, 
nu ba Ala Ma-matua-ka. 
17Ka nda jia-aya na rukumu nyumu àmangu na papanii wànggu la ngaruda 
da atanggu da wunangu Ihirailu? Mbàda nyura-mada-nyaka, napa la rehi na 
manàmu-nya ku-paràhangu haàtu pa-kaluluku-nya na Ihirailu. Nyungga yia, 
MIRI Hupu Majangga mambàda panii,” wàna. 

Na hukungu welingu lai Ala lai Nggòku 

18Napanii i MIRI Hupu Majangga, “Na nyuna ba nahàla-kika napa i Nggòku 
pa-kaluluku-nya na Ihirailu, panyara-nggunyaka Nyungga. 
19Tàka wàngu mbumbaru-na na hàngganggu napa ku-pangàdungu, ba 
natungu na upungu nda najaru la lodu nuna la tana Ihirailu. 
20Mbuu ndàba da iyangu dàngu da mahawurungu, mbuu ndàba da banda 
bokulu dàngu da banda kudu, dàngu mbuu ndàba na tau la pinu tana nda - 
ndàndada paraï pa-mangàdatu-ngga Nyungga. Napa da-tanyungguru da 
palindi, datanàba da ngamba tana dàngu mbuu ndàba da kangeli da-
tanyungguru. 
21Hi ku-pakatàtaku wànya ma - màtu tàparu i Nggòku. Nyungga yia, MIRI 
Hupu Majangga mambàda panii. Da tau la ngabana napa da-maràngga 
pakalulukungu wàngu hapanda-da. 
22Napa kuhuku-nya nyuna wàngu kanyaki pa-nggàbalungu dàngu mbungu 
wai ria. Ura kawalu dàngu ura watu mboka, epi dàngu tana malira 
pahanubuku-nggunya napa nyuna dàngu da tanatara-na dàngu da banjaru 
dangu mambàda pa-mbulungu lai nyuna. 

23Tuna nuduka ba ku-paloha-nya la mbuu ndàba na banjaru ba ku-bokulu 
dàngu ba ku-matua Nyungga. Ka pi-duda-nggaka ba MIRI-ka Nyungga,” 
wàna. 

Yahakialu 39 

Na kàkuna i Nggòku 

1Napanii i MIRI Hupu Majangga, “Ha dumu tau nda payatangu, panjala-yawa 
i Nggòku na maràmba bokulu welingu la tana Mehiku dàngu la tana 
Tumbàlu, dàngu panii-nyawa nyuna ba muhu-nangga Nyungga. 
2Napa Nyungga kuwikitu-nya nyuna, hi hànditu paluhu-ya weli diangu la 
pangia marau, hi kungàndi-ya la palindi - palindi Ihirailu. 
3Lai nu napa kupalu-ya na tandai panana hi na-yàmihu welingu la lima 
kalaina, hi kupuha-ha da ana panana welingu la lima kawana-na. 
4Napa da-hanggubalu la pinu palindi - palindi Ihirailu, nyuna i Nggòku pa-
kariangu mbuu ndàba tanatara-na dàngu da angu pa-kuhinguna, tàka da 
metida nyuda napa kuwua-ha la mbuu ndàba ma-hawurungu dàngu banda 
bohu ka dangaanja. 
5Nuda da panjuri napa danjoru hi dameti la wo - woka. Nyungga yia, MIRI 
Hupu Majangga mambàda panii. 
6Napa kupatumbu-ya na mutungu la tana Mangguku dàngu la hingi - hingi 
tehiku, ngia pa-mambiru-da da mangia-nja. Ka pi-ndàba-danggaka nyuba ba 
MIRI-ka Nyungga. 
7Tàka na nyuna la njonga tau Ihirailu, napa ku-paloha-nya na tamu matua-
nggu, dàngu nda jia hili pa-irakuayapa nu na tamunggu. Ka pi-danggaka da 
banjaru ba MIRI-ka Nyungga, Ala Ma-matua-na na Ihirailu,” wàna. 
8Napanii i MIRI Hupu Majangga, “Langatàka, jiangu-ma natàka nu na lodu 
papanii-nggu. 
9Napa dapaju - jurungu ba daluhu-ha da tau ma-ngiangu la parai - paraingu 
Ihirailu pa-pauhi-nja da pambeni wàngu pa-dunjakungu, nu da temingu 

dàngu hapanda, tandai pana dàngu ana pana dàngu katiri palu. Nuda mbuu 
ndàbada datuha ai pa-mutungu, dàngu datoma nduma pihu mbua ndaungu. 
10Ba tuna nda nggàra ilunga-apa nyuda pa-pauhingu ai pamutungu la woka 
jàka ndia papunggu ai la omangu, nadu da pambeni wàngu da pa-
dunjakungu ba datoma dangu-mada ka pamutu-nja. Napa nyuda da-
rambangu dàngu dawàhi-ha da banda da malanja-da da tau da mambàda 
rambanja dàngu da mambàda wàhiha da banda da malanja-da nyuda. 
Nyungga yia, MIRI Hupu Majangga mambàda panii,” wàna. 

Na taninya i Nggòku 

11Napanii i MIRI, “Jàka da-hàrangu-ka nuda mbuu ndàbada, napa kuwua-
nya tana reti la Ihirailu i Nggòku, la Lolangu Papala la pahunga lodu welingu 
la Tehiku Meti. Lai nu-duyaka napa na ngia patani-nya i Nggòku dàngu mbuu 
ndàba da tanatara-na, napa na lolangu nuna ‘Lolangu Pambana i 
Nggòku,’ wàdanya. 
12Pihu mbua wulangu mandaina pa-kanggutaku napa da tau Ihirailu ba 
datani-nja mbuu ndàbada nuda da mameti ka àmbu nahili iraku nuna na 
tana. 
13Mbuu ndàba na mangia-nya na tana napa da-pambapangu nu la taningu; 
tàka ndumana nuna napa da-ngalangu limbana la lodu talunggu. Nyungga 
yia, MIRI Hupu Majangga mambàda panii. 
14Ba na-làpahu-ka nu na pihu mbua wulangu, pa-wuangu wai ngabaha napa 
da manda pirada da tau ka danjada-nya nu na tana la pahimbu tau meti ma-
tawàlahu-ipa la tana, tàka jàka ningu, ka taninja, ka payaha-nya welingu la 
iraku nuna na tana. 
15Nu ba da-njadangu, handàka hunggu - handàka hungguda rii kawudu tau, 
napa da-tunja tanda la lihida, ka daita-ha nuda paraï da matanggu taningu 
ka datani-nja nuda da rii kawudu la Lolangu Pambana i Nggòku. 

16Tuna nuduka ba payaha-nya nuna na tana welingu la iraku. (Napa la lodu 
malamiri, la lolangu nuna ningu paraingu mahama tamuna dàngu na 
pambana i Nggòku.)” wàna. 
17Napanii-ngga nyungga i MIRI Hupu Majangga, “Ha dumu tau nda 
payatangu, paau-njawa mbuu ndàba da ma-hawurungu dàngu da banda 
hawiangu, ka da-pamainguha welingu la nggi - nggini ka dangangu kameti 
pa-paloku-nggunja nyuda. Napa ku-paloku mbabu dira matiki la palindi - 
palindi Ihirailu, ngia papeku nganguda tolungu dàngu peku unungu-da wai 
ria. 
18Peku nganguda meti mini kaborangu, dàngu paunu-nja da wai riada da 
maningu kawaha-da la pinu tana. Nuda da mini kaborangu dàngu da 
maningu kawaha-da pa-pameti-ha napa hama tuna kamàmbi bumbu jàka 
ndia hama tuna ana kamàmbi jàka ndia hama tuna hapi mbàtingu mbokaha. 
19Ba kuhàla-ka pa-pameti-ha da tau nuda hama tuna kameti, ngga ndàba-
danjaka napa da aparu-da paraï da ma-hawurungu dàngu da banda 
hawiangu lundu dalabu eti dàngu da-unungu wai ria lundu da-maüku. 
20La menjanggu peku mbihu wànguda mbuu ndàbada da njara dàngu da ma-
kaliti-ha dàngu da mini mbeni hanggangu. Nyungga yia, MIRI Hupu 
Majangga mambàda panii,” wàna. 

Na Ihirailu pa-pahàmu beliya 

21Napanii i MIRI, “Napa ku-pajiliku-nya na mangunju-nggu la ba - banjaru. 
Napa nyuda mbuu ndàbada daita-ya nggiki hama palaku-nggunya na 
kawaha-nggu pa-pahàra-nja da botangu ma-padeningu. 
22Piti welingu la rehi nu napa dapinya paraï da tau Ihirailu ba Nyungga-maka 
MIRI Alada nyuda. 
23Dàngu napa dapinya paraï mbuu ndàba da banjaru ba ruku njalada lai 
Nyungga-maka hi pangàndi-nja la tanawangu da tau Ihirailu. Mbàda 
handaluru-nggunjaka nyuda hi kumàta-nja ba na-pakàku-ha muhu dàngu ji 
pameti-ha la pa-hànjalungu. 

24Ku-palua-nja lima pa-topangu dàngu na iraku dàngu na akatu-da nyuda, 
hàla hi ku-handaluru-nja,” wàna. 
25Napanii i MIRI Hupu Majangga, “Tàka na nyuna nàhu napa kuaï-ya na 
banjaru Ihirailu da ana umbuku-na i Yakupu, dàngu hi ku-pambokaru beliha. 
Tuna nuduka ba kumangga-nya ka pa-daingu tembiya na tamunggu. 
26Jàka da-ndàdiku beli dàngu mambiru-daka la tana wikida nyuda, dàngu 
jàka nda ana haàtu-mbupa ma-pangàdu-nja nyuda, ka maromba-danyaka 
napa nggiki hamana ba pa-makia-ha ruku katadaku-da lai Nyungga. 
27Napa kungàndi beliha nyuda welingu la tana muhuda, rukuna nuna na 
pawunda-nggu na-lohangu na matua-nggu la mbuu ndàba na banjaru. 
28Ka pi-danggaka paraï banjaru-nggu ba Nyungga-maka MIRI Alada nyuda. 
Nadu ba Nyunggama ma-pangàndi-nja la tanawangu, tàka Nyunggamai ma-
karia belinja la tana wikida, tàka nda haàtu-a pa-bànjalu-nggu lai nu. 
29Napa kuburi-nya Ngahunggu na banjaru Ihirailu, dàngu nda jia hili 
handaluru-anggu-njapa nyuda. Nyungga yia, MIRI Hupu Majangga mambàda 
panii,” wàna. 

Yahakialu 40 

NA HARII MATA RUKUNA NA UMANA I MIRI LA REHI NA MANÀMU-NYA 
40:1–48:35 

Ba karia-nya la Yeruhali i Yahakialu 

1La rehi nu tànggalu hakambulu wulangu hauya, la padua kambulu lima 
wàna na ndaungu tanawangu-ma, hakambulu patu mbua ndaungu la 
hambeli mberana na Yeruhali, ba kupàda-nya na mbihana i MIRI hi nalaku 
karia-ngga. 
2La hau harii mata, na-karia-ngga i Ala la tana Ihirailu hi nawotu-ka la 
palindi jangga. Kuita-ha la hangganggu ha-kabubuku-da da uma ba hama 
hau paraingu-ha. 

3Na-karia-ngga lai nu hi kuita-ya na haàtu tau mini na ma-handaraku hama 
parunggu-ya ba na-ndolaku la lihi pindu bokulu. Na-kitangu liku hukutu 
welingu la tera linangu dàngu ai hukutu. 
4Napanii-ngga nu na tau mini, “Ha dumu tau nda payatangu, patingi 
pahàmu-nja dàngu hamata-ha mbuu ndàba da pa-paita-nggunggau nyumu, 
ba ndumana nuna-duya hi karia-nggau yiahu. Paniinya na banjaru Ihirailu 
mbuu ndàba da paita-mu napa,” wànangga. 

Na pindu bokulu la pahunga lodu 

5Hàla hi kuita-ya na Umana i Miri na pa-winggirungu dindi watu. Pa-kiringu-
nanyaka nu na tau mini pa-hukutu-ya na dindi watu wàngu ai hukutu 
matailu metiru madita-na. Na-lohangu ba tailu metiru janggana dàngu tailu 
metiru-mbu timbina nuna na dindi watu. 
6Hàlaka nu hi nalaku-ya la pindu bokulu ma-hanggangu la pahunga lodu. 
Naheinya na panongu-na ba natàka nu dita na-hukutu-ya na patenga pindu, 
tailu metiru timbina. 
7-10La hambeli pindu bokulu nuna ningu hau kanjilitu tàka la karaha hapapa 
- hapapa-na maràngga ninguda tailu mbua kurungu ngia padai. Hama bokulu 
ndàba-mada nuda da kurungu; da hadada da-kapatungu larada, tàka 
nimbihu larada tailu metiru nunjuda. Da dindi watu padira nimbihu kurungu 
hama timbi-mada, dàmbu paradua metiru-da. Nuna na kanjilitu na-
panunjungu hilu tailu metiru dàngu na-orangu la kuru bokulu ma-hanggangu 
la Umana i MIRI. Nuna na tau mini na-hukutu-ya nuna na kuru bokulu hi na-
lohangu ba patu matiru ndàbaru-na; la hupu pindu bokulu mbara daluya na 
pangia-na, nu la marihi mareni-nya na Umana i MIRI. Da dindi watu da 
mahanggangu la Umana i MIRI, hau metiru timbida. 
11Hàlaka nu nahili hukutu-ya na mbàlaru-na na kanjilitu la pindu bokulu 
paraïna nu na tau mini, nomu paradua metiru-na, dàngumbu na mbàlaru-na 
nu na pindu bokulu lima metiru-na. 

12La hangga kurungu ngia padai da matailu metiru nunjuda-ndàbaru-da 
ningu dindi watu kendaru na ma-paradua metiru janggana, tàka na timbina 
paradua metiru-mbuna. 
13Hàla hi na-hukutu-ya paraïna nu na tau mini na marau-na welingu la kajia 
dindi watu hau kurungu ngai padai lundu la kajia dindi watu kurungu la 
hapapa-na, hakambulu dàmbu paradua metiru-na. 
14Na-hukutu-mbuya nu na rowa bokulu: hakambulu metiru-na na nunjuna. 
Na pinduna nu na rowa bokulu na-orangu la hanamba hambeli-na na Umana 
i MIRI. 
15Na marauna welingu la pindu bokulu la hambeli lundu la dindi watu rowa 
bokulu la pangia na ma-hanggangu la Umana i MIRI dua kambulu lima 
metiru-na. 
16La dindi watu kajia-da dàngu la dindi watu padira-da nuda da kurungu 
ningu katonga - katonga kududa. Da dindi watu mbara dalu da ma-
hanggangu la kanjilitu, papa-manandangu wàngu nggambaru pingi wolaha. 

Na hanamba hambeli-na na Umana i MIRI 

17Tunaka nu na-karia-ngga paraïna nu na tau mini la hanamba hambeli-na 
na Umana i MIRI ba li ningu la pindu bokulu. La karaha dindi watu la 
hambeli weli winggiru-na nuna na Umana i MIRI patungu tailu kambulu 
kurungu-ya. La hanggada nuda da kurungu papalatangu watuha 
18ma-wiggiru-nya nuna na hanamba. Na hanamba mbara lua la hambeli 
nahiri kendaru-pa welingu la hanamba mbara dalu. 
19Lai nu ninya nahili hau pindu bokulu na marihi jangga pangia-na dàngu na 
ma-hanggangu la hanamba mbara dalu. Nuna na tau mini na-hukutu-ya na 
pa-maraungu-da nuda da pindu bokulu da madàmbu-da: lima kambulu 
metiru-na. 

Na pindu bokulu mbara dia 

20Tunaka nu na tau mini na-hukutu-ya na pindu bokulu mbara dia na ma-
hanggangu la hanamba mbara dalu. 

21La pindu bokulu nuna da tailu mbua kurungu ngia padai la nimbihu karaha 
kanjilitu-da da dindi watu padira dàngu na rowa bokulu-na hama ndàba-
mada da hukutu-da dàngu da maninja la pindu bokulu pahunga lodu. 
Nggubulu-na na kanjilitu pindu bokulu nuna dua kambulu lima metiru 
nunjuna tàka na ndàbaru-na hakambulu dàmbu paradua metiru-na. 
22Hamangui na rowa bokulu-na, da katonga-na, dàngu da nggàmbaru pingi 
wolana hamada dàngu da maninja la pindu bokulu pahunga lodu. Na pa-
kandekalu na mapihu ndàdiku-na na-orangu la pindu bokulu nuna, tàka la 
hupuna ningu rowa bokulu ma-hanggangu la hanamba hambeli-na na 
Umana i MIRI. 
23La tubana na pindu bokulu mbara dia, ninya na hili hau pindu bokulu ma-
orangu la hanamba mbara dalu, hama tuna na maninya la hapapa pindu 
bokulu pahunga lodu. Nuna na tau na-hukutu-ya na pa-maraungu-da nuda 
da pindu bokulu da madàmbu-da: lima kambulu metiru-na. 

Na pindu bokulu mbara luru 

24Na pangalangu-na, na-kariangga nuna na tau mini la pindu bokulu mbara 
luru hi na-hukutu-ya. Na-lohangu ba na-pahama nuna na pindu bokulu 
dàngu da pindu bokulu hawiangu. 
25Da katonga-da da kurungu-na hama-mada dàngu da maninja la pindu 
bokulu hawiangu. Na nunjuna nuna na kanjilitu pindu bokulu dua kambulu 
lima metiru-na, tàka na ndàbaru-na hakambulu dàmbu paradua metiru-na. 
26Pihu ndàdiku-na na pa-kandekalu na ma-orangu la pindu bokulu nuna 
dàngu na rowa bokulu-na la hupu-mbunanya, na-hanggangu la hanamba 
hambeli-na na Umana i MIRI. Da dindi watu mbara dalu da ma-hanggangu 
la kanjilitu, pa-pa-manandangu wàngu nggàmbaru pingi wolaha. 
27Lai nu ningumbu pindu bokulu ma-orangu la hanamba mbara dalu. Nuna 
na tau mini na-hukutu-ya na pa-maraungu-da nuda da pindu bokulu da 
madàmbu-da: lima kambulu metiru-na. 

Na pindu bokulu mbara luru na ma-orangu la hanamba mbara dalu 

28Na pangalangu-na na-karia-ngga nuna na tau mini patama la hanamba 
mbara dalu ba li ningu la pindu bokulu mbara luru. Na-hukutu-ya nuna na 
pindu bokulu mbara luru, tàka na hukutu-na da pahama dàngu da pindu 
bokulu mbara lua la hambeli. 
29-30Da kurungu ngia padaina, na rowa bokulu-na, dàngu da dindi watu 
mbara daluna hama-mada la pindu - pindu bokulu hawiangu. Da kurungu la 
pindu bokulu yiana ningumbu katonga-da. Na kanjilitu pindu bokulu nuna 
dua kambulu lima metiru nunjuna dàngu hakambulu dàmbu paradua metiru 
ndàbaru-na. 
31Tàka na nyuna na rowa bokulu-na na-hanggangu la hanamba mbara lua la 
hambeli. Da dindi watu mbara dalu da ma-hanggangu la kanjilitu, pa-
pamanandangu wàngu-mbuha nggàmbaru pingi wola. Na pa-kandekalu-na 
na mawalu ndàdiku-na na-orangu la pindu bokulu nuna. 

Na pindu bokulu pahunga lodu na ma-orangu la hanamba mbara dalu 

32Hàlaka nu na-karia-ngga na tau mini nuna patama la hanamba mbara dalu 
ba li ningu la pindu bokulu pahunga lodu. Na-hukutu-ya nuna na pindu 
bokulu tàka na hukutu-na hama-mada dàngu da pindu bokulu hawiangu. 
33Da kurungu ngia padaina, da dindi watu mbara daluna dàngu na rowa 
bokulu-na da hukutu-da jia-maha hama tuda la pindu - pindu bokulu 
hawiangu. La kurungu nuda dàngu la rowa bokulu-na ningu katonga-da. Na 
kanjilitu pindu bokulu nuna dua kambulu lima metiru nunjuna dàngu 
hakambulu dàmbu paradua metiru ndàbaru-na. 
34Na rowa bokulu-na na-hanggangu la hanamba mbara lua la hambeli. Da 
dindi watu mbara dalu da ma-hanggangu la kanjilitu, pa-pa-manandangu 
wàngu nggàmbaru pingi wolaha. Na pa-kandekalu-na na mawalu ndàdiku-
na na-orangu la pindu bokulu nuna. 

Na pindu bokulu mbara dia na ma-orangu la hanamba mbara dalu 

35La hupu njàpuna na-karia-ngga na tau mini nuna la pindu bokulu mbara 
dia. Na hukutu-ya nuna na pindu bokulu tàka na hukutu-na hama-mada 
dàngu da pindu bokulu hawiangu. 
36Hamangui da kurungu ngia padaina, da dindi watu mbara daluna dàngu 
na rowa bokulu-na hama-mada dàngu da maninja la pindu bokulu hawiangu. 
Da kurungu-na dàngu na rowa bokulu-na ningu katonga-da. Na nunjuna na 
kanjilitu pindu bokulu nuna dua kambulu lima metiru-na tàka na ndàbaru-
na hakambulu dàmbu paradua metiru na. 
37Na rowa ngia ngabana na-hanggangu-mbu la hanamba mbara lua la 
hambeli. Da dindi watu mbara dalu da ma-hanggangu la kanjilitu, pa-pa-
manandangu wàngu nggàmbaru pingi wolaha. Na pa-kandekalu-na na 
mawalu ndàdiku-na na-orangu la pindu bokulu nuna. 

Da uma la lihi pindu bokulu mbara dia 

38La hanamba mbara lua la hambeli ninya na hau kurungu ma-bonjangu la 
pindu bokulu mbara dalu la mbara diana. Welingu la kurungu ma-bonjangu 
nuna ninya na hau pindu ma-orangu la rowa bokulu. Lai nuduka na ngia 
pabaha-ha da banda nduma kameti maraku patunu. 
39La rowa bokulu nuna, ninja ba patuda da menja, dàmbuda la hingi hapapa 
- hapapa-na. La pinu menja nuda-duka ngia parupu-ha da banda kameti 
maraku patunu, kameti maraku podahu njala jàka ndia kameti maraku pa-
belingu runggi. 
40La hambeli rowa bokulu nuna hiji ninjai ba patuda da menja, dàmbu la 
hingi hapapa - hapapa-na na pindu bokulu mbara dia. 
41Jia ba tuna, nggubulu-da walu mbuada da menja da ma-ninja ngia parupu 
kameti maraku: patuda mbara dalu, dàngu patuda la hambeli hanamba. 
42Da patu mbua menja la kurungu ma-bonjangu ngia pa-paloku-ha da kameti 
maraku patunu pa-pandoi welingu la watuha. Na janggada nuda da menja 
paradua metiru-da, tàka da pinuda da-kapatungu kabihu-da, danunju dàngu 

da ndàbaru-da da-maràngga tailu beri patu metiru. La pinuda da menja pa-
bànjalu-ha da paràma wàngu ba rupu banda kameti maraku. 
43La hingida nuda da menja ningu halinggi-da da mapihu kambulu lima mili 
metiru mbàlaru-da. Mbuu ndàba da tolungu da pa-maraku wàngu pa-
bànjalu-ha la pinuda nuda da menja. 
44Tunaka nu hi na-karia-ngga la hanamba mbara dalu paraïna nu na tau mini. 
Lai nu ninja dàmbuda da rowa bokulu, na hau la pera pindu bokulu mbara 
diaya dàngu na-hanggangu hu luru, tàka na haui la pera pindu bokulu mbara 
luruya dàngu na-hanggangu hu dia. 
45Nu na tau mini napanii-ngga nyungga ba ndumada da ratu da mapawai 
ngaba la Umana i MIRI-ya nuna na rowa bokulu ma-hanggangu hu luru, 
46tàka na rowa bokulu na ma-hanggangu hu dia ndumada da ratu da 
mapawai ngaba la ngia pawotu maraku-ya. Mbuu ndàba da ratu nuda ana 
umbuku-na i Handuku-maha bàdi. Nadu welingu la kabihu Lewi mbulungu 
ana umbuku-na i Handuku-a bàdi mapeku pa-hurungu la hanggana i MIRI 
palumu-nya Nyuna la rehi lumungu. 

Na talora mbara dalu dàngu na Umana i MIRI 

47Nuna na tau mini na-hukutu-ya na hanamba mbara dalu. Na-kapatungu 
kabihu-na: na nunju dàngu na ndàbaru-na da-maràngga lima kambulu 
metiru. Na Umana i MIRI la patama loduya, tàka la hanggana ninya hau na 
ngia pawotu maraku. 
48-49Tunaka nu hi nangàndi-ka nyungga la rowa mangia ngaba la Umana i 
MIRI ba wàngu pa-kandekalu ba ana nda pira ndàdiku-da. Na-hukutu-ya na 
rowa ngia pali ba tama; na lerangu-na na papihungu padàmbu paradua 
metiru, dàngu da dindingu la halinggi-na da madàmbu-da ba hau paradua 
metiru-na timbina. La ka-lai la kawana-na maràngga ninguda hapungu 
kambaniru watu. Nuna na rowa na mangia ngaba jua-a na nunjuna 
hakambulu metiru-na tàka na ndàbaru-na nomu metiru-na. 

Yahakialu 41 

1Nuna na tau mini na-kariangga la kurungu la padua, na Pangia Ma-matua 
ba wàdanya. Na-hukutu-ya na kanjilitu na ma-hanggangu lai nu na nunjuna 
tailu metiru-na, 
2tàka na ndàbaru-na lima metiru-na. Da dindingu la hingina da madàmbu-
da dua paradua metiru timbida. Hàla hi na-hukutu-ya na Pangia Ma-matua: 
dua kambulu metiru nunjuna tàka na ndàbaru-na hakambulu metiru-na. 
3Hàlaka nu hi natama la kurungu mbara dalu. Na-hukutu-ya na kanjilitu na 
ma-hanggangu lai nu: na nunjuna hau metiru-na, na ndàbaru-na tailu metiru-
na, tàka da dindingu la hingina da madàmbu-da tailu paradua metiru 
timbida. 
4Hàla hi na-hukutu-mbuya nuna na kurungu: na-kapatungu kabihu-na, na 
nunju dàngu na ndàbaruna da-maràngga hakambulu metiru. Hàlaka nu hi 
napanii-ngga, “Yiana jiaya na Pangia Mahupu Matua,” hi wànangga. 

Na kurungu pawulu la dindi watu Umana i MIRI 

5Hàlaka nu na tau mini na-hukutu-ya na dindi watu mbara dalu la Umana i 
MIRI: na timbina tailu metiru-na. La dindi watu winggiru-na nuna na Umana 
i MIRI ninja da kurungu da madàmbu metiru ndàbaru-da. 
6Nuda da kurungu tailu nunggulu-da tàka la nimbihu nunggulu tailu 
kambulu-da da kurungu. Da dindi watu la hambeli la nimbihu nunggulu 
darihi manipa welingu la nunggulu mbara wawana, hi peku panunggulu-nja 
da kurungu ba dàngu nda bowaya na dindi watuna nuna na Umana i MIRI. 
7Ba itaya welingu la hambeli, nuna na dindi watu Umana i MIRI na-pahama 
timbi weli wawangu lundu hu dita. La dindi watu hambeli-na na Umana i 
MIRI, la hambeli-da da kurungu, ninja ba dàmbuda da panongu bokulu hi 
peku heina na tau welingu la nunggulu mangia wawa hanggangu la 
nunggulu padàmbu wàna dàngu patailu wàna. 
8-11Da dindi watu hambeli-da nuda da kurungu dàmbu paradua metiru 
timbida. Nuna na Uma ningu pinduna ma-orangu la kuru - kurungu mbara 
dia la Umana i MIRI, dàngu hili hau pindu ma-orangu la kuru - kurungu 

mbara luru. La winggiru Umana i MIRI ningu talora kawindu-na na 
madàmbu paradua metiru ndàbaru-na; tailu metiru-na welingu la tana, 
dàngu pa-pandoi pahama jangganja da lata kurungu la dindi watu Umana i 
MIRI. Piti welingu la talora kawindu lundu la uma pangia-da da ratu, ningu 
talora ma-hakambulu metiru ndàbaru-na, la kalai la kawana Umana i MIRI. 

Na uma la patama lodu 

12La papa hanamba la patama lodu, ninya na uma bokulu na mapatu 
kambulu lima metiru nunjuna dàngu na ndàbaru-na tailu kambulu lima 
metiru-na, tàka natimbi-da da dindingu-na dàmbu paradua metiru-da. 

Na hukutu nggubulu-na na Umana i MIRI 

13Nu na tau mini na-hukutu-ya na nunjuna na Umana i MIRI: lima kambulu 
metiru-na. Welingu la kajia Umana i MIRI lundu toma la kajia dindi watuna 
na uma bokulu la patama lodu lima kambulu metiru-mbuna na marauna. 
14Na hanamba-na na Umana i MIRI na ma-hanggangu la pahunga lodu dàngu 
da talora la kalai la kawana-na, lima kambulu metiru-mbu mbàlaru-na. 
15Nuna na tau mini na-hukutu-mbuya na uma na ma-bokulu na ma-
hanggangu la talora patama lodu: lima kambulu metiru mbàlaru-na papohu-
nja da dindingu la kalai la kawana-na. 

Na pa-biwangu-na na Umana i MIRI 

Da rowa la Umana i MIRI, na rowa ngia ngaba, na Pangia Ma-matua, dàngu 
na Pangia Mahupu Matua, 
16pa-pa-manandangu wàngu halaya aiha, welingu la latana lundu la katonga 
- katonga-na. Nuda da katonga peku pa-hangindingu wàngu teraha. 
17Nggubulu-da da dindingu mbara dalu papama-nandangu wàngu 
nggàmbaru 
18pingi wola dàngu patau awangu, hareti pingi wola la njo-ngada da madua 
patau awangu. Nu da patau awangu dua mbapada da matada, 

19na hapa-pa, mata tauya ma-hanggangu la pingi wola la kalai, dàngu na 
mata hinga na-hanggangu la pingi wola la kawana. Da nggàmbaru nuda ni 
ndàbanja la mbutana na Umana i MIRI, 
20piti welingu la tana lundu la dita pindu. 
21Da kambaniru-na na Pangia Ma-matua da-palara kapatungu. 

Na ngia pawotu maraku ma-welingu la ai 

La ngia ngaba welingu la Pangia Mahupu Matua ninya na mahama tuna ngia 
pawotu maraku ma-welingu la aiya. 
22Na janggana hau paradua metiru-na tàka na ndàbaru-na hau metiru-na. Da 
kabihu-na, na latana dàngu na dindingu-na pa-pandoi welingu la aiha. Nu 
na tau mini napanii-ngga, “Yiana-duyaka na menja na maninya la hangga 
ngia paninya i MIRI,” wànangga. 

Da pindu 

23La hupu kanjilitu na ma-orangu la Pangia Ma-matua ninya hauna na pindu, 
tuna numbu la hupu kanjilitu na ma-hanggangu la Pangia Mahupu Matua. 
24Nuda da pindu da-kadua mbàlangu ndàbida da ma-tawangga la padua-da. 
25Da pinduna na Pangia Ma-matua pa-pa-manandangu wàngu nggàmbaru 
pingi wola dàngu patau awangu-ha, hama tuna da dindinguna. La hangga 
rowa mangia ngaba nu la hambeli-na, ninya na pindingu welingu la ai. 
26La dindingu karaha-na ba dàmbuda maràngga ningu katonga-da, dàngu da 
dindingu-na pa-pa-manandangu wàngu nggàmbaru pingi wolaha. 

Yahakialu 42 

Da dàmbu uma la lihi Umana i MIRI 

1Tunaka nu na-karia-ngga paraïna nuna na tau mini la talora la hambeli hi 
nairu ngàndika la lihi hau uma mbara dia welingu la Umana i MIRI, nda 
namarau-a welingu la uma bokulu la patama loduna na Umana i MIRI. 
2Nuna na uma lima kambulu metiru-na nunjuna, tàka na ndàbaru-na dua 
kambulu lima metiru-na. 

3Na hau na karaha-na nuna na uma na-hanggangu la maü ruu kawindu na 
ma-hakambulu metiru mbàlaru-na, tàka na karaha hauna na-hanggangu la 
lata watu la talora mbara lua la hambeli. Nuna na uma tailu nunggulu-na; 
nimbihu nunggulu narihi manyori hanggangu hu dalu welingu la nunggulu 
mbara wawana. 
4La hanggada nuda da kurungu, la mbara dalu ningu kanjilitu malima metiru 
ndàbaruna dàngu lima kambulu metiru nunjuna. Da pinduna da-hanggangu 
hu dia. 
5Da kurungu la nunggulu mbara dita darihi kunjuru welingu la nunggu - 
nunggulu mbara wawada, nadu ba darihi-pa pa-mbàlaru da kanjilitu la 
hanggada da kurungu mbara dita welingu la wawana. 
6Nuda da kurungu tailu nunggulu-da dàngu nda dajura-aha kambaniru hama 
tuna da uma la talora. 
7-8Beri mandua-na na nunggulu mangia wawa na madua kambulu lima 
metiru nunjuna dindi watu jua-aya, tàka hawiangu, na madua kambulu lima 
metiru-mbu nunjuna, pa-pandoingu kuru - kurungu-ya. La nunggulu mangia 
pinu ningu kuru - kurungu-na pa-namatu-nya na nunjuna nuna na uma. 
9-10La wawada da kurungu la hupu pahunga loduna na uma, dàngu la pingi 
dindi watu, ninya na hau pindu ma-orangu la talora mbara lua la hambeli. 
La karaha mbara luru  welingu la Umana i MIRI, ningu uma ma-hamangu, 
nda na-marau-a welingu la uma la patama lodu. 
11La hanggada da kurungu-na ninya na hau kanjilitu na mahama-nya na 
kanjilitu mbara dia. Na hukutu-da da-pahama, na pandoi-da da-pahama, 
dàngu da pindu-mbuna da pahama. 
12La wawada da kurungu la karaha mbara luru, nu la hupu pahunga lodu la 
pingi dindi watu, ningumbu hau pindu. 
13Napanii-ngga nuna na tau mini, “Da-matua nida da dàmbu uma. Da ratu 
da mapeku pa-hurungu la hanggana i MIRI, lai nuha dangangu ningu kameti 
maraku pawotu madira matua. Lai numbu bànjalu niha da kameti maraku 

madira matua, nu: da uhu nggàndumu dàngu da kameti maraku podahu 
njala jàka ndia da kameti maraku pa-belingu runggi. 
14Jàka dahàla-ka da ratu papawai ngaba la Umana i MIRI, dàngu jàka dalua 
la talora la hambeli, dapaki pa-pahinggilu da pahauda ba talànga paloku-da 
lumungu lupangu-ma bàdi da bànjalu-ha la kuru - kurungu nuda. Lupangu 
bàdi dahau paki hawiangu, hàlaka nu hinaka hi peku luada la ngia pa-pauhi 
rayatu,” wàna. 

Na hukutu winggiru-na na Umana i MIRI 

15Ba na-hàlaka nu na tau mini pa-hukutu-ya na Umana i MIRI daa la kuruna, 
naluhu li karia-ningga la pindu bokulu pahunga lodu, hàla hi na-hukutu-ya 
na winggiru Umana i MIRI. 
16Wàngu ai hukutu-na na-hukutu-ya na karaha la pahunga lodu: dua ngahu 
lima kambulu metiru-na. 
17-19Hàlaka nu hi na-hukutu-ya na karaha mbara dia, na karaha mbara luru, 
dàngu na karaha la patama lodu; nimbihu karaha hama-mada nunjuda, nu 
ba dua ngahu lima kambulu metiru-da. 
20Jia ba tuna, na Umana i MIRI na-hanggaungu tana ma-kapatungu kabihu-
na dua ngahu lima kambulu metiru hukutu-na hau hingi - hau hingi. Nuna 
na tana na-winggiru-nya hau dindi watu ka na-hekangu na tana pa-
pahinggilu ndumana i MIRI, welingu la tana nduma madangu. 

Yahakialu 43 

I MIRI nabeli la Umana 

1Tunaka nu na-karia-ngga nuna na tau mini la pindu bokulu ma-hanggangu 
la pahunga lodu, 
2lai nu kuita-ya ba nàmunya welingu la tuba pahunga lodu na handaraku 
ma-kalilangu na tanda ba ninya i Ala Ihirailu. Na talia liina i Ala parongu-ya 
hama kawoku tehiku bokulu-ya, dàngu na-hawilangu na pinu tana ruku na 
handaraku ba ninya i MIRI. 

3Nuna na harii mata hamana dàngu na paita-nggu ba nimai pa-pakabu-ya na 
Yeruhali i Ala, dàngu hama tuna na paita-nggu la Luku Kembàru. Hàla hi ku-
pawawa wikinggu pa-marubuku. 
4Nuna na handaraku ma-kalilangu nalaku li la pindu bokulu pahunga lodu 
hi natama la Umana i MIRI. 
5Nadanda-ngga nyungga na Ngahuna i MIRI hi nangàndi-ka la talora mbara 
dalu; lai nu kuita-ya na Umana i MIRI ba na-panggàbalu-nya handaraku ba 
ninya i MIRI. 
6Ba talànga ndolaku-napa nu na tau mini la lihinggu, kurongu-ya i MIRI ba 
napanii dàngga nyungga welingu la Umana i MIRI, 
7“Ha dumu tau nda payatangu, jia-yaka yiana na kanjàka pareta-nggu. Lai 
yiaka napa ku-ndàdiku ningu la njonga banjaru Ihirailu hi ku-pareta-ha 
nyuda lundu nu - nu. Nyuda hamangui da maràmba-da nyuda nda dahili pa-
iraku-ayapa na tamu matua-nggu wàngu lumungu-da marapu jàka ndia 
wàngu tani-danja da maràmba-da la pangia yiana. 
8Da maràmba-da nyuda mbàda pandoi-dahaka da patenga pindu dàngu da 
pindu umada nyuda la lihida da patenga pindu dàngu da pindu Umanggu 
Nyungga, hi hau dindingu-aka ma-henaku-ha. Mbàda pa-iraku-danyaka 
nyuda na tamu matua-nggu wàngu pawunda-da nu na pa-mayitangu. Tuna 
nuduka hi ku patàlaru-ha nyuda wàngu hàngganggu. 
9Tàka na nyuna piti welingu nàhu lupangu-maka bàdi da-pànjangu pa-
lumungu marapu dàngu ka da-paleli-nja da metida da maràmbada. Hàlaka 
nu, ndàdiku-nggunyaka napa la njongada nyuda lundu nu - nu,” wànangga. 
10Hàla hi nahili panii i MIRI, “Ha dumu tau nda payatangu, peka-nyawa na 
banjaru Ihirailu rukuna yiana na Umanggu, dàngu paràha-nja ka dakinju 
pahàmu-nya na pandoi-na. Pamakia hawa nyuda ruku mbuu ndàba da njala-
da. 
11Dàngu jàka da makia-ka ruku pawunda wikida nyuda, kaloka-njawa na 
pandoi-na yiana na Umanggu lai nyuda; na hadana, da pindu tama da pindu 

luhuna, na pa-nunggulungu pandoi-na, mbuu ndàba da kalaratu dàngu da 
ukuna. Tulihu-hawa nuda mbuu ndàbada ndumada nyuda ka peku ita-danya 
dàngu ka peku eti-wa-danya jàka nggiki hama paloku-ha nuda mbuu 
ndàbada, dàngu ka nunjuha mbuu ndàba da kalaratu-na. 
12Yiana-duyaka na huri mehana na Umana i MIRI: Mbuu ndàba na tana la 
winggiru la pinu palindi ma-kanjupu matua-ya,” wàna. 

Na ngia pawotu maraku 

13Yiana-yaka na hukutu ngia pawotu maraku pa-namatu-nya na hukutu 
pawàngu la Umana i MIRI. La winggiru wihi ngia pawotu maraku ningu hau 
londa wai na manjolungu-na paradua metiru-na tàka na ndàbaru-na paradua 
metiru-mbuna, dàngu ha-linggi dinggana la hingi hambeli-na na mahau beri 
patu metiru janggana. 
14Piti welingu la londa wai lundu la patengangu mangia kirina, hau metiru 
janggana. La padua-na dua metiru janggana, dàngu paradua metiru parihi 
kujuru wàna welingu la winggiru-na na wihi ngia pawotu maraku. Na patailu 
wàna, nu na pinuna na ngia pawotu maraku, narihi kujuru paradua metiru-
mbu welingu la winggiru padua-na. 
15Yiana na patailu wàna jia-yaka na ngia patunu kameti maraku; dàmbu 
metiru janggana. La patu kabihu-na ningu ma-manyori ba hama tuna 
kaduha. 
16Na pinuna nuna na ngia pawotu maraku na-kapatungu kabihu-na; nimbihu 
karaha-na nomu metiru hukutu-na. 
17Na padua-na na-kapatungu kabihu-mbuna, nimbihu karaha-na pihu metiru 
hukutu-na, dàngu hau halaya dinggana la hingi hambeli-na na mahau beri 
patu metiru janggana. (Na londa waina paradua metiru mbàlaru-na.) La 
karaha pahunga loduna ningu panongu ma-orangu la pinu ngia pawotu 
maraku. 

Na katua-ya na ngia pawotu maraku 

18Napanii-ngga nyungga i MIRI Hupu Majangga, “Ha dumu tau nda 
payatangu, patingi-nyawa jàka nggàraya na papanii-nggunggau nyumu. Jàka 

hàlaka pa-pahada-nya na ngia pawotu maraku, lupangu-maka bàdi ukatua-
ya wàngu tunumu kameti maraku la pinuna dàngu paiharu-nya wai ria 
kameti maraku. 
19Mbulungu ratu ana umbuku-na i Handuku welingu la kabihu Lewi-a bàdi 
mapeku pamai la hangganggu palumu-ngga Nyungga. Nyungga, MIRI Hupu 
Majangga ma-wuangu pareta rukuna nuna. Wua-njawa nyuda heu hapi mini 
nduma kameti maraku podahu njala. 
20Piti hakudu wai ria dàngu perinja da kadu da mapatu-da la kabihu pinu 
ngia pawotu maraku, dàngumbu la kabi - bihu la padua-na dàngu la winggiru 
halinggi-na nuna na ngia pawotu maraku. Tuna nuduka bau pa-matua-ya na 
ngia pawotu maraku dàngu ba pa-hinggilu-ya ndumanggu Nyungga. 
21Hàlaka nu, piti-yawa nuna na hapi mini pa-podahu wàngu njala dàngu 
tunu-yawa la pangia pa-pandumangu-ya, nu la hambeli ngabana na Umana 
i MIRI. 
22La haromu-na lupangu-ma uwotu maraku heu kamàmbi bumbu manda 
ningu nyurangu nduma kameti maraku pa-podahu wàngu njala. Pamatua-
yawa nuna na ngia pawotu maraku wàngu wai riana nuna na kamàmbi, 
hama tuna na pambàda wundamu nuna la kamboka hapi mini. 
23Jakàu hàlaka pawunda-ya piti heu kamboka hapi mini dàngu heu kamboka 
kamàmbi bumbu àmbu ningu ndàbadu nyurada, 
24hàla kau ngàndi-ngganja Nyungga. Lupangu-ma da-hàbaru-nja mehi nuda 
da banda da madua ngiuda paraï da ratu ka damàngu patunu-ha ka kameti 
maraku ndumanggu Nyungga-ha. 
25Nimbihu lodu la dalu pihu mbua lodu, lupangu-ma uwotu kameti maraku 
heu kamàmbi, heu kamboka hapi mini dàngu heu mbimbi bumbu nduma 
kameti maraku pa-jàmangu wàngu njala. Nuda da banda àmbu ningudu 
nyurada. 

26Pihu mbua lodu mandaina ba lupangu-ma bàdi dawunda lii da ratu rukuna 
na katua-ya na ngia pawotu maraku dàngu la pa-palànyapu-ya ka peku 
pakiya. 
27Ba nanjàpu-ka nu na pihu mbua lodu, lupangu-ma bàdi da ratu dawotu 
kameti maraku patunu dàngu kameti maraku papeku wàngu ndumana na 
banjaru la pinuna nuna na ngia pawotu maraku. Ka hàmu-duna-nyaka na 
etinggu lai nyimi mbuu ndàbami. Nyungga yia, MIRI Hupu Majangga 
mambàda panii,” wàna. 

Yahakialu 44 

Na pakiya na pindu bokulu pahunga lodu 

1Tunaka nu na-karia-ngga paraïna nuna na tau mini la pindu bokulu mbara 
lua la hambeli la pahunga lodu ngaba Umana i Miri. Nuna na pindu bokulu 
na-kabitangu, 
2napanii-ngga i MIRI, “Yiana na pindu bokulu lupangu-ma na-kabitangu 
mànu dàngu àmbu-jia bunggahu duya. Àmbu jia haàtu-du matama-nya, nadu 
Nyungga, MIRI Ala Ihirailu, ba mbàda li ningu-ngguka la pindu bokulu yiana 
ba kutama la Umanggu. Jia ba tuna, lupangu na-kabitangu mànuma bàdi 
yiana na pindu bokulu. 
3Na nyuna na maningu kawahangu na ma-pareta pekuna palua la kanjilitu 
pindu bokulu nuna pangaanya na pangangu matua la hangganggu Nyungga. 
Ba natama lupangu bàdi nali ningu la rowa bokulu dàngu ba nabeli-ya la 
ànda nuna-mbuya nali ningu,” wànangga. 

Na pa-pahiangu patama la Umana i MIRI 

4Tunaka nu na-karia-ngga paraïna nuna na tau mini la pindu bokulu mbara 
dia na ma-papangu dàngu na Umana i MIRI. Ku-hamata-ya, hi kuita-ya ba 
na-panggàbalu-nya handaraku ma-kalilangu nu na Umana i MIRI na tandana 
ba ninya i MIRI. Hàla hi kupawawa wikinggu pa-marubuku, 
5tàka hi napanii-ngga i MIRI, “Ha dumu tau nda payatangu, hamata pahàmu-
nya jàka nggàraya na paita-mu dàngu na parongu-mu. Ba panii-nggunggau-

nya mbuu ndàba da kalaratu dàngu da uku rukuna yiana na Umanggu. 
Tulihu pahàmu-nya jàka nggamuha da pa-pahiangu patama la Umanggu 
dàngu jàka nggamuha da pa-hiringu. 
6Panii-nyawa na banjaru Ihirailu na makàli patula ngganggangu, ba nda 
kubihu-apa Nyungga, MIRI Hupu Majangga, pamàta-nja nyuda pawunda ma-
iraku. 
7Mbàda pa-iraku-danyaka nyuda na Umanggu, nadu ba talànga wotuha da 
aparu dàngu da ria kameti maraku lai Nyungga, da-pahia-nja patama hu dalu 
da tau hangàdangu da manda puru la wai, dàngu da manda manundu lai 
Nyungga. Wàngu pawunda-da nuda da pa-mayitangu pangga-danyaka na pa-
njanjingu-nggu dàngu nyuda. 
8Nda nyuda wikia ma-paloku-ha da lii matua la Umanggu, tàka tau 
hangàdangu pa-panduma-da la pa-paloku. 
9Nyungga MIRI Hupu Majangga, ku-bobaru-ya ba nda pa-pahiangu-aha 
patama la Umanggu, da tau hangàdangu manda puru la wai dàngu da tau 
manda manundu lai Nyungga. Nuna nu tuna numbu la tau hangàdangu ma-
ndàdiku pa-daingu la njonga banjaru Ihirailu,” wàna. 

Da tau Lewi da pa-paluhu welingu la wai ngaba ratu 

10Napanii-ngga nyungga i MIRI, “Napa Nyungga kahuku-nja da tau Lewi da 
mambàda pa-angungu dàngu tau Ihirailu hawiangu, la pa-taliuru-ngga 
Nyungga dàngu la pa-lumungu marapu. 
11Na ngia papeku-na nyuda palumu-ngga Nyungga daa la Umanggu, 
mbulungu-anaka ka matanggu ràma dàngu matanggu dai pindu bokulu-
ahaka. Pekuna nyuda pa-hambàli banda kameti maraku patunu dàngu 
maraku pawotu dàngu ngera-madanya la palumu mànunya na banjaru. 
12Tàka rukuna ba mbàda patumbu-daka lii marapu nduma banjaru Ihirailu, 
tàka ba tuda nu ruruhu-danya nuna na banjaru la njala, ka harangu-
nggunyaka Nyungga MIRI Hupu Majangga ba lupangu-ma bàdi pa-hukungu-
ha nyuda. 



2191 

 

 
Na Huratu Matua 

© 1995, Indonesian Bible Society. 
 

 
 

 

 

 

13Nda peku-adapa la lumungu hama tuna ratuha nyuda jàka ndia la pa-
jonggaru-ha da ma-matua ndumanggu Nyungga, jàka ndia la patama-nya na 
pangia Mahupu Matua. Nuna-duyaka na hukungu nduma da pawunda iraku 
pambàda wundada. 
14Nàhu panduma-nggunjaka paràma-ha da paràma mambotu da pawàngu la 
Umanggu,” wàna. 

Da ratu 

15Napanii i MIRI Hupu Majangga, “Ba na-taliuru-ngga Nyungga na banjaru 
Ihirailu, da ratu Lewi welingu la ana umbuku-na i Handuku pa-daingu 
tuturu-da palumu-ngga Nyungga la Umanggu. Jia ba tuna lupangu nyuda-
maka bàdi nàhu da malumu-ngga dàngu da mamai la hangganggu pawotu 
maraku aparu dàngu wai riada da kameti maraku. 
16Mbulungu nyuda da mapeku patama la Umanggu, palumu-ngga Nyungga 
la ngia pawotu-ngga maraku dàngu da mauli-nya na lii lumungu la 
Umanggu. 
17Ba datama la pindu bokulu ma-orangu la talora mbara dalu, lupangu bàdi 
dawotu paki tera linangu. Àmbu jia paki-duda paki welingu la wulu mbimbi 
jàka talànga pawai ngabada la talora mbara dalu, jàka ndia la Umanggu. 
18Ka àmbu da-pambanahungu dàngu ka àmbu da hanggobungu, lupangu-ma 
bàdi nyuda dahau hakalaki tera linangu manda ningu boru bànggingu, dàngu 
da tera la katiku-da welingu la tera linangu-mbuha. 
19Jàka dalua la talora mbara lua la hambeli, la ngia pa-pauhi-na na banjaru, 
lupangu-ma bàdi damàta-nja da paki ndihida nyuda da ratu la ku - kurungu 
matua la Umanggu, hi dapaki paki hawiangu ka àmbu da-pa-hanggàmaru-ya 
na banjaru  paraï da nuda da paki pa-pahinggilu. 
20Da ratu àmbu da-kikiru pabulu-duha da katiku-da, jàka ndia àmbu da-
pahia-dunja pamalai da lunggida. Lupangu-ma pa-kàtahu pa-kababa-ha da 
lunggida pa-namatu-nya na kalaratu pambàda kawuku. 
21Àmbu da-unungu-du angguru jàka datama la talora mbara dalu. 

22Mbulungu anakaria Ihirailu mandedi pingu mini, jàka ndia kawini meti lei 
papaha ratua bàdi pa-kanoma-da da ratu. Àmbu jia kanoma-duda kawini pa-
wàrungu. 
23Lupangu-ma da ratu da papeka-nya na banjaru-nggu la paheka-nya jàka 
nggàraya na pa-pahinggilu ndumanggu Nyungga dàngu jàka nggàraya na 
mandia-a, jàka nggàraya na ma-yahangu pa-namatu-nya na huri lumungu 
dàngu jàka nggàraya na ma-iraku. 
24Jàka ningu ma-palumungu la uku, lupangu-ma nyuda da palànyapu-ya pa-
namatu-nja da ukunggu. Lupangu dambabu-nja da lodu mbabu la huri 
lumungu, pa-namatu-nja da kalaratu dàngu da ukunggu, dàngu la patembi-
ya na lodu Hangahu ba lodu pa-pahinggilu-ya ndumanggu Nyungga. 
25Àmbu na-pairaku wikina na haàtu ratu wàngu jonggaru-na mameti, 
hinggilu-na jàka meti ina ama-nanya, anana, anguna paluhu jàka ndia 
anawini-na mandedi mangoma. 
26Jàka na-yahangu belika lupangu-ma nahili nediki pihu mbua lodu, 
27hi namangu palua la talora mbara daluna na Umanggu, ka nawotu kameti 
maraku nduma pa-payahangu wàngu wikina ka peku pawai ngaba belina la 
Umanggu. Nyungga yia, MIRI Hupu Majangga mambàda panii. 
28Ba da-ngalangu wai ngaba ratu nyuda da ratu jia-mayaka na kangeha 
ndumada nyuda welingu la pawua-nggunya na Ihirailu lupa ana umbuku-na. 
Àmbu nggàradu manguda nyuda la Ihirailu: jiaka Nyungga-maka manguda 
nyuda. 
29Lupangu-ma nyuda daluri wàngu hunggu maraku uhu nggàndumu, kameti 
maraku podahu njala, dàngu kameti maraku pa-belingu runggi; dàngu mbuu 
ndàba-daka da pambàda pa-hinggilu ndumanggu Nyungga lupangu-ma pa-
wuangu-ha lai nyuda. 
30Da ratu lupangu-ma pa-wuangu-ha marihi hàmu halawàla welingu la mbuu 
ndàba kawunga ihi raïngu, dàngu welingu la nggàra biaha da pahunggu 
maraku lai Nyungga. Handàka pandoi - handàka pandoi-da roti da tau 

Ihirailu da roti da ma-wungangu ndumada da ratuha. Napa ku-pakanyuru-
ha da uma banjaru Ihirailu. 
31Da ma-hawurungu dàngu da banda hawiangu da mameti wikida, jàka ndia 
da pa-njàkilu banda bohu, nda peku ngaa-adanja ratu,” wàna. 

Yahakialu 45 

Da kalibaru paraingu pa-kawàri ndumana i MIRI 

1Ba ndedi pabe - berinya nuna na tana ka tana kangeha nimbihu kabihu-ya, 
lupangu-ma kawàri pàkunya hangia ndumana i MIRI. Lupangu-ma 
hakambulu dàmbu paradua kilu metiru nunjuna, dàngu hakambulu kilu 
metiru ndàbaru-na nuna na tana. Mbuu ndàba la ngabana nuna, ma-matua-
ya wàda-nya. 
2Hawiangu welingu la tana nuna nduma Umana i MIRI na-kapatungu kabihu-
na, dua ngahu lima kambulu metiru na hukutu nimbihu karaha-na dàngu na-
winggiru-nya mambila madua kambulu lima metiru mbàlaru-na tàka 
lupangu lai numaya bàdi pahada ninya na Umana i MIRI. 
3Na beri bikana nuna na tana, na ma-hakambulu dàmbu paradua kilu metiru 
nunjuna, dàngu lima kilu metiru ndàbaru-na lupangu-ma ka nduma ngia pa-
pahada-nya na Umana i MIRI-ya, nu na tana ma-kanjupu matua-na. 
4Nuna na tana na-matua, dàngu pa-panduma-nja da ratu da mapawai ngaba 
palumu-nya i MIRI la Umana i Miri. Hawiangu welingu la tana nuna nduma 
pangia umada nyudaha napa, tàka na hawiangui nduma pangia Umana i 
MIRI-ya. 
5Nahili paradua haunai welingu la tana nuna na ma-hakambulu dàmbu 
paradua kilu metiru nunjuna dàngu lima kilu metiru ndàbaru-na pa-
pandumangu la tau Lewiya da maràma la Umana i MIRI. Lai nu napa ngia 
patura-ha da paraingu ngia pandàdiku-da nyuda. 
6La perana nuna na tana ma-matua lupanguma hekanya hau tana na ma-
hakambulu dàmbu paradua kilu metiru nunjuna dàngu dàmbu paradua kilu 

metiru ndàbaru-na, nduma hau paraingu ka nangia-nya nggamu biaya 
welingu la banjaru Ihirailu. 

Tana nduma ma-kawaha ma-katangu pareta 

7Nduma maningu kawahangu ma-katangu pareta lupangu-ma ningu tana pa-
payemangu-ya. Nuna na tana na-tayilingu welingu la padira patama loduna 
na tana pa-pahinggilu ndumana i MIRI, lundu la Tehiku Padua, dàngu 
welingu la padira pahunga loduna nuna na tana pa-pahinggilu, lundu la 
padira pahunga loduna na tana nuna. Ba tuna na nunjuna na-pahama dàngu 
na nunju hau tana pa-wuangu-ha da kabihu Ihirailu. 
8Nuna na tana ka manguna na maningu kawahangu-ya na ma-katangu pareta 
la tana Ihirailu, ka àmbu nahili kapadihu rayatu, tàka na nyuna na tana na 
marihi nawua-ya ka namangu-nya kabihu-kabihu Ihirailu. 

Da wai ngera maningu kawahangu ma-katangu pareta 

9Napanii i MIRI Hupu Majangga, “Jiaka-njawa da njalami, ha dimi maningu 
kawa-hangu la Ihirailu! Pànjangu-wa pa-kapidihu rayatu ba àtalu pa-luangu-
mi lima. Wundawa ma-padeningu dàngu mamola. Màtangu langàtaka-ma 
pahili wànggaya na banjaru-nggu welingu la tanada nyuda. Nyungga yia, 
MIRI Hupu Majangga mawua-nggainya na pareta nuna lai nyimi. 
10Pakiwa timbangu dàngu takaru ma-padeningu: 
11Hau epa pa-takaru wàngu mamàdu lupangu-ma na-pahama na ihina dàngu 
hau mbàtu pa-takaru wàngu mapawai. Lupangu-ma tàpu wànya hau homiru. 
Ba tuna, lupangu-ma tuna yia bàdi nuda da hukutu: 1 homiru = 10 epa = 10 
mbàtu. 
12Na timbangu-mi lupangu-ma tuna yia bàdi: 1 hikalu = 20 nggera 1 mina = 
60 hikalu 
13-15Yiana na lata hukutu ka kawuku-ha da hunggu maraku: uhu nggàndumu: 
1/60 welingu la ihi raïngu-mu uhu kanu: 1/60 welingu la ihi raïngu-mu mina 
haitungu: 1/100 welingu la ihida da pingi ai - pingi ai. (Hukutu wànja mbàtu: 
10 mbàtu = 1 homiru = 1 kòru) mbimbi: heu mbimbi welingu la nimbihu 
200 ngiu. Lupangu-ma nyimi iwotu hunggu maraku uhu nggàndumu, hunggu 

maraku patunu, dàngu hunggu maraku papeku wàngu ka da-jàmangu da 
njalami. Nyungga yia, MIRI Hupu Majangga ma-wuangu pareta rukuna nuna. 
16Mbuu ndàba na mangia-nya na tana lupangu-ma dangàndi-ha la maningu 
kawahangu na ma-pareta Ihirailu nuda da hunggu maraku. 
17Nyunaka na mangera-nya na pa-yemangu banda nduma kameti maraku 
patunu dàngu ngara pangangu-ka nduma hunggu maraku uhu nggàndumu 
dàngu hunggu maraku angguru ndumana mbuu ndàba na banjaru Ihirailu la 
lodu - lodu bokulu, la mbabunya na Wulangu Bidi, da lodu Hangahu dàngu 
da lodu - lodu bokulu hawiangu. Lupangu-ma nyuna na-payemangu kameti 
maraku podahu njala, hunggu maraku uhu nggàndumu, hunggu maraku 
patunu, dàngu hunggu maraku papeku wàngu pakarai wàngu jàmangu njala 
nduma banjaru Ihirailu,” wàna. 

Da lodu bokulu 
(Lu. 12:1-20; Part. 23:33-43) 

18I MIRI Hupu Majangga napanii-nya na banjaru-na, “La tànggalu hau 
wulangu hau, lupangu-ma ipamatua-ya na Umanggu bai wàngu pawotu 
maraku heu hapi mini manda ningu nyurangu. 
19Lupangu-ma na wai ria podahu njala nuna napiti-ya paraï ratu, hi naperi-
nja da kambaniru Umanggu, dàngumbu da patu kabihu-na na ngia pawotu 
maraku, dàngu da kambaniru pindu bokulu ma-orangu la talora mbara dalu. 
20Wunda-mbuya na ma-hamangu la tànggalu pihu wulangu nuna, nduma 
nimbihu tau na mambàda wunda njala dàngu nda harawuku-na jàka ndia 
dàngu nda pinanya. Wàngu matungu nuduka napa bai mangganya na matua-
na na Umanggu. 
21La tànggalu hakambulu patu wulangu hau lupangu-ma imbabunya na remi 
Paha. Pihu mbua lodu mandaina lupangu-ma mbuu ndàba-na na tau 
nangangu roti nda patai wolungu. 
22La lodu kawunga-na, lupangu-ma nawotu maraku na maningu kawahangu 
pa-pareta heu hapi mini pa-podahu wàngu njala nduma wikina dàngu nduma 
nggubulu na rayatu. 

23Nu ba mbabu pihu mbua lodu, lupangu-ma nimbihu lodu nawotu maraku 
lai MIRI pihu ngiu hapi mini dàngu pihu ngiu mbimbi bumbu manda ningu 
nyurada, hi tunu mangu heunja. Nimbihu lodu lupangu-mbu nawotu maraku 
heu kamàmbi bumbu nduma kameti maraku jàmangu njala. 
24Hinggilu-da nuda, lupangu-ma wotu maraku 17,5 litaru uhu nggàndumu 
nimbihu hapi mini dàngu tailu litaru mina haitungu nimbihu kamàmbi 
bumbu. 
25La mbabu Maü Ma-paraungu, na pa-pakiringu la tànggalu hakambulu lima 
wulangu pihu, nimbihu lodu la pihu mbua lodu lupangu-ma nawotu maraku 
ma-hamangu na maningu kawahangu, nu da maraku jàmangu njala, maraku 
patunu, dàngu maraku uhu nggàndumu lupa mina haitungu,” wàna. 

Yahakialu 46 

Na maningu kawahangu dàngu da kalaratu mbabu 

1Napanii i MIRI Hupu Majangga, “Na pindu bokulu pahunga lodu na ma-
orangu la talora mbara dalu lupangu-ma pa-daingu kabitangu-na la nomu 
mbua lodu ràma. Na pindu nuna mbulungu la lodu Hangahu dàngu la mbabu 
Wulangu Bidia hi peku la pa-bunggahu-ya. 
2La lodu nuda na maningu kawahangu nalii ningu la rowa bokulu ba natama-
ya welingu la talora mbara lua la hambeli hi na-ndolaku la lihi kambaniru 
pindu bokulu, ba talànga wotu-daha da maraku patunu dàngu da maraku 
papeku wàngu welingu la maningu kawahangu paraï da ratu. Nu la pindu 
bokulu lupangu-ma na patika dàngu na-marubuku-nya i MIRI, hi namangu 
palaku. Hàlaka na, àmbu bita-dunya lundu rudungu na pindu bokulu. 
3La hangga pindu bokulu nunambu, lupangu-ma mbuu ndàba na rayatu da 
patika pa-marubuku-nya i MIRI la nimbihu lodu Hangahu dàngu la Mbabu 
Wulangu Bidi. 
4La lodu Hangahu lupangu-ma nawotu maraku patunu lai MIRI na maningu 
kawahangu nomu ngiu ana mbimbi dàngu heu mbimbi bumbu, mbuu 
ndàbada nuda àmbu ningudu nyurada. 

5Karia-na na mbimbi bumbu lupangu-mbu nawotu maraku uhu nggàndumu 
17,5 litaru; karia-da da nimbihu ana mbimbi, lupangu-ma nawotu maraku 
uhu nggàndumu pira bia pambuha-na. Nimbihu-da da maraku uhu 
nggàndumu lupangu-ma wotu pa-karia-nja maraku mina haitungu tailu 
litaru. 
6La Mbabu Wulangu Bidi, da maraku nuda lupangu-ma ka heu hapi mini, 
nomu ngiu ana mbimbi dàngu heu mbimbi bumbu, mbuu ndàbada àmbu 
ningudu nyurada. 
7Nimbihu hapi mini dàngu mbimbi bumbu, lupangu-ma nawotu pa-karia-nja 
maraku uhu nggàndumu maràngga 17,5 litaru, dàngu karia-da da nimbihu 
ana mbimbi, pira bia pambuha-na. Nimbihu-da da maraku uhu nggàndumu 
lupangu-ma nawotu pa-karia-nja maraku mina haitungu tailu litaru. 
8Jàka nalua pa-lumungu la Umanggu na maningu kawahangu, lupangu-ma 
nali ningu la rowa bokulu ba natama, hamangui ba nabeli lai numbuya nali 
ningu. 
9Hauya duna, jàka namai na rayatu la lodu - lodu bokulu palumu-nya i MIRI, 
nyuda da mali ningu li pindu bokulu mbara dia ba datama, ba dabeli 
lupangu-ma dali ningu la pindu bokulu mbara luru ba dahàla ka pa-lumungu. 
Tàka nyuda da mali la pindu bokulu mbara luru ba datama, ba dabeli-ha; 
lupangu-ma dali ningu la pindu bokulu mbara dia. Àmbu pahia-dunja da tau 
la ànda tamada ba dabeli-ha. Lupangu-ma dabeli li ningu la pindu bokulu 
mbara papana. 
10Lupangu-ma na maningu kawahangu natama karia-nya na rayatu la Umana 
i MIRI dàngu dabeli pa-kariangu-mbu. 
11La lodu - lodu mbabu dàngu lodu remi, nimbihu hapi mini dàngu nimbihu 
mbimbi bumbu lupangu-ma wotu pa-karia-nja 17,5 litaru uhu nggàndumu, 
tàka kariada da nimbihu ana mbimbi pira bia pambuha-na na tau na ma-
lumungu. Nimbihu maraku uhu nggàndumu lupangu-ma watu pa-karia-nja 
maraku mina haitungu tailu litaru. 

12Jàka na-mbuhangu pawotu maraku wàngu etina lai MIRI na maningu 
kawahangu, ka kameti maraku patunu-ya hamangui ka kameti maraku 
papeku wànguya, lupangu-ma bowanya na pindu pahunga lodu na ma-
hanggangu la talora mbara dalu ndumana nyuna. Ba nawotu-ya na kameti 
maraku nuna lupangu-ma na-pahama na pawunda-na hama tuna la lodu 
Hangahu, na nyuna jàka mbàda beli-naka, lupangu-ma bita belinya nuna na 
pindu bokulu,” wàna. 

Da maraku nimbihu lodu 

13Napanii i MIRI, “Nimbihu lodu la mbaru, lupangu-ma wotunya kameti 
maraku patunu i MIRI heu ana mbimbi mahau ndauna dàngu manda ningu 
nyurana. 
14Hinggilu-na nu, lupangu wotumbu la nimbihu mbaru dàmbu kilu uhu 
nggàndumu dàngu hau litaru mina haitungu, ka pa-haüru-nya na uhu 
nggàndumu pawotu mànu nimbihu lodu lai MIRI; na kalaratu nuna na-
pangalangu lundu nu - numa. 
15Nimbihu mbaru lupangu-ma wotunya maraku i MIRI: heu ana mbimbi, 
maraku uhu nggàndumu dàngu mina haitungu,” wàna. 

Na tana mangu maràmba 

16Na-wuangu pareta i MIRI Hupu Majangga, “Jàka nawua-ya hawiangu na 
tana kangeha-na paraïna maningu kawahangu na ma-pareta la haàtu anana 
mini, nuna na tana manguna na anana mini-yaka dàngu mangu ihi uma-
nanya. 
17Na nyuna jàka nawua-ya hawiangu na tana kangeha-na paraïna nuna na 
maningu kawahangu la haàtu atana, nuna na tana namangu belinya paraïna 
nuna na maningu kawahangu la Ndaungu Pa-belingu. Nuna na tana 
manguna nyunaya dàngu mbulungu nyuna-a dàngu da anana mini da 
mapeku pamangu pangala-nya nuna na tana. 
18Nda peku-ana nuna na maningu kawahangu papiti ana hawutu mangu 
kangeha rayatu-na. Mbulungu tana kangeha wikina nyuna-ma-a bàdi hi peku 

wua-nanja da anana mini hi nda haàtu-a banjaru-nggu pa-pahewangu 
welingu la tana manguna,” wàna. 

Da uma aü la Umana i Miri 

19Tunaka nu nali karia-ngga la pindu lihina na pindu bokulu paraingu nuna 
na tau mini patama-nja da kuru - kurungu matua da ma-hanggangu hu dia. 
Nuda da kurungu pa-payemangu nduma ratuha. Na-patuji hanggangu la 
rowa mangia hupu la patama lodu nuna na tau mini, 
20hi napanii, “La pangia lai niha da-manahu ningu maraku podahu njala 
dàngu maraku pa-belingu runggi da ratu. Da maraku uhu nggàndumu lai 
nimbu na ngia pa-handara-nja ka àmbu ningu ana hawutu welingu la maraku 
nuna pangàndi la talora mbara lua la hambeli hi na hanggàmaru na 
rayatu,” wàna. 
21-22Hàlaka nu hi na-kariangga la talora mbara lua la hambeli hi na-paita-
ngga ba maràngga ningu talora marihi kudu la patu mbua kabihu-na, 20 
metiru nunjuna dàngu 15 metiru ndàbaru-na. 
23Nimbihu-da nuda da talora da-winggiru-nja dindi watu, dàngu ningu 
tuluru-da nuda da dindi watu. 
24Napanii-ngga nuna na tau mini, “Yiada jiahaka da uma aü ngia pa-manahu-
daha da kameti maraku rayatu paraï da ma-paloku la Umana i MIRI,” wàna. 

Yahakialu 47 

Na mata wai la Umana i MIRI 

1Na-karia belingga paraïna nuna na tau mini la pindu tama la Umana i MIRI. 
Ku-itangu wai ma-lulungu welingu la lumbu pindu nuna hanggangu la 
pahunga lodu, hama tuna na Umana i MIRI ba na-hanggangu la pahunga 
lodumbu. Nuna na wai na lulungu welingu la lumbu pàlaku pindu Umana i 
MIRI mbara luru nali ningu la karaha mbara luruna na ngia pawotu maraku. 
2Hàlaka nu na-karia-ngga paluhu li ningu la pindu bokulu mbara dia paraïna 
nuna na tau mini hi nangàndi-ka la pindu bokulu pahunga lodu. Nuna na 
ana luku na-lulungu la karaha mbara luruna na pindu bokulu nuna. 

3Ba dàngu hukutu wànguna ai hukutu-na, karia-nanggaka paraïna nuna na 
tau mini ba ma-namatu arihu luku hanggangu la pahunga lodu lima ngahu 
metiru marauna, hi na-paràhangga papala. Lai nu hupu kawudu kawita-aya 
na waina. 
4Hàla nahili hukutu lima ngahu metiru, tàka lai nu hupu kambàku-ya na 
waina. Nahili hukutu lima ngahu metiru, tàka hupu bànggiya na waina. 
5Nahili handàkangu pa-hukutu 500 metiru, tàka lai nu lalu manjolungu-naka 
na waina ka palaya la wihi. Jàka mbuhangu papala, wàngu pangeni-maka 
bàdi. 
6Hi napanii-ngga nuna na tau mini, “Ha duma tau nda payatangu, hamata 
pahàmu-nja yiada mbuu ndàbada,” wànangga. Hàlaka nu na-karia belingga 
namatu luku, 
7hi ku-itangu ai madira danguha la karaha hapapa - hapapa-na nuna na luku. 
8Napanii-ngga nyungga, “Yiana na luku naliya na tana yiana ba na-lulungu 
hanggangu la pahunga lodu hi naliya na Lolangu Yorundangu hanggangu la 
Tehiku Meti. Jàka natàka-ka la Tehiku Meti na waina, ka pahilu-nanyaka wai 
kàba nuna na wai tehiku mambàru. 
9La nggi biaya na-lulungu ningu yiana na luku, lai numbu napa ba ningu 
ndàba iyangu dàngu banda hawiangu. Napa na pakàba-ya na waina na 
Tehiku Meti, dàngu la nggi biaya na-lulungu ningu nuna na wai, lai numbu 
napa ba ninya na luri. 
10Welingu la katiku-da da luku la Eni-Nggendi lundu la katiku-da da luku la 
Eni-Ekilaïmu nawàngu pa-kapitilu na tau majala ba dadengi jalada la hi - 
hingida lai nu. Mbuu ndàba na ngara iyangu-ka ni ndàbanja napa lai nu, 
hama tuna da maninja la Tehiku Padua. 
11Na nyuna na wai la ma-pakahala ma-nangangu dàngu na wai kalibuku la 
hingi-naka nuna na tehiku nda nakàba-a, tàka pa-daingu-mana ba pangia 
mehiya. 

12La hi - hinggi-naka hapapa - hapapa nuna na luku natumbu-nya ma - màtu 
pingi wua ai pangangu. Nda ana malaï-mada da rauda nuda da pingi ai, 
dàngu nda ana njàpu-mada da wuada. Nimbihu wulangu nuda da pingi ai ba 
datuu wua bidida, nadu na wai ma-mangàpahu-nja ba lulungu welina la 
Umana i MIRI. Da wuada pangangu-ha tàka da rauda danjadi muru,” wàna. 

Da padira tana 

13Napanii i MIRI Hupu Majangga, “Yiada-haka da padira tana da pa-
paberingu napa la hakambulu dàmbu kabihu Ihirailu. Na kabihu-na i Yuhupu 
na-ngalangu dua ngia. 
14Mbàda harangu-ngguka ba lupangu-ma kuwua-nja napa nuna na tana la 
boku la mangilu-mi. Jia ba tuna, piti-yawa kai paberi dàngu hàmu-minya 
dimi nuna na tana. 
15Na padira mbara diana napiti welingu la Tehiku Padua hanggangu la 
pahunga lodu lundu la paraingu Hetilungu, hanggangu la Hamàtu, na-
pangalangu la paraingu Hendàtu, 
16la Mbirota dàngu Hipuraïmu (da pangia-da nuda da paraingu ba ndedi 
patàka-nya la Ndamàhiku welingu la Hamàtu), hàla hi mangupa la paraingu 
Hahàru-Enàngu, la padira-na na paraingu Hauràngu. 
17Ba tuna, na padira mbara diana napiti welingu la Tehiku Padua hanggangu 
la pahunga lodu, la paraingu Hahàru-Enàngu; la mbara dia welingu la padira 
nuna-duyaka na ngabana la Ndamàhiku dàngu la Hamàtu. 
18Na padira la pahunga lodu na-hanggangu hu luru, welingu la hau pangia 
ba ndedi patàka-nya la Ndamàhiku welingu la Hauràngu. Ba tuna na Luku 
Yorundangu jia-yaka na padira tana Ihirailu la patama loduna dàngu na 
Nggiliatu la pahunga loduna, lundu la Tamàru la hingi Tehiku Meti. 
19Na padira mbara luru na-hanggangu la patama lodu harangu hibitungu 
hakudu hu luru, welingu la Tamàru hanggangu la mata wai Kandihu-
Marimba, hàla hi na-hanggangu la patama lodu harangu hibitungu hakudu 
hu dia nàhu la padira Mehiru lundu la Tehiku Padua. 

20Na padira la patama lodu jiaya na Tehiku Padua, hàla hi-hanggangu hu dia 
la hau pangia la patama loduna welingu la ànda tama la Hamàtu. 
21Paberi-nyawa dimi na tana dua wikimi, pa-namatu-nja da kabihu Ihirailu; 
22dàngu mangu-mami-nyaka dimi nuna na tana lundu nu - nu. Da tau 
hangàdangu da ma-ndàdiku pa-daingu la hongami dàngu ningu anada 
madedi lai nu, lupangu-ma da-ngalangu-mbu nduma-da welingu la tana 
nuna. Lupangu-ma padiha-ha hama tuna ba tau Ihirailu weli wingungu-ha, 
dàngu lupangu-mbu pa-patamangu-ha nyuda la undi ka da-ngalangu tana ba 
pa-beringu tana la tau Ihirailu. 
23Nimbihu-na na tau hangàdangu mangia-nya na tana lupangu-ma pawua 
pa-pohungu-ha tana dàngu kabihu Ihirailu la ngia pa-ndàdiku-da. Nyungga 
yia, MIRI Hupu Majangga mambàda panii,” wàna. 

Yahakialu 48 

Na pa-beringu tana la kabihu - kabihu Ihirailu 

1-7Na padira tana mbara dia na-tayili hanggangu la pahunga lodu, piti 
welingu la Tehiku Padua hanggangu la paraingu Hetilungu, na ànda tama la 
Hamàtu, la paraingu Hahàru-Enàngu, lundu la padira paraingu Ndamàhiku 
dàngu paraingu Hamàtu. Da kabihu da ma-pandàkingu yiada lupangu-ma 
da-ngalangu hangia welingu la tana matayilingu welingu la padira pahunga 
lodu hanggangu la patama lodu lundu la Tehiku Padua, tuna nu na pa-
ndàkingu-da piti weli diangu hanggangu hu luru: Ndàngu Ahiaru Nàputali 
Manahi Epuraïmu Rumbingu Yahunda 

Na pangia pa-pahinggilu la puhuna nuna na tana 

8Na marihi welingu la tana nuna lupangu-ma pa-kawàri-ya nduma ma-
paihikungu. Na nunjuna lupangu-ma 12,5 kilu metiru piti welingu la padira 
mbara dia lundu hu luru. Na padira pahunga loduna dàngu patama loduna 
lupangu-ma da-pahama marau dàngu da kaloka pa-wuangu-ha da kabihu 
Ihirailu. Lai nuya napa na ngia pa-pahada ninya na Umana i MIRI. 

9Hawiangu welingu la ngaba tana nuna pa-pahinggilu-ya ndumana i MIRI, 
nu na ha-kaloka tana maninya la puhuna na tana, 12,5 kilu metiru nunjuna 
dàngu hakambulu kilu metiru ndàbaru-na. 
10La padua-na nuna na tana napa pa-pahadangu-ya na Umana i MIRI. Da ratu 
lupangu-ma da-ngalangu ndumada welingu la tana ma-matua nuna. Na 
ndumada nyuda 12,5 kilu metiru-na welingu la karaha pahunga loduna 
hanggangu la patama lodu, dàngu lima kilu metiru-na welingu la karaha 
mbara diana hanggangu hu luru. 
11Na pangia pa-pahinggilu nuna napa ka manguda da ratu ana umbuku-na i 
Handuku-ya. Nyuda duda mbàda lumu dàngu tuturu-danyaka i MIRI dàngu 
nda hama tuda da tau Lewi angu kabihu-da, da manjala karia-nja da tau 
Ihirailu hawiangu. 
12Jia ba tuna nyuda duda da ana umbuku-na i Handuku pa-pahinggilu 
mehangu tanaha ba wuanja, la pera tana pawua-nja da tau Lewi. Tàka na 
tana pa-pahinggilu nuna kanjupu matua-ya. 
13Nuna na tana tau Lewi 12,5 kilu metiru nunjuna welingu la pahunga lodu 
lundu la patama lodu, tàka na ndàbaru-na lima kilu metiru-na weli diangu 
lundu hu luru dàngu la pera tanada da ratuya na pangia-na. 
14Mili ana hapangga-a welingu la tana nuna àmbu jia dangga-dudanya jàka 
ndia àmbu jia njepa-dudanya; na tana na marihi hàmu la tana Ihirailu nda 
peku-ana pa-haleli la lima tau hawiangu, nadu ba pa-pahinggilu ndumana i 
MIRI-duyaka nuna na tana hi manguna Nyunaya. 
15Mbara luru welingu la tana pa-pahinggilu nuna, ninyapa na marihi ba 12,5 
kilu metiru-na nunjuna dàngu 2,5 kilu metiru-na ndàbaru-na. Nuna nu nda 
na-matua-a dàngu pekuna ka nangia-nya rayatu dàngu ka maràda rumbaya, 
la padua-na lupangu-ma pahada-nya hau paraingu. 
16Nuna na paraingu lupangu-ma na-kapatungu kabihu-na bàdi, nimbihu 
karaha-na 2,25 kilu metiru hukutu-na. 

17La winggiru mbutana nuna na paraingu lupangu-ma ka ningu ma-
wailangu-na bàdi ma-125 metiru ndàbaru-na. 
18La pahunga dàngu la patama lodu welingu la paraingu nuna ningu ma-
wailangu-na da-maràngga 5x2,5 kilu metiru. Nuda da ma-wailangu da 
madàmbu-da lupangu-ma ka dapoka-ha woka bàdi paraï rayatu la paraingu 
nuna. 
19Da tau - tauka welingu la mbuu ndàba kabihu Ihirailu da mangia-nya nuna 
na paraingu pekuda papoka-ya nuna na tana. 
20Ba tuna, nggubulu-na na ngaba tana nuna, papohu-nya na tana pa-
pahinggilu dàngu na tana nduma paraingu, na-kapatungu kabihu-na, 12,5 
kilu metiru-na nimbihu karaha-na. 
21-22Na tana la patama dàngu la pahunga lodu welingu la pangia pa-
pahinggilu nduma Umana i MIRI, ndumada da ratu, da tau Lewi dàngu nuna 
na paraingu, jiaya na ndumada da maningu kawahangu da ma-katangu 
pareta. La pahunga loduna nuna na tana na tayilingu lundu la padira 
pahunga loduya, tàka la patama loduna lundu la Tehiku Padua-ya, tàka 
nangia padua welingu la tana Yahunda hanggangu la tana Mbanyamingu. 

Tana nduma da kabihu hawiangu 

23-27Na tana mbaru luru welingu nu na tana pa-pahinggilu, nduma da kabihu 
hawiangu-ya. Na lerangu-na nuna na tana napiti welingu la padira pahunga 
lodu nahanggangu la patama lodu lundu la Tehiku Padua, dàngu tuna yia ba 
paberi-nya piti weli diangu hanggangu hu luru: Mbanyamingu Hamiungu 
Ihakàru Hembulungu Nggàtu 
28Mbara luru welingu la tana Nggàtu ninya na padira mapiti welingu la tuba 
patama loduna harangu hibitungu hu luruna na Tamàru lundu nàhuya la 
mata wai Kandihu-Marimba, hàla hi nàhuya la patama lodu harangu 
hibitungu hu dia nàhu la padira Mehiru lundu la Tehiku Padua. 
29Napanii i MIRI Hupu Majangga, “Tuna nu ba paberi-nya nuna na tana la 
kabihu - kabihu Ihirailu,” wàna. 

Da pindu bokulu Yeruhali 

30-34Da pindu tama la paraingu Yeruhali hakambulu dàmbuda. Da kangeli-na 
da mapatu-da da-maràngga 2,25 kilu metiru hukutu-da, dàngu ta - tailu pindu 
bokulu-da. Nimbihu pindu bokulu pa-patamungu tamu hau kabihu Ihirailu-
ya. Da pindu bokulu mbara dia datamu-nja i Rumbingu, i Yahunda, dàngu i 
Lewi; da pindu bokulu la kangeli pahunga lodu, datamu-nja i Yuhupu, i 
Mbanyamingu, dàngu i Ndàngu; la kangeli mbara luru tamuda i Hamiungu, 
i Ihakàru dàngu i Hembulungu-ha; tàka la kangeli patama lodu datamu-nja i 
Nggàtu, i Ahiaru, dàngu i Nàputali. 
35Nggubulu-na nu na kangeli 9 kilu metiru-na marauna. Dàngu piti welingu 
la rehi nàhu, na-patamu-nya tau, “I MIRI NINYA LAI NU!” wànanya. 

Ndanialu 

Ndanialu 1 

NA NGALA LURIDA I NDANIALU DÀNGU DA ANGUNA 
1:1–6:28 

Da bidi mini Yahundi la uma maràmba i Nembukatunehàru 

1Tailu mbua ndaungu la hambeli pareta-nanya na Yahunda paraïna Maràmba 
Yuyakimu, i Nembukatunehàru nanjungu-nya na parai Yeruhali dàngu hi na-
nggupulu-ya. 
2I MIRI na-pahia-nya nyuna pa-pakàku-ya na Maràmba Yuyakimu dàngu la 
paramba-nja hawiangu da kanaingu pa-wilingu la Umana i MIRI. Da tau pa-
tanawangu nangàndi-ha la uma marapu-na la Mbambilu, tàka da kanaingu, 
paramba-na, na-pahàmu-ha la nggu - nggudangu nu la uma marapu. 
3Tunaka nu na maràmba nawua-nya pareta i Àhapenàhu na ngora kuru uma 
maràmba, ka napindi tau tanawangu welingu la Ihirailu nda pira bidi mini 
wàla maràmba jàka ndia ma-kabihu tau bokulu-kai. 
4Nyuda nu lupangu-ma bidi mini manda ningu nyurangu-ha bàdi. Lupangu-
ma da-paràka miningu, natoma hàmu na hakola-da, halimu kotu dàngu 
nadangu da papida dàngu ma-paràkangu papawai ngaba la uma maràmba. 
Lupangu-ma i Àhapenàhu na-papeka-nja nyuda padiha dàngu pa-tulihu hilu 
Mbambilu. 
5Na kawuku-mbuya na maràmba da pangangu da pa-ngunungu ndumada 
nyuda nu na pahama-ma bàdi dàngu da pa-paloku-nja da ihi umana na 
maràmba. Ba hàlaka pa-pandama-nja tailu mbua ndaungu, lupangu-ma 
nyuda nu dalua la hangga maràmba ka dapawai ngaba la uma maràmba. 
6La hongada da bidi mini nuda nimbunya i Ndanialu, i Hananya, i Mihailu 
dàngu i Aharia, mbuu ndàbada welingu la kabihu Yahunda-ha. 
7Na ngora kuru uma maràmba na-pahilu-nja da tamuda nyuda, hi da-
tamungu Mbelutaharu, Hàndaràku, Meha dàngu i Ambitunenggu. 
8-9Wàngu pa-ndulangu-na i Ala, nanamu dàngu nambuha-nya i Ndanialu 
paraïna i Ahapenahu. I Ndanialu kita-mananya na etina, panda kajari wikina 

wàngu pangangu dàngu wai angguru welingu la uma maràmba, tuna nuduka 
hi nakarai lai Àhapenàhu ka peku ngalangu-na pangangu hawiangu. 
10Paraï pa-mangàdatu-nya na maràmba, panii-nanyaka i Àhapenàhu, “Na 
maràmba wikima ma-kawuku-ya na pangangu na pangunungumu, jia ba 
tuna pa-namatu-nya na patàpu-na jàka na-kawawaku na hayandalu-mu 
welingu la bidi mini hawiangu ba itakau, jiangu-maka duku napa na-pameti-
ka nyungga,” wàna. 
11Tunaka nu i Ndanialu napanii wànya rukuna nuna la matanggu dai na pa-
pangaba-na i Àhapenàhu pa-tanara-ha i Ndanialu dàngu da anguna da 
madua haàtu-da, 
12“Kamanggamawa nyuma hakambulu lodu; wua bia-nggama rii murua 
dàngu waia ka mangangu mangunungu. 
13La hambeli hakambulu lodu, pamenja-nggama dàngu da bidi mini 
mangangu pangangu pa-kawuku-na na maràmba, hàlaka nu kau botaya 
palata-nya na kinjumu-nggama,” wàna. 
14Na matanggu dai na patunju-ya dàngu hi nakama-nja la hakambulu lodu. 
15Ba natoma-ka na rehi, nyuda nu da rihi hayandalu dàngu darihi pariipa ba 
itaha welingu la bidi mini mambàda ngalangu pangangu welingu la menja 
maràmba. 
16Piti welingu la rehi nu nda na-paloku-anjapa pangangu pa-ngunungu da 
pa-kawuku-na na maràmba paraïna na matanggu dai, mbulungu rii muru 
dàngu wai jua-maaka. 
17I Ala nawua-nja da bidi mini nuda pa-kapatu-da manggàna dàngu hupu 
pingu lawiti luluku dàngu papingu wàngu. Hinggilu-da nuda i Ndanialu pa-
wuangu pingu-mbuya la pa-kalokangu harii mata dàngu manggadipangu. 
18La hupu njàpuna na tailu mbua ndaungu na rehi pa-pekangu pa-kawuku-
na na maràmba, karia-nanjaka paraïna i Àhapenàhu mbuu ndàbada da bidi 
mini nuda palua la hanggana na Maràmba Nembukatunehàru. 

19Ba hàlaka pa-pa-katanangu dàngu nyuda mbuu ndàbada nalàda-ya paraïna 
na maràmba ba dira pinguha i Ndanialu, i Hananya, i Mihailu dàngu i Aharia 
la mbuu ndàba kaloka ràma welingu la anguda hawiangu. Ka pa-kiringu-
danyaka papawai ngaba la uma maràmba. 
20Handàka patàka - handàka pa-tàkangu-na lii pa-lumungu na maràmba ka 
pa-habola-ya dàngu ka kakaya, narongu-ha da panaungu dàngu da 
kanandingu-da da mapatu da bidi mini nuda, da-pa-hakambulungu parihi 
hàmu welingu la mbuu ndàbada da ma-manyura-ka dàngu da mapingu alimu 
la nggubulu pa-maràmba-na. 
21I Ndanialu daingu pangaba-na la uma maràmba lundu nabera-ya na 
Mbambilu paraïna Maràmba Korihu welingu la Perihia. 

Ndanialu 2 

Na manggadipangu-na i Nembukatunehàru 

1Handàka la hau rudungu ba dàmbu ndaunaka pa-pareta na Maràmba 
Nembukatunehàru, na-manggadipangu nyuna. Ruku na manggadipangu-na 
dira nda nguduya na etina, hi nda peku mahuru-na. 
2Jia ba tuna ka paau-nanjaka da ma-manyura, da mapingu alimu, da 
mapingu kabeli mata dàngu da tau mapingu - mapingu-ka, ka pa-habola-ya 
na manggadipangu-na. 
3Ba da ndolaku-ka la hangga, panii-nanyaka na maràmba, “Ku 
manggadipangu, hi nda nangudu na etinggu ba ku-rinjungu papinya na 
ihina!” wàna. 
4Tàka nyuda hi dahema wàngu hilu Aràmu, “Màta kau luri pa-daingu àruki 
ou miri lundu nu - nu! Peka-nggama-nyawa nuna na manggadipangu, ka ma-
pahabola-ya na ihina,” wàda. 
5Nahema na maràmba, “Mbàda bota-manggu-nyaka: Lupangu-ma bàdi nyimi 
ipeka-ngganya nuna na manggadipangu, hamangui na ihina. Tàka jàka ndai 
duluku, napa palàtaku-kai dàngu pa-nyungguru-ha da umami. 

6Tàka jàkai duluku, napa kuwua-nggai pawua juangu madira manandangu 
dàngu patembi halawàla-kai. Màla peka-yawa nàhu na manggadipangu-nggu 
pa-kariangu ihina!” wàna. 
7Hi dahili hema, “Peka pàku-nggamanya làti na manggadipangu miri, hàlaka 
nu ka ma-pahabola-ya na ihina,” wàda. 
8Ba narongu-yaka nuna ka hema-nanyaka na maràmba, “Langatàka nda 
nanjala-a na pa-pakaka-nggu. Nyimi naa ba pare - rehingu-aminya, bai 
pidunya ba kuwuku-ya 
9pahuku-nggai mbuu ndàbami wàngu hukungu ma-pahama jàka ndai duluku 
papanii-ngganya na manggadipangu. Pa-pahama-minya la pa-pangala 
tilangu pa-pakambàliku-ngga dàngu monu-minya ba ku-haleli-ya napa na 
botangu-nggu. Màla, peka-yawa nu na manggadipangu, ka pidunggu-nyaka 
napa bai ngalangu-mbu pa-pahabola-ya na ihina,” wànanja. 
10Dahema da ma-manyura, “La panggubulu awangu nda haàtu-a ma-
ngalangu papeka-ya nu na pawuku-mu, miri. Dàngu ndedi ningua haàtu 
maràmba, jiapa ka nggi tuna bokulu-na dàngu mangarangu-na, ma-karuhi 
ma-hamangu welingu la ma-manyura, la mapingu alimu, dàngu da tau 
mapingu - mapingu-ka la umana. 
11Nyumu dumu miri urinjunya na ma-kalutu halawàla. Nda haàtu-a ma-
ngalangu patàka-nya hinggilu-da da marapu, tàka nda da-ngiangu-a la honga 
tau pinu tana,” wàdanya. 
12Ba narongu-yaka nu ka dira mbeniya na maràmba hi na wuangu pareta pa-
pameti-ha mbuu ndàbada da mapingu da maninja la Mbambilu. 
13Tàka hi bobaru-ya na pareta, dàngu hi himbuha mbuu ndàbada da tau 
pingu - tau pingu hamangui i Ndanialu dàngu da anguna ka pameti-ha. 

I Ala nabuwa-nya i Ndanialu na manggadipangu dàngu na ihina 

14Tàka i Ndanialu hi nalua tomaya i Ariuku, na ngorada da karaha maràmba, 
na mambàda wai rehingu la pa-pahàra-nya na hukungu meti. Wàngu 
pananjarungu-na 

15na-paàrangu i Ndanialu lai nyuna, jàka nggikina duna hi na-wuangu pareta 
ma-mbàringu tungu nu na maràmba. Tàka i Ariuku napanii-nya i Ndanialu 
na mambàda tumbu. 
16Ka lu lua-nanyaka la maràmba i Ndanialu hi nakarai manggawangu ka pa-
habola-ya na ihina na manggadipangu. 
17Na pakarai-na pa-kataku-ya, tàka hi nabeli la umana i Ndanialu hi napanii-
nja i Hananya, i Mihailu dàngu i Aharia mbuu ndàbana nu na matumbu. 
18Na-paràha-nja pa-hamayangu lai Ala la awangu ka namila-nja eti nyuda 
dàngu ka nabuwa-ya na pànda pingu na manggadipangu. Ba tuna nu napa 
nyuda nda pahuku pameti karia-anjapa dàngu da mapingu - mapingu 
hawiangu. 
19La rudungu nuna i Ala napeka-nya i Ndanialu la harii mata nu na panda 
pingu. Ka wotu-nanyaka i Ala la awangu nyuna i Ndanialu, 
20“I Ala na-manggàna dàngu narihi talu, pa-wotungu-ya Nyuna lundu nu - 
nu! 
21Nyuna ma-kawuku ndaungu dàngu rehi, Nyuna na ma-kunggulungu dàngu 
na mawotu maningu kawahangu. Hili Nyunamai na ma-wuangu manggàna, 
dàngu ma-pakeingu kanandingu ma-jàngapu. 
22Nyuna nabuwa ma-kawiningu ma-tanjiku halawàla. Nyuna napiinya mbuu 
ndàba na matumbu la kanjidingu. Nyuna na-maringgi-nya hambila. 
23Ou, Ala palumu-da da boku la mangilu-nggu, Nyumu kuwotu-nggamu 
dàngu ku-pa-mangara-nggau. Bau wua-dungga manggàna dàngu màka. Na 
pakarai-ma mbàda pajia-munyaka. Dàngu nahema la maràmba mbàda pa-
itangu-muyaka,” wàna. 
Ba napeka-ya dàngu ba na-pahabola-ya na manggadipangu paraïna i Ndanialu 

24Hàlaka nu lua-nanyaka i Ndanialu lai Ariuku na pambàda pa-ngabangu pa-
pameti-ha da mapingu la Mbambilu. Napanii-nya nyuna paraïna i Ndanialu, 
“Àmbu pameti-duha da mapingu - mapingu. Karia-nggawa la hangga 
maràmba, ka kupeka-nya i tamu umbu na parinju-na la papinya,” wànanya. 

25Ka lu karia-nanyaka i Ndanialu palua la hanggana na Maràmba 
Nembukatunehàru paraïna i Ariuku hi napanii, “Mbàda hunggu-ngguka 
haàtu la honga tau Yahundi pa-patanawangu, ma-ngalangu papeka-ya na 
manggadipangu-mu miri,” wànanya. 
26Ka panii-nanyaka na maràmba lai Ndanialu na ma-tamungu Mbelutaharu-
mbu, “Mu-ngalangu dumu papeka-ngganya na manggadipangu-nggu?” 
wànanya. 
27Nahema i Ndanialu, “Ou na miringgu, nda ningua tau pingu, mapingu 
alimu, ma-manyura jàka ndia mapingu kandunu ma-ngalangu papeka-
nggaunya nuna miri. 
28Na nyuna la awangu ninya i Ala ma-ngalangu pabuwa-ya mbuu ndàba na 
ma-makawiningu, dàngu mbàda paniina-nggaunyaka nyumu miri jàka 
nggàraya na matumbu la rehi malamiri. Nàhu, pahia-nggawa ka ku-
pahabola-ya na manggadipangu dàngu na harii matamu bau mahuru nyumu 
miri. 
29Ba talànga mahuru-mu miri, mu-manggadipangu rukuna na rehi na 
manàmu-nya. I Ala na mabuwa mbuu ndàba ma-kawiningu na paita-
nggaunya nyumu miri jàka nggàraya napa na matumbu. 
30Yiana na ma-kawiningu pambàda buwa-yaka lai nyungga nda jia-aya ba 
ruku rihi pingunggu welingu la mbutana, tàka kapeku pimunya na ihi 
manggadipangu-mu miri dàngu kau jàngapu-mbuya na ihi etimu nyumu 
miri. 
31Yiana-yaka na harii mata na paita-mu miri: La hanggamu miri ninya hauna 
na kahala hada! Kanjupu bokulu-ya na kahala tau nuna, dàngu dira kajilaku-
ya tàka ba itaya kanjupu pa-maringgingu-ya. 
32Na katiku-na pa-pandoi welingu la àmahu rara ihi mbàngi-nanya, na 
kuruna dàngu da limana welingu la àmahu baraha, na puhu bànggina dàngu 
na kengana welingu la wuduha, 

33da winjuna welingu la bàhiha dàngu da wihina hawiangu welingu la 
bàhiha tàka hawiangui welingu la tana wurungu-ha. 
34Ba talànga tàngaru-munya nu miri, na-tambukalu welingu la karaha na hau 
watu bokulu, nda taua ma-jonggaru-ya, hi nanggàna-ya na kahala tau la 
wihina da pa-pandoi welingu la bàhi dàngu tana wurungu hi lundu da-
muburu. 
35La rehi nuna ba nanjoru na kahala tau hi pabundu bàhi, tana wurungu, 
wudu, àmahu bara dàngu àmahu rara bia-yaka na makabu mija hama 
kumburu tana la ngia pa-pàmbalungu uhu nggàndumu la wandu. Na pa-
bundungu nuna na hawuru ngàndiya ngilu, hi nda ana bii-ana kaweina. Tàka 
na watu bokulu ma-panjoru-ya na kahala tau nanjadi palindi bokulu hi 
napinu-ya na pinu tana nggubulu-na. 
36Tuna nu duka na manggadipangu-mu miri, tàka nàhu pa-habola-
nggunyaka na ihina. 
37Nyumu ma-mangarangu miri, jiakau maràmba-da mbuu ndàba da 
maràmba; nyumu miri jiakau ma-kanjupu kawaha. I Ala la awangu mbàda 
wuana-nggaunyaka nyumu miri yiana na pa-maràmba, na kawaha, na 
kapingatu, dàngu na bokulu. 
38Nyumu miri nawotu-kau pa-kawaha-ya la pinu tana maningu tauna dàngu 
la mbuu ndàba ma-hawurungu dàngu da banda hawiangu. Jia wiki-makauka 
nyumu miri na katiku àmahu rara nuna la kahala tau. 
39Tàka la hambeli hupu njàpuna na pa-maràmba-mu miri, napa na-
kawudaku na hili hau pa-maràmba na manda hama bokulu-na na pa-
maràmba-mu nyumu miri. La malamiri-na na-kawudaku na pa-maràmba pa-
tailu wàna na pa-paninu wai pamaü marangu la wudu la kahala tau nuna, 
na ma-kawaha-ya napa nggubulu na pinu tana. 
40Pa-ndàkingu-na napa na-kawudaku na-pamaràmba papatu wàna na ma-
kalatungu hama bàhiya. Dàngu hama tuna bàhi na ma-pamuburu dàngu pa-

kaweraku nggàra biaya, tuna numbu na pa-maràmba papatu wàna yiana 
napa na-pamuburu dàngu napa-kaweraku-ha da pa-maràmba hawiangu. 
41Da wihi dàngu da wua wihina na kahala tau da maweli-da la tana wurungu 
hawiangu tàka hawiangu ba welida la bàhi, na ihina la lodu malamiri napa 
na pa-maràmba nuna na pabi - biwangu. Na pa-maràmba nuna na kalatungu-
mbu ba na pa-korungu bàhidu na tana wurungu. 
42Da wua wihi hawiangu ba welida la bàhi tàka hawiangu ba welida la tana 
wurungu na ihina ninya hawiangu la ngaba tana pa-maràmba na ma-
kapingatu tàka hawiangu nda na-kapingatu-a. 
43Na pa-korungu-na na bàhi dàngu na tana wurungu tanda-nanya na pa-
maràmba nuna nakatikanguma pa-kapingatu wikina wàngu lalei mangoma 
pa-haürungu, tàka na katikangu-na nu kahewa-ma-ana, hama tunambu na 
bàhi ba nda na-ngalangu-a pa-paraï dàngu na tana wurungu. 
44La rehi pareta-da nuda da maràmba, i Ala la awangu natura-ya na hau pa-
maràmba na ma-torungu lundu nu - nu dàngu nggàra banjaru bia nda jia 
ngalangu-ana pa-pakàku-ya. Na pa-maràmba nuna napa na-pakabu na-
pamija-ha nuda mbuu ndàba da pa-maràmba hawiangu. 
45Hi ita-ma-dumunya nu miri ba nda ruku jonggaru-nanya lima taua, ba na-
tambukalu na hau na watu welingu la karaha hi nanggàna-ya dàngu na 
pamija-ya na kahala tau na ma-welingu la bàhi wudu, tana wurungu, àmahu 
bara dàngu àmahu rara nuna? I Ala na ma-bokulu napuru pekanggau nyumu 
miri jàka nggàraya napa na matumbu. Nuna na manggadipangu peku-mana 
la pawaiya dàngu ma-tubangu-maya na pa-kaloka-nggu,” wàna. 

I Ndanialu na-ngalangu himbalu-na welingu la maràmba 

46Ka marubuku-nanyaka na Maràmba Nembukatunehàru la hanggana i 
Ndanialu hi na-wuangu pareta ka tembiya i Ndanialu dàngu ka dawotu-nya 
kameti maraku patunu dàngu tanda maraku hawiangu. 
47Na panii na maràmba, “Langatàka, Ndanialu, na Alamu nuna hupu ma-
bokulu-ya la honga mbuu ndàba ala. Nyuna jiaya na ma-kawaha-ha mbuu 

ndàba da maràmba, dàngu na mabuwa mbuu ndàba pa-winingu. Nu hi 
kupinya ma bau ngalangu duka pa-pahabola-ya na pa-winingu yiana,” 
wànanya. 
48La hambeli-na nu nawua-nya wai ngaba ma-bokulu, dadangu da pawua 
juangu ma-manandangu pawua-nanya, dàngu nawotu-ya pa-nggumbunuru 
la Mbambilu dàngu natuya liku uru hupu majangga la mbuu ndàba ma-
madaü la uma maràmba. 
49Tàka pa-namatu-nya na pakarai-na i Ndanialu, na maràmba nawua-ya na 
pareta la porupenihu Mbambilu nuna lai Hàndaràku lai Meha dàngu lai 
Ambitunenggu, tàka i Ndanialu duna na-ndàdiku la uma maràmba. 

Ndanialu 3 

Na wuangu pareta i Nembukatunehàru ka na-marubuku-nya na kahala tau 
àmahu rara paraïna rayatu 

1La hau rehi pandoi-nanyaka hau kahala tau àmahu rara i Nembukatunehàru 
na janggana 27 metiru tàka na mbàlaru-na tika pa 3 metiru-na. Na-
pandolaku-ya la ma-ndidaru Ndura la porupinihu Mbambilu. 
2Tunaka nu na maràmba nadunda-nja mbuu ndàba da wakilu maràmba, da 
nggumbunuru, da mbupati da ama bokulu nanggara, da ma-pahàmu banda, 
da hakimu, da mahupu mapingu la uku, dàngu mbuu ndàbada da kapala 
ndaera ka ninja la lodu wunda lii pa-katua-ya na kahala tau pa-pandolaku-
na nuna. 
3Ba datàka ndàbaka dàngu ba da-ndolaku-ka la hanggana na kahala tau, 
4wara pa-wàndingu-nanyaka na karaha maràmba, “Angu mbuha ma-welingu 
la mbuu ndàba banjaru-mi, kabihu banjaru-mi dàngu hilumi! Patingi-nyawa 
yiana na pareta-na na maràmba: 
5Jàka nalingu na taropitu, hi da-pandutungu da lingu taleli, da jungga, da 
jungga rorahu, da jungga lamba, da taleli taropitu dàngu da li - linguda da 
malingu pa-mbabungu wàngu hawiangu, nyimi angu mbuha lupangu 

ipatika-ma bàdi pa-marubuku-nya na kahala tau àmahu rara pambàda pa-
ndolaku-na na Maràmba Nembukatunehàru. 
6Jàka nggamu manda nunjuya yiana na pareta, napa pa-ailulu ndauhaya la 
mata kalobungu ma-kandulangu,” wàna. 
7Tàka ba rongu-haka ba palingu-ha da malingu pambabu wàngu, da tau 
welingu la mbuu ndàba banjaru, kabihu banjaru dàngu hilu, patika-danyaka 
hi da-marubuku-nya na kahala tau àmahu rara nuna. 
Da matailu da anguna i Ndanialu pakàla-ha ba dapangga-ya na pareta maràmba 

8Da tau Mbambilu da ma-ndapira-da dayema-ya na manggawangu nuna ka 
pa-hanggamàru-ya na tau Yahundi. 
9Nyuda nu dapanii-nya na Maràmba Nembukatunehàru, “Màta àruki miri 
kau luri lundu nu - nu! 
10Nyumu wiki-maka miri, mambàda wuangu-ya na pareta jàka palingu-
kihaka da malingu da pambabu wàngu, lupangu-ma mbuu ndàba na tau na-
patika ka na-marubuku-nya na kahala tau àmahu rara, 
11tàka jàka nggamu manda nunjuya na pareta nuna napa pandauha-ya la 
mata kalobungu, ma-kandulangu ba wàmu. 
12Tàka da tau Yahundi ba nda pirada da pambàda wuamu wai ngaba pareta 
la porupinihu Mbambilu dapangga-ya na pareta-mu miri. Nyuda nu jiaha i 
Hàndaràku, i Meha dàngu i Ambitunenggu. Da tau nuda nda dabihu palumu-
nja da marapu-mu miri dàngu nda dabihu-mbu pa-marubuku-nya na kahala 
tau pa-pandolaku-mu miri,” wàda. 
13Ba narongu-yaka nuna na maràmba dira mbeniya, hi na-wuangu pareta ka 
karia-nja da tau matailu nuda la hanggana. 
14Na paàra-nja paraïna maràmba, “Oi Hàndaràku, Meha dàngu 
Ambitunenggu! Deningu-na dimi ba ndai bihua pa-marubuku-nja da marapu-
nggu dàngu ba ndai bihumbu pa-patika la hangga kahala tau àmahu rara 
pambàda pa-ndolaku-nggu? 

15Màla nàhu, mbuhangu dimi-nyaka pa-patika kai marubuku-nya na kahala 
tau jàka dalingu da malingu da pambabu wàngu? Jàka ndai bihu, napa pa-
ailulu ndauhakai la mata kalobungu ma-kandulangu. Dàngu nggi marapu-ya 
bàdi na ma-duluku pa-pahàla-kai welingu la kawaha-nggu?” wànanja. 
16Dahema i Hàndaràku, i Meha dàngu i Ambitunenggu, “Ou tamu umbu ma-
mangarangu, nda ma-kamangu-a duma pa-kahiri wikima. 
17Jàka na-duluku i Ala na palumu-ma pa-pahàla-kama welingu la mata 
kalobungu na ma-kandulangu dàngu welingu la kawaha-mu nyumu miri, 
lupangu-ma ba nawunda-ya. 
18Tàka jàka ngera hama tuna jàka nda nawunda-yakai, kau pinya miri nyuma 
duma nda jia lumu-amanja da marapu-mu miri dàngu nda ma-marubuku-
mbunya na kahala tau àmahu rara na pa-pandolaku-mu nyumu miri,” 
wàdanya. 

Ba huku pameti-ha i Hàndaràku, i Meha dàngu i Ambitunenggu 

19Ka mbumbaru-nanyaka na mbenina na Maràmba Nembukatunehàru lai 
Hàndaràku, i Meha dàngu i Ambitunenggu, hi lupa na rara ndiangu na 
matana. Wuangu-nanyaka pareta ka papihu wunda-kinya na rihi mbanana 
na mata kalobungu. 
20Hi na-paràhangu tau ma-kanjupu parii welingu la tanatara-na pahondu-ha 
i Hàndaràku, i Meha dàngu i Ambitunenggu dàngu ka ndauhaha la mata 
kalobungu na mambana. 
21Ka lu hondu jàritu-dahaka nuda da tau matailu dàngu mbinu pakida, nu 
dàngu kamenja-da, kalembi malaida, nggubida dàngu paki hawiangu-da, hi 
ndauhaha la mata kalobungu na ma-kandulangu. 
22Ba kanjupu pa-jàritungu-ya na pareta-na na maràmba, mbàda bonja dira 
matiki-danyaka na mbanana na mata kalobungu hi lupangu na roka epi na-
pameti-ha paraï pa-mutungu da tau madanda-nja i Hàndaràku, i Meha dàngu 
i Ambitunenggu la lihi mata kalobungu. 

23Tuna nu duka da tau matailu nuda ba dàngu hondu jàritu-ha ba da kanabu 
la mata kalobungu na ma-kandulangu. 
24Hi jia dira katàtaku-biaya na Maràmba Nembukatunehàru. Nalu hada 
parenggangu hi nawara-nja da panggawi-na, “Ka nda tau matailu-aha da 
pahondu nda kawai hi tandauha-ha la epi?” wànanja. Dahema, “Deningu-
mana miri,” wàda. 
25Nahema na maràmba, “Ka nggikina hi tau mapatu-haika da paita-nggu da 
ma-wenangu ni la epi? Nyuda nda pahondu-aha dàngu nda ana nggàra ehi-
ada. Tàka na papatu wàda hama tuna maranongu-ya na matana,” wàna. 

Da tau matailu pa-pahàla-ha hi paheinja pànggatu-da 

26Tàka i Nembukatunehàru nalua hi na-mareni-nya na katonga mata 
kalobungu hi nawara, “Oi Hàndaràku, Meha dàngu Ambitunenggu atana i 
Ala Hupu Majangga! Luhu-kaiwa welingu la mata kalobungu!” wànanja. Ka 
luhu-danyaka. 
27Mbuu ndàba da wakilu maràmba, da nggumbunuru, da mbupati, da 
panggawi - panggawi hawiangu da-karunggi-ha da tau matailu hi da itaha 
ba nda ana jonggaru-naha epi. Da lunggida nda da kehia, tàka da pakida nda 
da-mutungu-a, jiapa ka dawau kawuua ndiambu. 
28Ka panii-naka na maràmba, “Wotu-nyawa i Ala na palumu-da i Hàndaràku, 
i Meha dàngu i Ambitunenggu. Nyuna mambàda palewa papalewa-na pa-
pahàla-ha da tau matailu da atana da mawaiya Nyuna. Nyuda da pangga-
yaka na pareta-nggu dàngu da rihi mbuhangu-pa pameti welingu la 
pamarubukungu jàka ndia pa-lumungu nggàra marapu bia hinggilu-na na 
Ala wiki-mada duda. 
29Jia ba tuna, nàhu ku-wuangu pareta, nimbihu-na na tau welingu la nggàra 
banjaru, kabihu banjaru jàka ndia nggàra hilu biaya na ma-pawawa-ya na 
Alada i Hàndaràku, i Meha dàngu i Ambitunenggu, napa pala - làtaku-ya tàka 
hi nyungguru-ya na umana dàngu hi tuya pabundu watu. Nadu ba nda 

ningua marapu mamàka pawunda-ya na pambàda wundana i Ala nuna,” 
wàna. 
30Hàlaka nu hi napahei-nja pànggatu-da i Hàndaràku, i Meha dàngu i 
Ambitunenggu paraïna maràmba, hi danjadi mapawai ngaba mangia dita la 
porupinihu Mbambilu. 

Ndanialu 4 

Na manggadipangu pandua wunda wàna i Nembukatunehàru 

1Yiana-duyaka na pa-bobaru-na na Maràmba Nembukatunehàru na pa-
pangàndi-na la tau - tauka la mbuu ndàba banjaru, kabihu banjaru dàngu 
hilu la nggubulu-na na tana: “Tambi peku hàmu! 
2Ku-mbuhangu papekaya rukuna na pa-hangàtarungu dàngu na pa-
bànarungu na pambàda wundana i Ala Hupu Majangga lai nyungga. 
3Kanjupu bokulu-ya na pa-bànarungu pawunda-na! Kanjupu wirungu-ya na 
pa-hangàtarungu pa-patumbu-na! I Ala napa maràmba-ya ludu nu - nu. 
Nyuna na-katangu kawaha nda ningu dirana,” wàna. 
4Nyungga duku ka-ndàdiku dàngu mambiru-nggu la umanggu dàngu kuluri 
mbokaru. 
5Tàka la hau na rudungu ba talànga mahuru-nggu, ku-manggadipangu dàngu 
ku-ngalangu harii mata ma-pa-mangginggitu halawàla-ya na etinggu. 
6Tàka hi kupaau-nja da mapingu - mapingu da maninja la Mbambilu ka da-
pahabola-ngganya na ihina na manggadipangu. 
7Tàka ba damaika da ma-manyura, da mapingu alimu, da tau manggàna 
dàngu da mapingu kandunu dàngu ba kupeka-nja na manggadipangu, nda 
haàtu-ma ma-ngalangu pa-pahabola-ya na ihina. 
8La malamiri dehi mai-nanyaka i Ndanialu na pa-patamungu Mbelutaharu-
mbu hama tamuna na marapu-nggu. I Ndanialu dajuju-ya ngahuda da 
marapu matua. Kupeka-ya na manggadipangu-nggu lai nyunambu, 

9“Ha Mbelutaharu ngorada da tau manggàna, kupinggau nyumu ba dajuju-
kau ngahuda da marapu matua, tàka hi nda ningu pa-kawiningu ma-
kawiningu lai nyumu. Patingi-nyawa na manggadipangu-nggu dàngu pa-
habola-yawa na ihina. 
10Ba talànga mahuru-nggu kuita-ya hareti-na na pingi ai na matumbu la 
padua pinu tana. 
11Na pingi ai nuna kanjupu janggaya; na bokulu dàngu na-kapingatu na 
polana. Na kapuka-na natàka la awangu, hi peku ita ndàba-nanya tau la pinu 
tana. 
12Da rauna damuru hàmu dàngu dira ràjingu-ha da wuana, natoma ka 
nangangu na ma-mandapu-nya na pinu tana nggubulu-na. Da banda 
matàmba da-manyomba la lumbuna hi damaü dàngu da ma-hawurungu 
dawulu hibuda la kahanga-na. Dàngu mbuu ndàba na ngara maluri-ka 
dangangu wuana. 
13Ba talànga kanandi-nggunya nu na harii mata, kuita-ya na haàtu papalewa 
napuru welingu la awangu; hawanjiru dàngu rimangu-mananya ba itaya. 
14Wàngu pawàndingu-na napanii, ‘Pungguya nuna na pingi ai dàngu katoka-
ha da kahanga-na, pamunju-ha da rauna, dàngu hàbaru-nja da wuana. 
Wànggaha da banda ma-manyomba la lumbuna dàngu da ma-hawurungu da 
mawulu hibuda la kahanga-na. 
15Tàka màta bianya na kanjiru-na la unu tana. Hondu wànya nggili bàhi 
dàngu wudu ka màtanya la maràda pa-rumbangu. Màtanya ka nahini-ya wai 
hamburungu dàngu ka na-angunja da banda dàngu da ngara matumbu-ka. 
16Màtawa na paeti taungu-na ka na-panjilungu la paeti bandangu pihu mbua 
ndaungu mandaina. 
17Nuna duyaka na pabota-ma nyuma papalewa ma-rimangu dàngu ma-
hawanjiru. Na pawuku-ma màtawa na tau la nggi - nggini ka na-pajia-ya, ba 
jiaya i Ala Hupu Majangga ma-kawaha-ha da pa-maràmba tau pinu tana 

dàngu na pa-maràmba nuna nawua-ya lai nggamu bia na papindi-na jiapa-
kai ka la tau nda palingu ndoku!’ wàna. 
18Oi Mbelutaharu, nuna-duyaka na manggadipangu-nggu. Nàhu panii-
ngganya na ihina. Nda haàtu-ma welingu la mapi - pinguka da maninja la 
pa-maràmba-nggu ma-ngalangu papanii-ngganya, tàka nyumu mu-ngalangu, 
nadu ba dajuju-kau paraï da ngahuda da marapu ma-matua,” wànggunya. 

Na pahabola-nanya na ihi manggadipangu i Ndanialu 

19Ba narongu-yaka nuna, tàtaku wàna i Ndanialu i Mbelutaharu ba wàda-
mbunya, dàngu jiapa na-hangàtaru hanina nda pira mbàdiku-na. Tàka 
nyungga Maràmba Nembukatunehàru, kupanii-danya, “Oi Mbelutaharu, 
àmbu nda jia nguduna na etimu rukuna na manggadipangu dàngu na ihina,” 
wànggunya. Nahema i Mbelutaharu, “Dou na miringgu, dira hàmuya làti 
ngera hama tuna da matumbu - matumbu da panyura-na na manggadipangu 
ka nanggàna niha da muhumu miri, àmbu nyumudu miri. 
20Na pingi ai na paita-mu miri na madira janggaya, hi lupa natoma la awangu 
na kapuka-na, dàngu hi peku ita-nanya mbuu ndàbana na tau la pinu tana. 
21Da rauna damuru hàmu dàngu da-ràjingu da wuana hi natoma ka wuanya 
pangangu mbutana na ma-mandapu-nya na pinu tana. Da banda matàmba 
da-manyomba la lumbu maüna, dàngu da ma-hawurungu dawulu hibuda la 
kahanga-na. 
22Dou na miringgu, jia-makauka nyumu nu miri na pingi ai na majangga 
dàngu na ma-kapingatu. Na bokulu-mu miri na-bonjangu lundu toma la 
awangu dàngu na kawaha-mu miri na-làmbatu toma la hupu tana. 
23Uitangu-mbu miri haàtu papalewa mapuru welingu la awangu mapanii, 
‘Pungguya yiana na pingi ai dàngu patàlaru-ya, na nyuna màtanya na 
kanjiru-na ka na-ndàdiku la unu tana. Hondu wànya nggili bàhi dàngu wudu 
ka màtanya la maràda pa-rumbangu. Màtanya ka nahini-ya wai hamburungu 
dàngu ka na-angunja da banda pihu mbua ndaungu mandaina,’ ba wàna. 

24Dou na miringgu, yiana na ihina na harii mata nuna, dàngu yiana-ya na-
pabota-na i Ala Hupu Majangga na manggàna-ya na ngeramu miri. 
25Napa nyumu miri pawàngga-kau welingu la luri panggolu tau, tàka hiu luri 
la hongada da banda maràda. La ngala pihu mbua ndaungu nyumu miri 
ungangu rumba hama tuna hapi dàngu umahuru la mbila wailangu, hi nahini 
kau wai hamburungu. Hàlaka nu pajia-dumu-nyaka i Ala Hupu Majangga ba 
jiaya na ma-kawaha-ha da pa-maràmba tau pinu tana, dàngu na pa-maràmba 
nuna na wuaya lai nggamu bia na papindi-na. 
26Da papalewa da-wuangu pareta ka màta bianya na kanjiru-na nu na pingi 
ai la unu tana. Na ihina nuna, nyumu miri ba hili maràmba beli-kaupa bau 
hàlaka miri papajia-ya ba jiaya i Ala na ma-kawaha-ya na pinu tana 
nggubulu-na. 
27Ba tuna màtawa miri kau nunjuya na panaungu-nggu. Àmbu hili njàla-dupa 
miri, na nyuna wunda-yawa jàka nggàraya na mahàmu dàngu na ma-
deningu, dàngu mila-njawa eti da tau mila. Ba tumu nu miri napa daingu pa-
ohangu-mu,” wànangga. 
28Mbuu ndàbada nuda danjadi la wikinggu nyungga Maràmba 
Nembukatunehàru. 
29Hakambulu dàmbu wulangu la malamiri, la rehi nu njàlapu-nggunya la 
woka ngia pambawa la ndàdiku ditana na umanggu la Mbambilu, 
30ku-kareuku, “Tàngaru, ai ma-kanjupu langatàka-ya na paraingu Mbambilu! 
Nyunggadu nu hi, matura-ya hi nanjadi parai puhu pareta nanggara pa-
paloha wànya na kawaha dàngu na kapingatu-nggu, na bunjuku-nggu dàngu 
na bokulu-nggu!” wànggu. 
31Ndedi nanjàpu-a na kareuku-nggu ba kurongu talia lii welingu la awangu, 
“Oi Maràmba Nembukatunehàru patingi-nya yiana! Na kawaha-mu ba 
maràmba kau papiti-yaka welingu lai nyumu. 
32Napa nyumu pawàngga-kau welingu la panggolu tau pinu tana, dàngu hiu 
luri angungu banda la maràda. La ngala pihu mbua ndaungu napa nyumu 

ungangu rumba muru hama tuna hapi. Hàlaka nu pajia-dumunya-ka i Ala 
Hupu Majangga ba jiaya na ma-kawaha-ha da pa-maràmba tau pinu tana, 
dàngu na pa-maràmba nuna nawua-ya lai nggamu bia na pa-papindi-na,” 
wànangga. 
33La rehi numa ba nanjadi na kareuku nuna. Nyungga, Nembukatunehàru 
pawàngga-ka welingu la panggolu tau pinu tana dàngu kungangu rumba 
hama tuna hapi. Na ihinggu nahini-ya wai hamburungu, na lungginggu hama 
malai ruu ihi kolaya dàngu da wuunggu hama madita wuu ma-hawurungu-
ha. 

I Nembukatunehàru nawotu-nya i Ala 

34Ba na-làpahu-ka na rehi pihu mbua ndaungu, ku tangara la awangu, jia 
beli-yaka na-pàdangu-nggu wikinggu. Ka wotunggunyaka i Ala Hupu 
Majangga. Ku-wulaku pajangga-ya Nyuna na maluri pa-lupangu, “I Ala na-
pareta lundu nu. Nyuna na ma-kawaha nda ningu dirana. 
35Da banjaru la pinu tana nda nggàra-aha. I Ala ma-kawaha-ha da papalewa 
la awangu dàngu da ma-mandapu-nya na pinu tana. Nda ana haàtu-a ma-
ngalangu pa-rawaku-ya na pawuku-na, nda ningua matoru mbeni pa-
paàrangu nggàraya na pawunda-na,” wànggu. 
36Ba jia beli-yaka na pàdangu-nggu wikinggu, pawua belingu-yaka na 
bokulu-nggu, na mangunju-nggu dàngu nakawulanguna na pa-maràmba-
nggu lai nyungga. Da panggawi-nggu dàngu da ma-pangora da-yemaka, 
dàngu hi pabeli-ngga la pa-maràmba-nggu, jiapa narihi bokulu-mbuipa na 
mangunju-nggu welingu la mangilu-na. 
37Ba tuna nyungga nàhu, Nembukatunehàru kuwotu-nya ku-jijiku pajangga-
ya dàngu ku-pamangara-nya na Maràmba Awangu. Mbuu ndàba da 
pawunda-na da-padeningu dàngu datànji, dàngu na-duluku-ma duna pa-
pawawa-ya na tau na ma-ngànjangu, wànggu, wàna la huratu-na. 

Ndanialu 5 

Na Maràmba Mbeluhiahàru anana i Nembukatunehàru nawunda mbabu 

1La hau na lodu na Maràmba Mbeluhiahàru na-dundangu tau 1.000 ma-
pangora ka ninja la mbabu nda najaru-na, dàngu la pa-unungu wai angguru. 
2Ba talànga unungu-da, na-wuangu pareta i Mbeluhiahàru papiti-ha da maku 
àmahu rara dàngu àmahu bara da pambàda rambana i Nembukatunehàru, 
na amana, welingu la Umana i Miri la Yeruhali. Na pawuku-na na Maràmba 
Mbeluhiahàru ka da-unungu welingu la maku nuda da ma-pangora, da 
papaha-na, da kala wihina dàngu nyuna wiki. 
3Ka lu ngàndi-dahaka nuda da maku lai nyuna, hi daunu ndàba wai angguru 
nyuda welingu la paunu wàngu nuda. 
4Ba talànga unungu-da dawo - wotu-mbunya da marapu pa-pandoi welingu 
la àmahu rara, àmahu bara, wudu, bàhi, ai dàngu watu. 
5Hi jia ita bia-danya na lima tau ma-tulihu ngga - nggàra la dindingu uma 
maràmba la pangia ma-hambila hàmu panggàna hambila epi palita hi peku 
ita hàmu-nanya paraïna maràmba. 
6Nyuna dira tawàla baraya dàngu kanjupu mangàdatu-ya hi lupa nda - 
ndàndada da kambàku-na. 
7Ba dàngu la - ladana nakarai ka paaunja da ma-manyura, da mapingu alimu 
dàngu da mapingu kandunu. Ba datàka-ka, napanii na maràmba, “Jàka 
nggamu mapingu padiha-ya nina na pa-tulihu dàngu napanii-ngganya na 
ihina, napa kuwua-nya paki maràmba kalembi malai kawilangu dàngu 
kanàtaru àmahu rara la nggoru tanda ba tau patembi-ya. Hinggilu-na nu 
napa kuwotu-ya ka ma-katangu kawaha patailu wànguya la pa-maràmba-
nggu,” wàna. 
8Da tau pingu - tau pingu da-ndàharungu tàka nda haàtu-a lai nyuda 
mapingu padiha-ya na pa-tulihu jàka ndia mapeka-ya na ihina la maràmba. 
9Ka parukangu-nanyaka pa-mangginggitu na etina na maràmba 
Mbeluhiahàru dàngu pahili tawàla bara, hamangui da ma-pangora-na nda 
dapingu-mbupa jàka nggikina wàda. 

10Ba narongu-ya na kaladaku-na na maràmba dàngu da ma-pangora-na, 
tama-nanyaka la ngia pambabu na inana na maràmba. Hi napanii, “Màta 
àruki kau luri lundu nu - nu! Pangudu-ya na etimu miri dàngu àmbu tawàla 
bara-dupa. 
11Nadu la pa-maràmba-mu miri ninya na haàtu mini na pajuju ngahu da 
marapu matua. Ba na-pareta-pa na amamu miri, na-lohangu ba na-halimu 
kotuna, na-jàngapu kanandingu-na dàngu na manggàna, hama tuna na 
manggàna-da da marapu. Na amamu miri na Maràmba Nembukatunehàru 
mbàda wotu-nanyaka la pangora-nja da ma-manyura, da mapingu alimu, da 
tau manggàna dàngu da mapingu kandunu. 
12Nyuna nda ningu hama pinguna dàngu na-manggàna dàngu hupu 
mapingu-ya pa-pahabolangu manggadipangu, pabuwa ma-kawiningu dàngu 
pa-pakalongga lii ma-kalutu. Na tamuna i Ndanialu-ya tàka na maràmba na-
patamu-nya i Mbelutaharu. Napa nyuna napeka-nggaunya miri jàka 
nggàraya na ihina na pa-tulihu,” wànanya. 

I Ndanialu na-pahabola-ya na ihina na pa-tulihu 

13Lu karia-danyaka i Ndanialu la maràmba. Hi na-paàrangu na maràmba, 
“Jiakau Ndanialu, tau Yahundi tanawangu pambàda dundilu-na na amanggu 
welingu la tana Yahunda? 
14Kurongu ba dajuju-kau ngahu marapu matua, dàngu bau halimu kotu, bau 
jàngapu kanandingu-mu dàngu nda ningu hama manggàna-mu. 
15Da mapingu - mapingu dàngu da mapingu alimu mbàda kamangu-daka 
padiha-ya nina na pa-tulihu dàngu la papeka-ngganya na ihina. Tàka nda da-
duluku-a. 
16Hinama-a kurongu bau ngalangu nyumu pabuwa mbuu ndàba ma-
kawiningu dàngu pa-pakalongga lii ma-kalutu. Jàkau ngalangu padiha-ya 
nina dàngu kau peka-ngganya na ihina, napa kuwua-nggau paki maràmba 
kalembi malai kawila dàngu kanàtaru àmahu rara la nggoru tanda tembi. 

Hinggilu-na nu napa kuwotu-kau ka ma-katangu kawaha patailu wàngu kau 
la pa-maràmba-nggu,” wànanya. 
17Nahema i Ndanialu, “Dou na miringgu duku, àmbu jàradu pawua-nggaha 
da pawua juangu nuda, wua biaha la tau hawiangu. Napa kudiha-nggaunya 
na pa-tulihu miri dàngu kupeka-nggaunya na ihina. 
18I Ala Hupu Majangga na-pawiti-nya hi maràmba mangunju-ya i 
Nembukatunehàru na amamu miri, dàngu nawua-nya bokulu dàngu pa-
kawulangu wàna. 
19Paraï pa-bokulu tuna nu, hi lupangu na tau welingu la mbuu ndàba 
banjaru, kabihu banjaru, dàngu hilu, na-wodutu dàngu na mangàdatu-nya 
nyuna. Jàka na-mbuhangu pa-pameti tau, pameti bia-nanya na tau nuna. 
Jàka na-mbuhangu pa-pamara-ya na haàtu tau, pamara-mananya na tau 
nuna. Nyuna nawàngu etina la patembi jàka ndia la pa-pawawa tau, nggamu 
biaya. 
20Tàka ba na-ngànjangu-ka, ba na-malihu-ka dàngu ba nambana etina, pa-
kilungu-ya welingu la kanjàka pareta-na hi na-molungu na mangunju-na. 
21Pawàngga-ya welingu la panggolu tau la pinu tana dàngu na etina na-paeti 
bandangu. Na-angungu kalandai omangu, nangangu rumba hama tuna hapi 
dàngu na-mahuru la mambila wailangu hi lupa nambaha la wai 
hamburungu. La hupu njàpuna napajia-ya i Ala Hupu Majangga ba jiaya na 
ma-kawaha-ha da pa-maràmba tau pinu tana dàngu na pa-maràmba nuna 
nawua-ya lai nggamu bia papindi-na. 
22Tàka pàku na anana mini, nyumu wiki naa miri, ndau mbuhangu pa-
pawawangu wiki, jiapa kau pinyakai nu mbuu ndàbana miri. 
23Upajangga wikimu nyumu miri la hanggana i MIRI la awangu dàngu utoru 
mbeni pàku pa-paràhangu patama ngàndiha da maku pambàda rambangu 
welingu la Umana i MIRI. Hi unu wànja nu da maku, nyumu miri dàngu da 
ma-pangora, da papaha dàngu da kala wihimu. Nyumu miri uwo - wotunja 
da marapu pa-pandoi welingu la àmahu rara àmahu bara, wudu, bàhi, ai 

dàngu watu, da marapu da manda ita, da manda rongu jàka ndia da manda 
nggàra papida. Nyumu miri ndau tembi-aya i Ala na ma-kawuku-ya na luri 
dàngu na metimu miri dàngu na ma-kawuku-ya na katiku halaku lurimu 
miri. 
24Nuna-duyaka na ma-pawitingu tàka i Ala hi na-paràha-nya nuna na lima 
pa-tulihu-ya na lii languna Nyuna. 
25Yiana-yaka na lii langu, ‘Padiha-ya, padiha-ya, pa-timbangu-ya, pa-
paberingu-ya,’ wàna. 
26Dàngu yiana-yaka na ihina: Padiha-ya ba wàna, na rehi pareta-mu miri 
mbàda diha-nanyaka paraïna i Ala dàngu hi na-pahupu-nya; 
27pa-timbangu-ya ba wàna, nyumu miri pambàda timbangu-kauka hi 
hunggukau ba ndau palii eti; 
28pa-paberingu-ya ba wàna, na pa-maràmba-mu miri pambàda paberingu-
yaka hi wuaya la tau Mendia dàngu Perihia,” wàna. 
29Lu paràha-nanjaka da panggawi-na i Mbeluhiahàru ka pahaunya kalembi 
malai kawila i Ndanialu dàngu ka pakàna-nya kanàtaru àmahu rara la 
nggoruna. Hi nawotu-ya i Ndanialu ka ma-kawaha patailu wànguya la pa-
maràmba-na. 
30La rudungu nuna pa-pameti-yaka i Mbeluhiahàru na maràmba Mbambilu. 

Ndanialu 6 

I Ndanialu papuhi-ya la liangu hinga 

1Ba pameti-yaka i Mbeluhiahàru, wàhi-nanyaka pareta i Ndariu tau Mendia. 
La rehi nu nomu kambulu dàmbu ndaunaka na ndaungu lurina. 
2I Ndariu nabiwa-ya na pa-maràmba-na hi hangahu dua kambulu 
porupinihu-ya, nimbihu-da na-pareta-ya paraï haàtu nggumbunuru. 
3Nawotu-ha i Ndanialu dàngu tau madua hawiangu pa-hamata-ha da 
nggumbunuru ka àmbu parunggi-ya na maràmba. 

4Nalu lohangu-ma ba narihi pahàmu na paràma-na i Ndanialu welingu la 
nggumbunuru mbutada dàngu da maningu wai ngabangu papingi hawiangu. 
Tuna nu duka hi na-mbuhangu na maràmba pawotu-ya ka na-katangu 
kawaha la nggubulu pa-maràmba-na. 
5Tàka da nggumbunuru dàngu da mapingu wai ngabada, da-duruhu 
pahimbu-nya njalana i Ndanialu la ngaba pareta, ba tuna nda da-ngalangu-
a, ba na-tuturu dàngu na-patutungu i Ndanialu dàngu nda nggàra-a njala 
pawunda-na. 
6Hi dapanii, “Mbulungu la ma-panuangu la huri lumungu-ana bàdi hi 
tahunggu-nya njalana i Ndanialu,” wàda. 
7Tunaka nu lua-danyaka la hangga maràmba, “Dou na miringgu Maràmba 
Ndariu màta àruki miri kau luri lundu nu! 
8Nyuma mbuu ndàbama ma-paloku-ya na pamaràmbamu miri, ma-hamata, 
nggumbunuru, wa - wakilu nggumbunuru dàngu da ma-pangaba hawiangu, 
mbàda pa-hamangu-maka pa-patàkangu lii kamahingu ka na-paluhu huratu 
pareta ma-kawàndi i miri, wàmanggau. Làti miri kau wuangu pareta màta la 
ngala tailu kambulu lodu nda haàtu-a pa-pahiangu pa-patàkangu lii 
kamahingu-na la marapu jàka ndia la taukai, mbulungu lai nyumu wikia bàdi 
miri. Jàka nggamu mapangga-ya nuna na pareta napa panàngga-nya la 
liangu hinga. 
9Ma-kamahi-nggau ka nyumu wikima miri matuu tanda limamu la huratu 
pareta nuna ka nanjadi-ya uku Mendia dàngu Perihia na manda peku la paàli 
belinya,” wàda. 
10Ka tuu-nanyaka tanda limana na Maràmba Ndariu la huratu pareta nuna. 
11Ba narongu-yaka nuna i Ndanialu, beli-nanyaka la umana. Na kurungu-na 
la ndàdiku dita ningu katonga - katonga-na ma-hanggangu la Yeruhali. 
Dàngu hama tuna na pakàli ndàmana, na-hamayangu la Alana pandailu 
wundangu hau lodu dàngu patika-na la hanggada nuda da katonga da ma-
tabunggahu. 

12Ba daita-yaka paraï da muhuna i Ndanialu ba talànga hamayangu-na la 
Alana, 
13lua ndàba-danyaka la hangga maràmba pakàla-ya i Ndanialu. Dapanii, “Ka 
nda mbàda tuumu tanda limamu miri la huratu pareta mahiri ndàbanya na 
tau la tailu kambulu lodu nàhu pa-patàkangu lii kamahingu-na la marapu 
jàka ndia la tau hinggilu-na lai nyumua? Dàngumbu, jàka nggamu 
mapangga-ya na pareta nuna napa ba panàngga-nya la liangu hinga?” wàda. 
Nahema na maràmba, “Tubangu, dàngu na pareta nuna nanjadi uku Mendia 
dàngu Perihia na manda peku la paàli belinya,” wàna. 
14Tàka nyuda hi da paniinya na maràmba, “I Ndanialu, na haàtu tau 
tanawangu welingu la Yahunda, nda natembi-akau nyumu miri dàngu nda 
na-kawela-anya na pareta-mu miri. Nda na pa-njalangu-a pa-hamayangu 
pandailu wundangu hau lodu,” wàda. 
15Ba narongu-yaka nuna hawina-nanyaka na etina dàngu mangàdatu-na na 
maràmba, hi nahimbu wulu aka pa-pamara-ya i Ndanialu. Lundu malingu 
pa-daingu-mana-nyapa pa kana - nandingu. 
16Hàlaka nu da hili mai da tau nuda la hangga maràmba hi dapanii, “Miri, 
upangàda-nya bàdi miri, pa-namatungu la uku Mendia dàngu Perihia, na 
pareta pa-paluhu maràmba nda pa-ngalangu-a papanji - njilunya,” wàdanya. 
17La hupu njàpuna wuangu-nanyaka pareta na maràmba ka yàpaya i 
Ndanialu hi puhaya la liangu hinga. Tàka na maràmba, “Màla àruki na 
Alamu na palumu-mu wàngu tuturu-mu ka na-pamara-kau,” wànanya i 
Ndanialu. 
18Hàlaka nu hi bànjalu-nya hau watu bokulu la ngaruna na liangu, tàka na 
maràmba nahàpu-ya na watu wàngu hàpu maràmba dàngu hàpuda da ma-
pangora, hi nda haàtu-a mapeku la pa-pamara-ya i Ndanialu welingu la hinga 
nuda. 

19Hàlaka beli-nanyaka na maràmba la uma maràmba. Nda nabihu-a 
pangangu jàka ndia pa-pamanda-nya. La rudungu nu lundu hariina nda peku 
katuda-ana. 
20La mbaru hada rudungu ringga - ringgana na maràmba ba nalua la liangu 
hinga. 
21Ba natàka-ka lai nu, wara-nanyaka wàngu nggidiku etina, “Oi Ndanialu, 
atana i Ala maluri! Namàkadu na Alamu na palumu-mu wàngu tuturu-mu 
pa-pamara-kau welingu la hinga nada?” wàna. 
22Ka rongu-nanyaka hemana i Ndanialu, “Màta àruki miri kau luri lundu nu 
- nu! 
23Na Alanggu mbàda palewa-naka papalewa-na pawunggu-nja da ngaruda 
da hinga tàka hi nda dahoba-ka. I Ala na-pamara-ka ba napii-dunya ba nda 
kuwunda-a manjala lai Nyuna dàngu lai nyumu miri,” wàna. 
24Kanjupu mbàha etiya na maràmba hi na-wuangu pareta ka paluhu-ya i 
Ndanialu welingu la liangu nuna. Ba pahàra-nyaka nu na pareta na-lohangu 
ba nda ana ningua manua-na i Ndanialu, ba napawai-du la Alana. 
25La hambeli na nu wuangu-nanyaka pareta na maràmba ka yàpaha da tau 
makàla-ya i Ndanialu. Hi puhaha dàngu ana dàngu papaha-da la liangu 
hinga. Ba ndedipa da-rànjaku daa la liangu kataku hoba-madaha hinga hi 
da-pakarunggutu-ha da riida. 
26Hàlaka nu pangàndingu-nanyaka huratu na Maràmba Ndariu la mbuu 
ndàba na banjaru, na kabihu banjaru dàngu hilu la nggubulu-na na tana, 
“Tambi mambiru! 
27Ku-pareta-ya mbuu ndàbana na tau la ngaba pa-maràmba-nggu ka da 
mangàdatu-nya dàngu ka datembi-ya na Ala palumu-na i Ndanialu! Nyuna 
Ala maluri lundu nu - nuya, lundu njàpu rehi ba na-pareta. Nda jia tàlaru-
ana na pa-maràmba-na. Nda ningu njàpuna na kawaha-na. 

28Nyuna ma-pahàla dàngu ma-pamara, nawunda pa-hangàtarungu dàngu pa-
bànarungu la awangu hamangui la tana. Mbàda pahàla-nanyaka i Ndanialu, 
welingu la hoba-nanya hinga,” wàna. 
29Tuna nuduka i Ndanialu hi na-padaingu la ngaba ma-papingi la ngala 
pareta-na i Ndariu dàngu pareta-na i Korihu, na tau Perihia. 

Ndanialu 7 

I NDANIALU NA KALOKA-HA DA HARII MATANA 
7:1–12:13 

Na harii matana i Ndanialu rukuda da patu ngiu banda 

1-2La hau na rudungu, ba hau ndaunaka pa-maràmba i Mbeluhiahàru la 
Mbambilu, ku-manggadipangu nyungga, Ndanialu, dàngu ku-ngalangu harii 
mata. Ku-tulihu-ya na manggadipangu dàngu na lii pa-patàkangu, tuna yia: 
Na ngilu mbangatu na-hapuputu welingu la nggi - nggini hi lupangu na tungu 
na làpuru la tehiku lerangu. 
3Tunaka nu da-kawudaku ba patu ngiuda da banda bokulu nda najaru weli 
dalungu la unu wai, nda da-pahama ndàba-a. 
4Na ma-wungangu na hadana hama tuna hingaya, tàka ningu ruu kàpa 
mbàkuna. Ba ku-tàngaru-ya, hi jia tambuta biada da ruu kàpana hi da-
pahàlangu; na-tanggadaku welingu la tana hi na-ndolaku wànja da wihina 
ba dua mbunguda hama tuna tauya, hi wuanya kanandingu tau. 
5Na banda padua ngiu wàda hama tuna mbaruangu-ya. Na-ndolaku wànja 
da wihi malamiri-na, dàngu nangàndi tailu mbungu rii karaha la manggawa 
ngànduna. Kurongu talia lii ma-kareuku dànya, “Màla, nganguwa tolungu 
pira bia pambuha-mu!” wànanya. 
6Nu ba talànga tàngaru pahàmu-nggunya, kawudaku-nanyaka na hili heui na 
banda. Na hadana hama tuna mahangu kadutulu-ya, tàka la wungguna ninja 
patuda da ruu kàpa ma-hawurungu, dàngu patuda da katiku-na. Pa-
mahumbarungu-ya ba itaya. 
7Ba talànga tàngaru-nggunya, kawudaku-nanyaka na banda papatu wàda. 
Kanjupu kapàru dàngu ma-wirungu-ya dàngu pa-mangàdatungu-ya. Wàngu 

ngànduna da ma-bokulu dàngu da ma-kalatungu ba hama bàhiha, na pa-
karunggutu-ya na payàpa-na hi nyo - nyòlu-nanya, hi na taro - rohaku-ha da 
marihi. Nda hama tuda da banda ma-mangilu, nyuna duna ningu kaduna 
hakambulu-da. 
8Ba talànga tàngaru pahàmu-nggunja da kaduna, hi jia tumbu biana nahili 
hapungu kadu la hongada. Na kadu nuna nakudu-a, tàka na-ngalangu bia pa-
hihiku-ha hi da-tambuta da tailu mbungu da kadu ma-mangilu. Na kadu 
kudu nuna ningu matana hama tuna mata tau dàngu ngaruna ma-abungu 
wàngu ngànjangu-na. 

Na harii mata rukuna Nyuna na maluri pa-lupangu 

9Ba talànga kanàndaru-nggu, ninja da kanjàka pareta ba nda pirada talànga 
paloku-ha. Tàka Nyuna na maluri pa-lupangu na-mandapu-nya na hau la 
hongada nuda da kanjàka pareta. Na pakina dàngu na lunggina dabara 
burahu hama tuna kamba. Na kanjàka pareta-na dàngu da ndutungu-na da 
roka la kandulangu epi, 
10dàngu na arihu epi na-lulungu welingu la kanjàka pareta nuna. Nda pira 
rata biaya na tau malumu-nya Nyuna, dàngu nda pira pàku biaya na tau na 
ma-ndolaku la hanggana. Hàlaka nu hi pakiri-nya na rapatu pa-tandangu 
ngera dàngu hi bunggahu-ha da mbuku. 
11Nu ba talànga tàngaru-nggu, kurongu-mayapa ba na-abungu dàngu 
ngànjangu-na na kadu na makudu. Tunaka nu na banda papatu wàda pa-
pameti-ya, tàka na metina hi ndauhaya la epi lupa na-tàlaru. 
12Da banda hawiangu pa-àlingu-ha da kawaha-da, na nyuna pa-pahiangu-ha 
paluri lundu toma la rehi pa-kawuku. 
13La harii matanggu la rudungu nu, kuita-ya na mahama tauya. Namaiya 
dàngu winggiru-nanya karumangu hi nalua lai Nyuna na maluri pa-lupangu 
hi patanda-nya. 
14Nyuna pa-wuangu tembiya dàngu kawaha nunjuya ba maràmba-ya, hi da 
lumunya paraï tau welingu la mbuu ndàba banjaru, kabihu banjaru dàngu 

hilu. Napa na kawaha-na na-torungu lundu nu - nu, na pareta-na nda jia 
kunggulu-anya. 

Ba pa-habola-ha da harii mata 

15Nuda da harii mata paita-nggu dapahondaruka dàngu nda da-pangudu-ya 
na etinggu. 
16Hi kulihi-nya na haàtu na ma-ndolaku lai nu hi kukarai lii kaloka rukuda 
nuda mbuu ndàbada. Tàka nyuna hi napanii-ngganya. 
17Napanii, “Da patu ngiu banda bokulu nda najaru nuda jiaha da patu mbua 
pa-maràmba da mahunga napa la pinu tana. 
18Tàka na nyuna na banjaru-na i Ala Hupu Majangga napa da-ngalangu 
ngaba la pa-pareta, tàka na pareta-na na-dàdungu lundu nu - nu,” wàna. 
19Tunaka nu hi ku-rinjungu papinya na ihina na banda papatu wàda, na ma-
pahilitu welingu la hawiangu; na pa-mangàdatungu dàngu na ma-pa-
karunggutu-ya dàngu manyo - nyòlu-nanya na payàpa-na wàngu wuu 
wuduna dàngu ngàndu bàhina, dàngu na mataro - rohaku-ha da marihi. 
20Ku-rinjungu papi-mbunya rukuda da hakambulu da kadu la katiku-na 
dàngu rukuna na kadu kudu na matumbu pa-malamiringu hi nabuta-ha da 
tailu mbungu kadu ma-mangilu. Na kadu kudu nuna ningu matana dàngu 
ngaruna ma-abungu dàngu ngànjangu-na. Parihi pa-mangàdatungu-mayapa 
welingu la kadu hawiangu nuda. 
21Ba ku-kanàndaru-ya, na kadu nuna na-pabera ba na-rawaku-ya na banjaru-
na i Ala hi na pakàku-ya. 
22Tunaka nu hi namaiya na maluri pa-lupangu hi na-wuangu botangu na ma-
pamàna-nya na banjaru-na i Ala Hupu Majangga. Toma-nanyaka na rehi 
ngalangu-da kawaha pa-pareta. 
23Yiana-ya na lii kaloka pangala-nggu, “Na banda papatu wàna jiaya na pa-
maràmba na papatu wàna na ma-ndolaku napa la pinu tana dàngu napa na 
pa-hilitu dàngu na pa-maràmba hawiangu. Napa na pa-maràmba nuna na 

pamija dàngu nahoba-ya na tana nggubulu-na dàngu nataro - rohaku-ya na 
marihi. 
24Da hakambulu kadu nuda jiaha da hakambulu maràmba da ma-pareta napa 
la pa-maràmba nuna. Tunaka nu napa ninya nahili haàtu maràmba; napa 
nyuna na-pahilitu halawàla dàngu da maràmba ma-mangilu dàngu napa na-
pakàku tau matailu maràmba. 
25Napa nyuna na-kareuku ndubaku-ya i Ala Hupu Majangga dàngu na 
kapidihu-ya na banjaru-na i Ala. Napa nyuna napamukarungu pa-panjilu-nja 
da uku dàngu da mbabu anggama-na na banjaru-na i Ala, dàngu napa na-
kawaha-ha nyuda la tailu mbua ndaungu ha-kadipu. 
26Tàka na kabungguru ma-patandangu la awangu na-batangu la pa-butuhu-
ya na kawaha-na dàngu hi pamija-ya lundu namànji. 
27Na kawaha dàngu na bokulu mbuu ndàbana na pa-maràmba la pinu tana 
napa pa-wuangu-ya la banjaru-na i Ala Hupu Majangga. Na kawaha-da la pa-
pareta nda ningua dirana dàngu mbuu ndàba na maningu kawahangu la pinu 
tana napa dalumu-nja nyuda wàngu karadaku-da,” wàna. 
28Tuna nuka yiana na pa-patàkangu. Lalu nda nguduya na etinggu hi lupa 
ku-tawàla bara, tàka nda haàtu-a papanii-nggu rukuda nuda mbuu ndàbada. 

Ndanialu 8 

Na harii matana i Ndanialu rukuna na mbimbi bumbu dàngu na kamàmbi 
bumbu 

1La patailu mbua ndau wàna na pareta-na i Mbeluhiahàru ku-ngalangu harii 
mata pa-panduangu, wàna. 
2La harii mata nuna ningga la porupinihu Elàmu la Huhàngu na parai puhu 
pareta, Perihia. Ndolaku-nggunya la lihi Luku Ulai, 
3dàngu la hingi luku nuna ninya heuna na mbimbi bumbu dua mbunguda da 
kadu ma-ditana, na hapungu na rihi madita-pa dàngu narihi bidipa welingu 
la ma-hapungu-na. 

4Kuita-ya na mbimbi bumbu nuna ba na hiku hanggangu la patama lodu, hu 
dia dàngu hu luru. Nda heuma banda ma-dàdungu pahangga-nya jàka ndia 
mamara welingu la kawaha-na. Àtalu-ma-ana ba nawàngu etina hi na-
ngànjangu. 
5Ba talànga tàngaru-nggunya, nàmunya heu na kamàmbi bumbu ma-
talanjiru welingu la patama lodu matuu peraya na pinu tana. Paraï pa-
mbangatu pa-talanjiru hi lupangu nda da-rànjaku da wihina la tana. La 
njonga matana da madàmbu-da ninya na hapungu kadu ma-manyori. 
6Nuna na kamàmbi bumbu nalihi-nya na mbimbi bumbu na paita-nggu la 
hingi luku nuna, hi na-kaluluku hangganya dàngu mbana etina. 
7Ku-kanàndaru-ya ba na-kaluluku-nya na mbimbi bumbu. Paraï pa-
mbumbaru na mbenina hi lupa na-njukulu-nya na mbimbi bumbu hi napata 
ndàbaha da kaduna ba dua mbunguda. Nuna na mbimbi bumbu nda na-
payatangu-a la pa-patumbarungu. Na-hanggubalu la tana hi taro - rohaku-
ya, dàngu nda ana haàtu-a ma-ngalangu pandula-ya. 
8Parukangu-nanyaka pa-bokulu nuna na kamàmbi bumbu. Na nyuna ba 
natàka-ka la kapuka na kawaha-na, mbata-nanyaka na kaduna na ma-
bokulu, tàka la pangia-na hi datumbu ba patu mbunguda da kadu ma-
manyori, hau hangga - hau hanggangu-mada. 
9Welingu la hapungu kadu tumbu-nanyaka na hapungu kadu kudu, na 
malua-ya la bokulu na ma-làmbatu kawaha-na hanggangu hu luru, 
hanggangu la pahunga lodu dàngu hanggangu la tana ma-manandangu. 
10Na kadu nuna na-parukangu pa-bokulu lundu natoma hàmu na kapingatu-
na la pa-kaluluku-nja da tanatara la awangu nu da kandunu, lupa ningu ba 
nda pirada la hongada pa-kawuka-na la tana dàngu hi nataro - rohaku-ha. 
11Jiapa na ngora tanatara la awangu na-jeriku-ya, na-pa-kamàndalu-ha da 
tanda maraku nimbihu lodu da pawotu la ngora tanatara nuna, dàngu na-
panjoru-ya na uma lumungu lai nyuna. 

12Ka pakiringu-danyaka panjala da tau lai nu dàngu nda dawotu-ahapa da 
tanda maraku da ngerada. Tàka na lumungu ma-padeningu hi datòku-nya la 
tana. Mbuu ndàba da pawunda-na na kadu nuna da-hàrangu ndàba. 
13La malamiri kurongu-ya na haàtu papalewa na-paàra-nja da anguna, 
“Lundu pirangu-mapa mandaina na-pangalangu-da mbuu ndàbada nida da 
paita la harii mata? Lundu pirangu-mapa ba nahilu-ya natanda maraku 
nimbihu lodu paraïna nina na njala bokulu? Lundu pirangu-mapa ba taro - 
rohaku-ha da tanatara awangu dàngu na ngia palumungu?” wàna. 
14Kurongu-ya na haàtu na papalewa ba nahema, “Lundu 1.150 lodu-mapa. La 
ngalana nu da tanda maraku malingu dàngu mbaru nda pawotu ahapa. La 
hambeli-na nu hinaka hi pajia beliya na uma lumungu,” wàna. 

I Nggambarialu na papalewa na pa-habola-ya na ihina na harii mata 

15Ba talànga kanandi-nggunya keha ka kupinya na ihina na harii mata ba 
wànggu, hi jia ndolaku biana la hangganggu na mahama tauya. 
16Kurongu talia lii mawara la hapapa Luku Ulai, “Nggambarialu, pa-habola-
nyawa lai nyuna na harii mata,” wàna. 
17Tàka i Nggambarialu na ma-ndolaku la hangganggu nalihi-ngga. Ka dira 
mangàdatu-ka hi lupa kunjoru. Napanii i Nggambarialu, “Ha tau pinu tana 
manda torungu lupangu bàdi upinya ba jia na rukuna na hupu njàpu rehi 
nina na harii màta,” wànangga. 
18Ba talànga kareuku-na kumeti widi. Tàka nyuna na kitangga hi nandula-ka 
pa-ndolaku beli hi napanii, 
19“Napa kupeka-nggaunya nggàraya napa na manjadi ruku mbenina i Ala. 
Nadu na harii matamu na-paloha-nya rukuna na hupu njàpu rehi. 
20Na mbimbi bumbu na paita-mu, na madua mbungu kaduna, na-paninu wai 
na-pamaü maranya na pa-maràmba Mendia dàngu Perihia. 
21Na kamàmbi bumbu na-paninu wai na-pamaü maranya, na pa-maràmba 
Yunani, tàka na kadu ma-manyori la njonga matana jiaya na kawunga 
maràmba-na. 

22Da patu mbungu kadu da matumbu ba nambata-ka na kadu na ma-
wungangu na ihina, na pa-maràmba Yunani papabi - biwangu-ya hi patu 
mbua pa-maràmba-ya, tàka nda haua mahama kapingatunya na pa-maràmba 
ma-wungangu. 
23Ba na-mareni-ka na njàpuda nuda da pa-maràmba, ba nambinu-ka na 
akatu-da, kawudaku-nanyaka na haàtu maràmba na ma-malihu dàngu na 
mamàhi pa-panyonga. 
24Nyuna na luaya la kapingatu halawàla, tàka nda ruku kapingatu wiki-ana. 
Napa na-patàkangu tàlaru ma-pa-maringgingu dàngu nggàra bia pawundana 
napa na-hàrangu-ma. Napa na-pamànji-ha da tau kaborangu dàngu na 
banjaru-na i Ala. 
25Ruku màhina, na-ngalangu-ma ba na-panyonga. Napa na-pangànjangu 
wikina, dàngu wàngu nda panii hahangu-na nadangu na tau pa-patàlaru-na. 
Dàngu na toru mbenimbu pa-rawaku-ya na Maràmba Hupu Ma-bokulu. Na 
nyuna napa pa-pamija-ya nda wàngu kapàru tau pinu tana-a. 
26Na harii màta rukuda da tanda maraku la malingu dàngu la mbaru na 
pambàda kalokangu-kau, langatàka-ma ba na-hàrangu napa. Na nyuna mbuu 
ndàbada nuda napa da-hàrangu la rehi mandaina na manàmu-manyapa; ba 
tuna àmbu ningudu ngia papanimu,” wànangga. 
27Tunaka nu kupàda-nya na-malijangu na ihinggu hi kuhidu nda pira mbua 
lodu mandaina. Hàlaka nu hadangu-nggunyaka hi ku-palaku beliha da wai 
ngabanggu la maràmba. Na nyuna nda nangudu-a na etinggu ba ku-pangàda-
nja da harii mata nuda dàngu ba nda ku-jàngapu-ha. 

Ndanialu 9 

I Ndanialu na-hamayangu nduma banjaru-na 

1-2La kawunga ndaungu pareta-na la Mbambilu nyuna i Ndariu tau Mendia, 
na anana i Ahaweru, nyungga Ndanialu, diha-nggunya la mbuku - mbuku 
huri lumungu. Ku-pangàda-nya na paniina i MIRI lai Wunangu Yerimia, ba 

pa-daingu tanyungguru-na na paraingu Yeruhali la ngala pihu kambulu 
ndaungu mandaina, ba wàna. 
3Ka hamaya weli etingu-nggunyaka lai MIRI Ala, dàngu hi kukarai-ya na mila 
etina. Nu ba talànga hamayangu-nggu kurotu wikinggu dàngu ku-
kalambungu karungu hi ku-mandapu la kumburu tana. 
4Ku pekaha mbuu ndàba da njala banjaru-nggu lai MIRI Alanggu, “Ou MIRI 
Ala, Nyumu ma-bokulu-kau, tàka nyuma matembi-kau. Nyumu ununjuya na 
njanjimu dàngu upa-itangu-ya na pa-namungu pa-lupangu-mu lai nyuda da 
mambuha-nggau dàngu da ma-pahàra-nja da hupu liimu. 
5Mbàda njala-maka, mbàda wunda-maka ma-akatu, dàngu mawunda 
manjala. Mbàda patula ngganggangu-maka dàngu mapangga-ha da hupu 
liimu dàngu ma-hiliru welingu la kalaratu-mu. 
6Nda ma-patingi-anja da wunangu, da atamu da mbàda wànya na tamumu 
ba da paniinja da maràmba-ma, da liku uru, da boku la mangilu-ma dàngu 
nggubulu-na na banjaru-ma. 
7Ou MIRI, na pawunda-mu Nyumu na-patubangu mànuma dàngu natànji, 
tàka nyuma duma nua naingu-ma ma-pa-makiangu wikima, nu nyuma ma-
ndàdiku la Yundia dàngu la Yeruhali dàngu mbuu ndàba na angu banjaru-
ma na pambàda pa-tanyala-mu la ta - tana mamarau ma-mareni, rukuna ba 
nda da-tuturu lai Nyumu. 
8Da maràmba-ma, da liku uru dàngu da boku la mangilu-ma mbàda wunda-
daka pa-makia wàngu dàngu mbàda njala-daka lai Nyumu, ou MIRI. 
9Nyumu dumu ma-jàmangu njala dàngu ma-paaïngu ju - juakau, jiapa-kai ka 
mbàda tumbaru-manggau Nyumu. 
10Nyuma duma nda ma-patingi-anya na talia liimu, ou MIRI Alama, bau 
paràha-nggama paluri nunjuha da ukumu da pawua-munggama la ngaruda 
da wunangu, da atamu. 
11Nggubulu-na na Ihirailu mbàda pangga-dahaka da ukumu dàngu nda 
dabihu pa-patingi-nya na talia liimu. Manjala lai Nyumu, tuna nuduka hiu 

patidu-nggamanya na ràtungu na pambàda tulihu la Mbukuna i Muha, na 
atamu. 
12Na-paàndangu na-paluangu-mu lima hama tuna na pambàda njanjimu lai 
nyuma dàngu da ma-kawaha-kama. Bau hukunya na Yeruhali narihi 
mbàringu-pa welingu la nggi paraingu bia la pinu tana yiana. 
13Mbuu ndàbada da pa-manjurangu wàngu da pa-tulihu la Mbuku Ukuna i 
Muha mbàda patidu-munggama-njaka. Jiapa-kai ba tuna nu, ou MIRI Alama, 
pa-daingu biama-nyapa pa-tebuku-ya la pa-pambaha-ya na etimu. Daingu 
nda bihu-mama pa-dunjaku-nja da njalama dàngu nda mabihu-mbu paeti-
wànja da pa-pekangu-mu. 
14Nyumu dumu, ou MIRI Alama, mbàda hukumu-nggamaka wàngu pa-
manjurangu wàngu pambàda payema hahamu; na paluangu-mu lima ma-
paàndangu mànuya dàngu namola, tàka nyuma duma nda ma-patingi-anya 
na talia liimu. 
15Ou MIRI, Alama, mbàda paita-muyaka na kawaha-mu bau iru ngàndiya na 
banjaru-mu paluhu welingu la Mehiru, pa-daingu-mama-nyapa pa-pangàda-
nya nu na kawaha-mu. Mbàda njala-maka dàngu mbàda wunda-maka 
manjala. 
16Mbàda kahiri-mu-nggamaka àmangu, ba tuna àmbu hili hàngga-dunyapa 
na Yeruhali, na parai wikimu, na tandula matua-mu. Ruku njalama dàngu 
ruku akatu-da da boku la mangilu-ma, mbuu ndàbana na tau la winggiru-ma 
da-pawawa-ya na Yeruhali dàngu na banjaru-mu. 
17Ou Alama, tingi-yawa na hamayangu dàngu na kamahingu-nggu. Pajia 
beliya na Umamu na pambàda patàlaru, pahàmu-ya ka napi ndàbanya tau 
ba Alakau Nyumu. 
18Tingi-kamawa, ou Ala, tàngaru-kama dàngu hamata-ya na mayila-ma 
dàngu na ruhana na paraingu patiki wànya na tamumu. Ma-hamaya-nggau 
Nyumu nda rukuna na hàmu-ama, tàka rukuna ba kanjupu mila eti dumu. 

19MIRI, tingi-kamawa, jàma-nggamawa, hamata-kamawa dàngu lu 
paluangu-wa limamu! Àmbu mangenahu-du, ka napi ndàbanya tau ba 
Alakau Nyumu. Nadu na Yeruhali dàngu na banjaru-mu mangumu Nyumu-
maha,” wànggu. 

I Nggambarialu na-kaloka-ya na ihina na-manyura 

20Nutakungu-manggunya pa-hamayangu dàngu papeka njalanggu dàngu 
njalana na banjaru-nggu na Ihirailu, dàngu pa-kamahi-nya i MIRI Alanggu 
ka na pajia beliya na Uma matua-na. 
21Ba talànga hamayangu-nggu, i Nggambarialu na pambàda itanggu la harii 
mata ma-mangilu, na-hawuru tubangga nyungga. La rehi nu jia-yaka na rehi 
ngàndina tanda maraku la malingu na tau. 
22Tàka hi na-pa-kalokangu i Nggambarialu, “Urongu Ndanialu, mainggunya 
pandula-kau la papinya na ihina na manyura. 
23Bau pa-kiringu-ka pa-kamahi-nya i Ala, na-wuangu pahema wànanggau. 
Nyuna duna na-mbuhanggau nyumu. Tuna nuduka hi kumai papanii-
nggaunya na hemana. Màla, patingi pa-hamungu-wa ba ku-kaloka-ya na 
ihina na harii matamu. 
24Papihu wundangu papihu kambulu ndaungu jiaya na rehi pa-kawuku-na i 
Ala pa-pahàla-ya na banjaru-mu dàngu na paraingu matua-mu welingu la 
njala dàngu la ma-akatu. Mbuu ndàbada da njala napa pa-jàmangu-ha dàngu 
na mola manda kambotahu napa pa-wulaku-ya, hi lupangu na-hàrangu na 
harii mata dàngu na-manyura dàngu na Uma matua-na i MIRI hi hili jia 
beliya na ngia palumu-nya i MIRI. 
25Tulihu-yawa dàngu pi-hàmu-nyawa yiana: Napa na-palàngangu pihu 
wundangu papihu mbua ndaungu, piti welingu ba paluhu-ya na pareta 
patura beliya na paraingu Yeruhali, lundu maina na haàtu ma-kapipi paleha-
na i Ala. La ngala papihu wundangu panomu kambulu dàmbu ndaungu da 
ànda dàngu da tindingu la Yeruhali napa pa-pahàmu beliha. Na nyuna na 
rehi nuna handuka ju - juaya. 

26Napa la njàpuna na rehi nuna na ma-kapipi na paleha-na i Ala pa-pameti-
ya, tàka làti nda nanjala-a duna. Ka mai-danyaka da tanatara-na na haàtu 
maràmba ma-kapingatu hi na-patàlaru-ya na paraingu Yeruhali dàngu na 
Umana i MIRI. Nahupu njàpu rehi napa hama tuna iwa mangàndi pabera 
dàngu kabuya, hama tuna na pambàda, lakunda-na i Ala. 
27Napa na maràmba nuna na tura pa-njanjingu ma-undungu dàngu tau dangu 
la ngala pihu mbua ndaungu. Napa la padua-na na rehi nuna, na-papànja-
nya na wotu tanda maraku dàngu hunggu maraku. Tunaka nu na Akatu ma-
pakabu patuya la Umana i MIRI dàngu napa na-padaingu lai nu lundu 
natàka-nya tàlaru na matunya lai nu na pambàda kawuku-nanya paraïna i 
Ala,” wàna. 

Ndanialu 10 

Na harii matana i Ndanialu la Luku Tinggirihu 

1La patailu wàna na ndaungu pareta-na na Maràmba Korihu la Perihia, hauna 
na lii langu pa-patàka-nya i Ndanialu ma-tamungu Mbelutaharu. Na lii langu 
nuna ma-deningu-ya, tàka lalu kalutu-ya pa-jàngapu-ya. Ba tàlanga 
pamukarungu-na la pa-jàngapu-ya i Ndanialu na-ngalangu lii kaloka la harii 
mata rukuna na lii langu nuna. 
2La rehi nu tailu mbua minggu titapu-nggu ba ningga la wai mata la wai 
wira. 
3Tuna nu mandaina ba nda kungangu pangangu mahàmu jàka ndia tolungu-
kai, nda ku-unungu angguru dàngu nda kuhaimbu lunggi. 
4La tànggalu dua kambulu patu la wulangu kawunga-na la ndaungu nuna, 
ndolaku-nggunya la hingi Luku Tinggirihu na luku bokulu. 
5Ku-wulaku matanggu, hi kuita-ya na haàtu na mapaki ma-welingu la tera 
linangu tàka na boru bànggina welingu la àmahu rara ihi mbàngi-nanya. 
6Na ihina ji - jilana hama tuna watu kajilaku-ya, na matana hama hambila 
kabilaku-ya, tàka da wua matana daroka hama epiha. Da lima dàngu da 

wihina da-kajilaku hama tuna wudu pauda-ha, dàngu ba ronguya na talia 
liina hama tuna talia lii tau danguya. 
7Didi meha-aka nyungga maita-ya nuna na harii mata. Da tau karia-nggu nda 
daita-aya, tàka da wàngu pa-mangàdatu hi dapalai pa-kawiningu. 
8Damàta mehangga lai nu, ba ku-tàngaru-ya na harii mata pa-katàtakungu. 
Nda ku-payatangu ndoku-apa dàngu kanjupu tawàla baraya na matanggu. 
9Ba kurongu-yaka na talia liina, njoru meti widi-nggunyaka lundu ku-
panggubulungu la tana. 
10Tunaka nu ningu lima ma-jonggaru-ka na ma-pawiti-nya hi ku-hadangu ba 
ku-panyuka wàngu lima dàngu kambàku-nggu. 
11Na papalewa nuna napanii-ngga, “Oi Ndanialu, nyumu nambuha-nggau i 
Ala. Hadangu-wa kau ndolaku dàngu kau rongu pahàmu-nya na kareuku-
nggu. Nyungga duku pambàda palewa-kaka lai nyumu,” wàna. Ba kurongu-
yaka nuna ndolaku-nggunyaka dàngu kandàndaku-nggu. 
12Hi na-paniingga, “Oi Ndanialu, àmbu mangàdatu-du. Mbàda rongu-
nanyaka na hamayangu-mu i Ala piti welingu la kawunga-na na lodu bau 
botaya la pa-pawawangu wikimu kau luaya la manggàna. Na mainggu 
nyungga yia jia-yaka na hemana na hamayangu-mu. 
13Na papalewa maopa-nya na pa-maràmba Perihia dua kambulu hau lodu-
naka ba na-rawaku-ka. Tàka i Mikayilu, na haàtu la honga liku uru papalewa, 
namai pandula-ka. Kumàta-nya nyuna lai nu, la Perihia. 
14Na mainggu jiaya kau pinya nggàraya napa na manjadi la banjaru-mu. Na 
harii mata yiana jiaya na rukuna na lodu na manàmu-nya,” wàna. 
15Ba napanii-ya rukuna nuna ruduku wànggu nda peku kareuku-anggu. 
16Tunaka-nu na papalewa na ma-pahada taungu nuna na pajolangu limana 
hi na-jonggaru-ya na tàda ngarunggu. Kupanii-nya, “Umbu, na harii mata 
yiana kanjupu roduku-nangga hi lupa nda ana payatangu-nggu. 



2242 

 

 
Na Huratu Matua 

© 1995, Indonesian Bible Society. 
 

 
 

 

 

 

17Nyungga duku hama tuna haàtu ataka ma-ndolaku la hangga mirina. 
Nggiki hama pekunggu papanii dànggau umbu? Nanjàpu-ka na àtalu-nggu 
dàngu na hulungu na hangahu-nggu,” wànggunya. 
18Nahili handàkangu pa-jonggaru-ka, ka pada-nggunyaka ba na bonjangu na 
àtalu-nggu. 
19Napanii, “I Ala nambuha-nggau, jia ba tuna àmbu na-manggingitu na etimu 
dàngu àmbu mangàdatu-du, màla àtalu-wa!” wànangga. Ba talànga panii-
nanya nuna kupàda-nya ba kurihi àtalu-ka hi kupanii, “Màla paniiwa umbu, 
mbàda bonja-munyaka na àtalu-nggu umbu,” wànggunya. 
20-21Hi nahema, “Upidunya nggikina hi kumai lai nyumu? Na pawuku jiaya 
ka paniinggau nyumu jàka nggàraya na pa-tulihu la Mbuku Padeningu. Nàhu 
kubeli-ka bàdi pa-pabera ka rawaku-ya na papalewa na maopa-nya na 
Perihia. Hàlaka nu napa namaiya na papalewa maopa-nya na Yunani. Napa 
nda ningua mandula-ka hinggilu-na i Mikayilu, na papalewa maopa-nya na 
Ihirailu, na nanggara-mu. 

Ndanialu 11 

1Nyuna-maka na pa-wuangu wai ngaba pandula-ka dàngu pa-kahiri-ka la 
kawunga ndaungu pareta-na i Ndariu na tau Mendia. 
2Dàngu na papanii-nggunggau napa ma-padeningu-maya,” wànangga. 

Na pa-maràmba Mehiru dàngu na pa-maràmba Hiria 

Na papalewa napanii, “Napa da tau matailu maràmba hawiangu da-pareta la 
Perihia, hi na-pandutungu na maràmba papatu wàda na marihi pawulu 
welingu la maràmba hawiangu. La kapuka kawaha dàngu bunjuku-na, napa 
da-pararingu kapingatu-da dàngu na pa-maràmba Yunani. 
3La malamiri-na napa na-hadangu na haàtu maràmba ma-kaborangu. Napa 
nyuna na-pareta la ngaba pa-maràmba ma-bokulu halawàla dàngu napa 
àtalu wàngu eti biana. 

4Tàka napa la kapuka bunjuku-na na pa-maràmba-na na-taweharu hi napabi 
- biwangu hi patu ngiana. Da maràmba da manda ana umbuku-na napa da-
pareta hiluya nyuna, tàka nda tuana na kapingatu-na nyuna. 
5Napa na maràmba la tana mbara luru nalua-ya la kapingatu. Na nyuna na 
haàtu welingu la ngora tanatara-na napa narihi kapingatu welingu lai nyuna, 
dàngu napa na-pareta pa-maràmba marihi bokulu. 
6Nda pira mbua ndaungu la malamiri napa na maràmba la tana mbara luru 
da-pakuhingu dàngu na maràmba la tana mbara dia dàngu na-pamangoma-
ya na anana kawini la maràmba la tana mbara dia. Na nyuna na pa-kuhingu-
da nda na-torungu-a dàngu nu na anana kawini napa pa-pameti-ya, hamanai 
na leina dàngu da anana dàngu da ata da malua patuya. 
7Ndedi nggi tuna mandaina la hambeli-na nu, na haàtu welingu la kalembi-
na na ana maràmba kawini napa nanjadi maràmba. Napa nyuna na-nàhaku-
ha da tanatara-na na hanganji la tana mbara dia, danjungu-nya na ngia pa-
torungu-na hi dabera-ya. 
8Ba nabeli-ya la Mehiru, napa nangàndi-ya na kahala tau marapu-na na 
muhuna dàngu da kanaingu àmahu rara àmahu bara da pambàda hunggu 
marakungu la marapu nuna. Nda pira mbua ndaungu bia mandaina ba nda 
na-pabera dàngu na maràmba la tana mbara dia. 
9Napa la malamiri-na na maràmba la tana mbara dia nanjungu-nya na tana 
mbara luru, tàka na nyuna da-nàhaku-ya hi lupa na-punjilungu beli la tana 
wikina. 
10Tàka da ana maràmba mini la tana mbara dia napa da hawanjiru pa-pabera 
hi da-pauhi padangu tanatara. Na haàtu welingu lai nyuda na-talanjiru pa-
làndahungu hama tuna tungu iwaya. La pa-panduangu wàna pa-talanjiru na-
nàhaku-ya na ngia pa-torungu-na na muhu. 
11Ka mbeni-nanyaka na maràmba la tana mbara luru, hi na-ndàharungu la 
pabera pa-rawaku-ya na maràmba la tana mbara dia. Napa nyuna na-

ngalangu pabera-ya na tanatara dangu pa-pauhi-na na maràmba la tana 
mbara dia. 
12La malamiri-na rukuna ba natalu dàngu ba mbàda dangu-maka muhu pa-
pameti-na, hau mini-duka nu, wàna, tàka nda jia talu pangalangu-ana. 
13La pandua wundangu wàna na maràmba la tana mbara dia napa nahili pa-
uhingu tanatara marihi dangu welingu la mangilu-na. Jàka na tomaka na 
rehina, napa na-ndàharungu dàngu tanatara dangu mambinu madàka-na. 
14Napa nadangu na tau na ma-patula ngganggangu hangganya na maràmba 
la tana mbara luru. Dàngu nda pirada da tau mbana eti welingu la banjaru-
mu, Ndanialu, napa da-patula ngganggangu-mbu ba mbàda itangu-daka harii 
mata. Tàka nda da-duluku-a. 
15Tunaka nu napa na maràmba la tana mbara dia na-nggupulu-ya na hau 
paraingu maningu ngia pa-torungu-na hi nawàhi-ya. Da tanatara la tana 
mbara luru nda damàka-a pa-padàdungu, da pamba tanatara papindi-mbu 
nda peku pa-tumbarungu-adapa. 
16Àtalu wàngu-nanyaka etina napa na maràmba la tana mbara dia dàngu nda 
ana ninguma ma-patumbarungu. Napa na-mandapu-nya nu na tana ma-
manandangu hi na-kawaha ndàbaya. 
17La malamiri-na napa na maràmba la tana mbara dia na-hawanjiru-ha da 
tanatara-na mbuu ndàbada pa-nàhaku-ya na tana mbara luru. Tàka keha ka 
ku-kawaha ndàbaya na pa-maràmba muhu ba wàna, wulu-nanyaka lii pa-
hamangu dàngu nyuna tàka hi na-pamangoma-ya na anana kawini la 
maràmba Mehiru nuna; tàka na pawuku-na nu nda jia hàrangu-ana. 
18Hàlaka nu napa na-nàhaku-ha da banjaru la hingi tehiku, dadangu da 
pabera-na. Tàka na haàtu liku uru weli nàmungu napa na-pakàku-ya nyuna 
hi na-papànja-nya na paakangu-na, jiapa nyunaipa na pa-paaka-na paraïna 
liku uru weli nàmungu nuna. 

19Napa na maràmba la tana mbara dia na beliya la ngia patoru - ngia 
patorungu-na la tana wikina, tàka na nyuna napa nambera dàngu nda pahili 
rongu-ayapa rukuna nyuna. 
20Napa nyuna nahilu-ya paraï haàtu maràmba na ma-paràhangu panggawi 
mbana etina pa-pauhingu hilu katiku pawua lerangu ka da-bonjangu da 
pawulu-na na pa-maràmba-na. Nda nggi tuana mandaina napa pa-pameti-ya 
nuna na maràmba ba pameti-ya nda papi-anya dàngu nda la pabera-mbu,” 
wàna. 

Na maràmba la tana mbara dia na ma-akatu 

21Nahili panii na papalewa, “Na maràmba ma-pandàkingu na ma-pareta-ya 
na tana mbara dia haàtu tau mangia wawaya manda ningu ngabangu la 
panjadi maràmba. Tàka na nyuna napa nda pambuti-anya hi jia tàka 
harabàndangu biana hi na-hihiku-ya na mandapu-na na maràmba wàngu 
wulu akana. 
22Mbuu ndàba da tanatara ma-patumbarungu lai nyuna, jiapa ka jiaya na 
Ratu Bokulu-ma napamau-ya hi na-patàlaru-ya. 
23Napa napanda-ha da pa-njanjingu pabidi turana dàngu banjaru hawiangu. 
Dàngu na-parukangu pa-kapingatu jiapa-kai ka nanggara kudu-aya na pa-
pareta-na. 
24Wàngu màhina napa na-kaluluku-nja da tana ma-kamboka la rehi 
mambiru-na na tau lai nu. Napa nawunda pandedi wunda ndokuda da boku 
la mangilu-na. Tàka hi napabe - berinja la ma-kikungu, mbuu ndàba da 
malanja pa-rambangu dàngu da pawulu wàngu pangala-na la pabera. Napa 
na-unangu wulu aka la pakalulukungu la pangia da maningu ngia pa-
torungu-da, na nyuna na rehina lu njàpu-ama-nanyaka. 
25La malamiri-na na wàngu toru mbenina na pa-uhingu tanatara madangu la 
pa-kaluluku-nya na maràmba la tana mbara luru na mambàda hawaritu la 
pa-rawaku-ya nyuna wàngu tanatara ma-kapingatu dàngu da madira 

danguha. Na nyuna nda na-torungu-a na maràmba mbara luru ba ningu ma-
kaleka-nya. 
26Da ama bokulu-na da ma-karaha mànuya nyuna napa dapuha-ya nyuna. 
Dadangu da panjuri-na da pa-pameti dàngu napa da tanatara-na papamau-
ha. 
27La malamiri-na nu da maràmba pa-kadua-da da-mandapu la hau menja hi 
angu nganguda, tàka ningu pawuku akatu-da, dàngu da-kawara pa-
kambàlikungu. Na nyuna nda na-hàrangu-a na pawuku-da ba ndedi natoma-
a na rehina. 
28La malamiri-na beli-nanyaka la tanana na maràmba la tana mbara dia 
dàngu mbuu ndàba da malanja pa-rambangu da pangala-na. Kita-mananya 
na etina la pa-pamuna-nya na huri lumungu-na na banjaru-na i Ala. Napa 
àtalu wàngu eti biana hi namangu pabeli-ya la tana wikina. 
29Nda nggi tuna mandaina la malamiri, napa nahili kaluluku-nya na tana 
mbara luru, tàka na hupu njàpuna hauya welingu la wungana. 
30Nadu da tau Roma damai wàngu kapalu welingu la Hipuru hi dabera-ya 
nyuna, hi dira mangàdatu-ya. Hi nabeli dàngu karaü etina dàngu na pa-
mukarungu la pa-pamuna-nya na huri lumunguna na banjaru-na i Ala. Napa 
nakiku-nya na panaungu-da da tau mambàda kandulingu welingu la huri 
lumungu nuna. 
31Hi na-pangàndi-nja napa da pamba tanatara-na da ma-pairaku-ya na 
Umana i MIRI. Napa da-papànja-nya na kameti maraku nimbihu lodu dàngu 
hi pa-ndolaku-ya na pa-maringgingu hamangu na Akatu ma-pakabu ba 
wàda-nya. 
32Wàngu wulu akana na maràmba napa na-pamanda-nja da tau da mambàda 
pahàla-nya na huri lumungu-da, ka da-mbuhangu pandula-ya nyuna. Tàka 
na nyuna da tau ma-karadaku-nya i Ala napa datoru mbeni la pa-rawaku-ya 
nyuna. 

33Da tau manggàna ma-kapipi-ya na rayatu napa da-pawiti-nya hi nadangu 
na tau na ma-jàngapu kanandingu-na. Na nyuna la nda pira mandaina ninja 
ba nda pirada la hongada napa da pa-pameti ruku pabera jàka ndia ruku epi 
dàngu nda piradai da pa-rambangu dàngu da pa-tanawangu. 
34Nu ba talànga palaku-ya na pameti-ha, da banjaru-na i Ala da ana ngalangu 
pa-ndulangu, tàka na nyuna nadangu na tau na ma-paoringu lai nyuda, ba 
yaulu-danya na nduma wiki-ma-ada. 
35Hawiangu welingu la liku uru ma-manggàna napa pa-pameti-ha, tàka nuna 
jiaya na pakaka wànya na banjaru hi da-yarahu wànya. Nuna nu napa 
napangalangu lundu hupu njàpu rehi, nu na rehi pambàda kawuku-na i Ala. 
36Na maràmba la tana mbara dia napa nawunda-ya na pambuha eti wikina. 
Wàngu ngànjangu-na napa napanii ba narihi pa-bokulu welingu la mara - 
rapuka, jiapa narihi-mbu pa-bokulu welingu lai Ala Hupu Majangga. Napa 
na-ngalangu patuna nu lundu na-kanjupungu na hànggana i Ala. Nadu jàka 
nggàraya na pambàda kawuku-na i Ala lupangu pahàra-manyapa bàdi. 
37Na maràmba nuna nda na wàrihu-aha da mara - rapuka da palumu-da da 
boku la mangilu-na, pambulu-mbunja da marapu palumu-da da kawini. Hi 
nda na-wàrihu-ha nuda da marapu nadu ba nakaka wikina narihi bokulu-pa 
nyuna welingu lai nyuda. 
38Tàka lumu ningu biana-nyai marapu pandedi lumu ndokuda da boku la 
mangilu-na, jia-duhaka da marapu maopa-nja da ngia pa-torungu. Napa 
nawotu maraku àmahu rara àmahu bara, watu pawilingu dàngu hu - hunggu 
hawiangu wàngu borakungu-na la marapu pandedi lumu ndokuda da boku 
la mangilu-na. 
39Napa napindi tau da ma-lumungu marapu weli nàmungu, la pa-kaluluku-
nja da ngia pa-torungu ma-kapingatu. Nggamu mayema-ya nuna na marapu 
napa nawua padaanya tembi dàngu ngaba ma-manàra dàngu tana wundana. 
40Jàka jia-yaka na mareni njàpuna na kawaha-na na maràmba la tana mbara 
dia, napa na-kaluluku-nya paraï maràmba la tana mbara luru. Tàka na 

maràmba la tana mbara dia hi na-palimba nda ngerinya nuna. Napa na pa-
uhingu padangu kareta pabera, njara dàngu kapalu. Napa nanjungu hama 
iwaya, hi dangu tana pa-mandapu-na. 
41Dàngu na tana manandangu nanjungu-mbunya, dàngu diha kambulu 
rataya napa na tau pa-pameti-na. Tàka da pa-maràmba Endumu, Muapu 
dàngu na tana na marihi hàmu la pa-maràmba Amungu napa damara. 
42Ba na-mandapu-nja da pa-maràmba nuda nda namara-a na pa-maràmba 
Mehiru. 
43Napa naramba-nja da banda Mehiru nu da àmahu rara dàngu da àmahu 
bara dàngu banda hawiangu ma-pawilingu halawàla. Napa nandula-ya tau 
Limbia dàngu tau Hundangu. 
44Tàka na lii langu welingu la pahunga lodu dàngu weli diangu napa na pa-
kandàndaku-ya, hi lupa na-pabera dira matiki hi dangu tau pa-pameti-na. 
45Dàngu na-patàngi-mbuya na uma tera pa-maràmba-na la padeni pa-
duangu-na na tehiku dàngu na palindi pangia-na na Umana i Miri. Tàka la 
malamiri-na napa nameti dàngu nda haàtu-mbu mandula-ya,” wàna. 

Ndanialu 12 

Na hupu njàpu rehi 

1Nahili panii nu na papalewa na mapaki tera linangu, “La rehi nu napa 
natàka na papalewa bokulu i Mikayilu na maopa-nya na banjaru-mu. La 
malamiri-na napa natàka na rehi handuka manda ningu hamangu pa-kiringu 
welingu ba ningu ba - banjaru. Tàka mbuu ndàba na tau ma-welingu la 
banjaru-mu, da pa-tulihu tamu la Mbukuna i Ala, pa-pamara-ha napa. 
2Dadangu la hongada da mambàda meti napa daluri beli, hawiangu dapàda-
nya na luri pa-lupangu, tàka hawiangui dadeni-nya na pawawa ma-
palupangu-mbu. 

3Da liku uru da ma-manggàna napa da-handaraku hama tuna harii awangu. 
Dàngu nyuda da mambàda papekangu tau dangu la pawunda mahàmu dàngu 
mamola napa da-handaraku hama tuna kandunu lundu nu - nu,” wàna. 
4Tàka nahili paniingga nuna na papalewa, “Oi Ndanialu, bita-nyawa nàhu na 
mbuku, dàngu tunya hanggelu ka na-padaingu pa-kabitangu lundu hupu 
njàpu rehi. Nadangu na tau na ma-kamangu pa-manginjiru-ya jàka nggàraya 
na ma-talànga njadi. Tàka na pa-mukarungu-da nu kahewa-ma-ana,” wàna. 
5Hàlaka nu kuita-ha da madua da tau mini. Na haàtu na-ndolaku la hingi 
luku mbara nàmuya, tàka na haàtu la hingi luku mbara papaya. 
6Na haàtu na paàra-nya na marihi lihinya na katiku luku, “Pirangu-mapa 
nanjàpu-da da pa-hangàtarungu da matumbu yiada?” wàna. 
7Tàka na haàtu na-wulaku-ha da limana hanggangu la awangu. Kurongu-ya 
ba nahara wànya i Ala na malundu nu - nuna hi napanii, “Nu da manjadi da-
pangalangu-mapa lundu tailu mbua ndaungu ha-kadipu. Jàka hupu njàpu-
naka ba pa-mayila-ya na banjaru-na i Ala, hupu njàpu-madai duda nuda da 
pa-hangàtarungu da matumbu,” wàna. 
8Mbuu ndàba da paniina kurongu-maha, tàka nda ku-jàngapu-aha. Tàka hi 
kupaàrangu, “Umbu, nggiki hamada napa ba danjàpu mbuu ndàbada yiada?” 
wànggunya. 
9Nahema nyuna, “Lakuwa nàhu, hi Ndanialu, nadu da kareuku yiada pa-
winingu-maha bàdi lundu hupu njàpu rehi. 
10Napa nadangu na tau pakaka dàngu na pa-payarahu. Nyuda da ma-akatu 
nda jia jàngapu-adanya dàngu napa pa-daingu akatu-madapa; mbulungu da 
ma-manggàna-a da ma-jàngapu-ya. 
11Piti welingu ba papànja-nja da tanda maraku nimbihu lodu dàngu ba pa-
ndolaku-ya na Akatu ma-pakabu, napa na-làpahungu 1.290 lodu. 
12Oha-adaka nyuda da ma-padaingu pa-tuturu lundu la lodu pa-1.335 wàna. 

13Nyumu dumu Ndanialu, tuturu-wa lundu hupu njàpuna. Napa nyumu 
umeti, tàka na nyuna napa uhadangu beli pakei wundamu la hupu njàpu 
rehi,” wànangga. 

Hohia 

Hohia 1 

1Yiana-ya na lii langu pawua-na i MIRI lai Hohia anana i Mbaeri la rehi 
pareta pandàki - pandàkingu-da la pa-hanganji Yahunda, i Hanganji Uhia, 
Yotàmu, Ahàhu, dàngu i Hihikia, dàngu na pareta-nanya na pa-hanganji 
Ihirailu paraïna i Yerumbiamu anana i Yoàhu. 

Na papaha dàngu da anana i Hohia 

2La kawunga paniina i MIRI la banjaru Ihirailu ba nangaru-ngga nyungga, 
napanii i MIRI, “Oi Hohia, kanoma-wa haàtu ma-mbuhangu pa-pahunda, 
tàka da anamu napa hama tuna nyunambu. Da banjaru-nggu da hamanya 
nuna na-papaha-mu; nda da-tuturu-a lai Nyungga, dàngu dalaku wàrungga,” 
wàna. 
3Tàka kanoma-dunggu-nyaka na haàtu kawini ma-tamungu Nggomiru anana 
i Ndibulaimu. Ba na-habola-nyaka na kawunga anama na haàtu anakeda 
mini, 
4napanii i MIRI lai nyungga, “Patamu-nya Yihireyilu, na anamu ba nda 
namandai-apa na hukunggu-nya napa na hanganji Ihirailu rukuna ba na-
pameti tau i Yiahu, na boku la mangilu-na, la Yihireyilu Napa ku-pahupu-
nya na pareta-da da ana umbuku-na i Yiahu. 
5Napa la rehi nu la Lolangu Yihireyilu ku-pakabu-ya na kapingatu-na na 
tanatara Ihirailu,” wàna. 
6Hàlaka nu na papaha-nggu na paana-nya na anama na padua wàda, haàtu 
anakeda kawini-ya. Napanii-ngga i MIRI, “Oi Hohia, patamu-nya na anamu, 
‘Na Panda Aï’, ba nda kuaï-ayapa napa na banjaru Ihirailu, dàngu ba nda ana 
jàma-anggunya. 
7Tàka napa kunamu-ya na banjaru Yahunda. Napa Nyungga MIRI, Alada, ku-
pahàla-ha nyuda, tàka nda wàngu pabera-a, nda wàngu hapanda-mbu jàka 
ndia pana jàka ndia njara dàngu da ma-kaliti-ha,” wàna. 

8Ba najàma-ka na anama na padua wàda, nahili pa-anakedangu na papaha-
nggu hi na-habola-nya na haàtu anakeda mini. 
9Napanii-ngga i MIRI, “Patamu-nya na anamu, ‘Nda Banjaru-anggunya’, 
nadu ba nda banjaru-anggunya na banjaru Ihirailu, dàngu nda Ala-adangga 
Nyungga,” wàna. 

Ba jia beliya napa na ngerana na Ihirailu 

10Napa na banjaru Ihirailu hama dangu wara la tehiku hi lupa nda peku pa-
takaru jàka ndia padiha-ya. Nàhu napanii-nja nyuda i Ala, “Nyimi nda 
banjaru-anggunggai”, na nyuna napa natoma na rehina ba napanii-nja, 
“Nyungga jiaka Ala maluri tàka nyimi ana-nggunggai!” ba wàna. 
11Napa pa-pambulungu beli-haka da banjaru Yahunda dàngu banjaru 
Ihirailu. Napa dawotu haàtu liku uruda, dàngu napa da pa-bonjangu hi dahili 
mbokaru beli la tanada. Langatàka, na Lodu Yihireyilu napa nanjadi-ya lodu 
mbabu ma-bokulu! 

Hohia 2 

1Jia ba tuna papulu dànguwa dàngu dua wikimi wàngu tamu, “Banjaru-na i 
Ala” dàngu tamu, “Pa-aïna i MIRI.” 

I Nggomiru na manda tuturu ninu maüna na Ihirailu-nya 

2Napanii i MIRI, “Ha dimi ananggu, na inami nda papaha-anggu-nyapa, tàka 
Nyungga nda lei-ana-nggapa. Jia ba tuna palakara wànyawa nyuna ka àmbu 
nahili njuraku dàngu ka àmbu nahili pahunda. 
3Jàka pa-daingu pahunda-na napa ku-kalàba-ha da pakina ka na-kalulu hama 
tuna la lodu habola-nya. Napa ku-panjadi-ya hama tuna na tana màdu 
katukuru, napa nyuna na meti kandanga. 
4Nyimi, anana, nda jia namu-anggunggai; dedimi la ruku pahunda. 
5Na inami kawini pahunda manda pingu pa-makia-ya. Napanii, ‘Napa kulua 
la yo - yoranggu duku da mawua-ngga pangangu pa-ngunungu, tera ma-
mamitu dàngu tera linangu, mina haitungu dàngu angguru,’ wàna. 

6Jia ba tuna, napa kuoka wànya rii madàka, napa kubita wànya kangeli na 
àndana. 
7Napa nayaulu-ha da yorana, tàka nda jia toma-ananja. Napa nahimbu-ha 
tàka nda jia jàngapu-ananja. Hàla hi napanii, ‘Napa kubeli la lei wunganggu; 
narihi hàmupa àmangu na ngeranggu weli nàhu,’ wàna. 
8Ndedima napeka na inami ba Nyungga mawua-nya uhu nggàndumu, 
angguru, mina haitungu dàngu mbuu ndàba àmahu rara, àmahu bara papaki-
na palumu wànya na Mbaàlu. 
9Jia ba tuna, napa la rehi muti kukei beliha da pawua-ngguya, nu da uhu 
nggàndumu dàngu da angguru dàngu da tera mamitu dàngu da tera lianangu 
ka natuu pakina ba wànggu làti. 
10Napa ku-pakalulu-ya la hangga mbuu ndàbada da yorana. Nda ana haàtu-
ma welingu lai nyuda ma-ngalangu pa-pahàla-ya welingu la kuaha-nggu. 
11Napa ku-papànja-nja mbuu ndàba da mbabuna, da mbabu nimbihu 
ndaungu hamangui da mbabu nimbihu wulangu dàngu da lodu Hangahu, na 
kababa-na mbuu ndàba da mbabu la huri lumungu-na. 
12Napa ku-patàlaru-ha da pingi angguru dàngu da pingi kapilitu, da wunda 
lumungu-nggunja da yoranggu ba wàna nyuna. Napa ku-pambeli-ha omangu 
da woka angguru dàngu da woka kapilitu-na, napa na-paruha-ha banda 
bohu. 
13Napa kuhuku-nya rukuda da lodu patunu wàna dupa la Mbaàlu, dàngu da 
pawotu wàna ngaü dàngu ba nayaulu-ha da yorana, hàla hi na-maromba 
halawàla-ngga Nyungga. Nyungga yia, MIRI mambàda panii,” wàna. 

I MIRI nambuha-nya na banjaru-na 

14Napanii i MIRI, “Jia ba tuna napa kungàndi-ya la maràda telangu; napa lai 
nu ku-pamanda wànya kareuku pa-mbuhangu. 
15Napa ku-pabeli-nya lai nyuna da woka angguru-na, dàngu napa ku-panjadi-
ya pindu monungu na Lolangu Handuka. Napa nayema-ka Nyungga lai nu 
hama tuna ba bidi kawini-yapa, ba hina naluhu welingu la Mehiru. 

16Hi napanii ba lei-nangga Nyungga, ba nda jia-ayapa na Mbaàlu-na. 
17Nda ku-pahia-anyapa nyuna ka natiki-ya na tamuna na Mbaàlu, hi lupa na-
maromba-nya tau na tamu nuna. 
18Napa la rehi nu kutura pa-njanjingu dàngu mbuu ndàba da ngara bandaka 
ka àmbu da-kuhiku-ya na banjaru-nggu. Napa ku-papànja-nja mbuu ndàba 
da pabera dàngu kupahinggilu-ha da pa-pabera wàngu welingu la tanana na 
banjaru-nggu hi kuwuda-ya na paluri mambiru, wàda. 
19Oi Ihirailu, napa nyumu kutukau papaha-nggu, màndungu-mananya ba 
papaha-nggunggau lundu nu - nu. Napa kunamu-kau dàngu kumbuha 
mànunggau nyumu; napa kuwàngu pa-deningu dàngu tuturu-nggu. 
20Nunjuya na njanjinggu, napa ku-pauma dànggau nyumu. Napa upekaka ba 
MIRI wiki-mungga Nyungga. 
21-22La rehi nu jàka na-hamayangu na banjaru-nggu na Ihirailu, napa ku-
tanaü-ha. Welingu la awangu ku-papurungu urangu hi na-wuangu ihina na 
tana uhu nggàndumu, angguru dàngu mina haitungu. 
23Ku-pawiti-nya napa ka naluri mambiru na banjaru-nggu dàngu ka da-
padaingu la tanada. Napa lai nyuda ‘Da Pànda Mbuhangu’ ba wànda làti, ku-
paloha-nya ba kumbuha-nja nyuda, tàka lai nyuda ‘Na Nda Banjaru-nggu’ ba 
wànggu làti, ‘Nyimi Banjaru-nggunggai’ wànggunja napa. Tuna yia napa na 
hemada, ‘Nyumu jiakau Alama,’ ” wàda. 

Hohia 3 

I Hohia dàngu na papaha-na na manda tuturu 

1I MIRI napanii-ngga, “Lakuwa kau hili mbuhanya na haàtu kawini na ma-
mbuhangu pa-njuraku. Mbuha-nyawa hama tuna Nyunggambu ba kumbuha-
nya na tau Ihirailu jiapa-kai ka da-dunjaku-ngga hi da-lumungu marapu - 
marapu, dàngu da-mbuhangu pa-mangejingu kanguta kimihu la 
marapu,” wàna. 

2Ka mbayaru-nggunyaka hakambulu lima àmahu bara dàngu 150 kilu uhu 
nggàndumu pangala wànya nuna na kawini. 
3Kupanii-nya ba nda ku-doputu-aya nyuna napa la rehi mamandai dàngu la 
rehi nu nda peku-mbuna nyuna pa-pahunda, tàka nyungga duku nda kulihi-
anya nyuna napa. 
4Tuna nu na ngerana na banjaru Ihirailu, dira mandaiya la lurida ba nda 
ningu hanganji jàka ndia liku uruda, nda ningu kameti maraku jàka ndia 
andungu - andungu mahàri, nda ningu marapu - marapu jàka ndia boharu - 
boharu mapeka-ya na pànda pingu madangu la rehi na manàmu-nya. 
5Na nyuna napa na tàka na rehi ba nabeli na banjaru Ihirailu lai MIRI na 
Alada, dàngu la hanganji-da da ma-welingu la ana umbuku na i Ndautu. Hàla 
hi da-karàda dàngu datembi-ya i MIRI, hi dayema-ha da kanyuru-na. 

Hohia 4 

I MIRI na-panjala-ya na Ihirailu 

1Ningu pa-palakara wàngu welingu lai MIRI hanggangu la mangia-nya yiana 
na tana. Oi Ihirailu, patingi-nya jàka nggàraya na papanii-na, “Nda ningua 
tuturu jàka ndia nda ningu-a mbuhangu la tana yiana, tàka na mangia-nya 
nda da-pajia-aya ba Alaka Nyungga. 
2Da-harangu, tàka nda da-pahàra-nya; da-kambàliku, da-pameti tau, da-
manganga, dàngu da-njuraku. Na akatu na-bonjangu, dàngu na pameti tau 
na-pandutu - pandutungu. 
3Jia ba tuna napa namàdu yiana na tana, dàngu mbuu ndàbana na maluri lai 
nu napa dameti. Mbuu ndàba da ngara banda la lumbu awangu, la mara 
dàngu la tehiku napa da-tàlaru,” wàna. 

I MIRI na-panjala-ha da ratu 

4Napanii i MIRI, “Ha dimi ratu ba hapajia-kai, àmbu ningudu ma-panjala-ya 
jàka ndia mambeni-nya na banjaru-nggu, nadu ba nyimi pa-panjala-nggu! 

5Lodu rudungu bai wunda manjala, hamangui ba hapajia-ha da wunangu. 
Jia ba tuna napa ku-patàlaru-ya na Ihirailu, na inami. 
6Nyimi, hapajia-kai ratu, ndai wàrihu-aka Nyungga, hi nda na-wàrihu-mbuka 
banjaru-nggu hi lupa da hanggàmaru. Itebuku-ha da papekangu-nggu. Ba 
tuna, napa Nyungga ku-tebuku-mbukai nyimi, tàka da anami nda kupajia-
aha ba ràtu-ngguha. 
7Hama huka bonjangu-mi padangu, hama huka njala-mbumi lai Nyungga, ha 
dimi ratu! Jia ba tuna napa ku-panjilu-nya na ngerami: Napa nda patembi-
akaipa, tàka pa-pawawa-kai. 
8Hi wulu nyimi rukuda danjala-na na banjaru-nggu, tuna nuduka hi irinjungu 
ka da-nutakungu panjala. 
9Napa nyimi imayila hama tuna na rayatu! Napa kuhuku-nggai nyimi tuda 
limbada da pawunda-mi. 
10Napa ingangu la kameti maraku pawotu, tàka pa-daingu manjuu biami. 
Napa ilumunja da marapu woru tàka pa-daingu biana ba nda na-bonjangu 
danguna na tau, nadu ba mbàda dunjaku-minggaka Nyungga la pa-lumungu 
marapu - marapu,” wàna. 

I MIRI nahuku-nya na ma-lumungu marapu 

11Napanii i MIRI, “Ha dimi banjaru-nggu, da angguru da mamandai 
hamangui da mabidi da-pamuna-nya na màkami pa-kanandi pa-hàmungu. 
12Ikarai ka na-paita-nggai ngerangu na ha-kadipu ai! Na hapungu tokungu 
napeka-nggainya jàka nggàraya na parinju-mi la papinya! Hama tuna haàtu 
kawini ma-pahunda-kai; mbàda dunjaku-minggika Nyungga, tàka hii pa-
jàmangu wikimi la marapu - marapu. 
13La ngia palumu - ngia pa-lumungu la pi - pinu tandula dàngu palindi iwotu 
kameti maraku, dàngu itunu dupa la lumbuda da ai bokulu ma-marumbingu 
lai nu ba na-pamaü-du. Tàka nggàra-yaka na wundami? Da ana karia-mi 
danjadi kawini pahunda dàngu da rii anami danjadi kawini njuraku! 

14Na nyuna nda kuhuku-anja napa rukuna na pawunda nuna, nadu nyimi 
wiki bai luadu la kawini pahunda da maràma la uma - uma marapu, dàngu 
anguda nyuda iwotu kameti maraku la marapu. Na-padeningu langatàka-ma 
na lawiti yiana: ‘Na banjaru na manda pinya na rukuna i Ala napa na-
hadànjalu,’ ba wàna. 
15Ha dimi tau Ihirailu, ndai tuturu-a nyimi lai Nyungga! Màla àruki ka àmbu 
nawunda njala ma-hamangu na Yahunda! Àmbu na-lumungu la Ngginggalu 
jàka ndia la Mbetilu. Àmbu na-harangu lai nu wànya na tamuna i MIRI 
maluri. 
16Nyimi dimi, ha tau Ihirailu, kanjupu tongguru etikai! Nggiki hama pawa-
nggunggai nyimi, hama tuna mbimbi la maràda rumba?” wàna. 
17Mbàda iru-ngàndi-nanyaka marapu na banjaru Ihirailu. Jia ba tuna nu 
màta bia-njawa nyuda. 
18Jàka da-maüku-ka ba daunu padangu angguru, pahunda mbàha eti-
danyaka. Darihi mbuhangu ka pawawa-ha welingu ba tembiha. 
19Jia ba tuna napa da-molungu hama tuna pa-hapuputu ngilu. Napa da-
makia rukuda da kameti maraku pawotu-da la marapu - marapu. 

Hohia 5 

1Napanii i MIRI, “Ronguwa, ha dimi ratu ba hapajia-kai. Eti wànyawa ha 
dimi tau Ihirailu! Ronguwa, ha dimi ana umbuku hanganji! Mbàda rata-yaka 
na hukungu-mi. Nadu ba lupangu-ma wàngu mamola làti bai patandangu 
ngera, tàka nda timi nua maa ba mbàda njàdi-mika hama tuna oka kahili la 
Mihipa, hama tuna hiru la Palindi Tamburu, 
2dàngu hama tuna lambongu manjolungu la parai Hitimu. Jia ba tuna napa 
kuhuku ndàbanggai nyimi! 
3Kupi ndàba-manya na rukumu nyumu ha Ihirailu! Nda peku winingu-amu 
ngga - nggàra welingu lai Nyungga. Nyumu ulumungu marapu dàngu ndau 

tuturu-apa lai Nyungga. Jia ba tuna da taumu nda ràka-àda ka dalumu-ngga 
Nyungga,” wàna. 

Na lii panamu rukuna na-lumungu marapu 

4Na akatu pawunda-da da tau Ihirailu na-pawiti-nya hi nda peku belida la 
Alada. Mbàda jorutu-nahaka ngera lumungu marapu, hi nda da-wàrihu-
ayapa i MIRI. 
5Na abungu-na na banjaru Ihirailu paita lohangu-ya, dàngu nanjadi mbuti 
njalada. Na panjala-da na pawiti-nya na tunjuru-da hi danjoru, tàka na 
banjaru Yahunda danjoru karia-nja nyuda. 
6Dalua pahimbu-ya i MIRI ba dàngu ngàndida mbimbi dàngu hapi ka kameti 
maraku-ha, na nyuna nda ningua linguda nuda mbuu ndàbada. Nadu ba 
mbàda dunjaku-nanjaka paraïna i MIRI, tàka hi nda peku jàngapu-adanya 
Nyuna. 
7Nda da-tuturu-a nyuda lai MIRI; da anada nda anada nyuda-aha. Jia ba tuna 
nda namandai-apa napa na-patàlaru karia-nja dàngu da wokada. 

Na pabera-da na Yahunda dàngu na Ihirailu 

8Hapiwa taropitu la Nggimbia! Palingu-wa tanda dundangu la Rama ka pa-
hànjalungu! Pawungu-wa wara pabera la Mbetilu! Ha dimi tau 
Mbanyamingu, laku hanggangu-wa pa-pahànjalungu! 
9Napa na-tàlaru na Ihirailu, ba toma-nanyaka na lodu hukungu-na nyuna. 
Ronguwa, ha dimi rayatu Ihirailu, jianguma napa na-hàrangu nuna. 
10Napanii i MIRI, “Kumbeni Nyungga rukuna ba mbàda nàhaku-danyaka na 
Ihirailu paraï da liku uru - liku uru Yahunda hi dawàhi-ya na tanana. Rukuna 
nuna napa ku-hanubuku-nya nahuku-nggunya hama tuna iwa. 
11Pa-kapidihu-ya na Ihirailu; na-àlingu-ka na ngaba-nanya na tana, rukuna 
ba na-patidungu pakarai pa-ndulangu la manda peku làti pandula-ya nyuna. 
12Nuna duyaka na ma-pawitungu hi ku-pakabu-ya napa na banjaru Ihirailu, 
dàngu hi ku-patàlaru-ha da tau Yahunda. 

13Na banjaru Ihirailu dàngu na banjaru Yahunda dapinya na kalutu-da, hi 
nalua la Ahuru na Ihirailu pakarai pa-ndulangu welingu la hanganji bokulu. 
Tàka nda peku pa-ndulangu-ana na hanganji nuna jàka ndia nda peku 
pahàmu-ananya na ngerada. 
14Hama tuna hinga ma-pa-kalulukungu tuna nu-màka napa ba ku-kaluluku-
nja da tau Ihirailu dàngu Yahunda. Nyungga wikima napa maba - bàriku-ha 
nyuda, hi ku-dunjaku-nja. Jàka ku-ruruhu ngàndi-haka, nda haàtu-a ma-
ngalangu pa-pahàla-ha. 
15Nàhu ku-dunjaku-nya na banjaru-nggu hi lupa natoma na mayila-da 
rukuda da njalada, hi damai pahimbu-ka Nyungga. Talànga wanguna la 
mayila-da, da-pamukarungu la pa-jàngapu-ka Nyungga,” wàna. 

Hohia 6 

Da tau Ihirailu nda da-panjilu weli etingu-a 

1Dapanii da tau Ihirailu, “Màlawa ka tabeli lai MIRI. Nyuna na ma-pakatiu-
ta tàka Nyunamai na ma-pahàmu-ta. Nyuna na ma-pamanua-ta, tàka 
Nyunamai na ma-kamburu-nja napa da manua-nda. 
2La dàmbu tailu mbua lodu-kika napa na-pahàmu-ta nyuta, hi taluri la 
opangu-na. 
3Jia ba tuna màlawa ka ta-pamukaru weli etingu, la patanda-ya i MIRI. 
Jianguma napa namai lai nyuta hama tuna namaina na pabarahu, dàngu 
hama tuna na urangu na ma-pambaha-ya na pinu tana la hupu ndau urangu,” 
wàna. 
4Na nyuna napanii i MIRI, “Ha dimi Ihirailu dàngu Yahunda! Nggiki-
nggunggaika bàdi nyimi? Nambuha-mingga Nyungga narengga mau hama 
tuna hambongu jàka ndia wai hamburungu la lodu mbaru. 
5Tuna nuduka hi ku-palewa-ha da wunangu-nggu pa-patàka-nggainya na 
botangu-nggu ba lupangu-ma pahuku dàngu pa-patàlaru-kai. Na parinju-
nggu welingu lai yimi mbàda habukaru dàngu mbàda lohangu-naka: 

6Kurihi rinju-nyapa kai tandaka dàngu kai mbuha mànungga Nyungga, 
welingu la tunumi dàngu wotumi kameti maraku lai Nyungga. 
7Tàka hama tuna lai Andamu, ihinggilu-nya na pa-njanjingu-mi dàngu 
Nyungga. 
8Na Nggiliatu jiaya na paraingu mambinu wàngu tau ma-akatu dàngu ma-
pameti tau. 
9Da ratu la paraingu nuna hama tuna ha-kanguhuru tau rambangu-ha da 
mahapa tau ma-hanàhu-na. Jiapa la ànda ma-hanggangu la pangia matua la 
Hikimu dawunda-mbuya na pameti tau! Mbuu ndàba da ma-akatu nuda 
harawuku-mada pawunda-ha. 
10La Ihirailu ku-itangu ngga - nggàra pa-mayilangu: na-pairaku wikina na 
banjaru-nggu wàngu lumungu marapu. 
11Na ngerami nyimi dimi, ha tau Yahunda, mbàda kawuku-nggunyaka na 
rehina la pahuku-nggai nyimimbu rukuda da pawunda-mi,” wàna. 

Hohia 7 

1Napanii i MIRI, “Handàka rinju - handàka rinjungu-nggu pa-pahàmu-ya na 
Ihirailu dàngu pa-pajia beliya na ngerada nyuda, da paita-nggu jiaha da 
akatu dàngu da njala-ma-ada. Da-maràngga pa-lapingu dua wikida, datama 
pa-manganga la uma tau dàngu da rambangu la a - ànda. 
2Nda ana ngàngaru-mana la kanandingu-da ba ku-pangàda-nja napa mbuu 
ndàba da akatu nuda. Da njalada nyuda na-lumburu-nja nyuda hi na-lohangu 
naita-ngguha,” wàna. 

Da ma-pahama kangunduhungu la uma hanganji 

3Napanii i MIRI, “Wàngu kaputingu dàngu pawunda - pawunda ma-akatu na-
pamukarungu na rayatu pa-pahàmu etiya na hanganji dàngu da panggawi-
na. 

4Mbuu ndàbada da tau nuda ma-kaleka-ha dàngu nda da-tuturu-a. Na karaü 
etida nyuda hama tuna epi la tuluru-ya na pànda pa-kandula-na paraïna ma-
pandoi roti ba ndedi ràka patunu-ya na kanguta pa-haüru-na. 
5La lodu mbabu hanganji, da-pawiti-nya na unungu-da angguru lundu 
maüku-da na hanganji dàngu da panggawi-na hi dawunda pawunda maànga. 
Hàla hi na-paluangga mai dànja nuda da ma-kaleka paraïna hanganji. 
6Hama tuna epi la tuluru tuna numbu na pawuku akatu-da ba na-
palawarangu la eti lundu njàpu rudungu, tàka la mbaru na-kandulangu hi 
roka epi ma-panyara-ya. 
7La hambubatu-na na karaü etida da-pameti-ha da liku uruda. Mbuu ndàba 
da hanganji-da pa-pameti pandutu - pandutungu-haka. Na nyuna jiapa-kai 
ka tuna nu na ma-kalutu, nda haàtu-a ma-hamayangu lai Nyungga pakarai 
pa-ndulangu,” wàna. 

Na Ihirailu dàngu da ba - banjaru 

8Napanii i MIRI, “Na banjaru Ihirailu da pakuhingu dàngu da banjaru la 
winggiru-da, hi hama tuna roti mamemi hapapa-ha nyuda. 
9Tàka nda dapàda-anya ba na-munangu na kapingatu-da ruku na pakuhingu-
da dàngu da banjaru nuda. Mareni-nanyaka na rehi metida, tàka nyuda nda 
dapi-anya. 
10Na abungu-da da tau Ihirailu paita lohangu-ya hi nanjadi mbuti njalada. 
Jiapa-kai ka mbàda njadi ndàbada nuda, nda dahimbu-aka Nyungga jàka 
ndia nda dabeli-mbu lai Nyungga, MIRI Alada nyuda. 
11Lai nu lai nàhuya na Ihirailu hama tuna kulundiha manduba-ya. La 
kawunga-na da tauna dakarai pa-ndulangu la Mehiru, la malamiri-na dapalai 
la Ahuru! 
12Na nyuna nimbihu-na na kawiliku-da kubata-nja remba, hi yàpaha hama 
tuna ba yàpa ma-hawurungu. Napa kuhuku-nja rukuda da-akatu-da da 
pambàda pinggu. 

13Hanggàmaru-danyaka nyuda ba mbàda dunjaku-danggaka Nyungga. Napa 
da-tàlaru ba mbàda ndubaku-danggaka Nyungga. Ku-rinjungu pa-pahàla-ha, 
tàka na lumu-dangga Nyungga ma-kabàli ju - juaya. 
14Na hamayanguda nda weli eti langatàka-ada lai Nyungga. Nàdu, jàka da-
hamayangu, da-yàbahungu wikida la ngia pa-katuda, dàngu da-
padudurungu hama tuna da tau manda waika Nyungga. Jàka da-hamayangu 
pakarai uhu nggàndumu dàngu angguru, da-pamanua wikida hama tuna da 
ma-lumungu marapu. Langatàka da-ndubaku-ka Nyungga! 
15Jiapa-kai ka Nyungga ma-pamatua-ha dàngu ma-paàtalu-ha nyuda, ba tuna 
da-pahama kangunduhungu bia pa-ndubaku-ka Nyungga. 
16Pa-daingu bia-danya pa-kikungu la marapu da manda ana ningu kawaha-
da. Nda pamonu-anja hama tuna tandai pana mamàli. Da liku uruda dapanii 
abungu, tuna nuka napa hi pameti wànja hapanda, hi nariki-nja tau Mehiru,” 
wàna. 

Hohia 8 

I MIRI nahuku-nya na Ihirailu rukuna ba da-lumungu marapu 

1Napanii i MIRI, “Palingu-wa tanda hanggàmaru! Na-nàhaku-ya muhu na 
tananggu hama tuna ikitu matewa patewa-na! Na banjaru-nggu na pangga-
yaka na pa-njanjingu-nggu dàngu nyuda, dàngu da-ndubaku-ha da 
papekangu-nggu. 
2Jiapa-kai ka dapeka ba Ala-dàngga Nyungga, dàngu dapanii ba banjaru-
nggunja nyuda, matanda-ka Nyungga, 
3ba tuna nda dabihu-a panyema-ya jàka nggàraya na mahàmu. Rukuna nuna 
napa nanyara-ha muhuda. 
4Napindi hanganji na banjaru-nggu bundu nda paàra-dàngga Nyungga. 
Dawotu liku uruda bundu nda rongu-dàngga Nyungga. Dapiti-ha da àmahu 
rara àmahu bara da manguda hi da-pandoi kahala hada marapu na ma-
pawiti-nya na hadànjalu-da. 

5Huda eti-mànggunya na hapi àmahu rara na palumu-da da tau da-
mangiangu la paraingu Hamaria. Kanjupu mbumbaru-ya na hàngganggu 
hanggangu lai nyuda. Lundu pirangu-mapa ba da-nutàkungu pa-pairaku 
wikida ba da-lumungu marapu? 
6Na hapi àmahu rara na pa-lumungu la Hamaria ruku limada da mini tuku 
la Ihirailu-ya! Nuna na palumu-da nda Ala-aya, ba tuna lupangu pamija-
maya bàdi! 
7Da-hàbarungu ngilu na banjaru-nggu ba tuna napa damuti làpuru! Da woka 
uhu nggàndumu-da napa nda da-mararangu-a, nda da-pa-kangutangu-a ka 
ningu pangangu. Na nyuna jàka da-mararangu-kai da woka, ka pambuta-
nahaka banjaru hawiangu da uhu nggàndumu-da. 
8Hama tuna wuru mbera, nda ningu-apa linguna na Ihirailu, dàngu àtalu 
banjaru-ma-ahaka hama tuda da banjaru hawiangu. 
9Hama tuna kalandai matàmba ma-pajurangu, tuna nuduka na tau Ihirailu 
ba na-kikungu pambuha wikina. Dahimbu pa-ndulangu welingu la Ahuru, 
dàngu dadingi pa-ariyangu la ba - banjaru hawiangu. 
10Tàka nàhu napa ka ku-pauhi-nja dàngu kuhuku-nja nyuda. Nda namandai-
apa napa ba da-kanjaïku paraï pa-katiu, jàka na-kapidihu-ha paraïna 
hanganji Ahuru. 
11Hama huka danguda da ngia pa-maraku pa-pahada-da da tau Ihirailu ka 
podahu njala, hama huka dangu-mbuda da ngia pawunda-da njala! 
12Dira dangu-maha da pa-pekangu pa-tulihu-nggunja nyuda, tàka mbuu 
ndàbada nuda da-tebuku-ha rukuna ba dakaka-ya ba nda ningua pa-nuangu-
na dàngu nyuda. 
13Dawotu-ngga hunggu kameti maraku, hi danganya na tolu kameti maraku, 
tàka Nyungga MIRI, nda kumbuha-anja da kameti maraku nuda. Nàhu 
pangàda-nggunjaka da njalada hi hukunja rukuda nuda da njalada; napa ku-
pangàndi belinja la Mehiru! 

14Da tau Ihirailu da-pahadangu uma - uma manandangu tàka da-maromba-
nya na mawulu-ha nyuda. Da tau Yahunda da turaha da paraingu maningu 
ngia pa-torungu-da, tàka napa ku-papurungu epi patunu pambuta-ha da uma 
manandangu dàngu da paraingu-da,” wàna. 

Hohia 9 

Na hukungu nduma Ihirailu pa-bobaru-ya 

1Ha dimi banjaru Ihirailu, àmbi mbabu-dunjapa da lodu - lodu bokulu-mi 
hama tuna na banjaru hawiangu. Mbàda dunjaku-minyaka na Alami dàngu 
ndai tuturu-a lai Nyuna. La nimbihu ngia pawari puruhu uhu 
nggàndumu, idanggangu wikimi la Marapu Mbaàlu la pa-pahunda dàngu 
imbuhangu payema uhu nggàndumu bai kakaya ba wunda-minya welingu la 
marapu nuna! 
2Tàka nda namandai-apa ba danjàpu-nggai uhu nggàndumu dàngu mina 
haitungu dàngu danjàpu-mbu napa da angguru. 
3Napa nyimi, ha banjaru Ihirailu ndai ndàdiku pa-daingu-a la tana pawua-
nanggai nyimi i MIRI. Lupangu-ma ibeli la Mehiru, dàngu lupangu-ma 
ingangu pangangu manda hida la Ahuru. 
4La tana nuda ndai ngalangu-a pawotu tanda maraku angguru dàngu kameti 
maraku banda la pa-pahàmu-ya na etina i MIRI. Na pangangu-mi na-pairaku-
ya nimbihu-na na tau na manganya, hama tuna pangangu da-pangangu la lii 
taningu. Nalingu-na nuna na pangangu mbulungu ka pambihu-ya na kambu-
ma-ami; nda ana hakudu-a pangàndi la Umana i MIRI ka wotuha maraku lai 
nu. 
5La lo - lodu bokulu huri lumungu ndai ngalangu-a pawunda ngga - nggàra 
ka mbabunya. 
6Jàka natàka-ka na tàparu, dàngu ba pangàndi-kaika la hili hau tana, napa 
da ma-kanjepi welingu lai nyimi na-pauhi-nja paraï da tau Mehiru ka pameti-
ha hi taninja la Mepihu! Napa natumbu-nja rii madàka dàngu rumba hi na-

kawuhuku-ha da watu umami dàngu da kanaingu àmahu barami da ma-
pawilingu. 
7Toma-nanyaka na rehi hukungu, na rehi ngalangu limbana mbuu ndàba na 
pawunda. Pàda-nanyaka napa na Ihirailu! Mipanii, “Manduba-ya na 
wunangu yiana na pa-runuku ngahu! Katoba-nanya!” wàmi. Hi panii timi nu 
rukuna ba kanjupu karaü-mingga eti dàngu ba lalu bokulu-ha da njalami. 
8Na-palewa-ka i Ala ka wunangu-ka pa-panamu-nggai nyimi banjaru-na, na 
nyuna la nggi biaka kulaku ningu, pa-mukarungu-maminya pahiru-ka 
nyungga hama tuna na ma-hawurungu. La tana mangu wikina i Ala, na 
muhu-nggama rayatu nyuma wunangu. 
9Kanjupu akatu-ya na pawunda-mi hama tuna na pawunda tau la 
Nggimbia. Napa na-pangàda-nja da njalami i Ala, hi nahuku-nggai rukuda 
da njalami. 

Na njala Ihirailu dàngu na limbana 

10Napanii i MIRI, “La kawunga hunggu-nggunya na Ihirailu, kanjupu hawola-
ka hama tuna tau mahunggu wua angguru la maràda telangu. La kawunga 
ita-ngguha da boku la mangilu-mi kumbaha eti hama tuna tau ma-itangu 
kawunga wua kapilitu. Tàka, ba dalua-ka la Palindi Piuru, pa-kiringu-
danyaka palumu-nya na Mbaàlu, hi lupa da-iraku hama tuna nuna na marapu 
pambuha-da. 
11Na bokulu-na na Ihirailu napa na-hawurungu hi na munangu hama tuna 
ma-hawurungu; nda jia ningua maworu ihina, dàngu nda ningua anarara pa-
habolangu. 
12Tàka jàka ningukai anakeda madedi dàngu pa-pamatua napa kupiti-ha 
nyuda; nda haàtu-a pa-pahia-nggu paluri. Nai-a-ai nyimi, banjaru Ihirailu 
jàka ku-dunjaku-nggai!” wàna. 
13MIRI, kuita-ha da anada ba ya - yauluha hi pameti-ha. 

14Nggàraka bàdi pakarai-nggu lai Nyumu ndumada da tau nuda? Panjadi-ha 
kawini mbuta da tau kawini-da! Wunda-nyawa, ka àmbu peku pahuhu-daha 
da anada! 

I MIRI nahuku-nya na Ihirailu 

15Napanii i MIRI, “Mbuu ndàba na akatu-da nyuda na-pakirungu la 
Ngginggalu. Lai nuduka ba ku-pakiringu pa-karaü-nja eti. Ruku na pawunda-
da na ma-akatu, napa kuwàngga-ha welingu la tananggu yiana. Nda kuhili 
mbuha-ànjapa nyuda; mbuu ndàba da liku uruda mbàda ndubaku-danggaka 
Nyungga. 
16Da tau Ihirailu napa kuhuku-nja. Nyuda hama tuna pingi ai manda wuaya, 
dàngu mambàda meti amu-nanya. Nda jia ningua anada; tàka jàka ningukai 
anada, napa ku-pameti-ha nuda da ana pambuha-da,” wàna. 

Na panii na wunangu rukuna na Ihirailu 

17Napa i Ala na palumu-nggu na-tebuku-ya na banjaru-na, rukuna ba nda-
dambuhangu pa-patingi-nya Nyuna. Napa da-lindingu la honga ba - banjaru. 

Hohia 10 

1Na Ihirailu hama tuna pingi angguru ma-ràjingu wua-nanya. Hama huka 
bonjangu-da da pawulu-na, hama huka danguda da ngia pa-maraku pa-
pandoi-na. Hama huka mbokaru-na hama huka manandangu-mbuda na-
pandoi-naha da andu marapu palumu-na. 
2Da tau ma-kaputingu etida nuda, lupangu-ma nàhu daita-ya na injana 
rukuda da-njalada. Napa i Ala na-pakabu-ha da ngia pa-maraku-da, dàngu 
na-nyungguru-ha da andu marapu-da. 
3Nda namandai-apa napa ba dapanii, “Nda ningua hanganji-nda ba nda ta-
mangàdatu-nya i MIRI. Nggàra linguna na haàtu hanganji lai nyuta?” wàda. 
4Dapanii abungu dàngu dapeka njanji kabàli dàngu datura pa-njanjingu 
manda lingu. Da-kabeli puhaya na uku hi lupa natumbu na nda tànji, hama 
tuna rumba maüku la woka pambàda kangaburu. 

5Napa na-mangàdatu na mangia-nya na parai Hamaria; napa nyuda dàngu 
da ratu malumu-nya nuna na hapi àmahu rara la Mbetilu da-hawina dàngu 
dahii rukuna ba mbàda munangu-naka mbuu ndàba na mangarangu-na na 
marapu-da nyuda. 
6Napa pangàndi la Ahuru-ya nuna na marapu ka wuanya na hanganji bokulu. 
Na Ihirailu nakiku-nya na pa-pakakangu na ma-pawiti-nya hi da-makia 
dàngu hi pawawa-ha. 
7Napa nakabu na Hamaria dàngu hi laku ngàndiya na hanganji-da hama tuna 
ha-kadipu ai pa-pamili wai. 
8Pa-pakabu-ha napa da u - uma marapu la Mbetilu na ngia pa-lumungu-na 
marapu na tau Ihirailu. Napa natumbu-nja rii madàka dàngu rumba da ngia 
pa-maraku-da. Hàla hi dawara-nja da palindi, “Pa-nggàbalu-nggama!” wàda, 
tàka da tandula, “Kambitaku-kàma!” wàda. 

Na Ihirailu pa-ratangu hukungu-ya 

9Napanii i MIRI, “Piti welingu na manjadi la Nggimbia, ndedima na-pànjangu 
pawunda manjala la panduba-ka Nyungga na tau Ihirailu. Jia ba tuna la 
Nggimbia-mbuya napa natàka ninja pabera nyuda. 
10Napa Nyungga ku-kaluluku-nja dàngu kuhuku-nja nuda da tau mawunda 
njala. Napa da-pambulungu da banjaru pa-ndubaku-ha nyuda, dàngu pa-
hukungu-ha napa ruku njalada da madangu. 
11Àmangu na Ihirailu hama kamboka hapi pa-pandàmangu pa-hàmungu-ya 
dàngu na ma-mbuhangu pa-ruruhu ai pawari puruhu wàngu uhu 
nggàndumu. Nda kujàra-a pa-pakàna-nya buku la kahuki-na na ma-
manandangu. Tàka nàhu mbàda bota-nggunyaka la pahàni-ya paràma 
mambotu. Na Yahunda ku-paràha-nya paluku, tàka na Ihirailu ku-paràha-
nya panggari. 
12Kupanii, ‘Ha Ihirailu! Pokawa woka bidi nduma wikimu, hàbaru-nyawa 
wini mola, dàngu mutiwa kanyuru na ihina nambuha weli eti-mungga 
Nyungga. Nadu, ba rehi-nanyaka nahimbu-mungga Nyungga MIRI-mu. Napa 

kumai dàngu hi ku-paliri-nggauha da kanyuru-nggu hama puru urangu,’ 
wàna. 
13Tàka hauyai na pawunda-mu nyumu; uhàbarungu wini akatu, dàngu umuti 
manda mola. Mbàda ngaa-munjaka da wuana na ruku kambàliku-mu,” wàna. 
Nahili panii i MIRI, “Ha dimi banjaru Ihirailu, ruku bai monunja da kareta 
pabera-mi dàngu na danguda da panjuri-mi, 
14napa natàka-nya pabera na rayatu-mi, dàngu mbuu ndàba da ngia pa-
torungu-mi pa-pakabu-ha. Na ngerana hama tuna, la lodu pa-tàlaru-nanya 
na Mbetu-Àrambilu la pa-hànjalungu dàngu ba na-kapidihu-ha da ina pa-
kariangu anada paraïna i Hanganji Hàlamàngu. 
15Nuna-duyaka napa na matàka-nggai nyimi, ha dimi ma-ngiangu la Mbetilu, 
ba mbàda wunda-mika akatu ma-bokulu. Ba na-pakiringu-kika na pa-
hànjalungu la pabarahu, napa nameti na hanganji-mi,” wàna. 

Hohia 11 

I MIRI nambuha-nya na banjaru-na na ma-katadaku 

1Napanii i MIRI, “Kumbuha-nya na Ihirailu piti welingu ba anakeda-mayapa, 
kupaau-nya nuna na ananggu paluhu welingu la Mehiru. 
2Na nyuna ba hama huka paau-nggunya nuna na ananggu hama huka halairi-
nangga Nyungga. Nangàndi kameti maraku dàngu na tunu dupa nduma 
Mbaàlu dàngu da marapu hawiangu. 
3Tàka ba Nyungga pàku làti ma-papeka-nya papangga na Ihirailu, dàngu 
marohu-ya wàngu mbuha namu-nggunya. Nyunggama ma-kabida-nya nyuna 
tàka nyuna nda napajia-aya. 
4Wàngu mbuu ndàba na mbuha namu-nggunya, ku-padoputu-nya lai 
Nyungga. Mbuu ndàbada da mayila-na ku-pahalela-ha, dàngu wàngu 
màjangu eti ba kuwua-nya pangangu. 
5Nuda da tau Ihirailu nda dabihu-a pabeli lai Nyungga, jia ba tuna lupangu 
da-belika bàdi la Mehiru, dàngu ka na-pareta-ha banjaru Ahuru. 

6Lundu la parai - paraingu-da ba na-kanggihaku napa-hànjalungu, napa pa-
weharu-ha da pindu bokulu, hi pa-tàlaru-ya na banjaru-nggu. Nu hi 
natumbu, rukuda ba da-kikungu pambuha wikida, 
7dàngu ba da-patidungu pa-dunjaku-ngga Nyungga. Napa pa-kapidihu-ha, 
tàka nda ningua ma-pahàla-ha jiapa-kai da-kaladaku pakarai pandulangu,” 
wàna. 
8Napanii i MIRI, “Ha Ihirailu, nda jia màta-anggunggau jàka ndia nda jia 
dunjaku-anggunggau. Jia pamolu-nggunggauka hama tuna la Àtama? Jàka 
ndia ku-palua-nggau lima hama tuna la Hamboingu? Nda na-torungu-a na 
etinggu pawunda-ya nuna, ba lalu tanjiku-mana na mbuhanggunggau 
nyumu! 
9Nda kuhuku-anggau nyumu la hàngganggu; nda ku-pakabu-akaupa. Nadu 
ba Alaka, nda tau-aka Nyungga. Nyungga, na Ma-matua, ma-karia 
mànunggau, dàngu nda kuhàngga-anggaupa,” wàna. 
10Napanii i MIRI, “Napa na kikungga na banjaru-nggu jàka ku-kangaüku 
hama tuna hinga dàngu jàka ku-pa-kandàndaku-ha da muhuda nyuda. Na 
banjaru-nggu na-manyamalu pamai lai Nyungga welingu la patama lodu la 
pa-marubuku-ngga nyungga. 
11Welingu la Mehiru da mai pa-renggangu hama tuna ma-hawurungu, dàngu 
welingu la Ahuru hama tuna kabàba kulundiha. Hàla hi kukaria belinja la 
umada. Nyungga yia, MIRI, mapanii,” wàna. 

Hohia 12 

Na Ihirailu dàngu na Yahunda pa-ratangu hukungu-ha 

1Napanii i MIRI, “Na banjaru Ihirailu na-winggiru wàngga kambàliku dàngu 
kaputingu; na banjaru Yahunda pa-daingu ndubaku-nangga Nyungga, Ala 
Ma-matua dàngu ma-tuturu. 
2Mbuu ndàba-naka na pawunda tau Ihirailu weli mbarungu lundu rudungu 
nda ningua linguna dàngu pa-tàlaru wànguya hama tuna ngilu timiru. Na-
palapingu dàngu na mbana eti na-bonjangu lai nyuda. Datura panjanji - 

panjanjingu dàngu na Ahuru, dàngu dangàndi lonahu la Mehiru ka tandana 
na pa-ariyaangu,” wàna. 
3Ningu palakara-na dàngu na banjaru Yahunda i MIRI; napa nahuku-mbunya 
na Ihirailu rukuna na huri lurida nyuda. Napa na-palimba-nya na pawunda-
da. 
4Piti welingu la kambu, i Yakupu na boku la mangilu-da ba mbàda janggilu-
nanyaka i Ehaü na angu nduana; tàka ba namatua-ka, i Yakupu na-paudulu-
danya i Ala. 
5Na-paudulu dànya na haàtu papalewa, hi natalu. Hàla hi nahii hi nakarai 
ka pa-kanyuru-nya. La malamiri namai i Ala la Mbetilu lai Yakupu na boku 
la mangilu-nda hi napanii dànya. 
6I Ala jiaya i MIRI Hupu Mambiha. MIRI-ya na tamuna. Na-mbuhangu ka 
wànya na tamu nuna-duka ba nalumu-nya tau. 
7Jia ba tuna ha dimi wàlana i Yakupu, waiyawa na Alami dàngu beliwa lai 
Nyuna. Luri paundu-nya na mbuhangu dàngu na-patutungu, dàngu nedi 
mànungu-wa lundu na-paluangu limana na Alami. 

Na botangu ma-pandutungu rukuna na hukungu nduma Ihirailu 

8I MIRI napanii-nya na banjaru Ihirailu, “Ipalapingu nyimi hama tuna na tau 
Kanaàngu; da mini danggangu-mi da kàli lapiha da tau da-makàli kei 
danggangu lai nyuda wàngu timbangu manda pa-deningu. 
9‘Wulu ndanyaka nàhu,’ wàda. ‘Ta-ngalangu utu! Nda haàtu-a ma-ngalangu 
pa-panjala-ta ba wàngu nda pa-tutungu, nangala-ndanja da pawulu wàngu,’ 
wàda. 
10Na nyuna napa Nyungga MIRI Alami, mambàda luhu karia-nggai welingu 
la Mehiru, napa kuwunda-ya kai hili ngiangu la uma - uma tera hama tuna 
la handàka-na ba kumai la maràda telangu lai nyimi. 
11Mbàda panii-nggunjaka da wunangu, dàngu kuwua padaanja nyuda harii 
mata. La ngaruda nyuda kupeka-ha da pa-pakaka hahanggu ndumami nyimi, 
banjaru-nggu, 

12jiapa-kai ba tuna nu ningu biapa ma-lumungu marapu la Nggiliatu, dàngu 
nawotu tanda maraku hapi la ngia pawotu maraku la Ngginggalu. Na nyuna 
napa dameti nu da ma-lumunya nuna na marapu tàka da ngia pamara - ngia 
pa-maraku la Ngginggalu napa danjadi pabundu watu la wo - woka,” wàna. 
13I Yakupu na boku la mangilu-nda napalai la Mahupatamia hàla ka ngalangu 
wàngu papaha ba wàna, na-paatangu wikina la tau lai nu dàngu napawa-nja 
da mbimbina na tau nuna. 
14I MIRI na-palewa haàtu wunangu pa-pahàla-ya na tau Ihirailu welingu la 
ata la Mehiru dàngu la pamangga-nja nyuda. 
15Mbàda pawiti-danyaka na pambeni wàna i MIRI paraï da tau Ihirailu; ràka-
mana ka hukunja rukuna na akatu-da. Napa i MIRI nahuku-nja, rukuna ba 
mbàda pawiti-danyaka hi na paaka-nya tau Nyuna. 

Hohia 13 

Na hupu botangu rukuna na hukungu nduma Ihirailu 

1Àmangu patembi-ya na kabihu Epuraïmu hi lupa da-mangàdatu da kabihu 
hawiangu, jàka ningu pareta welingu la kabihu nuna. Na nyuna nawunda 
njala na kabihu Epuraïmu rukuna ba na-lumungu Mbaàlu, tuna nuduka napa 
nyuna na-molungu. 
2Lundu nàhu wunda-mada-nyapa njala da tau Epuraïmu; da-pandoi kahala 
hada àmahu bara – na kahala hada pa-kakatu kanandingu tau pinu tana 
dàngu na pa-pandoi lima tau pinu tana hàla hi dalumu-nya. Dapanii, “Wotu-
njawa kameti maraku yiada da kahala hada!” wàda. Pa-hangàtaru wànguya, 
na tau ba na-puduku kahala hada hapi! 
3Rukuna nuna napa da-munangu da tau nuda hama tuna hambongu jàka ndia 
hamburungu la lodu mbaru. Hama tuna kalatu rembi la ngia pawari puruhu 
uhu nggàndumu-ha pa-hawuru ngàndi ngilu dàngu hama tuna kawuu 
maluhu welingu la hola. 

4Napanii i MIRI, “Nyungga yia MIRI Alami, na mairu ngàndikai paluhu 
welingu la Mehiru. Nda ningua hili hau Alami hinggilu-nggu Nyungga. 
Mbulungu Nyunggama-a ma-pahàla-kai nyimi. 
5La tana katukuru la maràda telangu, Nyunggama mamangga-nggai nyimi. 
6Tàka ba ninggaika la tana mahàmu, bai mbihu dàngu ba hoda-mika, 
ngamba-minyaka hi maromba-ngga Nyungga. 
7Rukuna nuna napa hama tuna hinga ba ku-kaluluku-nggai nyimi. Napa 
hama tuna mahangu kadutulu ba ku-pandapu-nggai la ànda. 
8Napa Nyungga ku-kaluluku-nggai hama tuna mbaruangu, ma-mbulangu 
anana. Napa kuba - bàriku-kai. Hama tuna hinga napa kuhoba-kai la pangia-
mi, dàngu hama tuna banda bohu napa kuhi - hirakai. 
9Napa ku-pakabu-kai, ha banjaru Ihirailu! Ka nggamu-aka ma-ngalangu 
pandula-kai? 
10Ikarai hanganji dàngu liku uru, ka nggihaka nàhu nyuda mbuu ndàbada? 
Da-ngalangu ihu nyuda pa-pahàla-ya na rayatu-mi? 
11Wàngu hàngganggu ba kuwua-nggai hanganji dàngu wàngu kaburaü-nggu 
ba kuyila beliha,” wàna. 
12Napanii i MIRI, “Da njipu njalana na Ihirailu pambàda tulihu-haka, dàngu 
pa-pahàmu-ya nu na pa-tulihu. 
13Ninguma rehi peku làti paluri na Ihirailu, tàka ba kanjupu ndubaya nda 
natuu-anya linguna na rehi peku nuna. Beri hama tuna ana raraya nyuna 
matoma rehi dedina tàka nda nabihu-a paluhu welingu la kambu inana. 
14Nda jia pamara-anggunya yiana na banjaru welingu la kawaha parai 
mameti. Ha meti wewaru-nyawa na kanyaki-mu! Pahàra-nyawa na paràma-
mu na ma-pakabu! Nda kuaï-ayapa yiana na banjaru. 
15Jiapa-kai ka na-mbokaru hama tuna rumba ma-kamboka-ya na Ihirailu, na 
nyuna ba tuna napa ku-pangàndi-nya ngilu timiru mambana welingu la 

maràda telangu. Napa nuna na ngilu na-pamihi-ha mbuu ndàba da matawai 
dàngu da humuru, hi da-munangu ndàba da ma-pawilingu. 

Hohia 14 

1Lupangu-ma hukunya na Hamaria rukuna ba na-patula ngganggangu pa-
dubaku-ka Nyungga. Napa da-hanggubalu la pa-hànjalungu da rayatu-na; 
napa pa-kapidihu-ha da ana rara, tàka da kawini ma-paanakedangu pahàli-
ha da kambuda,” wàna. 

Na-kamahingu i Hohia ka na-panjilungu na Ihirailu 

2Belikai-wa la MIRI Alami, ha dimi banjaru Ihirailu! Da njalamu da-pawiti-
nya hi ràhiku wàmu bau njoru. 
3Beliwa lai MIRI dàngu patàka-nyawa na hamayangu yiana ka hunggu 
maraku-munya lai Nyuna, “MIRI, jàma àru kinja da njala-maka, dàngu yema-
yawa yiana na hamayangu-ma, napa mawotu-nggau Nyumu hama tuna na 
pambàda njanjima. 
4Nda jia ngalangu-ana pa-pahàla kàma paraïna i Ahuru, dàngu nda na-
ngalangu-a pandula-kàma paraï njara pabera. Nda mapanii-anjapa da kahala 
hada pambàda pandoi-ma ba alama nyumaha nyuda. Ou MIRI, umilanja eti 
da tau da manda ningu ndoku ngia pa-monungu-da,” ka wàmi. 

I MIRI nanjanji-nya luri bidi na Ihirailu 

5Napanii MIRI, “Kupiti beliya na banjaru-nggu, na ma-hiliru dàngu kumbuha 
weli etinya; nda kuhili hàngga-anjapa nyuda. 
6Beri hama urangu-ka Nyungga nduma Ihirailu ma-pambaha-ya na tana ma-
marokutu. Napa nyuda da-hanggebaru hama tuna wàla ai dàngu hama tuna 
pingi kajiu ma-tanjiku amuna, 
7Napa daluri dàngu da-pabonjangu hama tuna ngara matumbu ma-kalunga 
la nggi - nggini, hama manandangu pingi ai haitungu-ha da-hiritu hama tuna 
pingi kajiu! 
8Napa nyuda dahili beliha lai Nyungga tàka hi engada la opangu-nggu. Dira 
renggaha nyuda pa-mbokaru, hama tuna uhu nggàndumu matumbu la woka 

ma-kamboka dàngu hama woka angguru-ha. Hama tuna angguru 
Limbanongu na-kawulangu na tamuda. 
9Napa da tau Ihirailu dawàru-nja da kahala hada pa-marapu-da; ku-
kabubulu-ha dàngu kuhema-ya na hamayangu-da. Hama tuna pingi ai ma-
marumbingu mànu runa, napa Nyungga ku-pamaü-nja nyuda. Nyunggaka 
pingina mbuu ndàba na kanyuru-da. Nyungga yia MIRI mambàda panii,” 
wàna. 

Na hiulu-na 

10Màla àruki mbuu ndàba na tau ma-manggàna ka na-jàngapu-ya na pa-
tulihu yiana, dàngu ka daeti wànya. Da ngerangu pa-paitangu welingu lai 
MIRI ma-padeningu-ha, tàka na tau ma-manundu naluri nunjuha da 
ngerangu pa-paitangu nuda. Na nyuna na tau njala nda na-kawela-anja hi 
lupa ràhiku wàna ba najoru. 

Yoilu 

Yoilu 1 

1Yiana-yaka na lii languna i MIRI lai Yoilu anana i Patuilu. 
Na hawina-na na banjaru Ihirailu rukuna ba na-pambuta-ha kabala da ihi 

wokada 

2Patingingu ha dimi ama bokulu; eti wànguwa dimi ha mbutami tau la 
Yahunda. Mbàda ninguka mahama tuna yiana la rehimi, jàka ndia la rehida 
da bokumi la mangilu? 
3Peka-njawa nuna na matumbu da anami; ka da-palundu-nya la anada na 
rukuna nuna. Ka darongu-mbuya ana ha-ndalaru ma-pandutungu, ka 
dapakei-nya la hili ana umbuku. 
4Da kabàba kabala da panda taü danguda, da-rànjaku la wo - woka hi da-
pambuta-ha da ihida. Jàka nggàraha da pahili-na na hau kabàba, na-
pambuta-ha paraï kabàba ma-pandutungu. 
5Hadangu-wa ha dimi makàli maüku! Dàngu hiiwa dimi makàli unungu! 
Nadu da angguru mabidi pambàda wàhi-haka welingu la ngarumi. 
6Da kabàba kabala da-kaluluku-nya na tananda; da-kapingatu dàngu nda 
pataü-ha danguda, da ngànduda hama dàka ngàndu bai hingaha. 
7Da pingi angguru-nda da-pamànji-ha, da pingi kapilitu-nda jiaha da pola-
adaka. Da binuha da polada, hi lupa da bara da karàngga-da. 
8Mihiiwa ha banjaru, hama ana karia ma-handuka na mahiinya na metina 
na matanggu-nya na pambuha-na. 
9Da uhu nggàndumu dàngu da angguru da-payilangu-ka welingu la Umana i 
MIRI. Ka hawina-danyaka da ratu, da ma-tuturu palumu-nya i MIRI. 
10Da woka damija-ka nàhu. Na tana na ringu langu dàngu na handuka; nadu 
ba dambuta ba damànji da uhu nggàndumu, da pingi angguru nda da tuu 
wuada, da mina haitungu danjàpu-ka. 

11Ha ma-raïngu, mi-padudurungu-wa! Ha madai woka angguru, mihiiwa! 
Nadu da uhu nggàndumu dàngu da kamànggihu dambuta nda ningu 
kaweida, dàngu mbuu ndàba da ihi woka damau. 
12Da pingi wua ai la maràda da-marokutu ndàba: da pingi angguru, àpilu, 
kapilitu, kuruma dàngu njalima. Hi nda na-hawola-apa na rayatu. 
13Ha dimi ratu ma-lumungu la ngia pawotu maraku, kalambungu-wa 
karungu dàngu hiiwa. Tamawa la Umana i MIRI kai hii kanjupu-ya na 
rudungu, nadu ba nda ningu tanda maraku angguru dàngu uhu nggàndumu 
nduma na Alamu. 
14Wua-nyawa pareta na banjaru-mi, ka na-puaha, pakada-nya na pulu pamba 
bata bokulu! Dunda-nyawa na liku uru dàngu da ama bokulu dàngu 
nggubulu-na na ma-ngiangu la Yahunda, ka damai la Umana i MIRI Ala, pa-
hamayangu dàngu pawara karai pa-ndulangu-na Nyuna. 
15Na Loduna i MIRI mareni-nanyaka, na lodu pa-maringgingu; na rehi pa-
tàkangu-na kabu i Hupu Mambiha. 
16Ba da-tàlaru pa-mbutangu da pangangu-nda la hangga matanda, la Uma 
Alanda nda ningu-apa kayaka hawola. 
17Da wini dameti la tana màdu marokutu. Nda ningu-apa uhu nggàndumu 
ka pahàmu, da dàndaku da-kalukutu da-tanyànggaru. 
18Da banda mopu da-kangua mbota monungu; nda ningu-apa maràda rumba 
ndumada. Da kabàba mbimbimbu da-kariku. 
19Lai Nyumu, ou MIRI kukarai pa-ndulangu nadu da maràda rumba damàdu 
marokutu, da pingi ai damàdu hi dameti da-kàrangu beri ruku epiha. 
20Jiapa da banda bohu la omangu dawara-nggau Nyumu pakarai pa-
ndulangu. Nda da-ngalangu-a nyuda papàda-ya na madauda, nadu damàdu 
ndàba da luku. 

Yoilu 2 

Na-panamu-nya na ruku tàkana napa na Loduna i MIRI 

1Hapuiwa taropitu, palingu tanda hanggàmaru la tandula Hiungu, ma-matua 
ngia pangiangu-na i Ala. Kandàndaku-wa, ha mangia-nya la Yahunda! Nadu 
ba lu tàka-nanya na Loduna i MIRI. 
2Na Lodu nuna na-kapàtangu kanjidingu, nambinu-nya hambongu ma-
lamaru. Danjungu da kabàba kabala hama karumangu ma-panggàbalungu la 
palindi. Na matuna nu ndedima nanjadi, dàngu lundu nu - nu nda nahili pa-
nduangu-apa. 
3Hama tuna epi ma-pakehi dàngu ma-pakàrangu ba da-pamànji-ha da ngara 
da pa-tondungu-ka. Ba ndedipa, nuna na tana hamana la Endingu, na 
wokana i MIRI, tàka la hambeli-na nu, hama maràda wara manda nggàra 
matumbu-nya. Nda ana nggàrama marihi, nda ninguma ma-hinggilu welingu 
la pa-kalulukungu-da. 
4Na hadada hama njaraha; hama njara pabera-ha na palaida. 
5Ba punduhu - punduhu-da la pinu palindi, nalingu-da hama kanggeriku 
kareta pabera-ha dàngu hama kapàraku epi matunu kuwangu-ha. Da-
pajurungu hama tuna ha-pajuru ma-kaborangu-ha, da ma-hawaritu pa-
ndàharungu la ngia pa-panàhaku. 
6Ba danjungu-ka, na-kandàndaku ndàba na tau, mbuu ndàbana da-tawàla 
bara dàngu da-làmangu da matada. 
7Hama tuna ma-kaborangu ba da-kaluluku, dàngu da hei la kangeli hama 
tuna mini mbeni hanggangu. Da-tàrihu ba da-pajuru hanggangu, nda da-
hiliru jàka ndia nda dawihu-aya na katiku halaku-da. 
8Nda dapada - dàhiku-a, la ànda nduma wiki-mada duda ba dalaku. Handàka 
tarànjaku-da ba da-bàriku ngia pa-torungu, nda pa-ngalangu-a papàtu-ya na 
pa-jurungu-da. 
9Danjungu la paraingu, hi dapalai la pinu kangeli-na. Daheiha hu daa la uma 
- uma; hama tuna ma-manganga-ha ba dali ningu la katonga. 

10Ba dalaku hanggangu na-tandidu na tana, dàngu dira kanggauhaku-ya na 
awangu. Na mata lodu dàngu na wulangu da-kapàta wuruyila, dàngu da 
kandunu nda da-handaraku-apa. 
11Ndu - nduruna na talia liina i MIRI, ba na-wuangu lii pa-irungu, la 
kanguhuru pabera-na. Kanjupu danguha da tanatara-na! Kanjupu kapingatu-
ha da tanatara da ma-pahàra-nya na pareta-na! Kanjupu pa-mangàdatungu 
dàngu ma-wirungu-ya na Loduna i MIRI! Nda haàtu-a ma-ngalangu pa-
padàdungu. 

Na warangu ka pahàmu luri 

12Napanii i MIRI, “Na nyuna nàhu, beli weli etingu-wa lai Nyungga, pa-
kariangu puaha hii dàngu hawina. 
13Bàriku-ya na etimu, àmbu jia niha da paki-ami,” wàna. Pambeli belingu-
wa la MIRI Alami. Nyuna na-panamungu dàngu ma-paaïngu-ya. Nyuna na-
lerangu etina dàngu kanjupu mila etiya, na-mbuhangu pa-jàmangu njala 
dàngu nda na-mbuhangu pawunda-ya na hukungu. 
14Raï-aiduna i MIRI Alamu na-panjilu-nya, na bàndukungu-na, hi na-
pabundu lànda-nggai kanyuru-na. Tàka hi peku wotumi tanda maraku 
angguru dàngu uhu nggàndumu lai MIRI, na Alami. 
15Hapuiwa taropitu la Hiungu, na palindi-na i Ala, pakada-nya na banjaru ka 
na-puaha, pulu pamba bata bokulu-wa. 
16Pauhi-nyawa na banjaru nggubulu-na, dundilu-ya ka na-pamàtungu na 
banjaru. Mai karia-njawa da ma-kaweda, anakeda dàngu ana rarambu. Jiapa 
da mabidi pakuru umangu lupangu-ma damaimbu. Paràha-nja ka damàta-
nja da kurungu-da. 
17Paràha-nja ba hapajia-ha da ratu ma-lumungu la Umana i MIRI, ka dahii la 
njongana na ngia pawotu maraku dàngu na hanamba, ba dàngu paniida, 
“Nàmuya na banjaru-mu ou MIRI, àmbu màtanya na mangumu pa-makia,” 
ka wàda. Hi na-paakangu na banjaru hawiangu ba dapanii, “Ka nggini-yaka 
na Alada nyuda?” ka àmbu wàda. 

I Ala na-pakamboka beliya na tana 

18Tàka i MIRI na-hamata-ya na tanana, dàngu namila-nya eti na banjaru-na. 
19Tuna nu nahema-naha nyuda, “Nàhu nyimi mbuu ndàbami kuwua-nggai: 
uhu nggàndumu, da angguru, dàngu mina haitungu nduma pangangu, ka 
pambihu ndàbakai. Nda kumàta-anggai ka pawawa-kai jàka ndia ka nariki-
nggai paraï da banjaru. 
20Da pamba kabala weli diangu kuwàngga-ha napa, hawiangu kuweli-nja la 
maràda wara. Da juruda da mangia ngaba ku-dàhiku-ha la Tehiku Meti, da 
juruda da ma-malamiri ku-jukaru-nja la Tehiku Padua. Napa dawau da 
metida. Ku-patàlaru-ha ba mbàda pajàra-danggai nyimi. 
21Àmbi mangàdatu dimi, ha woka, pambaha-ya na etimi; namuya na ma-
bokulu pa-patumbu-nanggau i MIRI! 
22Ha dimi banda, àmbu na-hariwatu na kanandingu-mi. Damuru-ka nàhu da 
maràda rumba. Da-ràjingu-ka da wuada da pingi ai, dira bundungu-ha 
dawua angguru dàngu da wua kapilitu. 
23Ha rayatu la Hiungu hawola-wa! Hayidi dàngu kayaka-wa! ruku mbuu 
ndàbana na hàmu welingu lai MIRI Alami. La pamunju ruu ai natoma na 
urangu pawua-nanggai. Na-papuru-nggai urangu la wula maringu, dàngu la 
pa-kameli ruu ai hama tuna welingu. 
24Napa ningu belika uhu nggàndumu la ngia pawari puruhu; da angguru 
dàngu da mina haitungu dambinu lembaru la ngia papohu. 
25Napa kuhilu ndàbaha da runggimi la nda - ndaungu ngananja kabala da ihi 
wokami. Ba Nyungga ma-paràha-nja da kabàba kabala lai nyimi. 
26Napa na-patoma na pangami dàngu hi imbihu. Napa kai pa-mangara-nya i 
MIRI Alami, nadu ba nadangu na pa-hangàtarungu pawunda-na lai nyimi. 
Na banjaru-nggu nda pa-paakangu wàngu-ayapa! 
27Ka pi-dimi-nyaka, ha Ihirailu ba ningga lai nyimi, dàngu Nyungga MIRI, ba 
Ala-mingga. Nda hili ningu hili hau Ala, hinggilu-nggu Nyungga ba didi 
meha-aka. Nda pahili pa-makia-ayapa na banjaru-nggu!” wàna. 

Na Loduna i MIRI 

28“Hàlaka nu napa kuwua padaanya Ngahunggu na tau mbuu ndàbana. Napa 
da anami mini kawini da-patàka-nja da lii langunggu; da ma-kaweda lai 
nyimi napa da-ngalangu manggadipangu da bidi mini da bidi kawini pa-
wuangu harii mataha. 
29La rehi nu ku-papuru-mbunya na Ngahunggu la matanggu paloku, ka 
miniya ka kawini-yakai,” wàna. 
30Dadangu da pa-hangàtarungu pawunda-nggu napa la awangu dàngu la 
pinu tana. Napa natumbu na pameti dua wiki, na roka epi dàngu na kutu epi 
ma-kangutingu. 
31Napa na kapàtangu na mata lodu dàngu narara hama wai riaya na 
wulangu. Nuda mbuu ndàbada napa danjadi ba ndedipa natàka na Loduna i 
MIRI, na lodu pa-mangàdatungu dàngu pa-maringgingu! 
32Tàka na nyuna jàka nggamuya na ma-kamahi-nya na pa-ndulangu-na i 
MIRI, napa pa-pamara-ya. Napanii i MIRI, “La Yeruhali da tau papindi-nggu 
napa damara,” wàna. 

Yoilu 3 

Napa i MIRI na patanda-nja ngera da banjaru 

1Napanii i MIRI, “Napa la rehi nu ku-pahàmu beliya na luri mbokaru-na na 
Yeruhali dàngu na Yahunda. 
2Mbuu ndàbada da banjaru ku-pauhi-nja hi ku-dundilu-ha la Lolangu Ngia 
Pa-patandangu Ngera. Hi ku-patanda-nja ngera lai nu rukuna na akatu 
pawundada la banjaru-nggu ba mbàda paberi-danya na tana Ihirailu tàka na 
banjaru-nggu da wàrunja la hau tana - hau tana. 
3Datuu undi kapinya jàka nggamu mangala-nja da tau tanawangu. Da-
danggangu ana karia dàngu bidi mini ka panjadi-ha ata. Dàngu da àmahu 
wilida jiaha da palua wàda la kawini pahunda dàngu paunu wàngu angguru. 

4Jia nggiki-minggaka dimi ha Tiruhu, Hindungu dàngu nggubulu tana 
Pilitingu? Keha kakutuu kiringu lai Nyuna? wàmungga. Màla pandema-
nyawa na pahimbalungu-nggu na malu tàka. 
5Da àmahu rara da àmahu baranggu mbàda ramba-minjaka, dàngu da 
kanaingu-nggu da ma-pawilingu ingàndiha la uma marapu-mi. 
6Da ma-mandapu-nya la Yahunda dàngu la Yeruhali imarau ngàndiha 
welingu la tanada; hàlaka idangganja la banjaru Yunani. 
7Nàhu luhu ngàndi-ngguhaka welingu la ngia padangga-minja, dàngu napa 
na akatu-mi lai nyuda ku-palimba-nya. 
8Da anami mini kawini napa kudangga-nja la ma-mandapu-nya la Yahunda, 
da mahili dangganja napa la Heimba, na tana madira marauya. Nyungga 
MIRI-ka mambàda panii. 
9Bobaru-ya na lii pa-kadangu yiana la ba - banjaru: Hawaritu-wa pa-pabera 
dàngu ka pa-udulungu! Pamàtu-ha da mini la ngora dàngu da ma-kaborangu; 
pauhi-nja da panjuri dàngu ndàharungu-wa! 
10Tuku-hawa hapanda da luku pa-kabanda wàmi dàngu da kahidi pa-ridihu 
wàmi kalunga pakoja wàngu. Dàngumbu ka napanii na tau lamanga, ‘Ku-
ngalangu-mai duku pambeni hanggangu hama tuna tanatara!’ ka wàna. 
11Màla, mai parenggangu-wa ha dimi banjaru welingu la nggi - nggini! 
Pauhi-wa la lolangu lai nu,” wàna. Ou MIRI, paràha-nyawa na tanatara-mu, 
pa-kaluluku-nja nyuda! 
12Nahili panii i MIRI, “Lupangu-ma da-hawanjiru bàdi da banjaru palaku la 
Lolangu Ngia Pa-patàndangu Ngera. Lai nu Nyungga na MIRI napa ku-
patanda-nja ngera da banjaru malihi-nya na banjaru-nggu. 
13Nyuda nu kanjupu akatu-ha, parahu-hawa nyuda hama tuna uhu 
nggàndumu mambàda ihi la woka. Taro - rohaku-hawa nyuda hama tuna 
angguru la karaba ngia papohu angguru mambinu lembaru. 

14Diha rataya na tau na maninya la Lolangu Ngia Pa-patandangu Ngera. 
Nadu ba lai nu narengga tàka ningu na Loduna i MIRI. 
15Na mata lodu dàngu na wulangu na kapàtangu, dàngu nda da-handaraku-
apa da kandunu,” wàna. 

I Ala napa na-pakanyuru-nya na banjaru-na 

16I MIRI na-kangaüku welingu la Hiungu, na palindi-na; welingu la Yeruhali 
ndu - nduruna na talia liina. Na-kanggauhaku na awangu hamanai na tana. 
Tàka i MIRI pa-daingu kahiri-nanya dàngu opa-nanya na Ihirailu na banjaru-
na. 
17“Ha Ihirailu nàhu kai pinya, ba Nyunggama MIRI Alami. Ku-ndàdiku la 
Hiungu na palindi matua-nggu, na Yeruhali parai matua-mbuyaka, nda jia 
tama-ana-nyapa tau nàmu. 
18La rehi nu napa dambinu-nja woka angguru da palindi. Napa da banda 
mopu daniti rumba la tandula tana mboka. Da luku la Yahunda nda ana mihi-
àdapa da waida. Na hau na luku napa na-lulungu welingu la Umana i MIRI, 
hi nahini-ya na Lolangu Akahia wàngu wai ma-pahayandalu. 
19Na Mehiru napa nanjadi maràda kàrangu, dàngu na Endumu nabulu, nda 
nangia-anya tau. Nadu ba mbàda kaluluku-danyaka na tau Yahunda, dàngu 
da-pameti-ha da ma-mandapu-nya na tana da manda ningu njalangu. 
20-21Ku-karuhi-ya na himbalu wai riada, napa ku-parahu-ha da ma-pameti-
ha. Tàka na Yahunda dàngu na Yeruhali ningu mànuma mangia-nya, dàngu 
na palindi Hiungu pa-daingu ngia-nggunya napa,” wàna. 

Amuhu 

Amuhu 1 

1I Amuhu haàtu mini pawangu mbimbiya welingu la paraingu Takua. 
Nanjadi wunangu la rehi pareta-nanya na Yahunda paraïna i Hanganji Uhia, 
tàka na Ihirailu na pareta-ya paraïna i Hanganji Yerumbiamu anana i Yoàhu. 
Dàmbu ndaungu ba ndedipa natungu na hau na upungu, napanii-nya i 
Amuhu paraïna i Ala rukuda da manggàna-ya na Ihirailu. 
2Yiana duyaka na papanii-na i Amuhu, “Na-kangaüku welingu la Tandula 
Hiungu i MIRI, nanggàngi na talia liina welingu la Yeruhali. Da maràda 
rumba da-katukuru, da rumba la Palindi Kàramilu damàdu marokutu,” 
wàna. 

Na hukungu welingu lai Ala la nanggara - nanggara lihina na Ihirailu 
Hiria 

3Napanii i MIRI, “Mbàda panua-naingu-naka panjala na ma-ngiangu la 
Ndamàhiku, rukuna nuna jiangu-ma napa kuhuku-nja. Wàngu kanjupu 
mbana etiha ba da-palua-nja lima da tau Nggiliatu, 
4jia ba tuna napa ku-pangàndingu epi la umana i Hanganji Hahailu, dàngu 
hi hulu pambuta-ha da ngia patoru - ngia pa-torungu-na i Hanganji 
Mbenihandàtu. 
5Napa ku-weharu-ha da pindu bokulu-na na Ndamàhiku, dàngu kuwari 
pambuta-ha napa welingu la pangia-da da ma-ngiangu la Lolangu Awingu. 
Da maningu kawahangu la Mbetu-Endingu ku-papuru-nja napa welingu la 
kanjàka pareta-da, dàngu pa-tanawangu-ha napa da ma-ngiangu la Hiria hi 
dundilu-ha la tana Kiru,” wàna. 

Pilitingu 

6Napanii i MIRI, “Mbàda panua-naingu-naka panjala na ma-ngiangu la 
Nggaha, rukuna nuna jiangu-ma napa kuhuku-nja. Mbàda dundilu-daka hau 
banjaru nggubulu-na hi da-padangga atanja la tau Endumu. 
7Jia ba tuna napa ku-pangàndi-nja epi da kangeli-na na Nggaha, hi hulu 
pambuta-ha da ngia patoru - ngia patorungu-na. 

8Napa ku-payila-nja da mangia-nya dàngu da maningu kawahangu la Àndutu 
dàngu la Àhakelungu. Na parai Ekurungu kuhuku-nya, tàka da marihi 
welingu la tau Pilitingu napa ku-patàlaru-ha,” wàna. 

Tiruhu 

9Napanii i MIRI, “Mbàda panua-naingu-naka panjala na ma-ngiangu la 
Tiruhu, rukuna nuna jiangu-ma napa kuhuku-nja. Mbàda dundilu-daka hau 
banjaru nggubulu-na la ngia pa-tanawangu, hi dawua-ha la Endumu; mbàda 
pangga-danyaka na pa-njanjingu pa-mbuhangu. 
10Jia ba tuna napa ku-pangàndingu epi la kangeli-na na Tiruhu, hi hulu 
pambuta-ha da ngia patoru - ngia pa-torungu-na,” wàna. 

Endumu 

11Napanii i MIRI, “Mbàda panua-naingu-naka panjala na ma-ngiangu la 
Endumu, rukuna nuna jiangu-ma napa kuhuku-nja. Wàngu nda paaïngu-da 
mbàda kaluluku-danjaka da tau Ihirailu da angu dedida. Pangalangu-
mananya na karaü etida, dàngu pa-daingu pa-umbingu-mada. 
12Jia ba tuna, napa ku-pangàndingu epi la parai Temàngu, hi hulu pambuta-
ha da ngia patoru - ngia pa-torungu-na na Mbòhura,” wàna. 

Amungu 

13Napanii i MIRI, “Mbàda panua-naingu-manaka panjala na banjaru 
Amungu, rukuna nuna jiangu-ma napa kuhuku-nja. Ba da-pabera ka pa-
nggàlairu-ya na tana ngabada, dahàli-ha da kambu kawini ma-pa-
anakedangu la Nggiliatu. 
14Jia ba tuna, napa ku-pangàndingu epi la kangeli-na na parai Ramba, hi 
hulu pambuta-ha da ngia patoru - ngia pa-torungu-na. Parongu-ya napa la 
rehi nu na kanyaüru pa-hànjalungu, dàngu na-hambumbatu hama làpuru-ya, 
napa na pabera. 
15Pa-dundilu la ngia pa-tanawangu-ha napa na hanganji-da dàngu da liku 
uruda. Nyungga yia, MIRI mambàda panii,” wàna. 

Amuhu 2 

Muapu 

1Napanii i MIRI, “Mbàda panua-naingu-manaka panjala na ma-ngiangu la 
Muapu, rukuna nuna jiangu-ma napa kuhuku-nja. Da-pawawa-ya na 
hanganji Endumu mambàda meti ba da-lunggaru-ya na retina dàngu da-
tunuha da rii kawudu-na hi lundu aüha. 
2Jia ba tuna, napa ku-pangàndingu epi la tana Muapu, hi hulu pambuta-ha 
da ngia patoru - ngia pa-torungu-na na Kariutu. Da meti la kanyaüru pabera 
napa da tau Muapu, ba talànga hapiha da taropitu, dàngu ba talànga pa-
wolakungu wara pa-hànjalungu. 
3Na maningu kawahangu la Muapu dàngu da liku uru mbuu ndàbada ku-
pameti-ha napa,” wàna. 

Yahunda 

4Napanii i MIRI, “Mbàda panua-naingu-naka panjala na tau Yahunda, rukuna 
nuna jiangu-ma napa kuhuku-nja. Dapangga-ha da hupu liinggu dàngu nda 
da-wàrihu-ha da pa-pekangu-nggu. Da-panjàra-nja paraï da marapu palumu-
da da boku la mangilu-da. 
5Jia ba tuna, napa ku-pangàndingu epi la Yahunda hi hulu pambuta-ha da 
ngia patoru - ngia pa-torungu-na na Yeruhali,” wàna. 

Na hukungu welingu lai Ala la Ihirailu 

6Napanii i MIRI, “Mbàda panua-naingu-naka panjala na tau Ihirailu, rukuna 
nuna jiangu-ma napa kuhuku-nja. Da tau tànji eti da manda màka pa-pabeli-
nya na papiti paruta-da, mbàda dangga-danjaka panjadi ata. Tuna numbu na 
pawunda-da la tau mila na manda màka pa-mbayaru wutana, jiapa ka ma-
wilingu hamawa halapa-aha da wutana. 
7Da-kapidihu tau ma-haluputu manda payatangu, dàngu da-payila-nja da tau 
mila. Na ama dàngu na anana dayora duanya na haàtu kawini ata, hi da-
pairaku-ya na tamu matua-nggu. 
8La nimbihu ngia pa-lumungu ningu tau ma-katuda wànja da kalembi papiti-
da la tau mila na pa-màndungu wàna ba ningu wutangu-da. La Umanggu 

Nyungga, Alada nyuda, da-unungu angguru papiti-da la tau maningu 
wutangu lai nyuda. 
9Jiapa-kai ba tuna ha dimi banjaru-nggu, lumumi nyimi-maka hi ku-
patàlaru-ya na tau Amori da ma-pajangga kajiungu dàngu da ma-
pakapingatu pingi tarambàtingu. 
10Kuluhu karia-nggai welingu la Mehiru, dàngu kulonda-kai la maràda wara 
patu kambulu ndaungu mandaina. Na tana tau Amori mbàda wua-
nggunggai-nyaka ka tana wiki-minya. 
11Mbàda pindi-ngguka ba nda pirada welingu la anami la panjadi wunangu 
dàngu nda pirada da bidi minimi la panjadi tau pa-ràkingu. Màla nda na-
padeningu dimi nu, ha dimi tau Ihirailu? Nyungga yia, MIRI mambàda panii. 
12Tàka nyimi iwuanja pa-unungu angguru da tau pa-ràkingu tàka hi kiri 
panggada pa-njanjingu-da dàngu ihirinja da wunangu pa-patàkangu lii 
langunggu. 
13Nàhu ku-roduku-nggai la tana, hi lupangu ikaingu hama tuna kareta 
mambinu ngàndina la uhu nggàndumu. 
14Na tau mbangatu palaimbu nda jia tamàhiku-ana; na tau kapàru na-
munangu na kapàru-na, dàngu na tau kaborangu nda jia ngalangu-ana pa-
pamara wikina. 
15Na mini pana nda na torungu-a, na tau mbangatu palai nda jia ngalangu-
ana papalai pa-pamara wikina dàngu na mini la njara, nda jia mara-ana. 
16La lodu nuna na panjuri ma-kanjupu mbeni hanggangu-mbuna napalai 
wàrungu pambeni wàna. Nyungga yia, MIRI mambàda panii,” wàna. 

Amuhu 3 

1Rongu-yawa yiana na lii languna i MIRI, ha dimi banjaru Ihirailu pambàda 
luhu ngàndina i MIRI welingu la Mehiru! Napanii i MIRI, 

2“Welingu la mbuu ndàba banjaru la pinu tana, didi mehakai nyimia banjaru 
patanda-nggu dàngu pa-hamata-nggu. Nuna-duyaka, na ma-pawitingu hi da-
bokulu da njalami, hi lupa kuhuku-nggai,” wàna. 

Na waingaba wunangu 

3Peku laku pa-kariangu-da ihu da tau madua, bundu nda pahama hahangu-
da? 
4Na-kangaüku ihu na hinga la omangu, jàka ndedi na-ngalangu payàpa-na? 
Na-kangaüku ihu na ana hinga welingu la liangu-na jàka ndedi nggàra 
payàpa-na? 
5Pa-hanggàlu-ya ihu na ma-hawurungu, jàka nda pa-batangu hiru? Na-
paràpitungu ihu na remba jàka nda ningu payàpa? 
6Nda na-kandàndaku ihu na tau la paraingu jàka rongu lingu taropitu tanda 
pabera? Peku nggàna-nanya ihu tàparu na hau paraingu jàka nda na-
pangàndi-nya paraïna i MIRI? 
7I MIRI Hupu Majangga nda ana nggàra-a pawunda-na bundu nda peka-
nanya na pawuku-na la atana, ba hapajia-ha da wunangu. 
8Jàka na-kangaüku na hinga, nggamu manda mangàdatu? Jàka na kareuku i 
MIRI Hupu Majangga, nggamu majia kandii biana dàngu hi nda na-bobaru-
ya na lii languna? 

Na tanyungguru-na na Hamaria 

9Bobaru-ya yiana la tau na ma-ndàdiku la uma manandangu la Mehiru dàngu 
la Àndutu, “Pauhi-wa la palindi - palindi la winggiru-na na Hamaria dàngu 
hamata-ya na payiti yaüngu nda najaru dàngu da pa-kapidihu pawunda lai 
nu,” wàna. 
10Napanii i MIRI, “Da tau nuda da-paihi-nja da uma manandangu dàngu 
wàngu banda pangala-da welingu la pa-kapidihu dàngu pa-janggilu-da. 
Dàngu nda ana pingu-mada pa-patutungu. 
11Rukuna nuna napa na-nggupulu-ya muhu na tanada, pa-pakabu-ha da ngia 
pa-torungu-da hi rambanja da uma manandangu-da. 

12Hama tuna na haàtu mini pawangu ba jia-ma-aha da dua mbungu wihi jàka 
ndia na ha-kadipu kahilu pangala belina welingu la mbimbina pambàda hoba 
hinga, tuna numbu napa ba hakudu-a ma-ndàdiku welingu la tau Hamaria 
nàhu ma-katuda pa-hàmungu la ngia pa-katuda ma-mibilu-da,” wàna. 
13Napanii i MIRI Hupu Mambiha dàngu Hupu Majangga, “Patingi 
pahàmungu nàhu, dàngu panamu-nja da ana umbuku-na i Yakupu. 
14La lodu huku-nggunja da tau Ihirailu ruku njalada, ku-patàlaru-ha napa 
dangia pawotu maraku la Mbetilu. Nimbihu ngia pawotu maraku pa-poraku-
ha da hu - hupuda, hi da-kanabu la tana. 
15Napa ku-pakabu-ha da uma ngia pa-hangahu la wula urangu dàngu la wula 
wandu. Da uma pa-pamananda wàngu nggedingu danjoru; mbuu ndàba da 
uma ma-bokulu dakabu. 

Amuhu 4 

1Pa-tingingu-wa, ha dimi kawini Hamaria ma-parukangu pawutu hama tuna 
hapi mboka la Mbahàngu! Ikapidihu tau ma-haluputu, ilamuji tau mamila 
dàngu ikaruhi-ha da leimi ka da-payema mànunggai pa-ngunungu ma-
maüku! 
2Nyungga MIRI Hupu Majangga, MIRI Ma-matua-ka, dàngu mbàda njanji-
nggunyaka ba natoma ngeru na rehi la pa-ruruhu wànggai katekaru; nyimi 
mbuu ndàbami napa hama tuna iyangu makàna la bi-nggukai. 
3Napa pa-ruruhu-kai hanggangu la Herumungu, hi kawuka-nggai la hambeli, 
nimbihu-mi la manggawa kangeli lihimi. Nyungga yia, MIRI mambàda 
panii,” wàna. 

Nda nabihu parongu na Ihirailu 

4Napanii i MIRI Hupu Majangga, “Ha banjaru Ihirailu! Lua biawa la ngia pa-
lumungu la Mbetilu, dàngu wundawa manjala lai nu! Luawa la Ngginggalu 
dàngu wàngu eti-miwa pawunda manjala! Màla wotuwa kameti maraku 
nimbihu mbaru, dàngu la pangàndi-ha da hangia la hakambulu welingu la 
mbuu ndàba ihi paraïmi nimbihu tailu mbua lodu! 

5Màla wotuwa maraku roti na pa-pamalangungu wàmi lai Nyungga, dàngu 
panii abungu-wa ba mbàda ngàndi-mika bonjangu-da da maraku! Jiangu-ma 
ba nuna-ya na pambuha-mi la pawunda-ya! 
6Nyunggama ma-patàka-nya na rimba pa-nggàbalungu la mbuu ndàba da 
paraingu-mi, tàka ndai belia lai Nyungga. 
7Ku-dimbaku-ya na puruna na urangu ba talànga kalanangu-da wai da 
patondu-mi. Ku-papurungu urangu la hau paraingu tàka la hili hau paraingu 
ndia-a. Na hau woka na-ngalangu wai urangu, tàka na hili hau woka, màdu 
bia-nanya. 
8Da ma-ngiangu la manda pirada da paraingu, da mambàda haluputu paraï 
pa-kandanga, dalua pahimbu wai la paraingu hawiangu, tàka nda natoma-a 
na wai lai nu. Jiapa-kai ba tuna nu, ndai belimbu lai Nyungga. 
9Ku-hapuputu-ya na ngilu mbana dàngu ku-pangàndingu ma-paruha-ha da 
patondu-mi dàngu da woka angguru-mi. Da-pambuta-ha kabàla, dàngu da 
pingi kapilitu, da pingi haitungu-mi. Jiapa-kai ba tuna nu, ndai belimbu lai 
Nyungga. 
10Ku-pangàndi-nggai kanyaki panggàba-lungu hama tuna na pa-pangàndi-
nggu la Mehiru. Da bidi minimi kupa-hanggubalu-ha la pa-hànjalungu, 
dàngu pawàhi-ha da njara-mi. Ku-paihi-nya mameti mawau pahàka uru na 
kotaku uma terami. Jiapa-kai ba tuna nu, ndai belimbu lai Nyungga. 
11Ku-patàlaru-ya hawiangu lai nyimi hama tuna ba ku-patàlaru-ya la 
Hondumu dàngu la Nggomora. Da maluri-ipa la honga-mi hama tuna kahupu 
epi papiti welingu la epiha. Jiapa-kai ba tuna nu, ndai belimbu lai Nyungga. 
12Tuna nu duka, hi kuhuku-nggai napa, ha dimi banjaru Ihirailu. Jia ba tuna, 
hawanjiru-wa pa-jàngapu-ya na hukungu welingu lai Nyungga!” wàna. 
13Da palindi dàngu na ngilu, i MIRI mawulu-ha; napanii-ya na pawuku-na la 
tau. Nyuna na matuya na rudungu dàngu na lodu; dàngu la pi - pinu palindi-
ya nali ningu. I MIRI Ala Hupu Mambiha, nuya na tamuna. 

Amuhu 5 

Na kamahingu ka panjilungu 

1Pa-tingingu dimi ha banjaru Ihirailu! Ka ludunja hapungu ludu handuka, 
wànggu-nggai: 
2Mbàda njoru-naka na Ihirailu na mabidi kawini-iyapa, ndia jia hadangu-
anapa! Pa-màtangu-ya la tana wikina, nda ningua mandula-ya pa-ndolaku. 
3Napanii i MIRI Hupu Majangga, “Na hau na paraingu la Ihirailu na-
pamàtungu 1.000 panjuri, tàka da mabeli hangahu-ada; na paraingu 
hawiangu na-pamàtungu tau hangahu, da mabeli hakambulu-ada,” wàna. 
4Napanii i MIRI la banjaru Ihirailu, “Beliwa lai Nyungga, jiangu-ma napa bai 
luri. 
5Àmbi luadu pa-lumungu la Mbiruhemba. Àmbi himbuka la Mbetilu, ba na-
molungu napa na Mbetilu. Àmbi luambu la Nggi-nggalu, ba pa-dundilu la 
ngia pa-tanawangu-ha napa, da ma-ngiangu la paraingu nuna,” wàna. 
6Beliwa lai MIRI, jiangu-ma napa bai luri. Jàka ndai beli lai Nyuna napa 
namai hama tuna epi ma-làmbatu-ya na matunu pambuta-ya na tau Ihirailu. 
Nda haàtu-a la Mbetilu ma-ngalangu papàda-ya nuna na epi. 
7Nai-a-ai nyimi, nyimi ma-kabeli puhaya na mamola dàngu ma-rumbaku 
ngaba tau! 
8I MIRI-ma mawulu-ha da kandunu la ma-kahàna – na kandunu Mbalàtiku 
dàngu Kàratika. Na-pambeli-ya harii na kapàtangu tàka na lodu na-pambeli-
ya rudungu; na wai welingu la tehiku naràba-ya la mara. Na mawunda-ha 
nuda mbuu ndàbada i MIRI-ya na tamuna. 
9Na-patàlaru tau maningu kawahangu pa-kariangu ngia pa-torungu-da. 
10Ihuda etinya na tau na ma-ndubaku manda mola dàngu na mapanii pa-
tànjingu la ngia pa-pàtandangu ngera. 

11Ikapidihu tau mila dàngu iwàhiha da uhu nggàndumu-da. Rukuna nuna 
ndai ndàdiku-apa napa la uma manandangu pawulu-mi. Ndai unungu-a 
angguru welingu la woka angguru da pa-pamula-mi. 
12Kupinya nggi tuda bokulu-da da akatu-mi dàngu nggi tuda danguda da 
njalami. Ikapidihu tau hàmu; ikei pawua pa-runungu dàngu imàtanja da tau 
mila la pànda palua-nja mamola la ngia pa-patandangu ngera. 
13Rukuna na pawunda-mi nuna, rihi hàmu kandii bia la rehi akatu tungu yia, 
hi wàda da tau manggàna la etida. 
14Pamukarungu-wa pawunda mahàmu, dàngu àmbi wundadu ma-akatu kai 
luri. Napa i MIRI Ala Hupu Mambiha na-ndàdiku langatàka-ma la hongami 
hama tuna na papanii-mi. 
15Huda eti-nyawa na ma-akatu mbuha-nyawa na mahàmu dàngu pamàndu-
nyawa na mamola. Talànga wanguna nanamu-ha napa i MIRI da tau pa-
manjabii la banjaru Ihirailu. 
16I MIRI Ala Hupu Mambiha napanii, “La a - ànda la paraingu, na-
padudurungu dàngu na-pangodungu napa na tau paraï pa-hawina. Jiapa da 
tau raïngu pa-paaungu-mbuha ka dahii dànja da tau pa-wuangu wunda la 
pahiingu mameti. 
17La mbuu ndàba woka angguru, na-padudurungu napa na tau ba mai-
nggunya pahuku-nggai nyimi. Nyungga yia MIRI, mambàda panii,” wàna. 
18Langatàka nai-a-ai nyimi marinju-nya na Loduna i MIRI! Nggàra linguna 
na lodu nuna lai nyimi? Na lodu nuna lodu ma-kapàtangu ma-aya, nda lodu 
maharii-aya ndumami. 
19Na ngerana hama tuna na tau mapalai welingu la hinga, tàka pa-hàmburu 
dàngu-nanyai mbaruangu. Jàka ndia hama tuna na tau mabeli la umana ma-
panyuka wàngu limana la kangeli, hi nggepi kati-nanyai kataru! 
20Na Loduna i MIRI lodu mangàndi kapàtangu-maya, nda lodu harii-aya – 
lodu panggumungu dàngu lodu lamaru-ya. 

21Napanii i MIRI, “Huda eti-manggunya dàngu nalabu na etinggu paita-ya na 
mba - mbabu la huri lumungu-mi! 
22Jàkai wotu kameti maraku patunu dàngu tanda maraku uhu nggàndumu, 
nda jia yema-angguha. Nda ku-mbuhangu-a payema-ha da bandami da ma-
mboka da pawotu-mi lai Nyungga ka kameti pa-papeku wànguha. 
23Pànjanja da ludumi da ma-pakawanga kahilu; nda ku-mbuhangu-a 
parongu-ya bai jungga. 
24Narihi hàmupa, kai pa-mukarungu ka hama lulungu waiya na mamola, 
dàngu ka hama luku manda ana mihiya na tànji eti. 
25Ha dimi banjaru Ihirailu, ba kulonda-kai la marada telangu ba patu 
kambulu ndaungu mandaina, nda ku-karuhi-a tanda maraku dàngu kameti 
maraku lai nyimi. 
26Tàka nàhu nyimi ilumunya na Hakutu, hanganji-manya ba wàmi, dàngu na 
Kewangu, na kandunu pa-marapu-mi. Tàka nàhu lupangu, idanda wiki-nja 
nuda da kahala hada, 
27jàka kuwàru-nggai la tana marihi marau welingu la Ndamàhiku. Nyungga 
yia MIRI, ma-tamungu Ala Hupu Mambiha mambàda panii,” wàna. 

Amuhu 6 

Na hadànjalu na Ihirailu 

1Nai-a-ai nyimi maluri lànyapu la Hiungu, dàngu nyimi ma-mambiru la 
Hamaria – nyimi dimi ha ma-pangora la panggolu banjaru Ihirailu, nyimi 
pakàli mai tomana na rayatu pakarai pa-ndulangu! 
2Luawa patà-ngaru la Kàlani kai mangu palaku pangalangu la parai Hamàtu 
na ma-bokulu, hàlaka nu la parai Nggàta la Pilitingu. Bai kakaya darihi 
hàmupa da paraingu nuda wàmi, welingu la pa-hanganji Yahunda dàngu 
Ihirailu? Narihi lerangu-pa na tana ngabada nyuda welingu la tana ngabami 
nyimi? 

3Ipa-dàdungu ba na-marau-mapa na lodu ura mila, tàka na pawu-ndami 
parengga-wa pàku-ananya na tàkana na lodu nuna. 
4Nai-a-ai nyimi ma-katuda la ngia pa-katuda mbotu wili, dàngu mambabu 
wàngu tolu hapi dàngu tolu mbimbi kanguraku! 
5Imbuhangu pa-lawitingu ludu, hama tuna na pawàna i Ndautu, dàngu 
iwotuha la jungga nuda da ludu. 
6Iunungu angguru welingu la kaha papinu, dàngu itungu mina mbii kati 
mahàmu halawàla, tàka ndai hawina-a ba na hadànjalu-na Ihirailu. 
7Tuna nuduka hi nyimima napa pa-kawunga dundilu la ngia pa-tanawangu. 
Hupu njàpu-daka napa da mbabu dàngu da pamangu-mi. 
8Wàngu kawàndi-na i MIRI Ala Hupu Mambiha dàngu Hupu Majangga ba 
na-wuangu-ya yiana na lii panamu, “Huda eti-manggunya na abungu-na na 
banjaru Ihirailu; nda kumbuha-anja da uma manandangu dàngu da uma 
borakungu-da. Napa kuwua-ya la muhu na parai puhu pareta-da dàngu na 
ihi-naka,” wàna. 
9Jàka ningupa tau hakambulu mamai pa-kawiningu la hau uma, dameti-mbu 
napa. 
10Na haàtu kalembi-na na ma-pangaba patani-nya, napa namai pa-paluhu-ya 
na metina na anguna. Napa nawara-nya na tau na maninya la rowa kajia 
uma, “Màla ningupa hiana maluri hinggilu-mu nyumu?” wànanya. Tàka hi 
ronguya na hemana, “Ndia!” wàna. Ka panii-naka napa nu na kalembi-na na 
ma-pangaba patani-nya na mameti, “Àmbu hili kareuku dupa! Nda peku ana 
ka tikiya na tamuna i MIRI,” wànanya. 
11Jàka na-wuangu-ka pareta i MIRI, pa-pakabu-haka napa da uma bokulu da 
uma kudu. 
12Da-ngalangu papalai la tandula watu ihi da njara? Mbàda ninguka maluku 
tehiku ihi wàngu hapi? Tàka nyimi dimi ikabeli pu-haya na mola hi nanjadi-
ya ma-maüku pameti wàngu, tàka na ma-mànangu hi nanjadi-ya manjala. 

13Ipanii abungu ba mbàda pakàku-minyaka i Londimbàru. Ipaniimbu, 
“Natoma-ma duma na kapingatu-ma la pawàhi-ya na Kàranaimu,” wàmi. 
14Panii wiki-mana i Ala Hupu Majangga dàngu Hupu Mambiha, “Ha dimi 
banjaru Ihirailu, napa ku-pangàndingu tanatara welingu la banjaru tau 
hangàdangu pa-kaluluku-nya na tanami. Napa da-roduku-nggai piti weli 
diangu la ànda ma-hanggangu la Hamàtu lundu hu luru la Lola Aramba,” 
wàna. 

Amuhu 7 

NA HARII MATA RUKUNA NA HUKUNGU WELINGU LAI MIRI 
Da kabala 

1Ku-ngalangu hau harii mata welingu lai MIRI Hupu Majangga. Kuita-ya ba 
na-padikangu habàba bokulu kabala la rehi hàlana pakaü rumba nduma 
hanganji na tau, dàngu ba na-pakiringu pahili kalunga na rumba. 
2Da kabala nuda datika pangaa pambuta-ha mbuu ndàba da matumbu la 
tana. Tunaka nu hi kupanii, “MIRI Hupu Majangga, jàma-nyawa na banjaru-
mu! Lalu màrahu-da dàngu dala-manga, nggiki hama torungu biada?” 
wànggu. 
3I MIRI na-panjilu-nya na pawuku-na hi napanii, “Nda nanjadi-apa napa 
nuna na paita-mu,” wàna. 

Na epi 

4Kuhili ngalangu hau harii mata welingu lai MIRI Hupu Majangga. Kuita-ya 
ba talànga hawanjiru-na pahuku wànya epi na banjaru-na. Na epi nuna na 
pamihi pambuta-ya na tehiku lerangu la unu tana dàngu na-pakiringu pa-
pakehi-ha da woka. 
5Kupanii, “Ou MIRI Hupu Majangga, papànja àru-kinya na epi! Dira màrahu 
dàngu lamanga-ya na banjaru-mu, nggiki hama torungu biada?” wànggu. 
6I MIRI nahili panjilu-nya na pawuku-na hi napanii, “Napa yiana nda 
nanjadi-mbu,” wàna. 

Na liku hukutu tinjangu 

7Ku-ngalangu hili hau harii mata welingu lai MIRI. Kuita-ya ba na-ndolaku 
la hau karaha kangeli pa-pahadangu ba wàngu pawala-nya liku hukutu 
tinjangu. Nakita-nya na liku hukutu la limana ka ita wànya jàka natànji du 
na tinjangu-na na kangeli, jàka ndia. 
8Na-paàra-ngga, “Nggàra paita-mu Amuhu?” wànangga. Kuhema-ya, “Liku 
hukutu tinjangu MIRI,” wànggunya. Hi napanii i MIRI, “Hi kuwànya yiana 
na liku hukutu ka ku-paitangu-ya ba hama kangeli manda tànjiya na banjaru-
nggu. Nda kuhili panjilu-anyapa na pawuku-nggu, jiangu-maka ba kuhuku-
nja. 
9Da pangia, da patuda ngia pa-lumungu da ana umbuku-na i Ihàku pa-
pakabu-ha napa. Pa-nyungguru-ha napa da pangia matua-da da tau Ihirailu. 
Napa ku-patàlaru-ha da ana umbuku-na i Hanganji Yerumbiamu,” wàna. 

I Amuhu dàngu i Amanjia 

10I Amanjia na ratu la Mbetilu, na pangàndi-nya na lii pa-patàkangu lai 
Yerumbiamu na hanganji Ihirailu, “Pahama kangunduhungu-danya i Amuhu 
dàngu na rayatu la pa-ndubaku-ya i Tamu Umbu. Na kareuku-na na rundaya 
napa na rayatu hi na-paruha-ya na tana yiana. 
11Napa nameti la pa-hànjalungu i Tamu Umbu, dàngu pa-ndundilu-ya napa 
la ngia pa-tanawangu na tau Ihirailu, marau welingu la tana wikida, wàna 
ba napanii,” wàna. 
12Tunaka nu ka panii-nanyaka i Amuhu i Amanjia, “Ha dumu wunangu, 
beliwa la Yahunda! Pa-bobarungu-wa lai nu. Màtawa nyuda ka dawua-nggau 
paluri wàngu! 
13Àmbu hili pa-bobarungu dupa la Mbetilu. Na paraingu yiana, pa-
pahinggilu nduma hanganji, dàngu ngia pa-lumungu-na na banjaru 
nggubulu-ya,” wàna. 
14Nahema i Amuhu, “Nyungga duku nda wunangu pa-waingaba-aka. Tau 
kabua banda dàngu matanggu pàpu wua kapilitu-ka duku làti. 

15Tàka i MIRI napaau-ngga welingu la paràma-nggu, hi na-palewa-ka pa-
patàka-nya na lii languna la tau Ihirailu. 
16Jia ba tuna patingi-nyawa jàka nggàraya na papanii-nanggau i MIRI. 
Rukuna bau hiringga papa-bobarungu ndubaku-ya na banjaru Ihirailu. 
17Napanii i MIRI ba nanjadi kawini pahunda napa na papaha-mu la a - ànda 
la paraingu, dàngu pa-pameti la pa-hànjalungu-ha da anamu. Napa papabe - 
beringu la tau hawiangu-ya na tanamu, tàka nyumu wiki napa umeti la tana 
tau manda tandaya i MIRI. Da mangia-nya la Ihirailu jiangu-ma ba dundilu-
ha la ngia pa-tanawangu, marau welingu la tana wikida,” wàna. 

Amuhu 8 

Na harii mata rukuna na katanga wua ai 

1Kuhili ngalangu hau harii mata welingu lai MIRI Hupu Majangga. Kuita-ya 
ba hauna na katanga ma-ihingu wua ai mambàda rara. 
2Na paàrangu i MIRI, “Nggàra paita-mu Amuhu?” wàna. “Hau katanga ma-
ihingu wua ai mambàda rara,” wànggu ba kuhema. Napanii i MIRI, “Rara-
nanyaka na rehi ndumana na banjaru-nggu na Ihirailu. Nda kuhili panjilu-
anyapa na pawuku-nggu dàngu jiangu-maka ba hukunja. 
3La lodu nuna da ludu la uma hanganji napa danjadi-ha hii padudurungu. La 
nggi - nggini da-palimbangu da mameti pambàda wàru kangunduhungu,” 
wàna. 

Na Ihirailu pa-hukungu-ya 

4Rongu dimi ha tau ma-kapidihu tau mamila la tana yiana hi lupa da-tàlaru! 
5Ipanii la wikimi, “Ai, kanjupu mandaiha da lodu mbabu. Ka taluu hili 
dangganja da uhu nggàndumu-nda wàndaka lati, tàka na mbabu ndedima 
nanjàpu. Pirangu-mapa-ihu nanjàpu na lodu Hangahu ka peku pakiringu-nda 
pahili danggangu? Rinju halawàlangu-manda-nyaka làti pa-awahu padangu 
utu, pa-panyonga wàngu takaru, dàngu pa-palapingu wàngu timbangu. 

6Peku pambotu-ndanja wilida da uhu nggàndumu maruha ba tadangga-nja. 
Tahimbu tau mamila manda màka pa-mbayaru wutana, jiapa ka hama wili 
halapa-aha, ka ta-keiya ka taata-nya,” wàmi. 
7Mbàda harangu-naka i MIRI, na Ala banjaru Ihirailu, “Nda jia maromba-
anggunja da pa-wundada da ma-akatu. 
8Napa na-kandàndaku na pinu tana dàngu na-handuka ndàba na tau. Na tana 
nggubulu-na napa na-kanggauhaku dàngu nanggiulu nggaulu hama tuna na 
Luku Nilu. 
9Napa na toma na rehina na-pawiti-nggunya natama-na na lodu la tidu lodu 
hi na-kapàtangu la lodu na pinu tana. Nyungga yia, MIRI Hupu Majangga, 
mambàda panii. 
10Da mbabumi ku-pahilu wànja handuka, tàka da ludumi ku-pambeli-ha hii 
padudurungu. Ku-pawiti-nya kai kikiru lunggimi dàngu ikalambungu 
karungu tanda hawina. Napa hama tuna ina dàngu amakai mahiingu ana 
kamehangu-da na mameti. Nanjàpu wàngu handuka dira matiki napa na lodu 
nuna,” wàna. 
11I MIRI Hupu Majangga napanii, “Napa natoma na rehina na-patàka-
nggunya rimba pa-nggàbalungu la tana yiana. Na-rimbangu napa na tau, 
tàka nda rimbangu-danya pangangu-a. Namadau napa na tau tàka nda 
madaungu-danya waia. Rimbangu dàngu madaungu-danya lii langunggu. 
12Danjada weli diangu lundu hu luru dàngu weli la pahunga lodu lundu la 
patama lodu napa na tau la pahimbu-ya na lii langunggu, tàka nda jia 
hunggu-adanya. 
13La lodu nuna dameti widi da bidi tau da ma-hayandalu paraï pa-kandànga. 
14Napa danjoru hi nda dahili hadangu beli – da tau da mahara wànya na 
marapu Hamaria, ‘Parongu-na na marapu banjaru Ndàngu’, jàka ndia, 
‘Parongu-na na marapu Mbiruhemba,’ da-mawàda,” wàna. 

Amuhu 9 

Na harii mata rukuna na hukungu welingu lai MIRI 

1Kuita-ya ba na-ndolaku i MIRI la lihi ngia pawotu maraku. Na-wuangu-ya 
na pareta yiana, “Palu pawàndi-nja da hupu kambaniru la Umanggu ka na-
kanggauhaku ndàba na hanamba. Panjoru-ha nuda da kambaniru la pinu 
katiku tau. Da manda meti napa ku-pameti-ha la pabera. Nda haàtu-a ma-
ngalangu papalai, nda haàtu-mbu napa mamara. 
2Jiapa-kai ka dalumbu làpahu la pangia tau meti, napa ku-yayapu-maha. 
Jiapa-kai ka dahei la awangu, ku-papuru-manja napa welingu lai nu. 
3Jàka da-kawiningu la pinu Palindi Kàramilu, kuhimbu-maha napa hi 
kuyàpa-ha. Jàka da kawini pa-ràpungu la libu muru, napa ku-paràhangu 
nggarihu pa-njàkapu-ha. 
4Jàka da-tanawa-nja muhu napa ku-paràha-nja ka pameti-ha. Kita-mananya 
na etinggu la pa-patàlaru-ha nyuda dàngu la panda ndulaha,” wàna. 
5Na-kanggauhaku na tana hi na-handuka na mangia-nya, rukuna ba na-
jonggaru-ya paraïna i MIRI Hupu Majangga dàngu Hupu Mambiha. Hama 
tuna ba nahei dàngu ba nawawa na Luku Nilu, tuna numbu naheida hi da-
kanabu. 
6I MIRI na-pahadangu Umana la mamarau la ma-kahàna, la ditana na pinu 
tana natuya na awangu na hangguru-na ma hama kiri wurungu-ya, na wai 
welingu la tehiku naràba-ya la mara, na mawunda-ha nuda mbuu ndàbada i 
MIRI-ya na tamuna! 
7Napanii i MIRI, “Ha dimi banjaru Ihirailu, ku-hamata-ya na tau Hundangu 
hama tuna ba ku-hamata kai nyimi. Ku-karia-nya na tau Pilitingu welingu la 
Kareta dàngu na tau Hiria welingu la Kiru hama tuna ba kukaria-nggai nyimi 
welingu la Mehiru. 
8Nyungga MIRI Hupu Majangga, nàhu kanandaru-nggunya yiana na pa-
hanganji Ihirailu na manjala, dàngu napa ku-pamolu-nya welingu la pinu 
tana. Na nyuna da ana umbuku-na i Yakupu nda ku-patàlaru ndàba-aha. 
Nyungga yia, MIRI mambàda panii. 

9Napa ku-wuangu pareta dàngu kutàpi-ya na banjaru Ihirailu hama tuna na 
tau matàpi uhu nggàndumu la tàpi. Ka pa-hinggilu-ha mbuu ndàba da manda 
lingu la hongada, napa ku-haüru-nja la ba - banjaru. 
10Dapanii da tau njala la honga banjaru-nggu, ‘Nda jia màta-ananda i Ala ka 
nanggàna-ta ura mila,’ wàda. Tàka na ma-langatàka nyuda pa-pameti-ha 
napa la pa-hànjalungu,” wàna. 

Pa-pajia beliya na ngerana na Ihirailu 

11Napanii i MIRI, “Napa natoma na loduna ba ku-pajia beliya welingu, na 
pa-hanganji-na i Ndautu. Nàhu hama tuna uma njoru-yaka nuna na pa-
hanganji. Na nyuna napa ku-pahàmu-ha da kangeli-na dàngu ku-pahada 
belinja hi jia beliha hama tuna la handàka-na. 
12Na tau Ihirailu na-kawaha-ya napa na tana Endumu tàdi bii dàngu mbuu 
ndàbana na banjaru mangunggu àmangu. Nyungga yia MIRI, mambàda panii 
dàngu napa ku-pahàra-manya duku nuna,” wàna. 
13Napanii i MIRI, “Napa natoma na rehina ba kanjupu renggaha da uhu 
nggàndumu hi lupa nda na-kambotahu na rehi muti. Da pingi angguru da 
kahàruku pa-kabutuhu hi na-panua likungu pa-pandoi wai angguru na tau. 
Napa na-kambàtiku na wai angguru welingu la palindi - palindi hi na-lulungu 
welingu la tandula - tandula. 
14Napa ku-pambokaru beliya na banjaru-nggu na Ihirailu. Napa dahili 
pahada belinja da paraingu-da da mambàda tanyu-ngguru, hi da-ndàdiku lai 
nu. Napa dapoka woka angguru, hi daunu-nya na angguru-na. Napa da-
tondungu, hi dangaa-nya na ihina. 
15Napa ku-banjàlu-ya na banjaru-nggu la tana pa-mbàda wua-nggunja. Nda 
pahili butuhu-ahapa welingu lai nu. Nyungga yia MIRI Alada mambàda 
panii,” wàna. 

Ombanja 

Ombanja 1 

I MIRI napa nahuku-nya na Endumu 

1Yiana-ya na manyura-na i Ombanja; na-patàka-nya na lii languna i MIRI 
Hupu Majangga rukuna na banjaru Endumu: I MIRI na paràhangu-ka 
papalewa-na la ba - banjaru, tàka nyuta mbàda rongu-danyaka na lii langu 
pangàndi-na, “Hawàritu-wa pa-pabera! Màla-ndawa talua pa-kaluluku-nya 
na Endumu,” ba wàna. 
2Tàka i MIRI napanii-nya na Endumu, “Napa ku-palamanga-kau, hi na-
pawawa-kau paraï mbuu ndàba banjaru. 
3Nyumu na-panyonga-kau paraïna eti ngànjangu-mu. Na parai puhu pareta-
mu watu ma-kapingatu-ya; na ngia pa-ngiangu-mu la pinu palindi janggaya. 
Tuna nuduka, nggamu ma-duluku pa-punggilu-ka? hi wàmu la etimu. 
4Jiapa-kai kau wulu umamu la majangga hama jangga hibu mbaku dàngu 
hama janggada da kandunu la awangu ku-duluku-ma pa-nyungguru-ya. 
5Na ma-manganga jàka ndia na ma-rambangu namai la rudungu, napiti 
pambuha-ana. Na tau mapàpu wua angguru la woka, nabii mànu-mapa 
hakudu. Tàka nyumu napa dawari pambuta-kau muhumu. 
6Ha ana umbuku-na i Ehaü, pa-linggaru-kau tàka hi hakoputu-ha da banda 
da malanja-mu la ma-kawiningu. 
7Nyumu dalapi-kau paraï da angu pakuhingu-mu, dàngu hi wànggakau 
welingu la tanamu. Da-pakàku-kau paraï da kandua-mu, na-kahili-kau tau 
angu ngangumu. Da-paà - àrangu rukumu nyumu, ‘Nggihaka nàhu da 
pinguna?’ wàda. 
8La lodu huku-nggunya na Endumu, ku-patàlaru-ha da tau manggàna-na. 
Tàka hi da-molungu mbuu ndàba da manggàna-da nda dabingu-a kaweida. 
9Da mini mbeni hanggangu welingu la Temàngu napa da-mangàdatu, tàka 
da panjuri Endumu, napa dameti mbuta,” wàna. 

Da ma-pawitingu hi kiri hukunya na Endumu 

10“Lalu mbana etikau la angu dedimu da wàla wuana i Yakupu. Rukuna 
nuna-duka napa hi pa-talàru-kau hi na-paaka-nggau tau lundu nu - nu. 
11Bau ndolaku marau bia nyumu, la lodu tumburu-nanya muhu na pindu 
Yeruhali dàngu ba dabera-ya nuna na paraingu. Ndii wàmu bia nyumu ba 
palaü ndàbanja da pawulu-na na Yeruhali dàngu ba da-paberi-nja dua 
wikida. Nyumu hama akatu-munja nuda da muhu. 
12Nda na-paàndangu-a bau mbaha eti rukuna na ura dedina na tau Yahunda 
dàngu bau hawola la lodu tàlaru-na na angu dedimu. Nda na-patubangu-a 
bau abungu la rehi handuka-na. 
13Nda ràka-ana bau tamanya na paraingu-na na banjaru-nggu, hiu kayaka-
nja da tau ma-talànga mayila-da, ri - rihi la paramba-nja da malanja-da la 
lodu ura dedida! 
14Ndaràka-ana bau ndolaku la pa-hamburu ànda, pahapa-ha da tau mapalai 
welingu la muhu, jàka ndia hiu wuaha la papada la lodu nggàna-naha 
handuka,” wàna. 

I Ala napa na-patanda-nja ngera da banjaru 

15“Langatàka mareni-nanyaka na rehina, Nyungga, MIRI, la pa-patanda-nja 
ngera da banjaru. Jàka nggàraya na-pawunda-na na Endumu napa pa-
pahimbalungu-ya lai nyuna. Napa napàda-mbunya nyuna jàka nggàraya na 
pambàda wundana. 
16La pinu palindi matua-nggu mbàda ngunungu-manaka na banjaru-nggu pa-
ngunungu ma-paninu wai maü maranya na hukungu-na. Tàka na pa-
ngunungu ndumada da banjaru la pinu tana yiana narihi paitapa. Nuna na 
hukungu nda da-ngalangu-a pa-hinggilu-nya. Lupangu-ma daunu panjàpu-
ya, ka molungu-danyaka hi nda ningu kawei-da,” wàna. 

Na taluna na Ihirailu 

17“Tàka la Palindi Hiungu, napa ningu mamara, dàngu nuna na palindi 
nanjadi-ya pa-ngiangu tudanggu Nyungga. Tàka da wàla wuana i Yakupu 
dangala belinya na tana kangeha-da. 

18Napa na banjaru-nggu na Ihirailu hama epi ma-pakehi pambuta-ha da wàla 
wuana i Ehaü, hama epi ma-pakehi pambuta rembi la wokaya. Nda haàtu-a 
napa wàla wuana i Ehaü, mamara. Nyungga, MIRI mambàda panii! 
19Da tau Yahunda mbara luru napa da-mandapu-nya na Endumu. Da tau 
welingu la palindi la patama lodu napa da-pakàku-ya la ngabana na tana 
Pilitingu. Na kabihu Mbanyamingu napa na-mandapu-nya na tana Nggiliatu, 
dàngu na Ihirailu na banjaru-nggu napa na-kawaha ndàbaya la Epuraïmu 
dàngu la Hamaria. 
20Na tau Ihirailu mbara dia napa dabeli welingu la tanawangu hi da-
mandapu-nya na Pinihia lundu la Hàrapàtu. Da tau Yeruhali pa-tanawangu 
la Haràndi, napa dabeli hi damangu-nja da paraingu la mbara luru Yahunda. 
21Na ma-mandapu-nya na Yeruhali matalu meha napa da-kaluluku-nya na 
Endumu hi dabera-ya. Tàka Nyungga MIRI napa ku-pareta ba Hanganji-ka,” 
wàna. 

Yunuhu 

Yunuhu 1 

Ba nda na-karadaku i Yunuhu la hupu liina i MIRI 

1La hau na lodu i MIRI napanii dànya i Yunuhu anana i Amitaï, 
2“Luawa la Naniwa na paraingu bokulu, pa-pangàdu-nya, nadu ba kupii-
manya ba kanjupu akatu-ya na mangia-nya,” wàna. 
3Tàka i Yunuhu hili hàuya na ngia pa-hanggangu-na ba nalaku ka halairi-nya 
i MIRI. Nalaku la Yopa hi talànga tomangu-na kapalu ma-kamomatu palaku 
la Hapanyulu. Ba nahàla-ka pa-mbayaru wunda lakuna, hei-nanyaka la 
kapalu hi da-paliru pa-kariangu la Hapanyulu dàngu da tau kapalu, ka 
halairi-nya i MIRI. 
4-5Napuru la pangia mahupu ngia wawa i Yunuhu, hi na-tanggilungu lai nu, 
hi na-katuda mangandu. Tunaka nu patàka-nanyaka ngilu mbangatu na 
tehiku i MIRI, hi natungu na làpuru ma-wirungu, na ma-nàhaku-ya na kapalu 
hi natika pa-taweharu. Kanjupu mangàdatu-ha ba hapajia-ha da tau kapalu 
hi dakala - ladaku pakarai pa-ndulangu, nimbihu-da la marapu wikida. Ka 
pa-wadaru-ya na pa-hanggàmaru wàngu pa-tambulu, dawàru-nja la tehiku 
da ngàndi kapalu. 
6Ba napuru-ka hu wawa na anakonda kapalu toma-nanyaka lai nu ba talànga 
katuda-na i Yunuhu. Hi napanii, “Nggiki hama peku katuda biamu nyumu la 
matungu yia! Màla hadangu! Hamayangu-wa la marapu-mu pakarai pa-
ndulangu. Raï hi nanamu biata hi nda ta-tàlaru,” wànanya. 
7Ba daheika hu dita i Yunuhu dàngu na anakonda, panii-danyaka dua wikida 
da tau kapalu, “Màla, ka tatungu undi ka tapinya jàka nggamuya na manjala 
hi nanggàna-ta yiana na tàparu!” wàda. Tungu-danyaka undi, nanggàna-ya 
na tamuna i Yunuhu. 
8“Deningu-na dumu ba nyumu ma-pawitingu la tàparu-yiana? Nggi welimu? 
Nggàra banjaru-kau? Nggikina hi ninggau yiahu?” hi wàdanya i Yunuhu. 

9Nahema i Yunuhu, “Tau Imbarani-ka, i MIRI Ala la awangu, na ma-padika-
nya na tehiku dàngu na mara, jiaya na palumu-nggu,” wàna. 
10Tunaka nu hi napeka-ya jàka nggikina hi na-pamukarungu pa-halairi 
welingu la hanggana i MIRI. Ba darongu-ya nuna ka hama huka mangàdatu-
daka da tau kapalu. “Ai, utoru mbeni pàku nyumu patumu nu!” hi wàdanya. 
11Nu ba tuna parukangu-nanyaka pa-mbangatu na làpuru hi da-paàra-nya 
paraï da tau kapalu, “Nggiki-manggauka bàdi ka na-pànjangu yiana na 
làpuru?” wàdanya. 
12Nahema i Yunuhu, “Kawuka biangga la tehiku, jiangu-ma duna na-
pànjangu napa na làpuru. Nadu ba pi-nggunyaka nàhu, ba nyungga-maka 
ma-pawitingu hi kiri tàka-nanggai yiana na làpuru ma-wirungu,” wàna. 
13Na nyuna da-pa-mukarungu dira matiki-mapa da tau kapalu pabuhi-ya na 
kapalu hanggangu la mara. Ba tuna hama huka hambutalu biana na làpuru, 
hi kahewa-ma-ana na pamukarungu-da. 
14Tuna nuduka hi dawara lai MIRI, “Ou MIRI, ma-kamahi-nggau, àmbu pa-
tàparu-kima rukuna ba ma-butuhu luri tau manda ana wunda manjala 
hanggangu lai nyuma. Ou MIRI, mbàda wunda-munyaka dumu na pawuku-
mu,” wàda. 
15Tunaka nu hi da-kawuka-nya la tehiku i Yunuhu. Ka pànjangu-nanyaka pa-
hambutalu na làpuru. 
16Kadira mangàdatu-danyaka i MIRI ba hapajia-ha nuda da tau kapalu, tàka 
ba daheika la mara, wotu-danyaka kameti maraku dàngu ma - màtu papeka-
danya i MIRI. 
17Nu ba tuna na pa-tàkangu heu iya bokulu i MIRI mamai pahoba-ya i 
Yunuhu. Ka ndàdiku-nanyaka la kambu iyangu i Yunuhu tailu mbua lodu 
tailu mbua rudungu mandaina. 

Yunuhu 2 

Na hamayangu-na i Yunuhu 

1Welingu la kambu iyangu nuna, na-hamayangu i Yunuhu lai MIRI na Alana, 
2“Ou MIRI, la handuka-nggu kuwara-nggau Nyumu hiu hemaka nyungga. 
Welingu la pangia tau meti kukarai pa-ndulangu, urongu dàngu utanaü-ya 
na pakarai-nggu. 
3Ukawuka-ngga la pangia ma-manjolungu, lundu la lata kurunduu. Lai nu 
na-winggiru-ngga arihu wai, na-ndakilu-ngga ngalingu nda najaru. 
4Mbàda wàngga-nanggaka i MIRI welingu la hanggana, nda jia hili ita-anggu-
nyapa na uma matua ngia pa-ngiangu-na, wànggu ba kupanii la etinggu. 
5Nahei lundu la tàda ngarunggu na wai tehiku, na-lumburu-nya tehiku 
lerangu na ihi-ngguka, nawindu-ya raü tehiku na katiku-nggu. 
6-7Ku-linjungu lundu la lata palindi, la pangia ma-paràpitungu pindu bokulu-
na lundu hupu njàpu rehi. Naonja nanjili na ndewanggu daa la wikinggu, hi 
ku pangàda dàngu hi kuwara-nggau. Ka lundungu-nanyaka na hamayangu-
nggu lai Nyumu, daa la Uma nggi matua-mu. Hiu padita-ka welingu la unu 
tehiku, ou MIRI Alanggu! 
8Hapajia-ha da ma-lumungu marapu manda lingu, da-dunjaku-nggau dàngu 
nda da-tuturu-apa. 
9Tàka nyungga duku napa kuludu-nggau ludu wotungu dàngu kuwotu-nggau 
kameti maraku. Mbuu ndàba da njanjinggu ku-pahàra-nja napa. Nyumu MIRI 
ma-pamànangu-kau,” wàna. 
10Tunaka nu, la hupu liina i MIRI, namuta-nya la mara i Yunuhu paraïna 
nuna na iyangu. 

Yunuhu 3 

I Yunuhu na-karadaku lai MIRI 

1La pandua wundangu wàna, i MIRI napanii danya i Yunuhu, 
2“Luawa la Naniwa, na paraingu bokulu, dàngu patàka-nyawa na rayatu-na, 
na lii langu pawua-nggunggau nyumu,” wàna. 

3Ka pa-namatungu-nanyaka lai MIRI i Yunuhu hi na lua la Naniwa, na hau 
paraingu ma-kanjupu bokulu; hi lupangu tailu mbua loduma ba lakunya. 
4Natama-nya nuna na paraingu i Yunuhu, tàka ba hau lodu titapu-naka ba 
nalaku, pakiringu nanyaka pa-pabobarungu, “Patu kambulu lodu kika, kabu-
nanyaka na Naniwa!” wàna. 
5Da ma-ngiangu la Naniwa dawaiya nuna na lii languna i Ala. Nggubulu na 
rayatu dabota-ya la pa-puaha, dàngu mbuu ndàba na tauka, ka ma-matua-ya 
ka anakeda-ya, da kalambungu karungu la pa-paloha-nya na halaera-danja 
da njalada. 
6Ba narongu-yaka na langu nuna paraïna hanganji Naniwa, puru 
parenggangu-nanyaka welingu la kanjàka pareta-na. Na-kalàba-ya na 
kalembi pareta-na hi na-kalambungu karungu, ka mandapu-nanyaka la 
kumburu tana. 
7Na-bobaru-mbuya nyuna na lii pa-kadangu yiana, “Yiana na pareta pa-
paluhu la Naniwa-ya la botangu hanganji dàngu ba hapajia-ha da tau bokulu: 
Mbuu ndàba na tau, hapi, mbimbi dàngu banda hawiangu pa-hiringu-ha la 
pangangu pa-ngunungu. 
8Tau dàngu banda lupangu-ma da-kalambungu karungu. Ka tanda halaera-
ya lupangu-ma na-hamaya weli etingu lai Ala na tau. Lupangu-ma da-
pahàmu-ha da huri luri akatu-da dàngu da pawunda-da da-mambinu wàngu 
njala. 
9Raï ai duna hi na-panjilu-bianya na pawuku-na i Ala dàngu hi nda nahili 
hàngganda, hi nda tatàka-nya na tàparu!” wàna. 
10Naita-ya i Ala na pawunda-da; naita-ha ba mbàda dunjakungu-daka huri 
luri akatu-da. Ka panjilu-nanyaka na botangu-na, hi nda nanjadi-apa pahuku-
nja. 

Yunuhu 4 

Na hoputu-na i Yunuhu dàngu na-paaïngu-na i Ala 

1Nda ana mbuha ndoku-ananya na matungu nu i Yunuhu; jiapa pa-hoputu-
wa-kina-nyaipa. 
2Hi na-hamayangu, “Ou MIRI, ka nda mbàda panii-anggu yia nana ba 
ndedipa ku-hadangu welingu la umanggu, ba jiangu-ma tuna yia na 
pawunda-mu? Tuna nu duka hi ailulu palai-manggunya la Hapanyulu! Kupi-
manggau ba Ala ma-paaïngu dàngu ma-panamungu-kau, ma-lerangu eti, ma-
malijangu ju - juakau dàngu ma-ehingu mànu pa-panjilu-nya na pawuku-mu 
la pa-hukungu. 
3Nàhu, MIRI, màta kumeti-biawa, ba narihi hàmupa ka kumeti welingu ba 
kuluri,” wàna. 
4Nahema i MIRI, “Nda ningua latana lai nyumu ba hoputu tumu nu,” 
wànanya. 
5Tunaka nu laku-nanyaka i Yunuhu la tuba pahunga loduna na paraingu, hi 
na-ngiangu lai nu. Nawulu hau maü hi namaü ningu la lumbuna, hi na-
patiangu jàka nggàra matàka-nya napa na paraingu Naniwa. 
6Ka patumbu-nanyaka paraïna i MIRI Ala na-hareti ai ma-làmbatu ma-
pamaü-nya i Yunuhu hi nahàmu na etina. Langatàka dira mbuha-nanya nuna 
na matumbu i Yunuhu. 
7Tàka hadangu harii la mbaru hada rudungu, na-pawiti-nya paraïna i Ala hi 
nanganya heu ngeli na amuna na ai, hi lupa na-malaï. 
8Ba nahunga-ka na lodu, na-patàkangu ngilu mbana i MIRI ma-hapuputu 
welingu la pahunga lodu. Natika pameti widi i Yunuhu ba nanggàna-ya 
hambàti mbana lodu ba hama tuna patunu-ya na katiku-na. Ka mbota 
monungu-nanyaka hi na-rinjungu pameti. “Narihi hàmu-kipa ka kumeti 
welingu ba kuluri!” wàna. 
9Tàka napanii i Ala lai nyuna, “Nda ràka-ana ba hawina tumu nu rukuna na 
ai nana!” wànanya. Nahema i Yunuhu, “Ka nggikina hi nda ràkana? Ràka-
mana duku jàka na-karaü halawàla na etinggu lundu metinggu,” wàna. 

10Hi napanii-nya paraïna i MIRI, “Yiana na ai la hau rudungu-a ba natumbu, 
dàngu na-malaï la hili hau waihangu; nda hakudu-a na-patumbu-munya jàka 
ndia na-kabubulu-munya. Jiapa-kai ba tuna uhawina-wa bianya ba na-malaï. 
11Nggiki nda hawina bianggu Nyungga napa ba kupangàda-nya na Naniwa 
na paraingu bokulu. Nadu hinggilu-da da bandana da panda taü padiha-ha, 
lai nu nimbunja ba 120.000 rihida da anakeda da mandedi pingu paheka-nya 
na mahàmu dàngu na ma-akatu,” wànanya. 

Mika 

Mika 1 

1I Mika welina la hau parai kudu ma-tamungu Morehitu. La rehi pareta 
pandàki - pandàkingu-da la Yahunda i Hanganji Yotàmu, i Ahàhu dàngu i 
Hihikia. I Mika na-ngalangu lii languna lai MIRI rukuna na Hamaria dàngu 
na Yeruhali. 

Na padudurungu nduma Hamaria dàngu Yeruhali 

2Patingingu-wa, ha dimi banjaru! Katàna-wa ha ma-mandapu-nya na pinu 
tana! I MIRI Hupu Majangga nàmunya ba hakahii-ya la papapa ndàbanggai 
nyimi! Ronguya ba na-kareuku welingu la uma matua-na la awangu. 
3Na puruya welingu la pangia matua-na hi na-njàlapu-nja da pinu palindi la 
pinu tana. 
4Dalui da palindi la wawa tàbalu wihina hama tuna epi lilingu la epi maroka; 
na-tamburi na tanana hi nanjungu-nja da lolangu, hama tuna wai la tandula 
ma-lulungu hu wawa. 
5Mbuu ndàbada nuda danjadi, rukuna ba nanjala na tau Ihirailu dàngu ba 
na-patula ngganggangu lai Ala. Nggamu ma-pawiti-nya hi nanjala na 
Ihirailu? Ka nda jiaya na Hamaria-a, na parai puhu pareta wikina? Nggamu 
ma-pawiti-nya hi na-lumungu marapu na Yahunda? Ka nda jiaya na Yeruhali 
wikia? 
6Tuna nuduka hi kiri paniina i MIRI, “Napa kutuya pabundu watu 
tanyungguru la maràda na Hamaria; dàngu ngia pa-pamula-na angguru na 
tau. Na pabundu tanyungguru-na na paraingu nuna napa kuwàru-nya la 
lolangu, hi ku-nyànggaru-ha da latana. 
7Da kahala hada pawilingu-na napa pa-pamija-ha, mbuu ndàba da pawua-
nja da kawini maràma la uma marapu patunu-ha, dàngu mbuu ndàba da 
marapu-na pa-patàlaru-ha. Na Hamaria na ngalanja nuda da malanja mbuu 
ndàbada wunda lumungu-na la marapu kamboka. Mbuu ndàbada nuda napa 

nadanda-nja muhu hi dangàndi-ha nduma tanda maraku pamalangungu la 
marapu - marapu-da,” wàna. 
8Rukuna nuna nyungga, Mika, ku-hawina dàngu ku-padudurungu. Napa ku 
palaku njarangu dàngu nda kutua halapa ba ku-paloha-nya nggi tuna na 
hawina-na na etinggu. Napa ku-kaladaku hama tuna ahu rumba maulu 
dàngu ku-padudurungu hama pini ota pawulu kàpangu. 
9Da manua-na na Hamaria nda peku pahàmu-aha, dàngu na Yahunda na 
nggànaya ura dedi ma-hamangu. Na ura mila mbàda tàka-naka la Yeruhali, 
na pindu bokulu-na na tana paraingu-na na banjaru-nggu. 

Na-mareni tàkana na muhu la Yeruhali 

10Àmbu panii-dunja da muhunda la Nggàta rukuna na ura dedinda; àmbu da 
ita-dukai bai hii. Ha dimi ma-mandapu-nya la Mbetu-Li-Àpura nggilungu-wa 
la tana tanda mbota monungu! 
11Nyimi ma-mandapu la Hapiru, palaku njarangu-wa la ngia pa-tanawangu 
wàngu makia-mi! Da tau Haanàngu nda datoru mbenia paluhu welingu la 
paraida. Na kaladaku-da da ma-mandapu-nya la Mbetu-Haihilu na-parongu-
nggainya ba nda ningua ngia pa-handera lai nu. 
12Na ura mila welingu lai MIRI mbàda tàka-naka la hangga pindu bokulu 
Yeruhali! Jia ba tuna nda peku-anapa ka na-monungu pa-ndulangu na tau 
Marutu. 
13Nyimi ma-mandapu-nya la Lakihu pa-kànangu-wa kareta pabera la njara! 
Nyimi ikikunja da njala pawunda la Ihirailu hi kiri njala-mbuna na Yeruhali. 
14Nàhu oi tau Yahunda, napa iyàmihu-ya na paraingu Morehitu-Nggàtu. Da 
hanganji Ihirailu nda da-ngalangu-apa napa pa-ndulangu welingu la 
paraingu Àkahipu. 
15Oi tau Mareha, napa i MIRI nawua-kai la muhu na ma-ehingu la pabera-ya 
na paraingu-mi. Da liku uru Ihirailu napa da-kawiningu la liangu la 
Andulàmu. 

16Oi tau Yahunda, kàtahu-wa lunggimi tanda ringu langu-minja da ana 
pambuha-mi. Kikiru pabulu-wa katiku-mi hama tuna ma-hawurungu 
mangangu meti banda, rukuna ba ngàndiha da anami napa la tanawangu. 

Mika 2 

Na ura dedida da tau ma-kapidihu tau mila 

1Ai-inai da tau ma-pakakangu ma-akatu ba talànga tanggilungu-da la ngia 
pa-katuda-da la rudungu, hi da-pahàra-nya la mbaru ba damàka-du la 
pawunda-ya nuna. 
2Jàka da-kabàlikungu hau woka, dawàhi-ya. Jàka da-kabàlikungu hau uma, 
daramba-nya. Ka malanja-ya ka mangu umangu-ya nda ningu-apa mambiru-
da. 
3Rukuna nuna napanii i MIRI, “Ku-pakaka-nya na ura mila ndumami nyimi, 
hi nda peku marami. La rehi kàba ndewa nuna nda peku laku dàngu 
ngànjangu-amipa napa. 
4La rehi nu napa napeka-ya tau na pahunggu ràngga nàumi pa-pangera 
wànya na tàparu, hi da lawiti-nya yiana na ludu ringu langu, ‘I MIRI na-
wànjiru-yaka yiana na tanama hi nawua-ya la ma-tanawa-nggama. 
Karunggutu ailulu-mama-nyaka, ba wàda,’ ” wànanggai. 
5Jia ba tuna jàka natoma-ka na rehina la pa-pabeli-nya la banjaru-na i MIRI 
nuna na tana, nda haàtu-a la hongami ma-ngalangu ndumana. 
6Da tau da-kanyàngi-ngga nyungga, “Àmbu kanyàngi-nggama. Àmbu 
kanyàngi wànja rukuda nuda mbuu ndàbada. Nda jia ngalangu-ama makia. 
7Àmbu jia kaka-dumunya ba mbàda ràtu-nanyaka na banjaru Ihirailu paraïna 
i MIRI! Nda jia wunda-ana matungu nu i MIRI. Ndedima duna na-mbulangu 
na lerangu etina. Ka nda nahàmu lii ana la tau ma-padeningu pawunda-na, 
wàmu?” wàdangga. 
8Nahema i MIRI, “Nyimima ma-kaluluku-nya na banjaru-nggu hama tuna 
muhuya. Na tau ba nabeli welingu la pa-hànjalungu mambiru-ndanyaka 

napa la umanda wàda na pamonu-da, tàka nyimi dimi nedingu pàku-aminya 
la paramba-nya na umana. 
9Da kawini la banjaru-nggu iwànggaha welingu la kuru uma pambuha-da, 
dàngu welingu la anada iwàhiya lundu nu - nu na kanyuru na pawua-
nggunja. 
10Hadangu kai laku, nda na-mambiru-apa lai yiahu. Da njalami na-pawiti-
nyaka ura mila pa-mayilangu la tana lai yiahu. 
11Imbuhangu wunangu ma-mbuhangu pa-kambàliku dàngu ma-palapingu 
wàngu manyura-na ba jiangu-ma ningu angguru dàngu pa-ngunungu ma-
maüku panda taü ba wàna,” wàna. 

Na njanji rukuna na pahàla 

12Nahili panii i MIRI, “Oi banjaru Ihirailu pa-manjabii! Jiangu-ma ku-pauhi 
dàngu kukahau-nggai nyimi hama tuna mbimbi mabeli la okana. Hama tuna 
maràda rumba mambinu mbimbina, tuna numbu na tanami ba nambinu-nya 
tau dangu. 
13Napa ku-bowangu ànda dàngu kuluhu karia-nggai welingu la tanawangu. 
Napa nyimi ibàriku pindu bokulu tàka ilaku mara. Nyungga wiki, MIRI, jia-
maka Hanganji-mi, dàngu napa ku-kapipi-kai paluhu,” wàna. 

Mika 3 

I Mika na-hanobaku-ha da liku uru Ihirailu 

1Irongu, ha dimi maningu kawahangu la Ihirailu! Làti lupangu-ma bàdi 
ipinya jàka nggàraya na mamola, 
2tàka huda ni biami-nyai na mahàmu, dàngu hi imbuhanya na ma-akatu. 
Indina ka-miripu-nya na banjaru-nggu, tàka hi ihiraya na toluna welingu la 
rina. 
3Inganya na banjaru-nggu. Iba - bàriku-ya na manula-na tàka ipamija-ha da 
rina. Iya - yàluha nyuda hama tuna ba yàlu tolungu patuu la wurungu. 

4Napa natàka na rehina bai kaladaku pakarai pa-ndulangu lai MIRI, tàka 
Nyuna nda nabihu-a pahema. Nda nabihu-a napa pa-patingi-nja da 
hamayangu-mi, ba mbàda wunda-mika ma-akatu. 
5Na banjaru-nggu na-panyonga-ha paraï da wunangu da ma-manyurangu 
mahàmu la tau na ma-wuangu àmahu, tàka damuhu-nya dàngu nda da-
kawela-nya na tau na manda wuangu. La wunangu da matuda nu, napanii i 
MIRI, 
6“Ha dimi wunangu, mareni njàpu-ama-naka na rehimi; tama-nanyaka na 
lodumi. Ndai hili ngalangu-apa harii mata mabowa-ya da pa-pakaka 
hahanggu. Nda jia peku-amipa pa-manyura ana ngga - nggàra,” wànanja. 
7Da tau da manyura-ya na lodu na manàmu-nya napa da-makia ba nda na-
tubangu na manyura-da. Napa nyuda mbuu ndàbada pa-pawawa-ha ba nda 
nahema-ha paraïna i Ala. 
8Tàka jàka jiaya na wikinggu nyungga, mbàda paihi-nanggaka duku 
Ngahuna dàngu kawaha-na i MIRI. Nawua-ngga la pa-jàngapu-ya rukuna na 
mola, dàngu nawua-ngga tara ura la papeka-nja njalada da pambàda 
wundada da tau Ihirailu. 
9Rongu-hawa da papanii-nggu, ha dimi maningu kawahangu la Ihirailu 
mahuda etinya na mola dàngu na ma-panjànga-nya na ma-padeningu. 
10Nyimi mi-pahada-nya na Yeruhali, na paraingu-na i Ala, la lata pameti tau 
dàngu la manda mola. 
11Da maningu kawahangu la paraingu da-pareta, ka ngalangu wàngu àmahu 
pawua pa-runungu, da ratu da-papekangu rukuna na uku, ka ngalangu 
wàngu nggaji, tàka da wunangu dakarai ngerangu welingu lai Ala ka 
ngalangu wàngu àmahu – dàngu dakaka-ya ba na-karaha-ha nyuda paraïna 
i MIRI. Dapanii, “I MIRI ninya la pahiku-nda nyuta; nda jia nggàna-ananda 
ura mila,” wàda. 

12Rukuna na akatu-mu nuna, napa pa-kabànda wokanya na Hiungu, na 
Yeruhali napa nanjadi-ya pabundu watu tanyungguru, tàka na tandula 
Umana i MIRI nanjadi-ya jemi pa-wukungu. 

Mika 4 

I MIRI na-pareta-ya na pinu tana wàngu mambiru 
(Yhya. 2:2-4) 

1La lo - lodu na-manàmu-nya napa na-kahuluku na tandula Umana i MIRI. 
dàngu na-ndolaku bànduku làpahu-nja da tandula. Da banjaru mbuu 
ndàbada da pa-jurungu lai nu 
2napa nyuda mbuu ndàbada dapanii, “Màlawa ka tahei la tandula-na i MIRI 
la Umana na Ala Ihirailu! Napa na-papeka-nda nyuta jàka nggàra bàdi 
pawunda-nda. Napa nyuta ta-namatu-ya na àndana Nyuna nadu na lii 
papekangu-na i MIRI ba welingu la Yeruhali-du; welingu la Hiungu i MIRI 
napanii la banjaru-na,” wàda. 
3Napa i MIRI nabota palakara-da da ba - banjaru, palakara-da da nanggara - 
nanggara ma-kapingatu, da mamarau hamangui da ma-mareni. Da hapanda-
da datuku-ha panjadi luku tàka da nimbuda danjadi kahidi pa-ridihu wàngu 
kalunga. Da banjaru nda da-maràngga pa-kalulukungu-apa, nda da-
hawàritu-mbupa pa-pabera. 
4Nimbihu-na na tau napa naluri nda nggàra ehina dàngu na-mambiru la 
woka angguru dàngu la woka kapilitu-na; nda ningu makàli pa-mangàdatu-
ya nyuna, nunaya na njanjina i MIRI Hupu Mambiha. 
5Nimbihu na banjaru la pinu tana da-karadaku dàngu da-lumungu marapu 
wikida. Tàka nyuta duta napa ta-karadaku lai MIRI na Alanda dàngu hi 
talumu-nya lundu nu - nu. 

Na Ihirailu napa nabeli welingu la tanawangu 

6Napanii i MIRI, “Napa natàka narehi pauhi-nggunja da tau pa-hukungu, nu 
nyuda da ma-mayila la tanawangu. 

7Nyuda pambàda pa-kaliparu-haka dàngu damarau welingu la kotaku-da. Na 
nyuna, welingu la tau nuda da pa-manjabii, napa ku-pakiri-nya na ndalaru 
bidi. Napa danjadi-ha banjaru bokulu ma-kapingatu. Napa ku-pareta-ha 
nyuda la Tandula Hiungu lundu nu - nu,” wàna. 
8Tàka dumu nyumu Yeruhali, na ngia padaina banjaru-na i Ala, hama tuna 
mini pawangu madai kabàba mbimbina, napa nyumu parai puhu pareta 
belikau la pa-hanganji-mu hama tuna la wungana. 
9Ka nggikina hiu hii kaladaku? Ka nggikina hiu mayila hama tuna kawini 
ma-habola? Jia-yaka ba nda ningu hanganji-mu, dàngu ba mbàda meti-daka 
da ma-panaungu-mu? 
10Ha dimi ma-mandapu-nya la Yeruhali, kauli-wa dàngu kaingu-wa hama 
tuna kawini ma-habola! Nadu, nàhu ba lupangu-ma bàdi idunjaku-nya na 
paraingu kai ndàdiku la maràda. Lupangu-ma bàdi ilaku la Mbambilu, na 
nyuna napa lai nu na-pahàla-kai MIRI welingu la muhu - muhumi. 
11Nadangu na banjaru na mbàda pauhi pa-kaluluku-nggau nyumu, ha 
Yeruhali! Dapanii, “Pa-karunggutu-maya bàdi na Yeruhali! Napa maita-ya 
nuna na paraingu ba bundu watu tanyungguru-ya,” wàdanggau. 
12Tàka da banjaru nuda nda dapi-anya jàka nggàraya na pa-pakaka-na i MIRI. 
Nda dapàda-anya ba pa-pauhingu-ha nyuda ka hukunja, hama tuna ba 
pauhingu uhu nggàndumu ka pàmbalu-nja. 
13Napanii i MIRI, “Ha dimi ma-mandapu-nya la Yeruhali, lakuwa pa-
tarohaku-ha da muhumi! Napa ku-pakapàru-kai hama tuna hapi ma-kadungu 
bàhi dàngu ma-wuungu wudu. Napa nyimi mi-pakabu banjaru dangu, dàngu 
da pawulu ruku rambangu-da napa iwotuha lai Nyungga, na MIRI pa-
nggubulu awangu,” wàna. 
14Ha dimi ma-mandapu-nya la Yeruhali, karai pa-mbanangu-wa ka nandula-
kai i MIRI! Pa-nggupulu-taka nàhu! Na muhu ka-luluku-nanya na liku uru 
Ihirailu! 

Mika 5 

I Ala nanjanji-ya rukuna na haàtu ma-kawaha welingu la Mbetulehimu 

1Napanii i MIRI, “Oi Mbetulehimu Epurata, nyumu paraingu makudu-
mbukau la Yahunda! Na nyuna welingu lai nyumu ku-pahada-nya na haàtu 
ma-kawaha la Ihirailu na ngia paweli-na weli nungu-maka,” wàna. 
2Ba tuna, napa i MIRI namàta-nya na banjaru-na, pa-kawaha-ya paraï da 
muhuna lundu na-habola-nya Nyuna paraïna kawini pa-pandumangu 
panjadi inana nu na ma-kawaha. Hàlaka nu da angu banjaru-na da maninja 
la tanawangu pa-pambulu belingu-ha dàngu banjaru-da nyuda. 
3Jàka namai-yaka nu na ma-kawaha, napa na-pareta-ya na banjaru-na wàngu 
àtalu dàngu kawaha welingu lai MIRI, na Ala-mana-duna. Napa naluri 
mambiru na banjaru-na, nadu mbuu ndàba na tau la pinu tana nggubulu-na 
napa na-pajia-ya na bokulu-na Nyuna, 
4-5tàka Nyuna hi na-wuangu peku. 

Rukuna na pahàla dàngu na hukungu 

Jàka nanjungu-nya tanatara Ahuru na tananda dàngu hi na-bàriku-ha da ngia 
pa-torungu-nda, napa ta-pamàtu-ha da liku uru - liku urunda da-maparii 
halawàla pa-pabera-dànja nyuda. Napa nyuda da-pakàku-ya na Ahuru 
wàngu kapingatu pambeni wàngu, tàka hi pahàla-ta nyuta welingu la limada 
nyuda. 
6Na tau Ihirailu pa-manjabii, napa hama tuna wai hamburungu ma-mànjaku 
welingu lai MIRI-ya nduma banjaru dangu, dàngu hama tuna puru wai 
urangu-ya la ihi woka. Napa nyuda da-handera lai Ala, nda la tau pinu tana-
a. 
7Da tau Ihirailu da ma-ndàdiku-ipa la njonga hau banja - hau banjaru napa 
hama tuna hinga la njongada da banda la omangu jàka ndia la njongada da 
kabàba mbimbi la maràda rumba. Nuna na hinga natama la padua kabàba 
mbimbi hi nataro - rohaku-ha dàngu hi nahi - hiraha; nda ningua ma-
ngalangu pa-pamara-ha nuda da mbimbi. 

8Napa na Ihirailu na-pakàku-ha da muhuda hi da-pa-hadànjalu-ha mbuu 
ndàbada. 
9Napanii i MIRI, “Napa la rehi nu ku-pamohu-ha mbuu ndàba da njarami 
dàngu ku-patàlaru-ha da kareta pabera-mi. 
10Napa ku-pakabu-ha da paraingu la tanami, dàngu mbuu ndàba da ngia pa-
torungu ku-nyungguru-ha. 
11Da boharu-mi napa ku-pamolu-nja dàngu mbuu ndàba da tau manyura-mi 
napa ku-payila-nja. 
12Napa ku-pakabu-ha da kahala hadami dàngu da katoda hàrimi; napa ndai 
hili lumu-anjapa da banda pa-pandoi lima wikimi. 
13Da andungu-na na marapu kawini Ahera la tanami napa ku-punggilu-ha, 
dàngu da paraimi da maningu tindingu napa ku-pakabu-ha. 
14La mbumbaru-na na mbeninggu napa ku-palimba-nya na akatu-na mbuu 
ndàba na banjaru na manda karadaku lai Nyungga,” wàna. 

Mika 6 

Na kàla-nanya na Ihirailu i MIRI 

1Patingi-nyawa nggàraya na pakàla wànanya na Ihirailu i MIRI. Hada 
lumbatu-wa ou MIRI panii-yawa na pakàla-mu! Màtawa da palindi dàngu da 
tandula ka darongu-ya jàka nggàraya na papanii ba wàmu. 
2Ha dimi palindi, ha dimi latana na tana, patingi-nya na-pakàla-na i MIRI! 
Ningu palakara-na Nyuna dàngu na Ihirailu na banjaru-na dàngu karuhi-
nahaka nyuda. 
3Napanii i MIRI, “Ha dimi banjaru-nggu, nggàra-yaka na pambàda 
wundanggu lai nyimi? La nggàra ngeraka ba ku-pahanduka-kai nyimi? 
Hemaka nu! 
4Mbàda iru ngàndi-nggunggai-ka nyimi paluhu welingu la Mehiru, dàngu ku-
pahàla-kai welingu la ata; mbàda palewa-ngguhaka i Muha, i Harungu dàngu 
i Miriyàmu pa-kapipi-kai nyimi. 

5Ha banjaru-nggu, ngàda-yawa jàka nggàraya na pambàda pa-kakangu-na i 
Mbalàku na hanganji Muapu hanggangu lai nyimi, dàngu jàka nggàraya 
nahema-nanya paraïna i Mbiliamu anana i Mbeuru. Ngàda-yawa jàka 
nggàraya na manjadi la ngarangia ba làpahu-nya la ngia pa-pamaüngu 
Hitimu ba ndedi tàkanya la Ngginggalu. Jàkai namuha nuda mbuu ndàbada 
napa ipàdanya jàka nggàraya na pambàda wundanggu la pa-pahàla-kai 
nyimi,” wàna. 

Da hunggu maraku da pambuha-na i MIRI 

6Nggàraka bàdi pahunggu maraku-nda lai MIRI, na Ala la awangu, jàka tamai 
palumu-nya Nyuna? Lupangu-maka ihu bàdi tangàndi kamboka hapi 
mahàmu halawàla pawotu ka kameti maraku lai Nyuna? 
7Nahàmu ihu na etina i MIRI jàka tangàndi-nya diha rata mbimbi jàka dia 
mina haitungu mabundu làndangu? Lupangu-maka ihu bàdi tawotu-ha da 
kawunga ananda pa-palohu wàngu rukuda da njalanda? 
8Ndia-a! Mbàda peka-nandaka i MIRI jàka nggàraya na mahàmu. Na pa-
karuhi-na lai nyuta jiaya ka tawàngu mamola la pawunda-nda, tawunda 
mànuya na paaï panamu, dàngu wàngu karàda eti ba taluri kahau dànya na 
Alanda nyuta. 
9Kanandingu ma-kanjupu pa-àndangu-maya la pa-mangàdatu-nya i MIRI. 
Nyuna nawara-nya na ihi paraingu, “Rongu dimi ma-pauhi la paraingu! 
10La umada da tau akatu ningu malanja pa-ngalangu wàngu kaputingu. 
Dawàngu nggatangu manda pa-deningu, huda manggunya na pawunda 
tungu nu. Napa kuhuku-nya na tau na mawunda-ya nuna. 
11Nggiki hama jàma bia-nggunya na tau mawàngu timbangu manda pa-
deningu? 
12Da tau mawulu la paraimi da-kapidihu tau mila, tàka nyimi mbuu ndàbami 
ma-kambàliku-kai. 
13Nàhu pa-kiringu-nggunyaka papalu-kai dàngu pa-pakabu-kai ruku njalami. 

14Napa ingangu, tàka ndai mbihua – tàka pa-daingu manjuu biami. Napa 
nyimi idandangu malanja, tàka nda peku àhalu-aminja, nggàra biaha da pa-
àhalu-mi napa ku-pakabu-ha la pabera. 
15Napa nyimi ihàbarungu uhu nggàndumu tàka ndai mutia ihina. Ipandoi 
mina welingu la wua haitungu, tàka ndai ngalangu-a paila wànya na minana. 
Ipohu wai angguru tàka nda jia unu-àminya. 
16Mbuu ndàbada nuda danjadi, rukuna bai kikunja da pawunda-na i 
Hanganji Omuri dàngu i Hanganji Ahàpu na anana. Nyimi ikikunja da 
pawàda nyuda. Rukuna nuna napa ku-pakabu-kai, dàngu napa pa-
kamibingu-kai dàngu da-pawawa-kai paraï mbuu ndàba banjaru,” wàna. 

Mika 7 

Na tambirihu-na na wànggu lurina na Ihirailu 

1Ai-inai nyungga! Nyungga hama tuna tau rimbangu malua papàpu wua ai 
ba na-làpahu-ka na rehina. Nda ningu-apa wuada da pingi ai. Da wua 
angguru dàngu da wua kapilitu mahàmu mbàda pàpu ndàba-haka. 
2Namohu-ka na tau pa-tutungu welingu la tana, nda pa-jàngapu-apa tau ma-
tuturu lai Ala. Nimbihu-na na tau na-patiangu ma-nggawangu la pa-pameti. 
Haàtu - haàtu da-batangu oka kahili la anguda. 
3Mbuu ndàbada manyàmungu-mada-nyaka pawunda ma-akatu. Da maningu 
wai ngabangu dàngu da hakimu dakarai àmahu pawua pa-runungu, tàka na 
ngora la panggolu na-pahàni ka kikunya na pambuha-na, tuna nuduka ba da 
pa-akurungu ndàba. 
4Da madira hàmu dàngu da madira patutungu-mbu welingu lai nyuda nda 
da-palingu-a hama tuna rumba rii madàka manda palingu. Toma-nanyaka na 
rehina i Ala la pahuku-nya na banjaru-na hama tuna na pa-panamu-nanja la 
ngaruda da wunangu-na. Nàhu mbàda tumbu-naka na payiti-yaüngu lai 
nyuda. 
5Àmbu waiya na lihi umamu, àmbu handera la angumu. Pananjarungu la 
kareuku-mu jiapa-kai ka jiaya na papaha wikimu na marongu-ya. 

6Nadu, la rehi tungu nàhu da-maràngga pa-muhungu da ma-paangu umangu: 
na anana mini na-pawawa-ya na amana, na anana kawini na-ndubaku-ya na 
inana, na rii anana na-patayaku dànya na ina yenuna. 
7Na nyuna nyuta duta tamonu-nya i MIRI; wàngu kawàndi-na na etinda 
tanedi-nya na Alanda. Nyuna natingi-ya na hamayangu-nda dàngu hi na-
pahàla-ta. 

I MIRI na-pahàla 

8Nda ningua latana ka da-hawola da muhunda rukuna na hadànjalu-nda. 
Nadu jiapa-kai ka tanjoru, napa ta-hadangu beli. Nàhu ninda la kapàtangu 
tàka napa na-paharii-ta i MIRI. 
9Nyuta mbàda njala-ndaka lai MIRI, tuna nuduka nàhu hi lupangu tapàda-
nya na hànggana. Na nyuna nda namandai-apa napa na-kahiri-ta dàngu hi 
nawua-nda mola. Napa naluhu ngàndita la harii; napa tadeni wikinya ba na-
pahàla-ta. 
10Àmangu na-pawawa-ta muhu ba dapanii, “Nggiya i MIRI na Alamu?” wàda. 
Tàka nàhu napa daita-ya jàka nggàraya na pawunda-na i MIRI ndumanda 
nyuta, dàngu hi da-makia. Napa ta-hakahii-nya ba pakàku-ha da muhunda 
dàngu hi taro - rohaku-ha hama kapihaku la ànda. 
11Oi Yeruhali! Toma-nanyaka na rehina na pahada beli-minja da kangeli 
paraingu-mi. La rehi nu na ngaba tanami pa-palerangu-ya. 
12Welingu la nggi - nggini dabeli da taumu lai nyumu – welingu la Ahuru la 
pahunga lodu, weli lurungu la Mehiru, welingu la ngaba luku Epuràtu, 
welingu la hapapa tehiku dàngu welingu la pali - lindi ma-marau. 
13Tàka na nyuna napa nabulu na pinu tana ruku njalada da mangia-nya. 

Na hamayangu karai mila etina i MIRI nduma Ihirailu 

14Ou MIRI pawa-nyawa na banjaru-mu, na banjaru paleha-mu. Nyuda da-
ndàdiku ndora meha la omangu, la padua tana kamboka. Màtawa ka da-
ngalangu pangangu la maràda rumba Mbahàngu dàngu la Nggiliatu hama 
tuna la handàka-na. 

15Wundawa pa-hangàtarungu ndumama nyuma, ou MIRI, hama tuna na 
pawunda-mu la handàka-na bau luhu ngàndi-kama welingu la Mehiru. 
16Napa daita-ya nuna paraï da banjaru dàngu hi da-makia rukuna ba dapàda-
nya ba nda ningua linguna mbuu ndàbana na kapingatu-da nyuda. Nyuda 
nanjàpu-nja kanandingu tàka hi nda peku kareuku-da. 
17Napa nyuda dabei hama tuna ularu la tana. Dàngu kandàndaku-da daluhu-
ha welingu la ngia pa-torungu-da, hi damai lai Nyumu, ou MIRI Alama. 
18Nda ningua Ala hamamu Nyumu, ou MIRI, majàma-nja da njalada da 
banjaru-mu da pa-manjabii. Ndau mbeni pa-lupangu-a; tàka na panjàngangu-
na, umbuhangu pa-paitangu-ya na mbuhangu-mu na manda ningu dirana. 
19Napa Nyumu uhili mila-nggama eti nyuma dàngu hiu jàma-nggama. Da 
njalama utaro - rohaku-ha tàka hiu patàda-nja la lata tehiku! 
20La banjaru-mu da wàla wuana i Ambarahàmu dàngu i Yakupu, napa upa-
itangu-ya na tuturu-mu dàngu na mbuhangu-mu na manda ningu dirana, 
hama tuna na panjanji-mu la boku la mangilu-ma la handàka-na. 

Nahumu 

Nahumu 1 

1Yiana-ya na lii languna i Ala rukuna na Naniwa. Nuna na lii langu pa-
palohangu wàngu harii mataya na pa-wuangu lai Nahumu, haàtu wunangu 
welingu Elikòhu. 

Na hànggana i MIRI la Naniwa 

2Nda na-mbuhangu-a i MIRI ka ningu angu pa-hihingu-na, na tau na 
mandubaku-ya, jianguma nahuku-nya. Wàngu mbumbaru-na na hànggana, 
na-palimba-nja da pawunda-da. 
3I MIRI nda narengga mbenia; tàka na nyuna kanjupu ma-kawaha-mbuya hi 
lupa jàka nggamu mawunda manjala nda jia pamara-ananya welingu la 
huku-nanya. La nggiya nalaku ningu i MIRI lai nu natungu na làpuru; la ngia 
padili wihina, hama karumangu-ya na kumburu tana lai nu. 
4Na-pangàdu-nya na tehiku hi na pamihi-ya, mbuu ndàbada da luku, na-
panjàpu-ha da waida. Na Palindi Kàramilu dàngu da maràda rumba la 
Mbahàngu da-katukuru dàngu da-malaï ndàba da wàla ai la Limbanongu. 
5Da-kandàndaku da palindi la hanggana Nyuna; dàngu dalui ndàba da 
tandula. Wudaku jàka wànaka i MIRI, na-kanggauhaku na pinu tana, na pinu 
tana dàngu na mangia-nya da-kandàndaku. 
6Jàka nahàngga i MIRI nggamu ma-torungu? Nda ningu mapeku hinggilu-
nya na mbenina? Na-hanubuku-nya na hàngga-na na ma-kandulangu da-
karunggutu da watu hi kumburu tanaha la hanggana. 
7Nahàmu etina i MIRI, na-opangu banjaru-na jàka da-handuka, na-
manggangu tau ma-handera lai Nyuna. 
8Hama tuna iwa obungu ma-pakauta, na-pakabu-ha da muhuna. Da matoru 
mbeni pa-ndubaku-ya na-nàhaku wànja meti hi dambuta. 

9Nggàra biaya na pawuku-mu ka ndubaku-ya i MIRI jàka wàmu, jiangu-ma 
ba kaba watuya na pahangga-mu. Nda jia pa-nduangu-ana pa-himbalu 
kiringu-na hanggangu la muhu - muhuna. 
10Napa pahulu-kau hama tuna rembi màdu hama tuna rii madàka pa-
kalutungu. 
11Welingu lai nyumu, ha dumu Naniwa, mbàda ngonjaru-naka na haàtu 
mambinu wàngu pawuku akatu-na. Nawuku-ya la pa-ndubaku-ya i MIRI. 
12Ka panii-nanyaka i MIRI la tau Ihirailu, banjaru-na, “Jiapa-kai ka da-
kapingatu da tau Ahuru dàngu nadangu na dihada, ba tuna pa-pakabu-ha 
napa hi da-molungu. Ha dimi banjaru-nggu, mbàda pa-mayila-nggunggaika, 
tàka nda jia hili wunda-anggu-nyapa nuna. 
13Nàhu pahupu-nggunyaka na kawaha-na na Ahuru lai nyimi, dàngu kubota-
ya na nggili bàhi mahondu-kai,” wàna. 
14Yiana-yaka na botangu-na i MIRI rukuna na-banjaru Ahuru, “Nda ningua 
napa ana umbuku-da ka da-kahanga ma-pahilungu la banjaru-da. Da kahala 
hada marapu da maninja la uma marapu-da ku-pa-karunggutu-ha napa. 
Paloku haha-nggunya na pangia reti nduma tau Ahuru, ba nda ràka-ada 
paluri!” wàna. 
15Tàngaru-ya ba nàmunya nalii ningu la palindi - palindi na haàtu papalewa, 
mangàndi lii hàmu dàngu lii mànangu. Ha dimi banjaru Yahunda, mbabu-
nyawa na lodu bokulu-mi dàngu wotu hawa da papeka-mi lai Ala. Nda jia 
hili pareta-ana-nyapa tau akatu na tanami. Pa-pakabu ndàba-haka nyuda. 

Nahumu 2 

Na mberana na Naniwa 

1Ha dumu Naniwa, patingingu-wa! Nàmu-nyaka na mawuku-ya pa-
nyungguru kau! Dai-hawa da tindingu ngia pa-torungu! Hamata pahàmu-nja 
da ànda! Hawaritu-wa pa-pabera. 

(2Langatàka, napa na-pahàmu beliya i MIRI na pa-hamemu-wàna na Ihirailu, 
ka jia beliya hama tuna la handàka-na, ba ndedi naramba-nya paraï da 
muhuna.) 
3Da temingu muhu darara, tàka da paki ndihida hama wai riaha. Na muhu 
ma-panjàkapu ehingu-mana-nyaka. Hama epiha, da-kajilaku bàhi kareta-da. 
Da njarada da-kajeki ndàba. 
4Da-pairihungu, nalaku-da da kareta la ànda. Dapaya - yaulu la mambila. 
Hama hulu ma-kandulangu-ha ba itaha, da-talanjiru pa-mbangatungu hama 
kabàla-ha. 
5Pa-paaungu-ha da parawira palaku hanggangu; datu - tunjuru ba da-
karoruku. Ri - ringada ba da-hanggangu la kangeli paraingu, hi lu patinja-
nja da pa-tumburu wàngu. 
6Da ngaru wai mbuu ndàbada da luku da-habonga-ka, ka kanggupuku ndàba-
nanyaka na ihi uma hanganji! 
7Na maràmba kawini payàpa-yaka, da ata kawini da-kanjaïku dàngu da 
padudurungu, ngu - nguda hama tuna rawa, dàngu data - tambungu kuruda 
paraï pa-handuka. 
8Dawàngu pa-tanyumbalu da rayatu Naniwa ba dapalai, hama tuna wai 
maluhu la kamutu ma-tamburi. Ningu mawara, “Jiaka, jiaka!” na mawàna. 
Tàka nda ningua ma-mbuhangu pabeli. 
9Wàhi-hawa mbuu ndàbada da àmahu marara mabara-na! Dabundu 
làndangu da pawulu wàngu la paraingu yiana! 
10Nakabu-ka na Naniwa, na-malinggitu kahàna. Dahala da eti paraï pa-
mangàdatu. Da-malijangu dàngu da-kandàndaku da kambàku. Da-tawàla 
bara da matada mbuu ndàbada da tau. 
11Nggini-yaka nàhu na paraingu nuna? Na paraingu ba hama liangu-ya na 
ngia pa-pahibungu hinga? Ngia pawua-nja pangangu da ana hinga, ngia pa-
orangu hinga mini dàngu bai hinga, pangia ma-mambiru nduma da anada? 

12Àmangu lai nu na-njàkilu payàpa-na na hinga, hi nahira-ya nduma baina 
dàngu anana. Napinu-ya na hibuna wàngu kabu tolungu payàpa-na. 
13“Nyungga yia muhu-mungga,” wàna i MIRI Hupu Mambiha. “Kutunu 
pambuta-ha napa da kareta-mu. Napa da-hanggubalu la pa-hanjàlungu da 
panjuri-mu, dàngu kupiti-ha napa mbutada da pambàda pitimu welingu la 
tau hawiangu. Nda pahili rongu-ahapa napa da pakaruhi-da da papalewa-
mu,” wàna. 

Nahumu 3 

1Nai-a-ai yiana na paraingu mambinu wàngu kambàliku dàngu bungu wai 
ria; nambinu-nya malanja pa-rambangu jàka ndia pa-ribangu. 
2Ronguwa kaheuku iwi dàngu kanggeriku ndutungu, kangguruku njara 
mapalai dàngu kareta ma-tanggàjiru. 
3Da pamba li la njara da-kaluluku wàngu ànjaru-da, da hapanda re - rerida, 
dàngu da nimbu ji - jilada. Nda pataü padiha-ha da tau mameti, da metida 
dapabu - bundungu dawàngu pa-tunjuru wànja tau. 
4Na Naniwa pahunda pa-wuangu-ya padua-ka hukungu. Na manandangu-na 
pa-maratangungu-ya. Dangu banjaru pambàda palaku-na alimu, dàngu na-
pamanda-nja wàngu minangu kareuku-na. 
5Napanii i MIRI Hupu Mambiha, “Ha dumu Naniwa, ku-pamayila-kau napa! 
Ku-kalàba-ya na laümu la hangga ba - banjaru, hi daita-ya na pa-makia, 
wàmu. 
6Ku-palua-nggau lima hama malanja pa-mayitangu, ku-patàda-nggau ma-
marihaku; kutukau pa-imingu, wàngu. 
7Na wiliru na maita-kau hi napanii napa, ‘Na Naniwa tanyungguru watu 
ndàba-ayaka! Nggamu ma-handuka dànya nyuna? Nda ningua mawua-nya 
omba eti,’ ” wàna. 

8Ha dumu Naniwa, jia rihi hàmu-mukaka nyumu welingu la Tembi na parai 
puhu pareta Mehiru? Na Tembi la hingi luku-mbuya na maopa-nya beri 
hama kangeli. Tubangu, na Luku Nilu jiaya na tindingu ngia pa-torungu-na. 
9Na Tembi na-pareta-ya na Hundangu dàngu na Mehiru, dàngu nda ningu 
dirana na kawaha-na; na Limbia dàngu Putu jiaha da angu pakuhingu-na. 
10Jiapa-kai ba tuna, da ma-ngiangu la Tembi pa-dundilu-ha la ngia pa-
tanawangu. La mbuu ndàba kahanga ànda pa-pameti-ha da anada. Ba 
hapajia-ha da tau bokulu-da, patuu la nggili bàhiha hi pabe - berinja la 
hapajia-ha da ma-tanawa-nja. 
11Ha dumu Naniwa, umeti widimbu nyumu napa paraï pa-maüku. Napa 
nyumu upamukarungu-mbu kau mara welingu la mu - muhumu. 
12Mbuu ndàba da ngia pa-torungu-mu hama tuna pingi kapilitu-ha napa, ma-
kabàta wàngu wua marara-na. Jàka kàduku-nya nuna na pingi ai, napa da-
kambutuku da wuana la ngaru tau ma-mbuhangu panganya. 
13Da panjuri-mu da pa-maluputu tau kawiningu tàka na tanamu nda ana 
payatangu ndokuna, ba hangganya na muhu. Dakehi la epi da-kahoru pindu 
bokulu-mi. 
14Taku biawa wai ka rima hahangu wàngu, pa-namatu-nya na mandaina ba 
nggupulu-kau, dàngu pa-kapingatu-ha da tindingu-mu! Kali - lijakungu-wa 
kapihaku ka pandoi watu rara, dàngu pandoi hahaha padua da maluda! 
15Nggàra biaya na pawunda-mu, napa kahewa-ma-ana, nadu ba jiangu-ma 
bau meti la epi, jàka ndia uhanggubalu la pa-hànjalungu. Napa umolungu 
hama tuna ihi woka pa-pambuta kabala. Mbàda paworu kabalangu-muka 
nyumu. 
16Da tau danggangu-mu dalàpa-ha da dangu kandunu la awangu! Tàka nàhu 
da-molungu-ka, hama tuna kabala ma-wàlahu ruu kàpada hi da-hawurungu 
lundu munangu-da. 
17Ba hapajia-ha da tau bokulu-mu dàngu da maningu wai ngabangu hama 
kabàba kabala-ha ma-pa-hangindingu la kangeli la rehi maringu. Tàka ba 

nahunga-ka na lodu lu hawurungu-danyaka hi da munangu; nda haàtu-a 
mapinya jàka nggiha dalaku ningu. 
18Ha dumu hanganji Ahuru! Ba hapajia-ha da nggumbunuru-mu mbàda meti-
daka, tàka ba hapajia-ha da mbupati-mu katuda lundu nu-danyaka. Da 
rayatu-mu dapai - ihangu la ma-palindingu, dàngu nda haàtu-a ma-ngalangu 
pa-karia-nja la pabeli. 
19Na jàramu nda pa-ngalangu-a patunya muru, dàngu da manua-mu nda pa-
ngalangu-a pa-pahàmu-ha. Mbuu ndàba na tau marongu-ya na kabumu da-
kapokukungu lima paraï pambaha eti. Nadu mbuu ndàba na tau mbàda 
mayila-daka ruku akatu-mu na manda ningu dirana. 

Hambakuku 

Hambakuku 1 

1Yiana-ya na lii langu na pa-paloha-na i MIRI lai Wunangu Hambakuku. 
Na-pangodungu-na i Hambakuku rukuna na nda mola 

2Ou MIRI, lundu pirangu-mapa bàdi ba kuwara pakarai pa-ndulangu? 
Pirangu-mapa na tingimu-nggama dàngu na-pahàla-mu-nggama welingu la 
ma-pakapidihu? 
3Nggikina hiu màtangga pa-itangu akatu madira danguya? Nggiki hama 
torungu biamu paita-ya na papangga hili hiwina na matuna nu danguna? La 
nggi - nggini ningu pa-kabungu dàngu pa-janggilu, pahànggangu dàngu pa-
lumungu. 
4Na uku pa-pahalela-ya dàngu na mola ndedima pa-ndolaku-nya. Na tau 
akatu nalua-ya pangia pinungu la tau patutungu, hi panjingu-njànganya na 
mamola. 

Na hemana i MIRI 

5Ba tunaka nu napanii i MIRI la banjaru-na, “Hamata-ha da banjaru la 
winggiru-mu, napa ihangàtaru dàngu ihanganga. Nadu la rehimi nyimi ba 
ningu pawunda-nggu napa, na panda waimi jàka wàngu papeka bianggai. 
6Na banjaru Mbambilu mambana karaü etina napa ku-panjadi-ya banjaru 
ma-kawaha. Napa nyuda daluhu pa-jurungu welingu la tanada dàngu hi 
danjada-nya nggubulu-na na pinu tana la pa-roduku-nja da banjaru 
hawiangu. 
7La nggi - nggini da patumbu-ya na mangàdatu, wàngu ngànjangu-da da 
tulaku-ha mbuu ndàbada da uku hinggilu-na na-ma-patangangu la pambuha-
da nyuda. 
8Da njarada darihi mbangatu-pa welingu la mahangu kadutulu, dàngu darihi 
bohupa welingu la ahu rumba mamanjuu. Da pamba tanatara lii la njarana 
da pa-maingu welingu la tana mamarau; damaiha hama tuna ikitu matewa 
patewa-na. 

9Da tanatara-na da-kaluluku la pa-pajanggilu, mbuu ndàbada da tau nda - 
ndàndada jàka daita-ha ba nàmunja. Da pa-tanawa-da nda pataü-ha 
danguda. 
10Nyuda da paaka-nja da hanganji dàngu da rikinja da panggawi mangia dita. 
Nda da-wàrihu-aha nimbihu-da da tindingu, da-pabundu-nja tana hi dawàhi-
ha da tindingu. 
11Tàka hi hama mbangatu ngiluha ba dalu laku da tau nuda da ma-
marapungu àtalu wikida,” wàna. 

I Hambakuku nahili pangodungu lai MIRI 

12MIRI, welingu la handàka-manaka ba Alakau Nyumu. Nyumu jiakau 
Alanggu ma-matua dàngu ma-palupangu. MIRI, Alanggu dàngu maopa-ngga, 
upindiya na banjaru Mbambilu dàngu hiu parihi taluya ka huku-nggama 
nyuma. 
13Tàka nggiki hamana hiu torungu bia paita-ha da tau akatu da mambana 
etida nuda? Ka nda ma-kanjupu matua-akau làti la pa-tàngaru-ya na akatu? 
Ka nda nalabu-a na etimu paita-ya na manda mola? Ba tuna, ka nggikina hi 
pàdi wàmu bia ba na-pahadànjalu-ya tau katadaku na tau manundu? 
14Ka nggikina hiu tàngaru-ya na tau beri hama iyangu la tehiku dàngu beri 
mabei manda ningu liku uruda? 
15Na banjaru Mbambilu nayàpa wànja mangela da tau, beri hama tuna 
iyangu-ha nyuda. Hàlaka da tau nuda hi ruruhu wànja jala tàka na banjaru 
Mbambilu mbaha eti paku-adanya nu la ngalangu-da. 
16La malamiri-na da-marubuku-nya nuna na jala dàngu hi dawotu-nya 
kameti maraku, nadu ba wànya na jala nuna-duka hi mbàda ngalangu-da 
pangangu mabundu làndangu tàka hi da-mbokaru. 
17Nggiki hamana hi pa-nutakungu pàku-adanya pa-binjiru hapanda dàngu 
pa-pameti-ha da banjaru wàngu nda pa-aïnguda? 

Hambakuku 2 

Na hemana i MIRI lai Hambakuku 

1Ka kuhei la lewatu ngia pakuki-nggu wàngguka, dàngu ka kunedi-nya jàka 
nggàraya na papanii-nangga i MIRI, dàngu jàka nggikina wàna nahema-
nanya na pangodungu-nggu. 
2Tuna nu nahema-nangga i MIRI, “Huratu paloha-nyawa la kapipi tana 
wurungu, jàka nggàraya na papanii-nggunggau nyumu, kapeku mudana ba 
mbahaya. 
3Ndàtaya nuna, nadu ba ndedi rehi-ananya nàhu. Na nyuna na rehi nuna lu 
tàka-ama-naka, dàngu jàka nggàraya nu na papanii-nggunggau nyumu 
jiangu-ma napa nanjadi. Jiapa-kai ka hama tuna mamandai-ya, na nyuna 
patiangu bia! Na rehi nuna jiangu-ma natàka dàngu nda jia panedi-anyapa. 
4Dàngu namuya: Ba nda na-malundungu-a na tau akatu, tàka na tau na 
mawànya na pawuku-na i Ala napa na luri ruku tuturu-na lai Ala,” 
wànangga. 

Na ràtungu nduma tau akatu 

5Na pawulu wàngu nakàli panyonga tau. Na tau ma-malumbangu na-abungu 
dàngu nda nangudu na etina. Hama tuna na meti, tuumbuna nyuna ba nda 
napeka dirana, da-pandutu - pandutungu da banjaru ba na-njàkapu-ha. 
6Tàka mbuu ndàbada da pa-roduku-na da-payudi dàngu da-paaka-nya. Napa 
dapanii, “Nanggàna-kau ràtungu bau pa-uhingu malanja nda mangumu! 
Nggi tuu-manapa mandaina bau pawulu-ya na wikimu wàngu hàni-muha da 
tau ma-parutangu lai nyumu pa-mbayaru-ha da wutangu-da?” wàna. 
7Tàka dàngu nda pàda-munya, nyumu mambàda rodukungu tau hawiangu, 
napa uparutangu-mbu dàngu pahàni-kau la pa-pambayaru-ha da anada. 
Napa damai da muhumu hi da-pamangàdatu-kau. Napa nyuda damai 
paramba-nja da pawulu-mu! 
8Nyumu mbàda danguka banjaru paramba-mu, tàka na nyuna da banjaru da 
ma-mangalangu pa-hinggilu, napa da rambanggau nyumu, rukuna na 
pambàda wundamu bau pameti tau, dàngu rukuna na mbana etimu 
hàngganja da tana, da paraingu dàngu da ma-mandapu-nja. 

9Nanggàna-kau ràtungu! Nyumu upawulu-ya na kuru umamu wàngu utumu 
da pangala-mu wàngu mbana etimu, ka na mambiru meha na umamu dàngu 
ka na-hinggilu welingu la handuka dàngu la tàparu. 
10Tàka na pa-kakangu-mu nuna pa-makia-ma-amunya na kuru umamu. Bau 
rambangu banjaru dangu, parunggi-munya wikimu. 
11Jiapa da watu la kangeli dawa - wara paràtu-nggau nyumu, dàngu da 
kambaniru uma da-pawolaku-nya na wara nuna. 
12Nanggàna-kau ràtungu! Nyumu mutura paraingu la lata akatu dàngu hiu 
pahada-nya wàngu pameti-mu tau. 
13Nda ningua linguna ba dira pa-mukarungu-ha da banjaru pa-roduku-mu, 
dàngu mbuu ndàba da pa-pahada-da dakehi pa-mbutangu la epi. Mbuu 
ndàbada nuda pawuku-na i MIRI Hupu Mambiha-ya. 
14Tàka na nyuna hama tuna na tehiku ba nambinu-nya wai, tuna numbu 
napa na pinu tana ba nambinu-nya papingu wàngu rukuna i MIRI dàngu na 
kawaha-na. 
15Nanggàna-kau ràtungu! Bau pawawa-ha dàngu upamakia-ha da lihi 
umamu; upawiti-nya hi kiri mbembatu - mbembatu-da hama tuna tau 
maüku. 
16Nàhu tàka-nanyaka na rehimu ka pa-makia-kau, dàngu nda jia-aya ka 
tembikau. Na patembi wàngukau na-pambeli-ya la pangia wawa wàngu. 
Napa nahàni-kau i MIRI pa-ngunungu la kaba wai ma-paihingu hukungu 
ndumamu nyumu. Napa unungu lundu maüku-mu dàngu hi mbembatu - 
mbembatu-mu. 
17Nyumu upunggu ai la Limbanongu, tàka nàhu nyumu wikika papunggu. 
Nyumu upameti-ha da bandana, tàka nàhu da banda da pa-mangàdatu-kau 
nyumu. Mbuu ndàbada nuda da njadi rukuna na pameti-mu tau dàngu na 
mbana eti pambàda wundamu hanggangu la ta - tana, la parai - paraingu 
dàngu da ma-mandapu-nja. 

18-19Nanggàna-kau ràtungu! Nyumu mupanii dànya na kadipu ai, “Hadangu-
wa!” ba wàmu, jàka ndia na hau watu bokulu, “Kidiwa!” ba wàmu. Na-
ngalangu na hau kahala hada patiki-nggau ngga - nggàra? Talànga wanguna 
pa-padambakungu àmahu marara dàngu mabara-ya nu na kahala hada, tàka 
nda ningua lurina. Nggàra linguna nuna na kahala hada marapu? Nyuna pa-
pandoi tau-aya. Na pangala-mu welingu lai nyuna, mbulungu ma-kambàliku 
ju - jua-ma-aya. Na ma-pandoi-ya na marapu kahewa-ma-ana na pawaina la 
ruku limana, na manda pingu pa-kareuku, wàna. 
20I MIRI ninya la Umana na ma-matua; màtawa mbuu ndàba na tau la pinu 
tana ka pàdi wàda la hanggana Nyuna. 

Hambakuku 3 

Na hamayangu-na i Hambakuku 

1Yiana-ya na hamayangu-na i Wunangu Hambakuku: 
2Ou MIRI, kurongu-ya ruku na pawunda-mu, na orangu pa-karàda na-
hulungu la etinggu. Màla àruki na pawunda ma-bokulu nuna kau hili belinya 
handàkangu-ki la rehima nyuma nàhu. Jiapa ka nambana na etimu namu bia 
kama làti. 
3Nyumu Ala Mahupu Matua mamai welingu la Temàngu, upamaingu 
welingu la ma-palindingu la Paràngu. Na awangu na-lumburu-nya bokulu 
dàngu mbihamu; na pinu tana nambinu-nya wotungu ndumamu Nyumu. 
4Upamaingu dàngu hambila ma-handaraku, welingu la limamu naluhu na 
harii ma-hanggilangu, lai nuya ukawini-nya na kawaha-mu. 
5Uparàha-nya na kanyaki pa-mangilu-nggau, tàka na meti hi nandàki-kau. 
6Jàkau pànjangu, nda - ndàndana na pinu tana; jàkau tàngaru da-
kanggupuku da banjaru. Da palindi weli nungu da tanyàbaru; da tandula 
weli ndaingu dawawa hi da kendaru, la tandula nuda-duka unjàlapu Nyumu 
la rehi la handàka-na. 

7Kuita-ha da rayatu la Kuhàngu ba da-mangàdatu, dàngu da tau Mindiangu 
ba da-kandàndaku. 
8Ou MIRI, rukuna na tehiku ihu Nyumu hi nahei na ma-karaü? Jiaha da luku 
ihu ma-pawitingu hiu mbeni? Ukaliti karumangu beri njara dàngu kareta 
pabera, nu bau wuanya talu na banjaru-mu. 
9Na tandai panamu mbàda hawaritu-munyaka, na ana panamu bahingu-
mananya la papuli-nya. Hàla hiu bikaya na pinu tana hi danjadi da luku. 
10Ba itakau Nyumu da-yoyangu da palindi welingu la awangu hama tuna pa-
hanubuku-ya ba napuru na urangu. Na wai la unu tana na-kawoku na talia-
na, da ngalingu-na dahanggu - ngguluru hi da-kawunggaru. 
11Na handaraku-da da ana panamu da-talanjiru pa-mbangatungu, na 
nimbumu na-kajilaku ba bi - bilana, ka pànjangu-nanyaka na mata lodu 
dàngu na wulangu la pangia-na. 
12Dàngu hulungu-na na ma-karaü unjadanya na pinu tana; da banjaru utaro 
- rohaku-ha dàngu mbana etimu. 
13Nyumu ulaku hanggangu, pa-pahàla-ya na banjaru-mu dàngu pa-pamara-
ya na hanganji paleha-mu. Upunggilu panjoru-ya na liku uru tau akatu, 
uwari pambuta-ha mbuu ndàba da makiku-nya. 
14Da ana panamu dalumbu làpahu-nya na ngora pamba muhu ba damai da 
tanatara-na ba hama mbàngatu làpuru-ha, ka paiha pa-tanyala-nggama. 
Nyuda dariki mbàha eti hama tuna tau ma-kapidihu kangunduhungu tau 
manda toma lurina. 
15Wàngu njaramu ukali - lijaku-nya na tehiku lerangu hi lundu na wura bara 
na waina. 
16Ba ronguya nuna na-bàrangu na etinggu dàngu ra - ràngguna na tàda 
ngarunggu. Ku-haluputu nda ningua kalotu-nggu, da tunjuru da wihinggu, la 
nggini bia ba kulaku ningu. Napa kunedi mambiru-nya na hukungu-na i Ala 
la ngara ma-pakalulu-kungu. 

17Jiapa ka nda ningu wuada da pingi kapilitu dàngu nda ningu angguru-da 
da pingi angguru, jiapa ka nda dadiki da wua haitungu dàngu da ihi woka 
uhu nggàndumu da-pahala eti, jiapa-kai ka dameti ndàba da mbimbi dàngu 
da oka banda nda ningu ihida, 
18napa ku-hawola mànuma duku, ba Nyumudu MIRI Ala ma-pamàna-ngga. 
19Nyumu uwuangga àtalu hama tuna wihi ruha, bau pa-kapànduku-ha da 
wihinggu. Nyumu malonda-ka ka ku-mambiru ba kulaku la ma-palindingu. 

Hapanya 

Hapanya 1 

1I Hapanya anana i Kuhiya. Na ndalaru dedina weli wawangu hu dita tuna 
nu, Kuhi, Nggandalia, Amanjia dàngu Hanganji Hihikia. Yiana-ya na lii 
languna i MIRI lai Hapanya la rehi pareta-nanya na Yahunda paraïna i 
Hanganji Yuhia anana i Amungu. 

Na lodu patandangu-na ngera i MIRI 

2Napanii i MIRI, “Napa ku-pamolu-nya mbuu ndàba-naka na maninya la pinu 
tana: 
3mbuu ndàba na tau dàngu banda jia ndàbaha da ma-hawurungu dàngu da 
iyangu. Na tau akatu ku-pamànji-ya napa. Napa ku-patàlaru-ya mbutana na 
banjaru tau pinu tana, nda haàtu-a pa-pahia-nggu paluri. Nyungga yia, MIRI, 
mambàda panii, wàna. 
4Napa kuhuku-nya na ma-ngiangu la Yeruhali dàngu nggubulu-na na 
Yahunda. Da mani-njapa la ngera lumungu Mbaàlu ku-pamolu-nja napa 
welingu la pangia - pangia lai nu. Da ratu da malumu-nya na Mbaàlu pa-
maromba halawàlangu-mahaka napa. 
5Napa kuwari pambuta-ya nggamu biaya na mahei la toku ndidungu pa-
marubukungu mata lodu, wulangu dàngu kandunu. Napa ku-pamolu-mbunja 
da malumu-ngga dàngu da ma-harangu pa-tuturu lai Nyungga, tàka hara wa-
mbudanya na tamu marapu Milikumu. 
6Napa ku-patàlaru-ha da manda mai lai Nyungga jàka ndia da manda karai 
ka kulonda-ha dàngu da mambàda dunjaku-ngga tàka hi nda dahili 
mbuhangu patundu-ngga Nyungga,” wàna. 
7Mareni-nanyaka na Loduna i MIRI, napa na-paluangu limana i Ala la lodu 
nuna; jia ba tuna, kandiiwa la hanggana. Ehingu-nanyaka padua i MIRI pa-
hambàli-ya na banjaru-na hama tuna kameti maraku dàngu mbàda dunda-
nanjaka da muhu Yahunda. 

8“Nu la lodu hambàli,” napanii i MIRI, “Napa kuhuku-nja ba hapajia-ha da 
tau bokulu, ba hapajia-ha da ana hanganji, dàngu mbuu ndàba na ma-
kikungu kangguti-kalaratu tau hangàdangu. 
9Napa kuhuku-nja da tau da ma-lumungu hama tuna tau manda tandaka 
Nyungga, dàngu da ma-manganga pa-kariangu da ma-pameti tau ka pinu 
wànya malanja pa-rambangu na umana na pa-tangara-da,” wàna. 
10“La lodu nuna,” napanii i MIRI, “napa parongu mahii la Pindu Bokulu 
Iyangu. Napa parongu-mbu padudurungu welingu la kotaku bidi, dàngu 
lingu tanyungguru nda najaru nalàngi napa welingu la tandula - tandula. 
11Padudurungu-wa dàngu hiiwa jàkai ronguha nuda, ha dimi ma-ngiangu la 
mbara wawa paraingu, nadu ba mbàda pameti-haka mbuu ndàba da tau 
danggangu dàngu da tau mawua parutangu àmahu! 
12Napa la rehi nu kupiti hulu, hi ku-kanihiku-ya na paraingu Yeruhali. Napa 
kuhuku-nja da mangia-nya da manda kawelangu dàngu da ma-hamemungu 
wikida, dàngu da ma-pangàdangu la etida ba ndedima Nyungga yia MIRI, 
ku-paluangu limanggu tungu nu tungu ni. 
13Napa pawàhi-ha da pawulu-da hi pakabu-ha da umada. Napa dawulu uma, 
tàka nda dangia-anya. Napa dapoka woka angguru tàka nda daunu-anya na 
wai angguru-na,” wàna. 
14Mareni-nanyaka na lodu pa-tandangu-na ngera i MIRI, tubangu, mareni 
halawàla-mana-nyaka, jiapa lu tàka-ama-nanyaka. Na lodu nu nambinu 
wàngu harui rara, hi lupa la - lada-mbuda napa da panjuri ma-kanjupu 
kaborangu paraï pambota monungu! 
15Na lodu nu lodu mbeniya, lodu kalutu dàngu handuka-ya, lodu 
tanyungguru dàngu pa-kabungu-ya, lodu kapàtangu dàngu la maruya, lodu 
panggumungu dàngu pahambongungu-ya. 
16Lundu njàpuna na lodu nuna ba rongu lingu taropitu dàngu wara pa-
hànjalungu-da da mini mbeni hanggangu da ma-kaluluku-nja da paraingu 
maningu tindingu-da dàngu maningu lewatu - lewatu janggada. 

17Napanii i MIRI, “Napa ku-patàka-nya tàparu dangu na banjaru tau pinu 
tana, hi lupa dàmaku - dàmaku-da napa hama tuna tau mapoki. Mbàda njala-
daka lai Nyungga, tàka nàhu hama tuna wai paràba-ya na riada, tàka da 
metida da-mbubuku la pinu tana,” wàna. 
18Nu la lodu na ma-mbàringu na pa-itangu-ya napa na mbenina i MIRI, mbuu 
ndàba da àmahu marara mabara-da nda da-ngalangu-a pa-pamara-ha nyuda. 
Napa nakabu na-karunggutu nggubulu-na na pinu tana ba natunu-ya paraï 
epi hànggana Nyuna. Wàngu harabàndangu napa ba na-butuhu-ya na lurina 
mbuu ndàba na maluri-ka la pinu tana yiana. 

Hapanya 2 

Na kamahingu ka dunjakungu njala 

1Ha dimi banjaru manda pingu pa-makia, pàdangu-wa wikimi 
2ba ndedipa imalaï dàngu ipamàdu wàla aingu! Pinyawa ba ndedipa natàka 
na lodu hànggana i MIRI, hi nanggàna-kai hàngga mbàringu-na i MIRI na 
makandu - ndulangu. 
3Beliwa lai MIRI, ha dimi mbuu ndàbami tau ma-karàda eti la tana yiana, 
dàngu mbuu ndàbami tau manunju-ha da hupu liina. Pa-luangu-wa lima 
nunjuya na pambuha-na i MIRI dàngu pa-wawangu-wa wikimi la hanggana. 
Nda tapinya hi imara bia napa welingu la hukungu la lodu pawuwa-nanya i 
MIRI na hànggana. 

Na ràtungu ndumada da banjaru la winggiru-na na Ihirailu 

4Nda haàtu-a napa pa-pamara la parai Nggaha. Na-malinggitu napa na 
Àhakelungu ba nda ningu mangia-nya. Pawàngga-ha napa da ma-ngiangu la 
Àndutu ba kaluluku harabànda-nja la lodu rarana tàka pa-ràhangu-ha pa-
yilangu welingu la paraida da ma-ngiangu la Ekurungu. 
5Nanggàna-kai ràtungu, ha dimi tau Pilitingu, banjaru ma-ngiangu la hi - 
hingina na tehiku. Mbàda kawuku-nanyaka i MIRI na-hukungu ndumami 
nyimi. Napa na-patàlaru-kai, nda haàtu-a mapeka welingu lai nyimi. 

6Na tana ngabami la lihi tehiku nanjadi-ya maràda rumba; da kàmbungu 
mini pawangu dàngu da oka mbimbi pawulu lai nuha. 
7Da ma-ngalangu paluhu welingu da ma-ngiangu la Yahunda, da-mandapu-
nya napa nuna na tana ngabami. Napa da-pawangu bandada la tana nuna, 
tàka la rudungu da-katuda la u - uma tau Àhakelungu. Nadu napa i MIRI, na 
Alada naopa belinja dàngu na-pambokaru beliha. 
8Napanii i MIRI Hupu Mambiha, “Mbàda rongu-ngguhaka ba da-pawawa 
dàngu ba da-paaka-nya na banjaru-nggu paraï banjaru Muapu dàngu 
Amungu. Dapanii abungu ba wàhi-danya napa na tana banjaru-nggu. 
9Parongu-na na wikinggu ba maluri-ka, Alana na banjaru Ihirailu, napa 
kuwari pambuta-ya na Muapu dàngu na Amungu hama tuna na Hondumu 
dàngu na Nggomora. Napa dambinu-nja humuru mehi nuda da paraingu 
dàngu tanyungguru watu ma-palupangu ma-pawuku rumba dàngu ma-
pajemingu. Da pa-manjabii welingu la banjaru-nggu da mamara napa 
daramba-nja da mangia-nja, hi dawàhi-ha da tanada,” wàna. 
10Tuna nuduka napa ba hukunya na Muapu dàngu na Amungu ruku 
ngànjangu dàngu abungu-da, dàngu ba mbàda pawawa-mbuda-nyaka na 
banjaru-na i MIRI Hupu Mambiha. 
11Napa i MIRI na-pamangàdatu-ha. Napa na-pakabu-ha da marapu - marapu 
la pinu tana. Hàla hi dalumu-nya napa i MIRI paraï mbuu ndàba na banjaru, 
nimbihu-da la tana wikida. 
12Napa na-panggàna-mbunja hukungu meti da ma-ngiangu la Hundangu 
paraïna i MIRI. 
13Hàlaka nu wàngu-nanyaka napa kawaha-na i MIRI la pa-pakabu-ya na 
Ahuru. Napa na-pamalinggitu-ya dàngu panjadi-ya maràda telangu katukuru 
na paraingu Naniwa. 
14Lai nuha napa da-tanggilungu dàngu da-hangahu ningu da kabàba banda 
dàngu mbuu ndàba da ngara bandaka. Da wàngi datuu hibuda napa la 
tanyungguru watu nuda hi kia - kiada welingu la katonga - katonga. Napa 

ngga - nggaa-da da nggangga welingu la patenga - patenga pindu. Da ai 
kajiuda da uma la paraingu nuna dambuta napa pa-pukalu-ha. 
15Nuna-duyaka napa na matàka-nya nuna na paraingu na mambaha eti riki 
mata dàngu na makaka-ya la wikina ba mambiru hàmu-danya. Dakaka-ya 
paraï da mangia-nya ba jiaya na paraingu-da nyuda-maka na paraingu 
marihi halawàla pa-bokulu la pinu tana. Ai, kanjupu malinggitu-ya la ngaba 
lai nu, nda ningua mangia-nya hinggilu-da da banda omangu da ma-
pahibungu lai nu! Nimbihu-na na tau na mali ningu la paraingu nuna da-
katàtaku dàngu da-haringgingu da hamangu-da. 

Hapanya 3 

Ba hukunya dàngu ba pamara-ya la Yeruhali 

1Màtawa ka nanggàna-ya harangu la Yeruhali na paraingu iraku na ma-
mbuhangu pa-patula ngganggangu lai MIRI dàngu na ma-kapidihu wiki-naha 
da mangia-nya! 
2Nai-a-ai na paraingu na manda kataku-ya na lii panamu welingu lai MIRI, 
dàngu na manda wàrihu-mbuha da kanyàngi-na, na manda pa-jàmangu ura 
lai MIRI, dàngu nda nakarai pa-ndulangu lai Nyuna! 
3Da tau bokulu-na na paraingu nuna hama hinga ma-kanggaüku-ha. Da 
hakimu-na hama ahu rumba rimbangu-ha; kanjupu malumbangu-ha, hi nda 
hapungu-mbu rii kawudu pabida nduma haromu. 
4Da wunangu-da nda da-paweli etingu dàngu nda pamonu-anja; ba hapajia-
ha da ratu da-pairaku-ya jàka nggàraya na pa-pahinggilu ndumana i MIRI 
dàngu da-kabeli puhaha da Ukuna i MIRI ba da-kehangu utu nduma wikida. 
5Na nyuna ni-manyapa i MIRI la paraingu nuna; nawunda mànuma duna ma-
padeningu dàngu ndedima manjala. Nimbihu mbaru jiangu-ma nawua-nya 
mamola na banjaru-na. Ba tuna, na tau na manda pinya na mamola la 
paraingu nuna pa-daingu bia-nanya pawunda akatu dàngu nda pinguna pa-
makia wàngu. 

6Napanii i MIRI, “Mbàda pa-molungu-ngguka banjaru dangu; ku-pakabu-ha 
da paraingu-da, dàngu kutuha watu tanyungguru da kangeli dàngu da 
lewatu-da. Da-malinggitu da paraingu-da ba nda ningu mangia-nja dàngu da-
kahàna da àndada. 
7‘Jiangu-maka nàhu datembi-ka banjaru-nggu hi da-wàrihu-ha da kanyàngi-
nggu. Jiangu-maka ba danamu-ha da papekangu pawua-nggunya,’ wànggu 
bia la etinggu. Tàka na ma-lohangu, rihi parukangu-daipa pawunda akatu 
welingu la mangilu-na. 
8Na nyuna pananjarungu! Patia bianya na lodu bànduku-nggu ba ku-pakàla. 
Ba mbàda bota-nggunyaka la pa-pauhi-nja da banjaru dàngu da pa-hanganji, 
ka pabuku-nja hàngganggu. Nggubulu na pinu tana napa na-pambuta-ya epi 
hàngganggu. 
9Na nyuna tiangu taï ku-panjilu-nja da etida nyuda da banjaru, hi Nyungga-
a pa-hamaya-da, nda la kamàla ala-a. Mbuu ndàbada nuda da banjaru napa 
da-karàdaku ndàbangga Nyungga. 
10Jiapa welingu la mamarau la Hundangu, nu na banjaru-nggu na ma-
paihangu napa damai hi da-wotungga Nyungga kameti maraku. 
11La rehi nu, ha dimi banjaru-nggu, nda nggàra-ayapa la pa-makia rukuna ba 
mbàda patula ngganggangu-mi lai Nyungga. Napa kuwàngga-ya nimbihu-na 
na tau na ma-ngànjangu dàngu na ma-abungu, tàka nyimi ndai hili patula 
ngganggangu-apa lai Nyungga la tandula matua-nggu. 
12Napa kumàta-nya ka na-padaingu lai nu na hau banjaru na ma-karàda 
etina, mamonu-nya na pa-ndulangu-ma-anggu. Peku-mana ka da-ndàdiku lai 
nu. 
13Da pa-manjabii da tau Ihirailu da mani-injapa, nda dahili wunda-apa ma-
akatu ka lai nggamuya-kadu; nda dahili kambàliku-apa dàngu nda da-
palapingu-mbupa. Napa da-mbokaru dàngu dapeku hàmu, dàngu nda 
nggamu-apa pa-mangàdatu-da,” wàna. 

Na wiliku mbaha eti 

14Ha dimi Ihirailu, miludu mi-kayaka-wa! Ha dumu Yeruhali, hawola weli 
etingu-wa! 
15Ba pànjangu-nanyaka i MIRI pahuku-nggai nyimi; mbàda wàngga-nahaka 
da muhumi. Naopa-nggai na MIRI wikimi, na Hanganji Ihirailu. Nàhu nda 
nggàra-apa la pa-mangàdatu. 
16Napa natoma na rehina ba dapanii ngeru da tau, “Ha dumu Yeruhali, àmbu 
mangàdatu dàngu àmbu namàli na etimu. 
17Naopa-nggai paraïna i MIRI na Alami na marihi talu. Ruku kawaha-na 
Nyuna tàka hi italu. Na-hawola dàngu nambaha eti i MIRI rukumi nyimi, la 
pa-namungu-na nawua-nggai luri bidi. 
18Rukumi nyimi, naludu mbaha eti hama tuna tau na ma-talànga remi,” 
wàna. Napanii i MIRI, “Na ura mila na mabahi-nggai ku-payila-nya. Na ngia 
wawami mbàda podahu-nggunyaka. 
19Napa natàka na rehina ba ku-pakabu-ha da ma-kapidihu-kai, dàngu ba ku-
pahàla ma-kanjiku; mbutada da ma-tanawangu dabeli ba kulonda-ha. Na 
ngia wawada ku-panjilu-nya hi tembiha; la nggi-yakadu, jiapa ka la nggubulu 
pinu tana, pa-pabokulu dàngu pa-wotungu-maha napa. 
20Napa natàka na rehina, kulonda pabeli-nja da mangia-nggau da ma-i-ihada. 
Ku-pawiti-nya kai kawulangu la nggubulu pinu tana, dàngu na mbokaru-mi 
ku-pabeli-nya napa,” wàna. i MIRI mambàda panii. 

Hanggai 

Hanggai 1 

Na hupu liina i MIRI ka pahada belinya na Umana i MIRI 

1La padàmbu wàna na ndaungu pareta-na i Hanganji Ndariu la Perihia, la 
tànggalu hau la wulangu panomu wàna, napanii i MIRI la ngaruna i 
Wunangu Hanggai. Nuna na lii languna i MIRI pa-patàkangu lai 
Herumbambilu-ya na anana i Halatialu, na nggumbunuru Yahunda, dàngu 
lai Ratu Bokulu Yuhua anana i Yuhandàku. 
2I MIRI Hupu Mambiha napanii-nya i Hanggai, “Napanii yiana na banjaru, 
ba ndedi jia-aya na rehina ka pahada belinya na Umanggu,” wànanya. 
3Tunaka nu wàngu ngaruna i Wunangu Hanggai, napanii i MIRI la banjaru-
na, 
4“Ha dimi banjaru-nggu, rehi-nanyaka ndumami nyimi pa-ngiangu la uma 
ma-kapingatu kapànduku, tàka na Umanggu hi jia bia-yapa ba pabundu watu 
tanyungguru-ya? 
5Kamangu nu, kai pangàda-nya na ngerami! 
6Nyimi ihàbaru padangu wini, jiapa-kai ba tuna, hakudu-a pangalami. Ningu 
pangangu-mi, tàka nda natoma-a kai mbihu. Ningu angguru-mi, tàka nda 
natoma-a ka naliya na etimi. Ningu pakimi, tàka nda natoma-a kai mamitu. 
Dàngu da wunda da pangala-da da tau mangangu ngganji lodu nda datoma-
a pa-panua wànja da lurida. 
7Ndai pàda-anya dimi, nggikina hi tuna nu? 
8Nàhu kandekalu-wa la tandula papiti ai, kai pahada-nya na Umanggu; ka 
nahàmu na etinggu, dàngu ka marubuku-ngga hama tuna na pawàngu-ma 
duna. Kamangu-ma nu, kai pangàda-nya na ngerami! 
9Nyimi imonungu pangala padangu ihi paraï-mi, tàka da pangala-mi ana 
hakudu-ma-ada; ibeli ngàndiha, tàka nu da ihi paraï-mi kuhapui-ha hi 
danjàpu ba nangàndi-ha ngilu. Ka nggikina hi tunggu nu? Na hemana: 

Rukuna ba tanyungguru watu-yapa na Umanggu, tàka nyimi mbuu ndàbami 
pa-ringgitungu pàku-aminya pawulu umami nimbihu-mi. 
10Nuna-duyaka na ma-pawitingu hi nda napuru ndoku na urangu, hi nda 
peku tumbuda da pa-tondungu. 
11Mbàda patàka-nggunyaka pamàdu wàngu na tana dàngu da tandula, da 
woka dàngu da woka angguru hamangui da woka haitungu, dàngu da ngara 
matumbu-ka la tana yiana, dàngumbu la tau dàngu la banda hamanai la 
mbuu ndàba da ngara patondu-mika,” wàna. 

Na banjaru Ihirailu na-panamatungu la hupu liina i MIRI 

12Tunaka nu i Herumbambilu dàngu i Yuhua hamanai nggubulu-na na 
banjaru Ihirailu da mambàda beli welingu la tanawangu la Mbambilu, 
danunju-ya na kareuku-na i Hanggai, na papalewa-na i MIRI. Dawunda-ya 
jàka nggàraya na hupu liina i MIRI lai nyuda paraï pa-mangàdatu-nya i MIRI. 
13Tàka i Hanggai na-patàka-nya na lii languna i MIRI la rayatu, ba mbàda 
njanji-nanya paraïna i MIRI paopa-nja nyuda. 
14Tuna nuka i MIRI ba najuju-ya na etina i Nggumbunuru Herumbambilu, i 
Ratu Bokulu Yuhua dàngu mbuu ndàba da mambàda beli welingu la 
tanawangu, ka daràma nyuda mbuu ndàbada pa-pahada-nya na Umana i 
MIRI Hupu Mambiha, na Alada. 
15Nyuda da-pakiringu paràma la tànggalu dua kambulu patu, wulangu nomu 
la padàmbu wàna na ndaungu pareta-na i Hanganji Ndariu. 

Hanggai 2 

Na mangarangu-na na Umana i MIRI na mabidi 

1La tànggalu dua kambulu hau, wulangu pihu la ndaungu nuna, nahili panii 
i MIRI la ngaruna i Wunangu Hanggai. 
2I MIRI na-paràha-nya i Hanggai papanii-nya i Nggumbunuru 
Herumbambilu, i Ratu Bokulu Yuhua, hamangui na rayatu, ka patàka-nya na 
lii langu yiana, 

3“Ningu la hongami nyimi manamu-yapa jàka nggi tuna mangarangu-na 
yiana na Umanggu àmangu? Tàka nàhu nggikina na hadana, wàmi? Nda ana 
palii eti ndoku-ana? wàngguka. 
4Na nyuna, àmbu jia mbota monungu dimi, ha nyimi nggubulu-mi! Pangala 
bianya na paràma, ba pa-dàingu ndula-manggunggai. 
5Bai luhu welingu la Mehiru, mbàda njanji-manggu-nyaka la paopa-nggai 
nyimi. Tàka nàhu opa-manggu-nggaipa nyimi. Ba tuna, àmbu nggàradu pa-
mangàdatu-mi. 
6La rehi na ma-dànggitu napa kuyoya-nya na awangu dàngu na tana, na mara 
dàngu na tehiku. 
7Napa ku-pakanggupuku-ya mbuu ndàba na banjaru, tàka da banda da 
malanja-da hi ngàndiha yiahu, hi lupangu na-hulungu na Umanggu wàngu 
pawulu-da nyuda. 
8Mbuu ndàbada da àmahu marara mabara la pinu tana yiana mangunggu 
Nyungga-maha. 
9Na Umanggu na mabidi, narihi mangarangu-pa napa welingu la ma-
wungangu, dàngu lai nu napa kuwua-nya peku dàngu luri mbokaru na 
banjaru-nggu,” wàna. I MIRI Hupu Mambiha-ma na mambàda panii, wàna. 

I Wunangu Hanggai na-pahama dànja da ratu 

10La tànggalu dua kambulu patu, wulangu hiwa, la padàmbu wàna na 
ndaungu pareta-na i Hanganji Ndariu, nahili panii i MIRI Hupu Mambiha lai 
Hanggai, 
11“Karai-yawa na botangu-da da ratu rukuna na lii yiana: 
12Ngera hama tuna jàka ningu haàtu mapiti ha-kadipu tolungu welingu la 
kameti pawotu lai MIRI, hi nangàndi-ya la làpitu kalembi malaina ba nabeli-
ya, hàlaka nu wàngu kalembi nuna na-jonggaru roti jàka ndia pa-manahu 
hangia-kai, jàka ndia angguru, jàka ndia mina haitungu, jàka ndia ngga - 
nggàra pangangu bia, da-matua-mbuka ihu napa nuda mbuu ndàbada?” 

wàmu wànanya. Ba na-patàka-nyaka na pa-àrangu nuna i Hanggai, dahema 
da ratu, “Ndia-a,” wàda. 
13Tunaka nu nahili pa-àrangu i Hanggai, “Ngera hama tuna jàka ningu haàtu 
ma-iraku rukuna ba na-jonggaru mameti, hàlaka nu hi na-jonggaru hangia 
welingu la pangangu nuda, na-iraku-mbuka ihu nuna na pangangu?” 
wànanja. Dahema da ratu, “Jia, ka tu-manaka-duna!” wàda. 
14Hàla hi nahili panii i Hanggai, “Na kalaratu nuna nanggàna-mbuya na 
banjaru Ihirailu la tana yiana dàngu mbuu ndàba da ihi paraï-da. Ba tuna, 
nggàra biaya na pawotu-da la ngia pawotu maraku-yiana jiangu-ma na-iraku, 
wàna i MIRI,” wànanja. 

I MIRI nanjanji-ya na kanyuru-na 

15Napanii i MIRI, “Màla pangàda-nya jàka nggàraya na manjadi ba ndedi 
tàkanya na lodu nàhu, nu ba ndedi pakiringu pa-pahàmu-ya yiana na 
Umanggu! Nggikina na ngerami la rehi nu? 
16Ilua pa-tàngaru kanguku uhu nggàndumu dàngu ikakaya, napa ingalangu 
dua ngahu kilu, tàka hi 100 kilu anai. Ilua pataku 100 litaru angguru welingu 
la tongu angguru, tàka na maninya 40 litaru anai. 
17Mbàda papuru-nggunyaka na ngilu mbana dàngu na ura watu mboka pa-
pakabu-ha mbuu ndàba da ihi wokami, tàka nyimi ndai bihumbu pabeli lai 
Nyungga. 
18La lodu nàhu, la tànggalu dua kambulu patu wulangu hiwa, mbàda 
lundungu-naka ba tuya na latana na Umanggu! Hamata-ya jàka nggàraya 
napa na manjadi piti welingu la rehi nàhu. 
19Jiapa-kai ka nda ningu-apa uhu nggàndumu marihi, dàngu ba ndedi dawua 
da pingi angguru, da pingi kapilitu, da pingi njalima dàngu da pingi 
haitungu, tàka na nyuna piti welingu la rehi nàhu ku-pakanyuru-nggai!” 
wànanja. 

Na njanjina i MIRI lai Herumbambilu 

20La lodu nuna, la tànggalu dua kambulu patu wulangu hiwa, i MIRI na-
patàka-nya lii langu pa-pandua wundangu wàna i Hanggai, 
21ka na-patàka-nya lai Nggumbunuru Herumbambilu. Napanii i MIRI, “Nda 
namandai-apa napa kuyoya-nya na awangu dàngu na tana, 
22napa ku-nyungguru-ha da pa-hanganji dàngu ku-pakabu-ha da kawaha-da. 
Da kareta pabera dàngu da ma-kaliti-ha ku-kabeli patiri nggubulu-nja; napa 
dameti mbuu ndàba da njara tàka da ma-kaliti-ha napa da-pameti dua 
wikida. 
23La lodu nuna, nyumu Herumbambilu, atanggu, napa kuwotu-kau pa-pareta 
wànya na tamunggu. Ba nyumu-duka pambàda lehanggu,” wàna i MIRI 
wàmunya. I MIRI Hupu Mambiha mambàda panii, wàna. 

Hakaria 

Hakaria 1 

I MIRI napaau-nya na banjaru-na pabeli lai Nyuna 

1La wulangu la pawalu wàna la ndaungu padàmbu wàna na pareta-nanya na 
Perihia i Hanganji Ndariu, na-patàka-nya yiana na lii langu i MIRI lai 
nyungga, Wunangu Hakaria anana i Mberikia umbuku-na i Indu. 
2Na-paboru-ngga i MIRI papanii tuna yia la banjaru-na, “La rehi na ma-
làpahu, kanjupu hàngga-nggunja Nyungga, MIRI Hupu Mambiha, da boku la 
mangilu-mi. 
3Tàka nàhu kupanii-nggai nyimi: Beliwa lai Nyungga ka kubeli-mbui duku 
Nyungga lai nyimi. 
4Àmbu hama tuna da boku la mangilu-mi. Ba hapa jiaha da wunangu-nggu 
la handàka-na da-patàka-nja lii langu ka àmbu dahili wunda ma-akatu dàngu 
ka àmbu dahili njala. Na nyuna nda da-kawelangu-a dàngu nda dabihu-a, pa-
karadaku lai Nyungga. 
5Nggiha ka nàhu, da boku la mangilu-mi dàngu da wunangu? Nda ni-anjapa. 
6La ngaruda nuda da wunangu ba hapajia-ha da atanggu, ku-patàka-nja da 
hupu lii-nggu dàngu da pa-panàmu wànggunja da boku la mangilu-mi. Tàka 
nda da-wàrihu-aha hi lupa daita-ya na injana. Hàla hi da-halaera dàngu 
dapeka, ba Nyungga MIRI Hupu Mambiha, mambàda hukunja nyuda tuda 
limbana na njalada, dàngu nunjuya na pa-hukutu-nggu, wàmu,” wànangga. 

Na harii matana na wunangu rukuda da njara ba nda pira ngiuda 

7La tànggalu dua kambulu patu, Wulangu Hembàtu, nu na wulangu 
hakambulu hau la ndaungu padàmbu wàna na pareta-na i Hanganji Ndariu, 
na-patàka-ngganya na lii languna i MIRI. La hau harii mata la rudungu, 
8ku-itangu papalewa-na i MIRI ma-kaliti heu njara rara. Na-pànjangu la hau 
lolangu la njonga pingi muratu. La kajia-na nyuna ndolaku-da padua ba nda 
pira ngiuda da njara hawiangu, ningu marara, marara wàla dàngu mabara. 

9Ku-paàra-nya, “Umbu, nggàraya na ihina yiada da njara mbuu ndàbada?” 
wànggunya. Nahema nyuna, “Napa ku-paita-nggaunya na ihina. 
10Pa-paràha-na i MIRI-ha pa-hàlatu-ya na pinu tana,” wàna. 
11Mbuu ndàbada nuda da njara dapanii-nya na papalewa, “Mbàda njada-
manyaka na pinu tana nggubulu-na, ma-itaya ba mandangu dàngu mambiru 
paku-ananya,” wàda. 
12Hàla hi napanii na papalewa, “Ou MIRI Hupu Mambiha, pihu kambulu 
ndaungu mandaina bau hàngganya na Yeruhali dàngu da paraingu Yahunda. 
Lundu pirangu-mapa bau pa-daingu pambeni dàngu ba ndau jàmanja 
njalada?” wàna. 
13Nawàngu kareuku omba eti i MIRI ba nahema-ya na papalewa, 
14hi na-paràha-ngga na papalewa pa-patàka-nya nuna na papanii-na i MIRI 
Hupu Mambiha, “Kanjupu mbuha-nggunya dàngu kutuu etiya na paraingu 
Yeruhali, na paraingu matua-nggu. 
15Na nyuna kanjupu-ya na hàngganggu la banjaru ma-pàdangu mandangu 
dàngu mambiru-na. Nadu ba talànga nàdi-nggunya na hàngganggu la 
banjaru-nggu, dabonja-ya na mayila banjaru-nggu paraï da nu da banjaru. 
16Nàhu beli-nggunyaka la Yeruhali pawua-nya jàmangu njala nuna na 
paraingu. Napa pa-pahada belingu-ya na Umanggu dàngu pahili pahàmu 
beliya na Yeruhali,” wàna. 
17Na-paràha-ngga paraïna papalewa pa-patàka-mbunya yiana na lii langu, 
“Na-panjanjingu i MIRI Hupu Mambiha ba da-mbokaru beli da paraingu-na 
dàngu nahili ndula-yapa na Yeruhali dàngu la papeka-ya ba mangu wiki-
nanya,” wàmu wànangga. 

Na harii mata rukuda da kadu 

18La hili hau harii mata, ku-itangu patu kadu hapi. 
19Ku-paàra-nya na papalewa na mambàda panii dàngga, “Nggàra-yaka duna 
na ihida nida da kadu?” wànggu. Nahema, “Nida da kadu jiaha da ninu 

maüda da pa-hanganji ma-kapingatu da mapai - ihanja da ma-ngiangu la 
Yahunda, Ihirailu dàngu Yeruhali,” wàna. 
20Hàla hi na-paita-nggaha i MIRI da mini pandoi bàhi mangàndi tukulu bàhi. 
21Ku-paàrangu, “Nggàraya na pamai wàda?” wànggu. Nahema, “Pa-àjiru-nja 
dàngu pa-kunggulu-nja da banjaru da mambàda pa-karunggutu-ya na 
Yahunda da mapai - ihanja da mangia-nya,” wàna. 

Hakaria 2 

Na harii mata rukuna na liku hukutu 

1La harii mata na ma-pandutungu kuita-ya na haàtu tau mini ma-kitangu liku 
hukutu. 
2“Nggi lua-munya?” wànggu ba ku-paàrangu. “Lua pa-hukutu-ya na 
Yeruhali,” wàna ba nahema, “ka kupinya jàka pira nunjuna dàngu ndàbaru-
na na paraingu, wànggu,” wàna. 
3Tunaka nu kuita-ya nu na papalewa na mambàda panii dàngga ba napangga 
hanggangu, hi na-tàbuku-ya paraï haàtu papalewa hawiangu. 
4Na papalewa na ma-wungangu napanii-nya na papalewa na padua wàda, 
“Pa-renggangu palua tomaya na bidi mini papanii-nya ba dira kapàna-ya 
wàngu tau dàngu banda napa na Yeruhali, hi nda pekuna pa-pahadangu 
kangeli la winggiru-na. 
5Mbàda pa-njanjingu-naka i MIRI ba Nyuna wikima napa manjadi kangeli 
epi ma-winggiru-nya na paraingu la paopa-nya dàngu napa na-ndàdiku lai 
nu la nggubulu kawaha dàngu bunjuku-na,” wàmu wànanya. 

Da tau tanawangu pa-paaungu beliha 

6-7Napanii-nya na banjaru-na i MIRI, “Mbàda paiha-nggunggaika la nggi - 
nggini. Tàka nàhu ha dimi tau tanawangu, palaiwa welingu la Mbambilu 
dàngu beliwa la Yeruhali. 

8Nggamuya na ma-kaluluku-nggai, kalulukungu-nanya ana wuranggu,” 
wàna. Ka paràha-nanggaka i MIRI Hupu Mambiha pa-patàka-nya yiana na lii 
langu la ba - banjaru mambàda rambanya na banjaru-na, 
9“I MIRI wikima napa ma-ndubaku kai nyimi! Tàka nyimi, napa da-
rambanggai paraï da pambàda ata wikimi. Jàka na-hàrangu-ka nuna, pimi-
nyaka napa bai MIRI Hupu Mambiha mambàda palewa-ka nyungga,” wàmu 
wànangga. 
10Napanii i MIRI, “Ludu hawola-wa, ha dimi ma-ngiangu la Yeruhali! Ba 
ngiangu-nggunya napa la hongami!” wàna. 
11La rehi nu napa nadangu na banjaru mamai lai MIRI panjadi banjaru-na. 
Napa Nyuna na-ndàdiku la hongami. Ka pi-dimi-nyaka ba mbàda paràha-
nanggaka nyungga i MIRI lai nyimi. 
12Ka hili mangu paleha-nanyaka napa na Yahunda i MIRI la tana matua-na, 
dàngu paraingu pa-kanjupu namu-nanyaka napa na Yeruhali. 
13Kandii-wa mbuu ndàbami la hanggana i MIRI! Ba mbàda hadangu-naka 
welingu la pangia-na la awangu, wàmu wànangga. 

Hakaria 3 

Na harii mata rukuna na Ratu Bokulu 

1La hili hau harii mata, na-paita-ngganya i MIRI i Ratu Bokulu Yuhua ba 
talànga ndolaku-na la hangga papalewa-na i MIRI. La perana i Yuhua 
ndolaku-nanya i Hetangu na mambàda wai rehingu pakàla-ya. 
2Napanii-nya i Hetangu paraïna papalewa-na i MIRI, “Màla àruki ka nahuku-
nggau i MIRI, ha Hetangu! Màla àruki i MIRI na manamu-ya la Yeruhali ka 
nahuku-nggau. Na tau yiana beri hama tuna kahupu epi payila welingu la 
epiya,” wànanya. 
3Ba na-ndolaku lai nu i Yuhua paki ma-kanjupu marihaku-ha da papaki-na. 
4Ka panii-nanjaka da ma-pambapangu la awangu paraïna papalewa, “Wàru-
njawa da paki marihaku pahauna na tau yiana,” wànanja. Tàka lai Yuhua 

napanii, “Mbàda wàru-nggunjaka da njalamu napa kuwua-nggau paki bidi,” 
wànanya. 
5Ka paràha-nanjaka da angu pambapangu-na pa-pakàna-nya tera lenju maili 
na katiku-na i Yuhua. Pa-namatungu-danyaka, tàka ba tunaka nu pahau-
danyaka paki mabidi ba dàngu hamata-naha paraïna papalewa-na i MIRI. 
6Tunaka nu patàka-nanyaka na paniina i MIRI paraïna papalewa lai Yuhua, 
7“Jàkau tundunja da Ukunggu dàngu uwundaha da wai ngera pawua-nggau, 
peku njadi pangalangu-mu liku uru la Umanggu dàngu pa-paloku-ya na 
talora-na. Napa kurongu-ha da hamayangu-mu, hama tuna ba kurongu-ha da 
hamayangu-da da papalewa da maninja la lihinggu. 
8Ronguwa dumu ha Ratu Bokulu Yuhua, nyimimbu dimi ha ratu - ratu angu 
lànggina, nyimi jia ndàbakai ninu maüna na rehi hàmu na manàmu-nya. La 
rehi nu napa ku-palewa-ya na atanggu nu ‘Na Kalunga’ ba wàndanya. 
9Ku-bànjalu-ya la hanggana i Yuhua na hau watu ma-kapihungu larana na-
pahuratu-nggu napa wàngu patu - tulihu. La hau lodua napa ba kuwàru-nja 
da njala welingu la tana yiana. 
10Jàka jia-yaka na loduna, nimbihu na tau nadunda-nya na lihi umana ka 
damai papàda-nya na peku dàngu na mambiru la padua wo - woka angguru 
dàngu da pingi kapilitu-mi,” wàna. 

Hakaria 4 

Na harii mata rukuna na tandai palita 

1Na papalewa na mambàda panii dàngga nahili maiya hi na bengingga hama 
tuna ma-bengingu tau ma-katuda. 
2“Nggàra paita-mu?” wàna ba na-paàrangu. “Hapungu tandai palita àmahu 
rara,” wànggu ba kuhema. “La kapuka-na ningu kanai wai palita-na, la 
winggiru-na ningu pihu mbua palita maningu pihu pangia humbuda 
nimbihu-da. 

3La kalai la kawana-na na tandai palita ninja da dua reti pingi haitungu,” 
wànggu. 
4Tunaka nu ku-paàra-nya na papalewa, “Nggàra pa-paninu maüda nida ni, 
umbu?” wànggunya. 
5“Ka ndau pianya?” wàna ba na-paàra-ngga. “Ndia-a dumu umbu,” wànggu 
ba kuhema. 
10bNapanii-ngga na papalewa, “Ba pihuda da palita jiaha da pihu wua matana 
i MIRI da ma-hamata-ya nggubulu-na na pinu tana,” wàna. 
11Hàlaka nu kuhili paàra-nya, “Nggàraya na ihina da dua reti pingi haitungu 
la kalai la kawana-na na tandai palita? 
12Hili nggàrayai duna na ihina da dua mbungu kahanga haitungu la pera 
hola àmahu rara da madua mbunguda da ma-pakajijiru-ya na wai mina 
haitungu?” wànggu. 
13Nahema-ka, “Ka ndau pianya?” wànangga. “Ndia dumu umbu,” wànggu ba 
kuhema. 
14“Nida jiaha da tau madua da pambàda pindina i MIRI na MIRI panggubulu 
awangu dàngu da pa-pandumangu la palumu-nya Nyuna,” wàna. 

Na njanjina i MIRI lai Herumbambilu 

6Na-paràha-ngga paraïna papalewa pa-patàka-nya yiana na lii languna i MIRI 
lai Herumbambilu, “Nda wàngu màka tanatara-a dàngu nda wàngu màka 
wiki-mbumu bau madàpangu napa, tàka wàngu Ngahunggu. 
7Na ma-palimbangu mahama palindi-mbuya pa-payilangu-ya napa welingu 
la hanggamu. Napa upahada belinya na Umanggu, tàka la rehi bànjalu-
munya na watu ma-manuha la pangia-na, ‘Ai, kanjupu manandangu-ya!’ 
wàda napa da tau,” wàmu wànangga. 
8Hili tàka-nanyai na hili hau lii langu welingu lai MIRI, 
9“Mbàda bànjalu-nanyaka na lata Umanggu i Herumbambilu, dàngu napa 
na-palundu-manya duna mbuu ndàbana nuna na pahadangu. Jàka na-

hàrangu-ka nu pi-nanyaka banjaru-nggu, ba Nyungga-maka ma-palewa-kau 
nyumu, Hakaria lai nyuda. 
10aNingu manda kawela-nya nuna nu. Tàka napa daita-ya i Herumbambilu 
ba na-pahada pangala-nya na Umanggu, hi da-hawola napa,” wàna. 

Hakaria 5 

Na harii mata rukuna na kuluru karàta na ma-hawurungu 

1Kuhili kanandarui, nu ka ita-nggunyaka na hau mbuku pa-kulurungu ba na-
hawurungu hu dita. 
2Na-paàrangu na papalewa jàka nggàra-ya na paita-nggu. “Hau mbuku pa-
kulurungu na-mahawurungu hu dita. Hiwa metiru-na madita-na tàka na 
mbalaru-na, patu para dua metiru-na,” wanggu ba kuhema-ya. 
3Hàla hi napanii-ngga, “La huratu pa-kulurungu nuna pa-tulihu-ya na 
ràtungu ndumana yiana na tana nggubulu-na. La hapapa hangga huratu, pa-
tulihu-ya nimbihu-na na ma-manganga, pa-paluhu-ya welingu la paraingu 
yiana. Tàka la hili hangga hapapa-nai pa-tulihu-ya ba pa-paluhu-mbuya, 
nimbihu-na na tau mahara kambàliku. 
4Napanii i MIRI Hupu Mambiha ba puha-nanya napa nuna na ràtungu la uma 
nimbihu tau ma-manganga dàngu la uma nimbihu tau mahara kambàliku. 
Da uma nuda napa nanggàna mànuha ràtungu hi lupa tanyungguru watuha,” 
wàna. 

Na harii mata rukuna na kawini la katanga 

5Hili wudaku wànai nuna na papalewa hi napanii, “Tàngaru! hili ningui 
manàmu-nya!” wàna. 
6“Nggàraya nu?” wànggu ba ku-paàrangu. Nahema, “Katanga-ya ba hauna. 
Nuna jia-yaka na ninu maüna na njala nggubulu-na yiana na na tana 
nggubulu-na,” wàna. 

7Nuna na katanga ningu ndàbi tambura-na. Ba talànga kanandaru-nggunya 
tabunggahu-nanyaka na ndàbina hi itaya daa la katanga na haàtu kawini ma-
mandapu. 
8Napanii na papalewa, “Nina na kawini ninu maüna na akatu-ya,” wàna. 
Hàla hi na-roduku belinya na kawini hu daa la katanga hi na-panggàbi-nya 
na katanga. 
9Ba ku-tàngaru-ka hu dita kuita-ha da tau kawini da madua ma-hawuru 
tubangga nyungga. Ningu ruu kàpa kapingatu-da hama tuna ruu kàpa 
langgokaru. Dapiti-ya nuna na katanga hi da-hawuru ngàndiya. 
10Ku-paàra-nya na papalewa, “Nggi ngàndi nidanya na katanga?” 
wànggunya. 
11Nahema, “La Mbambilu, napa lai nu da-pahada-nya na uma marapu 
ndumana. Jàka hàla-yaka na uma marapu, pa-bànjalu lai nuyaka na katanga 
ka marubuku-nya,” wàna. 

Hakaria 6 

Na harii mata rukuda da patu kareta pabera 

1Ku-ngalangu hili hau harii mata. La rehi yiana kuita-ha da patu mbua kareta 
pabera maluhu welingu la njonga dàmbu palindi parunggu. 
2Nuda da kareta dayila-ha njara ma-papera - papera, na ma-wungangu njara 
raraha, na padàmbu wàda njara mitingu-ha, 
3na patailu wàda njara baraha tàka na papatu wàda njara mbàlangu-ha. 
4Ku-paàra-nya na papalewa, “Nggàraya nuna na ihida yiada da kareta, 
umbu?” wànggunya. 
5Nahema, “Nyuda jiaha, ba patuda da tuba ngia palaku-da ba dahàla pa-
hurungu la hanggana i MIRI na MIRI awangu tana. 
6Na kareta pabera payila njara mitingu hanggangu-nanya la Mbambilu hu 
dia. Da njara bara hanggangu-danya la patama lodu, tàka da njara mbàlangu 
hanggangu-danya la nanggara hu luru,” wàna. 

7Ba daluhu-ha da njara mbàlangu, nda dangudu-a ba itaha ka laku panjanga-
ya na pinu tana, wàda. Napanii na papalewa, “Lakuwa panjanga-ya na pinu 
tana!” wàna. Ka laku-danyaka. 
8Tunaka nu wara-nanggaka nyungga na papalewa, “Da njara da malaku la 
Mbambilu mbàda pa-wadaru-danyaka na hànggana i MIRI,” wàna. 

Na pareta ka pakàna-nya tubuku pareta i Yuhua 

9I MIRI nawua-ngganya yiana na lii langu, 
10“Piti-hawa da hunggu maraku pawua-da i Helindai, i Tombia dàngu i 
Yandaya, nu da tau da mabidi beli welingu la ngia pa-tanawangu la 
Mbambilu. Lu ngàndiha nuda da hunggu maraku-da la umana i Yuhia anana 
i Hapanya. 
11Welingu la àmahu marara mabara pawua-da nyuda, pandoi-wa hau tubuku 
pareta dàngu pakàna-nya la katiku-na i Ratu Bokulu Yuhua anana i 
Yuhandàku. 
12Patàka-nya lai nyuna, ba tuna yia na paniinggu Nyungga MIRI Hupu 
Mambiha, ‘Na tau, Na Kalunga ba wàndanya, napa na-madàpangu la pangia 
na ngia paninya dàngu napa na-pahada belinya na Umana i MIRI. 
13Nyuna-maka napa ma-pahada-nya na Umanggu dàngu na-mangalangu 
tembi hama tuna haàtu hanganji, dàngu napa na-pareta-ya na rayatu-na. 
Napa na-karaha-ya haàtu ratu hi daràma pa-mbapangu dàngu hàmuda,’ 
wàna. 
14Pa-pahàmu la Uma-nggunya na tubuku ka pangàda wànja i Helindai, i 
Tombia, i Yandaya, dàngu i Yuhia. 
15Napa damai da tau welingu la mamarau hi da-pandulangu pa-pahada-nya 
na Umanggu. Jàka na-lundungu-ka na pahadangu-da Uma, pi-danyaka napa 
ba Nyungga MIRI Hupu Mambiha mambàda palewa-kau lai nyuda. Mbuu 
ndàbada nuda da-hàrangu napa jàka datundu langatàka-nja da hupu liinggu 
Nyungga, MIRI Alada nyuda,” wàna. 

Hakaria 7 

I MIRI na-paaka-nya na puaha manda weli wingungu 

1La tànggalu patu wulangu Kihiliu, nu na wulangu hiwa, la ndaungu papatu 
wàna, ba na-pareta i Hanganji Ndariu, nahili wuangga lii langu i MIRI. 
2Da ma-ngiangu la Mbetilu mbàda palewa-danyaka i Harehiru dàngu i 
Renggimu-Meliku dàngu da tauda palua la Umana i MIRI Hupu Mambiha 
pakarai kanyuru-na. 
3Pa-paràhangu-mbuha ka tuna yia ba paàra-nja da ratu dàngu da wunangu, 
“Lupangu-mapa ihi bàdi ma-paduduru-nya na kabuna na Umana i MIRI 
wàngu puaha la nimbihu wulangu lima hama tuna na pambàda wàma la 
dangu ndaungu mandaina?” wàmi wàdanja. 
4Yiana-ya na lii languna i MIRI na matàka-ngga, 
5“Patàka-nyawa nggubulu-na na ma-ngiangu la paraingu yiana dàngu ba 
hapajia-ha da ratuka, na puaha dàngu na padudurungu pawunda-da la 
wulangu lima dàngu pihu na mapihu kambulu ndaungu mandaina nda 
patembi wàngu-aya lai Nyungga. 
6Hamangui ba dangangu ba da-ngunungu, keha ka nahoda-ta wàdama-a,” 
wàmu wànangga. 
7Nunaya na papanii-na i MIRI la ngaruda da wunangu la rehina na ma-làpahu 
ba ngia-nyapa na Yeruhali dàngu ba daluri mbokaru-pa da mangia-nya. La 
rehi nu nda mbulungu-bia la nde - ndeha winggiru-na na paraingu na-
ndàdiku ningu na tau, tàka lupa la ngaba mbara luruya dàngu la hi - hingi 
tandula la patama lodu-mbuya. 

Na malihu na pawiti-nya na tanawangu 

8I MIRI Hupu Mambiha nawua-ngganya yiana na lii langu, 
9“La ndau - ndaungu na ma-làpahu kuwua-njaha yiada da pareta la banjaru-
nggu, ‘Lupangu-ma ipahuri ma-molangu, ipa-namungu, dàngu ihàmu eti 
hanggangu la angumi. 



2357 

 

 
Na Huratu Matua 

© 1995, Indonesian Bible Society. 
 

 
 

 

 

 

10Àmbu kapidihu-ha da kawini meti lei, da ana mamila, da tau hangàdangu 
da ma-padaingu la hongami, jàka ndia nggàmu biaya na panggàna handuka. 
Dàngu àmbu wuku-mbuya na ma-akatu hanggangu la angumi,’ wàmunja 
wànangga. 
11Tàka na-malihu na banjaru-nggu dàngu nda ana bihu-màda parongu; 
dahulu-nja da kahilu-da ka àmbu peku ronguda. 
12Da-patongguru-ha da etida hi lupa da-patongguru watungu. Kanjupu 
mbenika ba nda dakiku-nja da pa-pekangu da pambàda wua-nggunja, la 
ngaruda da wunangu àmangu. 
13Nda kuhema-aha da hamayangu-da, nadu ba nda darongu-mbui ba kupanii 
Nyungga. 
14Hama tuna na làpuru, mbàda wari-ngguhaka hi lupa da-ndàdiku lerangu 
la ta - tana tau hangàdangu. Yiana na tana ma-kamboka mbàda malinggitu 
halawàla-naka nda ningu mangia-nya dàngu nabulu jua,” wàna. 

Hakaria 8 

Na-panjanjingu i MIRI pa-pahada belinya napa na Yeruhali 

1I MIRI Hupu Mambiha nawua-ngganya yiana na lii langu, 
2“Kanjupu rinjungu-ka pandula-ya na Yeruhali ba kanjupu mbuha-nggunja 
da mangia-nya, dàngu rukuna na mbuha-nggunja nu, na mbana na etinggu 
hanggangu la mu - muhuna nuna na paraingu. 
3Napa kubeli la Yeruhali, na paraingu matua-nggu, hi kundàdiku lai nu. Napa 
patanda-ya na Yeruhali ba paraingu ma-tuturu-ya dàngu na Tandula-na i 
MIRI Hupu Mambiha, Tandula Matua-ya wàdanya. 
4La mambila la paraingu Yeruhali, napa dahili mandapu da boku dàngu da 
àpu ma-kanjupu kaweda-da hi lupangu da pangga wàngu tokungu. 
5Napa dahili mbinu wàngu anakeda ma-pajulu la ànda la paraingu. 
6Nuna nu hada manda peku-maya la tau - tau maluri welingu la banjaru 
yiana, ba tuna nda jia nda peku-ana duku lai Nyungga. 

7Napa ku-pamara-ya na banjaru-nggu welingu la ta - tana ngia pa-dundilu-
ha, 
8hi hili ngàndi beliha welingu la pahunga dàngu welingu la patama, hi dahili 
ndàdiku la Yeruhali. Napa nyuda banjaru-ngguha tàka Nyungga Ala-dangga. 
Napa ku-pareta-ha dàngu tuturu dàngu mola,” wàna. 
9Napanii i MIRI la banjaru-na, “Pa-màndungu etimi! Nàhu hili rongu-
minyaka na kareuku da pambàda tiki-mbuda ba hapajia-ha da wunangu ba 
tuya na lata ka pahada belinya na Umanggu. 
10Ba ndedi patàka-nya na rehi nuna nda ningua mamàka pahewa tau jàka 
dia bandakai, dàngu nda ningua ma-mambiru welingu la pa-kuwaru-na na 
muhu. Ku-tunyaka pa-palumungu wàna dua wikina na tau. 
11Tàka nàhu nda hama tuna àmangu-apa na pawunda-nggunja da tau da 
maluri-ipa welingu la banjaru yiana. 
12Napa dàngu mambiru-da ba da hàbarungu wini. Napa da wua da pingi 
angguru-da, napa na-wuangu ihina na tana, dàngu napa napuru dàngu 
làndangu na urangu. Mbuu ndàbada nuda da kanyuru kuwua-nja da tau da 
maluri-ipa welingu la banjaru yiana. 
13Ha dimi ma-ngiangu la Yahunda dàngu la Ihirailu! Jàka da-paràtungu dua 
wikida da tau hangàdangu la rehi na ma-làpahu, dapanii, ‘Màla àruki ka 
nanggàna-mbukau tàparu manggàna-ya na Yahunda dàngu na Ihirailu!’ 
wàda. Na nyuna napa ku-pahàla-kai, hi dapanii dua wikida napa da tau 
hangàdangu, ‘Màla àruki ka napuru-mbunggau kanyuru mapuru-nya na 
Yahunda dàngu na Ihirailu!’ wàda. Jia ba tuna, pa-màndungu etimi dàngu 
àmbi mangàdatu-du!” wàna. 
14Napanii i MIRI Hupu Mambiha, “Ba dawunda-ya na pambeni wànggu da 
boku la mangilu-mi, kubota-ya la pahuku pambotu-nja. Nda ku-panjilu-anya 
na botangu-nggu, ku-pahàra-manya duku. 
15Tàka nàhu pakanyuru-nggunyaka na ma-ngiangu la Yeruhali dàngu na ma-
ngiangu la Yahunda. Jia ba tuna, àmbi mangàdatu. 

16Yiada-ha bàdi da hupu liinggu da pawunda-mi: Jàkai kareuku, pekawa ma-
padeningu la angumi. Da ma-patandangu ngera ka da-wuangu botangu 
mamola dàngu matuya na peku. 
17Àmbu wukuya na ma-akatu hanggangu la angumu. Àmbu wundadu 
harangu kambàliku. Huda eti-manggunya na kambàliku dàngu na nda mola 
dàngu na pa-janggilu,” wàna. 
18I MIRI Hupu Mambiha nawua-ngganya yiana na lii langu nduma banjaru-
na, 
19“Da puaha da pawàngu la wulangu patu, lima, pihu dàngu hakambulu napa 
danjadi-ha mbabu ma-kanjupu mbàha eti riki mata nduma ma-ngiangu la 
Yahunda. Mbuha-nyawa na pa-deningu dàngu na peku!” wàmu wànangga. 
20Napanii i MIRI Hupu Mambiha, “Napa natoma na rehina ba damaiha la 
Yeruhali da ma-ngiangu la paraingu dangu. 
21Napa da ma-ngiangu la hau paraingu dapanii-nja da ma-ngiangu la hili hau 
paraingu, ‘Màla ka talua pa-marubuku-nya i MIRI Hupu Mambiha dàngu ka-
takamahi-nya na kanyuru-na. Kikunggamawa nyuma!’ wàda. 
22Ka dangu-nanyaka na tau, dàngu dangu-nanyaka na banjaru na ma-
kapingatu mamai la Yeruhali pa-marubuku-ngga Nyungga MIRI Hupu 
Mambiha dàngu pa-kamahi-nya na kanyuru-nggu. 
23La lo - lodu nu napa damaiha da hakambulu tau hangàdangu la haàtu tau 
Yahundi hi dapanii, ‘Ma-rinjungu-mai duma nyuma pa-ondungu hàma tuna 
nyimi; nadu ba marongu-ya na-pakanyuru-nanggai nyimi i Ala,’ ” wàda. I 
MIRI Hupu Mambiha mambàda panii, wàna. 

Hakaria 9 

Na patanda-nja ngera da nanggara lihina na Ihirailu 

1Yiana-ya na lii languna i MIRI. Mbàda bota-nanyaka Nyuna la pahuku-nya 
na tana Handaràku dàngu na paraingu Ndamàhiku. Nda didi-aha da kabihu 

Ihirailu da manguna i MIRI, tàka na parai puhu pareta Hiria manguna i MIRI-
mbuya. 
2Na Hamàtu na ma-padira danya na Handaràku manguna Nyuna-mbuya, 
hamangui da paraingu la Tiruhu dàngu Hindungu dàngu mbuu ndàba da 
hupu pinguda da mangia-nya. 
3Na Tiruhu mbàda pa-hadangu-naka ngia patoru - ngia patorungu nduma 
wikina dàngu kanjupu danguha da àmahu marara mabara pa-pauhi-na hi 
hama tuna ngga - nggàra pakàli wàngu bia-haka hama tuna wara dàngu 
kapihaku la ànda. 
4Na nyuna napa na-pamila-ya paraïna i MIRI. Nggubulu-da da pawulu wàna 
nuna na paraingu napa nawàru-nja la tehiku tàka nuna na paraingu nambuta 
la epi. 
5Napa daita-ya paraïna Àhakelungu dàngu Nggaha hi da mangàdatu. Naita-
mbuya paraïna Ekurungu hi nda ana nggàra-apa pamonu-na. Nda ningu-apa 
hanganji-na na Nggaha, tàka na Àhakelungu na-malinggitu ba nda ningua 
mangia-nya. 
6Napa nangia-nya tau welingu la banjaru pakili kuwarungu na Àndutu. 
Napanii i MIRI, “Napa ku-pamolu-nja da tau Pilitingu da ma-abungu. 
7Nda dahili ngangu-apa tolungu maningu-ipa wai riana jàka ndia pangangu 
pa-hiringu hawiangu. Napa nanjadi banjaru-nggu mbuu ndàba da tau pahili 
dàngu hi datama la diha kabihu Yahunda. Napa na Ekurungu nanjadi-ya 
anggota banjaru-nggu hama tuna na tau Yembuhu la rehi la handàka-na. 
8Dai-manggunya na tananggu dàngu hi pabeta-nja da pamba tau hangàdangu 
da ma-mbuhangu pali ningu. Nda ku-pahia-anjapa da ma-pakapidihu ka da-
pareta-ya na banjaru-nggu. Maa ba mbàda ita-nggunyaka na mayila-da,” 
wàna. 

Na Hanganji na manàmu-nya 

9Ha dimi ma-ngiangu la Hiungu, hawola-wa! Ha dimi ma-ngiangu la 
Yeruhali, kayaka-wa! Tàngaru-ya! Na Hanganji-mi namai wàngu taluna! 

Hanganji mamola-ya na mangàndi mànangu. Na nyuna na tàka wàngu 
karàda eti na-kaliti kalandai, heu kalandai larii. 
10Napanii i MIRI, “Da kareta pabera welingu la Epuraïmu kuwàru-nja napa, 
mbuu ndàba da njara la Yeruhali ku-pamohu-ha dàngu mbuu ndàba da pana 
ku-pakabu-ha napa. Na Hanganji-mu na-bobaru-ya napa na papeku-da da 
banjaru-ka. Welingu la hau tehiku lundu la tehiku hau, na-paràpangu na 
kawaha-na, welingu la Luku Epuràtu lundu la hupu tana,” wàna. 

Na pahàmu-ya na ngerana na banjaru-na i Ala 

11La banjaru-na napanii i MIRI, “Lumuna na pa-njanjingu patura-nggu dàngu 
nyimi, na pa-njanjingu pa-karàngi wàngu ria kameti maraku, napa ku-
pahàla-ha da rayatu-mu da ma-mayila la ngia pa-tanawangu hama tuna tau 
paoka la humuru màdu. 
12Ha tau tanawangu beliwa dimi, nàhu ninguka pamonu-mi. Beliwa la ngia 
pa-handera-mi, napa ku-padaingu pakanyuru-nggai. Ronguwa: Pandua hama 
daana napa ba ku-pakanyuru-nggai rukuna mbuu ndàba da mayila pambàda 
denimi. 
13Na Yahunda jiaya na-pawàngu beri pana ma-kaborangu, dàngu na Ihirailu 
beri wua pana mawai rehingu ka pulinya. Ku-kawana-nya beri hapanda-ya 
na ma-ngiangu la Hiungu; da tau Yunani ku-kaluluku wànja nuna na 
hapanda,” wàna. 
14Napa na-pawuwangu wiki la banjaru-na i MIRI, hama kabilaku-ha ba 
napuli-nja da wua panana. Napini taleli napa i MIRI Hupu Majangga na tanda 
pa-kalulukungu hi nalaku hanggangu la làpuru weli lurungu. 
15Jiangu-ma ba naopa-nya na banjaru-na, hi peku pakàku-daha da muhu 
mbuu ndàbada. Hama tuna pa-oingu tau ma-maüku la wolu, tuna nu na-
paoingu-da la pa-hànjalungu. Beri ria kameti maraku paburi la pinu ngia 
pawotu maraku, tuna nu ba nambungu na wai ria muhuda. 

16Jàka jia-yaka na lodu, pahàla-nanyaka na banjaru-na i MIRI, hama mini 
pawangu ma-pahàla mbimbina welingu la hanggàmaru. Napa nyuda da-
hawilangu la tanana i MIRI, hama anahida la tubuku pareta ba da-kalilangu. 
17Ai, na tanana i MIRI kanjupu hàmuya napa, ai kanjupu hàmu dàngu 
kanjupu manandangu-ya! Lai nu datumbu hàmu da angguru dàngu da uhu 
nggàndumu, hi kiri àtalu-da da bidi mini da bidi kawini. 

Hakaria 10 

Na-panjanjingu i MIRI pa-pamara-ya na banjaru-na 

1Jàka jia-yaka na wula pa-kameli ruu ai, karaiwa urangu lai MIRI. Ka pa-
uhingu-nanyaka karumangu panggumungu i MIRI, hi na-papurungu ura 
kawalu hi damuru da wo - woka dàngu da-hayandalu nduma mbuu ndàba 
da tau. 
2Dakarai pa-itangu ngera la marapu na tau, dàngu la hapajia-ha da tau ma-
manyura, tàka nahema na pangala-da ma-kambàliku dàngu ma-kakòlulu ju 
- juaya. Ningu ma-pahabolangu manggadipangu, tàka na kalokangu-da 
panjàra-danggai nyimi-ma-a dàngu nda ningua ihina na omba eti pawua-da. 
Tuna nuduka hi na-paiha mbimbingu na rayatu. Da-mangonangu ba nda 
ningu liku uruda. 
3Napanii i MIRI, “Kanjupu mbenika la maningu kawahangu da ma-pareta-ya 
na banjaru-nggu, hi kuhuku-nja napa. Na nyuna da ma-ngiangu la Yahunda 
jiaha da mangunggu, tàka napa Nyungga, MIRI Hupu Mambiha ku-kabubulu-
ha nyuda. Napa kutuha njara pabera rihi talu ndumanggu. 
4Welingu lai nyuda napa kupindi maningu kawahangu, liku uru, mini la 
ngora ma-pareta-ya napa na banjaru-nggu,” wàna. 
5Napa datalu da mangia-nya na Yahunda hama tuna da mini mbeni 
hanggangu mataro - rohaku muhu beri kapihaku la ànda. Napa dambeni 
hanggangu rukuna ba kundula-ha Nyungga, MIRI dàngu da-pakàku ndàbaha 
napa da pamba muhu ma-kaliti njara. 

6“Napa ku-paàtalu-ha da mangia-nya na Yahunda, napa ku-pamàna-nya na 
banjaru Ihirailu. Ku-karia belinja la tanada rukuna ba kunamu-ha nyuda. 
Napa ku-palua-nja lima hama tuna banjaru pandedi jukaru ndokunggu. 
Nyungga-maka Alada nyuda, napa kuhili tanaü-ha mbuu ndàba da 
hamayangu-da. 
7Hama mini mbeni hanggangu ma-kapàru-ya na Ihirailu, hama tuna tau ma-
unungu angguru-ha napa ba da-hawola. Da ana umbuku-da welingu la 
handàdiku lundu la handàdiku nda jia maromba-adanya yiana na talu 
pawua-nggunja. Napa dambàha eti da riki mata rukuna na pawunda-nggunja 
nyuda. 
8Napa kupaau-nya na banjaru-nggu hi ku-pambulu-nja. Ku-pamara-ha dàngu 
ku-paworu-ha hama tuna la handàka-na. 
9Jiapa-kai ku-patanyala-nja la honga ba - banjaru, pa-daingu namu-dangga 
lai nu. Napa da-malundungu, hamangui da anada hi dabeli pa-kariangu napa 
la tanada. 
10Napa ku-karia belinja welingu la Mehiru dàngu la Ahuru. Ku-bànjalu-ha la 
tana wikida. Ku-karia-nja la Nggiliatu dàngu la Limbanongu-mbu, hi dapinu 
ndàbaya na tanada. 
11Jàka dapala la tehiku kalutu, napa Nyungga MIRI, ku-nyàbaru-ha da 
ngalingu; na lukuna na Luku Nilu namàdu marokutu. Napa ku-pawawa-ya 
na banjaru Ahuru na ma-ngànjangu, dàngu napa na kawaha-na na Mehiru 
rihi talu na-molungu. 
12Na banjaru-nggu ku-pakapàru-ya napa, napa da-karadaku dàngu da-
lumungga Nyungga. Nyungga MIRI, mambàda panii,” wàna. 

Hakaria 11 

Na hadànjalu-da ba hapajia-ha da maningu kawahangu da mambana eti 

1Ha dumu Limbanongu, bunggahu-hawa da pindumu, ka na-halàru-ha epi da 
pingi arahu-mu! 

2Padudurungu-wa dumu, ha pingi ndaru, ba mbàda njoru-daka da pingi 
kajiu, ba mbàda mbàpa-daka da pingi ai nda najaru. Hiiwa dimi ha pingi ai 
bokulu la Mbahàngu. Ba mbàda parahu pa-nginjiru-haka da omangu bokulu. 
3Ronguha da hiida da maningu kawahangu ba molungu-danyaka da pawulu-
da! Ronguha da kangaüku hinga la omangu; ba ruha-danyaka na pangia-da 
la hingi Luku Yorundangu. 

Da madua mini pawangu 

4Napanii-ngga i MIRI Ala, “Wunda-yawa ka beri hama tuna mini pawangu-
kau ma-pawangu mbimbi parupu. 
5Da-pameti-ha paraï da makeiha nuda da mbimbi dàngu nda ngalangu-da 
hukungu. Dapanii da madangga-nja da toluda nuda da mbimbi, ‘Pa-wotungu-
ya i MIRI! Nàhu bonjangu-nanyaka na wulunda!’ wàda. Nuda da ma-
pawangu nda damila-ànja eti da mbimbi pa-kabubulu-da. 
6Nda ku-mbuhangu-apa paaï-ya jiapa ka nggamu-yakadu la tana yiana. 
Nyungga wikima napa mawua-ya la mani - ningu kawahangu, nggubulu-na 
na mangia-nya. Napa nyuda da-pakabu-ya na tana yiana, tàka nda kuwàhi-
aya napa welingu la limada nyuda,” wàna. 
7Ka hewa-danggaka nyungga, Hakaria, paraï da tau danggangu mbimbi, la 
papawa-nja da mbimbi pa-hambàli. Dua mbunguda da tokungu-nggu; na 
hapungu ku-patamu-nya “Màja eti” tàka na hili hapungu “Bohuru”. Tunaka 
nu pakirungu-nggunyaka padaiha dàngu pa-kabubulu-ha nuda da mbimbi. 
8Da tau ma-tailu mini pawangu ma-karaü-ngga eti dakawei-ya na lerangu 
etinggu. Kuwàngga-ha pa-làngangu hau wulangu. 
9Tunaka nu kupanii-nja da kabàba mbimbi, “Nda kubihu-apa pa-pawanggai 
nyimi. Màta bia ka dameti da ma-hanggangu la meti, màta bia ka da-tàlaru 
da ma-hanggangu la tàlaru. Tàka da rihida màta da-pameti dua wikida,” 
wànggunja. 

10Hàla hi kupiti-ya na tokunggu hi kupata-ya na patungu tamu “Màja eti” ka 
pa-ratahu-nya na pa-njanjingu patura-na i MIRI dàngu mbuu ndàba na 
banjaru. 
11La lodu numa ba pa-ratahu-nya nu na pa-njanjingu. Nu da tau danggangu 
mbimbi ba hapajia-ha da-kanàndaru-ka nyungga, ka pi-danyaka ba talànga 
paniina i MIRI daa la pawunda-nggu. 
12-13Kupanii-nja nyuda, “Jiaya jàka wàmidu umbu - umbu, wua-nggahawa da 
wundanggu; tàka jàka ndia, màtangu,” wànggunja. Hàla hi da wuangga tailu 
kambulu àmahu bara wundanggu. Napanii-ngga i MIRI, “Puhiha nada da 
àmahu bara la kanai àmahu la Umanggu,” wàna. Ka patama-nggunjaka nuda 
da tailu kambulu àmahu bara la kanai àmahu la Umana i MIRI. Tuna nu-ma-
a na pawili dàngga! 
14Tunaka nu pata-nggunyaka na tokungu padua mbungu wàda na pa-
patamu-nggu “Bohuru”, ka mbera-nanyaka na ka-haungu-na na Yahunda 
dàngu na Ihirailu. 
15Hàla panii-nanggaka i MIRI, “Uhili handàkangu ki pawunda-ya ba beri 
mini pawangu-kau, tàka la rehi nàhu hama tuna mini pawangu manda hàmu. 
16Nadu pangaba-nggunya napa na haàtu mini pawangu la padaiya na kabàba 
mbimbinggu, na nyuna nda na-kawelangu-a mbimbi ma-mbulangu; nda 
nahimbu-a mbimbi ma-njàrangu, nda natungu-mbu muru mbimbi ma-
manua, dàngu nda nawua-nja pangangu da mbimbi da maluri-ipa. Jiapa na 
ngaa-kinjapa da tolu mbimbi da mamboka halawàla dàngu na-butuhu-ha da 
wuuda nuda da banda. 
17Nanggàna-ya ràtungu nuna na mini pawangu na manda ningu linguna! Ba 
mbàda dunjaku-nanjaka da kabàba mbimbina. Pabera ma-pahupu-nya napa 
na kawaha-na. Napa na maluputu na limana dàngu napoki na wua matana 
kawana,” wàna. 

Hakaria 12 

Pa-pamara-ya napa na Yeruhali 

1Yiana-ya na lii languna i MIRI na manggàna-ya na Ihirailu. Napanii i MIRI 
na ma-palàkaru-ya na awangu, na ma-padika-nya na pinu tana, dàngu na 
mawua-nya luri na tau, 
2“Napa kuwunda-ya ba hama kaba wai ma-ihingu angguru-ya na Yeruhali; 
napa daunu-nya paraï da tana la lihina hi mbembatu - mbembatu-da hama 
tuna tau ma-maüku. Jàka nggupulu-ya na Yeruhali, pa-nggupulu-mbuha da 
paraingu la Yahunda da mani-i-njapa. 
3Na nyuna jàka jia-yaka na loduna, napa ku-pahama-nya la watu mambotu 
na Yeruhali; nggàra banjaru biaya na ma-kamangu padanda-nya napa na-
hanggàmaru. Mbuu ndàba da banjaru la pinu tana napa da-pambulungu pa-
kaluluku-nya na Yeruhali. 
4La lodu nuna ku-pambingu-ha mbuu ndàba da njara tàka da da-makaliti-ha 
ku-pakatoba-ha, kudaiha napa da ma-ngiangu la Yahunda, tàka mbuu ndàba 
da njara muhuna ku-papoki-ha. 
5Hàla ka panii-danyaka da kalibaru Yahunda la eti, ‘I MIRI Hupu Mambiha-
maka na mawua-nya kapàru na banjaru-na na ma-ngiangu la Yeruhali,’ 
wàda. 
6Da kalibaru Yahunda la lodu nuna ku-pahama-nja la epi daa la pabundu ai 
mutungu jàka ndia la hulu maroka la lumbuda da paingu uhu nggàndumu; 
napa da-patalàru-ha da banjaru la winggiru-da. Tàka da ma-ngiangu la 
Yeruhali napa da-ndàdiku pa-daingu dàngu mambiru-da la kuru paraingu. 
7Napa Nyungga MIRI, ku-patalu mangilu-ha da tanatara Yahunda, màtawa 
na tembi pangala-da da ana umbuku-na i Ndautu dàngu na mangia-nya na 
Yeruhali ka àmbu narihi welingu la tembi pangala-da da mangia-nya na 
Yahunda hawiangu. 
8La lodu nu napa kuopa-nja da mangia-nya na Yeruhali; tàka na ma-
maluputu halawàla la hongada, napa dahama kapàru-nya i Ndautu. Napa da-
kapipi-ha paraï ana umbuku-na i Ndautu, hama tuna paraï papalewa-nggu, 
jiapa hama tuna paraï-nggu Nyungga wiki-mbuipa. 

9Napa la lodu nuna ku-patàlaru-ya nimbihu biana na banjaru na ma-
kamangu pa-kaluluku-nya na Yeruhali. 
10Tunaka nu napa kuwua-nja eti ma-panamungu dàngu ma-mbuhangu 
pahamayangu da ana umbuku-na i Ndautu dàngu da mangia-nya na 
Yeruhali. Napa nyuda da-tàngaru-ya nyuna na pakoja-da hi dahiinya hama 
tuna tau mahiingu ana kamehangu mameti. Napa da-paduduru-nya wàngu 
làjaru etida hama tuna tau ma-mbulangu kawunga anana. 
11Napa la lodu nu na-padudurungu dira matiki la Yeruhali, hama tuna ba 
paduduru-nya na Handàtu-Rimungu la Lolangu Manggindu. 
12-14Hàla hi hau hii - hau hiida nimbihu-da da kalibaru la tana nuna; kalibaru 
ana umbuku-na i Ndautu, kalibaru ana umbuku-na i Natàngu, kalibaru ana 
umbuku-na i Lewi, kalibaru ana umbuku-na i Himei, dàngu mbuu ndàbada 
da kalibaru hawiangu. Nimbihu kalibaru hau hii - hau hii-mada napa, dàngu 
napa da tau mini la nimbihu kalibaru hau hii pa-mehangu-mada welingu la 
kawini - kawini,” wàna. 

Hakaria 13 

1I MIRI Hupu Mambiha napanii, “La rehi nu napa na-tapanjiru na hau 
matawai, ka hawari-ha da ana umbuku-na i Ndautu dàngu da mangia-nya na 
Yeruhali welingu la njala dàngu la ngera lumungu marapu pambàda 
wundada. 
2Napa la lodu nu ku-podahu-ha da tamu marapu welingu la tana yiana, hi 
nda haàtu-mbupa manamu-ha. Mbuu ndàba da tau, wunangu-ka da mawàda 
napa kuwàngga pa-karia-nja dàngu da tau pa-huruku wàndi ka putingu. 
3Dàngu jàka ningupa tau, ba pa-tàkangu-nggunya lii langu na mawàna, da 
ina ama wikina dapanii-nya ba lupangu-ma pa-hukungu metiya nyuna, nadu 
ba ma-kambàliku-ya nuna na papanii-na. Jàka pa-daingu-mana-nyapa 
wunangu-ka ba wàna, napa natanju pameti-ya ama dàngu ina wikina. 

4La lodu nu napa ba hapajia-ha da wunangu da-makia patuya la pawunda-
da ba wunangu-ha. Nda jia hau-ada paki wunangu pa-panyonga wàngu 
dàngu ka bokulu eti wànja da harii matada. 
5Jiapa na-panjàngangu-mbuipa napa ba dapanii, ‘Nda wunangu-aka duku. 
Tau tungu woka, maràma la woka-aka duku la ngala luringgu,’ maràngga, 
wàda. 
6Tàka jàka na-paàra-nya tau, ‘Nggàra manua-ya la kurumu?’ jàka wàdanya, 
napa nahema, ‘Ku-manua la uma angunggu,’ ” wàna. 

Na pareta la pa-pameti-ya na mini pawangu papalewa-na i Ala 

7Napanii i MIRI Hupu Mambiha, “Hadanguwa ha hapanda, kaluluku-nyawa 
na mini pawangu, na maràma lai Nyungga. Pameti-ya ka da-tanyalangu da 
mbimbi. Napa ku-kaluluku-nya na banjaru-nggu, 
8tàka la nggubulu-na na tana dua ngia la tailuya napa welingu la mangia-nya 
na ma-hanggubalu. 
9Ha ngia la tailu-aya na mapeka. Dàngu napa ku-hawari-ha nyuda nu hama 
tuna ba paihi mbàngingu àmahu bara la epi. Napa kukama-nya hama tuna 
tau ma-kamangu àmahu rara. Hàla hi da-hamaya-ngga tàka hi kuhema-ha. 
Napa kupanii-nja ba banjaru-ngguha nyuda, tàka hi dapanii-mbu nyuda ba 
Nyungga-maka MIRI Alada nyuda,” wàna. 

Hakaria 14 

Na Yeruhali dàngu da banjaru 

1Mareni-nanyaka na lodu pa-tandangu-na ngera i MIRI. Pa-rambangu-yaka 
napa na Yeruhali, tàka da pa-ngalangu papabe - beringu-ha la mbara 
matamu. 
2Napa na-pauhi ndàbanya na banjaru i MIRI pa-kaluluku-nya na Yeruhali. 
Napa pawàhi-ya nuna na paraingu, pa-rambangu-ha da umana dàngu pa-
rumbàku-ha da kawini-naka. Na paradua-na welingu la mangia-nya pa-
dundilu-ha napa la ngia pa-tanawangu, na nyuna na rihina, napa da-ndàdiku 
la paraingu nuna. 

3Hàla hi na-ngonjaru i MIRI hi na-ndubaku-ha la pabera-ha nuda da banjaru, 
hama tuna na-pawàna la rehi la handàka-na. 
4Napa la lodu nuna na-ndolaku Nyuna la Tandula Haitungu, la tuba pahunga 
lodu welingu la Yeruhali. Ka bika-nanyaka lolangu ma-nggailaru na Tandula 
Haitungu, piti welingu la pahunga lundu la patama. Na ha-kabika nuna na 
palindi na-ndàharungu hu dia, tàka nahili ha-kabika hu luruya. 
5Napa nyimi ipalai li ningu la lolangu mabika kadua ngianya nuna na 
tandula. Napa ipalai hama tuna da boku la mangilu-mi ba natungu na 
upungu la rehi pareta-na i Uhia, na hanganji Yahunda. Hàla hi namai i MIRI 
na Alanggu, nandàki-ya paraï mbuu ndàba da papalewa. 
6Jàka jia-yaka na loduna, nda ningu-apa maringu jàka ndia wai kapida. 
7La lodu nu nda ningu-apa kapàtangu. Pa-daingu hariina la lodu, hamangui 
la rudungu. Na nyuna didi-aya i MIRI na mapinya pirangu-ka natoma na lodu 
nuna. 
8Napa la lodu nu, na-lulungu na wai luri welingu la Yeruhali; na beri 
mandua-na nuna na wai na hanggangu la Tehiku Meti, tàka nahili beri 
mandua-nai la Tehiku Padua-ya. Napa nalulu pangalangu na wai la 
nggubulu-na na ndaungu, la wula urangu hamangui la wula wandu. 
9Ka pareta-nanyaka nggubulu-na na tana i MIRI ba Hanganji-ya; nimbihu-na 
na tau da ma-rubuku-nya Nyuna ba Alaya dàngu datanda-ya ba jia-maya na 
tamuna. 
10Napa nggubulu-na na tana piti welingu la Nggemba mbara dia lundu la 
Rimungu mbara luru, nanjadi-ya mambila. Na nyuna na Yeruhali na-
kahuluku pa-janggangu, narihi panjangga welingu la tana la winggiru-na; 
nuna na paraingu na-tayilingu welingu la Pindu Bokulu Mbanyamingu lundu 
la Pindu Bokulu Kabihu nu na pangia-na na Pindu Bokulu Wungangu dàngu 
welingu la Lewatu Hananeyilu lundu la ngia papohu angguru mangu 
hanganji. 

11Napa dàngu mambiru-da da tau ba da-ndàdiku la paraingu nuna, dàngu 
nda nggàra tapàru-a pa-mangàdatungu. 
12Napa i MIRI na-patàka-nya kanyaki pa-mayilangu la mbuu ndàba banjaru 
na mambàda pabera dànya na Yeruhali. Dawua matada dàngu da làmada, 
jiapa mbuu ndàba daihi-mbuda da-mbubuku napa ba daluri-ipa. 
13La lodu nu kanjupu pambingu dàngu pa-mangàdatu-nanja napa da banjaru 
i MIRI hi lupa nimbihu-na na tau nayàpa anguna na maninya la perana hi 
na-nàhaku-ya. 
14Da tau mini la Yahunda napa da-pabera pa-kahiri-ya na Yeruhali. Katuu 
banda pa-ribangu da piti ndàbaha da pawulu-da da banjaru la winggiru-da, 
nu da àmahu marara mabara dàngu paki mapabu - budungu. 
15Na hau kanyaki ma-wirungu nanggàna-mbuha da njara, da mbanggalu, da 
ota dàngu da kalandai dàngu mbuu ndàbada da banda la kotaku uma tera 
muhu. 
16Napa la hambeli-da nuda da tau da maluri-ipa la honga ba - banjaru ma-
nàhaku-ya na Yeruhali, dalua la paraingu nuna pa-marubuku-nya na 
Hanganji, i MIRI Hupu Mambiha, dàngu la pambabu-nya na Lodu Remi Maü 
Ma-paraungu. 
17Napa jàka ningu banjaru manda bihu palua la Yeruhali pa-marubuku-nya 
na Hanganji, i MIRI Hupu Mambiha, nda jia puru-ana na urangu la tanada. 
18Dàngu jàka nda dabihu da tau Mehiru pambabu-nya na Lodu Remi Maü 
Ma-paraungu, napa nanggàna-mbuha kanyaki pa-patàka-na i MIRI la 
nimbihu banjaru manda bihu palua pa-lumungu. 
19Nuna-duyaka na-hukungu nduma Mehiru dàngu nduma mbuu ndàba 
banjaru manda bihu pambabu-nya na Lodu Remi Maü Ma-paraungu. 
20La lodu nuna pa-huratungu lawiti-ha da katàngu la ngaü njara, “Pa-
pahinggilu ndumana i MIRI,” wàna. Da wurungu la Umana i MIRI nda 
danjinji-a dàngu da maku paiharungu la hangga ngia pawotu maraku. 

21Mbuu ndàbada da wurungu la Yeruhali dàngu la nggubulu Yahunda pa-
pahinggilu-ha napa ka manguna i MIRI Hupu Mambiha-ha. Na tau dangu na 
mawotu maraku-da da-manahu wànja tolu kameti maraku. Jàka jiaya na 
rehina, nda hili ningu-apa tau danggangu la Umana i MIRI Hupu Mambiha. 

Maliaki 

Maliaki 1 

1Yiana-ya na lii languna i MIRI lai Maliaki ndumana na banjaru Ihirailu. 
Na pa-namungu-na i MIRI la tau Ihirailu 

2I MIRI napanii-nya na banjaru-na, “Kumbuha-nggai nyimi,” wàna. Tàka na 
nyuna dahema nyuda, “Nggiki hamana nambuha-mu-nggama nyuma MIRI?” 
wàda. Nahema i MIRI, “Ka nda ayana i Yakupu-aya i Ehaü? Na nyuna ba 
tuna jiaya i Yakupu na pambuha-nggu, 
3tàka i Ehaü ku-karaü-nya eti. Na tana pa-tandulangu manguna i Ehaü mbàda 
pakabu-nggunyaka, tàka na tanana kuwua-ya la banda bohu la maràda 
telangu,” wàna. 
4Ngera hama tuna jàka dapanii da wàla wuana i Ehaü, nu da tau Endumu, 
“Da paraingu-ma mbàda pakabu-haka, tàka na nyuna napa mahili pahada 
belinja,” jàka wàda, napa nahema i MIRI, “Da-pahada belingu bia duna, na 
nyuna napa kuhili nyungguru-ha. Nyuda pa-patamungu-ha ‘Tana katadaku’ 
dàngu ‘Banjaru panggàna hànggana i MIRI-ha lundu nu - nu,’ ” wàna. 
5Napa na banjaru Ihirailu naita mata wikiya, na rukuna nuna, hi dapanii, 
“Kanjupu bokulu-ya i MIRI; na kawaha-na na tomambu la hambeli tana 
Ihirailu!” wàda. 

I MIRI na-kanyàngi pa-langatàka-nja da ratu 

6I MIRI Hupu Mambiha napanii-nja da ratu, “Na ana natembi amana, dàngu 
na haàtu ma-paloku natembi umbuna. Nyungga yia Ama-mingga; ka 
nggikina hi ndai tembika Nyungga? Nyungga yia jiaka mangia Ditanggai; ka 
nggikina hi ndai mangàdatu-ngga Nyungga? Nyimi mi-pawawa-ka, tàka ba 
tuna paàrangu bia-minya, ‘Nggàraya na pa-pawawa wàmanggau Nyumu?’ 
wàmi. 
7Tuna nu na pawawa-mingga Nyungga bai wotu tanda maraku manda ràkana 
pa-maraku wànja la ngia pawotu-ngga maraku. Hàla paàrangu bi minyai, 

‘Nggàraya na panda tembi wàmanggau Nyumu?’ wàmi. Bai pairaku-ya na 
ngia pawotu-ngga maraku-du. 
8Jàkai wotungga maraku banda poki, jàka ndia mahidu jàka ndia ma-
kaliparu, nda nanjala-a na pawunda nuna wàmi bai kakaya? Kamanya kai 
wuanya banda matungu nu na nggumbunuru! Jia hàmuna-kaka na etina tàka 
hi mahàmu-ya na-palua-nanggai lima?” 
9Tàka nàhu, ha nyimi dimi ratu, kamangu duna kai kamahingu lai Ala ka 
namila-nda eti. Nda jia hema-ananya na-hamayangu-mi, tàka nuna nu jiaya 
rukuna na njala wikimi. 
10I MIRI Hupu Mambiha napanii, “Narihi hàmupa ka bita bianya na pindu 
umanggu, nadu ba kahewa-ma-ana bai paroka epi la pinu ngia pawotu-ngga 
maraku. Nda kumbuha-anggai nyimi, dàngu nda kubihu-a pa-kataku-ha da 
tanda maraku pawotu-mi lai Nyungga. 
11Da banjaru la nggubulu pinu tana datembi-ka Nyungga. La nggi - nggini 
datunu dupa la patembi-ya na tamunggu dàngu dawotu kameti maraku ma-
paràkangu, nadu mbuu ndàbana na banjaru datembi-ka Nyungga! 
12Tàka nyimi ipawawa-ka Nyungga bai kakaya ba nda ningu wilina na ngia 
pawotu-ngga maraku, tàka iwotuha la pinuna da pangangu panda mbuhami 
nyimi. 
13‘Nahoda-taka nuda mbuu ndàbada,’ wàmi, tàka hi ndai ihili-ngga Nyungga. 
Nyimi ingàndi banda pa-manganga, banda kaliparu jàka ndia mahidu la 
pawotu-ha lai Nyungga. Bai kakaya ku-mbuhangu pa-kataku-ha nuda da 
tanda maraku-mi? 
14Nanggàna-ya ràtungu ima-panyonga na mawotu banda manda pa-wilingu 
lai Nyungga, jàka ningu la kabàba bandana banda mahàmu na pambàda 
njanji-nangga! Ba Nyungga du Hanganji Bokulu, dàngu natembi-ka paraï 
nggubulu banjaru,” wàna. 

Maliaki 2 

1I MIRI Hupu Mambiha napanii-nja da ratu, “Yiana-ya na hupu liinggu lai 
nyimi: 
2Tembi-kawa Nyungga wàngu pawunda-mi. Jàka ndai mbuhangu parongu-
ya na paniinggu, napa kuràtu-nggai. Mbuu ndàba da pangala-mi tuda paluri 
wàmi napa na-pambeli-ya ràtungu. Langatàka mbàda ràtu ndàba nggunyaka 
na mahàmu, ba ndai tunya wilina na hupu liinggu. 
3Napa kuhuku-nja da anami dàngu kuperi-nja tai banda kameti maraku 
pawotu-mi da matami, tàka hi ruruhu-kai nyimi la pabundu tai banda nuda. 
4Ka pi-dimi-nyaka ba mbàda wua-nggunyaka na hupu lii yiana, ka pa-daingu 
pangalangu-na na pa-njanjingu-nggu dàngu da ratu, da wàla wuana i Lewi. 
5La pa-njanjingu nuna mbàda njanji-nggunyaka napa nyuda ba daluri ma-
lundungu dàngu da mambiru, dàngu ku-paràha-nja nyuda patembi-ka 
Nyungga. La rehi nuna da tembika dàngu da mangàdatu-ngga Nyungga. 
6Nyuda da-papeka-nya na mahàmu, dàngu nda jia-aya na manjala. Nyuda 
da-palonggamai dàngga Nyungga dàngu wàngu patutungu-da ba danunju-ya 
na pambuha-nggu. Nadangu-mbu na tau pandula-da ka àmbu dahili wunda 
ma-akatu. 
7Mbàda wai ngera-mada-nyaka da ratu la pa-wuangu lii pa-pekangu ma-
padeningu rukunggu Nyungga, MIRI Hupu Majangga. Nyuda ngia pa-
paàrangu-na na rayatu jàka nggàraya na pawuku-nggu, nadu ba jiaha nyuda 
da papalewa-nggu. 
8Tàka nàhu nyimi dimi ratu, mbàda hiliru-mika welingu la ànda ma-
padeningu. Da lii pa-pekangu-mi mbàda ruruhu-daka tau dangu la pawunda 
manjala. Nyimi mbàda paruha-minyaka na pa-njanjingu patura-nggu dàngu 
nyimi. 
9Tàka welingu lai Nyungga duku, napa ku-pawiti-nya ka àmbu na-kawela-
nggai banjaru Ihirailu rukuna ba ndai nunjuya na pawuku-nggu, dàngu 
rukuna bai pindi kaba mata tau la rehi papeka-minya na banjaru-nggu,” 
wàna. 

Na rayatu nda na-tuturu lai Ala 

10Ka nda angu Ama-anda nyuta mbuu ndàbanda? Ka nda haàtu-ana na Ala 
na ma-wuluta nyuta mbuu ndàbanda? Jàka tunanu madu, ka nggikina hi ta-
maràngga pa-hinggilungu pa-njanjingu dua wikinda, tàka ba tunda nu hi ta-
hinggilu-nya na pa-njanjingu patura-na i Ala la boku la mangilu-nda? 
11Na banjaru Yahunda mbàda pangga-danyaka na pa-njanjingu dàngu i Ala 
dàngu dawunda pawunda pa-mayitangu la Yeruhali dàngu la nggubulu-na 
na tana. Nyuda da pairaku-yaka na Umana i MIRI na pambuha-da, dàngu 
dapaha kawini da ma-hamayangu marapu banjaru hawiangu. 
12Màla àruki i MIRI ka na-pahinggilu-ya welingu la banjaru Ihirailu da-
mawunda matungu nu. Màla àruki ka àmbu dahili kikungu ndokuma la 
banjaru nda la pawotu-ha da kameti maraku lai MIRI Hupu Mambiha. 
13Yiana-ya nahili hau pawunda-mi. Nyimi ipalena-nya wai mata na ngia 
pawotu-nya maraku i MIRI; nyimi ihii dàngu ihii jilungu ba nda na-kataku-
ahapa i MIRI da kameti maraku-mi. 
14Nyimi ipaàrangu ka nggikina hi nda nahili kataku-ha. Nadu ba napinya 
paraïna i MIRI ba ndai tuturu-du la kawini pambàda pahami ba bidi taukai. 
Na kawini nuna angu luri-munya, tàka nyimi mbàda kaleka-minyaka nyuna, 
jiapa-kai ka mbàda pa-njanjingu-mi la hanggana i Ala la pa-daingu pa-tuturu 
lai nyuna. 
15Ka nda mbàda wulu-nanggai i Ala ba hau tolu dàngu ba hau ndewa-ami 
dàngu na kawini nuna? Nggàraya na pawuku-na i MIRI hi tuna nu? Nda hili 
nggàra-a, màta kapeku ngalangu-mi anami manjadi banjaru pa-
langatàkangu-na i Ala. Ba tuna hamata pahàmu-nya na wikimi, ka àmbu jia 
ningu la hongami na manda tuturu la papaha-na. 
16“Huda eti-manggunya na pa-wàrungu,” wàna i MIRI Ala Ihirailu. “Huda 
eti-manggunya jàka ningu haàtu welingu lai nyimi mawunda mbana eti 
tungu nu hanggangu la papaha-na. Rima pa-hàmungu-ma, àmbi jia kaleka-
minya na papaha-mi,” wàna. 

Na lodu pa-tandangu na-mareni-ka 

17Nyimi mbàda pahoda-minyaka i MIRI wàngu kareuku-mi. Tàka paàrangu-
minyai, “Nggàraya na pa-pahoda wàmanya i MIRI?” wàmi. Nyimi ipahoda-
ya i MIRI bai panii, “Mbuu ndàbana na tau mawunda ma-akatu tau hàmuha 
dàngu nahàmu-nja eti i MIRI,” wàmi. Jàka ndia wàngu paàrangu-mi, “Nggiya 
na Ala na pakira ba mamola-ya?” wàmi. 

Maliaki 3 

1Nahema i MIRI Hupu Mambiha, “Napa ku-palewa-ya na papalewa-nggu ka 
na-palànyapu-ngga ànda. Hi jia harabàndangu bianggu, Nyungga MIRI 
pahimbu-mi, ba kumai napa la Umanggu. Napa na papalewa-nggu na 
parinju-mi namai hi na-bobaru-ya na panjanji-nggu,” wàna. 
2Tàka nggamu ma-torungu la lodu maina i MIRI dàngu ba na-pawuwangu 
wikina? Nadu napa Nyuna hama tuna epina na tau matanggu paihi 
mbàngingu patuku, dàngu beri hama tuna habuna na tau matanggu baha. 
3Napa namai pa-patandangu ngera, hama tuna na tau ma-payarahu dàngu 
ma-paihi mbànginya na àmahu bara. Hama tuna na tau tuku ba na-paihi 
mbànginja da àmahu marara mabara, tuna numbu na papalewa-na i MIRI ba 
na-paihi mbànginja da ratu ka dawotu-ha da kameti maraku pa-namatungu 
la pawàngu na pambuha-na i MIRI. 
4Tàka da kameti maraku da pawotu-da napa lai MIRI da banjaru Yahunda 
dàngu Yeruhali da-pambaha etiya i MIRI, hama tuna la rehi la handàka-na. 
5Napanii i MIRI Hupu Mambiha, “Napa kumai lai nyimi pa-patandangu 
ngera. Napa kurengga la pa-hakahii papanja da tau ma-pandoi kabeli mata, 
da tau ma-njuraku, da ma-hakahii kambàliku, da ma-kaputingu la pa-
mbayaru ngganji tau pahewa, da ma-kapidihu-ha da kawini meti lei, ana 
mamila dàngu tau nàmu, hamanai la pa-hakahii papanja mbuu ndàba da tau 
da manda tembika Nyungga,” wàna. 

Da hunggu maraku da ma-hangia-da la hakambulu 

6“Nyungga MIRI-ka dàngu nda ku-panjilungu-a. Tuna nuduka, nyimi wàla 
wuana i Yakupu, hi nda pa-patàlaru-kai. 

7Hama tuna da boku la mangilu-mi la handàka-na, nyimi mbuu ndàbami 
mbàda hiliru-mika welingu la uku - ukunggu dàngu ndai tuturu pa-pahàra-
nja. Beliwa lai Nyungga, napa Nyungga kubeli lai nyimi. Tàka paàrangu-
minyai, ‘Nggàraka bàdi pawunda-ma ka mabeli lai Nyumu?’ wàmi. 
8Nàhu ku-paàra-nggai nyimi: Pekuna ihu jàka ningu haàtu ma-panyonga-ya 
i Ala? Tàrangu ba ndia-a. Tàka ba tuna, nyimi panyonga bia mingga. ‘Nggiki 
hamana?’ wàmi bai paàrangu. Kuhema: La ngera mbayaru-ha da hangia la 
hakambulu dàngu la ngera wotu hunggu maraku, wànggu. 
9Nyimi mbuu ndàbami nanggàna-kai ràtungu, rukuna ba na-panyonga-ka 
paraïna banjaru nggubulu-na. 
10Ngàndi-hawa la Umanggu mbuu ndàbada da hangia la hakambulu lai 
nyimi, ka ningu pangangu ma-bundungu lai nu. Kama-nggawa, napa kai 
itaya ba ku-bunggahu-ha da pindu awangu dàngu hi ku-pabundu-nggai 
mbuu ndàba da mahàmu. 
11Napa nda kumàta-anja da mabei ka da-paruha-ha da ihi wokami; da pingi 
angguru-mi napa da-kabàta da wuada. 
12Oha-adaka nyuda, wàdanggai napa paraï da banjaru mbuu ndàbada, nadu 
na tanami ba pa-ngiangu mahàmu-ya ka ngianya,” wàna. 

I Ala nanjanji-ya na mila etina 

13Napanii i MIRI, “Napanii-mi rukunggu Nyungga lalu pawawa-mamingga,” 
wàna. “Tàka nyimi paàrangu-minyai, ‘Ka nggàraya na papanii-ma rukumu 
Nyumu?’ wàmi. 
14Nyimi mbàda panii-mika, ‘Kahewa-ma-ana ba lumunya i Ala. Nggàra 
linguna ba tawunda-ha da tolu tanggu rumba ngeranda la hanggana i MIRI 
Hupu Mambiha, jàka ndia la pa-paloha-nya lai Nyuna ba tapeka halaera la 
pawunda-nda? 
15Hama tuna na paita wikinda da tau ngànjangu bia da ma-paohangu. Na tau 
akatu nda mbulungu biana ba na-bonjangu paluri mbokaru, tàka jàka 

dakama-nya na lerangu etina i Ala wàngu akatu-da, jiangu damara bia,’ ” 
wàmi. 
16Tàka da tau ma-mangàdatu-nyai i MIRI dapanii dua wikida. I MIRI 
narongu-ya dàngu na-hamata-ya jàka nggàraya na papanii-da nyuda. Da 
tamu tau matembi-ya dàngu ma-mangàdatu-nya Nyuna, pa-tulihu-ha la hau 
mbuku pangàdangu la hanggana Nyuna, wàda. 
17I MIRI Hupu Mambiha napanii, “Nyuda danjadi banjaru-nggu napa. La lodu 
pa-luangu-nggu lima, nyuda mangu pambuha-ngguha napa. Napa kumila-nja 
eti, hama tuna na haàtu ama mamila-nya eti na anana na ma-lumunya nyuna. 
18Napa na banjaru-nggu nahili itaya na hekangu-na na ura tau hàmu dàngu 
tau akatu, na tau malumu-ngga dàngu na manda lumungga,” wàna. 

Maliaki 4 

Napa natàka na Loduna i MIRI 

1Napanii i MIRI Hupu Mambiha, “Napa natàka na rehina mbuu ndàbana na 
tau ngànjangu dàngu na ma-akatu ba patunu rembinya. La lodu nuna napa 
patunu pambuta-ha nyuda, dàngu nda haàtu-a mapeka welingu lai nyuda. 
2Tàka ndumami nyimi ma-karadaku lai Nyungga, napa na kawaha-nggu na 
ma-pamànangu nahunga hama tuna mata lodu, hi nangàndi papuli wàngu 
na handaraku-na. Napa nda nggàra-apa ma-pa-ambakai dàngu ihawola hama 
tuna ana hapi mabidi luhu welingu la oka. 
3La lodu nuna napa ku-paluangu limanggu, tàka nyimi ipakàku-ha da tau 
akatu, hi hama kumburu tanaha bai taro - rohaku-ha. 
4Namuha da pa-pekangu-na na atanggu i Muha, namuha da uku dàngu da 
pareta pawua-nggunya la Palindi Hinai ka danunju-ha paraï tau Ihirailu 
nggubulu-na. 
5Tàka ba ndedi natàka na lodu na ma-wirungu dàngu na pa-mangàdatungu 
na-pakawuku-nggu, napa ku-palewa-nggainya i Wunangu Elia. 

6Napa nakahau etinja da ama dàngu da ana, ka àmbu kumai pa-patàlaru-ya 
na tanami,” wàna. 

Matiu 

Matiu 1 

Na ndalaru boku la mangilu-na i Miri Yehu Karitu 
(Luk. 3:23-38) 

1Yiana-yaka na juru boku la mangilu-na i Yehu Karitu, wàlana i Ndautu, 
wàlana i Ambarahàmu. Welingu lai Ambarahàmu lundu tàka lai Ndautu, da 
tamu boku la mangilu-na i Yehu: 
2-6aI Ambarahàmu, i Ihàku, i Yakupu, i Yahunda dàngu da angu dedina, i 
Perihu dàngu i Heràhu (na inada Tamàru-ya na tamuna), i Hehirungu, i 
Ràmu, i Aminandàpu, i Nahahungu, i Hàlamungu, i Mbowàhu (na inana, i 
Rahàpu-ya), i Ombitu (na inana, i Rutu-ya), i Ihai dàngu i Hanganji Ndautu. 
6b-11Welingu lai Ndautu lundu tàka la rehi wàrunya na banjaru Ihirailu la 
Mbambilu, jiaha da pa-tulihu pa-ndàkingu yiada: I Halomu (na inana, 
papaha-na i Uria-ya làti), i Rehambiamu, i Ambia, i Aha, i Yuhapàtu, i 
Yoràmu, i Uhia, i Yotàmu, i Ahàhu, i Hihikia, i Manahi, i Amungu, i Yuhia, 
i Yakonya dàngu da angu dedina. 
12-16Piti welingu la rehi wàrunya na banjaru Ihirailu la Mbambilu lupa la 
dedina i Yehu pa-tulihu-ha da tamuda yiada da pa-pandàkingu: i Yakonya, 
i Halatialu, i Herumbambilu, i Ambihutu, i Eliyakimu, i Anjuru, i Handuku, 
i Akimu, i Eliutu, i Eliahàru, i Matàngu, i Yakupu, i Yuhupu leina i Maria. 
Welingu lai Maria nuna-duka hi nadedi i Yehu, i Karitu ba wàdanya. 
17Jia ba tuna welingu lai Ambarahàmu lundu lai Ndautu hakambulu patu 
ndalaru-ya. Welingu lai Ndautu lundu la rehi wàrunya na banjaru Ihirailu 
la Mbambilu hakambulu patu ndalaru-manai. Tàka welingu la rehi wàrunya 
na banjaru Ihirailu la Mbambilu lupa la dedina i Karitu jiamayai ba 
hakambulu patu ndalaru-na. 

Na dedina i Miri Yehu Karitu 

(Luk. 2:1-7) 

18Tuna nu na ruku dedina i Yehu Karitu. Na inana, i Maria, da pa-tubangu 
dàngu i Yuhupu. Tàka ba ndedipa da-papohungu, lohangu-nanyaka ba 
mbàda woru ihi-naka i Maria. I Yuhupu nda napinya na woru ihina i Maria 
ba ruku mbiha Ngahuna i Alaya. 
19I Yuhupu, na tubana, tau manundu la uku anggama-ya. Jia-duya màta ka 
wàngu pabota kangunduhu-ya na pa-tubangu-ma wànaka, ka àmbu na-
makia i Maria la hangga madangu, wàna. 
20Ba talànga pata - tandangu tunaka nu i Yuhupu, manggadipangu-nanyaka. 
La manggadipangu-na, naita-ya na haàtu na papalewa-na i Miri na mapanii 
dànya, “Yuhupu, wàlana i Ndautu, àmbu mangàdatu-du la pa-pakuru 
umangu dàngu i Maria; nadu na ana na maninya la kambuna tumbuna ruku 
mbiha Ngahuna i Alaya. 
21I Maria napa na-habolangu haàtu anakeda mini. Na anakeda nuna màta 
kau patamu-nya Yehu, nadu Nyuna napa na ma-pamàna-nya na banjaru-na 
welingu la njalada”, wànanya. 
22Mbuu ndàbana hi tuna nu, ka peku pa-deningu-na na puluna i Miri la 
ngaru wunangu-na, nu, 
23“Na haàtu na anakaria napa naworu ihina hi na-paanangu haàtu anakeda 
mini. Na anakeda nuna màta ka Imanuelu-ya na tamuna,” ba wàna. (Na 
Imanuelu hilu Imbarani-ya, nu ‘I Ala ninyaka lai nyuta’), wàna-duka. 
24Ba nahadangu-ka i Yuhupu, pahàra-nanyaka na papanii-na na papalewa 
lai nyuna. Paha-nanyaka i Maria. 
25Tàka ba ndedipa na-habola-nya na anana i Maria, i Yuhupu nda na-papohu 
da-anya i Maria. Tàka ba nadedi-ka na anakeda, i Yehu wànanya na tamuna 
paraïna i Yuhupu. 

Matiu 2 

Da ariyaa welingu la pahunga lodu 



2382 

 

 
Na Huratu Matua 

© 1995, Indonesian Bible Society. 
 

 
 

 

 

 

1I Yehu dedina la paraingu Mbetulehimu la tana Yundia la rehi pareta-na i 
Hanganji Harondi. La rehina nuna ninja ba mapira-ha da tau manggàna 
mapingu kandunu welingu la pahunga lodu damai la Yeruhali. 
2Nyuda da-paàrangu lai nu - lai nu, “Nggiya na Anakeda, na madedi la pa-
hanganji-nya na tau Yahundi? Nyuma maita-ya hungana na kandunu-na la 
pahunga lodu, jia hi mamai pa-maraku-nya,” wàda. 
3Nu ba narongu-ka i Hanganji Harondi na rukuna nuna, katàtaku nda ukuya, 
hamanai mbuu ndàbana na tau la Yeruhali. 
4Ka paau-nanjaka mbuu ndàbada da ratu kapala dàngu da ngguru anggama 
tau Yahundi pamai pa-pauhi. Hàla paàra-nanjaka, “La nggika napa nadedi 
ningu na Hanganji na paràndi-na i Ala?” wànanja. 
5Dahema nyuda, “La paraingu Mbetulehimu la tana Yundia. Nadu ba tuna 
jiadu na pa-tulihu-na na haàtu na wunangu: 
6‘Nyumu ha Mbetulehimu, la tana Yahunda, nda jia-akau nyumu ma-
màrahu halawàla la hongada da paraingu mangia ngora la Yahunda. Nadu 
ba welingu lai nyumudu napa natàka na haàtu na ma-pairungu napa na 
mairu ngàndiya na banjaru-nggu na Ihirailu,’ wàna,” wàdanya. 
7Narongu-ka pa-kalokangu tungu nu, i Harondi napaau kangunduhu-nja da 
tau mapingu kandunu welingu la pahunga lodu. Hàla hi na-paàra-nja jàka 
pirangu langatàka na kawunga hungana nuna na kandunu. 
8Tunaka nu paràha-nanjaka la Mbetulehimu hi napanii hahanja, “Iluawa, 
himbu pahàmu-manya nuna na Anakeda. Jàkai hunggu-yaka, kai paniingga, 
ka kuluai duku pa-maraku-nya,” wànanja. 
9-10Hàla laku-danyaka. Ka hilu ita-danyaka na kandunu na-paita-da yia nana 
la pahunga lodu. Hawola nda ukuha ba daita-yaka nuna na kandunu. Na 
kandunu na-mangilu-nja nyuda, hi na-ndàdiku la dita pangia-na na 
Anakeda. 

11Datama daa la uma hi daita-ya na Anakeda dàngu i Maria, inana. Patika-
danyaka dàngu maraku-danyaka na Anakeda, hàla bunggahu-danjaka da 
kanai bandada, hi damaraku-nya àmahu marara, kaminyangu dàngu muru. 
12I Ala na-panamu-nja la manggadipangu ka àmbu dabeli lai Harondi. Jia-
duyaka hi dali ningu la ànda hau ba dabeli. 

Hinggilu la Mehiru 

13Ba dalaku-ka da tau mapingu kandunu, na papalewa-na i Miri na-paitangu 
wikina lai Yuhupu la manggadipangu. Na Papalewa napanii, “I Harondi na-
patikingu pahimbu-ya na Anakeda ka pameti-ya,” wàna. “Jia hadangu-wa, 
kau karia-nya na Anakeda dàngu inana, pa-hinggilu la Mehiru. Pa-engangu 
lai nu ka lupa kuhilu panii dànggau”, wànanya. 
14Na-hadangu i Yuhupu, la rudungu nunama ba na-karia-nya na Anakeda 
dàngu inana pa-hinggilu la Mehiru. 
15Pa-engangu-danyaka lai nu lundu metina i Harondi. Tuna nu pa-deningu-
nanyaka na paniina i Miri la ngaru wunangu-na, “Nyungga kupaau-nya na 
Ananggu welingu la Mehiru,” ba wàna. 

Na pameti-ha da Anakeda 

16Ba napi-nyaka i Harondi da mapingu kandunu welingu la pahunga lodu 
ba panyonga-danya, lalu mbana mbeniya. Hàla wuangu-nanyaka pareta la 
papameti hàlaha da Anakeda mini da madàmbu ndauda lupa la wawana da 
maninja la Mbetulehimu dàngu la winggiru-na. Na-pajàngapu-nya na pa-
kalokangu pangala-na la mapingu kandunu na ruku pahunga wàna na 
kandunu. 
17Tuna nu pa-deningu-nanyaka na pambàda paniina i Wunangu Yerimia: 
18“La Rama tarongu ma-padudurungu, mahali dàngu mahii. I Rahilu 
nahiinja da anana; nda nabihu ka pamanda-nya nadu nyuda ba nda 
ninjapa,” ba wàna. 

Beli welingu la Mehiru 

19Ba nameti-ka i Harondi, ba la Mehiru-yapa i Yuhupu na haàtu papalewa-
na i Miri hilu paitangu-nanyaka wikina lai Yuhupu la manggadipangu. 
20Na papalewa napanii, “Da tau da ma-patikingu pa-pameti-ya na Anakeda 
dameti-ka. Jiaya nu hadangu-wa, kau karianya na Anakeda dàngu inana kai 
beli la Ihirailu,” wànanya. 
21Hadangu-nanyaka i Yuhupu, hi na-karia-nya na Anakeda dàngu i Maria hi 
dabeli la Ihirailu. 
22Tàka la malamiri i Yuhupu narongu ba i Àrakilaü, anana i Harondi-ka na 
mahilu-ya na amana la pa-hanganji la Yundia. Ka mangàdatu-nanyaka i 
Yuhupu pabeli lai nàhu. Hàlaka ba nahilu ngalangu-ka panaungu welingu 
lai Miri la manggadipangu laku-nanyaka la tana Nggalilia. 
23Lai nu hi na-ngiangu la paraingu Naharitu ba wàdanya. Ba tuna nu pa-
deningu-nanyaka na paniida da wunangu rukuna nuna na Anakeda: “Nyuna 
napa Tau Naharitu,” wàdanya. 

Matiu 3 

Na pa-bobarungu-na i Yuhani Pa-runungu 
(Mrk. 1:1-8; Luk. 3:1-18; Yuhn. 1:19-28) 

1La rehi nu tàka-nanyaka i Yuhani Pa-runungu, la maràda telangu la Yundia 
hi na-pakiringu pa-pabobarungu, 
2“Kapata beliya na lurimi, nadu i Ala ba lu nàmunya-ka pa-pareta ba 
Hanganji-ya!” wàna. 
3Yiana i Yuhani jia-yaka na palana i Wunangu Yahaya la paniina, “Ninya na 
tau mawa - wara la maràda wara, ‘Rima-nyawa àndana i Miri; pa-linjaku-
nya ngia palina Nyuna!’ ” ba wàna. 
4I Yuhani napaki wulu ota. Na boruna manulangu, tàka pangana kabala 
dàngu manggaluangu omangu. 
5Dangu tau welingu la Yeruhali, dàngu welingu la nggubulu tana Yundia 
dàngu welingu la ngaba winggiru Luku Yorundangu damai lai Yuhani. 

6Dapeka-ha da njalada, tàka i Yuhani hi na-parunu-nja la Luku Yorundangu. 
7Dangumbu tau Parihi dàngu Handuki mamai lai Yuhani ka parunu-nja. 
Tàka ba naita-haka ba damai, panii dàna-njaka, “Nyimi tau akatu-kai! 
Nggamu mapeka-nggai nyimi ba peku marami welingu la hukungu-na i Ala 
na manàmu-nya? 
8Pa-itangu bàdi wàngu pawunda-mi nyimi ba dunjaku-minjaka da njalami. 
9Àmbi kaka-duya nyimi ba peku luhumi welingu la hukungu bai panii 
nyuma boku la mangilu-manya i Ambarahàmu ba wàmi. Kanandi-nya, jiapa 
ka yiada-kadu da watu, i Ala peku-mbuna ba natuha umbuku-na i 
Ambarahàmu! 
10Na kataka ninya-padua-ka la papunggu-ya na pingina na ai lundu la amu 
- amuna. Da pingi ai - pingi ai da manda tu wuada napa papunggu-ha hi 
ndauha-ha la epi. 
11Nyungga ku-parunu wànggai wai tandana nyimi ba dunjaku-minjaka da 
njalami; tàka napa na manàmu-nya ba taliu-nggu nyungga, nyuna duna na 
ma-parunu wànggai Ngahuna i Ala dàngu epi. Nyuna nabokulu-mapa duna 
welingu lai nyungga. La payiutu-nya halapa-ana nyungga yia nda ràka-
mbuna. 
12La limana ninya na tàpi hi natàpi hàlaya na uhu nggàndumu hi lundu na-
yarahu. Na uhu nggàndumu na-pauhi-nya hi natuya la dàndaku, tàka na 
kalàmba-na mbuu ndàbana natunu-ya la epi panda peku pàda.” 

I Miri Yehu ba parunu-nya 
(Mrk. 1:9-11; Luk. 3:21-22) 

13La rehi nu i Yehu lua-nanyaka la Luku Yorundangu welingu la Nggalilia. 
Lai nu mai-nanyaka lai Yuhani hi nakarai pa-runungu. 
14Na-kamangu làti i Yuhani patipa-ya na pakarai-na. Napanii i Yuhani, 
“Nyungga bàdi ràka pa-parunu-mu. Tàka ni nyumui mamai lai nyungga,” 
wànanya. 

15Tàka napaya i Yehu, “Màla bia duna la rehi nàhu. Ba tunda nu padeni 
ndàba-ndanya na pambuha-na i Ala,” wàna. Jia i Yuhani hi na-parunu-nya 
i Yehu. 
16Hàla parunu, i Yehu hi nadita pa-renggangu welingu la wai luku nuna. Hi 
jia tabunggahu biana na awangu, tàka i Yehu hi naita-ya na Ngahuna i Ala 
ba napuru hama tuna kulundiha-ya la tiduna. 
17Tunaka nu rongu-nanyaka na liina i Ala, “Yiana jia-yaka na Ana pambuha-
nggu. Nyuna na mali hàmuya na etinggu,” na mawàna. 

Matiu 4 

I Miri Yehu ba kamanya 
(Mrk. 1:12-13; Luk. 4:1-13) 

1Tunaka nu i Yehu iru ngàndi-nanyaka Ngahuna i Ala la maràda telangu ka 
nakama-nya paraïna i Kambàliku. 
2Patu kambulu lodu patu kambulu ruduna i Yehu ba nda nangangu. Ka 
manjuu-nanyaka. 
3Mai-nanyaka i Kambàliku hi napanii, “Nyumu Ana Alakau wàngguka? 
Paràha-nja yia da watu ka dadedi roti”, wànanya. 
4Napaya i Yehu, “La Huratu Matua ninya na pa-tulihu: Na tau nda roti pàku 
paluri wàna, tàka jia-mbuya welingu la nimbihu-na na pulungu na patiki-
na i Ala,” wànanya. 
5Hàlaka nu i Kambàliku nangàndi-ya i Yehu la Yeruhali, na parai matua, hi 
nabànjalu-ya dita la kawuku Umana i Miri. 
6Hàla i Kambàliku hi napanii dànya, “Nyumu Ana Alakau, wàngguka? Jàka 
tuna nu kamburu mbehangu-wa hu waa; nadu daa la Huratu Matua ninya 
na pa-tulihu, ‘I Ala napa na-paràha-nja da papalewa-na la pamangga-nggau 
Nyumu, nyuda napa danggepi-kau la limada, hi nda peku tunjuru-da da 
wihimu la watu’, wàna,” hi wànanya. 
7Nanapa-ya i Yehu, “Tàka nimbunyai daa la Huratu Matua na pa-tulihu: 
Àmbu kama-dunya na Miri Alamu, ba wàna,” hi wànanya. 

8Tunaka nu i Kambàliku hi nahili ngàndiya i Yehu la palindi ma-kanjupu 
jangga hi na-paita hàlanja da pa-hanganji la pinu tana dàngu mbuu ndàbada 
da pawulu-naka. 
9Hàla panii-nanyaka i Kambàliku, “Yiada-ka mbuu ndàbada ku-wuanggau-
nja Nyumu, mili kau patika bau maraku-ngga,” wànanya. 
10Nanapa-ya i Yehu, “Pahilangu hiana-kau, ha Ma-pakamangu! Daa la 
Huratu Matua ninya na pa-tulihu: Maraku-nya i Miri, Alamu, dàngu 
lumunya nyuna-a, wàna”, hi wànanya. 
11La malamiri i Kambàliku dunjaku-nanyaka i Yehu, ka tàka-danyaka da 
papalewa la palumu-nya Nyuna. 

I Miri Yehu ba kawunga ràmana la Nggalilia 
(Mrk. 1:14-15; Luk. 4:14-15) 

12Ba narongu-yaka ba patama-nya la uma kapàtangu i Yuhani, hinggilu-
nanyaka i Yehu la Nggalilia. 
13Na-dunjaku-nya la Naharitu, hi na-paengangu la Kapinaumu la halinggi 
Tàma Nggalilia la ngaba Hembulungu dàngu Nàputali. 
14Ba nalaku-nyaka na matuna nu Nyuna i Yehu, pa-deningu-nanyaka na 
paniina i Wunangu Yahaya: 
15“Na tana Hembulungu dàngu tana Nàputali, la ngarangia hanggangu la 
tàma, la hapapa Luku Yorundangu, la tana Nggalilia pangia tau nda 
Yahundi! 
16Na banjaru na maluri la kapàtangu da-itangu-ka harii ma-hanggilangu! 
Ndumada nyuda da ma-ngiangu la kapàta meti nahunga-njaka ma-
handaraku hambila!” ba wàna. 
17Piti welingu la rehi nu pa-kiringu-nanyaka i Yehu pa-pabobarungu, 
“Panjilungu-wa! welingu la njalami, nadu i Ala ba pareta-ama-naka ba 
Hanganji-ya!” wàna. 

I Miri Yehu ba napaau-nja da mini jala tau mapatu 
(Mrk. 1:16-20; Luk. 5:1-11) 



2388 

 

 
Na Huratu Matua 

© 1995, Indonesian Bible Society. 
 

 
 

 

 

 

18Ba talànga njàlapu-na i Yehu la hingi wara Tàma Nggalilia, naita-ha da 
mini jala tau madua, i Himungu (i Peturu ba wàda-mbunya tamuna) dàngu 
na erina i Andaria. Nyuda yàpada-padua iyangu lai nu la tàma wàngu jala. 
19I Yehu napanii dànja nyuda, “Mai kai tundungga. Napa ka ku-ajaru-kai la 
pajala tau,” wànanja. 
20Manyamalu dunjaku-madua-danjaka da jalada hi datundu-nya i Yehu. 
21Laku pa-ngalangu-nanyaka i Yehu, hi naita-ha da tau madua da habanjaru 
da ma-paangu paluhu i Yakombu dàngu i Yuhani, anana i Hambandiu. Da-
pambapa dànya na amada pa-pahulungu jala daa la tena. I Yehu napaau-nja 
nyudambu, 
22ka manyamalu dunjaku-madua-danyaka na tena dàngu na amada, hi 
datundu-nya i Yehu. 

I Yehu ba na-ajaru, ba na-pabobarungu dàngu ba na-pamàlaru tau 
(Luk. 6:17-19) 

23La Nggalilia, i Yehu na-winggiru hàlanya na tana hi na-ajaru la uma - uma 
bungguru-da. Na-bobaru-ya na Lii Mànangu, ba pareta-nanyaka napa i Ala. 
Dàngu na-pamàlaru-mbuha da tau mahidu dàngu da maningu nyurangu. 
24Na langu rukuna i Yehu nakada hàla-nyaka la tana Hiria, hi lupa nadangu 
na tau na mamai lai Nyuna. Nyuda dangàndi-ha da tau ma-pàdangu hidu 
dàngu handuka hangia - hangia. Da tau da pa-huruku wàndi akatu, da 
mawutu manu, dàngu da ma-kaliparu, na-pamàlaru ndàbaha paraïna i 
Yehu. 
25Dangu ailulu tau matundu-nya i Yehu la rehi nuna. Ningu mamai welingu 
la Nggalilia, ningu welingu la Parai Hakambulu, welingu la Yeruhali, la 
Yundia, dàngu ningumbu mamai welingu la tana la hapapa luku 
Yorundangu. 

Matiu 5 

Na pa-bobarungu la palindi 

1Ba naita-yaka i Yehu na tau ba nadangu tuna nu, heina-nyaka la hau 
tandula. Ba na-mandapu-ka, mai-danyaka lai Nyuna da makiku-nya, 
2hi na-pakiringu pa-ajaru-ha: 

Na pa-ohangu na ma-langatàka 
(Luk. 6:20-23) 

3“Oha-adaka da tau da ma-pàdangu nda màkada, hi jiaya i Miri-makia-ka 
na pa-kanderu-da; nyuda jia-haka da nua banjaru-na i Ala! 
4Oha-adaka da tau da ma-handuka etida; i Ala napa na ma-pamanda-nja! 
5Oha-adaka da tau da ma-karàda etida; i Ala napa na patutu-nya na paràndi-
na lai nyuda! 
6Oha-adaka da tau da ma-rinjungu pawànya na pambuha-na i Ala; i Ala 
napa na-pahoda-ha nyuda! 
7Oha-adaka da tau da maaï namu anguda; i Ala napa naaï namuha nyuda! 
8Oha-adaka da tau da ma-yahangu etida; napa nyuda datanda-ya i Ala! 
9Oha-adaka da tau da matàka ngàndiya na papeku la tau pinu tana; napa 
napeka i Ala ba ana-nanja nyuda! 
10Oha-adaka da tau da ma-pàdangu mayila ba pajàra-ha ruku lumu-danya 
na pambuha-na i Ala; nyuda jia-haka da nua banjaru-na i Ala! 
11Oha-amika nyimi jàka ningu ma-paaka-nggai, ma-pamayila-kai, dàngu 
ma-pulunggai lumunggu Nyungga. 
12Da wunangu da maluri wunganggai nyimi pa-mayila tudanja numai duda. 
Hanggela hawola-wa, nadu ba na-bokulu na wundami na pa-payema-
nanggai la awangu i Miri ndumami nyimi,” wàna. 

Na mehi dàngu na harii 
(Mrk. 9:50; Luk. 14:34-35) 

13“Nyimi mehi pinu tanakai. Na mehi jàka nakàba-ka pekuna-ipa la pahilu 
pambàruya? Nda ningu-apa linguna, jia la wàru-kia-nyaka hi nakali - lijaku-
nya tau. 

14Nyimi hambila pinu tanakai. Na paraingu na maninya la pinu tandula nda 
peku wini-anya. 
15Nda ningua tau ma-pakehingu palita tàka hi na-pangguru wànya mbàlu 
na palita. Jiangu-ma duna ba natuya la tandaina, hi na-hambila ndàbanya 
na tau na maninya la uma. 
16Tuna numbu na hambila-mi màta ka na-handaraku la hangga tau, ka peku 
ita-danya na paraï rukumu na mahàmu, hi dawotu-nya na Amamu la 
awangu.” 

Na lii pa-ajaru rukuna na uku anggama Yahundi 

17“Àmbi kaka-duya ba mai-nggunya pa-podahu-ha da ukuna i Muha dàngu 
da lii pa-ajaru-da da wuna - wunangu. Nyungga duku nda mai-nggunya pa-
podahu-aha, tàka ka paloha-nya na lii kaloka-mada duda wànggu duku. 
18Namuya! Ka dàngu ni bia-nyapa na awangu dàngu na tana nda hau 
hurupu jàka ndia kadutulu makudu halawàla nu la uku, nda pajia podahu-
aha, jàka ndedi-madu na-patutungu hàla. 
19Jia ba tuna, nggamu mapanggaya na haua welingu la pareta - pareta nuda, 
jiapa ka makudu halawàla-ya, dàngu ka na-ajaru tau hawiangu la patuna 
numbu, jia-yaka na ma-màrahu halawàla la honga banjaru-na i Ala. Na 
panjàngungu-na, nggamu ma-padeni-nja da pareta nuda dàngu ka na-ajaru 
tau hawiangu la patuna numbu, napa jia-yaka na ma-bokulu la honga 
banjaru-na i Ala. 
20Jia ba tuna, namuya: Nyimi nda napeku-a la patama la banjaru-na i Ala, 
jàka ndai rihinja da ngguru anggama dàngu da tau Parihi la pa-patutu-nya 
na pambuha-na i Ala!” wàna. 

Na lii panamu hahangu rukuna na mbeni 
(Luk. 12:57-59) 

21“Nyimi pi-maminya na pa-ajaru-da da bokunda la mangilu: Àmbi pameti 
tau, nggamu na mapameti tau timbanya bàdi ngerana, wàda. 
22Tàka nàhu Nyungga ka kupeka-nggai nggamu mambeni -nya na anguna 
timbanya badi na ngerana; dàngu jàka nggamu ma-tolangu anguna, 



2391 

 

 
Na Huratu Matua 

© 1995, Indonesian Bible Society. 
 

 
 

 

 

 

timbanya bàdi la Bata Bokulu Anggama. Dàngu nggamu, ‘Katoba,’ na 
mawàna-nya na anguna ràka pa-wàrungu la epi naraka-ya. 
23Jia ba tuna, era ningu haàtu la hongami mangàndi maraku lai Ala, tàka hi 
jia namu bia-nanya ba ninyapa na haàtu na makaraü-nya eti, 
24màta ka na-dunjaku pàkunya na pangàndi-na la hangga ngia pawotu 
maraku, ka nalua pàku pa-pahàmu dànya na tau nuna. Hàla duna, peku-
naka ba nabeli pawotu-ya na tanda maraku-na lai Ala. 
25Ngera hama tuna ka ningu tau makàla-kai la batangu, papeku pàku dàngu 
nyuna ba ningupa pekuna ba ndedi natàka la batangu. Jàka ndia, pajàma-
nanggaika na tau nuna la hakimu, tàka nyuna hi na-pajàma-nggai la palihi. 
Hàla napa na palihi patama-nanggaika la uma kapàtangu. 
26Dàngu namuya: Napa nda peku luhu-amipa welingu la uma kapàtangu, 
jàka ndedi-madu ikanjupu hàlaha da palohu-mi,” wàna. 

Rukuna na njuraku 

27“Nyimi mipi-manyaka yiana na lii pa-ajaru: Àmbu njuraku, ba wàna. 
28Tàka nàhu kupeka-nggai: nggamu ma-panau-ya na haàtu na kawini ba 
dàngu kabàliku-nanya ba miniya, mbàda njuraku dàmana-nyaka nuna na 
kawini daa la etina. 
29Jàka na mata kawana-mu na ma-titiru-kau la panjala, rukiya kau wàrunya 
na mata nuna! Nahàmu-pa ba na-mbulangu na hangia na nua ihimu welingu 
ba dàngu mbulungu-na na ihimu ba wàrunggau la naraka. 
30Jàka na lima kawana-mu na ma-titiru-kau la panjala, kadipu-ya wàrunya 
nu na limamu! Nahàmu-pa ba na-mbulangu na hapungu na limamu welingu 
ba dàngu mbulungu-na na ihimu bau tama la naraka. 

Rukuna na pahewa 
(Mat. 19:9; Mrk. 10:11-12; Luk. 16:18) 

31“Nimbunyai na lii pa-ajaru: nimbihu-na na tau na ma-pahewa dàngu 
papaha-na, nawua-nya bàdi huratu pahewa, wàna. 

32Tàka nàhu Nyungga ka kupeka-nggai: nggamu na ma-pahewa dànya na 
papaha-na, dàngu nda hanjàliru-na nuna na tau kawini, pakiri njuraku 
wàngu-dunaka na papaha-na, jàka nahili mangoma nuna na papaha-na. 
Dàngu jàka nggamu na ma-kanoma-ya nuna na kawini pa-pahewangu, 
njuraku-mbunanya.” 

Rukuna na harangu 

33“Nyimi mipi-manyaka la boku la mangilu-nda ba ninya na lii pa-ajaru-da: 
Àmbu hinggilu-nya na paràndi-mu. Nggàraya na pambàda ràndi wàmu 
harangu la hanggana i Ala, patutu-manya bàdi,” ba wàda. 
34Tàka Nyungga nàhu ka kupeka-nggai: Àmbi harangu ndokudu, àmbi hara 
wànya na awangu, ba kanjàka-na i Alaya, 
35hamangui wànya na tanambu, ba lata wihi-nanya; jàka ndia wànya la 
Yeruhali, ba parai Hanganji bokulu-ya. 
36Màtangu-mbu pahara wànya na katiku-mu, nadu nyumu wiki ba ndau 
ngalangu-a pa-pabara-ya jàka ndia pa-pamiti-nya na hawàla na ruu 
lunggimu. 
37‘A-a,’ wàmu bia, jàka ndia, ‘ndia-a,’ wàmu bia. Na marihi-nya nuna ma-
pawelingu lai ma-akatu-ya.” 

Rukuna la patungu hilu kiringu 
(Luk. 6:29-30) 

38“Nyimi mipinya ba nimbunya na lii pa-ajaru: Mata hilu mata, ngàndu hilu 
ngàndu, na mawàna. 
39Tàka nàhu Nyungga ka kupeka-nggai: àmbi tungudu hilu kiringu la 
matunggai ma-akatu. Tàka na pa-njàngangu-na jàka natàba-ya na papu 
kawana-mu, màta kau pajàma-mbunya na papu kalaimu. 
40Dàngu jàka nakàla-kai tau la hakimu, ka na-karuhi-ya na kalembi-mu, 
wua-mbunya na kalembi bokulu-mu. 
41Jàka ningu mangia dita ma-pambana-kau paduku-ha da ngàndina ràka pa-
lakungu hau kilu, duku pangala-manja lundu dua kilu. 

42Jàka ningu makarai-kau ngga - nggàra, wua-manya. Dàngu àmbu tipa-
duya na tau na makarai pinjangu ngga - nggàra lai nyumu.” 

Aï namuya na papa 
(Luk. 6:27-28, 32-36) 

43“Nyimi mipi-manya ba ningumbu lii pa-ajaru: namuha da angumu dàngu 
karaü-nja eti da papamu, ba wàna. 
44Tàka nàhu Nyungga ka kupeka-nggai: namuha da papami, dàngu hamaya-
nja ndumada da tau da ma-pamayila-kai, 
45ka pekuna ba naana-nggai na Amami la awangu. Nadu i Ala ba na-
pahunga-nya mata lodu ndumana na tau hàmu dàngu na tau akatu-mbu. 
Nyuna na-papuru-nya urangu na tau na mawunda ma-padeningu dàngu na 
mawunda ma-akatu-mbu. 
46Nadu jàka jiaya na tau na manamu-akai na panamu-mi, nggàra linguna-
ipa i Ala hi na-papapa-ya na paraï rukumu? Ka nda tuda numbu wàmi da 
ma-pahurungu hilu katiku? 
47Dàngu nyimi jàka mi-kamàhaku dànja da angu-ami, nggàra-yaka na ngia 
parihi-mi? Da tau da manda tandaya i Ala tuda numbu. 
48Na Amami la awangu nda ningua nyurana nahàmu-nanya mbuu ndàbana 
na tauka. Nyimi dimi ka timi numbu,” wàna. 

Matiu 6 

Rukuna na wuangu hunggu 

1“Manggangu, ka àmbi palaku-ya na wai ngerami la anggama la hangga tau 
ka naita-kama ba wàmi. Jàka timika nu, nda ningu-apa wundami pawua-na 
na Amami la awangu. 
2Jia, jàka iwuangu hunggu la tau mila, àmbi bobaru-duya na rukuna nuna 
hama tuna na pakàli wàda da ma-kapelu. Nyuda dalaku-nya nuna la uma 
bungguru jàka ndia la mata ànda, ka nawotu-nggama tau ba wàda. Namuya, 
nyuda mbàda ngalangu-daka nu wundada. 

3Tàka nyimi, jàkai wuangu hunggu, wua kangunduhungu bia hi nda ningu 
mapinya. 
4Màtawa nu na pawunda-mi ka àmbu jia ningudu mapinya, hinggilu-na na 
Amami la awangu. Nyuna nu napi-manya duna na pawunda-mi na ma-
kawiningu, tàka hi nawua-nggainya napa na wundami.” 

Na lii panaungu rukuna na hamayangu 
(Luk. 11:2-4) 

5“Nyimi hamayangu jàka wàmi, àmbu hama tuduna da tau kapelu. Nyuda 
da-mbuhangu pa-hamayangu la uma bungguru dàngu la kanjanga ànda, ka 
naita-kama tau ba wàda. Namuya, nuna jia-madua-yaka na wunda na 
pambada ngalada. 
6Tàka nyimi hamayangu jàka wàmi, tama la kurungu dàngu bitanya na 
pindu, hàla hamayangu-wa la Amami na panda ngita. Na Amami na maita 
ndàbaya na paruku-mi na ma-kawiningu, napa nawua-nggai wundami. 
7Jàka mi-hamayangu àmbi pamalai - laiduya hama tuna na tau na manda 
tandaya i Miri. Ba dakaka-ya napa na pakarai-da na-patingi-nja, ka ba 
namalai-du na hamayanguda. 
8Àmbi timi nudu nyimi. Na Amami la awangu mbàda pi-mana-nyaka duna 
na pa-kalana-mi ba ndedi mikarai-ya. 
9Jia màta kai hamayangu timi yia, ‘Amama la awangu: Nyumu Ala 
Kamehangu-kau. Màla àruki ka marubuku-nggau dàngu ka tembikau. 
10Jiakau Nyumuma Hanganji-ma. Màla àruki kau pareta la pinu tana dàngu 
na pambuha-mu ka nunjuya hama tuna la awangu. 
11Wua àru-nggama la lodu nàhu uhu tuda ngama wai ràka ngunuma. 
12Jàma àrunja da njalama, hama tuna nyuma ba mbàda jàma-manyaka na 
tau na manjala lai nyuma. 
13Àmbu puli-nggama la pamàli na pawaima jàka era ningu makama-nggama 
tàka pahàla-kama welingu la limana i Ma-akatu. 

[Ba Nyumudu Hanganji ma-kuaha dàngu ma-mangarangu lundu nu - nu. 
Amingu!]’ wàmi. 
14Nadu nyimi jàka mijàma-nya na tau na manjala lai nyimi, napa na Amami 
la awangu najàma-manggai dimi. 
15Tàka jàka ndai jàmanya na njalana na tau hawiangu, na Amami la awangu 
nda jia jàma-ananja da njalami nyimi,” wànanja. 

Na ruku puaha 

16“Nyimi puaha jàka wàmi àmbi bitidu hama tuna na tau kapelu. Ba hili 
hau-daha na hadada da matada ka peku pinanja tau ba puaha-danya. 
Namuya, ba tuda nu ngala-danyaka na wundada. 
17Tàka nyimi jàka mi-puaha, bahawa matami, haiwa lunggimi, 
18ka àmbu ningu mapi-nggai ba puaha-minya, hinggilu-na na Ama-ami na 
panda ngita. Nyuna na maita-ya jàka nggàra ulamu la ma-kawiningu tàka 
napa hi nawua-nggau wundamu.” 

Banda la awangu 
(Luk. 12:33-34) 

19“Àmbi pa-uhingu-du banda nduma wikimi la pinu tana, na pangia 
manganii dàngu patai rara da ma-paruha-ha dàngu tau manganga na mamai 
pa-manganga-ha. 
20Nahàmupa, ka pa-uhingu banda la awangu, na manda ningu manganiingu 
dàngu patai rarangu ma-paruha-ha, dàngu ma-manganga nda dalua pa-
manganga-ha. 
21Nadu jàka nggiha da bandami, lai numbuha da etimi!” wàna. 

Da palita-da da taumi 
(Luk. 11:34-36) 

22“Da wua mata jiaha da palita-da da taumi. Jàka da-maninggiru da wua 
matami, daharii ndàba da taumi. 

23Tàka jàka da-kambura da wua matami, kapàtangu ndàba-danyaka da 
taumi. Jia jàka dambàda-kaka da palita la wikimi, nggiki biana-ka ihu na 
kapàta mitingu-na!” wàna. 

I Ala dàngu da pawulu wàngu 
(Luk. 16:13, 12:22-31) 

24“Nda ningua tau mapeku la pa-kaduangu mirina la paràma. Nadu napa 
narihi mbuha-nyapa na haàtu welingu la haàtu. Jàka ndia napa narihi 
tuturu-nyapa na haàtu welingu la haàtu. Tumbuna nyimi. Nda peku-ana 
nyimi la pa-paloku-nya ndumana i Ala dàngu ndumana na pawulu 
wàngumbu. 
25Jia-duya nu, namuya; àmbi kadiku-nya na lurimi, nggàraka pangami 
pangunu-mi, jàka ndia nggàraka papaki-mi. Màla na lurimi nda narihi 
welingu la pangangu, dàngu da taumi nda darihi welingu la paki? 
26Tàngaru-ha da ma-hawurungu la awangu. Nda datondungu, nda damuti, 
dàngu nda da-pauhingu-mbu pangangu la dàndaku. Jiapa ka tuna nu na 
Amami la awangu narada-manja nyuda! Màla nyimi ndai rihi pa-wilingu 
welingu la ma-hawurungu? 
27Nggamu lai nyimi ba ruku kadikungu-na hi na-ngalangu bia pa-kabutuhu-
kiya na lurina ana hawutu? 
28Nggikina nyimi hi mi-kadikungu pakimi? Tàngaru-ha da wàla mangàta da 
matumbu la maràda. Nuda da wàla ai nda daràma nda da-tinungu-mbu; 
29tàka na Hanganji Halomu na matika pawulu-mbu, nda napaki-a paki hama 
manandangu-da nuda da wàla ai! 
30Nu na rumba la maràda natumbu la lodu nàhu tàka haromu patunu 
palàpu-maaya. Ba tuna i Ala nawotu-nya ngaüna hi natika pa-manandangu. 
Ka rihi-aipa dimi nyimi! Tàka nyimi najapu na pawaimi! 
31Àmbi kadiku-du, ‘Nggàra-aka panganda,’ jàka ndia ‘nggàra-aka pangunu-
nda,’ jàka ndia ‘nggàra-aka papaki-nda?’ ba wàmi. 

32Mbuu ndàbada nuda jia-mahaka da pakeha-da da tau da manda tandaya i 
Ala. Làti duna na Amami la awangu pi-nanya-padua nuda ba jiaha da pa-
kalana-mi. 
33Jia ba tuna, pamukarungu pàku ka mbulungu i Ala-a na ma-pareta-ya na 
lurimu dàngu kau patutu-manya na pambuha-na. Nuda hawiangu mbuu 
ndàbada ka, napa nawua-mbunggaunja duna paraïna i Ala. 
34Jia ba tuna nu, àmbi kadiku-dunya na lodu haromu. Nadu haromu hilu 
ningumai duna kadiku mehana. Toma-mana-nyaka na handukana la lodu 
nàhu, àmbi hili bonja-nyaipa,” wàna. 

Matiu 7 

Rukuna na pa-tandangu ngera tau hawiangu 
(Luk. 6:37-38, 41-42) 

1“Àmbi patanda-nya ngera na angumi patau, nyimi wiki ka àmbu na-
patanda-nggai ngera paraïna i Ala. 
2Nadu hama tuna bai patanda-nya ngera na angumi patau, napa tuna numai 
ba na-patanda-nggai ngera i Ala. Na hukutu na pa-hukutu wàminya na tau 
hawiangu, tuna numai napa i Ala ba na-hukutu wànggai. 
3Nggikina hi mipanau niya na kanjibi ai la matana na angumi, tàka na 
patengangu la mata wikimi nyimi hi ndai pàdanyai? 
4Nggikina hi mitoru mbeni bia papanii la angumi, ‘Màla ka kuàli-nya na 
kanjibi ai la matamu,’ hi wàminya tàka la mata wikimi hi ninya-padua na 
patengangu? 
5Ha ma-kapelu! Àli pàkunya bàdi na patengangu la mata wikimi, hinaka 
duna hi miita hàmuya, hi peku àli-minya na kanjibi ai la mata angumi. 
6Àmbi wua-dunja da ma-matua da ahu napa da-pambelingu-du panyàba-
kai. Dàngu àmbi ndauha-dunja mutiara da wei, ka àmbu dakali - lijaku-nja 
nu da mutiara,” wàna. 

Karai, himbu, dàngu katòrukungu 
(Luk. 11:9-13) 

7“Karai-wa, napa ingalangu. Himbuwa, napa ihunggungu. Katòrukungu-wa, 
napa na pindu pa-bunggahu-manggai. 
8Nadu na tau na makarai napa na-ngalangu; na tau na mahimbu napa na-
hunggungu; dàngu na tau na ma-katòrukungu, napa pa-bunggahu-nya 
pindu. 
9La hongami nyimi ningu nu ama mawua-nya watu na anana jàka na-karai-
ya roti? 
10Jàka ndia ka nawua-nya ularu jàka na-karai-ya iyangu? 
11Jiapa kai akatu-kai, mipingu-mai dimi nyimi pawua-nja mahàmu da 
anami. Ka narihi-aipa duna na Amami la awangu! Narihi-pa duna napa 
pawua-nya mahàmu na tau na makarai-ya. 
12Pa-luangu-wa limami la tau hawiangu hama tuna na parinju-mi ka tuna-
nggama nu tau ba da-palua-nggama lima ba wàmi. Ka ba jia-duyaka na ihi 
mbàngi-na na ukuna i Muha dàngu na lii pa-ajaru-da da wunangu dangu,” 
wàna. 

Na pindu kujuru 
(Luk. 13:24) 

13“Tama li ninguwa la pindu ma-kujuru, nadu ba na-bokulu na pindu dàngu 
ba na-lerangu na ànda na ma-hanggangu la naraka, nadangu na tau na mali 
ningu lai nu. 
14Tàka na-kujuru na pindu dàngu naharui na ànda na ma-hanggangu la luri. 
Dàngu hawutu-ana na tau na mahunggu-ya,” wàna. 

Na pingi ai dàngu wuana 
(Luk. 6:43-44) 

15“Pa-nanjarungu hangganja da wunangu kabàli. Da matàka-nggai ba da-
pahada mbimbingu, tàka na ma-langatàka nyuda da-pabohu ahu rumbangu. 
16Napa nyimi mitandaha la paraï paruku-da. Da lulu rii paketu nda datua 
wua angguru dàngu da pingi rii madàka nda datua wua kapilitu. 

17Welingu la pingi ai kamboka ta-ngalangu wua mahàmu, tàka welingu la 
pingi ai nda kamboka ta-ngalangu wua manda hàmu. 
18Da pingi ai kamboka nda datua wua manda hàmu, tàka da pingi ai nda 
kamboka nda datua wuada mahàmu. 
19Nimbihu-da da pingi ai da manda tu wuada punggu biaha ka tunuha. 
20Tuda nu da wunangu kabàli. Nyimi napa mitanda-ha la ruku ràmada,” 
wàna. 

Na paruku nda jia-aya na panii 
(Luk. 13:25-27) 

21“Nda mbuu ndàba-ana na mawara-ngga, ‘Miri, Miri,’ na mawàna, na 
matama la angu banjaru-na i Ala, tàka mbulungu-ana na tau na malaku-nya 
na pambuha-na na Amanggu la awangu. 
22La Lodu Hupu njàpuna napa nadangu na tau na mapanii lai Nyungga, 
‘Miri, Miri, ka nda jiaya na tamumu Nyumua làti ba ma-bobaru wànya na 
puluna i Ala? Dàngu ka nda jiaya na tamumu Nyumua làti ba mawàngga-
ha da wàndi akatu dàngu ba ma-patumbu-ha da tanda pa-hangàtarungu? 
wàdangga. 
23Tàka napa Nyungga kuhema-ha, Nda kuwàngu patanda-makai duku. Pa-
yilangu-kai weli yiahungu, nyimi tau mawunda akatu’, hi wànggunja,” 
wàna. 

Na mapingu pawulu uma dàngu na manduba pawulu uma 
(Luk. 6:47-49) 

24“Na, na tau na marongu-ya yiana na paniinggu, ka natundu-nya, hama-
naka na tau na mapingu pa-pahadangu umana la pinu watu. 
25Ba napuru-ka na urangu, dàngu ba na-tàkaka na iwa hamanai na ngilu 
mbangatu na ma-làndahu-nya nuna na uma, nda nanjoru-a, nadu ba pawulu 
la pinu watuya. 
26Tàka na tau na marongu-ya na paniinggu yiana, tàka nda natundu-nya, 
hama-naka na tau na manduba na ma-pahadangu umana la pinu wara. 

27Ba napuru-ka na urangu, dàngu ba natàka-ka na iwa hamanai na ngilu 
mbangatu na ma-làndahu-nya nuna na uma, ka njoru-nanyaka. Kanjupu 
ruha halawàla-ya,” wàna. 

Na kuaha-na i Yehu 

28Ka njàpu-nanyaka na-ajaru-naha i Yehu, na tauka na maninya lai nu 
hangàtaru nda uku-danya ba darongu-ya na lii pa-ajaru-na. 
29Nadu ba lii pa-ajaru pa-mahumbarungu-ya, nda hama tuda da lii pa-ajaru-
da da ngguru anggama-da. 

Matiu 8 

I Yehu na-pamàlaru-ya na haàtu tau mahidu manula pa-mayitangu 
(Mrk. 1:40-45; Luk. 5:12-16) 

1Ba napuru-ka i Yehu welingu la tandula, dangu tau makiku-nya. 
2Ka tàka-nanyaka na haàtu na tau na mahidu manula pa-mayitangu. Hi na 
patika la hanggana i Yehu, hi napanii, “Miri, jàka umbuhangu, peku-mana 
dumu bau pamàlaru-ka,” wànanya. 
3I Yehu naràma-ya nuna na tau ba dàngu paniina, “Ku-mbuhangu, màlaru-
wa,” hi wànanya. Ndedi mbàdiku-na munangu-madua-nanyaka na hiduna. 
4Hàla panii-nanyaka i Yehu, “Namuya! Àmbu panii-duya ka lai nggamu-
yakadu. Na nyuna luawa la ratu, kau karaiya ma-màndungu ba tuba màlaru-
muka. Hàla nu kau ngàndi kameti maraku na hupu liina i Muha, tandana la 
tau dangu ba màlaru langatàka-munyaka,” wànanya. 

I Yehu ba na-pamàlaru-ya na atana na parawira Roma 
(Luk. 7:1-10) 

5Ba natama-ka i Yehu la Kapinaumu, na haàtu na parawira Roma namai 
tomaya nyuna, hi nakarai-ya pa-ndulangu. 
6“Miri, hidu-nanya na tau ma-hadangu la uma. Na-katuda-padua ba 
kaliparu-nanya, lalu mbana mayila-ya,” wàna. 
7Napaya i Yehu, “Napa kulua papamàlaruya,” wànanya. 

8Nahema na parawira, “Jàmangu-ka duna Miri. Nda ràka-anggu duku Miri 
bau tamangga umanggu. Wuangu bia pareta. Napa na-màlaru-ma duku na 
atanggu. 
9Nadu nyungga ba ku-patundungu-mai duku la mangia ditangga. Dàngu la 
wawanggu nyungga ninja da panjuri da ma-patundu-nya na pareta-nggu. 
Jàka ku-paràha-nya na haàtu na panjuri, ‘Lua!’ jàka wànggunya, lua-mana-
nyaka duna. Tàka na haàtu, ‘Mai yiahu-kau!’ jàka wànggunya, nàmu-
manyaka duna; dàngu jàka ku-paràha-nya na atanggu, ‘Ràmaya yiana!’ jàka 
wànggunya, ràma-mana-nyaka duna,” wàna. 
10Nu i Yehu ba narongu-yaka na paniina na parawira, na-maratangu-nya. 
Hi napanii-nja da tau da matundu-nya, “Kanjupu-duya na tau yiana. La 
honga tau Ihirailu ndedimbu ku-hunggungu mabokulu pawai tuna yia!” 
wànanja. 
11“Langatàka! Nadangu napa na tau welingu la pahunga dàngu la patama 
lodu mamai pa-hawola dànja i Ambarahàmu, i Ihàku dàngu i Yakupu la 
Pinu Tana Bidina i Ala. 
12Tàka pàku na tau na manjadi banjaru-na i Ala làti pa-wàrungu-ha napa hu 
lua la kapàtangu la hambeli. Lai nu napa hii-danyaka, mayila-danyaka,” 
wànanja. 
13Hàla i Yehu hi napanii-nya na parawira, “Beliwa dumu, jàka jia-yaka na 
pakarai-mu wàngu pawaimu napa na-padeningu-ma,” wànanya. Tàka jia-
ma-aya la rehi nuna ba na-màlaru na atana. 

I Yehu ba na-pamàlaru tau dangu 
(Mrk. 1:29-34; Luk. 4:38-41) 

14I Yehu nalua la umana i Peturu. Lai nu naita-ya na ina yerana i Peturu ba 
pariti-nanya la ngia pa-katuda. 
15I Yehu nadàma-ya na limana, hi munangu-ma-ananya na pariti-na. Ka 
hadangu-nanyaka hi nainga-ya i Yehu. 

16Ba na-malingu-ka nadangu na tau pa-huruku wàndi akatu da pangàndi tau 
lai Yehu. Nawàngu papanii handa - ndàkangu-a i Yehu ba nawàngga-ha da 
wàndi akatu dàngu na-pahàmu-mbuha da tau mahidu mbuu ndàbada. 
17Nawunda-ha nuda mbuu ndàbada paraïna i Yehu, nu ba tuna nu hàrangu-
nanyaka na papanii-na i wunangu Yahaya, “Nyuna na matanggu-nja da 
mayilanda dàngu hi na-pamàlaru-ha da mahidu-nda,” ba wàna. 

Na tau na ma-mbuhangu pakiku-nya i Yehu 
(Luk. 9:57-62) 

18Dira danguya na tau la winggiru-na i Yehu. Ba naita-haka nyuda mbuu 
ndàbada, i Yehu na-paràha-nja da tau makiku-nya papala la hapapa tàma. 
19Hàlaka na haàtu na ngguru anggama namai tomaya hi napanii, “Umbu 
Ngguru, ka kutundu-nya Nyuna wànggunggau jiapa nda nggi mu-
hanggangu ningu,” wànanya. 
20Nahema i Yehu, “Da ahu rumba ningu kubu liangu-da, dàngu da ma-
hawurungu-mbu ningu hibuda, tàka na Ana Tau nda ningua ngia pa-
tanggilingu-na,” wànanya. 
21Hàla na haàtu na makiku-nya napanii, “Umbu Ngguru, puli pàkungga làti 
ka kubeli patani-nya na amanggu,” wànanya. 
22Tàka nahema i Yehu, “Tundungga, màtanya na tau meti ka natani wikinya 
na anguna na mameti,” hi wànanya! 

I Yehu ba na-pakamàndalu-ya na ngilu mbangatu 
(Mrk. 4:35-41; Luk. 8:22-25) 

23I Yehu nahei la tena dàngu da makiku-nya karia-mada. 
24Hi jia tungu biana na ngilu mbangatu manda najaru na ma-làndahu-nya 
na tàma hi na-nàhaku-ya ngalingu na tena. La rehi nu i Yehu mahuru-nanya. 
25Ka lua-danyaka da makiku-nya i Yehu hi dabengi-nya, “Umbu! Pa-
ndulangu! Hanggàmaru-ndanyaka!” wàdanya. 

26“Ka nggikina hi mi-mangàdatu? Ka ndai waimaka Nyungga?” wànanja. 
Tunaka nu hadangu-nanyaka i Yehu hi nakayàmbakunya na ngilu dàngu na 
tàma. Ka mandangu hàmu-nanyaka na tàma. 
27Hangàtaru-danyaka da makiku-nya. “Nggàra tau-yaka yiana yia, jiapa na 
ngilu dàngu na ngalingu datundu-mbunya na pareta-na!” wàda. 

I Yehu ba na-pamàlaru-ha da tau madua da pa-huruku wàndi akatu 
(Mrk. 5:1-20; Luk. 8:26-39) 

28Ka tàka-nanyaka i Yehu la hapapa tàma la ngaba Nggandara. Lai nu ninja 
tau madua-ha da pa-huruku wàndi akatu da ma-ndàharungu lai Nyuna. 
Nuda da tau madua lalu mbana kabularu-ha, hi lupa nda haàtu matoru 
mbeni pali ningu lai nu. 
29Nyuda daluhu welingu la kubu reti ba dàngu warada, “Ou! Ana Ala! 
Nggikina wàmu-nggamaka nu? Ka pa-mayila-ha wàmuka nu dàngu ndedi 
jiaya na rehina?” wàda. 
30Nda nggi tuna marauna welingu lai nu, ninja da wei da madira danguha 
da mahimbu pangangu lai nu. 
31Da wàndi akatu dakarai lai Yehu, “Paràha-nja paluhu jàka wàmu-nggama, 
pahia-nggama làti ka matama la wei kabàba nida,” wàdanya. 
32“Luawa,” hi wàna i Yehu. Ka luhu-danyaka da wàndi akatu welingu la tau 
madua nuda hi datama la wei kabàba. Nuda da wei palai-danyaka hi da-
libungu wikida la ngambangu la karaha tàma, ka mumuhu-danyaka. 
33Da tau ma-pawangu wei palai-danyaka la paraingu, hi dapanii hàlaya 
nuna na matumbu, dàngumbu rukuda da tau madua da pa-huruku wàndi 
akatu. 
34Ka lua ndàba-danyaka da tau la paraingu nuna pa-tàbuku-ya i Yehu. Ba 
daita-yaka i Yehu, karai pa-mbanangu-danyaka ka na-dunjaku-nya na ngaba 
tanada nyuda. 

Matiu 9 

I Yehu ba na-pamàlaru-ya na tau kaliparu 
(Mrk. 2:1-12; Luk. 5:17-26) 

1I Yehu nahei la tena, hi napala-ya na tàma hi nabeli la kotaku-na. 
2Lai nu dangàndi-nya haàtu tau kaliparu na ma-mahuru la topu. Ba naita-
haka paraïna i Yehu ba natika pabokulu tuna nu na pawaida, ka panii-
nanyaka na ma-kaliparu, “Pamàndu-nya na etimu ananggu! Da njalamu pa-
jàmangu-haka,” wànanya. 
3Da ngguru anggama da maninja pa-pulungu-danyaka la etida, “Na tau 
yiana hihiku-nanya i Ala!” wàda. 
4I Yehu napinya na pa-pangàda-da, hi na-paàra-nja, “Nggikina hi na-akatu 
tuna nu na pangàdangu-mi? 
5Nggiya na marihi muda wàmi, ‘Da njalamu pa-jàmangu-haka, wànggunya’, 
jàka ndia ‘Hadangu-wa, lakuwa,’ wànggunya? 
6Tàka nàhu màta ka ku-paita-nggai tanda la pinu tana yiana na Ana Tau ba 
na-kuaha la pa-jàmangu njala,” wàna. Hi napanii-nya na ma-kaliparu, 
“Hadangu dumu, dandanja da topumu kau beli!” wànanya. 
7Nuna na ma-kaliparu hadangu-nanyaka hi nabeli la umana. 
8Ba daita-yaka tau nuna na matumbu, mangàdatu-danyaka hi dawotu-nya i 
Ala, nadu i Ala ba nawua-nyaka kuaha bokulu tungu nu la tau. 

I Yehu ba napaau-nya i Matiu 
(Mrk. 2:13-17; Luk. 5:27-32) 

9Tunaka nu i Yehu dunjaku-nanyaka lai nu. Nu ba talànga lakuna, ita-
nanyaka na tau na ma-pahurungu hilu katiku, na ma-tamungu Matiu, 
mandapu-na-padua la katuru ngia pakeina hilu katiku. I Yehu napanii-nya, 
“Mai kau tundungga!” wànanya. Ka hadangu-nanyaka i Matiu hi natundu-
nya. 
10Ba talànga nganguna-ka i Yehu la umana i Matiu, dadangu da tau ma-
pahurungu hilu katiku dàngu tau nda hàmu ba wàdanja madangu, angu 
ndàbada pangangu i Yehu dàngu da makiku-nya. 

11Ninja da tau Parihi da maita-ya na rukuna nuna. Hi da-paàra-nja da tau 
makiku-nya i Yehu, “Nggikina na nggurumi nyimi hi nanga dànja da ma-
pahurungu hilu katiku dàngu da tau nda hàmu?” wàda. 
12I Yehu narongu-ya na paàrangu-da hi nahema, “Na tau hayandalu nda 
nggàra na ihi wangua ndotiru, mbulungu mahidu-a duna, wàna. 
13Manginjiru-ya nggàraya na pawuku-na na ndalaru na maninya daa la 
Huratu, ‘Nyungga karuhi-nggunya mila eti, nda kameti maraku banda-a,’ 
wàna. Nadu ba kumai ka paaunya na tau na mapeka hàmuna nda wànggua, 
tàka jiaya na pa-pakalana tau duku,” wàna. 

Na rukuna na puaha 
(Mrk. 2:18-22; Luk. 5:33-39) 

14Tunaka nu da makiku-nya i Yuhani Pa-runungu mai-danyaka lai Yehu. Hi 
da-paàrangu, “Nggikina nyuma dàngu da tau Parihi hi ma-puaha tàka da 
makiku-nggau Nyumu hi ndia?” wàda. 
15Nahema i Yehu, “Màla bai kakaya nyimi, da ariyaa la mbabu pamaü papa 
peku-naka ba da-hawina dàngu ninya-padua na bidi papa la hongada 
nyuda? Ndia-a! Na nyuna nàmu-manya duna narehina na bidi papa jàka 
piti-yaka welingu lai nyuda. Nu hinaka duda hi da-puaha. 
16Nda ningua tau matambu kalembi ndai dàngu tera bidi. Nadu napa na tera 
bidi na-yudutu hi nahira-ya na tera memangu, ka lupa kahira nda hàmu-
nanyaka duna na kalembi. 
17Tuna numbu nda ningua tau ma-paihingu angguru bidi la kanaingu ndai 
manulangu. Nadu napa na-kapoku-du na kanaingu nuna ka kahira-nanyaka, 
ka mbungu-nanyaka na angguru. Na angguru bidi paihi-nya la kanaingu 
bidimai bàdi, ka peku daingu hàmu ndàbada,” wàna. 

Na anana na ama bokulu la uma bungguru 
Na kawini na ma-jonggaru-ya i Miri Yehu 

(Mrk. 5:21-43; Luk. 8:40-56) 

18Ba talànga panii dànanja da makiku-nya i Yuhani Pa-runungu i Yehu, tàka 
nanyaka na haàtu na ama bokulu la uma bungguru. Na-patika la hanggana 

i Yehu hi napanii, “Na ananggu kawini bidi meti-ma-ana. Tàka, mila àru 
etimu pali la umanggu, kau dàma àruya ka peku luri beli àruna,” wàna. 
19Ka hadangu-nanyaka i Yehu hamanai da makiku-nya hi da-kariangu 
dàngu nuna na tau. 
20-21La padua ànda na haàtu na kawini na mambàda hakambulu dàmbu 
ndau-naka la pahidu mbungu ria na ma-panuangu la hauna katàri, nalua 
palihi-nya i Yehu welingu la kajia. Na pa-pangàda-na, “Mili ku-jonggaru-ya 
na hupu kalembi-ana ku-màlaru-ma duku,” wàna. Ka jonggaru-nanyaka na 
hupu kalembi-na i Yehu. 
22La rehi nu pa-mbelingu-nanyaka i Yehu hi naita-ya na kawini nuna, 
“Pamàndu-nya na etimu, ananggu! Nadu nyumu, bau wai-duka, màlaru-
munyaka!” wànanya. La rehi nu-madua-ka ba na-màlaru nuna na kawini. 
23Tunaka nu tàka-nanyaka i Yehu la umana na ama bokulu uma bungguru. 
Nu ba naita-haka da ma-palingu-ha da malingu la lii hawina dàngu ba 
nadangu na tau ma-kanyaüru, 
24ka panii-nanjaka, “Luhu ndàbakai! Na anakeda yiana nda meti-ananya, 
mahuru-ananya duna,” wàna. Nyuda mbuu ndàbada dariki-nya i Yehu. 
25Ba daluhu-ka da tau, tama-nanyaka i Yehu la kurungu-na na anakeda hi 
nayàpa-ya na limana. Ka hadangu-nanyaka nuna na anakeda. 
26Na lii nuna nakada hàlanya tau la ngabana lai nu. 

I Miri Yehu ba na pahàmu-ha da mapoki tau madua 

27Ba nalaku-ka welingu lai nu i Yehu la padua ànda ninja da mapoki ba tau 
madua-ha da matundu-nya dàngu warada, “Anana i Ndautu, mila àru-
nggama eti,” wàda. 
28Ba natama-ka i Yehu la uma, mai-danyaka nuda da tau madua lai Nyuna. 
I Yehu na-paàra-nja, “Màla miwaika nu ba kumàka pa-pamàlaru-kai?” 
wànanja. Dahema nyuda, “Mawaikau,” hi wàda. 

29Tàka i Yehu hi nadàma-ha da matada, “Ruku pawaimi, na-padeningu-wa 
na pamonumi,” wànanja. 
30Ka peku ita-madua-daka. I Yehu na-pajàritu-manja ka àmbu dapanii-ya na 
rukuna nuna lai ngga - nggamu. 
31Ba tuna nàhu ba dalaku bobaru-madanya na rukuna i Yehu la nggubulu 
ngabana lai nu. 

I Yehu ba na-pahàmu-ya na makambiu 

32Ba dalaku-ka nuda da tau madua, ninya na haàtu na tau kambiu na pa-
huruku wàndi akatu na pangàndi lai Yehu. 
33I Yehu nawàngga-ya na wàndi akatu ka jia mema-madua-yaka na tau nuna 
ba napingu beli pa-kareuku. Na tau dangu hangàtaru-nanyaka, “Ndedi ta-
handàkangu pa-itangu matungu nu la Ihirailu,” wàda. 
34Tàka da tau Parihi dapanii, “Na kapala wàndi akatu dumu na mawua-nya 
kuaha hi namàka la pawàngga wàndi akatu,” wàda. 

I Yehu ba namila-nya eti na tau dangu 

35Tuna nu i Yehu ba nalaku winggiru-nya lai nu, welingu la hau paraingu 
laku la hau paraingu, welingu la hau kotaku laku la hau kotaku. Na-ajaru-
ya na tau la uma bunggu - uma bungguru, ba na-pakada-nya na Lii Mànangu 
rukuna jàka nggiki hama pareta-na i Ala ba Hanganji-ya. Nyuna na-
pamàlaru tau maningu hidu hangia - hangia hamanai na maningu nyurangu 
la tàda ihina. 
36Ba naita-yaka i Yehu na tau dangu, mila-nanyaka eti, nadu nyuda ba 
hondaru-danyaka dàngu nda nggàra wàda, hama tuna na mbimbi na manda 
ningu mapawa-nja. 
37I Yehu hi napanii-nja da makiku - makiku-nya, “Nadangu na pamuti, tàka 
da mamuti ana hawutu-ada. 
38Jia ba tuna karai-yawa na mangu wokangu ka na-paràhangu-ki tau 
mamuti-ya na pamuti-na,” wàna. 

Matiu 10 

Da hakambulu madua pa-pahurungu 
(Mrk. 3:13-19; Luk. 6:12-16) 

1La hau na lodu i Yehu napaau-nja pa-pauhi da tau hakambulu madua da 
makiku-nya. Hi nawua-nja kuaha la pawàngga-ha da wàndi akatu dàngu la 
pa-pamàlaru mahidu hangia - hangia hamanai na maningu nyurangu la tàda 
ihina. 
2Da tamuda nuda da pa-pahurungu jiaha: na ma-wungangu i Himungu (i 
Peturu ba wàda-mbunya) dàngu na angu dedina i Andaria, hàla i Yakombu 
dàngu na angu dedina i Yuhani, nu da anana i Hambandiu. 
3Hàlai-ka i Pilipu dàngu i Mbàratolumiu, lupa i Tomahu, dàngu i Matiu, na 
ma-pahurungu hilu katiku lupa i Yakombu anana i Àlapiu, dàngu i Tandiu, 
4hi mangupa i Himungu, nu i Ma-kaborangu dàngu i Yundahu Ihikariu na 
ma-kaleka-nya i Yehu. 

Na wai ngera pa-pahurungu 
(Mrk. 6:7-13; Luk. 9:1-6) 

5Tunaka nu da tau hakambulu madua pa-pahurungu paràha-nanjaka 
paraïna i Yehu, hi na-paita-nja yiada da ngerangu, “Àmbi luadu la pangia 
nda tau Yahundi. Màtangu-mbu la parai - paraingu tau Hamaria. 
6Tàka luawa la tau Ihirailu, pa-ihikungu-na lai nyuda da ma-njàrangu. 
7Pekanja nyuda, i Ala ba rengga pareta-nanyaka ba Hanganji-ya. 
8Pamàlaru-ya na tau hidu, paluri-ya na tau meti; palànga-ya na tau na 
mahidu manula pa-mayitangu, dàngu wànggaha da wàndi akatu. Nyimi bai 
ngala ndàbanja nuda ngala juangu-minya. Jia ba tuna màtawa kai wua 
juangu-mbu. 
9Àmbi ngàndidu àmahu marara, mabara dàngu wudu. 
10Àmbi ngàndidu lipitu hunggu, jàka ndia kadua mbàlangu paki nàhu la 
lakumi, jàka ndia halapa, dàngu tokungu. Nadu na maràma, ba payema-
manya bàdi nduma lurina. 



2409 

 

 
Na Huratu Matua 

© 1995, Indonesian Bible Society. 
 

 
 

 

 

 

11Jàka mitàka la paraingu jàka ndia la kotaku, himbuma haàtu ma-
mbuhangu painga-kai. Pa-engangu-ma lai nyuna ka lundu mihilu laku. 
12Nu bai tama la uma, ‘Màta àru i Miri ka na-pakanyuru-nggai,’ wàmi pàku. 
13Nu da tau la uma lai nu jàka dainga-kai, màtawa ka na-pakanyuru-nggai 
ba wàminja, ka na-paengangu lai nyuda. Tàka jàka nda dainga-kai, màtawa 
ka nabeli-ya lai nyimi. 
14Jàka ningu uma jàka ndia paraingu na manda bihu painga-kai jàka ndia 
na manda bihu pa-patingi-nggai, dunjaku-nya lai nu dàngu kàmbahu-ha da 
aü la tàbalu wihimi. 
15Namuya! La Lodu Hupu njàpuna, da tau la paraingu Hondumu dàngu 
Nggomora napa namuda ningupa pajàma-nja paraïna i Ala welingu da tau 
la paraingu nuna!” wàna. 

Na pa-mayila wàngu na manàmu-nya 
(Mrk. 13:9-13; Luk. 21:12-17) 

16“Eti-manya yiana: Ku-pahuru-nggai nyimi hama tuna na mbimbi manda 
pingu pa-rimangu la honga ahu rumba bohu. Màta nyimi kai rimangu hama 
tuna ularu dàngu kai tuturu hama tuna kulundiha. 
17Mangga rimangu, nadu napa nyimi payàpa-kai hi ngàndikai la hangga 
batangu. Napa da-pamayila-kai la uma bunggu - uma bungguru. 
18Napa dangàndi-kai la hangga ma-kuaha dàngu ma-hanganji rukuna ba 
ma-kikungu lai Nyunggakai. Tàka nu rehi manggawangu mahàmu-mayaka 
bai hakahii-ngga Nyungga lai nyuda dàngu la ta - tauka na manda tandaya 
i Ala. 
19Tàka jàka dangàndi-kai patimba-nggai ngerami, àmbi handuka-dunya jàka 
nggàraka bàdi papeka-mi, dàngu jàka nggikina wàmika bàdi bai panii. Nadu 
jàka nggàraya bàdi na papeka-mi, napa pa-pekangu-makai la rehina. 
20Nadu na mapanii nu la rehina nda nyimi-apa, tàka na Ngahuna i Ama la 
awangu duna, la ngarumi nyimi. 

21Napa ngeru ningu tau mawua-ya na angu dedi wikina la pa-pameti-ya. 
Dàngu jia-mayai na matuna nu na ama dàngu da anana. Da ana napa da-
rawaku-ha da ina amada, dàngu hi dawua-ha ka pameti-ha. 
22Nyimi napa na-paumbi-nggai tau mbuu ndàbana, rukuna ba ma-kikungu 
lai Nyungga-kai. Tàka na tau na ma-patorungu lundu njàpuna, jia-yaka na 
ma-mànangu. 
23Jàka na-pamayila-kai la hau paraingu, palaiwa la paraingu ndàkina. Ka 
kupeka-nggai: Jàka ndedi mi-hàlatu ndàbaha da paraingu la Ihirailu, tàka-
nanyaka na Ana Tau. 
24Na pa-ajaru nda narihi-anya pa-bokulu na ngguruna, dàngu na ma-paloku 
nda nahipu-aya pa-bokulu na mirina. 
25Toma-mana-nyaka na pa-ajaru ka nahama-nya na ngguruna, dàngu na ma-
paloku ka nahama-nya na mirina. Na ama bokulu la kuru uma, jàka 
Mbeluhembulu-madu-yaka ba tunya tamuna, ka rihi-amaka na ihi umana. 
Napa nyuda patungu tamu marihi nda hàmuha!” wàna. 

Mangàdatu-nya i Ala 
(Luk. 12:2-7) 

26“Àmbi mangàdatu-nya na hama taumi. Nda ningua ma-kawiningu na 
manda wuwa napa, dàngu nda ningua pa-kàpingu na panda lunggaru napa. 
27Nggàraya na papanii-nggu lai nyimi la kapàtangu, beli-manya bàdi la harii 
lodu. Dàngu jàka nggàraya na pa-kangurukungu la kahilu, bobaru pakada-
nya hàbaru pakani-nya! 
28Àmbi mangàdatu-dunja nyuda da ma-pameti-ya na taumi, tàka nda na-
kuaha-a pa-pameti-ya na hamangu-mi. Mangàdatu-nyawa i Ala na ma-
kuaha pa-patàlaru-ya na taumi hamanai na hamangumi. 
29Da dua ngiu manginu peku pakei wànja hau ndui ma-màrahu halawàla. 
Jiapa ka tuna nu nda heua ma-kanabu la tana, jàka nda nawuku-ya paraïna 
Amami. 
30Nggubulu-na na lunggi la katiku-mu mbàda padiha ndàba-yaka. 

31Jiaya nu, àmbi mangàdatu! Nyimi mirihi pa-bilangu-pa welingu nuda da 
manginu!” wàna. 

Pekaya i Miri Yehu la mbabu tau 
(Luk. 12:8-9) 

32“Nggamuya na mapeka la mbabu tau nyuna ba ma-kikungu lai 
Nyunggaya, Nyunggai duku kupeka-mayai duna la hanggana na Amanggu 
la awangu. 
33Tàka jàka nggamuya na ma-pahiningu la mbabu tau nyuna ba ma-kikungu 
lai Nyunggaya, nyunggambu napa ku-pahini-nya la hanggana na Amanggu 
la awangu,” wàna. 

Nda papeku-aya tàka pa-ndubakungu-ya 
(Luk. 12:51-53, 14:26-27) 

34“Àmbi kaka-duya Nyungga yia ba ngàndi-nggunya papeku wàngu la pinu 
tana yiana. Nyungga nda ngàndi-nggunya papeku-a, tàka pa-ndubaku-ya. 
35Na mainggu Nyungga jiaya la pa-pawiti-nya na anakeda mini ka na-
ndubaku-ya na amana, na anakeda kawini ka na-ndubaku-ya na inana, tàka 
na rii ana ka na-ndubaku-ya na ina yenuna. 
36Langatàka, na muhu bokulu, jia-mayaka na angu kuru uma wiki. 
37Na tau na ma-mbuhangu amana jàka ndia inana rihi welingu lai Nyungga 
nda ràka jia-aya na makiku-ngga Nyungga. Tumbuna na tau na mambuha-
nya na anana mini jàka ndia anana kawini rihi welingu lai Nyungga. 
38Dàngu na tau na manda bihu paduku-ya na harika-na ka namangu pakiku-
ngga Nyungga nda ràka jia-mbuya na makiku-ngga Nyungga. 
39Na tau na ma-pamàndu-nya na lurina, napa na-mbulangu na lurina, tàka 
na ma-mbulangu lurina ruku tuturu-na lai Nyungga, napa nahunggu-ya na 
lurina,” wàna. 

Na wunda limbana na pawunda mahàmu 
(Mrk. 9:41) 

40“Na tau na mainga-kai nyimi, inga-nangga Nyungga-maka. Tàka na tau na 
mainga-ka Nyungga, inga-nanya Nyuna-maka na ma-palewa-ka Nyungga. 

41Na tau na mainga wunangu rukuna ba wunangu-ya, napa na-ngalangu 
wunda haàtu wunangu. Dàngu nggamu mainga-ya na haàtu na tau hàmu 
rukuna ba tau hàmuya, napa na-ngalangu wunda haàtu tau hàmu. 
42Nggamu na ma-wuangu wai pa-unungu, jiapa ka wai maringu-aya la haàtu 
welingu yiada da tau da marihi ngia wawa, rukuna ba tau ma-kikungu lai 
Nyunggaha, langatàka ka kupeka-nggai jiangu-ma na-ngalangu wundana,” 
wàna. 

Matiu 11 

Da papalewa-na i Yuhani Pa-runungu 
(Luk. 7:18-35) 

1Ba na-hàlaka i Yehu papeka-nja ngerangu da tau hakambulu madua 
makiku-nya, dunjaku-nanyaka lai nu. Hi nalaku pa-ajaru dàngu pa-bobaru-
ya na lii languna i Ala la parai - paraingu malihi-nya lai nu. 
2I Yuhani Pa-runungu ba la uma kapàtangu-ya narongu-yaka na ruku 
paràma-na i Karitu. Hi na-paràha-nja ba mapira-ha da makiku-nya palua lai 
Yehu pa-paàra-nya, 
3“Jiakau-ka Nyumu umbu pa-patiangu tundunya na paràndi-na i Ala, jàka 
ndia hi ma-patiangu-maipa bàdi haàtu?” wàdanya. 
4Nahema i Yehu, “Beliwa lai Yuhani kai pekanya jàka nggàra parongu-mi 
dàngu pangita-mi: 
5Na mapoki nangita-ka, na ma-kaliparu napangga-ka, na mahidu manula 
pa-mayitangu nalànga-ka; na ma-kawanga narongu-ka, na mameti naluri 
belika, dàngu na Lii Mànangu welingu lai Ala pa-bobaru-yaka la tau mila. 
6Oha-anaka na tau na manda ningu latangu la pa-jukaru-ngga Nyungga!” 
wànanja. 
7Ba dalaku-ka da papalewa-na i Yuhani, pa-kiringu-nanyaka i Yehu papanii-
nya na tau dangu rukuna i Yuhani, “Nyimi bai lua la maràda telangu nggàra 
paita-mi? Hawàla rumba paruru ngiluya? 

8Nu bai lua nggàra paita wàmi? Tau mapaki paki manandangu-ya? Da tau 
da mapaki tungu nu la uma hanganji-ha duda! 
9Ka nggikina nyimi hi milua la maràda telangu? La paita-ya na haàtu na 
wunangu? Tubana, jiapa narihi-pa welingu la haàtu wunangu! 
10Nadu ba jiaya i Yuhani nuna-duka na palana daa la Huratu Matua, ‘Yiana-
ya na papalewa-nggu, wàna i Ala, ku-paràha-nya la pa-mangilu-nggau 
Nyumu, ka peku pa-kalongga-nanggau àndamu,’ wàna. 
11Namuya! La pinu tana yiana ndedi handàkangu paningu tau marihi bokulu 
welingu lai Yuhani Parunungu. Na nyuna ba tuna, na tau na marihi màrahu 
la honga banjaru-na i Ala narihi bokulu-pa welingu lai Yuhani. 
12Piti welingu ba na-bobaru-ya i Yuhani na lii languna lundu la rehi nàhu, 
na banjaru-na i Ala na-ndubaku-ya paraï tau ma-patikingu pa-kuaha wànya 
ma-mbàringu. 
13Lundu la tàkana i Yuhani, mbuu ndàbana na ukuna i Muha dàngu na lii 
pa-ajaru-da da wunangu danyura hahaya na manda màtangu patumbu 
napa. 
14Dàngu jàka mi-mbuhangu-du pawaiya, i Yuhani jiaya i Elia-maka, na 
tàkana pambàda nyura-mayaka. 
15Na maningu kahilungu, ka narongu! 
16Nggàra wànguka bàdi pa-pamenja wànggunya na tau la manggawa rehi 
nàhu? Nyuda hamada da anakeda da ma-uhuku la pahangu. Da hau pauhi 
dawara-nja da pauhi hau, 
17‘Nyuma mawunda-nggai ludu hawola, tàka nyimi ndai bihu parenja! 
Mawunda-nggai ludu hawina, tàka ndai bihu pahii!’ wàda. 
18Natàka i Yuhani – na-puaha dàngu nda na-unungu angguru; tàka napulu-
nya tau, ‘Huruku-nanya wàndi kambàliku,’ wàda. 
19Nàhu namai na Ana Tau, – nangangu na-ngunungu; tàka napulu-nya tau! 
‘Tàngaru-ya na tau nuna! Na-manganga eti, na maüku, angu ma-pahurungu 

hilu katiku dàngu angu tau njala,’ wàda. Na nyuna na manggàna-na i Ala 
paita mata-yaka la paraï paruku-na,” wàna. 

Da paraingu da manda pawai 
(Luk. 10:13-15) 

20Hàla pa-kiringu-nanyaka pa-panjala-ha da paraingu da ngia pa-patumbu 
padana tanda pa-hangàtarungu. Nadu da tau la paraingu nuda ba nda da-
panjilungu welingu la njalada. 
21“Hanggàmaru-munyaka ha Korahimu! Dàngu hanggàmaru-mbumu-nyaka 
ha Mbetuhaida! Làti ka tungu-ka-awa da tanda pa-hangàtarungu da pa-
patumbu lai nyimi, ka patumbu-ha la Tiruhu dàngu la Hindungu, làti mbàda 
pa-njilungu ndai-daka welingu la njalada hi dapaki hinggi karungu ba da-
hawina dàngu ba datungu aü la katiku-da. 
22Namuya, la Lodu Hupu njàpuna, da tau Tiruhu dàngu Hindungu napa 
namuda ningupa ba najàma-nja paraïna i Ala welingu lai nyimi! 
23Tàka nyumu ha Kapinaumu! Màla pa-pajangga-makauka nyumu lundu 
tàka la awangu? Ndia-a! Manaü-naka nyumu ba patàda-nggau la naraka! 
Nadu làti da tanda pa-hangàtarungu pa-patumbu lai nyumu ka patumbu 
niha la Hondumu, nuna la Hondumu ni bia-nyapa làti lundu nàhu! 
24Namuya, la Lodu Hupu njàpuna, na tau Hondumu napa namuda ningupa 
la pajàma-nya paraïna i Ala welingu lai nyumu!” wàna. 

Maiwa lai Nyungga 
(Luk. 10:21-22) 

25La rehi nu i Yehu na-hamayangu, “Ama, Miri maawa-nya na awangu, 
matana-nya na tana! Ku-pamalangu-nggau nadu Nyumu bau kàpinya nuna 
mbuu ndàbana la tau màhi dàngu la mapingu, tàka hi mu-wàlahu-ya nuna 
la tau panda ajaru. 
26Nuna jiaya na pahàmu wàna na etimu Ama,” wàna. 
27Hàla panii-nanyaka i Yehu, “Mbuu ndàba-naka mbàda pakata-nangga-
haka Nyungga paraïna i Ama. Nda ningua haàtu matanda-ya i Ana, 

mbulungu i Ama. Dàngu nda ningumbu haàtu matanda-ya i Ama mbulungu 
i Ana, dàngu jàka nggamuya na tauka ka natanda-ya i Ama ba wàna i Ana. 
28Maiwa lai Nyungga nyimi mbuu ndàbami manjili, dàngu ma-pàdangu 
mambotu ngàndina; Nyungga napa ma-pahayandalu-kai. 
29Tundunja da pareta-nggu dàngu papekangu-wa lai Nyungga. Nadu 
Nyungga yia ba ku-mandangu malijangu dàngu ba ku-karàda etinggu, napa 
nyimi mi-hayandalu. 
30Nadu da pareta-nggu ba pahàmu eti wànguha, dàngu da ngàndi pa-
pabuku-nggunggai da-halela-a,” wàna. 

Matiu 12 

Na paàrangu rukuna na lodu Hangahu 
(Mrk. 2:23-28; Luk. 6:1-5) 

1La hau lodu Hangahu, ba nali ningu la hau woka uhu nggàndumu i Yehu, 
da makiku-nya da-pakiringu pamuti uhu nggàndumu, hi dangangu ba 
manjuu-danya. 
2Ba daita-haka tau Parihi, hi dapanii dànya i Yehu, “Tàngaru! Da tau 
makiku-nggau dapangga-yaka na uku anggama-nda ba datuya na pa-hiringu 
la lodu Hangahu,” wàdanya. 
3Nahema i Yehu, “Màla ndedi mihandàkangu-a nyimi pambaha-ya jàka 
nggàra ulana i Ndautu ba jiaya na manjuuda nyuna dàngu da karia-na? 
4Ba natama nyuna la Uma Ala; hi nanganja da roti da pambàda mangejingu-
ya i Ala. Làti tundunya na uku anggama-nda, nyuna dàngu da karia-na nda 
ukua panganja da roti nuda – mbulungu da ratua duda làti da mapeku 
panganja. 
5Jàka ndia ndedi mimbaha-maya dimi daa la huratu ukuna i Muha, nu la 
nimbihu lodu Hangahu da ratu da ma-paloku la Uma Ala, dapangga-ya na 
kalaratu lodu Hangahu, tàka nda pa-panjala-aha? 
6Pangàda-nya na paniinggu yiana: lai yiahu ninya na marihi bokulu welingu 
la Umana i Miri. 



2416 

 

 
Na Huratu Matua 

© 1995, Indonesian Bible Society. 
 

 
 

 

 

 

7Daa la Huratu Matua ninya na pa-tulihu: Na mila etia duku na pakaruhi-
nggu, nda kameti maraku banda-a. Làti nyimi jàka mipi hàmunya na panii 
nuna, ndai panjala-aha làti da manda njala. 
8Nadu na Ana Tau ba makuaha lodu Hangahu-ya,” wàna. 

Na tau na mameti lima hapapa-na 
(Mrk. 3:1-6; Luk. 6:6-11) 

9I Yehu na-dunjaku-nya lai nu hi nalaku la hau uma bungguru. 
10Lai nu ninya na tau na mameti lima hapapa-na. Ba tau mapira-ya na mahi 
- himbunya njalana i Yehu, da-paàra-nya, “Pekuna ihu la pa-pamàlaru tau 
la lodu Hangahu,” wàdanya. 
11Nahema i Yehu, “Era ningu haàtu lai nyimi maningu mbimbingu heu, tàka 
la lodu Hangahu na-kanabu la lambongu manjolungu; màla na mangu 
mbimbingu nda napamu-karungu-a pa-padita-ya nuna na mbimbi weli 
dalungu la lambongu? 
12Na, na tau narihi pabilangu-pa welingu la mbimbi! Jàka tuna nu pekuna 
pandula tau la lodu Hangahu,” wàna. 
13Tunaka nu i Yehu hi napanii-nya na tau na mameti lima hapapa-na, 
“Pajola-ya dumu na limamu!” wànanya. Na tau nuna na-pajola-ya na 
limana, ka hàmu-nanyaka na limana hama tuna na lima hapapa-na. 
14Ba tuna da tau Parihi, dunjaku-ma-adanya nuna na uma bungguru, hi da-
pahamangu pa-pameti-ya i Yehu. 

Na papalewa na papindi-na i Ala 

15I Yehu napi-manya na pawuku akatu-da da tau Parihi hanggangu lai 
Nyuna. Ka laku-nanyaka welingu lai nu, nadangu na tau na makiku-nya. Hi 
na-pamàlaru hàlaya na tau na mahidu. 
16Na nyuna nahiri-nja papanii la tau rukuna Nyuna. 
17Ba tuna nu pa-deningu-nanyaka na papanii-na i Ala la ngaruna i Wunangu 
Yahaya, 

18“Yiana-ya na papalewa na papindi-nggu, na tau pambuha-nggu dàngu 
mali la etinggu. Na Ngahunggu kuwua-nya Nyuna, na pa-deningu-nggu 
napa na-bobaru-ya la ba - banjaru-ka. 
19Nyuna nda na-pahànggangu dàngu nda na-warangu-a, nda na-
pabobarungu-a la ànda bokulu. 
20Na kambauni na ma-tamainangu nda napata-aya, na palita na malàlu nda 
napàda-aya. Napa Nyuna na-pajàrungu hi lupa natoma-ya na ma-deningu, 
21mbuu ndàbada da banjaru damonu-nya Nyuna,” wàna. 

I Miri Yehu dàngu i Mbeluhembulu 
(Mrk. 3:20-30; Luk. 11:14-23) 

22Tunaka nu dangàndi-nya i Yehu na haàtu tau poki dàngu kambiu nadu ba 
huruku-nanya wàndi akatu. I Yehu na-pamàlaru-ya na tau nuna hi lupa 
napingu papanii dàngu pangita. 
23Na-hangàtaru hàla na tau hi dapanii, “Talànga wanguna Nyuna ni Anana 
i Ndautu-ya ihu na pambàda ràndi?” wàda. 
24Nu da tau Parihi ba darongu-ka, hema-danyaka, “Na tau nina hi napeku 
pawàngga wàndi akatu, nadu i Mbeluhembulu, na kapala wàndi akatu, na 
mawua-nya kuaha tungu nu Nyuna,” wàda. 
25I Yehu napinya na pa-kanandi-da nuda da tau Parihi. Jia-duyaka hi 
napanii-nja, “Na hau nanggara jàka napai - ihangu la kaliba - kalibaru na 
ma-pamuhungu, na nanggara nuna nda na-padaingu-a. Dàngu na hau 
paraingu jàka ndia na kuru uma napai - ihangu dàngu na ma-pamuhungu 
dàngga anguda taweharu-nanyaka duna. 
26Tuna numbu la pareta-na i Kambàliku; na hau kalibaru jàka nawàngga-ya 
na kalibaru hau, ka taweharu-nanyaka na pareta-na dàngu napa tanàhaku-
nanyaka. 
27Na paniimi nyimi, Nyungga ba kuwàngga wàndi akatu wànggu-nya na 
mbihana i Mbeluhembulu. Jàka tuna nu nggamu mbiha-naka na pawàda da 

makiku-nggai ba dawàngga wàndi akatu. Da makiku-nggai nyuda-ma-aka 
da ma-wuangu mbuti ba njala-minya nyimi! 
28Nyungga duku ba kuwàngga wàndi akatu wànggunya na mbihana na 
Ngahuna i Ala. Nu tandana ba pa-kiringu-nanyaka pa-pareta i Ala la 
hongami nyimi. 
29Nggiki tama-naka na tau la umana na tau kapàru la paramba-nja da 
bandana, jàka ndedi-madu nahondu mangilu-ya nuna na tau kapàru? 
Hàlaka nu, hi namangu paramba-nja da bandana. 
30Na tau na manda angungga Nyungga, papa-nangga Nyungga-duka. Dàngu 
na tau na manda pambapa-dàngga Nyungga na ma-langatàka paruha-nanya 
na paràma-du-ngguka! 
31Jia-duya nu, kaipinya, era tuna manjala na tau ka na-paakangu, peku-
napa la pajàma-nya! Tàka jàka na-paaka-nya na Ngahuna i Ala, nyuna nda 
peku-anapa la pajàma-nya! 
32Era pekana hangia na tau mapapa-nya na Ana Tau, nyuna peku-napa la 
pajàma-nya, tàka jàka na-paaka-nya na Ngahuna i Ala, nda peku-ana la 
pajàma-nya, ka la rehi nàhukai hamanai la rehi hupu njàpuna,” wàna. 

Na pingi ai dàngu na wuana 
(Luk. 6:43-45) 

33“Ka ngalangu wua mahàmu, na-kamboka bàdi na pingina. Jàka nda na-
kamboka na pingina, nda nahàmu-mbu na wuana. Na kamboka-na na nda 
kamboka-na na pingi ai tapi weli wuanya. 
34Nyimi tau akatu-kai, nggiki pingu-mika papeka-ya na mahàmu jàka mi-
akatu-madu? Nggàraya na maluhu welingu la ngaru mbumbaru-mana-
nyaka welingu la eti! 
35Na tau hàmu natiki-ya na maha - hàmuma duna maa ba mbinu-mananya 
mahàmu. Na panjàngangu-na, na tau ma-akatu natiki-ya na maa - akatu-ma 
duna maa ba mbinu-mananya ma-akatu. 

36Jia ba tuna, namuya: la Lodu Hupu njàpuna, nimbihu-na na tau tanggu-
mananya la pahema-ya nimbihu-na na patiki-na na manda lingu. 
37Nadu ba jiaha da kareuku wiki-mamu dumu da pawàngu ba botaya jàka 
njala-munya jàka ndia,” wàna. 

Da tau Parihi dakarai-ya i Miri Yehu ka na-patumbu tanda pa-hangàtarungu 
(Mrk. 8:11-12; Luk. 11:29-32) 

38Tunaka nu ba mapira-ha da ngguru anggama dàngu tau Parihi dapanii, 
“Màla Umbu Ngguru, ma-rinjungu làti pa-itangu kau patumbu tanda pa-
hangàtarungu,” wàda. 
39“Kanjupu ma-akatu-ya dàngu maka-tadaku-ya na tau nàhu,” wàna i Yehu. 
“Nyimi mikarai-ka patu tanda pahangàtarungu? Nyiminda pawua-anggai 
ana hau mbu tanda pa-hangàtarungu, hinggilu-na na pa-hangàtarungu 
rukuna i Wunangu Yunuhu. 
40I Yunuhu tailu mbua lodu tailu mbua ruduna daa la kambu iya bokulu. 
Tuna numbu napa na Ana Tau ba hanina tailu mbua lodu tailu mbua 
rudungu la kambu tana. 
41La Lodu Hupu njàpuna, da tau da ma-mandapu la Naniwa napa dahada 
kariangu da tau da maninja nàhu, hi da-panjala-ha. Nadu da tau Naniwa ba 
da-panjilungu duda welingu la njalada, ba jiaya na-pabobarungu-na i 
Yunuhu lai nyuda. Tàka lai yiahu nàhu ninya na marihi bokulu welingu lai 
Yunuhu! 
42La Lodu Hupu njàpuna, napa na maràmba kawini welingu la tana mbara 
luru dahada kariangu da tau la rehi nàhu, hi da-panjala-ha. Nadu keha ka 
ronguya na papekangu-na i Halomu na ma-manggàna, nuna na maràmba 
kawini na-hadangu hi na-lakungu ngarangia madira matiki marauna 
welingu la hupu tana. Tàka lai yiahu nàhu ninya na marihi bokulu welingu 
lai Halomu!” wàna. 

Nabeli njàngana na wàndi akatu 
(Luk. 11:24-26) 

43“Era dunjaku-nanya wàndi akatu na haàtu na tau, njadangu-nanyaka na 
wàndi lai nu - lai nu ba nahimbu pangia mamàdu ngia pa-pànjangu-na, tàka 
nda na-hunggungu. 
44Jia-duyaka hi napanii, ‘Napa ka kuhili beli la uma na pambàda dunjaku-
nggu,’ wàna. Natàka-ka lai nu, hi uma jua bia-yaka, naili dàngu na-lànyapu. 
45Hi nalua dàngu na-kariangu-mbu anguna ba mapihu-ha da wàndi 
hawiangu da marihi akatu welingu lai nyuna. Tunaka nu tama-danyaka lai 
nu la tau, hi da-engangu lai nu. La hupu njàpuna na ngerana na tau nuna 
manaü iraku-naka welingu la wungana. Tuna nu-mbuduka napa na ngerana 
na tau akatu la rehi nàhu,” wàna. 

Na ina dàngu da angu dedina i Miri Yehu 
(Mrk. 3:31-35; Luk. 8:19-21) 

46Ba dàngu panii bia-napa i Yehu dàngu na tau dangu, tàka-danyaka na 
inana dàngu da angu dedina. Ndolaku-danya lua la hambeli, da-
pamukarungu patama tomaya ka panii dànya wàda. 
47Ninya na haàtu welingu la honga tau dangu napanii-nya i Yehu, “Ha 
umbu, na inamu dàngu da angu dedimu ninja lua la hambeli. Ka mapanii 
dànya Nyuna, wàdanggau,” wàna. 
48Nahema i Yehu, “Nggamuya na inanggu? Nggamuha da angu dedinggu?” 
wàna. 
49Na-patuji-ha da makiku-nya hi napanii, “Yiada-ha duku da inanggu da 
angu dedinggu. 
50Na tau na mawànya na pambuha-na na Amanggu la awangu, jiaya duku 
na angunggu paluhu, na anawini-nggu dàngu na inanggu,” wàna. 

Matiu 13 

Na pangerangu ma-hàbarungu wini 
(Mrk. 4:1-9; Luk. 8:4-8) 

1La lodu nunama i Yehu ba na-dunjaku-nya nuna na uma hi nalaku la hingi 
tàma hi na-mandapu lai nu. 

2Lalu danguya na tau ma-pauhi winggiru-nya i Yehu, jia-duyaka hi nalaku 
pa-mandapu ningu la tena, tàka na tau dangu ndolaku-danya la hingi wara. 
3Ma - màtuka pa-papeka-nanja nyuda paraïna i Yehu ba nawàngu 
pangerangu. “Na haàtu na mini tungu woka nalua pa-hàbarungu wini,” 
wàna i Yehu ba napa-kirinya na pangerangu-na. 
4“Ba talànga hàbarungu-naka nu, ningu wini ma-kanabu la ànda. Datàka da 
ma-hawurungu hi da-nàhiku pambuta-ya na wini. 
5Ninja da ma-kanabu la ma-pawatungu, na tanana na-manipa-a. Darengga 
tumbu ba na-manipa na tanana. 
6Tàka ba najangga-ka na lodu, malaï-danyaka da tumbuda, ka màdu-
danyaka hi dameti, nadu ba nda da-tanjiku da amuda. 
7Ninjai da wini da ma-kanabu la manggawa rii madàka. Datumbu da rii 
madàka ka kapidihu-danjaka da tumbuda da wini hi lupa dameti. 
8Tàka ningumai nyuna wini ma-kanabu la tana hàmu ma-kamboka, ka wua-
danyaka; ningu ma-pahangahungu, ningu ma-panomu kambulungu, dàngu 
ningumbu ma-patailu kambulungu,” wàna. 
9Ba na-wàlahu-yaka na pangerangu nuna i Yehu, “Jàka ningu kahilu-mi jia 
hi mirongu!” wàna ba napanii. 

Nggikina hi nawàngu pangerangu i Miri Yehu 
(Mrk. 4:10-12; Luk. 8:9-10) 

10Tunaka nu mai-danyaka da makiku-nya i Yehu hi da-paàra-nya, “Ka 
nggikina Nyumu umbu hi muwàngu pangerangu bau panii dànya na tau 
dangu?” wàdanya. 
11Nahema i Yehu, “Nadu nyimi ba pa-wuangu-makaika la papinya na pa-
kàpingu jàka nggiki wàna na pareta-na i Ala, tàka nyuda ndia-a, 
12Nadu na tau na mambàda ningungu, napa ba pahili wua padangu-duyaipa, 
hi lupa na-parihingu. Tàka na tau na manda ningu ngga - nggàrangu, na ma-
hawutu-na na maninya lai nyuna napa ba papiti-duyai-pa. 

13Tuna nu hi kuwàngu pangerangu, jàka kupanii dànya na tau dangu, nadu 
ba daita, ba hama tuna manda ita-duha; nyuda ba darongu ba hama tuna 
manda rongu-duha dàngu nda da-hàmburu-ya. 
14Jia ba tuna nu pa-deningu-nanyaka hama tuna na panyura-na i Wunangu 
Yahaya: ‘Napanii i Ala: Nyuda napa nuangu-mana ba darongu tàka nda da-
hàmburu-ya; nyuda napa nuangu-mana ba da-hamata tàka nda dapinya jàka 
nggàraya na madedi. 
15Nadu na kanandingu-da da tau nuda ba mbàda buli-madaka, da kahilu-da 
da-kawanga-ka dàngu da matada da-kapudangu-ka. Yiana hi tuna nu ka 
àmbu peku itada da matada, da kahilu-da ka àmbu peku ronguda, da 
kanandingu-da ka àmbu dahàmburu-ya dàngu ka àmbu dabeli lai Nyungga 
hi ku-pamàlaru-ha,’ ” ba wàna. 
16“Tàka wangu ailulu-na nyimi,” wàna i Yehu la makiku-nya, “nadu ba ma-
langatàka-ya na rongumi dàngu na ngitami. 
17Kanandi-nya, dangu wunangu dàngu tau manundu lai Ala da ma-rinjungu 
paita-ya na paita-mi nyimi nàhu, tàka nyuda nda daita-ya. Nyuda da-
rinjungu parongu-ya na pa-rongumi nyimi nàhu, tàka nyuda nda da-
ronguya,” wàna. 

I Miri Yehu ba na-kaloka-ya na pangerangu rukuna na ma-hàbarungu wini 
(Mrk. 4:13-20; Luk. 8:11-15) 

18“Ronguya na ihina na pangerangu rukuna na ma-hàbarungu wini. 
19Da wini da ma-kanabu la ànda pangera jia-haka da tau da marongu-ya na 
lii jàka nggikina ba na-pareta i Ala, tàka nda da-hàmburu-ya. Nàmu-nyaka 
i Ma-akatu hi naramba-nya na pambàda hàbarungu daa la etida. 
20Da wini da ma-kanabu la pangia ma-pawatungu, pangera jia-duhaka da 
tau da marongu lii, manyamalu kataku hàmu eti-ma-adanya. 
21Na nyuna na lii nuna nda na-paamu daa la etida, jia hi nda ana torungu-
na. Ba da-pàdangu ma-handuka jàka ndia ma-mayila rukuna na lii nuna, 
manyamalu kandulingu-ma-adanya. 

22Da wini da ma-kanabu la ma-nggawa rii madàka, pangera jia-haka da tau 
da marongu-ya na lii, tàka da-kadiku-nya na paluri wàda dàngu da-rinjungu 
paluri mbokaru. Rukuna nuna, na lii langu welingu lai Ala pa-palàlu-ya daa 
la etida, hi nda datu wuada. 
23Tàka da wini da ma-kanabu la tana kamboka, pangera jia-duhaka da tau 
da marongu-ya na lii nuna tàka hi da-jàngapu-ya. Ka wua padangu-danyaka, 
ningu ma-hangahu, ningu manomu kambulu dàngu ningu ma-patailu 
kambulu wundangu ihina,” wàna. 

Na pangerangu rukuna na witu la honga uhu nggàndumu 

24I Yehu nahilu pekaya na hau na pangerangu la tau dangu, napanii, “Jàka 
na-pareta i Ala, na hadana ngera hama tuna na pangerangu yiana: Na haàtu 
na tau tungu woka na-hàbarungu wini hàmu la wokana. 
25Tàka la hau rudungu, ba talànga katuda hàla-naka na tau, tàka-nanyaka 
na muhuna hi na-hàbaru-nya wini witu la honga uhu nggàndumu, hàla laku-
nanyaka. 
26Nu ba datumbu-ka da uhu nggàndumu dàngu ba da-huburungu-ka da 
wilida, wuwa-danyaka da witu. 
27Tàka da tau pahewa-na na mangu wokangu mai-danyaka lai nyuna hi 
dapanii, ‘Ha umbu hi wini hàmuha wàngguka da patumu la woka? Nggikina 
hi ninjaika ni da witu lai nu?’ wàda. 
28Nahema na mangu wokangu, ‘Nuna paraï ruku muhuya,’ hi wàna. Hi da-
paàrangu da tau pahewa, ‘Màla umbu ka malua làti pabuta-ha da witu?’ 
wàda. 
29Nahema-ha, ‘Ndia-a, nadu jàka mibuta-haka da witu, napa datambuta pa-
kariangu-duka da uhu nggàndumu. 
30Màta bianja da witu ka datumbu pa-kariangu da uhu nggàndumu lundu 
tomaya na rehi muti. Napa ka kupeka-nja da tau mamuti: Pauhi mangilu 
pàkunja da witu, painja ka tunuha. Hàlaka nu ka pauhi-nja da uhu 
nggàndumu, ka pahàmu-ha la dàndaku,’ ka wànggu,” wànaka. 

Na pangerangu rukuna na karohu wàla rii hawi 
(Mrk. 4:30-32; Luk. 13:18-19) 

31I Yehu nahili pekaya na hau na pangerangu la tau dangu, “Jàka jia-yaka 
na pareta-na i Ala, na hadana hama-naka na pangerangu yiana: Na tau 
napiti-ya na hau karohu wàla rii hawi, hi natuya la wokana. 
32Na karohu hawi wini madira màraku-ya. Tàka jàka natumbu-ka hi rihi 
bokulu bia-nanya welingu la anguna patumbu. Ka hama pingi ai-yaka, hi 
lupa damaimbu da ma-hawurungu pawulu ningu hibuda la kahanga - 
kahanga-na,” wàna. 

Na pangerangu rukuna na tai wolu 
(Luk. 13:20-21) 

33Ninya na nau ha pangerangu na papanii-na i Yehu la tau dangu, “Jàka na-
pareta i Ala, na hadana hama tuna na tai wolu na papiti-na na haàtu tau 
kawini, hi na-uraku wànja da kanguta taringgu patu kambulu litaru hi lupa 
na-pupuhu hàla,” wàna. 

Nggikina i Miri Yehu hi nawàngu lii pangerangu 
(Mrk. 4:33-34) 

34Mbuu ndàbada da pa-ajaru-na i Yehu la tau dangu nawàngu lii 
pangerangu. 
35Nu ba tuna nu pa-deningu-nanyaka na papanii-na na wunangu, “Nyungga 
kuwàngu lii pangerangu ba kupanii dànja nyuda; napa ku-bobaru-nja mbuu 
ndàbada da pa-kàpingu weli mula weli tanangu, ba wàna,” hi wàna. 

I Miri Yehu na-kaloka-nya na pangerangu witu la honga uhu nggàndumu 

36Hàlaka nu i Yehu hi na-dunjaku-nya na tau dangu hi natama la uma. Tàka 
da makiku-nya hi damai papanii-nya, “Màla làti umbu kau kaloka-
nggamanya na àndana na pangerangu witu la honga uhu nggàndumu,” 
wàdanya. 
37Nahema i Yehu, “Na tau na ma-hàbarungu wini hàmu jiaya na Ana Tau. 
38Na woka jiaya na pinu tana yiana. Na wini hàmu jiaha da tau da mambàda 
tama la banjaru-na i Ala. Da witu jiaha da anguna i Kambàliku. 

39Na muhu na ma-habaru-nya na witu jiaya i Kambàliku-duka. Na rehi muti 
jiaya na Lodu Hupu njàpuna, tàka da tau da mamuti jiaha da papalewa la 
awangu. 
40Hama tuna da witu ba pauhi-nja hi tunuha la epi, tuna numbu napa la 
Lodu Hupu njàpuna. 
41Na Ana Tau napa na-paràha-nja da papalewa-na pa-pauhi-nya welingu la 
honga banjaru-na mbuu ndàbana na tau na ma-pawiti-nya hi kiri tuna 
manjala na tau, dàngu mbuu ndàbana na tau hawiangu na mawunda ma-
akatu. 
42Nyuda mbuu ndàbada napa pa-wàrungu-ha daa la tuluru epi ma-
kandulangu, lai nu nyuda napa hii-danyaka dàngu mayila-danyaka. 
43Tàka da tau da mawànya na pambuha-na i Ala napa kahilaku-danyaka 
hama tuna matalodu la Pinu Tana Bidi-na i Ala, Amada. Jia-duya jàka ningu 
kahilu-mi kai rongu!” wàna. 

Na pangerangu na banda ma-tandaningu 

44“Jàka na-pareta i Ala, na hadana beri hama tuna na pangerangu yiana: 
ninya na banda na ma-tandaningu la tana hi na-hungguya paraï na haàtu 
na tau, hi na-patama belinya la tana. Tunaka nu paraï ruku nggaüru etina, 
lua-nanyaka padangga hàlanja da mangu wikina, hàla hi nabeli padingi-ya 
nuna tana,” wàna. 

Na pangerangu mutiara manandangu 

45“Jàka na-pareta i Ala, na hadana beri hama tuna na pangerangu yiana: Na 
haàtu na mini danggangu himbu-nanya mutiara - mutiara mbana wili. 
46Ba nahunggu-yaka ba hauna na mutiara manandangu nda uku, lua-
nanyaka padangga hàlanja da mangu wikina, hàla hi nakeiya nuna na 
mutiara ba hauna,” wàna. 

Na pangerangu njeringu 

47“Jàka na-pareta i Ala, na hadana beri hama tuna na njeringu na pawàla la 
tàma, hi na-hanggaungu iyangu hangia - hangia. 

48Ba nambinu-ka na njeringu, dandada-nyaka la mara paraï da mini yàpa 
iyangu. Tunaka nu mandapu-danyaka hi dapindi - pindiha da iyangu: Da 
mahàmu datuha la kanaingu tàka da manda hàmu dawàru-nja. 
49Nuya na ngerana la Lodu Hupu njàpuna, napa da papalewa lua-danyaka 
pa-kawàri-ha da tau akatu welingu la tau da malumu-nya na pambuha-na i 
Ala. 
50Tunaka nu da tau akatu hi wàrunja la tuluru ma-paepingu. Lai nu nyuda 
hii-danya dàngu mayila-danyaka,” wàna. 

Na malanja bidi dàngu malanja ndai 

51“Màla mi-jàngapu-duha nuda mbuu ndàbada?” wàna ba na-paàrangu i 
Yehu. “Ma-jàngapu-ha umbu,” wàda. 
52Hàla panii-nanyaka i Yehu, “Jia-duya nimbihu-na na ngguru anggama na 
mambàda njadi angu banjaru-na i Ala, beri hamana na haàtu mangu 
umangu na ma-paluhu welingu la kanai bandana malanja bidi dàngu 
malanja ndai,” wàna. 

I Miri Yehu ba nda painga-ya la Naharitu 
(Mrk. 6:1-6; Luk. 4:16-30) 

53Ba nahàla-ka i Yehu papeka-ha da pangerangu-na, dunjaku-nanyaka lai 
nu, 
54hàla beli-nanyaka la kotaku wikina. Lai nu hi nalua pa-ajaru la uma 
bungguru, tàka da tau da marongu-ya, lalu hangàtaru-danya. Dapanii, “Nggi 
welingu-ka ihu na tau yiana ba na-ngalangu manggàna tungu nu? Dàngu 
nggi welingu-ka ihu na-ngalangu ningu mbiha la pa-patumbu pa-
hangàtarungu? 
55Ka nda jiaya ni na anana na tukangu? Ka nda jiaya i Maria na inana ni, 
dàngu da angu dedina ba jiaha i Yakombu, i Yuhupu, i Himungu dàngu i 
Yundahu? 
56Dàngu ka nda lai yiahu-mbuha da-ngiangu ningu da anawini-na? Nggi 
welingu hi nangala hàlanja nuda?” wàda. 

57Ka jukaru-danyaka i Yehu. Hi napanii i Yehu lai nyuda, “Na haàtu na 
wunangu patembi-ya la nggi - nggi, hinggilu-na la kotaku dàngu la uma 
wikina,” wàna. 
58Ka jia-duyaka i Yehu hi nda nawunda padangu pa-hangàtarungu lai nu 
nadu ba nda dawaiya. 

Matiu 14 

Na metina i Yuhani Pa-runungu 
(Mrk. 6:14-29; Luk. 9:7-9) 

1La rehi nu i Harondi, ma-pareta la tana Nggalilia, narongu-ya na rukuna i 
Yehu. 
2I Harondi napanii dànja da panggawi-na, “Jia-mayaka yiana i Yuhani 
Parunungu na mambàda hadangu beli! Jiaya nu hi nambiha pa-patumbu 
pa-hangàtarungu,” wàna. 
3Nadu ba ndedipa nu i Harondi ba na-paràhangu-du payàpa-ya i Yuhani, 
dahondu-ya hi da-patama-nya la uma kapàtangu. Hi tuna nu i Harondi, jiaya 
na rukuna i Harondia, papaha-na i Pilipu, na anguna paluhu wiki. 
4Maa ba tuna yiadu na pambàda paniina i Yuhani la Harondi, “Nda uku 
nyumu papiti-ya i Harondia!” wànanya. 
5Làti ka pameti-ya i Yuhani wàna i Harondi, tàka na-mangàdatu-nya na tau, 
nadu ba wunangu-ya wànanya tau. 
6Ba jia-yaka nambabu-nanya na lodu dedina nyuna i Harondi, narenja la 
hangga mambabu na anana kawini i Harondia. Na renjana nu lalu pa-
nggaüru-nanya na etina i Harondi, 
7hi lupa na-paràndingu wàngu harangu-na i Harondi, nggàra bia pakaraimu, 
napa kuwua-manggau duku, wànanya. 
8Ba na-titiru-yaka paraïna inana, nu ka panii-nanyaka, “Karaï-nggunya na 
katiku-na i Yuhani la pinu julangu lodu memana nàhu,” wàna-madua-ka. 

9Narongu-yaka nuna na pakarai-na ka dira handuka-ya na etina i Harondi. 
Tàka ba mbàda harangu-naka la hangga ariyaa dangu-na, wuangu-nanyaka 
pareta ka patutu-nya na pakarai-na na anakeda kawini. 
10Naparà-hangu tau palua la uma kapàtangu pakatiku-ya i Yuhani. 
11Tunaka nu hi datuya na katiku-na i Yuhani la pinu julangu hi datama 
ngàndiya hi dawua-nya na anakeda kawini. Hàla na anakeda kawini 
nangàndi-nya na inana. 
12Hàlaka nu da makiku-nya i Yuhani hi damai papiti-ya nakayumbu-na i 
Yuhani hi datani-nya. Ka lua-danyaka papanii-ya na rukuna nuna lai Yehu. 

I Miri Yehu ba nawua-nja pangangu da tau lima rata 
(Mrk. 6:30-44; Luk. 9:10-17; Yuhn. 6:1-14) 

13Ba narongu-yaka na rukuna nuna i Yehu, hei meha-nanyaka la tena hi na-
dunjaku-nya lai nu, nalaku la hau pangia ma-hinggilu. Tàka ba darongu-ka 
da tau rukuna nuna, dunjaku-madua-danjaka da parainguda hi dalaku 
ndutuya i Yehu ba dali la mara. 
14Ba napuru-ka i Yehu welingu la tena, hi naita-ya na tau dangu, ka mila-
nanjaka eti nyuda. Hàla hi na-pamàlaru-ha da mahidu la hongada nyuda. 
15Nu la malingu, mai-danyaka da makiku-nya hi dapanii-nya, “Na lodu 
malingu-nanyaka tàka lai yiahu lalu hinggilu-ya. Nahàmu-pa kau paràha-
nya na tau ka nabeli, ka peku keida pangangu nàhu la hau ndeha - hau 
ndeha,” wàdanya. 
16Napaya i Yehu, “Àmbu dalaku-du. Miwua bianja nyimi pangangu,” 
wànanja. 
17“Lai nyuma ana lima mbua-ada da roti hi dua ngiuda da iyangu!” hi wàda 
da makiku-nya. 
18“Ngàndiha nàmu,” hi wàna i Yehu. 
19Tunaka nu paràha-nanyaka na tau dangu pa-mandapu la rumba. Hàla hi 
napiti-ha da roti lima mbua dàngu da iyangu dua ngiu, hi na-tangara la 

awangu ba na-pamalangu-nya i Ala. Hàlaka nu hi na-kawita - witaha da roti 
hi nawua-nja da tau makiku-nya la papabe - berinya na tau dangu. 
20Ka ngangu ndàba-danyaka lundu mbihuda. Hàlaka nu da makiku-nya i 
Yehu da-pauhi-nja da rihi ngangu; ningu hakambulu dàmbu mbola 
mbinuda. 
21Na tau na mangangu la rehi nu ràkangu lima rataya, ndedi padiha-ya na 
kawini dàngu anakeda. 

I Miri Yehu ba nali la pinu wai 
(Mrk. 6:45-52; Yuhn. 6:16-21) 

22Hàlaka nu i Yehu na-paràha-nja da makiku-nya pahei la tena ka da-
mangilu la hapapa tàma, ba talànga puli-nanyapa na tau dangu pabeli. 
23Ba nalaku-ka na tau dangu, i Yehu nahei la hau tandula, didi-aya pa-
hamayangu. Ba na-rudungu-ka ni bia-nyapa lai nu ba didiya. 
24Ba talànga tunaka nu, na tena na paheida da makiku-nya i Yehu, mbàda 
la padua tehiku-mayaka. Na tena napa - parahungu ba na-làndahu-nya 
ngalingu, nadu na ngilu ba na-ndubaku-ya na ngora tena. 
25La manggawa njàmu tailu dàngu njàmu nomu la mba - mbaru, mai-
nanyaka i Yehu lai nyuda ba nali la pinu wai. 
26Ba daita-yaka i Yehu ba nali la pinu wai, kanjupu kandaudaku-ha. “Na 
patau tehiku,” wàda ba da-kaladaku paraï pa-mangàdatu. 
27Tàka i Yehu ailulu hema-naha, “Kawànaru! Jiaka Nyungga Yehu ka! Àmbi 
mangàdatu!” wànanja. 
28Ka panii-nanyaka i Peturu, “Jàka jia-dukau Yehu pahia-ngga ka kumai 
tomakau ba kuli ningu la pinu wai,” wàna. 
29“Mai-wa!” hi wàna i Yehu. Ka puru-nanyaka i Peturu welingu la tena hi 
nalaku li ningu la pinu wai ba nalua lai Yehu. 
30Tàka ba naita-yaka paraïna i Peturu ba lalu mbangatuna na ngilu nu la 
tàma, mangàdatu-nanyaka hi na-pakiringu pa-hadànjalu. “Miri, ndulaka!” 
hi wàna ba nawara. 

31Ka pajola parengga-nanyaka lima paraïna i Yehu hi najàmba-ya, “Peturu, 
Peturu, najapu na pawaimu. Nggikina hiu ndua nda-ndingga?” wànanya. 
32Ka hei-danyaka la tena, dàngu kandà-dahu-nanyaka na ngilu. 
33Tàka da makiku-nya maràbaku-danyaka la hanggana i Yehu, “Langatàka 
Nyumu Miri Ana Alakau!” wàdanya. 

I Miri Yehu ba na-pamàlaru mahidu la Nggeniharitu 
(Mrk. 6:53-56) 

34Ba datàka-ka la hapapa tàma, hei-danyaka la Nggeniharitu. 
35Da tau lai nu ba daita-yaka ba jiaya i Yehu na manàmu-nya, pakada-
danyaka na rukuna nuna la ngabana lai nu la winggiru-na la paraingu nuna. 
Mbuu ndàbada da mahidu hi dangàndi-ha lai Yehu. 
36Hi dakarai-ya ka pekuna ka da-jonggaru-ya na kalembi-ana, mili na 
hupuana. Hàla mbuu ndàbana na ma-jonggaru-ya na kalembi-na màlaru-
ma-ananya. 

Matiu 15 

Na huri boku la mangilu 
(Mrk. 7:1-13) 

1Ha pajuru-da da tau Parihi dàngu ngguru anggama welingu la Yeruhali 
damai lai Yehu. Da-paàra-nya, 
2“Nggikina da tau makiku-nggau Nyumu hi dapangga-ya na huri boku la 
mangilu-nda? Nganguwa jàka wàda ba nda dabaha pàku limada hama tuna 
na kalaratu!” wàdanya. 
3Nahema i Yehu, “Ka nu nggikina nyimi mipangga-ya na pareta-na i Ala, 
paraï ruku la pakiku-nya na hurida da boku la mangilu? 
4Nadu napanii i Ala, ‘Tembiha da amami da inami,’ wàna, dàngu ‘Nggamu 
ma-paaka-nya na amana na inana, huku pameti-maya bàdi,’ wàna. 
5Tàka nyimi na pa-ajaru-mi: jàka napanii dànja da ina amana na tau, ‘Làti 
da ràka pawua-nggunja da ina amanggu, ku-maraku-njaka lai Ala,’ jàka 
wana, 

6na tau nuna nda pa-patanggungu-ayapa la patembi-ha da ina amana. Ba 
tuna, mulana na huri boku la mangilu, pa-halela-minyaka na puluna i Ala. 
7Nyimi yia tau kapelu-kai! Pa-deningu-nanyaka na panyura-na i Yahaya na 
ngerami nyimi: 
8‘Tuna yia wàna i Ala: da tau nuda ba dalumu-ngga ngaru jua-ma-ada, tàka 
da etida damarau welingu lai Nyungga. 
9Parahumangu ba dalumu-ngga, kalaratu tau-ma-aya na pa-ajaru-da hama 
tuna kalaratu-nggu Nyungga-yaika, wàna,’ ba wàna,” wànanja. 

Ma - màtu ma-pairaku-ya na tau 
(Mrk. 7:14-23) 

10Tunaka nu i Yehu hi na-paaunja da tau hi napanii-nja, “Rongu kai pinya! 
11Da ma-tama la ngaru nda da-pairaku-aya na tau; tàka da maluhu welingu 
la ngaruna nudaha da ma-pairaku-ya na tau,” wàna. 
12Hàla mai-danyaka da makiku-nya i Yehu hi dapanii-nya, “Mupinya umbu 
da tau Parihi ba dakaraü-nggau eti ba darongu-kau bau panii tumu nu?” 
wàda. 
13Nahema i Yehu, “Da matumbu-ka jàka nda pa-pamula-na i Amaya la 
awangu napa pabuta-ha. 
14Àmbi kawela-nja da tau Parihi. Nyuda liku uru pokiha; na tau poki ka 
nairu ngàndi tau poki, maràngga kanabu-danyaka la lambongu,” wàna. 
15Napanii i Peturu, “Màla umbu, kaloka-nggamanya nuna na pangerangu!” 
wàna. 
16Napaya i Yehu, “Ka nu nyimi ndedi mi-jàngapu-mayai dimi? 
17Ndai pinya dimi, na matama la ngaru ba napuru la kambu, hàla hi nahili 
luhu? 
18Tàka na maluhu welingu la ngaru, ma-pawelingu la etiya; ka jia-duyaka 
nuna na ma-pairaku-ya na tau. 



2432 

 

 
Na Huratu Matua 

© 1995, Indonesian Bible Society. 
 

 
 

 

 

 

19Nadu welingu la eti datumbu da ka-nandingu ma-akatu, na ma-pawiti-nya 
na tau hi na-pameti tau, nanjuraku, nakiu kaü, na-manganga, na-hakahii 
kambàliku dàngu na-papulungu. 
20Jia-duhaka nuda da ma-pairaku-ya na tau, nda jia-aya ba ngangu wàngu 
lima panda baha,” wàna. 

Na pawaina na kawini Kanaàngu 
(Mrk. 7:24-30) 

21Tunaka nu i Yehu hi na-dunjaku-nya lai nu hi nalaku la ngabana na malihi-
nja da paraingu Tiruhu dàngu Hindungu. 
22Na haàtu na kawini Kanaàngu lai nu, namai lai Yehu ba nawara, “Dou 
Anana i Ndautu, mila àrungga eti! Na ananggu kawini na-huruku-ya wàndi 
akatu. Na ngerana nyuna pa-dàkangu-mananya,” wàna. 
23Tàka i Yehu nda nahema ndokuya na kawini nuna. Hi damai lai Yehu da 
makiku-nya dakarai-ya, “Umbu paràha-nya na kawini ka nalaku. Karepaku 
pàku-ananya la kajia-nda!” wàda. 
24Nahema i Yehu, “Nyungga papalewa la tau Ihirailu-aka, ri - rihi nyuda da 
ma-njàrangu,” wàna. 
25Ka mai-nanyaka nuna na kawini hi na-marubuku la hanggana i Yehu, 
“Màla àru Miri pa-ndulangu!” wànanya. 
26Napaya i Yehu, “Nda nahàmu-a ba pitiha da pangaa anakeda hi nduhanja 
da ahu,” wàna. 
27“Tubana Miri,” hi wàna na tau kawini, “tàka da ahu dangangu-mbu 
kamumu ma-kanabu welingu la lenangu mirida,” hi wàna. 
28Ka panii-nanyaka i Yehu, “Ina, ma-bokulu-duya na pawaimu! Màtawa ka 
na-patutungu hama tuna na pamonu-mu,” wànanya. La rehi nu màlaru-
madua-nanyaka na anana nuna na tau kawini. 

I Miri Yehu ba na-pamàlaru-ha da tau hidu dangu 

29I Yehu na-dunjaku-nya lai nu, hi nalaku tundu pipitu la Tàma Nggalilia. 
Tunaka nu hi nahei la tandula hi na-mandapu lai nu. 

30Dangu tau mamai lai Nyuna da mangàndi tau kanjiku, tau poki, tau 
kaliparu, tau kambiu, dàngu da dangu-maipa da tau hidu hangia - hangia. 
Da-bànjalu-ha nuda da mahidu la hanggana i Yehu, hi na-pamàlaru-ha da 
tau nuda. 
31Na tau dangu na maninya lai nu da-hangàtaru langatàka, ba daita-haka da 
tau kambiu ba peku kareuku-da, da tau kanjiku ba dahàmu, da tau kaliparu 
ba dapangga, dàngu da tau poki ba dangita. Ka wotu haila-danyaka na Ala 
banjaru Ihirailu. 

I Miri Yehu ba nawua-nja pangangu da tau patu rata 
(Mrk. 8:1-10) 

32Tunaka nu i Yehu napaau-nja da makiku-nya hi napanii, “Kumila-nya eti 
Nyungga yia na tau dangu. Mbàda tailu mbua lodu-daka ba dakaria-ngga 
Nyungga, tàka nàhu nda ningu-apa pangada. Nda kupuli-anja palaku dàngu 
nda ningu ihi kambuda, napa da-haluputu-du la ngara-ngia,” wàna. 
33Ka paàrangu-danyaka da makiku-nya i Yehu, “Nggi ta-ngalangu ningu 
biaka pangangu lai yiahu la pangia ma-indiku tungu yia ka tawua-nya 
pangangu yiana na tau dangu?” wàda. 
34“Pirada da roti lai nyimi?” hi wàna i Yehu ba na-paàra-nja. “Pihu mbuada, 
dàngu ana iyangu ana pira ngiuda,” wàda. 
35Ka paràha-nanjaka i Yehu da tau dangu pa-mandapu la tana. 
36Hi napiti-ha da roti pihu mbua dàngu da iyangu, tunaka nu hi na-
pamalangu-nya i Ala. Hàlaka nu hi nakawita - wita wànja limana da roti 
hamanai da iyangu hi nawua-nja da makiku-nya. Tàka nyuda hi dapabe - 
berinya na tau dangu. 
37Ngangu hàla-danyaka lundu dambihu. Hàlaka nu da makiku-nya i Yehu 
hi da-pauhi-nja da rihi nganguda. Mbuu ndàbada pihu mbua mbola 
mbinuda. 
38Nggubulu-na na tau mini jua-a na mangangu la rehi nu ningu patu rataya, 
nda padiha-ya na kawini dàngu anakeda. 

39Tunaka nu i Yehu paràha-nanyaka na tau pabeli. Nyuna wiki hei-nanyaka 
la tena hi nalaku la ngaba Manggandàngu. 

Matiu 16 

Da tau Parihi dakarai tanda mbiha lai Miri Yehu 
(Mrk. 8:11-13; Luk. 12:54-56) 

1Ninja ba mapira-ha da tau Parihi dàngu tau Handuki damai lai Yehu ka ta-
kahili-ya wàda. Dakarai-ya ka na-patumbu tanda mbiha tandana Nyuna ba 
ma-pawelingu lai Alaya. 
2Nahema i Yehu, [“Jàka jia-yaka na tamana na lodu, ‘Habola-nanya, nadu 
ba narara na awangu,’ wàmi duka. 
3Tàka la mbaru, ‘Nàmunya na urangu taï, ba narara na awangu dàngu na-
panggumungu,’ wàmi. Nu mipingu bia patanda-ya na awangu jàka nggàraya 
na manàmu-nya na matumbu, tàka na tandana na matumbu nàhu, ndai 
pingua panyura-ya!” wànanja.] 
4“Mambana akatu dàngu katàdaku-ya na tau la rehi nàhu. Nyimi mikarai-
ka pa-patumbu tanda mbiha. Na nyuna nda pa-wuangu-akai ana hau tanda 
mbiha mbulungu-ana na tanda mbiha rukuna i Wunangu Yunuhu,” 
wànanja. Ba napanii tunaka nu dunjaku-ma-ananja, hi nalaku. 

Da tai wolu tau Parihi dàngu Handuki 
(Mrk. 8:14-21) 

5Ba datàka-ka la hapapa tàma da makiku-nya i Yehu, hinaka hi dapinya ba 
da-marombangu pangàndi roti. 
6I Yehu napanii-nja, “Pananjarungu la tai wolu tau Parihi dàngu Handuki,” 
wànanja. 
7Ba darongu-yaka na kareuku-na i Yehu pa-kiringu-danyaka papanii dàngga 
anguda, “Hi napanii tuna nu jia-yaka ba nda tangàndi roti,” wàda. 
8I Yehu napinya na papanii-da. Jia-duyaka hi napanii, “Nggikina nyimi hii 
panii wànya na ruku nda ningu rotimi? Najapu na pawaimi nyimi! 

9Ndedi-mapa nu ijàngapu-ya? Màla ndai namu-ayapa na rukuda da lima 
mbua roti da pakawita - witanggu ndumada da tau lima rata? Pira mbua 
mbolada da rihi roti da pa-pauhi-mi? 
10Dàngu jàka nggikida da pihu mbua roti ndumada da tau patu rata? Màla 
pira mbua mbolada da pangangu da marihi da pa-pauhi-mi? 
11Nggikina nyimi hi ndai jàngapu-ya ba nda jiaha da rotia ba kupanii da-
nggai? Pananjarungu la tai wolu tau Parihi dàngu Handuki!” wànggunggai 
duku, wànanja. 
12La malamiri da makiku-nya i Yehu hinaka hi dapinya pananjarungu ba 
wàna da palana i Yehu ba nda jia-aha da tai wolu pa-pandoi wàngu roti, 
tàka ba jiaha da pa-ajaru-da da tau Parihi dàngu Handuki. 

Na papeka-na i Peturu rukuna i Miri Yehu 
(Mrk. 8:27-30; Luk. 9:18-21) 

13I Yehu nalua la ngaba lihi paraingu Kaiharia Pilipi. Lai nu na-paàra-nja da 
ma-kikunya, “Tundunya na panii tau, na Ana Tau Nggamuya wàda?” wàna. 
14Dahema da makiku-nya, “Ningu mapanii, jiaya i Yuhani Pa-runungu, 
wàda. Ningumbui mapanii, jiaya i Elia, wàda. Hawiangui na mapanii, jiaya 
i Yerimia wàda, jàka ndia jiaya na haàtu welingu da wunangu, wàda,” hi 
wàdanya. 
15“Tàka nyimi wiki nggamuya wàmi-ngga?” hi wànanja. 
16Nahema i Himungu Peturu, “Nyumu jiakau na Hanganji Ma-pamànangu, 
Ana Ala maluri,” wàna. 
17“Wangu-naka nyumu Himungu, anana i Yona!” hi wàna i Yehu. Nadu ba 
nda taua ma-paniinggau-nya na rukuna nuna, tàka ba na Amanggu la 
awangu, 
18“Jia-duya kau pinya, nyumu Peturu-kau, na watu kapingatu. La pinu watu 
yiana-ka napa ba ku-pahada ninya na karenja-nggu, na panda hilu talu; 
jiapa ka na pameti wàngu-kadu. 

19Nyungga napa kuwua-nggau kuhina na Pinu Tana Bidina i Ala. Nggàraya 
na pahiri-mu la pinu tana, napa pa-hiringu-mbuya la awangu. Dàngu 
nggàraya na pa-padeni-mu la pinu tana, pa-padeningu-mbuya la awangu,” 
wàna. 
20Hàlaka nu hi na-panamu hahanja da makiku-nya ka àmbu da-bobaru-ya 
lai ngga - nggamu ba jiaya Nyuna na Hanganji Ma-pamànangu. 

I Miri Yehu ba napanii-ya na mayila-na dàngu na metina 
(Mrk. 8:31–9:1; Luk. 9:22-27) 

21Piti welingu nu i Yehu paloha ailulu-nanyaka na paniina la makiku-nya, 
ba lupangu-maka bàdi nalaku la Yeruhali hi nadangu na mayila na pangala-
na welingu la ama boku - ama bokulu, da ratu kapala dàngu da ngguru 
anggama. Nyuna napa da-pameti-ya, tàka la lodu patailu wàna Nyuna napa 
pa-pahada belingu-ya. 
22Tàka i Peturu hi nabinda-ya i Yehu la karaha hi na-pabeta-nya, “Màla 
àruki i Ala ka na-pamarau-ya nuna welingu lai Nyumu Miri! Àmbu jia pa-
tutungu-duna nuna lai Nyumu Miri,” wàna. 
23Nambaili i Yehu hi napanii-nya i Peturu, “Laku hu luakau ha Ma-
pakamangu! Nyumu àmbu pa-ratahu-dungga. Na kanandingu-mu 
kanandingu tauya; nda kanandingu Ala-aya!” wànanya. 
24Tunaka nu i Yehu panii-nanjaka da makiku-nya, “Na tau na ma-mbuhangu 
pakiku-ngga Nyungga na-mayaungu pàku bàdi wai ngera wikina ka naduku-
ya na harika-na ka na-pangalangu pakiku-ngga Nyungga. 
25Nadu na tau na maaï-ya na luri wikina napa na-yàmihu na lurina. Tàka na 
tau na manda aïya na luri wikina lumungga Nyungga napa nangala-nya na 
lurina. 
26Nggàra lingu-naka la tau, jàka namangu hàlanya na pa-nggubulu awangu 
tàka hi na-yàmihu-ya na lurina? Peku-naka na luri ka panjepa wànya ngga 
- nggàra? 

27Nda namandai-apa na Ana Tau, ba namai karia-nja da papalewa-na ba 
natàka wàngu mbihana na Amana. La rehi nuduka ba tunya himbalu-na 
haàtu - haàtu na tau pa-namatu-nya na paraï paruku-na. 
28Kai pinya! Welingu la hongami nyimi mbuu ndàbami ningu nàhu lai yiahu 
na manda meti, jàka ndedi naita-ya na maina na Ana Tau ba Hanganji-ya,” 
wànanja. 

Matiu 17 

I Miri Yehu ba pa-mangara-nya 
(Mrk. 9:2-13; Luk. 9:28-36) 

1Pa-làngangu nomu mbua lodu i Yehu na-karia-nya i Peturu, dàngu i 
Yakombu dàngu na anguna paluhu i Yuhani, da-pamehangu la hau palindi 
jangga. 
2La hanggada nyuda pa-njilungu-nanyaka na hadana i Yehu: Na matana na-
kajilaku hama mata lodu tàka da pakina dabara kalilangu. 
3Tunaka nu ita-danjaka i Muha dàngu i Elia paraï da matailu da makiku-nya 
ba dapanii dànya i Yehu. 
4Ka panii-nanyaka i Peturu lai Yehu, “Miri, nahàmu làti nu ba ninda lai 
yiahu. Jiaya jàka wàmu, ka kuwulu tailu mbua maü lai yiahu, hau Nyumu 
Miri, hau i Muha dàngu hau i Elia!” wàna. 
5Ba talànga kareuku-inapa i Peturu ninya na karumangu ma-kanjupu 
hambila na ma-panggàbalu-nja tàka welingu nu la karumangu parongu-ya 
na mapanii, “Yiana-ya na Ananggu na pambuha-nggu. Nyuna na-
pamànjaku-ya na etinggu. Patingi-nya Nyuna!” na mawàna. 
6Nu da makiku-nya i Yehu ba darongu-yaka na lii nuna, mangàdatu nda 
ukuha hi da-maràbaku la tana. 
7Tàka i Yehu lua hi naràma-ha, “Hadangu àmbi mangàdatu!” hi wànanja. 
8Ba da-tàngaru-ka nda nggamu-apa paita-da, jiaya i Yehu-makia-ka. 

9Ba dapuru-ka welingu la palindi, i Yehu nahiri hahanja, “Àmbu paniidu lai 
ngga - nggamu na paita-mi ni kawai, jàka ndedi pa-pahada-nya na Ana Tau 
welingu la meti,” wànanja. 
10Da makiku-nya da-paàra-nya, “Nggiki-na da ngguru anggama hi dapanii 
ba namai mangilu-mapa bàdi i Elia?” hi wàda. 
11Nahema i Yehu, “Jia-maduya ba namai i Elia dàngu nyuna napa na ma-
palànyapu hàlaya na hangia - hangia. 
12Tàka ka kupeka-nggai, I Elia mbàda mai-manaka, tàka nda natanda-aya 
tau nyuna, nyuda dawàngu-ma-a papida ba dahangga-nya nyuna. Napa 
tudanya numbu-duka taï na Ana Tau,” wànanja. 
13Hàla da ngara makiku-nya da-jàngapu-yaka ba jiaya i Yuhani Pa-runungu 
na palana i Yehu. 

I Miri Yehu ba na-pamàlaru-ya na anakeda pa-huruku wàndi akatu 
(Mrk. 9:14-29; Luk. 9:37-43a) 

14Ba dabeli-ka la tau dangu i Yehu dàngu da tau madua haàtu da makiku-
nya, mai-nanyaka na haàtu tau mini, hi na-patika la hanggana i Yehu, 
15“Umbu, mila àrunya eti na ananggu. Hidu wutu manu-nanya. Natungu-ka 
na wutu manuna mambana ailulu-ya, hi lupa nakàli kanabu la epi, dàngu la 
waimbuya. 
16Kungàndi-mayaka làti la makiku-nggau, tàka nda da-ngalangu pa-
pamàlaru-ya” wàna. 
17Nahema i Yehu, “Lalukai nyimi yia! Nyimi tau pali ha-luangu-kai dàngu 
ndaipa-wai. Pirangu-mapa bàdi ba kundengi-kai dàngu pirangu-maipa bàdi 
ba ku-patoru-nggai? Ngàndiya nàmu na anakeda,” hi wàna. 
18Ka pareta-nanyaka i Yehu na wàndi akatu paluhu welingu daa la anakeda. 
Tàka hi naluhu na wàndi akatu, ka màlaru memangu-madua-nanyaka nu-
ma-a na anakeda. 

19Tunaka nu da makiku-nya i Yehu damai lai Nyuna ba dawàngu pa-
pamehangu hi da-paàra-nya, “Màla Miri, nggikina nyuma hi nda ma-duluku 
pawàngga-ya na wàndi akatu?” wàda. 
20Nahema i Yehu, “Nadu nyimi ba namàli na pawaimi. Kanandi-nya! Jàka 
ningu pawaimi hama ana karohu hawi, pekuna nyimi bai paràha-nya na 
tandula yiana, ‘Haleli lai nàhukau!’ ka wàminya, jiangu-ma duna ba na-
haheli. Nda ningua ngga - nggàra manda peku lai nyimi!  

[21Na nyuna na wàndi akatu tungu yia, hi napeku pawàngga-ya mbulungu 
ruku hamayangu dàngu puaha-a]” wàna. 

I Miri Yehu ba nahili paniiya na metina 
(Mrk. 9:30-32; Luk. 9:43b-45) 

22Ba da-pauhi i Yehu la Nggalilia dàngu da makiku-nya, napanii-nja paraïna 
i Yehu, “Nda namandai-apa, na Ana Tau ba pulinya la lima tau. 
23Nyuna napa da-pameti-ya, na nyuna la lodu patailu wàna na-hadangu 
beli,” wànanja. Handuka nda ukuha da makiku-nya. 

Rukuna na wuangu hilu katiku uma Ala 

24I Yehu dàngu da makiku-nya ba datàka-ka la Kapinaumu, mai-danyaka lai 
Peturu da ma-pahurungu hilu katiku uma Ala hi da-paàra-nya, “Na 
nggurumu na-wuangu hilu katiku Umana i Miri jàka ndia?” wàdanya. 
25Nahema i Peturu, “Na-wuangu-madu!” hi wàna. Ba na-belika i Peturu hi 
napanii mangilu-nya paraïna i Yehu, “Ha Himungu, màla nggikina wàna na 
pa-pangàda-mu nyumu? Nggamu-maka bàdi na ma-wuangu hilu katiku yia 
la ma-pareta pinu tana, na rayatu jàka ndia na tau weli nàmungu?” wàna. 
26“Na tau weli nàmungu,” hi wàna i Peturu. Nanapa-ya i Yehu, “Jàka tuna 
nu na rayatu nda na-wuangu-apa. 
27Tàka na nyuna àmbu tatuya na pa-handuka wàda da etida. Ba tuna, lua 
pa-mengela la tàma. Pitiya na iyangu pa-kawunga kànamu. Nu la ngaruna 
napa ninya na àmahu, jiaka-ma tuba hilu katiku-nda nyuta tau madua. 

Pitiya kau wuanja da hilu katiku-nda nyuta ndumana na Umana i Miri,” 
wànanya. 

Matiu 18 

Nggamu marihi bokulu? 
(Mrk. 9:33-37; Luk. 9:46-48) 

1La rehi nu da ma-kikungu damai lai Yehu hi da-paàra-nya, “Nggamuya na 
pareki na marihi bokulu la honga banjaru-na i Ala?” wàdanya. 
2I Yehu napaau-nya na haàtu na anakeda kudu, hi na-pandolaku-ya la 
hanggada nyuda. 
3Hàla hi napanii i Yehu, “Langatàka ka kupeka-nggai! Mbulungu jàka mi-
panjilungu kai dedi hama tuna anakeda bàdi hi angu banjaru-na i Alakai. 
4Na tau na ma-pawawa wikina dàngu na madedi hama tuna na anakeda 
yiana, nyuna duna na marihi bokulu la honga banjaru-na i Ala. 
5Dàngu na tau na mainga-ya na anakeda hamangu yiana lumungga 
Nyungga, inga-nangga Nyungga-maka,” wàna. 

Da ma-pawitingu hi kiri tuna manjala na tau 
(Mrk. 9:42-48; Luk. 17:1-2) 

6“Nggamu ma-pawiti-nja yiada da tau kudu tungu yia hi kiri nda hili 
pawaida lai Nyungga, rihingu hàmu na watu nggihu ka tiwalu-nya la 
nggoruna ka puhaya la libu muru. 
7Ura pàku-anaka na pinu tana yiana ruku hangia - hangia ma-pawitingu hi 
kiri njalana na tau. Tubana da hangia - hangia da matungu nu ba ni mànu-
manja, na nyuna ura pàku-ananya na tau na ma-pawitingu! 
8Jàka na limamu jàka ndia na wihimu na ma-pawitingu hi kiri njalamu, 
kadipu-ya ka wàrunya. Rihingu hàmu kau luri lai Ala dàngu nda ninya na 
hapapa na limamu jàka ndia na wihimu, welingu napa ba wàrunggau la epi 
naraka dàngu dua mbungu limamu jàka ndia wihimu. 
9Jàka wua mata-munya na ma-pawitingu hi kiri tumu manjala, hikuya ka 
wàrunya. Rihingu hàmu kau luri lai Ala dàngu wua mata hapapa-mu, 



2441 

 

 
Na Huratu Matua 

© 1995, Indonesian Bible Society. 
 

 
 

 

 

 

welingu napa ba wàrunggau la epi naraka ba dàngu dàmbuda da wua 
matamu,” wàna. 

Na pangerangu mbimbi na ma-mbulangu 
(Luk. 15:3-7) 

10“Pananjarungu! Àmbi pawawa-ya na haàtu welingu la tau yiada da maana 
kududa. Nadu kanandi-nya, da papalewa ndumada nyuda ba ni mànunja 
padua la hanggana na Amanggu la awangu. 

[11Nadu na Ana Tau ba maina pa-pamàna-nya na tau na ma-njàrangu!] 
12Màla nggikina na pa-pangàda-mi? Jàka ningu haàtu maningu mbimbingu 
hangahu ngiu, tàka na heu welingu nu la mbimbi dangu na-mbulangu, 
nggikina wànaka nuna na tau? Jiangu-maka duna ba na-dunjaku-nja nuda 
da mbimbi hiwa kambulu hiwa la tandula hi nalaku pahimbu-ya na ma-
mbulangu. 
13Tàka jàka nahunggu beli-yaka nuna na mbimbi – langatàka ka kupeka-
nggai – napa nyuna nambaha ningupa na etina rukuna nuna na mbimbi na 
ma-mbulangu welingu la mbimbi hiwa kambulu hiwa da manda mbulangu. 
14Tuna numbu na Amami la awangu ba nda na-mbuhangu ka ningu haàtu 
welingu da tau da mabidi pawai lai Nyungga ka na-njàrangu,” wàna. 

Era njalana na angu dedimu 

15“Era njalana na angu dedimu lai nyumu, lua lai nyuna kau paita-nya na 
njalana. Ba tumu nu wàngu pa-kangunduhu-a ka didi dua-akai. Jàka na-
patundu-nya na paniimu, ka ondungu-dumu-nyaka bau ngala belinya na 
angu dedimu. 
16Tàka jàka ndia, kariangu haàtu madua-ki angumu. Nadu la Huratu Matua 
ninya na pa-tulihu, ‘Nawawa-mana ningu madua ma-tailu bàdi ma-hakahii 
ràka na ma-wàlahu-ya na njalana na tau pa-panjala.’ 
17Jàka nda na-wàrihu-mayai na panaungu-da da tau nuda, pekanya na 
kabungguru. La malamiri, jàka jia-mayai ba nda na-wàrihu-ya na panaungu 

kabungguru, reki bia-yawa ba tau ma-pahurungu hilu katiku-ya jàka ndia 
ba tau manda tandaya i Alaya,” wàna. 

Na pa-hiringu dàngu na pa-pahiangu 

18“Kai pinya: Nggàraya na pahiri-mi la pinu tana, pa-hiringu-mbuya la 
awangu. Dàngu nggàraya na ma deningu ba wàmi la pinu tana, pa-
padeningu-mbuya la awangu. 
19Dàngu kai pimbunya: Era ningu la hongami nyimi tau madua ma-pahama 
la habata dàngu ka da-hamaya-mbunya ndumana, napa nakataku-maya 
duna paraïna Amanggu la awangu. 
20Nadu jàka la ngginiha da tau madua ma-tailu ma-pauhi lumungga 
Nyungga, nimangga duku Nyungga la hongada,” wàna. 

Na pangerangu rukuna na ata na manda bihu pa-jàmangu anguna 

21Tunaka nu mai-nanyaka i Peturu lai Yehu hi na-paàrangu, “Miri, màla na 
angu dedinggu jàka nanjala lai nyungga, ku-pambira wundangu-ka bàdi 
pajàma-nya? Ku-papihungu?” wàna. 
22Nahema i Yehu, “Ndia-a, ndau papihu wundangu bia, tàka upapihu 
kambulungu pa-papihu wundangu bàdi! 
23Nadu jàka na-pareta i Ala, na hadana hama tuna yiana na pangerangu: Na 
haàtu na maràmba ka ku-panjàpu-ha da pawuta-da da atanggu, wàna. 
24Ba na-pakiringu-ka pa-manginjiru-ha, pahuru-danyaka na haàtu na ata na 
mawuta pada - dangu ba wàngu panda pira pàku biada 
25dàngu nda namàka-apa pahilu-ha. Jia-duya, hi napanii na maràmba, 
dangga bianya nuna na tau ata dàngu anana papahana, lupa mbuu ndàbada 
da banda da pa-bànjalu-na ka na-hiulu-ha da wutana, wànaka. 
26Ka patika maràbaku-nanyaka nuna na ata la hanggana na maràmba, hi na-
kamahingu, ‘Dou miri, najaru àrungga, napa kuhilu hàlama-ha duku da 
wutanggu,’ wàna. 
27Ka mila-nanyaka eti paraïna maràmba, hi najàma hàla-ma-anja da wutana 

28Ba naluhu-ka na ata nuna, tàbuku-nanyaka na anguna paata-mbu, na 
maningu wutangu lai nyuna ana pira rata. Ka yàpa-nanyaka na anguna, hi 
na-kàhilu-ya, ‘Mbayaru hàla-maha da wutamu!’ wànanya. 
29Ka patika-nanyaka na anguna la hanggana hi na-kamahi-nya, ‘Puli 
pàkungga angu, napa ku-mbayaru hàla-maha duku,’ wànanya. 
30Tàka na ata nuna, ndia, wànama-a. Na panjànganguna, patama-ma-
ananya la uma kapàtangu ka lupa na-mbayaru-ha da wutana. 
31Nu da ata hawiangu ba daita-yaka na matuna nu namila na etida hi da-
patàka-nya na rukuna nuna la maràmba. 
32Ka paau-nanyaka paraïna maràmba na ata na ma-akatu hi nahàngga-nya, 
‘Ha ata akatu! Mbuu ndàbada da wutamu kujàma-njaka, rukuna bau 
kamahi-ngga. 
33Nda pekuna làti nyumu kau milanya eti na angumu hama tuna nyungga 
duku ba kumila-nggau eti?’ wànanya. 
34Lalu mbana hànggaya na maràmba. Na ata na ma-akatu nuna napuhi-ya 
la uma kapàtangu ka lupa nahilu hàlaha da wutana,” wàna. 
35I Yehu na-panjàpu-ya na papeka-na wàngu paniina, “Tuna numbu napa 
na Amanggu la awangu na pawàna lai nyimi haàtu - haàtu, jàka ndai jàma 
weli etinya na angumi,” wàna. 

Matiu 19 

Na lii pa-pekangu-na i Miri Yehu rukuna na pahewa 
(Mrk. 10:1-12) 

1Ba nahàla-ka i Yehu papeka ndàbaha nuda, dunjaku-nanyaka la Nggalilia 
hi nalaku la ngabana la Yundia la hapapa Luku Yorundangu. 
2Nadangu na tau matundu-nya Nyuna, tàka Nyuna hi na-pamàlaru-ha lai 
nu. 

3Ka mai-danyaka da tau Parihi pa-kahiliya. Hi da-paàra-nya, “Màla na uku 
anggama-nda nyuta, pekuna nu na tau ba na-pahewa dànya na papaha-na 
ruku màtu - màtu kiringu,” wàdanya. 
4Nahema i Yehu, “Ka ndedii mbaha-aya la Huratu Matua nu na Ma-
padikangu ba nawulu tau, la kawunga-na ba nawulu mini kawini? 
5Ba nahàla-ka nu hi napanii, ‘Jia-duya nu na mini na-dunjaku-nja bàdi da 
ina da amana ka na-mbulungu dàngu papaha-na, nyuda ba dadua 
mbulungu-makia-daka,’ ba wàna? 
6Jia ba tuna nyuda nda tau madua-ahapa, tàka mbulungu-ma-ada. Jia-duya 
nggàraya na pambàda pambulu-na i Ala nda uku pa-pahewa-nja paraï tau,” 
hi wàna. 
7Hàla da tau Parihi hi da-paàra-nya, “Jàka tuna nu nggikina i Muha hi na-
paràha-nya na tau la pawua-nya huratu pahewa na papaha na pa-
pahewangu?” wàda. 
8Nahema i Yehu, “I Muha hi na-pahia-nggai pa-pahewa dàngu papaha-mi 
nadu nyimi ba nda namuda la pa-papeka-nggai. Làti duna nda tuna nua la 
kawunga-na, hi wànanja. 
9Jia-duya, ronguya yiana: Nggamu na ma-pahewa dànya na papaha-na – 
dàngu nda hanjàliru-na nuna na kawini – tunaka nu hi nahili piti kawini 
haàtu, na tau nuna njuraku-nanya,” wàna. 
10Ka panii-danyaka da ma-kikungu lai Yehu, “Jàka tuna nu na àndana na 
lalei na mangoma, rihi hàmu ka àmbu lalei,” wàda. 
11Nahema i Yehu, “Nda mbuu ndàba-ana na tau na mawànya na panii nuna, 
mbulungu-ana na tau màta ka tumu nu ba wànanya paraïna i Ala. 
12Ba nidunya na tau na manda peku palalei, ka ba padedi ngàndi-mana-
nyaka. Nimbunyai na tau na manda lalei paraï pahara wukunya tau. Dàngu 
nimanyai na mahara wuku la panda lalei, màta ka peku lumu-nggunya i Ala 

ba wàna. Na tau na mamàka panunju-ya na pa-pekangu yiana màta ka 
nanunju-ya,” wàna. 

I Miri Yehu ba na-pakanyuru-nja da anakeda 
(Mrk. 10:13-16; Luk. 18:15-17) 

13Ninja da tau da mangàndi-ha da anakeda lai Yehu ka na-padambaku-nja 
lima la katikuda ba dàngu hamaya-nanja ndumada, wàda. Tàka da makiku-
nya i Yehu dambeni-nja da tau nuda. 
14Ka panii-nanjaka i Yehu da makiku-nya, “Pahia-nja da anakeda ka damai 
lai Nyungga! Àmbi hiri-dunja, nadu ba da tau hamangu tungu nu yiada da 
angu banjaru-na i Ala,” wànanja. 
15Ka pa-dambaku-nanjaka lima da katiku-da da anakeda paraïna i Yehu 
dàngu hi na-pakanyuru-nja. Tunaka nu laku-nanyaka welingu lai nu. 

Na bidi mini na mawulu 
(Mrk. 10:17-31; Luk. 18:18-30) 

16La hau lodu ninya na haàtu tau mini na mamai lai Yehu, “Umbu Ngguru, 
nggàra pawunda mahàmu-ka bàdi ka kulaku-nya, ka peku ngala-nggunya 
na luri na ma-langatàka dàngu na ma-palupangu?” wàna. 
17Nahema i Yehu, “Nggikina hiu paàra-ngga Nyungga jàka nggàraya na 
mahàmu? Ba mbulungu Haàtu pàkuna na mahàmu. Jàka mbuhangu-munya 
paluri, mu-manundu bàdi la pareta-na i Ala,” wànanya. 
18“Nggàra pareta-yaka nu?” hi wàna nuna na tau. Nahema i Yehu, “Àmbu 
pameti tau, àmbu njuraku, àmbu manganga, àmbu hakahii kambàliku, 
19tembiha da amamu da inamu; dàngu màta kau mbuhanya na angumu 
patau hama tuna bau mbuhangu tàda ihi wikimu, ba wàna,” hi wàna. 
20“Mbuu ndàbada da pareta nuda mbàda tundu-manggu-njaka. Nggàra-ipa 
nu hangia,” hi wàna. 
21Hi napeka-nya paraïna i Yehu, “Màta ka ku-malundungu hàmu jàka 
wàmu, lakuwa kau dangga hàlanja da mangumu. Wua-njawa nuda da 
àmahu-mu la tau mila, napa nyumu ngala-munjaka da banda la awangu. 
Hàlaka nu kau mai pakiku-ngga!” wànanya. 

22Narongu-haka da panii nuda, nuna na bidi mini beli mangu handuka 
etingu-nanyaka, nadu ba lalu mbana wuluya. 
23Ka panii-nanjaka i Yehu da makiku-nya, “Ka kupeka-nggai, harui 
langatàka na mawulu patama la angu banjaru-na i Ala. 
24Dàngu yiana-mbu màta ka kupeka-nja wànggunggai, namuda ningupa na 
heu na ota patama la kubu utu, welingu la haàtu tau wulu patama la Pinu 
Tana Bidina i Ala,” wànanja. 
25Nu da makiku-nya ba darongu-yaka nuna na papanii-na i Yehu, 
maratangu-danyaka, “Jàka tuna nu, nggamu-aka ràka ma-mànangu?” 
wàdaka. 
26I Yehu napanau-ha nyuda hi napanii, “La tau, nda napeku-mapa duna! 
Tàka lai Ala napeku ndàba,” hi wàna. 
27Ka panii-nanyaka i Peturu, “Màla, nyuma yia ma-dunjaku hàla-njaka hi 
makiku-nggau Nyumu. Nggàraka pangala-ma napa?” wàna. 
28Hi napanii i Yehu lai nyuda, “Langatàka ka kupeka-nggai, La Pinu Tana 
Bidi napa na Ana Tau na-mandapu la kanjàka-na na ma-mangarangu. La 
rehi nu nyimi makiku-ngga napa mandapu-minyaka la hakambulu dàmbu 
kanjàka pareta, hi mitimba-nya na ngerada da hakambulu dàmbu kabihu 
banjaru Ihirailu. 
29Dàngu nimbihu-na na tau mambàda du-njakunja da umana, angu dedina 
mini jàka ndia kawini, inana amana, anana, jàka ndia wokana lumungga 
Nyungga, na tau nuna napa na-ngalangu pa-hangahu wundangu. Dàngu 
nangala-mbunya na luri pa-langatàkangu dàngu pa-lupangu. 
30Tàka napa nadangu na tau na ma-wungangu nàhu napa na-malamiri 
dàngu na tau na ma-malamiri nàhu napa na mangilu-ka,” wàna. 

Matiu 20 

Na pangerangu da tau maràma la woka angguru 

1“Jàka jia-yaka na pareta-na i Ala, na hadana ngera hamana na pangerangu 
yiana: Ninya na haàtu na tau na mangu woka anggurungu, naluhu la mbaru 
pahimbu tau maràma-ya na woka angguru-na. 
2Ba na-pahama dànjaka da wundada hau àmahu bara hau lodu, paràha-
nanjaka palaku paràma la wokana. 
3La njàmu hiwa la mbaru, na mangu wokangu hili lua-nanyai, naita-ha da 
tau ba mapira-ha da ma-hangòbulu la pahangu. 
4Ka panii-nanjaka, “Luawa kai ràma la woka angguru-nggu. Napa kuwua-
nggai wundami ma-paràkangu,’ wànanja. 
5Ka lua-danyaka. La njàmu hakambulu dua dàngumbu la njàmu tailu la 
malingu, hili luhu-mananyai na mangu woka anggurungu, hilu hama-
manai. 
6Dàngu ba ràkangu njàmu lima-yaka la malingu, hili luhu-mananyai hi na-
itangu ba ni-bia-njapa da ma-hangòbulu. Hi na-paàranja, ‘Ka nggikina nyimi 
hi mi-ndolaku-padua bai kahau lodungu dàngu nda nggàra paràma-mi?’ 
wànanja. 
7Dahema da tau nuda, ‘Nda ningu tau ma-paràma-nggama,’ hi wàda. ‘Jàka 
tuna nu ilakuwa kai ràma la wokanggu,’ hi wàna na mangu wokangu. 
8La malingu na mangu woka anggurungu napanii-nya na manduru-na, 
‘Paau-njawa da maràma dàngu kawàra wuanja wundada, haàtu - haàtu, piti 
welingu da ma-pa-malamiringu lundu tomaha da matama wungangu.’ 
9Ka mai-danyaka da maràma la njàmu lima la malingu da maràngga 
ngalangu hau àmahu bara. 
10Ka mai-danyaka da pahewa weli mbarungu. Na pareki-da napa dangala 
pa-rihingu wàda. Ba tuna jia-mayai ba hau àmahu bara pangala-da. 
11Ba dakei-haka nuda da àmahu; hoputu-danya hanggangu la mangu woka 
anggurungu, 

12‘Da maràma malamiri ana hau njàmu-ada. Tàka nyuma maràma kahau 
lodungu la mbana lodu hàritu, ba tuna nyumu muwua pahama-ma-anggama 
dàngu nyuda!’ wàda. 
13Na mangu woka anggurungu nahema-ya na haàtu welingu lai nyuda, ‘Ha 
angu, nda kunjala-a lai nyumu. Ka nda mbàda pajia-amu la pangalangu hau 
àmahu bara wunda ràma hau lodu? 
14Yiana na wundamu, kei-yawa kau laku. Pambuha-manggu duku na tau 
maràma malamiri pawua-nya wundana pahama dàngu wundamu nyumu. 
15Màla nda pekuna nu ba kuwàngu etinggu la pawànja da mangunggu? Jàka 
ndia naharui wànya na etimu, ba ku-màjangu etinggu?’ ” wànanya. 
16Hàla panii-nanyaka i Yehu, “Tuna numbu napa na tau na ma-malamiri 
napa na-mangilu, tàka na tau na ma-mangilu napa na-malamiri,” wàna. 

I Miri Yehu ba na-pandilungu wàngu papanii-ya na pameti wàna 
(Mrk. 10:32-34; Luk. 18:31-34) 

17Ba jia-yaka nalaku hanggangu-na i Yehu la Yeruhali, la padua ànda paau-
nanjaka da makiku-nya pa-pauhi meha. Hi napanii-nja, 
18“Patingingu! Nàhu hanggangu-ndanya la Yeruhali. Lai nu napa na Ana 
Tau pa-pajàmangu-yaka la ratu - ratu kapala dàngu ngguru - ngguru 
anggama. Hàla rata-danyaka hukungu meti, 
19tunaka nu puli-danyaka la lima tau nda Yahundi. Nyuda napa da-paaka-
nya, da-pamayila-ya, lupa da-harika-nya. Tàka la lodupa-tailu wàna, napa 
pa-pahada belingu-ya,” wàna. 

Na pakarai-na na inada i Yakombu dàngu i Yuhani 
(Mrk. 10:35-45) 

20Tunaka nu na papaha-na i Hambandiu damai dàngu da anana lai Yehu. La 
hanggana i Yehu na-patika la pakarai ngga - nggàra. 
21“Ka nggàra wàmu ina?” hi wàna i Yehu. Nahema nu na ina, “Na parinju-
nggu yia da ananggu ba dadua ka da-mandapu haàtu ka kalai haàtu la 
kawana-mu jàka Hanganji-kauka napa,” wànggu hi wàna. 

22“Nyimi ndai pi-anya jàka nggàraya na pakarai-mi,” hi wànanja paraïna i 
Yehu. “Jia màkami-kaka dimi pa-unungu la kaba wai mayila-nggu ba lupa 
kuunu-manya bàdi?” wànanja. “Mamàka-ma duma,” hi wàda ba dahema. 
23Nanapa-ya i Yehu, “Tuba-duna, napa mi-unungu la kaba wainggu. Tàka 
jàka nggamu na ma-mandapu la kalai la kawana-nggu, nuna nda la 
limanggu Nyungga-aya la pa-patutu-nya. Da pa-ngiangu nuda ndumada da 
tau da pa-panduma-na i Amaha duna,” wàna. 
24Ba darongu-yaka nuna paraï da hawiangu da ma-kikungu da ma-
hakambulu-da, mbeni-danjaka nuda da tau madua da ma-paangu paluhu. 
25Jia-duyaka hi napaau hàlanja paraïna i Yehu, hi napanii-nja, “Mipinya da 
liku uru la banjaru na manda tandaya i Ala ba da-kapidihu-ya na rayatu-da. 
Dàngu da ama boku - ama bokulu-da ba da-roduku-nja nyuda. 
26Tàka nyimi àmbi timi nu. Na pa-njàngangu-na, na tau na ma-mbuhangu 
pa-bokulu la hongami nyimi mbuu ndàbami, màtawa ka matanggu paloku-
ya. 
27Dàngu na tau na ma-mbuhangu pangia ngaba la hongami nyimi, màtawa 
ka ataminya. 
28Hama tuna na Ana Taumbu; ba namai màta ka dalumu-ngga nda wàna-a, 
tàka ka kulumu-nja wàna duna, dàngu hi na-pamàja-nya na lurina la pa-
pahàla-ya na tau dangu,” wàna. 

I Miri Yehu ba na-pamàlaru-ha da mapoki tau madua 
(Mrk. 10:46-52; Luk. 18:35-43) 

29Ba jia-yaka na-dunjaku-danya la Yeriku, dangu tau matundu-nya i Yehu. 
30Dadua da tau poki mandapu-da padua la hingi ànda. Ba darongu-ka ba 
nàhunya i Yehu, wara-danyaka, “Dou Anana i Ndautu, mila àru-nggama 
eti!” wàda. 
31Da tau dangu da maninja lai nu dambeni-nja, kandii wàdanja. Tàka hili 
manaü warangu-ma-adai, “Dou Miri, Anana i Ndautu, mila àru-nggama eti!” 
wàda. 

32Ka ndaudaku-nanyaka i Yehu hi napaau-nja, “Màla màta ka nggikina-
nggama wàmi nu?” wànanja. 
33Dahema, “Miri, ka mangita àru wàma!” hi wàda. 
34I Yehu namila-nja eti, hi nadàma-ha da matada. La mbàdiku-na nu madua-
ka ba peku ngitada. Hi datundu-nya i Yehu. 

Matiu 21 

I Miri Yehu ba natama pa-mbabungu la Yeruhali 
(Mrk. 11:1-11; Luk. 19:28-40; Yuhn. 12:12-19) 

1Ba da-mareni-nyaka la Yeruhali, tàka-danyaka la Mbetupanggi la Tandula 
Haitungu. Lai nu i Yehu na-paràha-nja da tau madua makiku-nya la palaku 
mangilu. 
2“Ilua la kotaku ni lua la hangga,” wàna i Yehu lai nyuda. “Ndedi tiangu 
napa miita-ya na heu kalandai pahondu dàngu anana la lihina. Wàkahu-ya 
kai ngàndiya nàmu! 
3Jàka ningu ma-paàra-nggai ngga - nggàra, pekanya na tau nuna, ‘Ningu 
paihi wàngu wàna i Miri,’ wàminya, napa nalu puli-manggai duna 
pangàndi-ya nuna na kalandai,” wànanja. 
4Nu hi tuna nu ka na-padeningu na papanii-na na wunangu, 
5“Pekanya la Hiungu, na Hanganji-mu nàmunya lai nyumu, Nyuna na-
karàda etina dàngu na-kaliti heu kalandai, heu ana kalandai larii-nanya,” 
wàna. 
6Tunaka nu laku-danyaka nuda da tau madua ma-kikungu, hi dalaku-nya 
hama tuna ba wànanja i Yehu nyuda. 
7Ka ngàndi-danyaka nuna na kalandai dàngu anana. Hàla wàlahu-danjaka 
da hinggida la kajiada da kalandai. Tunaka nu kaliti-nanyaka i Yehu. 
8Dangu tau da maninja lai nu da ma-wàlahu-ha da hinggida la ànda, tàka 
hawiangu dahàpi lai ai hi da-wewaru-nja la padua ànda. 

9Na tau dangu da malaku mangilu la hangga dàngu na ma-malamiri la kajia-
na i Yehu dalaku warangu, “Oha-anaka na Anana i Ndautu! Na-mànjaku 
maringu-wa Nyuna na mamai wànya na tamuna i Miri. Wotunya i Ala 
Mahupu jangga!” wàda. 
10Hàla, ba natama-ka i Yehu la Yeruhali, kangguhuku-nanyaka na ihi 
paraingu nggubuluna, “Nggamuya yiana yia?” wàna na tau la paraingu. 
11“Jiaya i Wunangu Yehu welingu la Naharitu la Nggalilia,” wàna na tau 
dangu na matundu-nya i Yehu. 

I Miri Yehu ba natama la Umana i Miri 
(Mrk. 11:15-19; Luk. 19:45-48; Yuhn. 2:13-22) 

12Tunaka nu i Yehu tama-nanyaka la Umana i Miri, hi nawàngga hàlaya na 
tau na ma-danggangu dàngu na madingi lai nu. Na kabe - beliha da menja 
tau manjepa ndui dàngu da nggala ngia pa-danggangu kulundiha. 
13Hàla hi napanii-nja nuda da tau “Daa la Huratu Matua ninya na-patulihu 
ba napanii i Ala, ‘Na umanggu uma ngia pa-hamayangu-ya wàda làti.’ Tàka 
nyimi mituya hibu tau rambangu!” wànanja. 
14Da tau poki dàngu tau kaliparu damai lai Yehu la Umana i Miri, hi na-
pamàlaru-ha. 
15Tàka da ratu kapala dàngu da ngguru anggama dambeni ba daita-ha nuda 
da pa-hangàtarungu da paruku-na i Yehu. Dàngu dambeni-mbu ba darongu-
ha da anakeda ba da-kayaka la Umana i Miri, “Oha-anaka na Anana i 
Ndautu!” ba wàda. 
16Dapanii-nya i Yehu, “Murongu-duha ni jàka nggàra wàda?” wàdanya. 
“Wua kurongu-maduha,” hi wàna i Yehu. “Ndedi mi-handàkangu-a dimi 
pambaha-ya na handalaru yiana la Huratu Matua, ‘Da anakeda dàngu da 
ana rara ku-ajaru-mahaka la pawunda wotungu ma-lànyapu,’ ba wàna?” hi 
wànanja. 
17Tunaka nu i Yehu dunjaku-nanjaka, hi naluhu welingu la paraingu nalaku 
la Mbetani hi natodu lai nu. 

I Miri Yehu ba naràtunya na pingi ai kapilitu 

(Mrk. 11:12-14, 20-24) 

18La mba - mbaru hadangu harii, nàhu la ànda ba nabeli la paraingu, 
manjuu-nanyaka i Yehu. 
19Naita-ya na hareti na pingi kapilitu la hingi ànda. Hi nalua la pingina, tàka 
nda nahunggu ana haumbu wuana, ruu jua-ma-aya. Hàla i Yehu hi napanii-
nya nuna na pingi ai, “Nyumu napa ndau hili wua-apa” wànanya. Ka hàngu 
malaï-madua-nanyaka na pingi kapilitu. 
20Nu da makiku-nya i Yehu ba daita-yaka na matuna nu, hangàtaru nda 
ukuha, “Nggikina ni na pingi kapilitu hi pa-ngalangu meti hàla-ma-
ananya?” wàda ba da-paàrangu. 
21“Langatàka,” wàna i Yehu. “Jàka mipawai dàngu ka àmbi ndua ndandi, 
pekuna nyimi la pawànya hama tuna na pawànggu Nyungga la pingi 
kapilitu yiana. Dàngu nda didi biaya nuna, jiapa peku-mbuna nyimi jàka 
mipanii-nya na tandula yiana, ‘Talunggahu-wa kau kawukangu wikimu la 
tehiku,’ jàka wàminya, napa na pa-deningu-ma duna. 
22Nggàra biaya na pakarai-mi la hamayangu-mi, napa mingala-manya duna 
mili mipawai,” wànanja. 

Na paàra-danya na hàkuna i Miri Yehu 
(Mrk. 11:27-33; Luk. 20:1-8) 

23Tunaka nu i Yehu hi nabeli la Umana i Miri, hi natama pa-ajaru lai nu. Ba 
talànga ajaru-naka nu, mai-danyaka da ratu kapala dàngu da ama bokulu 
Yahundi lai Nyuna hi da-paàra-nya, “Nggàra latana Nyumu hiu wundaya 
yiana mbuu ndàbana? Nggamu mawua-nggau hàku tungu nu lai Nyumu?” 
wàdanya. 
24Nahema i Yehu, “Nyunggai duku ka ku-paàra-nja nyuda wànggunggai. 
Dàngu jàka mihema-duya, napa ka kupeka-nggai jàka nggamu hàkuna 
Nyungga hi kuwunda-ha yiada mbuu ndàbada. 
25I Yuhani ba na-parunungu, nggamu hàku-naka? I Ala jàka ndia hi tau?” 
wànanja. Tàka da ratu - ratu kapala dàngu da ama boku - ama bokulu 

Yahundi bata-danyaka dàngu anguda, “ ‘Wàngu hàkuna i Alaya,’ jàka 
wàndanya Nyuna napa, ‘jàka tu maduna ka ni hi ndai waiya?’ wànandai. 
26‘Hàku tauya,’ jàka wànda, ta-mangàdatu-nya na tau dangu, nyuda mbuu 
ndàbada ba dareki-ya i Yuhani ba wunangu-ya,” wàda. 
27Jia-duyaka hi dahema, “Nda mapi-anya,” hi wàda-ma-a. Hàla i Yehu hi 
napanii-nja, “Jàka tuna nu Nyunggai duku nda kupeka-anggai jàka nggamu 
hàkuna hi kuwunda-ha nuda mbuu ndàbada,” wàna. 

Na pangerangu da anakeda madua 

28“Màla nggikina wàna na pa-patanda-mi na ngerana yiana?” hi wàna i 
Yehu ba na-pangala-nya na paniina. “Ninya na haàtu ama na maningu 
anangu mini madua. Na tau nuna nalua la anana na ma-maaya, ‘Ana, la 
lodu nàhu kau lua paràma la woka angguru,’ wànanya. 
29Napaya na anakeda, ‘Nda kubihu-a duku,’ wàna. Tàka ba tunaka nu, napa-
njilungu na pa-tandangu-na, hi nalua paràma la woka angguru. 
30Tunaka nu na ama lua-nanyaka la anana na padua wàda, hi napanii hama 
tuna kawai, ‘Jiaya ama,’ hi wàna nuna na anakeda. Tàka nda nalua-a. 
31Màla nu, welingu nuda da anakeda madua nggamuya na ma-patundu-nya 
na pambuha-na na amana?” wàna. “Na ma-maaya,” wàdaka da ratu kapala 
dàngu da ama bokulu Yahundi. Ka panii-nanyaka i Yehu lai nyuda, 
“Langatàka ka kupeka-nggai: da ma-pahurungu hilu katiku dàngu da kawini 
pahunda napa nyudaka da ma-mangilu patama la angu banjaru-na i Ala 
welingu lai nyimi, wànanja. 
32Nadu i Yuhani Pa-runungu ba namai, hi na-paita-nggai huri luri na 
pambuha-na i Miri, ba tuna nyimi ndai waiaya na pa-ajaru-na; tàka da ma-
pahurungu hilu katiku dàngu da kawini pahunda dawaiya nyuna. Tàka jiapa 
kai itayakadu mbuu ndàbana, nyimi ndai ngalangu-ma pa-panjilu-nya na 
kanandingu-mi dàngu ba nda waiya i Miri,” wànanja. 

Na pangerangu rukuda da maràma woka angguru 
(Mrk. 12:1-12; Luk. 20:9-19) 

33“Ronguya na pangerangu hau yiana,” wàna i Yehu, “Na haàtu na mangu 
tanangu na-pamula-nya na hau na woka angguru. Natunya oka winggiru-na 
dàngu naàki lambongu ka pohu ningu angguru, hàlaka nu hi na-pahadangu 
lewatu uma dai. Hàlaka hi na-pakata-nya la tau mahewa-ya nuna na woka 
angguru; tunaka nu laku-nanyaka la hau paraingu. 
34Ba natoma-ka na rehi pàpu wua angguru, na mangu tanangu na-
paràhangu papalewa-na la tau maràma-ya na woka la pakei ndumana. 
35Tàka da maràma woka dayàpa-ma-aha nuda da papalewa-na na mangu 
tanangu: Na haàtu dapalu-ya, hawiangu da-pameti-ha, hilu hawiangui da-
nàhaku-nja watu. 
36Na mangu tanangu hilu paràhangu-mananyai tau papalewa, rihi danguipa 
welingu la ma-wungangu. Tàka jia-mayai ba tudanja nu. 
37La malamiri na mangu tanangu na-paràha-nya na ana wikina. Na pareki-
na, ‘Ba ngaha paana-nggunya datembi-mayaka duna,’ wàna làti. 
38Tàka nuda da maràma woka ba daita-yaka na anana na mangu tanangu, 
panii-danyaka dàngga anguda, ‘Na, jia-yaka yiana, na ma-kahenga-nya. 
Màlawa ka ta-pameti-ya, ka peku màngindanya na kangeha-na,’ wàdaka. 
39Ka yàpa-danyaka na anana, hi da-kawuka-nya la hambeli, hi da-pameti-
ya,” wàna. 
40Hi na-paàrangu i Yehu, “Màla, jàka nabeli-ka duna nuna na mangu woka 
anggurungu, nggikina wàna-njaka nuda da tau madai woka?” hi wàna. 
41Dahema nyuda, “Ka na-pameti-mahaka duna nuda da tau akatu, hi na-
pakata-nya tau hawiangu nuna na woka angguru, na ma-mbuhangu pa-
wuangu ihi tana lai nyuna na mangu wokangu jàka jia-yaka na rehina,” 
wàda. 
42Ka panii-nanyaka i Yehu lai nyuda, “Ndedi mi-handàkangu nyimi 
pambaha-ya na pa-tulihu daa la Huratu Matua? ‘Na watu na panda wàda da 

tukangu wulu uma, jia bia-yaika na watu tunggulu. Nuna paruku-na i 
Miriya, ai, kanjupu manandangu-ya!’ ” wàna. 
43“Jiaya nu kanandi-nya,” wàna i Yehu, “mbuu ndàbana da ngabami nyimi 
ba banjaru-na i Alakai napa na-pukalu hàlaha welingu lai nyimi tàka napa 
hi nawua-nya na banjaru na manunju-ha da pareta-na i Ala. [44Na tau ma-
kanabu lai nu la watu napa na-kaweraku; dàngu na tau na pa-pinjalu-na 
nuna na watu napa na-muburu hi kumburu tanaya]” wàna. 
45Nu da ratu kapala dàngu da tau Parihi ba darongu-ha da pangerangu 
pawunda-na i Yehu, dapi-manya ba jiaha nyuda da palana i Yehu. 
46Jia-duya hi da-patikingu la payàpa-ya. Tàka da-mangàdatu-nya na tau 
dangu, nadu ba wunangu-ya i Yehu wàdanya tau dangu. 

Matiu 22 

Na pangerangu rukuna na mbabu lii lalei mangoma 
(Luk. 14:15-24) 

1I Yehu nahilu paniinya na tau dangu ba nawàngu pangerangu. 
2“Jàka na-pareta i Ala, na hadana hamana na pangerangu yiana: Na haàtu 
na maràmba nawulu mbabu ba lalei-nanya na anana. 
3Na maràmba na-paràha-nja da papalewa-na palua papiti-ha da tau pa-
dundangu la mbabu nuna. Tàka da tau pa-dundangu nda dabihu pamai. 
4Tunaka nu na maràmba hili paràha-nanjai da papalewa-na hawiangu. 
Napanii-nja: ‘Pekanja da pa-dundangu: Da pangangu ba mbabu màtudaka. 
Hapi dàngu da ana hapinggu da mahàmu halawàla, parupu-mahaka. Màtu 
ndàba-madaka maiwa nu la mbabu lii lalei mangoma, wàminja,” wànanja. 
5Tàka da ariyaa da pa-dundangu nda da-wàrihu-aya. Nyuda lua biadanya la 
paràmada haàtu - haàtu – na haàtu la woka-nanya, hawiangu la paràma 
himbu utu; 
6tàka ninjai hawiangu da mayàpa-ha da papalewa-na na maràmba, dapalu-
ha dàngu da-pameti-ha. 

7Nu ba narongu-ka na maràmba na rukuna nuna, hàngga nda ukuya. Na-
paràha-nja da tanatara-na pa-pameti-ha da ma-pameti tau dàngu hi tunuha 
da paraingu-da. 
8Hàlaka nu paau-nanjaka da papalewa-na, hi napanii-nja, ‘Na mbabu lii lalei 
mangoma màtu-naka, tàka da ngara pa-dundangu nda ràkada. 
9Nàhu luawa la ànda - ànda bokulu, kai dunda pada - dangu tau mamai la 
mbabu lii lalei mangoma yiana,’ wànanja. 
10Ka laku-danyaka da pa-palewa-na. Dalaku la ànda - ànda bokulu hi da-
pauhi-nya mbuu ndàbada da tau patoma-da lai nu, ka tau hàmu ka tau nda 
hàmu-yakai. Ka mbinu-nanyaka ariyaa na pangia ngia pambabu lii lalei 
mangoma nuna. 
11Tunaka nu tama-nanyaka na maràmba pa-hamata-ya na ariyaa. Naita-ya 
na haàtu la ngia paremi na manda paki papaki ba mbabu. 
12Hi na-paàra-nya, ‘Ha angu, nggikina nyumu hi peku biana bau tama lai 
yiahu dàngu nda pakimu paki ba mbabu?’ wànanya. Na tau nuna nda 
nggàra ndoku pahema wàna. 
13Hàla na maràmba hi na-paràha-nja da papalewa-na, “Honduha da wihi da 
limana na tau yiana, dàngu kai kawuka-nya la hambeli la pangia kapàtangu. 
Lai nu napa hii dàngu mayila-nanyaka,” wàna. 
14Hàla i Yehu tuna yia ba na-panjàpu wànya na pangerangu, “Dangu pa-
paaungu, tàka hawutu-ana na papindi,” wàna. 

Na ruku wuangu hilu katiku 
(Mrk. 12:13-17; Luk. 20:20-26) 

15Tunaka nu da tau Parihi dalua pa-batangu ba da-pahamangu jàka nggikina 
wàda ka peku kahili-danya i Yehu ba dawàngu pa-paàra - paàra-nya. 
16Ka palewa-danjaka da makiku-nja nyuda lai Yehu pa-kariangu ba ma-
piraha da angu kalibaru Harondi. Da tau nuda dapanii, “Umbu Ngguru, 
mapinggau Nyumu bau tànji. Na pa-ajaru-mu na pa-ailulungu rukuna na 

pawuku-na i Ala la tau, ba ndau patingi-nya na panii tau jiapa nda 
nggamuya. Nadu Nyumu ba ndau tàngaru kaba mata tau. 
17Jiaya nu umbu, kau kamangu papanii-nggama: Tundunya na kalaratu 
anggama-nda nyuta, napeku ba ta-wuangu hilu katiku la Hanganji Bokulu 
napa hi ndia?” wàdanya. 
18I Yehu napi-manya na pawuku akatuda, jia-duyaka hi napanii, “Ha nyimi 
tau kapelu! Nggikina nyimi hi mi-kahili-ka? 
19Màla paita-ngga àmahu da pa-wuangu wàmi hilu katiku!” wànanja. Ka 
wua-danyaka hau àmahu bara. 
20Hi na-paàra-nja paraïna i Yehu, “Nggamu nggambaru dàngu nggamu 
tamuna yiana yia?” hi wàna. 
21“Na Hanganji Bokulu,” hi wàda. Ka panii-nanyaka i Yehu lai nyuda, “Jàka 
tuna nu na manguna na Hanganji Bokulu wua-manya na Hanganji Bokulu, 
na manguna i Ala wua-manya i Ala,” wànanja. 
22Nu ba darongu-yaka ba na-pakalokangu tuna nu, hangàtaru-danyaka. Ka 
laku wàru-danyaka i Yehu. 

Na ruku hadangu welingu la meti 
(Mrk. 12:18-27; Luk. 20:27-40) 

23Nu la lodu nunama, ba mapira-ha da tau Handuki damai lai Yehu. Nyuda 
jiaha da kalibaru tau makata-nya na panii, na tau nda na-hadangu belia 
welingu la meti, wàda. 
24“Umbu Ngguru,” wàda, “I Muha na-ajaru tunanda yia: Jàka nameti na 
haàtu tau mini, dàngu nda ningu anana, na anguna paluhu na-kanoma-
duyaka bàdi na kawini na pameti wàru lei, ka natunya wàlana na anguna 
paluhu na mambàda meti,’ wàna. 
25Handàka ninja ba tau mapihu-ha da ma-paangu paluhu da ma-ngiangu lai 
yiahu. Na ma-wungangu na lalei hi nameti dàngu nda ningu anana. Na 
papaha pameti wàruna ndumana na anguna paluhu-yaka. 

26Nuna na anguna paluhu meti-mananyai dàngu nda ningu anana. Hili 
tumanai dàngu na anguna paluhu na padua haàtu wàda lundu tomaya na 
papihu wàda. 
27La malamiri meti-mananyai nuna na tau kawini. 
28Nu, la lodu pahada belinya na mameti, nggamuka bàdi ma-papaha-nya 
nuna na tau kawini? Nadu ba pihuda ba mbàda kanoma hàla-duda-nyaka,” 
wàda. 
29Nahema i Yehu, “Kambura ailulu-minya nyimi, nadu ba ndai jàngapu-ya 
na Huratu Matua, hamanai na mbihana i Ala. 
30Nadu jàka da-hadangu beli napa da mameti, nyuda nda dalalei mangoma-
apa, ba tuna nyuda daluri hama tuna papalewa la awangu-haka. 
31Ndedi mi-handàkangu-mapa dimi pambaha-ya jàka nggàra wàna i Ala 
rukuda da tau meti ba pahada belinja? I Ala napanii, 
32‘Nyungga Alana i Ambarahàmu, Alana i Ihàku dàngu Alana i Yakupu-ka’ 
ba wàna? I Ala nda Ala tau meti-aya. Nyuna Ala tau luriya duna,” hi wàna. 
33Nu na tau dangu ba darongu-yaka na pa-kalokangu-na i Yehu, maratangu 
nda uku-danya na pa-ajaru-na. 

Na pareta na ma-papingi 
(Mrk. 12:28-34; Luk. 10:25-28) 

34La rehi nu da tau Parihi darongu-ya i Yehu ba na-pakandii-haka da tau 
Handuki hi nda dahilu kaminya, pauhi-danyaka. 
35Na haàtu na ngguru anggama anguda nyuda, na-kamangu pa-kahili-ya i 
Yehu la paàrangu, 
36“Umbu Ngguru,” wàna, “nggi pareta-yaka na marihi papingi la uku 
anggama?” wànanya. 
37Nahema i Yehu, “Mbuhanya i Miri Alamu wàngu mbulungu etimu, 
mbulungu hamangu-mu dàngu mbulungu pangàdangu-mu. 
38Nunayaka na pareta na ma-papingi dàngu na ma-mbàtingu. 

39Na pareta na padua wàna mahama-nya na kawunga-na: Mbuhanya na 
angumu patau hama tuna bau mbuhangu wikimu. 
40Mbuu ndàbada da uku anggama da pawua-na i Muha hamanai da pa-
ajaru-da da ngara wunangu palata-danja la dàmbu pareta nuda-maka,” 
wànanja. 

Rukuna na Hanganji Ma-pamànangu 
(Mrk. 12:35-37; Luk. 20:41-44) 

41Ba talànga pauhi-daka da tau Parihi lai nu i Yehu na-paàra-nja. 
42“Màla nggàra wàmi nyimi rukuna na Hanganji Ma-pamànangu? Nggamu 
wàlada wàmi nyimi?” wàna. “Wàlana i Ndautu-ya,” hi wàda. 
43“Jàka tuna nu, nggikina na Ngahuna i Ala ba napuru pekanya i Ndautu 
‘Miri’ hi wànanya na Hanganji Ma-pamànangu? Nadu i Ndautu napanii, 
44‘I Miri napanii-nya na Miringgu: mandapu-wa la kawana-nggu, hi lupa ku-
panyàku-ha da muhu-muka lai nyumu,’ ba wàna? 
45Jia ba tuna ‘Miri’ jàka wàna-madunya na Hanganji Ma-pamànungu 
paraïna-na i Ndautu, nggiki pekuna Nyuna hi wàlana i Ndautu-ya,” 
wànanja. 
46Nda ningu haàtu mapeku pahema-ya i Yehu. Piti welingu la lodu nuna, 
nda ningu-apa matoru mbeni pa-paàra-nya ngga - nggàra Nyuna. 

Matiu 23 

Na panaungu la pa-manggangu wiki la kapelu tau Parihi dàngu ngguru 
anggama 

(Mrk. 12:38-39; Luk. 11:43, 46, 20:45-46) 

1Hàla hi napanii i Yehu la tau dangu dàngu la makiku-nyaka. 
2“Da ngguru anggama dàngu da tau Parihi da-ngalangu wai ngaba la pa-
pakaloka-nya na ukuna i Muha. 
3Jia-duya karadaku-nja dàngu kikunja mbuu ndàbada da pareta-da. Na 
nyuna àmbi wunda-duha da pawunda-da, nadu ba nda danunju-aya hama 
tuna na pa-ajaru-da. 

4Da-karuhi hangia - hangia ma-kalutu dàngu da-wuangu-ha da kalaratu 
mambotu, tàka nyuda wiki nda hawutu lidanya ka nawàngu na tau na 
mangita-ha. 
5Mbuu ndàbada da palaku-da màta ka naita wànggama tau wàda-a. Nyuda 
da-harawuku la patuu tera hamayangu ma-mbàlaru dàngu ba da-pamalai-
ha da ruu mata kalembi-da. 
6Nyuda da-mbuhangu pangia mahàmu la mbabu, dàngu kanjàka pawiri la 
uma bungguru. 
7Nyuda da-mbuhangu patembi-ha tau la ngia pa-parànggangu, ‘Ngguru,’ ka 
wàda-nggama, wàda. 
8Tàka nyimi àmbi keha-dunya màta ‘Ngguru’ ka wànanggai tau, nadu na 
Nggurumi ba haàtu-ana, tàka nyimi ma-paangu dedingu-kai. 
9Dàngu àmbu ningudu haàtu ‘Ama’ ba wàminya la pinu tana yiana, nadu na 
Amami ba haàtu-ana nu i Ama la awangu. 
10Dàngu nyimi màta, ‘Ma-pairungu,’ ka wànanda tau àmbi wàmidu, nadu 
na ma-pairu-nggai ba haàtu-ana, nu i Hanganji Ma-pamànangu na paràndi-
na i Ala. 
11Na tau na marihi bokulu lai nyimi màtawa ka nyuna na malumu-nggai. 
12Na tau na ma-pajangga wikina napa pa-pawawa-ya, tàka na tau na ma-
pawawangu wikina napa pa-pajangga-ya,” wàna. 

Ba na-paaka-nya na huri kapelu i Miri Yehu 
(Mrk. 12:40; Luk. 11:39-42, 44, 52, 20:47) 

13“Ura-amika ha nyimi ngguru anggama dàngu tau Parihi! Nyimi ma-
kapelu-kai! Nyimi ma-paratahu-nya na tau patama la angu banjaru-na i Ala. 
Nyimi wiki ndai bihu panjadi angu banjaru-na i Ala, tàka na tau hawiangu 
na ma-mbuhangu, nyimi mi-pabeta-nya. 

[14Ura-amika nyimi ngguru anggama dàngu tau Parihi. Nyimi ma-kapelu-
kai. Nyimi mi-panyonga-ha da kawini meti lei dàngu bai wàhiha da umada, 

tàka ka pandàbi wànya na akatu nuna, mi-hamaya pamala - laingu. Nu jia-
duyaka napa hi nambotu na hukungu-mi!] 
15Ura-amika nyimi ngguru anggama dàngu tau Parihi! Nyimi ma-kapelu-
kai! Nyimii laku mara - rau la hapapa tehiku, dàngu bai njadanya na 
mamara keha ka ningu haàtu matama la anggama-mi. Tàka ba natama-ka 
nuna na tau la anggama-mi hi tuuminyai uhu epi naraka na ma-pandua rihi 
akatu-nggai nyimi wiki! 
16Ura-amika nyimi ha ma-pairungu poki! Nyimi ma-ajaru wànya yiana, 
‘Nggamu mahara wànya na Umana i Miri, nda na-karitaku-aya harangu-na; 
tàka jàka nahara wànja da àmahu rara la Umana i Miri, nyuna na-karitaku-
ya harangu-na,’ wàmi. 
17Nyimi tau nduba pokikai! Nggiya na marihi mbàtingu: na àmahu rara jàka 
ndia na Umana i Miri na ma-pamatua-ya nuna na àmahu rara? 
18Nyimi mi-ajaru wàmbunya, ‘Nggamu na mahara wànya na ngia pawotu 
maraku nda na-karitaku-aya harangu-na; tàka jàka nahara wànya na tanda 
maraku la pinu ngia pawotu maraku, nyuna na-karitaku-ya harangu-na.’ 
19Mambana poki-dukai! Nggiya na marihi mbàtingu? Na maraku jàka ndia 
na ngia pawotu maraku hi na-matua wàngu na tanda maraku? 
20Jia-duya, na tau jàka nahara wànya na ngia pawotu maraku, hara wàna-
nyaka na ngia pawotu maraku dàngu mbuu ndàbada da tanda maraku da 
maninja dita la pinuna. 
21Dàngu na tau jàka nahara wànya na Umana i Miri, hara wàna-nyaka na 
Umana i Miri dàngu i Ala na ma-ngiangu lai nu. 
22Dàngu na tau jàka nahara wànya na awangu, hara wànanya na kanjàka 
pareta-na i Miri, dàngu i Ala na ma-mandapu lai nu la kanjàka pareta. 
23Ura-amika nyimi ngguru anggama dàngu tau Parihi! Nyimi ma-kapelu-
kai! Darungu, hama tuna da kandangu, da manggalawa dàngu da 
walahànggi nyimi miwotu-ha da hangia la hakambulu lai Miri. Tàka da 
hangia - hangia da ma-mbàtingu la uku anggama, hama tuna: na pa-

deningu, na mila eti, na tuturu, nyimi ndai ihili-nja. Làti nuda-hapa duda 
da paràka pawàngu dàngu nda pambula-nja nuda hawiangu. 
24Nyimi ma-pairungu poki! Na kaniniku la wai paunu-mi mi-hambàngi-ya, 
tàka na ota ba heuna mi-kawàluku-nyai! 
25Ura-amika nyimi ngguru anggama dàngu tau Parihi! Nyimi ma-kapelu-
kai! Da kaba dangu da kawinga-mi mibaha pa-yarahu-ha la hambeli, tàka 
daa la kuruda iraku nda ukuha wàngu hangia - hangia da pangala wàmi pa-
janggilu dàngu manganga eti. 
26Parihi poki! Baha pa-yarahu pàkuha bàdi daa la kuruda da kaba dàngu da 
kawinga-mi, ka peku yarahu-mbuna la hambeli! 
27Ura-amika nyimi ngguru anggama dàngu tau Parihi! Nyimi ma-kapelu-
kai! Nyimi beri reti pa-dorangu mabara-kai; la hambeli nahàmu ba itaya, 
tàka daa la kuruna hi mbinuna padua rina dàngu mbuu ndàbada da mawau. 
28Timi numbu nyimi. La hambeli mihàmu ba naita-kai tau; tàka nu daa, 
nyimi mbinumi wàngu kamàla ju - jua dàngu na pangga-minya na uku,” 
wàna. 

I Miri Yehu ba nanyura-ya na hukungu-da da ngguru anggama dàngu da tau 
Parihi 

(Luk. 11:47-51) 

29“Ura-amika nyimi ngguru anggama dàngu tau Parihi! Nyimi ma-kapelu-
kai! Nyimi mi-pandoi-nja reti manandangu da wunangu dàngu bai pandoi 
pa-mananda-nja andungu panamu wànja da tau da mahàmu lurida. 
30Nyimi bai panii, ‘Làti ka mbàda luri-maka la rehi ninja da boku la mangilu-
ma àmangu, nyuma nda matundu-anja ba da-pameti-ha da wunangu.’ 
31Jia ba tuna, mangaku wiki-wami-nyaka dimi nyimi ba wàlada datau ma-
pameti wunangu-kai! 
32Jàka tuna nu, pangala-manja dàngu kai palundu-nja da njala da pambàda 
pakiri-da da boku la mangilu-mi. 

33Nyimi tau akatu-kai dàngu wàla tau akatu-kai! Nggiki hama pamara-mi 
wikimi welingu la hukungu la naraka? 
34Rongu pa-hàmungu: Napa Nyungga ku-pangàndi-nggainja da wunangu, 
da tau pingu, dàngu da ngguru; hawiangu nyuda napa mi-pameti-ha, dàngu 
hawiangui napa nyimi mi-harika-nja. Ninja napa da pa-pajàra-mi la uma 
bungguru, dàngu da pakeha-mi welingu la hau paraingu lupa la paraingu 
hau. 
35Jia-duya, napa nyimi pa-hukungu-kai ruku pameti-miha mbuu ndàbada 
da tau manda njala – piti welingu ba pameti-ya i Hambilu na manda njala, 
lupa tomaya ba pameti-ya i Hakaria anana i Mberikia, na pa-pameti-mi la 
manggawa Umana i Miri dàngu ngia pawotu maraku. 
36Langatàka-ma ka kupeka-nggai: mbuu ndàbana napa patanggu-na na tau 
nàhuya,” wàna. 

I Miri Yehu ba namila-nya eti la Yeruhali 
(Luk. 13:34-35) 

37“Yeruhali, Yeruhali! Da wuna - wunangu mu-pameti-ha. Da pa-pahuru-na 
i Ala mu-nàhaku-nja watu hi lupa dameti. Nda ku-pambirangu bia ba ku-
mbuhangu paangga ndàbaya na tau na mangia-nggamu hama tuna na bai 
manu ma-kahiri-ha da anana la lumbu ruu kàpana, tàka nyimi ndai bihu! 
38Jia-duya nu i Ala nda nahilu angu-anggaipa. 
39Kau pinya: Piti welingu nàhu ndau hilu ita-akapa hi lupa upeka, ‘Pa-
kanyuru-nyawa Nyuna na mamai wànya na tamuna i Miri,’ ba wàmi,” wàna. 

Matiu 24 

I Miri Yehu ba napanii-ya na ta-weharu-na na Umana i Miri 
(Mrk. 13:1-2; Luk. 21:5-6) 

1Ba na-dunjaku-nyaka na Umana i Miri paraïna i Yehu, mai-danyaka lai 
Nyuna da makiku - makiku-nya hi da-paita-nya na hada-naka na Umana i 
Miri. 

2I Yehu napanii-nja nyuda, “Màla miita-ha nu mbuu ndàbada? Kai pinya, 
napa nda ningu-apa hau watu welingu nuda da uma da ma-padaingu pa-
panunggulungu la pangia-na. Mbuu ndàbada napa pa-weharu-ha,” wàna. 

Na handuka dàngu na mayila 
(Mrk. 13:3-13; Luk. 21:7-19) 

3Tunaka nu i Yehu nalaku la Tandula Haitungu, dàngu ba talànga mandapu-
na, mai-danyaka da makiku-nya la papanii dà mehanya Nyuna, “Peka-
nggama, pirangu-ka nu ba nadedi mbuu ndàbana. Dàngu nggàra-yaka na 
tandana na tàkamu la hupu njàpu rehi?” wàdanya. 
4Nahema i Yehu, “Rimangu, ka àmbu ningudu ma-panyonga-kai. 
5Nadu ba nadangu na tau haromu na mamai wànya na tamunggu hi dapanii, 
‘Nyungga Hanganji Mapamà-nanguka!’ wàda. Dangu tau pa-panyonga-da. 
6Napa mirongu riu raü ma-pakabungu dàngu lii pabera lai nu - lai nu, na 
nyuna àmbi mangàdatu-du. Nadu nudaka mbuu ndàbada ba datumbu-mapa 
bàdi, ba tuna nda jia-aya na rehi hupu njàpuna. 
7Na hau banjaru napa na-pabera dànya na hili hau banjaru, na hau nanggara 
napa nahada-nya na hili hau nanggara. La nggi - nggi napa natumbu na 
rimbangu dàngu na upungu. 
8Nunaka hina-apa na-pakiringu, hama tuna na katiu na papàda-na na kawini 
mahangga-nya na habola-na. 
9Ba tunaka nu napa nyimi payapa-kai hi dapuli-nggai la pa-mayila-kai 
dàngu la pa-pameti-kai. Na pinu tana nggubulu-na napa da-karaü-nggai eti, 
lumuna bai kikungga. 
10La rehi nu dangu tau ma-kandulingu, na ma-pakalekangu dàngu na ma-
pakaraüngu eti dua wikida. 
11Dangu wunangu kabàli napa ma-mumuku, hi da-panyonga-ya na tau 
dangu. 
12Na akatu na-làmbatu mbana eti hi lupa nadangu na tau na manda hili pi-
anyapa pa-pambuhangu. 

13Tàka na tau na ma-pajàrungu lundu njàpuna, napa jia-yaka na pa-pamara. 
14Na Lii Mànangu rukuna jàka nggikina ba na-pareta i Ala, pa-bobaru-ya 
napa la pinu tana nggubulu-na, ka peku ronguna mbuu ndàbana na tau. 
Hàlaka nu hinaka hi jiaya na rehi hupu njàpuna.” 

Na akatu na ma-palàjaru 
(Mrk. 13:14-23; Luk. 21:20-24) 

15“Napa nyimi miita-ya ‘Na akatu na ma-palàjaru,’ ba na-ndolaku la pangia 
matua, hama tuna na papanii-na i Wunangu Ndanialu. (Na lii panamu 
hahangu ndumana na mambaha-ya: Patanda-nya jàka nggàraya na ihina!) 
16La rehi nu, na tau na maninya la Yundia màtawa ka napalai la ma-
palindingu. 
17Na tau na maninya la toku ndidu uma àmbu napuru-dupa papiti ngga - 
nggàra daa la uma. 
18Na tau na maninya la woka àmbu nabeli-dupa papiti-ya na kalembi 
bokulu-na. 
19Mambana mbàringu-ya la lodu - lodu nuda na ngerada da kawini da 
mambotu ihida, dàngu da ina da ma-pahuhu anarara! 
20Hamayangu-wa ka àmbu lupa palaimi la rehi urangu jàka ndia la lodu 
Hangahu! 
21Nu la lodu mbàringu tungu nu napa ninya na handuka bokulu na mandedi 
ningu hamana piti welingu la kawunga ninya na pinu tana lundu la lodu 
nàhu, dàngu nda hili tuna nuapa. 
22Làti duna i Ala jàka nda na-padànggitu-ya na rehi; nda hili ningu-apa 
mamara. Tàka lumuna na banjaru-na, jia-duyaka hi na-padànggitu-ya na 
rehi paraïna i Ala. 
23La rehi nu jàka ningu mapanii-nggai, ‘Iluya, na Hanganji Ma-pamànangu 
ninya lai yiahu!’ jàka ndia ‘ninya lai nu!’ jàka wàna-nggai – àmbi waiduya 
na tau nuna. 

24Nadu napa ba mumuku-danyaka da mapamà-nangu kabàli, dàngu da 
wunangu kabàli. Nyuda napa da-patumbu pawunda - pawunda manda 
ningu hamangu, dàngu pa-hangàtarungu pa-panyonga wàngu, jàka pekuna, 
na banjaru-na i Alambu. 
25Jia-duya, namuya! Nyungga ba mbàda panii haha-nggunggai-nyaka 
narukuna nuna, ba ndedi natumbu nuna. 
26Jàka ningu mapanii-nggai, ‘Tàngaru-ya, ninya Nyuna lai nu la maràda 
telangu,’ jàka wànanggai, àmbi luadu lai nu. Jàka ndia, ‘Tàngaru, ninya daa 
la kurungu na-kapàndi, jàka wàna – àmbi waiduya. 
27Nadu na tàkana na Ana Tau ba hama tuna hambila kabilaku-ya, na ma-
tapanangu welingu la pahunga hi na-handaraku lupa la patama. 
28Nggiya na maningu ma-metingu lai nu-mbuha da ma-hawurungu da 
mangangu tolu meti,” wàna. 

Na tàkana na Ana Tau 
(Mrk. 13:24-27; Luk. 21:25-28) 

29“Nda nggi tuna mandaina ba hàlaka pa-handuka tuna nu, kapàtangu-
nanyaka na mata lodu, dàngu na wulangu nda nahili hambila-apa. Da 
kandunu munju-danyaka welingu la awangu, dàngu da ngara pa-kapingatu 
wàna na kuru awangu nggoda nggàduku-danyaka. 
30Hàlaka patuna nu na tandana na Ana Tau wuwa-nanyaka la awangu. La 
rehina nuna mbuu ndàbada da banjaru la pinu tana napa hii-danyaka. Napa 
ita-danyaka na Ana Tau ba namai la pinu karumangu dàngu mbiha 
manyola-na dàngu rihi mangunju-na. 
31Napa pa-palingu-yaka na taleli bokulu, dàngu na Ana Tau paràha-nanjaka 
da papalewana la pa-pauhi-nya na banjaru-na welingu la patu kabihu-na na 
pinu tana, welingu la kiri awangu hau lupa la kiri awangu hau,” wàna. 

Na ngerangu welingu la pingi ai kapilitu 
(Mrk. 13:28-31; Luk. 21:29-33) 

32Pitiwa ngerangu welingu la pingi ai kapilitu, jàka da-kanguraku-ka da 
karàngga-na dàngu jàka da-kameli-ka da ruuna pi-maami-nyaka ba mareni-
nanyaka na wandu. 
33Tuna numbu-duka nyimi jàka miita-ha nuda ba datumbu, pi-dimi-nyaka 
na rehina ba mareni-ama-naka. 
34Kai pinya! Nuda hangia - hangia napa datumbu ba ndedi nameti ndàba na 
tau na maluri nàhu. 
35Na awangu dàngu na tana napa na-molungu, tàka na pulunggu napa na-
palupangu lundu nu - nu,’ wàna. 

Nda ningu mapinya loduna dàngu njàmuna 
(Mrk. 13:32-37; Luk. 17:26-30, 34-36) 

36“Nda ningu mapinya pirangu na loduna dàngu na njàmuna, da papalewa 
la awangu ndia, na Ana Ala ndiambu, mbulungu i Ama-a na mapinya. 
37Jàka namai napa na Ana Tau, na hadana hama tuna la rehina i Nuhu la 
handàka-na. 
38La lodu - lodu ba ndedi naiwa bokulu, na tau ngangu ngunungu-danya 
dàngu lalei mangoma-danya. Tuna nu mànu hi lupa tomaya na lodu tamana 
i Nuhu la kapalu. 
39Ba na-làndahu-njaka iwa nyuda mbuu ndàbada, hinaka hi dapàda-nya 
jàka nggàraya na matumbu. Tuna nu na hadana napa jàka natàka na Ana 
Tau. 
40La rehi nu, da tau madua da maràma la woka: Na haàtu napa pa-kariangu-
ya, tàka na haàtu pa-màtangu-ya. 
41Da tau kawini madua da manggihu uhu nggàndumu: Na haàtu pa-
kariangu-ya, tàka na haàtu pa-màtangu-ya. 
42Jia, rimangu, nadu ba ndai pinya pirangu napa na Mirimi ba natàka. 

43Namuya yiana! Era pinanya mangu umangu njàmu pira nu la rudungu ba 
natàka na ma-manganga, nda na-katuda-mapa duna, ka àmbu peku tamana 
na mamanganga la kuru umana. 
44Jia nu, màta nyimi kai rimangu-padua. Nadu na Ana Tau ba natàka wàngu 
la rehi panda mbutimi nyimi.” 

Na tau papalewa na matuturu dàngu na manda tuturu 
(Luk. 12:41-48) 

45Nahili panii i Yehu, “Jàka tuna nu, nggamu tau papalewa-yaka na 
matuturu dàngu na ma-manggàna? Nyunaka napa-wotuna na mirina la pa-
kapala-nja da tau papalewa hawiangu, ka peku wua-nanja pangangu 
tomaya na rehina. 
46Oha langatàka-na na tau papalewa nuna, jàka natàka belika na mirina, ba 
natàka-nya ba dàngu paloku-nanya na wai ngerana. 
47Langatàka ka kupeka-nggai, na mirina napa na-pahangga hàla-manjaka 
duna da bandana lai nyuna. 
48Tàka jàka na-akatu nuna na tau papalewa, ka panii-nanyaka la etina, 
49‘Na miringgu namandai-pa ba nabeli,’ wàna, hi pa-kiringu-ma-ananya 
papalu-ha da anguna paata hawiangu dàngu hi nangangu hi nangunu dànja 
da tau maüku. 
50Tunaka nu tàka-nanyaka na mirina la lodu dàngu la njàmu na panda 
mbutina. 
51Ka pajàra halawàla-nanyaka paraïna mirina nuna na tau papalewa, hi 
wàrunya la pangia tau kapelu. Nyuda napa hii-danyaka dàngu mayila-
danyaka lai nu,” wàna. 

Matiu 25 

Na pangerangu rukuda da hakambulu ana karia 

1“Jàka namaika na Ana Tau ba Miriya, na hadana hama tuna yiana na 
pangerangu: Tau hakambulu-ha da ana karia, da karia-na na bidi papa, da-
kawàra piti palita ba dalua pa-tàbuku-ya na bidi papa mini. 

2Nu lai nyuda ninja ba tau malima-ha da manduba, dàngu da tau malima 
hawiangu da-manggàna. 
3Da tau malima da manduba dangàndi palita, tàka nda da-payema-nja wai 
minada. 
4Da ana karia malima da ma-manggàna dangàndi palita, dangàndi pakaria-
manja wai minada. 
5Na bidi papa mini na endapu na tàkana, jia-duyaka nuda da ana karia hi 
kiri tàtiku-da, ka lupa mahuru-danyaka. 
6La mandalora, hinaka hi darongu mawara, ‘Nàmu-nyaka na bidi papa mini! 
Maiwa kai tàbuku-ya!’ na mawàna. 
7Nuda da ana karia hakambulu, hadangu-danyaka, hi da-pakehi-nja da 
palita-da. 
8Da ana karia manduba karai-danyaka la ma-manggàna, “Wua àrunda 
minami hawutu, ba mbàda wàdaka da palita-ma nyuma,” wàda. 
9Dahema da ana karia ma-manggàna, ‘Nda pekuna! Nadu napa nanjàpu-
dunda mina. Lua bia pakei la toku,’ wàdanja. 
10Da ana karia manduba lua-danyaka pakei mina. Ba talànga nàhunja, tàka-
nanyaka na bidi papa mini. Da ana karia da marimangu tama karia-danyaka 
na bidi papa mini la ngia pambabu, ka bita-danyaka na pindu! 
11Tunaka nu, tàka-danyaka da ana karia ha-banjaru. Hi da-paaungu, ‘Miri, 
Miri, bunggahu àru-nggama pindu!’ wàda. 
12Tàka nahema na bidi papa mini, ‘Nda kutanda-akai!’ wànanja. 
13Ka panjàpu-nanyaka na pangerangu-na i Yehu ba napanii, “Jia-duya hi 
wànggu-nggai, imàra mangga rimangu, ba ndai pinya na lodu dàngu na 
njàmu tàkana!’ wàna. 

Na pangerangu rukuda da madua haàtu tau papalewa 
(Luk. 19:11-27) 

14“Jàka natàka na Ana Tau ba Miriya na hadana hamana na pangerangu 
yiana. Na haàtu na tau na-kamomatu palaku la tana mamarau. Napaau-nja 
da papalewa-na, hi na-kawàra pakata-nja da bandana. 
15La ni-mbihuda nu da papalewa-na nawua-nja tutu ràka pamàka-da. Na 
haàtu nawua-nya lima rata àmahu rara. Na haàtui nawua-nya dua rata 
àmahu rara. Tàka na hili haàtui nawua-nya harata àmahu rara. Ka laku-
nanyaka. 
16Na tau papalewa na ma-ngalangu lima rata àmahu rara, luma laku-madua-
nanyaka pa-danggangu, hi na-ngalangu utuna hilu lima ratamai àmahu rara. 
17Tuna numai duna na haàtu na papalewa na ma-ngalangu dua rata àmahu 
rara, na-ngalangu utuna hili dua ratamai àmahu rara. 
18Tàka na tau papalewa haàtu na ma-ngalangu harata àmahu rara, lua-
nanyaka hi naàki lambongu la tana, hàla hi nawini-nya nuna na àmahu-na 
na mirina lai nu. 
19Mandai langatàka ba hàla patuna nu, ka beli-nanyaka na mirida nuda da 
tau papalewa, hi na-padiha dànja nyuda. 
20Na tau papalewa na ma-ngalangu lima rata àmahu rara mai-nanyaka, hi 
nawotu-ha ba hakambulu ratada, ‘Miri, hi wàna’, yia nana mu-pakatangga 
lima ratada da àmahu rara. Iluha, kuwingu-ha hi kuhili ngalangu lima rata 
àmahu rara pautu-nggu!’ wàna. 
21‘Hàmudu!’ hi wàna na mirina. ‘Nyumu papalewa mahàmu dàngu ma-
tuturu-kau. Rukuna ba pa-monungu-kau nyumu la ma-hawutu-na, napa ku-
pakata-nggaunja da ma-dangu lai nyumu. Tamawa kau mbaha eti dàngga 
nyungga!’ wànanya. 
22Tàka na papalewa haàtu na ma-ngalangu dua rata àmahu rara hurungu-
nanyaka, hi napanii, ‘Miri, da pa-pakata-mungga dua ratada da àmahu rara. 
Iluha, ba kuhili ngalangu utu dua rata-madai,’ wàna. 

23‘Hàmudu,’ hi wàna na mirina, ‘nyumu tau papalewa mahàmu dàngu ma-
tuturu-kau. Rukuna ba pa-monungu-kau nyumu la ma-hawutu-na, napa ka 
ku-pakata-nggau madangu nyumu. Tamawa kau mbaha eti dàngga 
nyungga!’ hi wànanya. 
24Tunaka nu na tau papalewa na ma-ngalangu harata àmahu rara, hurungu-
nanyaka hi napanii, ‘Miri, ku-pimanggau nyumu ba tau mbana etikau. Bau 
pàpu bia wuana la panda pamula-mu dàngu bau muti bia la panda hàbaru-
mu. 
25Ba ku-mangàdatu, jia-duyaka hi kulua pawini-nya la tana na àmahu-mu. 
Yiana-yaka miri na àmahu-mu,’ wàna. 
26‘Nyumu bai tau papalewa akatu dàngu mapatai etikau!’ hi wàna na mirina. 
‘Ka nda mbàda pimungga ba kupàpu la panda pamula-nggu, dàngu ba 
kumuti la panda hàbaru-nggu? 
27Jia-duyaka ba tuna nu làti, kau pahàmu-ya na àmahu-nggu la mbàngu, ka 
pekuna ba kubeli-ka, ka kungala belinya na àmahu-nggu dàngu anana. 
28Jia ba tuna nu, pitiya nana na àmahu welingu lai nyuna, ka wuanya na 
tau na maningu hakambulu ratangu àmahu rara. 
29Nadu na tau na mambàda ningungu, ba pahilu wua padangu-duyaipa, hi 
lupa na-parihingu. Tàka na tau na manda ningungu, na ma-hawutu-na na 
maninya lai nyuna napa papiti-mbuya. 
30Tàka na tau papalewa na manda ningu lingungu, kawuka-nya la ma-
kapàtangu la hambeli. Lai nu nyuna napa hiinanya dàngu mayila-nanyaka!’ 
” wàna. 

Na patandangu ngera la lodu hupu njàpuna 

31“Jàka natàka na Ana Tau ba Hanganji-ya ba dandàki-ya paraï mbuu 
ndàbada da papalewa-na, napa Nyuna na-mandapu la kanjàka pareta-na na 
ma-bunjuku. 

32Mbuu ndàbada da banjaru napa pa-pauhingu-ha la hanggana. Hàla hi na-
kawàri-ha, hi na-kadàmbu pauhinja, hama tuna na ma-pawangu ba 
nakawàri-ha da mbimbi welingu la kamàmbi. 
33Na tau na ma-patundu-nya na pambuha-na i Ala napa na-pauhi-nja la 
kawana-na, tàka hawiangu la kalai-nanja. 
34Tunaka nu Nyuna na Hanganji hi napanii-nja da tau la kawana, ‘Imaiwa 
dimi tau pa-kanyuru-na na Amanggu. Tamawa la ngia pa-hanganji na pa-
payemangu-kai piti weli mula weli tanangu. 
35Nadu ba jiaya na rimbangu-nggu, bai wua-dungga pangangu, ba jiaya na 
madaunggu, bai wua-dungga pa-unungu. Ba tau weli nàmungu-ka bai 
pahia-dungga la umami. 
36Ba nda ningu pakinggu Nyungga, miwua-ngga paki. Ba kuhidu, nyimi ma-
paloku-ka. Ba patama-ngga Nyungga la uma kapàtangu, nyimi mandula-ka,’ 
wàna. 
37Hàla da tau nuda napa dapanii, ‘Miri, pirangu-ka nu ba maita-kau 
rimbangu-mu tàka hi mawua-nggau pangangu, jàka ndia bau madau hi 
mawua-nggau pa-unungu? 
38Piranguka Miri ba maita-kau hama tuna tau weli nàmungu, tàka hi 
manggepi-kau la umama? Pirangu-ka Miri ba maita-kau ba nda ningu 
pakimu, tàka hi mawua-nggau paki? 
39Piranguka Miri ba maita-kau bau hidu jàka ndia ba la uma kapàtangu-kau 
tàka hi mandula-kau?” wàda. 
40Nahema na Hanganji, ‘Kai pinya: ba jiaya nawunda-mi matungu nu, jiapa 
ka jiaya na haàtu na angu dedinggu na marihi ngia wawa halawàla, wunda-
minya lai Nyungga-maduka nu,’ wànanja. 
41Hàla na Hanganji hi napanii-nja da tau la kalaina, ‘Pa-yilangu-kai weli 
yiahungu, ha pa-ràtungu! Tamawa la epi panda peku pàda, na pa-payema-
nya i Kambàliku dàngu da papalewa-na. 

42Nadu ba jiaya na rimbangu-nggu, ba ndai wua-angga pangangu; ba jiaya 
na madaunggu, ba ndai wua-angga pa-unungu. 
43Ba tau weli nàmungu-ka Nyungga, ndai pahia-angga umami. Ba nda ningu 
pakinggu, ndai wua-angga paki. Ba kuhidu dàngu ba la uma kapàtangu-ka, 
ndai ingaaka.’ 
44Hàla ka panii-danyaka napa lai Nyuna, ‘Miri, pirangu-ka nu ba maita-kau 
bau rimbangu, jàka ndia bau madau, jàka ndia ba tau weli nàmungu-kau, 
jàka ndia ba nda ningu pakimu, jàka ndia bau hidu, jàka ndia ba la uma 
kapàtangu-kau, tàka hi nda mandula-kau?’ wàda. 
45Nahema na Hanganji, ‘Kai pinya: ba jiaya na nda bihumi pandula-ya na 
haàtu na marihi ngia wawa halawàla yiana, nda bihu-minya pandula-ka 
Nyungga-maduka nu,’ wànanja. 
46Da tau nuda napa pahuku-nguha, wàngu hukungu pa-lupangu, tàka da tau 
da mawànya na pawuku-na i Ala napa hanggau-danyaka na luri pa-
langatàkangu dàngu pa-lupangu,” wàna. 

Matiu 26 

Na kahili-danya i Miri Yehu 
(Mrk. 14:1-2; Luk. 22:1-2; Yuhn. 11:45-53) 

1Ba nahàla-ka i Yehu pa-ajaru hàlaha nudaka hi napanii-nja da makiku-nya. 
2“Mipinya dàmbu lodu-kiaka jiaya na Lodu Remi Paha, na Ana Tau napa 
pa-pakatangu-ya la pa-harika-nya!” wàna. 
3La rehi nuna pauhi-danya da ratu kapala dàngu da ama bokulu Yahundi la 
umana na Ratu Bokulu Kayapàhu. 
4Batangu-danya payàpa kangunduhu-nya i Yehu, ka pameti-ya, wàda. 
5“Tàka, àmbu talaku-dunya na ngerana nuna la rehi mbabu, napa napariu-
raüngu-du na madangu,” wàda. 

I Miri Yehu ba burinya mbii kati la Mbetani 
(Mrk. 14:3-9; Yuhn. 12:1-8) 

6Ba jiaya na ninya i Yehu la Mbetani, la umana i Himungu na mahidu 
manula pa-mayitangu amangu, 
7tàka-nanyaka na haàtu na kawini lai Yehu. Nangàndi hauna na boti na 
maningu ihingu mbii kati mambana wilina. Ba talànga mandapu-naka 
pangangu i Yehu, nuna na kawini naburi-nya mina mbii kati na katiku-na i 
Yehu. 
8Da makiku-nya i Yehu ba daita-ya na matuna nu dambeni. “Nggàra linguna 
ba padima-nya na mambana wili tuna nu?” wàda. 
9“Na mina mbii kati tungu nu ka dangganya nahei wilina, dàngu da àmahu 
wilina ka wuanja da tau mila,” wàda. 
10I Yehu napinya na pa-pangàda-da, jia hi napanii, “Nggikina nyimi hi mi-
pahanduka-ya nina na kawini? Nyuna tunanya na mahàmu dàngu na pa-
wotungu ndumanggu Nyungga. 
11Na mamila ni mànu-manya duna lai nyimi, tàka Nyungga nda ni mànu-
angga lai nyimi. 
12Ba tuna nu ba naburi-nya mina mbii kati na ihinggu, payema-nangga napa 
ba taningga. 
13Langatàka ka kupeka-nggai! La nggubulu pinu tana, la nggi bia na ngia 
pa-bobaru niya na Lii Mànangu welingu lai Ala, na rukuna na kawini yiana 
papanii mànuya ka pangàda wànya nyuna,” wàna. 

Na-patunju i Yundahu la pa-kaleka-nya i Miri Yehu 
(Mrk. 14:10-11; Luk. 22:3-6) 

14Hàla na haàtu welingu la tau hakambulu madua makiku-nya i Yehu, na 
ma-tamungu Yundahu Ihikariu, lua-nanyaka la ratu - ratu kapala. 
15Napanii lai nyuda, “Nggàraka pawua-mingga jàka ku-pakata-nggainya i 
Yehu lai nyimi?” wàna. Ka diha-danyaka tailu kambulu àmahu bara, hi 
dawua-nya nyuna. 
16Piti welingu la rehi nu himbu-nanyaka pekuna i Yundahu la pa-kaleka-
nya i Yehu. 

I Yehu ba nanga dànja pangangu Paha da ma-kikungu lai Nyuna 
(Mrk. 14:12-21; Luk. 22:7-14, 21-23; Yuhn. 13:21-30) 

17La lodu kawunga la Mbabu Roti Nda Patai Wolungu, da ma-kikungu lai 
Yehu damai lai Nyuna. Da-paàrangu, “Màla umbu nggi paloku niya wàmu 
na pangangu Paha ndumamu Nyumu?” wàdanya. 
18Nahema i Yehu, “Luawa la haàtu tau la paraingu kai paniinya, ‘I Umbu 
Ngguru, toma-nanyaka na rehinggu wàna; ku-mbuhangu pambabu-nya na 
Paha dàngu da makiku-ngga la umamu nyumu, wànanggau i Umbu Ngguru,’ 
wàminya,” wànanja. 
19Da ma-kikungu lai Yehu danunju-maya na pa-paràha wànanja paraïna i 
Yehu lai nyuda. Hi dalua pa-paloku-ya na pangangu Paha. 
20Ba na-rudungu-ka, i Yehu dàngu da hakambulu madua makiku-nya 
mandapu ngangu-danyaka. 
21Ba talànga ngangu-daka, panii-nanyaka i Yehu, “Pa-tingingu: Na haàtu 
welingu la hongami nyimi napa na-kaleka-ngga,” wàna. 
22Ba darongu-yaka nuna, da makiku-nya i Yehu hawina halawàla-danyaka. 
Hàla, maràngga paàra-danyaka i Yehu, “Nyuna, ndiadu wàmungga?” 
maràngga wàdanya. 
23Nahema i Yehu, “Na tau na ma-pahàbu dàngga roti la kaba moku, nyuna 
na ma-kaleka-ngga napa,” hi wàna. 
24“Jiangu-maka duna ba nameti na Ana Tau hama tuna na maninya la 
Huratu Matua. Tàka ura pàku-ana-nyaka na tau na ma-kaleka-nya na Ana 
Tau! Làti nahàmu-kiapa na tau nuna ka àmbu nadedi ndoku!” wàna. 
25Hàla i Yundahu na ma-kaleka napanii, “Ndiadu nyungga nu palàmu Umbu 
Ngguru?” wàna. Nahema i Yehu, “Hama tuna ba wàmu!” hi wànanya. 

Na Pamangu Rudungu 
(Mrk. 14:22-26; Luk. 22:14-20; 1 Kor. 11:23-25) 

26Ba jia-yaka na nganguda, i Yehu napiti-ya na roti, hàla hi na-hamayangu 
ba na-pamalangungu. Tunaka nu hi nakawita - witaya na roti wàngu limana 

hi nawua-nja da ma-kikungu, hi napanii-nja, “Pitiwa, nganguwa, yiana jiaya 
na taunggu,” wàna. 
27Hàlaka nu hi napiti hau kaba wai angguru, hi na-pamalangu-nya i Ala. 
Tunaka nu hi nawua-nja nu na kaba wai la ma-kikunya hi napanii, “Unungu 
hàlawa nyimi! 
28Nadu yiana jiaya na wai ria-nggu na ma-kawuku-ya na pa-ràndingu-na i 
Ala – na wai ria pabungu ndumana na tau dangu nduma pa-jàmangu wàngu 
njalada. 
29Langatàka ka kupeka-nggai: Nyungga napa nda kuhili unu-anyapa na wai 
angguru yiana lupa tomaya na rehi ba kuunu dànggai nyimi la Pinu Tana 
Bidina na Amanggu,” wàna. 
30Tunaka nu wunda-danyaka hau ludu wotungu. Hàlaka patuna nu laku-
danyaka la Tandula Haitungu. 

I Miri Yehu ba nanyura-ya na pahiningu-na i Peturu 
(Mrk. 14:27-31; Luk. 22:31-34; Yuhn. 13:36-38) 

31Hàla i Yehu hi napanii-nja da makiku-nya, “La rudungu nàhu-maka nyimi 
mbuu ndàbami bai palai wàrungga Nyungga; nadu daa la Huratu Matua ni-
manyaka na pa-tulihu: Napanii i Ala, ‘Nyungga napa ku-pameti-ya na ma-
pawangu, tàka da kabàba mbimbina hi dapai - ihangu,’ wàna. 
32Na nyuna jàka pahada beli-nggaka, napa kulaku mangilu-nggai la 
Nggalilia,” wàna. 
33Ka panii-nanyaka i Peturu lai Yehu, “Jiapa mbuu ndàbada yiada hawiangu 
ka dalaku wàrunggau Nyumu, nyungga ndiama duku!” wàna. 
34Napaya i Yehu, “Namuya,” wànanya, “La rudungu nàhuma, ba ndedi da-
hakuku da manu mbàda pa-ndailungu-muka pa-pahini-ngga,” wànanya. 
35Nahema i Peturu, “Jiapa ka kumeti karia-nggau kadu, nyungga nda ku-
pahini-anggau la patanda-kau!” wàna. Tàka mbuu ndàbada da ma-kikungu 
hawiangu, jia-mayai duda ba dapanii tuda nu. 

I Miri Yehu ba na-hamayangu la Nggehimani 
(Mrk. 14:32-42; Luk. 22:39-46) 

36Hàlaka nu laku-nanyaka i Yehu dàngu da makiku-nya la hau pangia la 
Nggehimani ba wàdanya. Lai nu hi napanii-nja nyuda, “Mandapu kàdi yiahu 
nyimi, Nyungga luanggu pa-hamayangu,” wànanja. 
37Hàla hi nawànda-ya i Peturu dàngu da madua da anana i Hambandiu 
palaku karia-nya Nyuna. Ka pa-kiringu-nanyaka pa-hawina dàngu panda 
ngudu na etina. 
38Hi napanii-nja da makiku-nya, “Lalu handuka-ya na etinggu, kutika 
pameti-ka-amangu. Ndàdiku-wa nyimi lai yiahu, dàngu màta kai màra 
pawàla dàngga,” wànanja. 
39Tunaku nu laku marau-nanyaka i Yehu hawutu, hi na-maràbaku la tana 
ba na-hamayangu, “Dou Ama,” wàna, “jàka pekuna pamarau àruya yiana 
na ma-handuka na pa-hambeta-nggu. Na nyuna àmbu jiaya na pambuha-
nggu Nyungga, tàka na pambuhamu Nyumuka dumu Ama,” wàna. 
40Hàlaka nu beli-nanyaka i Yehu la ma-kikungu da madua haàtu-da, tàka ba 
natà-kanja katuda-da padua. Hi napanii-nya i Peturu, “Ana hau njàmua 
nyimi tau madua haàtu nda peku pawàla dà-mbumingga? 
41Imàra pawàla-wa dàngu kai hamayangu ka àmbii hunggu ma-pakamangu. 
Làti na ngahumi ka kuliya na ma-deningu wàna-maka duna, tàka nyimi ndai 
màkangu wikimi, nadu na hada tau ba na-malijangu,” wànanja. 
42Hili lua-nanyai handàkangu i Yehu pa-hamayangu, “Dou Ama, na mayila 
yiana jàka lupa ku-hambeta-maya bàdi, ba nda peku payila-nya, màlawa na 
pambuha-mu Nyumu bia na ma-padeningu,” wàna. 
43Hàlaka nu i Yehu hi nabeli tomaha da makiku-nya, tàka ba natoma-nja 
katuda-mada-nyapa, nadu ba lalu tàtiku-da. 
44Handàkangu-ki hili dunjaku-mananjai nyuda paraïna i Yehu tàka la 
padailungu wàna ba na-hamayangu, hi napeka hama tuna na pawunda-na 
kawai. 

45Hàlaka nu hili beli-nanyaka la makiku-nya hi napanii-nja, “Katuda-mami-
nyapa nu bai hangahu? Tàngaru, jia-yaka na rehina na Ana Tau ba pakata-
nya la limada da tau njala. 
46Hadanguwa ka talaku. Tàngaru! Na tau na ma-kaleka-ngga nàmu-nyaka!” 
wànanja. 

I Miri Yehu ba yàpaya 
(Mrk. 14:43-50; Luk. 22:47-53; Yuhn. 18:3-12) 

47Ba talànga panii-i-napa nu i Yehu, nàmu-nyaka i Yundahu, na haàtu 
welingu la tau hakambulu madua ma-kikunya. Da mamai karia-nya nyuna, 
nadangu-mbu na tau mangàndi hapanda dàngu kadipu ai. Nyuda pa-paràha-
da da ratu kapala dàngu da ama bokulu Yahundi-ha. 
48Na ma-kaleka mbàda panii hàla-mana-njaka na tanda yiana, “Na tau na 
pa-puduku-nggu, jia-mayaka Nyuna. Yàpaya Nyuna!” wànanja. 
49Ba natàka-ka lai nu i Yundahu, pangalangu lua toma-madua-nanyaka i 
Yehu hi napanii, “Peku hàmuwa, Umbu Ngguru!” wàna. Ka puduku-
nanyaka i Yehu. 
50Nahema i Yehu, “Ha ànda, nggàra maimu lai yiahu?” hi wàna. Tunaka nu 
ndàharungu-nanyaka na tau, tàka hi dayàpa-ya i Yehu. 
51Na haàtu na ma-kikunya na maninya lai nu dàngu i Yehu, na-butuhu-ya 
na hapanda-na hi na-làndahu-nya na haàtu na atana na ratu bokulu, nahàpu 
na kahilu-na. 
52I Yehu napanii-nya na ma-kikungu, “Patiku belinya na hapanda-mu la 
tikuna, nadu mbuu ndàbana na tau na mawàngu hapanda-na napa na-
pameti-ya hapanda. 
53Bau rekiya nda kumàka pakarai pa-ndulangu la Amanggu, ka na-paràha 
parenggangu hakambulu dua pa-jurungu rihi tanatara papalewa? 
54Tàka jàka tuna nu, nggiki hama pa-tutungu-naka na pambàda nyura daa 
la Huratu Matua, ba jiangu-maka bàdi duna ba na-deningu hama tuna nàhu 
ni?” wàna. 

55Hàla i Yehu hi napanii-nya na tau dangu, “Nggikina, Nyungga yia ka tau 
akatu-ka, hi mihada ngàndingga hapanda dàngu kadipu ai la payàpa-ka 
Nyungga? Hau lodu - hau lodu ningga ba ku-papekangu la Umana i Ala, 
tàka nyimi ndai yàpaka. 
56Na nyuna tuna numaka bàdi duna na madedi hama tuna na pa-tulihu-da 
da wunangu la Huratu Matua,” wàna. Hàlaka nu, mbuu ndàbada da makiku-
nya palai dunjaku-danyaka i Yehu. 

I Miri Yehu la hangga Bata Bokulu Anggama 
(Mrk. 14:53-65; Luk. 22:54-55, 63-71; Yuhn. 18:13-14, 19-24) 

57Da tau da mayàpa-ya i Yehu dangàndi-ya la umana na Ratu Bokulu 
Kayapàhu. Lai nu pauhi-mada-nyaka da ngguru anggama dàngu da ama 
bokulu Yahundi. 
58I Peturu kiku-mananya i Yehu welingu la mamarau lundu la talora umana 
na ratu bokulu. Hàla hi natama daa la talora, hi na-mandapu dànja da tau 
manggangu. Na-rinjungu papinya jàka nggiki-naka napa na hupu njàpuna 
mbuu ndàbana. 
59Da ratu kapala dàngu mbuu ndàbana na Bata Bokulu Anggama dahada 
ngàndingu pahimbu hakahii kabàli ka peku puhanya hukungu meti i Yehu 
ba wàda. 
60Tàka nda dahunggu ndokumbu hau lata, jiapa ka dadangu da ma-hurungu 
la pa-hakahii kambàliku. La malamiri ninja ba tau maduaha da ma-
ndàharungu la hangga. 
61Dapanii, “Na tau yiana napanii, ‘Nyungga kumàka pa-nyànggaru-ya na 
Uma Ala, tàka la dalu tailu mbua lodu kumàka pa-pahada belinya,’ wàna,” 
wàda. 
62Hàla na ratu bokulu na-hadangu hi napanii lai Yehu, “Màla ka ndau hema-
aha nu na pakàla wàdanggau Nyumu?” wàna-nya. 

63Tàka i Yehu pàdi wànama-a. Hili handàkangu panii-nanyai na ratu bokulu, 
“Parongu-na i Ala na maluri,” wàna, “peka-nggama jia-kauka nu Nyumu 
Hanganji Ma-pamànangu?” wàna. 
64Nahema i Yehu, “Jia-maduya hama tuna ba wàmu. Tàka langatàka ka 
kupaka-nggai: Pa-kiringu welingu nàhu, napa nyimi ita-minyaka na Ana Tau 
ba na-mandapu la kawana-na i Ala Mahupu mbiha, dàngu namai la pinu 
karumangu la awangu!” wàna. 
65Ka bàriku-madua-nanjaka da pakina na ratu bokulu, “Lapi-nanyaka i Ala! 
Nggàra ihi wànguipa hakahii! Nyimi rongu wikimami-nyaka mbuu ndàbami 
ba napanii lapiya i Ala. 
66Nàhu nggikina wànaka na pa-kanandi-mi nyimi?” wàna. Dahema nyuda, 
“Njala-nanya, nameti-ma bàdi,” wàda. 
67Hàla hi da-pangànji-ya na matana i Yehu, dàngu hi dapalu-ya. Ningumbu 
matàba-ya, 
68da mapanii, “Kamangu pa-manyura kau panii-nggama, ha Hanganji Pa-
mànangu!” Nggamu na matàba-kau?” wàdanya. 

I Peturu ba na-pahiningu rukuna i Yehu 
(Mrk. 14:66-72; Luk. 22:56-62; Yuhn. 18:15-18, 25-27) 

69I Peturu mandapu-na padua lua la hambeli, la talora. Na haàtu na 
papalewa kawini namai hi napanii-nya i Peturu, “Ka nda jia-mbukau dumu 
nyumu anguna i Yehu tau Nggalilia?” wànanya. 
70Tàka i Peturu na-pahiningu la hanggada nyuda mbuu ndàbada, “Nda kupi-
anya jàka nggàra wàmu,” wàna i Peturu ba nahema, 
71hàla hi nalaku la pindu talora. Na haàtu na papalewa kawini haàtu naita-
ya i Peturu, hi napanii-nja da tau da maninja lai nu, “Na tau yiana karia-
mada dàngu i Yehu welingu la Naharitu,” wàna. 
72Hàla hili pa-hiningu-nanyai i Peturu ba na-harangu. “Langatàka nda 
kutanda-aya duku na tau nuna,” wàna. 



2481 

 

 
Na Huratu Matua 

© 1995, Indonesian Bible Society. 
 

 
 

 

 

 

73Ndedi nggi mandai, da tau da ma-ndolaku lai nu mai-danyaka lai Peturu, 
“Langatàka, nyumu-maka na haàtu welingu la anguda nyuda. Tatanda 
welinya na hilumu,” wàdanya. 
74Hàla pa-kiringu-nanyaka pahara pati - tiri, “Nda kutanda-aya duku na tau 
nuna!” wàna. Na mbàdiku-na nuna hakuku-danyaka da manu. 
75Ka namu-nanyaka i Peturu ba mbàda panii-mana-nyaka paraïna i Yehu, 
“Ba ndedi da-hakuku da manu mbàda pa-dailungu-muka nyumu pa-pahini-
ngga,” ba wànanya. Hàla luhu-nanyaka i Peturu, ba dàngu ngi - ngibana 
pahii. 

Matiu 27 

Ba ngàndiya lai Pilatu i Miri Yehu 
(Mrk. 15:1; Luk. 23:1-2; Yuhn. 18:28-32) 

1La mba - mbaru mbuu ndàbada da ratu kapala dàngu da ama bokulu 
Yahundi mbàda bota-mada-nyaka la pa-pameti-ya i Yehu. 
2Datunya nggili bàhi, hi dakaria-nya, ba da-pakata-nya lai Pilatu, na 
nggumbunuru ma-pareta Roma. 

Na metina i Yundahu 
(Pphr. 1:18-19) 

3I Yundahu na ma-kaleka, ba naita-yaka i Yehu ba mbàda rata-danyaka 
hukungu, peka-nanyaka halaera. Hi na-pabeli-nja da tailu kambulu àmahu 
bara la ngara ratu Kapala dàngu ama bokulu Yahundi. 
4Napanii, “Njala-manggu-nyaka ba kaleka-nya na tau nda ningu njalangu, 
hi lupa huku pameti-ya!” wànaka. Tàka dahema nyuda, “Nda ma-wàrihu-
ayapa duma. Ehinggau dumu!” wàdanya. 
5I Yundahu na-kawuka-nja nuda da àmahu hu daa la Umana i Miri, hàla 
laku hi na-kandila wikina. 
6Da ratu kapala putu-danjaka nuda da àmahu hi dapanii, “Da àmahu yiada 
àmahu riaha. Tundunya na uku anggama, da àmahu tungu nu nda uku pa-
patama-nja la pàti pangia tanda maraku la Umana i Miri,” wàda. 



2482 

 

 
Na Huratu Matua 

© 1995, Indonesian Bible Society. 
 

 
 

 

 

 

7Hàlaka nu ba da-pahamangu-ka, paki-dahaka nuda da àmahu pakei wàngu 
tana na Tana Mapipi Wurungu ba wàdanya ka tuya reti tau weli nàmungu. 
8Nuna-duyaka na pakiri-na Tana Ria hi wàdanya lundu nàhu nuna na tana. 
9Ba tuna nu, pa-tutungu-nanyaka na paniina na Wunangu Yerimia, “Nyuda 
dakei tailu kambulu àmahu bara, nu na wili na pa-pahama-na na banjaru 
Ihirailu na bila wilina Nyuna. 
10Tàka da àmahu nuda dakei wànya Tana Mapipi Wurungu, hama tuna na 
pareta na pawua-nangga nyungga i Miri,” wàna. 

Ba na-pareha-ya na palakara-na i Miri Yehu i Pilatu 
(Mrk. 15:2-5; Luk. 23:3-5; Yuhn. 18:33-38) 

11Ba na-hurungu-ka i Yehu lai Pilatu, na nggumbunuru la tana lai nu, paàra-
nanyaka, “Màla hanganji tau Yahundi-kau dumu?” wànanya. “Hama tuna 
ba wàmu,” hi wàna i Yehu. 
12Tàka da ratu kapala dàngu da ama bokulu Yahundi ba da-jakaru-njaka da 
pakàla wàda-nya i Yehu ba hau danguda, nda nawàngu pahema ndokuha. 
13Jia-duyaka i Pilatu hi napeka-nya, “Màla ka ndau rongu-aha nu mbuu 
ndàbada da pakàla wàdanggau?” wànanya. 
14Tàka i Yehu nda nawàngu pahema-ma hakudu, hi lupa na-hangàtaru na 
nggumbunuru. 

Ba ratanya hukungu meti i Miri Yehu 
(Mrk. 15:6-15; Luk. 23:13-25; Yuhn. 18:39–19:16) 

15La handàka - handàka Pamangu Paha, na nggumbunuru nakàli pahàla 
haàtu tau pa-tahangu tundunya na papindi-na na tau dangu. 
16La rehi nu ninya na haàtu na tau pa-hukungu na mawuwa la pa-akatu. Na 
tamuna: Yehu Mbaramba-ya. 
17Jia-duyaka, ba na-pauhi ndàbaka na tau dangu, i Pilatu hi na-paàra-nja, 
“Nggamuya wàmi na pambuha-mi ka ku-pahàla-nggainya? I Yehu 
Mbaramba jàka ndia i Yehu na Karitu ba wàdanya?” wàna. 

18Hi napanii tuna nu i Pilatu ba napi-dunya da tau Yahundi da ma-pangaru 
hi da-pakata-nya i Yehu lai nyuna kiringu ba karaü-danya eti. 
19Ba talànga mandapu-naka i Pilatu la kanjàka timbangu-na, pangàndi-
nanyaka kareuku paraïna papaha-na, “Àmbu tikadu patama-nya na 
palakara-na nana na tau, ba tau nda njalaya, nadu ba rukuna Nyuna kamodu 
ku-manggadipangu ma-pa-mangginggitungu,” wàna. 
20Tàka da ratu kapala dàngu da ama bokulu Yahundi, nutakungu-madanya 
paru-ndaya na tau dangu la pakarai-ya i Pilatu ka na-pahàla-ya i Mbaramba 
tàka i Yehu ka nahuku pameti-ya, wàda. 
21Hàla na nggumbunuru nahili paàra-nja nyuda, “Welingu nuda da tau 
madua, nggamuya wàmi ka ku-pahàla-nggainya?” wàna. “I Mbaramba,” hi 
wàda ba dahema. 
22“Jàka tuna nu nggikina wànggu-nyaka i Yehu na Karitu ba wàdanya?” hi 
wàna i Pilatu ba na-paàra-nja. Dahema, “Harika-nya!” hi wàda. 
23“Ka nggàra-maka duna pa-akatu-na?” hi wàna i Pilatu. Ka manaü wara pa-
kodungu-madua-danyaka, “Harika-nya!” wàda-madua-ka. 
24La malamiri pi-nanyaka i Pilatu ba nda hili nggikina wàna-apa, dàngu 
peku-mbuna napa na tau dangu la pa-patula ngganggangu. Jia hi napiti wai, 
hi nabaha limana la hangga tau dangu hi napanii, “Nyungga nda kutanggu 
hema-ayapa na rukuna na metina na tau yiana! Nuna patanggu-mi nyimi-
mayaka dimi!” wàna. 
25Mbuu ndàbana na tau dangu, handàka pa-rànjangu-madua-naka pahema, 
“Màla nyuna, nyuma duma dàngu da anama matanggu-nya na hukungu kiri 
pameti wàna!” wàda. 
26Hàla i Pilatu hi na-pahàla-nja i Mbaramba, dàngu hi na-paràhangu pa-
paràmbahu-nya i Yehu; hi na-pakata-nja la pa-harika-nya. 

Ba da-pajulu wànya panjuri i Miri Yehu 
(Mrk. 15:16-20; Yuhn. 19:2-3) 



2484 

 

 
Na Huratu Matua 

© 1995, Indonesian Bible Society. 
 

 
 

 

 

 

27Tunaka nu da panjuri-na i Pilatu dangàndi-ya i Yehu patama la umana na 
nggumbunuru, dàngu mbuu ndàbada da pamba panjuri pauhi-madanya ba 
da-winggiru-nya i Yehu. 
28Daàli-nja da pakina i Yehu, hi da-panggàna-nya kalembi bokulu mbaü atu. 
29Da-pandoi-nya tubuku karàngga rii madàka, hi da pa-tàmbaku-nya la 
katiku-na i Yehu. Tunaka nu hi da-pakata-nya tokungu la lima kawana-na, 
hi da-patika la hanggana ba da-payudi-ya, “Oha-amuka Hanganji Yahundi!” 
wàdanya. 
30Da-pangànji-ya dàngu hi dawàhi-ya na tokungu-na hi dapalu wànya na 
katiku-na. 
31Ba dahàlaka pa-pajulu wànya, da-bunggahu-ya na kalembi bokulu mbaü 
atuna hàla hi da-panggàna belinja da paki wikina. Tunaka nu hi dangàndi-
ya la hambeli la pa-harika-nya. 

Ba harikanya i Miri Yehu 
(Mrk. 15:21-32; Luk. 23:26-43; Yuhn. 19:17-27) 

32La padua ànda tàbuku-danyaka na haàtu na tau welingu la Kireni, na ma-
tamungu Himungu. Da-pambana-ya na tau nuna paduku-ya na harika-na i 
Yehu. 
33Tunaka nu tàka-danyaka la hau pa-ngiangu na ma-tamungu, 
Nggolunggota, Pangia Kaba Kota wàna-duka nu. 
34Lai nu wua-danyaka i Yehu pa-unungu angguru pa-pakorungu mapaita. 
Tàka i Yehu ba na-tupuku-yaka na angguru nuna, nda nabihu-a paunu-nya. 
35Tunaka nu ka harika-danyaka, hi dapabe - berinja da pakina ba dawàngu 
undi. 
36Hàlaka nu mandapu-danyaka ba dadaiya Nyuna lai nu. 
37Dita la tuba pinu katiku-na datuya na pa-tulihu na pa-panjala wàdanya, 
“Yiana i Yehu, Hanganji Tau Yahundi,” wàna. 

38Nimbunja da pa-harika angunya ba tau madua-ha da makàli rambangu, 
haàtu la kawana hi haàtu la kalaina. 
39Da tauka da malaku li lai nu dapi - pimbilungu katiku-da ba da-paaka-nya 
i Yehu. 
40Dapanii, “Nyumu ku-nyànggaru-ya na Uma Ala, hi ku-pahada belinya la 
tailu mbua lodu ba wàmu. Màlapa jàka Ana Ala-dukau, puruwa nu welingu 
la harikangu, kau pamara wikimu,” wàdanya. 
41Màlamai duda da ratu kapala, da ngguru anggama dàngu da ama bokulu 
Yahundi ba da-payudi-ya i Yehu. Ba dapanii, 
42“Nyuna na-pamara-ya na tau hawiangu, tàka na wikina Nyuna nda 
namàka pa-pamara-ya! Nyuna jàka hanganji Ihirailu-duya, napuru-wa nu 
welingu la ai harikangu, hina nyuna hi mawaiya. 
43Nyuna nawaiya i Ala, dàngu Ana Alaka ba wàna. Màlapa nu, ka taita-aya 
jàka na-pamara-duya paraïna i Ala nàhu?” wàda. 
44Da tau rambangu da pa-harika angunya, màla-madui duda ba da-paaka 
tudanya nu. 

Na metina i Miri Yehu 
(Mrk. 15:33-41; Luk. 23:44-49; Yuhn. 19:28-30) 

45La tidu lodu, tailu mbua njàmuna, ba na-kapàtangu nggubulu-na na tana 
lai nu. 
46La njàmu tailu, wara pa-kodungu-nanyaka i Yehu, “Eli, Eli lama 
sabakhtani?” wàna. La hilunda nyuta, “Dou Alanggu, dou Alanggu, nggikina 
Nyumu hiu dunjaku bia-ngga?” wàna. 
47Da tau ba mapira-ha lai nu darongu-ya na kamaliku-na hi dapanii, “Paau-
nanya i Elia,” wàda. 
48Na haàtu na anguda, napiti pa-renggangu lumutu, hi nahàbu-ya na lumutu 
la wai angguru mayilu. Tunaka nu hi natuya la hupu ai hapungu, hi na-
pajola-nya la tàda ngaruna i Yehu. 

49Tàka na tau hawiangu dapanii, “Patiangu, napa hi nàmu bianya i Elia la 
pa-pamara-ya nyuna!” wàda. 
50Tunaka nu i Yehu hili wara pakodungu-nanyaka, hi na-pahàla-nya na 
kayekuna. 
51Na tera dimbaku daa la Umana i Miri kahira padua-nanyaka weli ditangu 
lupa hu wawa. Na tana na-kanggauhaku dàngu da palindi watu da-
tawanggahu. 
52Da reti da-tabunggahu, dàngu nadangu la angu banjaru-na i Ala da 
mambàda meti da pa-paluri beli. 
53Nyuda daluhu welingu la reti la hambeli hadangu-na i Yehu welingu la 
meti, hi datama la Yeruhali. Lai nu dangu tau maita-ha nyuda. 
54Na kapala pamba hamanai da panjuri anguna padaiya i Yehu mangàdatu 
nda ukuha ba daita-ya na upungu, dàngu mbuu ndàba-naka na matumbu 
nu. Ka panii-danyaka, “Langatàka, Nyuna yiana Ana Alaya,” wàda. 
55Lai nu dadangu-mbu da kawini da maninja ba dàngu tàngaru marau-
danya. Nyuda-maka da makiku-nya i Yehu da mandula-ya piti welingu la 
Nggalilia. 
56La anguda nyuda jia-duhaka i Maria Mandalena, i Maria inana i Yakombu 
dàngu i Yuhupu, dàngu na inada da anana i Hambandiu. 

Na taninya i Miri Yehu 
(Mrk. 15:42-47; Luk. 23:50-56; Yuhn. 19:38-42) 

57Nu la rudungu mai-nanyaka na haàtu na tau wulu welingu la Arimatia, na 
ma-tamungu Yuhupu. Nyuna ma-kikungu lai Yehu-mbuya. 
58Nyuna nalua lai Pilatu, hi nakarai-ya na metina i Yehu. Tàka i Pilatu hi 
na-wuangu pareta ka wuanya nyuna na metina i Yehu. 
59Ka piti-nanyaka i Yuhupu na mameti, hi na-payubuhu-nya yubuhu tera 
linangu bidi. 

60Hàla hi na-bàjalu-ya na metina i Yehu daa la reti mangu wikina, na pa-
pandoi daa la hau tandula watu. Hàlaka nu hi nakilu-nya hau na watu 
bokulu hi na-pandàbi-nya na ngaru reti, ka laku-nanyaka. 
61I Maria Mandalena dàngu i Maria haàtu da-ndàdiku-pa lai nu ba da-
mandapu hangga-nya na reti. 

Da madai reti 

62Hadangu harii, la lodu Hangahu, da ratu kapala dàngu da tau Parihi lua 
kariangu-danyaka pa-hurungu lai Pilatu, 
63hi dapanii, “Umbu, manamu-ya nàhu na ma-palapingu ba naluri-pa 
napanii, ‘Pa-làngangu tailu mbua lodu napa ku-hadangu beli,’ ba wàna. 
64Jia ba tuna, paràhangu àru madai pahàmu-nya nuna na reti lundu lodu 
patailu wàna, ka àmbu napeku da makiku-nya la pa-manganga-ya na 
metina, hàla napa panii-danyaka la tau, nahada belingu-ka welingu la meti, 
napa wàdadu. Na pa-lapingu yiana na ma-malamiri manaü nda hàmu-napa 
welingu la wungana,” wàda. 
65Napaya i Pilatu, “Ka ba ningu-madu tanatara manggangu-mi, luawa nu 
kai dai pa-jàritu-manya nuna na reti,” wànanja. 
66Ka lua-danyaka la reti, hi da-henggilu-ya na watu ndàbina dàngu hi da-
bànjalu tau madaiya la hanggana, ka àmbu ningu ma-kumilu-ya ba wàda. 

Matiu 28 

Na hadangu-na i Miri Yehu 
(Mrk. 16:1-10; Luk. 24:1-12; Yuhn. 20:1-10) 

1Ba na-làpahu-ka na lodu Hangahu, la lodu Minggu la mba - mbaru hada 
rudungu, i Maria Mandalena dàngu i Maria haàtu dalua pa-tàngaru-ya na 
reti. 
2Hi jia tungu biana na upungu nda najaru. Na haàtu na papalewa-na i Miri 
napuru welingu la awangu, nakilu-nya na watu ndàbi reti, hi nauhuku la 
pinuna. 

3Na matana nuna na papalewa hama tuna kabilaku-ya, tàka da pakina 
dabara burahu. 
4Da tanatara manggangu da madai lai nu kanjupu mangàdatu-ha hi lupa ta 
- tàtada, dàngu ba hama tuna mameti bia-haka. 
5Nuna na papalewa napanii-nja da kawini, “Àmbi mangàdatu! Nyungga 
kupinya nyimi ba himbu-minya i Yehu na pa-harikangu. 
6Nyuna nda ni-anyapa yiahu. Na-hadangu-ka hama tuna na pambàda 
paniina àmangu. Mai kai tàngaru-ya na ngia pa-bànjalu-ya, wànanja. 
7Nàhu, laku pa-renggangu, kai pekanja da makiku-nya, ‘Na-hadangu-ka 
Nyuna, tàka laku mangilu-nanggaika la Nggalilia. Lai nu napa kai itaya!’ 
Namuya na pambàda panii-nanggai nyimi,” wàda. 
8Ka pare - renggangu-danyaka da tau kawini ba da-dunjaku-nya na reti. Pa-
kariangu mangàdatu dàngu pa-korungu nggaüru etida, palai - lai-danyaka 
la papeka-nja na rukuna nuna la makiku-nya i Yehu. 
9Hi jia ni bianya i Yehu ba natàbuku-ha da tau kawini hi napanii, “Peku 
hàmuwa,” hi wànanja. Ka mai lihi-danyaka hi darohu-ha da wihina ba da-
maràbaku-nya. 
10“Àmbi mangàdatu,” hi wànanja paraïna i Yehu, “lakuwa kai pekanja da 
angu dedinggu ka dalaku la Nggalilia; lai nu napa ka daita-ka,” wànanja. 

Na pa-patàka-da da tanatara manggangu 

11Ba talànga nàhu-njaka da tau kawini ba dalaku, ba tau mapira-ha welingu 
la tanatara manggangu da madaiya na reti, beli-danyaka la paraingu, hi da-
patàka-nya la ratu - ratu kapala rukuna nuka kawai na matumbu. 
12Ka batangu-danyaka da ratu kapala dàngu da ama bokulu Yahundi, hàla 
hi dawua-nja ba hau da bia-daka da àmahu la tanatara manggangu, 
13hi dapanii-nja, “Màta kai panii nyimi, da makiku-nya i Yehu damai la 
rudungu hi da-manganga-ya na metina i Yehu, ba talànga katuda-ma 
nyuma, wàmi bia. 

14Tàka jàka narongu na nggumbunuru na rukuna nuna, nyuma duma ma-
pamanda-nya ka àmbi hunggu ngga - nggàra ma-kalutu nyimi,” wàdanja. 
15Ka kei-danjaka nuda da àmahu paraï da tanatara manggangu, tàka hi 
dawànya hama tuna na pa-paihi-danja nyuda. Jia ba tuna nuduka na rukuna 
nuna hi nakada pangala-nya la honga tau Yahundi lundu la lodu nàhu. 

I Miri Yehu ba na-pawuwangu wikina la tau makiku - makiku-nya 
(Mrk. 16:14-18; Luk. 24:36-49; Yuhn. 20:19-23; Pphr. 1:6-8) 

16Da ma-hakambulu haàtuda da makiku-nya i Yehu laku-danyaka la palindi 
la Nggalilia, pa-jàngapu-nya na hupu liina i Yehu lai nyuda. 
17Ba daita-yaka i Yehu lai nu, patika-danyaka pa-marubuku-nya Nyuna. Ba 
tuna ningu biapa la anguda nyuda na mali lua. 
18Hi nalua lihinja paraï-na i Yehu, hi napeka-nja, “Mbuu ndàbana na kuaha 
la awangu dàngu la tana pa-pakata hàlangu-yaka lai Nyungga. 
19Jia-duya nu milaku-wa la mbuu ndàbana na banjaru la nggubulu pinu 
tana, kai tuha nyuda ma-kikungu lai Nyungga. Parunu-nja bai wàngu patiki-
ya na tamuna i Ama, i Ana dàngu Ngahuna i Ala. 
20Papeka hàlanja nyuda la panunju ndàba-ha da pareta pambàda wua-
nggunggai nyimi. Dàngu kanandi-nya, napa Nyungga ku-karia mànunggai 
lundu hupu njàpu rehi,” wàna. 

Màruku 

Màruku 1 

Na pa-bobarungu-na i Yuhani Ma-parunungu 
(Mat. 3:1-12; Luk. 3:1-18; Yuhn. 1:19-28) 

1Yiana jia-yaka na Lii Mànangu rukuna i Yehu Karitu, na Anana i Ala. 
2Nuna na Lii Mànangu na pakiri-na hama tuna na pa-tulihu-na i Wunangu 
Yahaya, “ ‘Yiana jia-yaka na papalewa-nggu,’ wàna i Ala; ‘Ku-palewa-ya pa-
mangilu-nggau Nyumu, ka nalota-nggau ànda,’ ba wàna. 
3Ningu tau mawara la maràda wara, ‘Payema-nya ànda i Miri; pa-linjaku-
hawa da ànda ngia palina,’ ” wàna. 
4Hama tuna na pa-tulihu, tuna nuduka ba na-mumuku i Yuhani la maràda 
telangu. Na-parunungu tau dàngu na-bobaru-ya na lii welingu lai 
Ala, “Panjilu-nya bàdi na lurimi welingu la njala ka lupangu parunu-nggai, 
ka najàma-nja i Ala da njalami,” wàna i Yuhani. 
5Ka lua ndàba-nanyaka na tau na ma-pawelingu la nggubulu Yundia 
hamanai na ihina la Yeruhali, parongu-ya i Yuhani. Dapeka-ha da njalada, 
hi na-parunu-nja paraïna i Yuhani la Luku Yorundangu. 
6I Yuhani napaki wulu ihi ota. Na boru bànggina manulangu-ya, kabala 
dàngu manggalua omangu pangana. 
7Hi na-pakada-nya yiana na pa-bobaru, “Jàka ku-talurungu nyungga nàmu-
nyapa na marihi bokulu welingu lai nyungga. Nyungga wiki nda ràka jia-
mbuka ma-karuduku pangguli-ha da halapa-na. 
8Nyungga duku ku-parunu-nggai la wai, tàka Nyuna duna na-parunu-nggai 
la Ngahuna i Ala,” wàna. 

I Yuhani na-parunu-nya i Miri Yehu 
(Mat. 3:13-17; Luk. 3:21-22) 

9La rehi nu tàka-nanyaka i Yehu welingu la Naharitu tana Nggalilia, hi na-
parunu-nya paraïna i Yuhani la Luku Yorundangu. 

10Nadita-kika la mara welingu la wai, ita-nanyaka ba na-tawangga na 
awangu, tàka na Ngahuna i Ala ba hama kulundiha-ya na puruna lai Nyuna. 
11Tunaka nu hi ronguya na liina i Ala, “Nyumu jiakau Ana pambuha-nggu. 
Nyumu uliya na etinggu,” wàna. 

I Miri Yehu ba nakama-nya paraïna i Kambàliku 
(Mat. 4:1-11; Luk. 4:1-13) 

12Hàlaka nu ailulu iru ngàndi-nanyaka Ngahuna i Ala i Yehu la maràda 
telangu. 
13Patu kambulu loduna mandaina lai nu, ba nakama-nya paraïna i 
Kambàliku. Ningumbu banda bohu la lihina Nyuna lai nu, tàka da papalewa 
hi dalumu-nya Nyuna. 

I Miri Yehu napaau-nja da tau mapatu mini jala 
(Mat. 4:12-22; Luk. 4:14-15, 5:1-11) 

14Ba puhi-yaka i Yuhani la uma kapàtangu, lua-nanyaka i Yehu la Nggalilia, 
hi na-bobaru-ya lai nu na Lii Mànangu welingu lai Ala. 
15“Lu pareta-ama-nanyaka i Ala. Panjilu-nya na lurimi welingu la njalami, 
dàngu kai waiya na Lii Mànangu welingu lai Ala,” wàna. 
16Ba nàhunya la hingi Tàma Nggalilia i Yehu, naita-ha da tau madua mini 
jala, nu i Himungu dàngu i Andaria na erina. Jala-danya iyangu lai nu la 
tàma. 
17Tàka i Yehu napanii-nja, “Kikungga Nyungga. Napa ku-papeka-nggai 
pajala tau,” hi wànanja. 
18Ailulu dunjaku-madanja da jalada hi dakiku-nya i Yehu. 
19Nalaku pa-ngalangu i Yehu hi naita-ha da tau madua da ma-paeri ayangu-
mbu, nu i Yakombu dàngu i Yuhani, da anana i Hambandiu. Pa-hulungu-
danya jalada la tena. 
20Ailulu paau-nanjaka paraïna i Yehu. Ka màta-danyaka la tena na amada 
dàngu da tau pawua-na wunda, hi dalua pakiku-nya i Yehu. 

Na tau pa-huruku wàndi akatu 
(Luk. 4:31-37) 

21Tàka-danyaka la Kapinaumu i Yehu dàngu da makiku-nya. La lodu 
Hangahu na ma-pandàkingu, tama-nanyaka la uma bungguru i Yehu, hi na-
papekangu tau, 
22Da-hangàtaru-nya na huri pa-pekangu-na paraï da tau da marongu-ya. 
Nadu, ba wàngu pa-mahumbaru-nya jàka na pa-pekangu tau. Nda hama 
tuna-a da ngguru anggama. 
23La rehi nu tama-nanyaka la uma bungguru na haàtu tau pa-huruku wàndi 
akatu, hi na-kaladaku. 
24“Ha Yehu tau Naharitu, nggikumu-nggamaka nyuma? Maimunya pa-
patàlaru kama? Kupinggau jàka nggamukau: Jia-makauka naa na papalewa 
ma-matua welingu lai Ala,” wàna. 
25“Kandii!” wàna i Yehu ba na-kayàmbaku-nya na wàndi. “Luhukau welingu 
la tau yiana,” wànanya. 
26Tàka na wàndi hi naa - àjiru-nya nuna na tau, hàlaka hi naluhu-ya welingu 
la tau nuna ba dàngu kaladaku-na. 
27Dira hangàtaru hàlaya na tau hi dapanii dàngga anguda, “Ai ha, ka nggàra-
yaka ihu ni? Lii pa-pekangu mabidi-ya! Ba wàngu pa-mahumbaru-nya ba 
nawàngu kawaha-na pa-paràha-nja paluhu da wàndi akatu, tàka da-
karadaku-manya,” wàda. 
28Ka rengga kada ndàba-nanyaka tau na rukuna i Yehu la nggubulu tana 
Nggalilia. 

I Yehu na-pahàmu tau dangu 
(Mat. 8:14-17; Luk. 4:38-41) 

29Ka laku-danyaka welingu la uma bungguru nuna i Yehu dàngu da makiku-
nya, hi dalua la umada i Himungu dàngu i Andaria. I Yakombu dàngu i 
Yuhani dalua karia-mbunja nyuda. 
30Mbana ihi-nanya na ina yerana i Himungu la ngia pa-katuda. Ba datama-
nyaka na uma i Yehu dàngu da makiku-nya ka panii-danyaka na rukuna 
nuna. 

31Ka lua-nanyaka i Yehu la ina yerana i Himungu, hi nayàpa-ya na limana 
pa-pahada-nya. Pànjangu-nanyaka na mbana ihina, hi nalumu-nja. 
32La malingu ba natama-ka na lodu, ngàndi ndàba-dahaka lai Yehu da tau 
mahidu dàngu da pa-huruku wàndi akatu. 
33Mbuu ndàbana na ihi paraingu da-langgungguru la hangga uma nuna. 
34Dira danguya na mahidu hangia - hangia pa-pahàmu-na i Yehu, dàngu 
dadangu-mbu da wàndi akatu pawàngga-na. Nda na-pahia-anja pa-kareuku 
nuda da wàndi, maa ba dapi-dunya jàka nggamuya Nyuna. 

I Miri Yehu na-pabobarungu la Nggalilia 
(Luk. 4:42-44) 

35La mbaru hada rudungu, la lodu haromu-na, naluhu-ya welingu la uma i 
Yehu. Nalaku-ya la ma-malinggitu la hambeli paraingu hi na-hamayangu 
ningu lai nu. 
36Tàka hi dalua i Himungu dàngu da anguna pahimbu-ya Nyuna. 
37Ba dahunggu-yaka “Himbu ndàba-nanggau tau Umbu,” wàdanya. 
38Tàka nahema i Yehu, “Màla ka talaku pangalangu la parai - paraingu la 
winggiru-na lai yiahu. Lupangu ku-pabobarungu-mbu bàdi lai nu, maa ba 
jiaya nunadu hi kuluhu-ka nàmu,” wàna. 
39Tuna nuduka hi nalaku la nggi - nggini i Yehu la nggubulu tana Nggalilia, 
hi na pa-bobarungu la uma bunggu - uma bungguru dàngu nawàngga-ha da 
wàndi akatu. 

I Miri Yehu na-pahàmu haàtu mahidu manula-na 
(Mat. 8:1-4; Luk. 5:12-16) 

40Na haàtu na tau panggàna panyaki manula pa-mayitangu, namai lai Yehu. 
Na-patika hi napanii, “Jiaya jàka wàmu Umbu, ungalangu-ma pa-pahàmu-
ka,” wàna. 
41I Yehu namila-nya eti. Tàka hi naràma-ya ba dàngu paniina, “Jiaya 
wànggu, uhàmuwa,” hi wànanya. 
42La rehi nunama ba na-yilangu na panyaki-na hi nahàmu. 

43Ka paràha-nanyaka palaku paraïna i Yehu ba dàngu ràndi-nanya, 
44“Rimangu-ma, àmbu ningudu ngia papanii-mu, na nyuna luawa la ratu, 
karaiya ka na-pakawàndi-ya ba mbàda hàmu langatàka-munyaka. Hàla 
wotuwa maraku rukuna ba pahàmu-kau nunjuya na hupu liina i Muha, ka 
hau tandaya la tauka ba mbàda hàmu langatàka-muka,” wànanya. 
45Na nyuna laku-nanyaka nuna na tau hi na-nutakungu papeka-ya la nggi - 
nggini nuna na manjadi, hi nda peku tama pa-wuwangu-na i Yehu la 
paraingu. Enga-bia-naka la hambeli paraingu la ma-hinggilu. Ba tuna mai 
mànu bia-nanya na tau welingu la nggi - nggini lai Nyuna. 

Màruku 2 

I Miri Yehu na-pahàmu haàtu ma-kaliparu 
(Mat. 9:1-8; Luk. 5:17-26) 

1Ndedi pira mbua lodu ma-palàngangu beli-nanyaka la Kapinaumu i Yehu. 
Ka kada-nanyaka tau ba ninya Nyuna la uma. 
2Hi nadangu na tau na mamai. Da-langgungguru lai nu hi lupa nda ningu-
mbupa pa-ngiangu. Na-pukangu-mbu la pindu na tau. Tàka i Yehu hi 
napeka-nja Lii Mànangu welingu lai Ala. 
3Nu ba talànga paniina ninja da tau mapatu da maduku ma-kaliparu ka lua 
ngàndiya lai Yehu. 
4Na nyuna ba lalu pa-dàhiku-na na tau, nda peku toma-ada la lihina i Yehu. 
Tuna nuduka, hi da-weharu toku ndidungu la tubana i Yehu. Hàla, hi da-
duluru mangu topunya na ma-kaliparu la hanggana i Yehu. 
5Ba naita-yaka ba kanjupu pawaiha, ka panii dàna-nyaka na ma-kaliparu, 
“Dou na ananggu, da njalamu pa-jàmangu-haka,” wàna. 
6Da ngguru anggama da ma-mandapu lai nu, dapanii la etida, 
7“Ai, natoru mbeni pàku papanii tuna nu na tau yiana! Paaka-nanya i Ala. 
Nda ningu làti mapeku la pa-jàmangu njala, mbulungu i Ala-a duna,” wàda. 

8La rehi nunama ba napiinya na kanandingu-da paraïna i Yehu. Hi napanii, 
“Ka nggikina dimi hii paàrangu timi nu la etimi? 
9Nggàraya dimi na marihi muda papanii-ya, ‘Da njalamu pa-jàmangu-haka,’ 
wànggu-nyaka bàdi jàka ndia, ‘Hadangu, dandanya na topumu kau laku,’ 
wànggunya? wàna. 
10Na nyuna nàhu kutunggai tanda kai pi wànya ba ningu kawaha-na la pinu 
tana na Ana Tau la pa-jàmangu njala,” wàna. Hàla hi napanii dànya na ma-
kaliparu, 
11“Hadangu-wa pitiya na topumu kau beli!” wànanya. 
12Ka hadangu piti madua-nanyaka na topuna hi naluhu ba dàngu ita hàla-
nanya tau. Ngàtaru wàda biaka da tau hi dawotu-nya i Ala. “Ndedima ta-
itangu ma-hamangu,” wàda. 

I Miri Yehu napaau-nya i Lewi 
(Mat. 9:9-13; Luk. 5:27-32) 

13Nahili mai la hingi Tàma Nggalilia i Yehu. Nadangu na tau na mamai lai 
Nyuna, hi na-papeka-nja. 
14Ba nàhunya lai nu i Yehu, naita-ya na haàtu matanggu pa-hurungu hilu 
katiku na ma-tamungu Lewi, anana i Àlapiu, ba mandapu-na padua la 
katuru hilu katiku, “Kikungga” hi wànanya. Ka hadangu-nanyaka i Lewi hi 
nakiku-nya i Yehu. 
15Nu ba talànga nganguna i Yehu la umana i Lewi, dadangu da tau 
matanggu pa-hurungu hilu katiku dàngu da tau nda hàmu ba wàdanja tau 
Yahundi mamai pangaa dànja i Yehu dàngu da makiku-nya. Maa ba 
dadangu-du nyuda makiku-nya i Yehu. 
16Ninja da ngguru anggama welingu la kaloka Parihi da maita-ya i Yehu ba 
nangaa dànja da tau matanggu pa-hurungu hilu katiku dàngu nu da tau nda 
hàmu ba wàdanja. Ka paàra-danjaka da makiku-nya i Yehu, “Ka nggikina 
na nggurumi hi nangaa daa bianja nida da tau matanggu pa-hurungu hilu 
katiku dàngu da tau nda hàmu?” wàda. 

17I Yehu narongu-ya na paàrangu-da hi nahema, “Nda nggàra naihi wàngua 
ndotiru na tau ma-hayandalu; mbulungu na tau mahidu-a duna. Hi kumai 
nda jia-aya ka paaunya na makaka wikina ba tau hàmu-yaka, tàka 
mainggunya papaau-nya na tau manda ràkana ba wànanja tau,” wàna. 

Na paàrangu rukuna na puaha 
(Mat. 9:14-17; Luk. 5:33-39) 

18Handàkangu puaha-danya da tau makiku-nya i Yuhani Ma-parunungu 
dàngu da ma-kikungu tau Parihi. Hala, ningu tau mamai pa-paàra-nya i 
Yehu, “Ka nggikina hi da-puaha bia da tau makiku-nya i Yuhani Ma-
parunungu dàngu da tau ma-kikungu tau Parihi, tàka da makiku-nggau 
Nyumu hi ndia bia?” wàda. 
19Nahema i Yehu, “La mbabu li lalei li mangoma ka nda dangangu-a da 
ariyaa? Jàka ninyapa na bidi papa mini la hongada, jiangu-ma ba dangangu. 
20Na nyuna ninya napa na rehi pitiya na bidi papa mini welingu lai nyuda. 
Hina duka la rehi nu hi nda dangangu. 
21Nda ningua tau ma-kadapu wànya tera bidi na kalembi ndai. Nadu ba na-
yudutu napa na tera kadapu-na hi nahira-ya na kalembi hi kiri rihi danguna 
na kahira-na. 
22Tuna numbu nda ningua tau maburi wai angguru bidi la taneku 
manulangu ndai. Nadu na wai angguru bidi nuna na-pawiti-nya napa na 
pambera wàna nu na taneku manulangu ndai. Ka padima ndàba-daka nu na 
wai angguru dàngu na taneku manulangu. Na wai angguru bidi buriya la 
taneku manulangu mabidi-mai bàdi!” wànanja. 

Na paàrangu rukuna na lodu Hangahu 
(Mat. 12:1-8; Luk. 6:1-5) 

23La hau lodu Hangahu, ba nalii ningu la hau woka uhu nggàndumu i Yehu, 
laku muti-danyaka wili uhu nggàndumu da makiku-nya. 
24Ka panii-danyaka da tau Parihi lai Yehu, “Ka nggikina da makiku-nggau 
hi dapangga-ya na uku anggama-nda, ba datuya na manda uku la lodu 
Hangahu?” wàdanya i Yehu. 

25-26Nahema i Yehu, “Ka ndedi-mapa dimi idihaya na pawunda-na i Ndautu, 
ba jia-yapa i Àpuyataru na maratu bokulu? Ba namanjuu i Ndautu dàngu da 
tauna, ba jiaya nanjaka-nanja pangangu, natama la umana i Miri, hi 
nanganja da roti pambàda mangejingu lai Ala. Hi nawua-mbunja da tauna. 
Tàka pa-namatu-nya na uku anggama-nda, mbulungu da ratua duda làti da 
manganja da roti nuda,” wànanja. 
27Hi nahili panii i Yehu, “Nduma tau-maya duna hi kiri kawuku-ya na lodu 
Hangahu; nda nduma lodu Hangahu-aya na tau. 
28Jia ba tuna, ningu kawaha-na na Ana Tau, dàngu na kawaha-mbuya na 
lodu Hangahu,” wànanja. 

Màruku 3 

Na tau na mameti hapapa limana 
(Mat. 12:9-14; Luk. 6:6-11) 

1Nahili beli i Yehu la uma bungguru. Lai nu ninya na haàtu na mameti 
hapapa limana. 
2Ninja lai nu da tau da ma-pandapu-nya na njalana i Yehu, ka kàlaya ba 
wàda. Tuna nuduka hi dabuti mànunya padua, jàka jia pamàlaru biana tau 
la lodu Hangahu. 
3I Yehu napanii dànya na tau na mameti hapapa limana, “Mai kau ndolaku 
yiahu la ngaba,” wànanya. 
4Hi na-paàra-nja da tau da maninja lai nu, “Nggikina wàna na anggama-
nda? Nggàraka pawunda-nda la lodu Hangahu? Tawunda mahàmu jàka 
ndia manjala? La pa-pamara tau jàka ndia la pa-pameti tau?” wànanja. Pàdi 
wàda bia. 
5Ba dàngu mbenina i Yehu na-pawiliku-nya mata na tau ma-winggiru-nya, 
pa-kariangu hawina-mbuna, rukuna ba lalu katiku watuha. Hi napanii 
dànya nuna na tau, “Pajola-ya na limamu,” wànanya. Ka pajola-nanyaka, hi 
na-màlaru na limana. 

6Ka yilangu-danyaka da tau Parihi welingu la uma bungguru nuna, hi daluu 
pahama dànja da tau da maangu-nya i Harondi, ka pameti-ya i Yehu ba 
wàda. 

Na tau dangu la hingi tàma 

7Ka pa-yilangu-nanyaka i Yehu dàngu da makiku-nya hi dalaku la tàma 
Nggalilia. Dira danguya na tau welingu la Nggalilia malua pakiku-nya i 
Yehu. Nadangu-mbu na tau na mamai welingu la Yundia, 
8welingu la Yeruhali, welingu la tana Indumia, dàngu welingu la tana la 
pahunga loduna na Luku Yorundangu, dàngu welingu la winggiru-da da 
paraingu la Tiruhu dàngu Hindungu. Damai ndàbama lai Yehu, maa ba 
darongu-duhaka da pawunda-na. 
9Dira danguya na tau, hi lupa napanii i Yehu la tau makiku-nya ka da-
payema-nya padua tena, hi jia dàhiku biana-ngga tau ba wàna. 
10Kanjupu danguya na tau pa-pamàlaru-na, hi na-pa-ngguharungu ndàba na 
tau mahidu la palihi-nya Nyuna ka peku ràma-ndanya ba wàda. 
11Tàka jàka handàka ita - handàka ita-danya Nyuna paraï da tau pa-huruku 
wàndi akatu, ailulu marubuku-madanya la hanggana ba dàngu kaladaku-
da, “Jiakau Nyumu-maka na Anana i Ala,” wàdanya. 
12Na nyuna dira hiri-nanja da wàndi akatu paraïna i Yehu, ka àmbu jia 
paniida jàka nggamuya Nyuna. 

I Miri Yehu napindi-ha da tau ha-kambulu madua da makiku-nya 
(Mat. 10:1-4; Luk. 6:12-16) 

13Tunaka nu hei-nanyaka i Yehu la hau tunduna, hi napaau-nja da tau da 
paora-na eti. Hi damai nuda da tau, 
14ka pindi-nanyaka tau ha-kambulu madua welingu lai nyuda. Hi napanii-
nja, “Kupindi-kai nyimi, ka hanii mànunggai la lihinggu wànggu, ka ku-
palewa-kai pa-pakada-nya na Lii Mànangu welingu lai Ala, 
15tàka napa ingalangu kawaha la pawàngga wàndi akatu,” wànanja. 

16Yiada-ha da tamuda nuda da tau ha-kambulu madua: i Himungu (I Peturu 
ba wàna-mbunya), 
17i Yakombu dàngu i Yuhani na anguna paluhu, nu da anana i Hambandiu 
(nyuda yiada na-patamu-nja Mbuanenggiru jia-duyaka “da ana kanduruku,” 
wàna-duka nu), 
18i Andaria, i Pilipu, i Mbàratolumiu, i Matiu, i Tomahu, i Yakombu anana 
i Àlapiu, i Tandiu, i Himungu i Kahiri Tana, 
19dàngu i Yundahu Ihikariu na ma-kaleka-nya i Yehu. 

I Miri Yehu dàngu i Mbeluhembulu 
(Mat. 12:22-32; Luk. 11:14-23, 12:10) 

20Tunaka nu beli-nanyaka la uma i Yehu. Tàka hili mai beli-mananyai pa-
pauhi na tau dangu, hi lundu nda ana peku ndokuda pangangu i Yehu dàngu 
da papanau-na. 
21Ningu tau mapanii, “Katoba-nanyaka” wàdanya. Ba darongu-yaka nuna 
paraï da kalembi-na, lua-danyaka ka pitiya ba wàda. 
22Dapanii da ngguru anggama da mamai welingu la Yeruhali, “Huruku-
nanya paraïna i Mbeluhembulu duna! Jiaya na ngorada da wàndi akatu 
nuna-maka na mawua-nya kawaha la pawàngga wàndi akatu,” wàda. 
23Ka paau-nanyaka na tau dangu paraïna i Yehu, hi napeka-nja lii 
pangerangu ba nda pirada. “Nggiki hama peku-naka dimi na wàndi akatu 
la pawàngga wàndi akatu,” wànanja. 
24Na hau nanggara jàka na-pabàriku dua wikina, hi da pakawa - wàringu ba 
da-maràngga pa-muhungu, nda jia peku pa-dàdungu-ana nuna na nanggara. 
25Dàngu jàka nda ningu ka-haungu-na na ihi uma daa la hau kuru uma, tàka 
hi maràngga pa-muhungu bia-danya, na-taweharu-ma duna napa na kuru 
uma nuna. 
26Jàka ninya na-pakawàringu dàngu na pa-muhungu la pa-hanganji-na i 
Kambàliku, nda jia mandai-ana na pa-hanganji-na, jiangu-ma ba na-
molungu. 

27Nda jia ningua haàtu tau mapeku patama-nya na umana na haàtu tau ma-
kapàru la paramba-nja da banda da malanja-na, jàka nda nahondu mangilu 
pàkuya nu na tau kapàru. Hàlaka nu hina-duka hi peku ramba-nanja da 
banda da malanja-na. 
28Kai pinya! Jàka nawunda manjala na haàtu tau dàngu ka natiki-ya na pa-
pawawa wànanya na tau hawiangu, peku ngalangu-na jàmangu njala. 
29Na nyuna jàka na pawawa-ya na Ngahuna i Ala, nda na-ngalangu-a 
jàmangu njala. Nadu na njala nuna ba njala ma-palupangu-ya wàna. ( 
30Hi kiri panii tuna nu i Yehu rukuna ba ningu tau mapanii huruku-nanya 
wàndi akatu i Yehu ba wàda-dunya.) 

Na inana dàngu da anguna paluhu i Miri Yehu 
(Mat. 12:46-50; Luk. 8:19-21) 

31Tunaka nu mai-nanyaka na inana i Yehu dàngu da anguna paluhu. Da-
patiangu la hambeli hi da-paràhangu tau papaau-nya i Yehu. 
32La rehi nu nadangu na tau ma-mandapu winggiru-nya i Yehu. Dapanii-
nya, “Ninya la hambeli na inamu dàngu da angumu paluhu, dàngu da ana 
winimu Umbu. Himbu-danggau,” wàdanya. 
33Nahema i Yehu, “Nggamuya dimi na inanggu? Nggamuha dimi da 
angunggu paluhu?” wàna. 
34Tunaka nu pa-wiliku-nanjaka mata da tau ma-mandapu winggiru-nya hi 
napanii, “Hi yiada-ha duku da inanggu dàngu da angunggu paluhu! 
35Na tau na mawunda-ya na pambuha-na i Ala, jiaya duku na angunggu 
paluhu, na ana wininggu, dàngu na inanggu,” wànanja. 

Màruku 4 

Na lii pangerangu rukuna na ma-hàbarungu wini 
(Mat. 13:1-9; Luk. 8:4-8) 

1Ka hili pa-pekangu-nanyaka tau i Yehu la hingi Tàma Nggalilia. Dira 
danguya na tau na ma-kambukuru-ya. Tuna nuduka hi na-mandapu ningu 
la hau tena la wai, tàka hi na-ndolaku la hingi tàma na tau dangu. 

2Dadangu-ma na pa-papeka nanja paraïna i Yehu ba nawànja lii 
pangerangu. Tuna yia na papeka-nanja. 
3“Ipatingingu! Ninya na haàtu mini raïngu na malua pa-hàbarungu wini. 
4Nu ba na-hàbarungu, ningu wini ma-kanabu la ngarangia. Ka mai-danyaka 
da ma-hawurungu hi da-nàhiku pambuta-ya. 
5Ningumbu ma-kanabu la ma-pawatungu la ma-manipa tanana. Ka rengga 
tumbu-danyaka nuda da wini ba nda natimbi-du na tanana. 
6Tàka ba najangga-ka na lodu, malaï-danyaka da tumbuda tàka ba nda da-
tanjiku hàmu da amuda ka meti ma-rokutu-danyaka. 
7Ningumbu wini ma-kanabu la wuku rii madàka. Ka tumbu-danyaka da rii 
madàka hi da-kapidihu-ha da tumbu wini hi lupa nda dawua. 
8Tàka ningumbu wini ma-kanabu la tana mboka. Ka tumbu-nanyaka na 
wini, hi na-bokulu hi nawua, ningu ma-patailu kambulungu, ningu ma-
panomu kambulungu, dàngu ma-pahangahungu,” wànanja. 
9Ba nahàla-ka papeka-ya na lii pangerangu nuna, napanii i Yehu, “Ningu 
madu kahilu-mi màtawa kai rongu,” wànanja. 

Nggikina hi nawàngu lii pangerangu i Miri Yehu 
(Mat. 13:10-17; Luk. 8:9-10) 

10Ba didi-kiyaka i Yehu, mai-danyaka da tau da mambàda pamàndu-nya na 
pa-papeka wànanja, karia-da da ha-kambulu madua da papanau-na. Da 
karaiya ka na-kaloka-ya na ihina na lii pangerangu. 
11Ka panii-nanjaka nyuda paraïna i Yehu, “Nyimi dimi pawua juangu-kaika 
la papinya na pa-winingu jàka nggiki hamana ba na-pareta i Ala. Tàka da 
tau la hambeli, wàngu lii pangerangu bia ba papeka-nja, 
12màtawa, ‘Napa da-nutakungu pa-patarakungu matada, tàka nda daera-a 
la papinya jàka nggàraya na manjadi, napa da-nutakungu pa-talelingu 
kahilu-da, tàka nda daera-a pa-jàngapu-ya la kanandingu-da, nu hi tuna nu 
ka àmbu daita dàngu ka àmbu da-jàngapu-ya la kanandingu-da dàngu ka 
àmbu da-hurungu lai Ala hi najàma-nja da njalada paraïna i Ala,’ ” wànanja. 

I Miri Yehu na-kaloka-ya na lii pangerangu rukuna na ma-hàbarungu wini 
(Mat. 13:18-23; Luk. 8:11-15) 

13Tunaka nu hi napanii-nja paraïna i Yehu, “Jàka ndai jàngapu-ya na lii 
pangerangu kawai nggiki hama pi-minjaka da pangerangu hawiangu? 
14Na ma-hàbarungu wini jiaya na tau na ma-pakada-nya na lii langu welingu 
lai Ala. 
15Na wini na ma-kanabu la ngarangia, beri jia-duhaka da tau da marongu-
ya na lii langu jàka nggiki hamana ba na-pareta i Ala. Ba darongu-kiyaka, 
mai-nanyaka i Kambàliku hi napiti-ya na pambàda hàbaru daa la etida. 
16Na wini na ma-kanabu la ma-pawatungu beri jia-duhaka da tau da 
marongu-ya na lii langu, hi ailulu kataku mbaha eti-madanya. 
17Na nyuna nda na-paamu-a na lii langu daa la etida, hi nda ana torungu-
na. Ba da-pàdangu-kika mayila jàka ndia jàka na-pajàra-ha tau lumuna na 
lii langu, ailulu kandulingu-ma-adanya. 
18Na wini na ma-kanabu la wuku rii madàka beri jia-duhaka da tau da 
marongu-ya na lii langu, 
19tàka na nyuna da kaduku-nya na ngera lurida dàngu da-mbuhangu paluri 
borakungu. Na-itirungu-da hangia - hangia natama-nja da etida. Rukuna 
nuna pa-kapidihu-yaka na lii langu welingu lai Ala daa la etida, hi nda 
nawua. 
20Tàka na wini na ma-kanabu la tana kamboka, beri jia-duhaka da tau da 
marongu-ya na lii langu hi da-kataku-ya, dawua padangu, ningu ma-patailu 
kambulungu, ningu ma-panomu kambulungu, dàngu ningu ma-pahangahu 
wundangu ihina.” 

Na palita pa-panggurungu mbàlu 
(Luk. 8:16-18) 

21Ka hili panii-nanyaka i Yehu, “Màla ninguka nu tau ma-paketingu palita 
hi na-pangguru-nya mbàlu jàka ndia hi na-bànjalu-ya la lumbu nggala? Ka 
nda natuu-aya na palita la tandai palita? 

22Nda ningua ma-kawiningu na majia nda wuwa; dàngu nda ningua pa-
kàpingu na majia nda luaya pa-habukaru. 
23Ba tuna, jàka ningu kahilu-mi, màtawa kai rongu,” wànanja. 
24Hi nahili panii i Yehu, “Tuu eti-maya jàka nggàraya ni na parongu-mi. Na 
hukutu na pa-hukutu wàminya na angumi jia-maya napa na pawàna i Ala 
ba na-hukutu kai nyimi – jiapa narihi dangu kipa. 
25Nadu na tau na mambàda ningungu, napa pahili wua padangu-mayaipa; 
tàka na manda ningungu, tuda na mani-inyapa lai nyuna napa pahili piti-
mbuyaipa,” wànanja. 

Na lii pangerangu rukuna na wini na matumbu 

26Nahili panua-nya na kareuku-na i Yehu, “Ba na-pareta i Ala ba Hanganji-
ya beri hamana na tau ma-hàbarungu wini la wokana. 
27Na-katuda la rudungu; na-pawàla la lodu. Nu ba tuna tumbu pangalangu-
madanya duda da wini hi lupa dajangga. Na nyuna jàka nggiki hama 
tumbuda nuda da wini hi lupa dajangga nda napi-anya paraïna nuna na tau. 
28Na tanama duna na ma-paluhu wikiya na ihina: na pa-mangilu-ya na 
kaleki-na, hi na-pandàki-nya na wilina, hi lupa natunya wuana. 
29Tàka jàka naihi-ka na uhu nggàndumu, kaü-duna-nyaka, maa ba rehi 
muti-mayaka,” wànanja. 

Na lii pangerangu karohu hawi 
(Mat. 13:31-32, 34; Luk. 13:18-19) 

30“Nggàra-aka pa-pangera wàndanya ba na-pareta i Ala?” hili wàna ba na-
paàrangu i Yehu. “Nggàra ngerangu-ka ihu pawànda ba ta-pakaloka-nya? 
31Jàka na-pareta i Ala hama tuna na lii pangerangu yiana: Na hau karohu 
hawi napiti-ya tau hi natuya la tana. Marihi màrahu halawàla-maya na 
karohu hawi welingu la mbuu ndàba winika la pinu tana. 
32Na nyuna jàka na bànda tumbuka, marihi halawàla-maya welingu la 
maninja la woka. Paraï pambewa dàngu marumbingu-da da kahanga-na, 

lupa damai pawulu hibuda da ma-hawurungu la laina da ma-pawukungu,” 
wànanja. 
33Tuna nudu ba na-papekangu tau i Yehu ba dadangu da lii pangerangu 
tungu nu pawàna, tuda ràka pa-jàngapu-da la kanandingu-da. 
34Lii pangerangu mànuma pawàna jàka na pa-pekangu tau i Yehu. Tàka jàka 
didi meha-ahaka dàngu da papanau-na pa-kaloka hàla-duna-njaka. 

I Miri Yehu ba na-pakahàna-ya na ngilu mbangatu 
(Mat. 8:23-27; Luk. 8:22-25) 

35La malingu lodu nuna, napanii-nja da makiku-nya paraïna i Yehu, “Màla-
ndawa ka tapala la hapapa tàma,” wànanja. 
36Ka hei-nanyaka i Yehu la tena, tàka da papanau-na puli-danyapa na tau 
dangu la hingi tàma, hàlaka hi damangu pahei la tena nunambu. Nimbunja 
da tena hawiangu lai nu. Tunaka nu ka pa-lirungu-danyaka Nyuna i Yehu 
dàngu da papanau-na. 
37Ndedi nggi mandai tungu-nanyaka na ngilu mbangatu. Nàhaku-nanyaka 
ngalingu na tena hi natama-nya wai lupa natika pambinu-ka-amangu. 
38Tàka i Yehu duna mahuru pàku-ananya la kamuri tena ba na-nulangu 
nulangu. Ka bengi-danyaka paraï da papanau-na. Dapanii, “Umbu Ngguru, 
ka ni hi ndau kawelangu bia? Tambulu-ndanyaka ni,” wàdanya. 
39Ka hadangu-madua-nanyaka i Yehu, hi na-kayàmbaku-nya na ngilu, tàka 
hi napanii dànya na tàma, “Kandii kahàna-wa,” wànanya. Ka wadaru-
madua-nanyaka na ngilu, dàngu dira kahàna-ya na tàma. 
40Hi napanii dànja da papanau-na, “Nggikina dimi hi imangàdatu? Nggikina 
hi ndai waika Nyungga?” wànanja. 
41Ka mangàdatu wàngu-danyaka hi dapanii dàngga anguda, “Nggamu-
mayaka ihi yia na tau yiana, hi lupa na-karadaku-nya ngalingu dàngu 
ngilu,” wàda. 

Màruku 5 

I Miri Yehu na-pahàmu-ya na tau pa-huruku wàndi akatu 

(Mat. 8:28-34; Luk. 8:26-39) 

1Tunaka nu tàka-nanyaka la hapapa tàma la tana Nggaraha i Yehu dàngu 
da papanau-na. 
2Ba napuru-kiyaka welingu la tena i Yehu, mai toma-nanyaka paraïna haàtu 
mini na maluhu-ya welingu la li - liangu reti. 
3Na tau nuna na-huruku-ya wàndi akatu dàngu la re - reti-maya duna na-
ngiangu ningu. Nda peku-anapa la pahondu-ya; jiapa nda nggili bàhi kadu 
pahondu wànya. 
4Pakàli tu-mayaka làti la tangga da wihi da limana, tàka nara - ràmbitu-
maha da nggili bàhi la limana dàngu napo - poraku-maha da bàhi la wihina. 
Kanjupu kapàru-ya hi nda ana haàtu-ma madàdu-nya. 
5Lodu rudungu ba na-njadangu la reti dàngu la tu - tunduna, ba la - ladana 
dàngu ba na-pamanua wikina wàngu watu. 
6Ba naita marau-yaka ba nàmunya i Yehu, talanjiru-nanyaka hi na-
marubuku la hanggana i Yehu. 
7Ka wara pa-kodungu-nanyaka, “Ha Yehu, Anana i Ala Hupu Majangga! 
Uwàngu panggiki-munggaka nyungga yia? Parongu-na i Ala, ku-kamahi-
nggau, àmbu pa-mayila duka,” wànanya. (8Hi kiri panii tuna nu, ba mbàda 
panii-dunaka i Yehu, “Ha wàndi akatu luhukau welingu la tau yiana!” ba 
wàna-dunyaka.) 
9Hi na-paàra-nya paraïna i Yehu, “Nggamuya na tamumu?” wànanya. 
Nahema na tau, “Lenggiungu-ya na tamunggu, maa ba dira dangudu-kama,” 
wàna. 
10Na-tiangu pamanda - tiangu pamanda-manya i Yehu ka àmbu na-paluhu-
ha da wàndi akatu welingu la tana lai nu. 
11Ninja da wei ba dira danguha da ma-manguringu la karaha tunduna la 
lihina lai nu. 

12Tàka da wàndi akatu hi da-kamahi-nya i Yehu, “Paràha àru-nggama la wei 
ka matama ningu,” wàdanya. 
13Na-patunju-ya nuna i Yehu. Ka luhu-danyaka da wàndi akatu welingu la 
tau nuna hi datama ninguha la wei. Ka talanjiru ndàba-danyaka mangu 
bàbangu da wei hi da-linjungu welingu la ngambangu hu daa la tàma hi 
dameti mumuhu – ba ràkangu 2.000 ngiuda nggubuluda. 
14Ka palai-danyaka da madai wei, hi da-pakada-nya nuna la paraingu dàngu 
la ndeha winggiru-na. Ka luhu-nanyaka na tau palua pa-tàngaru-ya nu na 
matumbu. 
15Mai-danyaka lai Yehu, hi daita-ya na tau na pa-huruku wàndi làti, ba 
mandapu-na padua lai nu. Ninguka pakina, dàngu nahàmu-mbuka na 
kanandingu-na. Ka mangàdatu wàngu-danyaka mbuu ndàbada. 
16Da tau da maita mataya nu na matumbu dapanii-ya jàka nggikina nuna 
na tau dàngu nuda da wei. 
17Ka kamahi-danyaka i Yehu paraï da mangu tanangu ka na-yilangu-ya 
welingu la tana nuna. 
18Ba nahei la tena i Yehu, karai-nanyaka paraïna tau pa-huruku wàndi nu 
kawai la pakiku-nya i Yehu. 
19Tàka nda na-pahia-anya paraïna i Yehu, “Beliwa kau paniinja da kalembi-
mu jàka nggàraya na pawunda-nanggau i Miri dàngu ba dira hàmu-nanggau 
eti!” wànanya. 
20Ka laku-nanyaka nuna na tau, hi napanii-ya la ngabana la Paraingu 
Hakambulu, jàka nggàraya na pambàda wundana i Yehu lai nyuna. Na-
hangàtaru ndàba na tau ba darongu-yaka. 

Na anana i Yairu – Na kawini na ma-jonggaru-ya na kalembi malaina i Miri 
Yehu 

(Mat. 9:18-26; Luk. 8:40-56) 

21Nahili pala beli la hapapa tàma i Yehu. Nu la hingi tàma, nadangu na tau 
mamai pa-langgungguru winggiru-nya i Yehu. 

22Mai-nanyaka na haàtu na ma-tamungu Yairu. Nyuna haàtu liku uru uma 
bungguru-ya la paraingu lai nu. Ba naita-yaka i Yehu marubuku-nanyaka la 
hanggana, 
23hi nakarai pambana-ya, “Umbu, na ananggu kawini hidu mbotu-mananya 
nàmu. Jiaya jàka wàmu mai àru làti kau ràmaya ka na-màlaru dàngu ka 
àmbu nameti!” wàna. 
24Nu ka lua karia-nanyaka i Yairu. Nadangu na tau matundu-nya i Yehu hi 
lupa da-dohaku mbeli mbapaya. 
25La honga tau dangu ninya na haàtu kawini na mambàda ha-kambulu 
dàmbu ndaunaka pahidu mbungu ria ma - mànu, nuana natàka-nanya 
ariyaa-na. 
26Dambuta ndàbaka da pawulu-na pa-mbayaru wànja da ndotiru, tàka nda 
ningu mamàka pa-pamàlaru-ya, tàka hama huka mbotu biana na hiduna. 
27Dangu-maka pambàda ronguna nuna na kawini na rukuna i Yehu. Pali 
kajiangu-nanyaka palihi-nya i Yehu nu la njonga tau dangu, 
28nadu, “Mili ku-jonggaru-ya na kalembi malai-ana, napa ku-màlaru-ma 
duku,” ba wànadu la etina. 
29Ka jonggaru-nanyaka na kalembi malaina i Yehu, ndedi mbàdiku-na la 
rehi numa ba najiaka pambungu na riana. Hi na-pàdangu wikina ba mbàda 
màlaru-naka. 
30Ka pàdangu madua-nanyaka wikina i Yehu ba ningu mbihana ma-haleli 
welingu lai Nyuna. Hi na-wilaku la tau dangu hi na-paàrangu, “Nggamu ma-
jonggaru-ya na kalembi malainggu,” wàna. 
31Dapanii da papanau-na, “Ai ha Umbu, hi ita wikima-dumunya ni ba dira 
danguya na tau na ma-dohaku-kau. Kanii, Nggamu ma-jonggaru-ya na 
kalembi malainggu, hi hili wàmui bau paàrangu?” wàdanya. 
32Tàka i Yehu pangalangu bia-nanya pa-pawilikungu matana pahimbu-ya 
na tau mambàda jonggaru-ya. 

33Nuna na kawini ba pi-mana-nyaka na papàda-na la ihina, nda - ndànda-
naka paraï pa-mangàdatu, hi na-hurungu pa-marubuku la hanggana i Yehu 
hi napanii hàlaya nuna kawai. 
34Tàka hi napanii-nya na kawini i Yehu, “Ai, na ananggu rukuna bau waika 
Nyungga màlaru-munyaka nàhu welingu la hidumu! Beli mànjaku-wa 
dumu. Hayandalu hàmu-munyaka,” wànanya. 
35Nu ba talànga paniina i Yehu tàka-danyaka da tau papalewa welingu la 
uamana i Yairu. “Nameti-ka na anamu umbu,” wàdanya i Yairu. “Àmbu hili 
pa-handuka-duyapa i Umbu Ngguru,” wàdanya. 
36Tàka i Yehu duna nda na-kawela-anya na papanii-da nuda da tau, hi 
napanii-nya i Yairu, “Àmbu mangàdatu du, pawaiwa nyuna,” wànanya. 
37Laku pangalangu-nanyaka i Yehu, na nyuna nda haàtu-a pa-pahia-na la 
patundu-nya, hinggilu-da i Peturu, dàngu i Yakombu, i Yuhani na anguna 
paluhu. 
38Ba datàka-ka la umana i Yairu, ita-nanyaka na ma-kanyaüru, malai ba 
narongu mahii dàngu ma-padudurungu. 
39Hàla tama-nanyaka la uma i Yehu hi napanii-nja. “Ka nggikina hi 
ikanyaüru dàngu hii hii? Nda meti-ananya na anakeda; katuda-ananya 
duna!” wànanja. 
40Nu ka riki-danyaka i Yehu paraï da tau dangu lai nu. Ka paràha-nanjaka 
paluhu ndàba la hambeli. Tàka da ina amana na anakeda dàngu da tau 
matailu da makiku-nya, natama karia-nja la kuru pangia-na na anakeda. 
41Hi nayàpa-ya na limana na anakeda paraïna i Yehu, “Talitakum,” 
wànanya, jia-duyaka, “Ràmbu, hadangu-wa, wànggunggau,” ba wànda. 
42Ka hada memangu madua-nanyaka nu na anakeda kawini hi napangga. 
(Hakambulu dàmbu-naka na ndaungu lurina). Dira hangàtaru-ha mbuu 
ndàbada da maita-ya nuna. 

43Na nyuna hiri nda uku-nanja paraïna i Yehu, ka àmbu ningudu haàtu ngia 
papanii-da na rukuna nuna. Hàlaka nu, “Wuanya pangangu na anakeda,” hi 
hili wànanja. 

Màruku 6 

I Miri Yehu ba nda pa-kataku-ya la Naharitu 
(Mat. 13:53-58; Luk. 4:16-30) 

1Welingu lai nu, beli-nanyaka la kotaku wikina i Yehu dàngu da papanau-
na. 
2La lodu Hangahu pa-pekangu-nanyaka tau la uma bungguru. Nadangu na 
tau lai nu. Ba darongu-yaka na pa-pekangu-na i Yehu, dira hangàtaru-ha, hi 
dapanii, “Nggi nangala ninja ihu ni mbuu ndàbada? Nggàra manggàna-
mayaka ihu na maninya lai Nyuna? Ka nggiki biana ihu hi peku wunda 
biana pa-hangàtarungu? 
3Ka nda jiaya ni na tukangu, na anana i Maria na anguda paluhu i Yakombu 
i Yohi, i Yundahu dàngu i Himungu? Tàka da ana winina lai yiahu-mbuha 
da-ndàdiku ningu,” wàda. Tuna nuduka hi da-tulaku-ya. 
4Hi napanii-nja paraïna i Yehu, “Na haàtu wunangu natembi-maya tau la 
nggi - nggini, hinggilu-na la kotaku wikina dàngu la kalembi-na dàngu la 
uma wikina,” wànanja. 
5Nda peku ndoku-ana i Yehu patuu tanda pa-hangàtarungu lai nu, hinggilu-
na na pamàlaru-na tau mahidu da manda pira-ada ba nawàngu pa-
padambaku-nja limana. 
6Nawàngu pa-hangàtaru-nja ba nda dapawai. 

Na paràha-nanja da tau ha-kambulu madua da papanau-na paraïna i Yehu 
(Mat. 10:5-15; Luk. 9:1-6) 

Tunaka nu laku-nanyaka i Yehu la ko - kotaku la winggiru-na lai nu hi na-
papekangu tau. 

7Napaau-nja da ma-hakambulu madua-da da papanau-na, hi tau madua - 
tau madua-naha ba na-paràha-nja dàngu nawua-nja kawaha la pawàngga 
wàndi akatu. 
8Ka panau-nanjaka, “Àmbu nggàradu pangàndi-mi nàhu bai laku, mbulungu 
tokungu-a. Àmbu ngàndi bàlangu jàka ndia mboha hunggu, jàka ndia 
àmahu-kai. 
9Tungu halapa na nyuna àmbu ngàndi kadua mbàlangu kalembi,” wànanja. 
10Napanii-mbunja, “Jàkai tama la hau uma, ndàdiku-ma lai nu lundu rehi 
luhumi welingu la paraingu nuna. 
11Na nyuna jàkai tàka la hau pangia, tàka hi nda dabihu da tau lai nu 
payema-kai dàngu pa-patingi-nggai, iyilangu bia welingu lai nu. Dàngu 
kàmbahu-maya na kumburu tana la wihimi ka hau tandaya la pa-panamu 
wànja!” wànanja. 
12Ka laku-danyaka nu da tau ha-kambulu madua da papanau-na i Yehu. Da-
pakada-nya na lii langu ba lupangu-ma bàdi na-panjilungu na tau welingu 
la njalana. 
13Dadangu da wàndi akatu da pawàngga-da da papanau-na i Yehu, daruhi-
nja mina haitungu da tau mahidu, hi da-pamàlaru-ha. 

Na metina i Yuhani Ma-parunungu 
(Mat. 14:1-12; Luk. 9:7-9) 

14Na rukuda nuda mbuu ndàbada da matumbu narongu-mbuka i Hanganji 
Harondi, maa ba kada ndàba-ma-nanyaka tau la nggi - nggini na tamuna i 
Yehu. Ninya hawiangu na mapanii, “Mbàda luri beli-naka i Yuhani Ma-
parunungu! Tuna nuduka hi ningu kawaha-na la patuha nuda da pa-
hangàtarungu, wàda,” wàda. 
15Tàka da tau hawiangu, “Jiaya i Elia duna,” wàda. Ningumbu mapanii, 
“Wunangu-ya duna, hama tuna na haàtu wunangu anguda da wunangu-ka 
welingu la handàka-na,” wàda. 

16Ba narongu-yaka nuna i Harondi, “Nda hili nggamu-aya, jia-mayaka i 
Yuhani Ma-parunungu na pambàda katiku-nggu àmangu. Nàhu luri beli-
nanyaka,” wàna. 
17Ba ndedipa nuna i Harondi na palewa tau paàpa-ya i Yuhani hi patama-
nya la uma kapàtangu. Hi tuna nu na pawunda-na i Harondi, kirina i 
Harondia papaha-na i Pilipu na anguna paluhu. Nadu ba na-kanoma-duyaka 
i Harondia paraïna i Harondi. 
18Tàka na rukuna nuna nakàli tendanya i Harondi paraïna i Yuhani, “Nda 
uku-aya bau kanoma-ya na papaha-na na angumu paluhu!” kàli wànanya. 
19Tuna nuduka hi kiri paumbi-nanya i Yuhani paraïna i Harondia ka pameti-
ya ba wàna, tàka nda peku pameti-ananya i Yuhani ba na-pabeta mànu-
dunya paraïna i Harondi. 
20Mbàda palewa-naka tau i Harondi ka mangga pahàmu-nya i Yuhani la 
uma kapàtangu ba na-mangàdatu dunya i Yuhani. Napinya ba haàtu tau 
tànji papalewa-na i Alaya. Dàngu na-mbuhangu-mai parongu-ya jàka 
napanii i Yuhani, jiapa ka dira hondaru-yakai rukuna nuna. 
21Hupu hàla luana hunggu-nanyaka rehi mapeku i Harondia la lodu dedina 
i Harondi. La rehi nu i Harondi nangaa pambabu dànja da tau bokulu-na da 
liku uru tanatara lupa da tau pangora la Nggalilia. 
22Ka renja-nanyaka na anana kawini i Harondia nu la mbabu, hi na-
panggaüru-ya na etina i Harondi lupa da angu mbabuna. Ka panii-nanyaka 
la anakeda kawini i Harondi, “Karai bia jàka nggàra pambuha-mu ka 
kuwua-nggau,” wànanya. 
23Ka harangu-nanyaka i Harondi ba na-panjanjingu la anakeda kawini, 
“Nggàra bia pakarai-mu jiangu-ma duku kuwua-nggaunya, jiapa ka nda 
jiaya kadu na ha-kabika pareta-nggu,” wànanya. 
24Ka lua-nanyaka na anakeda pa-paàra-nya na inana, “Nggàraka bàdi 
pakarai-nggu ina?” wànanya. Nahema na inana, “Karaiya na katiku-na i 
Yuhani Ma-parununungu,” wàna. 

25Ka lu beli-madua-nanyaka lai Harondi nu na anakeda kawini hi napanii, 
“Wua mema-mangganya bàdi nàhu na katiku-na i Yuhani Ma-parunungu la 
hau kaba julangu,” wànanya. 
26Dira hawina-ya i Harondi ba narongu-ya nuna. Tàka nda peku hinggilu-
anapa ba mbàda harangu-dunaka la hanggada da ariyaa-na. 
27Ka ailulu paràhangu-madua-nanyaka haàtu welingu la ma-karaha-ya, 
palua papiti-ya na katiku-na i Yuhani Ma-parunungu. Ka lua-nanyaka la 
uma kapàtangu nu na panjuri, hi na-katiku-ya i Yuhani Ma-parunungu. 
28Tunaka nu ngàndi-nanyaka na katiku-na la kaba julangu hi nawua-nya na 
anakeda kawini. Tàka na anakeda kawini hi nawua-nya na inana. 
29Ba darongu-yaka nuna paraï da papanau-na i Yuhani, lua-danyaka papiti-
ya na kayumbu-na i Yuhani, hi datani-nya. 

Nawua-nanya pangangu na tau 5.000 i Miri Yehu 
(Mat. 14:13-21; Luk. 9:10-17; Yuhn. 6:1-14) 

30Tunaka nu beli-danyaka da pa-pahurungu papalewa-na i Yehu hi da-
pamàtungu la lihina. Da patàka-nya mbuu ndàbana na pawunda-da dàngu 
na pa-pekangu-da tau. 
31Dira danguya na tau na malua dàngu na mabeli, hi lupa nda peku ndokuda 
pangangu i Yehu dàngu da makiku-nya. Tuna nuduka, “Màla-ndawa ka 
talaku ningu la ma-hinggilu ka didi meha-ata ka peku ana hangahu-kimi,” 
hi kiri wànanja da makiku-nya. 
32Ka hei-danyaka la tena hi dalaku la ma-hinggilu. 
33Na nyuna nadangu na tau maita-ha dàngu dapinja ba jiaha nyuda. Hi dali 
ningu la mara ba dalu bàlatungu lai nàhu welingu la hau parai - hau 
paraingu hi da-mangilu-nya i Yehu dàngu da makiku-nya. 
34Ba napuru-yaka welingu la tena i Yehu, naita-ya na tau dangu. Dira mila-
nanya eti, ba beri hama tuna mbimbi manda ninguma-pawangu bia-haka. 
Ka pakiringu-nanyaka pa-papeka-nja hangia - hangia. 

35Ba na-malingu-ka panii-danyaka Nyuna paraï da makiku-nya, “Rudungu-
ama-naka, tàka hi na-malinggitu-mbu lai yiahu. 
36Paràha-nyawa làti pabeli na tau, Umbu, ka peku keida pangangu la nde - 
ndeha dàngu la ko - kotaku la winggiru-nda” wàda. 
37Na nyuna nahema i Yehu, “Nyimi biawa naa hi kai wuanja pangangu,” 
wànanja. “Ai inai, ka malua-ka bàdi pakei roti ma-bilangu dua ngahu àmahu 
bara kawua-nja pangangu?” wàdanya i Yehu paraï da papanauna. 
38Na napaya i Yehu, “Kamangu kai tàngaru-ha hiana da roti jàka pira 
mbuada,” wànanja. Ba dalua-ka pa-tàngaru-ha, “Lima mbuada da roti dàngu 
ningumbu iyangu dua ngiu,” wàdanya. 
39Ka paràha ndàba-nanyaka na tau paraïna i Yehu ka da-mandapu pakangu 
- nguhurungu la rumba muru. 
40Nu ka àhalu-nanyaka wikina na tau hi na-mandapu pakangu - 
nguhurungu. Ningu ma-hangahu-na ningu malima kambulu-na hau 
kanguhuru. 
41Tunaka nu piti-nahaka i Yehu nu da roti da malima mbuada dàngu nu da 
iyangu da madua ngiuda, hi na-tangara la awangu hi na-pamalangu-nya i 
Ala. Hàlaka nu hi nakawi - witaha da roti wàngu limana hi napakei-nja da 
papanau-na ka dapabe - berinya na tau dangu. Hamanai da dua ngiu iyangu, 
na paberi-mbunja lai nyuda mbuu ndàbada. 
42Ka ngangu-danyaka lundu mbihuda. 
43Hàlaka nu pauhi-danjaka da pangangu da marihi paraï da makiku-nya i 
Yehu – ha-kambulu dàmbu mbola mbinuda mbuu ndàbada. 
44Rakangu 5.000-ya na mini da manganja da roti. 

Na lakuna la pinu wai i Miri Yehu 
(Mat. 14:22-33; Yuhn. 6:15-21) 

45Hàlaka nu lu paràha-nanjaka da makiku-nya paraïna i Yehu ka dahei la 
tena ka dapala mangilu padua la hapapa tàma la Mbetuhaida. Tàka Nyuna 
duna puli-nanyapa pabeli na tau dangu. 

46Ba taliu-naka na tau dangu kandekalu-nanyaka i Yehu la tunduna palua 
pa-hamayangu. 
47Ba na-rudungu-ka toma-nanyaka la padua tàma na tenada da papanau-na 
i Yehu, tàka i Yehu duna la mara-yapa. 
48Naita-ha paraïna i Yehu ba dira jàraha pabuhi, nadu ba ngilu pa-
ndubakungu maya. Jia ba tuna, ba ràkangu marai romu-yaka lua toma-
nahaka ba nawàngu palaku la pinu wai. Hi nalaku pangalangu hi hama tuna 
laku làpahu-nanja. 
49Ba daita-yaka lakuna la pinu wai, patau tehiku-ya wàda ba dakaka-ya, 
50hi lupa la - ladada paraï pa-mangàdatu. Maa ba ita ndàba-madanya dàngu 
ba katàtaku halawàla-madanya. Ka ailulu panii dana-njaka paraïna i Yehu, 
“Kamàndalu naa! Jiaka Nyungga ni. Àmbi mangàdatu-du!” wànanja. 
51Ka hei toma-nahaka la tena, tàka hi na-wadaru na ngilu. Dira hangàtaru-
ha da papanau-na i Yehu. 
52Na pa-hangàtarungu rukuda da lima mbua roti ndedi mbupa dadeni-nya. 
Na mbotuma nyuda la pajàngapu-ya la kanandingu-da. 

Na pamàlaru-na tau mahidu i Yehu la Nggeniharitu 
(Mat. 14:34-36) 

53Ba datàka-ka la hapapa tàma, hiwi-danyaka la Nggeniharitu. 
54Ba dapuru-ka welingu la tena, tanda-nanyaka tau ba jiaya i Yehu na 
mapuru. 
55Ka ri - ringga-daka ba danjada-nya nggubulu-na na tana lai nu, hi 
dangàndi mangu topunja lai Yehu da tau mahidu. Ba darongu-yaka ba ninya 
i Yehu la hau pangia lua ngàndi-dahaka lai nu da tau mahidu. 
56Jiapa ka nda nggiya natàka ningu i Yehu, – ka la kotaku-ya, ka la paraingu-
ya jàka ndia ka la ndehaya-kai – mai mànu-mananya na tau lai nu hi da-
banjalu-ha da tau mahidu-da la talora. Hàlaka hi dira pamanda-danya i 
Yehu ka na-pahia-nja da tau mahidu pa-jonggaru-ya na kalembi malaina, ka 
jiapa mili na hupu-ana. Mbutana na tau na ma-jonggaru-ya na-màlaru-ma. 

Màruku 7 

Na huri lawiti-da da boku la mangilu 
(Mat. 15:1-9) 

1Ka mai-danyaka lai Yehu ba hajuru-da da tau Parihi dàngu ba nda pirada 
da ngguru anggama welingu la Yeruhali. 
2Daita-ha hawiangu da papanau-na i Yehu ba dangangu dàngu nda ili 
limada pa-namatu-nya na pawàngu ba wàna na anggama, nu ba nda dabaha 
mangilu pàku limada kikunya na kalaratu anggama. 
3Da tau Parihi dàngu mbuu ndàbada da tau Yahundi da-pamàndu pahàmu-
manya na huri boku la mangilu-da. Nda jia ngangu-ada, jàka ndedi dabaha 
limada hama tuna na pawàngu-ma duna. 
4Jàka nggàraha da pakei la pahangu nda jia ngaa-adanja, jàka ndedi pabaha-
ha. Da - daa-madapa hawiangu da huri lawiti welingu la boku la mangilu-
da na pakata undu-mada, hama tuna na huri baha kaba wai, maku dàngu 
kanaingu ma-welingu la wudu. 
5Tuna nuduka hi kiri paàra-danya i Yehu paraï da tau Parihi dàngu da 
ngguru anggama, “Ka nggikina duna hi dangangu dàngu nda bahada limada 
da papanau-mu? Ka nggikina hi nda da-pa-namatungu la huri lawiti-da da 
boku la mangilu-nda?” wàdanya. 
6Nahema i Yehu, “Tau kapilandu-kai nyimi! Na padeni hàmungu-ma na 
panyura-na i Yahaya na rukumi nyimi, ‘Tuna yia na hupu liina i Ala, Wàngu 
ngaru-ada da tau nida ba dalumu-ngga Nyungga, tàka da etida marau bia-
dangga. 
7Kahewa-ma-ana ba dalumu-ngga, nadu ba beri kalaratu-nggu Nyungga-
yaika na kalaratu tau la lii pa-pekangu-da!’ ba wàna. 
8Ipa-halela-ha da hupu liina i Ala, tàka hii kata undu ninja da kalaratu tau,” 
wànanja. 
9Hi nahili paniinja, “Lalu màhikai la pa-jukarungu hupu liina i Ala, ka peku 
pamàndu-minya na pa-pekangu-mi nyimi. 

10Mbàda wuangu-nayaka na pareta yiana i Muha, ‘Tembiha da amamu da 
inamu,’ wàna dàngu, ‘Jàka nggamu ma-pahàru-nja da amana da inana, 
lupangu pameti-maya na hukungu-na,’ wàna, wànanja. 
11Tàka na pa-pekangu-mi nyimi: Jàka ningu tau mapanii-nja da amana da 
inana, ‘Na pawua-nja ba wànggunggai làti, mbàda maraku wànggu-nyaka 
lai Ala, jàka wànanja,’ toma-mana-nyaka, wàmi. 
12Nu pa-hinggilu dimi-nyaka na tau nuna welingu la wai ngerana pandula-
ha da amana da inana. 
13Ba tuna panda-dimi-nyaka nu na hupu liina i Ala wàngu pa-pekangu-mi 
na pa-papeka wàminya na tau. Dadangu-mapa da matungu nu da pawàmi,” 
wànanja. 

Na pa-iraku wàna na tau 
(Mat. 15:10-20) 

14Ka hili paau-nanyaka na tau dangu paraïna i Yehu hi napanii-nja, 
“Patingingu kai pinya! 
15Nda ningua ngga - nggàra matama-nya na tau welingu la hambeli majia 
ngalangu pa-pairaku-ya na tau, tàka da maluhu welingu la tau jiaha duda 
da ma-pairaku tau. [16Ba tuna, jàka ningu kahilu-mi, màtawa kai pa-
tingingu]” wànanja. 
17Ba natama-ka la uma i Yehu welingu la tau dangu paàrangu-danyaka da 
papanau-na na rukuna nu na lii pangerangu. 
18Ka panii-nanjaka paraïna i Yehu, “Ndedi-mapa nu ijàngapu-ya? Nda peku-
mbumi nu la pa-jàngapu-ya, ba nda na-pairaku-a tau duna jàka nggàraya na 
matama la tau? 
19Nadu nu na matama nda la eti-aya nali ningu, hi la kambuya duna nali 
ningu, hi namangu paluhu la hambeli,” wànanja. Ba napanii tuna nu mahida 
ndàbaha da pangangu wàna duka nu i Yehu. 
20Nahili panii i Yehu, “Na maluhu welingu la tau jiaya duna na ma-pairaku-
ya. 



2517 

 

 
Na Huratu Matua 

© 1995, Indonesian Bible Society. 
 

 
 

 

 

 

21Nadu ba weli dalungu, welingu la eti taudu natumbu ningu na kanandingu 
akatu na ma-pawiti-nya na tau pa-kajari pa-manganga, pa-pameti tau, 
22pa-njuraku, pa-palapingu, papawau tau hawiangu dàngu la pawunda 
hàlaya na ma-akatu, la pa-manganga eti, nda patembi, mangàba eti, 
ngànjangu, dàngu nduba. 
23Mbuu ndàbana nu na ma-akatu luhu weli daluna, dàngu nunaya duna na 
ma-pairaku-ya na tau,” wànanja. 

Na pawaina na haàtu tau kawini 
(Mat. 15:21-28) 

24Tunaka nu hadangu-nanyaka welingu lai nu i Yehu hi nalaku la tana la 
lihina na paraingu Tiruhu. Hi natama la hau uma, màta ka àmbu ningu 
mapingga wàna làti, na nyuna nda peku kawiningu-ana. 
25Na haàtu ina, na-pahuruku wàndi akatu na anana kawini, narongu-ya na 
rukuna i Yehu. Ka mai-nanyaka lai Yehu hi na-maràbaku la hanggana i 
Yehu, 
26ba dàngu karai-nanya i Yehu ka nawàngga-ya na wàndi akatu welingu la 
anana. Nuna na tau kawini nda tau Yahundi-aya, dedina la tana Pinihia la 
Hiria. 
27Napanii i Yehu, “Pawua mangilungu pangangu-mahapa duda da anakeda. 
Nda nahàmu-a la papiti-ha da pangaada da anakeda ka nduhanja da ahu,” 
wànanya. 
28“Umbu,” wàna na tau kawini, “da ahu la lumbu menja dangangu kadu 
ma-kawàraku welingu la anakeda,” wàna. 
29Ka panii-nanyaka i Yehu, “Rukuna nuna na hemamu, belikau-wa; mbàda 
luhu-naka na wàndi akatu welingu la anamu,” wànanya. 
30Nu ka beli-nanyaka na tau kawini hi natàka-nya na anana la uma, ba ta-
nggilungu-na padua la ngia pamahuru, dàngu mbàda luhu langatàka-
manaka na wàndi akatu welingu nu la anakeda. 

Na pahàmu-na haàtu tau ma-kambànga ma-kawanga i Miri Yehu 

31Tunaka nu luhu-nanyaka i Yehu welingu la Tiruhu hi nali ningu la 
Hindungu ba na-pangalangu la Tàma Nggalilia. La ngarangia mali la tana 
Ha-kambulu Paraingu-ya nali ningu. 
32Lai nu dangàndi-nya haàtu tau kambànga ma-kawanga. Dakarai-ya i Yehu 
ka na-padambaku-nya lima nuna na tau. 
33Ka karia meha-nanyaka paraïna i Yehu nuna na tau welingu la tau dangu 
hi napuhi-nja wua limana da kahilu-na nuna na tau. Hi na-pangànji, hàlaka 
hi naràma-ya na làmana. 
34Ka tangara-nanyaka la awangu i Yehu, hi na-kayeku pa-malaingu, 
“Epata,” hi wànanya; nu “tabunggahu-wa,” wàna duka. 
35Ka tabunggahu-danyaka da kahilu-na dàngu malijangu beli-nanyaka na 
làmana hi napanii pa-hàmungu. 
36Hi na-hirinja nyuda mbuu ndàbada paraïna i Yehu ka àmbu ningudu ngia 
papanii-da. Na nyuna ba hama huka ràndi-naha hama huka pakada-
madanya. 
37Hi na-hangàtaru ndàba na tau na marongu-ya, “Dahàmu ndàbama da 
pawunda-naka! Jiapa na ma-kawanga na-ngalangu parongu dàngu na ma-
kambànga na-ngalangu pa kareuku!” wàda. 

Màruku 8 

Nawua-nya pangangu na tau patu rata i Miri Yehu 
(Mat. 15:32-39) 

1Ndedi nggi tuna mandaina, hili nàmungu-mai tau dangu mamai pa-pauhi. 
Ba nda ningu pangaada ka paau-nanjaka da papanau-na paraïna i Yehu hi 
napanii-nja. 
2“Kumila-nya eti yia na tau dangu. Mbàda tailu mbua lodu-daka ba lai 
Nyunggaha, tàka nàhu nda ningua pangaada. 
3Jàka ku-paràha-nja dàngu manjuuda da-haluputu-ka napa la ngarangia. 
Tàka hi ningumbu ma-welingu la mamarau,” wànanja. 

4Dahema da papanau-na, “Ka nggii biaka ta-ngalangu ningu pangangu lai 
yiahu la ma-malinggitu tuda ngangu ndàbana yiana na tau?” wàdanya. 
5“Pira mbuada hena da roti lai nyimi,” hi wàna i Yehu ba na-paàra-nja. 
“Pihuda,” wàda ba dahema. 
6Ka paràha-nanyaka na tau dangu i Yehu pa-mandapu la tana hi napiti-ha 
da roti da mapihu-da hi na-pamalangu-nya i Ala. Hàlaka hi nakawi - wita 
wànja limana da roti hi napakei-nja da papanau-na ka paberi-nja da tau. Ka 
pa-beringu-danyaka da papanau-na. 
7Ningumbui ana iyangu da manda pira ngiuda; hi na-pamalangungu lai Ala 
i Yehu rukuda nuda, hi na paràha-nja da papanau-na ka dapabe - beri-
mbunja da iyangu. 
8-9Ka ngangu-danyaka lundu mbihuda – ba ràkangu tau 4.000-ya na 
mangangu. Hàlaka pauhi-danjaka da rihida paraï da papanau-na i Yehu – 
pihu mbua mbola mbinuda. Hi napuli-nya pabeli na tau i Yehu, 
10tàka Nyuna dàngu da papanau-na ailulu hei-danyaka la tena hi dapala la 
Ndàlumanuta. 

Na karaida tanda pa-hangàtarungu da tau Parihi 
(Mat. 16:1-4) 

11Ninja da tau Parihi da mamai lai Yehu, hi da-patayaku-dànya ka ta-kahili 
wànya ba wàda. Dakarai-ya i Yehu ka ningu pa-hangàtarungu pawunda-na 
ka hau tandaya ba welina lai Ala. 
12Ka ringu langu-nanyaka la eti i Yehu hi nahema, “Ka nggikina ihu na 
banjaru handàni nàhu hi nakarai-ka la patuu tanda pa-hangàtarungu? Ndia-
a! Nda jia wua-anggunja tanda tungu nu!” wàna. 
13Ka laku wàru-nanjaka paraïna i Yehu, hi nahei la tena; nu pala-nanyaka 
la hapapa tàma. 

Tai wolu tau Parihi dàngu i Harondi 
(Mat. 16:5-12) 

14Da ma-rombangu pangàndi roti tudana da papanau-na i Yehu. Hau-ana na 
roti la tena. 

15“Ipananjarungu-ma la tai woluda da tau Parihi dàngu la tai woluna i 
Harondi,” wànanja paraïna i Yehu. 
16Ka pa-banjaru wàda-nyaka nuna da papanau-na i Yehu, “Hi kiri panii tuna 
nu, jiaya ba nda ningu rotinda,” wàda. 
17Ba pi-mananya paraïna i Yehu nu na papanii-da, ka paàra-du-nanjaka, “Ka 
nggikina dimi hii panii wànya ba nda ningu roti? Ka ndedi-mapa mipinya 
dàngu ndedi-mbupa mi-jàngapu-ya? Kanduba halawàla-mananyaka na 
kanandingu-mi? 
18Hi ningu madu matami – ka nggikina hi ndai ita? Hi ningu-madu kahilu-
mi – ka nggikina hi ndai rongu? Ka ndai namu-ahapa 
19da lima mbua roti da pakawi - witanggu nduma tau 5.000? Pira mbua 
mbola mbinuda da pangangu da marihi da pa-pauhi-mi?” wànanja. “Ha-
kambulu dàmbuda,” wàda. 
20“Dàngu ba jiaya nakawi - witanggu roti pihu mbua nduma tau 4.000 pira 
mbua mbolada da pangangu da marihi da pa-pauhi-mi?” hi hili wàna i Yehu. 
“Pihuda,” wàda. 
21“Màla ndedi-mbupa nu ijàngapu-ya?” hi hili wànanja. 

Na pahàmu-na tau mapoki i Miri Yehu la Mbetuhaida 

22Tàkangu ba wàdaka la Mbetuhaida, lua ngàndi-nanyaka tau lai Yehu na 
haàtu tau mapoki hi dakarai-ya ka naràma àruya la pa-pahàmu-ya. 
23Ka londa-nanyaka na mapoki paraïna i Yehu hi na-karia-nya la hambeli 
paraingu, hi na-pangànji-ha da wua matana na mapoki. Hàlaka hi na-
padambaku-nja limana, “Ninguka nu pangita-mu?” wàna ba na-paàra-nya. 
24Ka pawula-nanyaka nu na tau hi napanii, “U-u ku-itangu tau malaku; tàka 
hama tuna pingi ai biaha ba itaha,” wàna. 
25Tàka i Yehu nahili pa-dambaku-njai lima da wua matana nu na tau. La 
rehi nu pa-mukarungu-nanyaka pa-tàngaru. Ka hàmu-danyaka da wua 
matana hi na-habola ndàba ba naita-ya. 

26Hi napanii-nya paraïna i Yehu, “Beliwa àmbu hili tama dupa ni la 
paraingu,” wànanya. 

Na pekana i Peturu rukuna i Yehu 
(Mat. 16:13-20; Luk. 9:18-21) 

27Lua-nanyaka i Yehu dàngu da papanau-na la nde - ndeha winggiru-na na 
Kaiharia Pilipi. Ka paàra-nanjaka nàhu la ngarangia da papanau-na, “Màla 
dimi, nggamuya wànangga nu tau?” wànanja. 
28Dahema nyuda, “Jiaya i Yuhani Ma-parunungu wàda hawiangu, tàka 
hawiangui jiaya i Elia wàdanggau, hili ninyai hawiangu haàtu wunangu-ya 
hama tuna da wunangu-ka,” wàdanggau, wàdanya. 
29“Tàka nyimi dimi nggamuya wàmingga?” hili wànanja ba na-paàra-nja. 
Nahema i Peturu, “Hanganji Ma-pamànangu-kau wàma Umbu,” wànanya. 
30Ka ràndi-nahaka paraïna i Yehu, ka àmbu ningudu ngia papanii-da na 
rukuna Nyuna. 

I Miri Yehu napanii-ya na mayila dàngu na metina 
(Mat. 16:21-28; Luk. 9:22-27) 

31Tunaka nu, pa-kiringu-nanyaka i Yehu papanii-nja da papanau-na, ba 
lupangu-ma bàdi na-pàdangu mayila dangu na Ana Tau, dàngu ba da-
rawaku-ya napa paraï da liku uru da ratu pangora, dàngu da ngguru 
anggama. Napa pa-pameti-ya, tàka la patailu wàna na lodu pa-pahadangu 
beliya. 
32Na-lohangu hàmuma ba napeka-ya nuna i Yehu la papanau-na. Ka 
lawihiru ngàndi-nanyaka i Yehu paraïna i Peturu, hi na-paratahu-nya. 
33Ka pambelingu-nanyaka i Yehu hi na-pawiliku-nja mata da papanau-na, 
hi napalu wadaya i Peturu, “Yilangu-kau, ha Ma-pakamangu! Na 
pangàdangu-mu pangàdangu tau-ma-aya dumu; nda pangàdangu-na i Ala-
aya,” wànanya. 
34Tunaka nu paau-nanyaka na tau dangu na maninya lai nu dàngu da 
papanau-na paraïna i Yehu. Hi napanii-nja, “Na tau na ma-mbuhangu 

pakiku-ngga, na-maromba pàkunya bàdi na nduma wikina, hàla ka naduku-
ya na harika-na, ka namangu pakiku-ngga. 
35Nadu na tau na ma-mbuhangu pa-pamàndu-nya na lurina, na-yàmihu-
maya napa na lurina. Tàka na tau na ma-pamàja-nya na lurina lumunggu 
Nyungga dàngu lumuna na Lii Mànangu welingu lai Ala pamara-mananya 
duna napa na lurina. 
36Nggàraka utuna na haàtu tau, jàka namangu ndàbanya yia na pinu tana, 
tàka hi yàmihu bia-nanya na lurina? 
37Peku-naka nu pa-panjepa wànya ana ngga - nggàra na lurina? 
38Na tau na ma-makia wàngga Nyungga dàngu na ma-makia wànya na lii 
pa-pekangu-nggu la hangga tau handàni nàhu nu na ma-katadaku dàngu na 
ma-akatu, na-makia-mbu napa na Ana Tau la papeka-ya na tau nuna, la rehi 
mai ngàndi-nanya na kawaha Amana ngeru, ba na-karia-nja da papalewa 
matua-na,” wànanja. 

Màruku 9 

1“Nàhu kai pi hahanya wànggunggai,” wàna i Yehu. “Ninja hena la hongami 
nyimi da manda pàdanya na meti, jàka ndedi madu daita-ya ba na-pareta 
wàngu kawaha-na i Ala!” wànanja. 

Ba pa-mangara-nya i Miri Yehu 
(Mat. 17:1-13; Luk. 9:28-36) 

2Pa-làngangu nomu mbua lodu karia-nanjaka i Peturu, i Yakombu dàngu i 
Yuhani anguna paluhu i Yakombu paraïna i Yehu, hi da-pamehangu la hau 
palindi jangga. Ka pa-njilungu-nanyaka na hadana i Yehu la hanggada 
nyuda. 
3Kanjupu bara kalilangu-ha da pakina. Nda jia ningua haàtu tau la pinu tana 
la honga tau ma-kalorungu la pabaha paki, mapingu pa-pahama baranja 
nuda. 
4Tunaka nu ita-danyaka i Yehu paraï da madua haàtu-da da makiku-nya ba 
na-pabanjaru dànja i Elia dàngu i Muha. 

5Ka panii-nanyaka i Peturu lai Yehu, “Ai Umbu Ngguru. Mahàmu langatàka-
maya ba lai yiahu-ta. Màta làti ka mawulu kàmbungu tailu mbua; hau 
Nyumu, hau i Muha dàngu hau i Elia,” wànanya. 
6Hi kiri panii tuna nu i Peturu, nda pima-ananya tubana jàka nggikina wàna 
bàdi, ba mangàdatu halawàla-madanya dàngu da anguna da madua. 
7Tunaka nu pa-nggàbalu-nanjaka karumangu hi ronguya na ma-kareuku 
welingu la karumangu, “Yiana-ya duku na Ana pambuha-nggu. Patingi-
nyawa Nyuna!” wàna. 
8Ka ri - ringa-daka pa-pawilikungu matada, hinggilu-na i Yehu nda haàtu-
apa paita-da lai nu la lihida. 
9Nu ba talànga kamburungu-da welingu la pinu palindi naràndi-ha paraïna 
i Yehu, “Àmbu jia ningudu ngia papanii-minya na paita-mi kawai, jàka 
ndedi pahada-nya na Ana Tau welingu la meti,” wànanja. 
10Nuna nu da-pamàndu-manya, na nyuna maràngga paàrangu-madanya 
dàngga anguda ba hapajia-ha, jàka nggàraya na pawuku-na i Yehu, “na luri 
beli welingu la meti,” ba wàna. 
11Ka paàra-danyaka, “Nggikina duna namai mangilu-mapa bàdi i Elia hi kiri 
wàda da ngguru anggama?” wàdanya. 
12Nahema i Yehu, “Deningu-mana, ba namai mangilu i Elia pa-palànyapu 
ndàbaya. Tàka nggiki-naka duna na ngerana na Ana Tau? Nggikina duna hi 
ninya la Huratu Matua, napa Nyuna na-pàdangu mayila dangu dàngu na-
paaka-nya tau, ba wàna? 
13Na nyuna ka kupeka-nggai: Mbàda mai-manaka i Elia, hi nawàngu eti 
biana na tau papalua-nya lima. Nu na pa-tangangu-ma na pa-tulihu la 
Huratu Matua na rukuna nyuna,’ ” wànanja. 

Na pahàmu-nanya na anakeda pa-huruku wàndi akatu i Miri Yehu 
(Mat. 17:14-21; Luk. 9:37-43a) 

14Ba nabeli-yaka i Yehu dàngu da tau matailu papanau-na la honga 
papanau-na hawiangu, daita-ya ba nadangu na tau lai nu. Tàka da ngguru 
anggama da manda pirada da-patayaku dànja da papanau-na i Yehu. 
15Ba daita-kiyaka i Yehu, ngàtaru wàna biaka na tau dangu, hi da-
manyamalu palua pa-tàbuku-ya. 
16“Nggàra-yaka nu na pabàti-mi dàngu da ngguru anggama?” wàna i Yehu 
ba na-paàra-nja da papanau-na. 
17Nahema na haàtu la honga tau dangu, “Ngàndi-nggunggaunya na ananggu 
Umbu Ngguru. Na-kambànga paraï pa-huruku-ya wàndi akatu. 
18Jàka na-ràkapu-ya wàndi, nanda - ndakilu-nya la tana, nawura na 
ngaruna, ke - kehuda da parua-na, hi na-halata ndàba na ihina. Kukarai-
mahaka làti da papanau-mu ka dawàngga-ya na wàndi akatu, tàka nda 
damàka-a,” wànanya. 
19Nanapa-ya i Yehu, “Ai ha lalu-mananggai nyimi yia. Kanjupu nda pawai-
makai. Lundu pirangu-mapa bàdi ba kututu-kai dàngu ba ku-patoru-nggai? 
Ngàndiya nàmu na anakeda!” wànanja. 
20Ka ngàndi-danyaka na anakeda lai Yehu. Ba naita-kiyaka i Yehu paraïna 
wàndi, pa-hayinda-madua-nanyaka na anakeda hi lupa nanjoru, nanggi - 
nggilungu la tana ba dàngu wurana na ngaruna. 
21Ka paàra-nanyaka na amana paraïna i Yehu, “Pira mandai-manaka ba tuna 
nu?” wànanya. “Weli pa-anakeda-manaka,” wàna na amana. 
22“Naingu-mana na-jukaru-nanya la epi jàka ndia la wai, ka pameti-ya ba 
wàna. Na nyuna ba tuna jàkau peku làti pa-pandulangu, mila àru-nggama 
eti dàngu ndula àru-kama làti Umbu,” wànanya. 
23“Nggàra wàmu? Jàkau peku làti wàmungga?” wàna i Yehu. “Napeku 
ndàbama duna, mili pawai àru nyuna,” wànanya. 

24Ka wara-madua-nanyaka na amana na anakeda, “Miri kupawai-ma duku, 
na nyuna najapu na pawainggu. Ndula àruka ka na-bonjangu-ki na 
pawainggu,” wàna. 
25Ba naita-yaka maina pa-langgungguru na tau dangu paraïna i Yehu, 
kayàka-nanyaka na wàndi akatu, “Ha wàndi kawanga ma-kambànga, 
luhukau welingu la anakeda yiana, àmbu hili tama-dunyapa wànggunggau,” 
wànanya. 
26Ka kaladaku-nanyaka na wàndi akatu hi na-pahayinda-nya na anakeda, 
hàla hi naluhu-ya. Hama mameti bia-yaka ba itaya na anakeda, “Meti-
nanyaka,” hi wàna ndàbanya tau. 
27Tàka i Yehu nayàpa-ya na limana hi na-pahada-nya. Ka hadangu-nanyaka 
na anakeda. 
28Ba la uma-yaka i Yehu, mai meha-danyaka da papanau-na hi da-paàra-
nya, “Nggikina ihu nyuma hi nda peku wàngga-manya na wàndi akatu?” 
wàdanya. 
29Nahema i Yehu, “Nda peku-ana la pawàngga-ya na wàndi akatu tungu yia, 
jiapa ka nggàrakai pawàngu mbulungu wàngu hamayangu-ma-a,” wànanja. 

Nahili peka-nanya na metina i Miri Yehu 
(Mat. 17:22-23; Luk. 9:43b-45) 

30Ka laku-nanyaka welingu lai nu i Yehu dàngu da papanau-na hi dali ningu 
la Nggalilia. Tàka nda nabihu-a i Yehu ka napinya tau jàka ngginiya Nyuna, 
31nadu ba papeka-nanjapa da papanau-na ba tuna yia na papeka-na, “Pa-
pakatangu la lima tauya napa na Ana Tau, hi da-pameti-ya, tàka la patailu 
wàna na lodu na-hadangu beliya,” wànanja. 
32Nda da-jàngapu-aya na pa-pekangu-na i Yehu paraï da papanau-na, tàka 
nda datoru mbeni pa-paàra-nya. 

Nggamu na marihi pa bokulu? 
(Mat. 18:1-5; Luk. 9:46-48) 

33Ka tàka-danyaka la Kapinaumu. Ba la uma-haka, paàrangu-nanyaka i Yehu 
la papanau-na, “Nggàra pàkuya na pa-palumu-mi nàmu kawai la 
ngarangia?” wànanja. 
34Nda dahema-a, maa ba pa-lumungu-dudanya nàmu kawai la ngarangia 
jàka nggamu marihi. 
35Mandapu-nanyaka i Yehu hi napaau-nja da ma-hakambulu madua-da da 
papanau-na hi napanii-nja, “Na tau na ma-mbuhangu pangia ngaba, la 
malamiri dehi-maya bàdi dàngu ka nalumu ndàba-manya bàdi na tau,” 
wànanja. 
36Tunaka nu piti-nanyaka haàtu anakeda kudu i Yehu, hi na-pandolaku-ya 
la hanggada mbuu ndàbada. I Yehu narohu-ya na anakeda hi napanii-nja da 
papanau-na, 
37“Na tau na mainga haàtu anakeda tungu yia lumunggu Nyungga, inga-
nangga Nyunggama. Tàka na tau na mainga-ka Nyungga, nda didi meha-
aka Nyungga painga-na, inga-mbunanya na ma-palewa-ka,” wànanja. 

Na manda papanda nyuta angu-nanda 
(Luk. 9:49-50) 

38Ka panii-nanyaka i Yehu paraïna i Yuhani, “Umbu Ngguru ma-itaya na 
haàtu na mawàngga wàndi ba nawànya na tamumu. Tàka hi mahiri-nya 
maa ba nda na-paoringu-a lai nyuta,” wànanya. 
39Nanapa-ya i Yehu, “Àmbi hiri-dunya, nadu ba nda jia ningua haàtu tau 
mawunda wànya pa-hangàtarungu na tamunggu, hi jia pulu wa ma-
anangga. 
40Nadu na tau na manda papanda, angu-nanda nyuta. 
41Ngàda-maya! Na tau na mawua-nggai wai pa-unungu rukuna ba jiakai 
tauna na Hanganji Ma-pamànangu, jiangu-ma ba na-ngalangu wundana,” 
wànanja. 

Da ma-pawitingu hi kiri njalana na tau 
(Mat. 18:6-9; Luk. 17:1-2) 

42“Jàka nggamu ma-pawiti-nya hi jia nda hili wai bia-nangga paraïna haàtu 
jua-a welingu la anakeda màrahu yiada, narihi hàmu-mapa ka hondunya 
watu nggihu na nggoruna ka mangu panduha-ya la tehiku. 
43Jàka lima-munya na ma-pawiti-nggau panjala, kadipu biaya! Narihi 
hàmupa jàkau luri lai Ala dàngu nda ningu lima hapapa-mu, welingu bau 
tama mangu dua mbungu limamu la naraka, nu na epi lundu nu. [44Lai nu 
nda nambàda-a na epi dàngu nda dameti-a da kataru.] 
45Jàka wihi-munya na ma-pawiti-nggau panjala, kadipu biaya. Narihi hàmu-
mapa jàkau luri lai Ala dàngu nda ningu wihi hapapa-mu, welingu ba wàru 
mangu kadua mbungu wihinggau la naraka. [46Lai nu nda nambàda-a na 
epi dàngu nda dameti-a da kataru.] 
47Jàka wua mata-munya na ma-pawiti-nggau panjala, ruki biaya. Narihi 
hàmu-mapa jàkau tamanya na Tana Bidina i Ala dàngu nda ningu wua mata 
hapapa-mu, welingu ba wàru mangu kadambu wua matanggau la naraka. 
48Lai nu nda nambàda-a na epi dàngu nda dameti-a da kataru. 
49Nimbihu biana na tau jiangu-ma napa ba paili wànya epi, hama tuna ba 
paili wànja mehi da kameti maraku. 
50Na mehi nahàmu-ma, na nyuna jàka nalua-yaka pakàba, peku-napa nu pa-
pambàru beliya? Ba tuna, màtawa nyimi ka hama tuna mehikai – màtawa 
kai luri mambiru dàngga angumi,” wànanja. 

Màruku 10 

Na pa-pekangu-na i Miri Yehu rukuna na pahewa-da da mapalei pa-pahangu 
(Mat. 19:1-12; Luk. 16:18) 

1Tunaka nu hadangu-nanyaka i Yehu welingu lai nu, hi nalaku la tana 
Yundia dàngu la tana hapapa Luku Yorundangu. Ka hili mai-mananyai na 
tau dangu pa langgungguru-nya i Yehu. Ka papeka-nanjaka hama tuna na 
pakàli wàna. 

2Damaimbu da manda pirada da tau Parihi la pa-kahili-ya i Yehu, hi da-
paàra-nya, “Pekuna ihu la uku anggama-nda la pa-wàrungu papaha?” 
wàdanya. 
3Nanapa-ya i Yehu, “Nggikina wànanggai i Muha la hupu liina?” wànanja. 
4“Na-pahiangu-ma i Muha la pa-wàrungu papaha mili tulihu mangilu pàku 
huratu pahewa,” wàda ba dahema-ya. 
5Tàka i Yehu, “Ruku katiku watu dimi hi na-tulihu-nggainya nu na hupu 
liina i Muha,” wànanja. 
6Tàka weli mulangu-ma duna, ba nawulu tau i Ala, ‘mini kawini-maha ba 
nawulu-ha paraïna i Ala. 
7Tuna nu duka na mini ka na-dunjakungu inana amana, hi na-pambulu 
dànya na papaha-na, 
8hi hau tolu-ahaka pa-kadua-da,’ ba wàna daa. Ba tuna, nda tau madua-
ahapa, tàka haàtu-ahaka. 
9Nuna-duyaka na pakiri-na, jàka nggàraya na pambàda pambulu-na i Ala, 
nda peku-ana ka na-pahewa-nja tau!” hi wànanja. 
10Ba datama-ka la uma, paàrangu-danyaka da papanau-na na rukuna nuna. 
11I Yehu napanii-nja, “Jàka nggamu ma-wàrungu papaha-na hi nahili pahai 
haàtu, njuraku-nanya ba ni-dunyapa na papaha memana. 
12Tuna numbui na kawini na ma-wàrungu leina hi na-leingui haàtu, 
njuraku-mbunanya,” wànanja. 

Na peka-nanja mahàmu da anakeda i Miri Yehu 
(Mat. 19:13-15; Luk. 18:15-17) 

13Ninja da tau da mangàndi anada lai Yehu ka naràma-ha dàngu ka napeka-
nja mahàmu. Tàka hi dambeni-nja paraï da papanau-na i Yehu. 
14Ba naita-ya nu, mbeni-nanjaka paraïna i Yehu hi napanii-nja, “Puli bianja 
da anakeda ka damai lai Nyungga. Àmbi hiri-dunja, maa ba tau tungu yiadu 
manjadi ana banjaru-na i Ala. 

15Ngàdaya yiana! Jàka nggàmuya na manda hurungu hama tuna haàtu 
anakeda la hanggana i Ala, nda jia njadi-ana ana banjaru-na i Ala,” wànanja. 
16Ba panii tunaka nu, rohu-nahaka da anakeda i Yehu, hi na pa-dambaku-
nja lima, hi napeka-nja mahàmu. 

Na mini wùlu 
(Mat. 19:16-30; Luk. 18:18-30) 

17Ba nahili laku i Yehu, manyamalu-nanyaka na haàtu nàhu la ngarangia, 
hi na-marubuku la hanggana i Yehu hi na-paàra-nya, “Màla nu Umbu 
Ngguru mahàmu, nggàraka bàdi pawunda-nggu ka peku ngala-nggunya na 
luri ma-langatàka dàngu na ma-palupangu?” wànanya. 
18Nanapa-ya i Yehu, “Ka nggikina mahàmu hi wàmungga? Nda ningua 
mahàmu, hinggilu-na i Ala-a. 
19Ba pi-madumu-nja da hupu liina i Ala, ‘Àmbu pameti tau, àmbu njuraku, 
àmbu manganga, àmbu hakahii kambàliku, àmbu palapingu, tembiha da 
amamu da inamu,’ da mawàda,” wànanya. 
20“Umbu Ngguru,” wàna nu na tau, “mbuu ndàbada nuda da hupu lii mbàda 
nunju weli pa-anakeda-ma-nggunjaka,” wànanya. 
21Tàka i Yehu hi napanau-ya ba dàngu mila-nanya eti, “Hangia-anaka na 
majapu-nggau. Luawa kau dangga ndàbanja da pawùlu-mu; da àmahu 
wilida kau wuanja da mamila, napa ungalangu banda la awangu. Hàlaka 
nu, maiwa kau kikungga,” wànanya. 
22Ba narongu-yaka panii tuna nu i Yehu, hala-nanyaka na etina, hi nabeli 
mangu handukangu, maa ba dira wùlu-duya. 
23Tàka i Yehu, hi napanau-ha da papanau-na hi napanii-nja, “Lalu nda 
mudaya na tau mawùlu panjadi ana banjaru-na i Ala. 
24Ngàtaru wàda biaka da papanau-na ba darongu-ya nu na paniina i Yehu. 
Tàka hi nahili panii i Yehu, “Ai, dimi ananggu, manda muda-maya duna 
panjadi ana banjaru-na i Ala. 

25Narihi muda ningu-mapa na heu ota patama la mambowa utu welingu la 
haàtu mawùlu patama la Tana Bidina i Ala,” wànanja. 
26Nu da papanii-na i Yehu na pa-hangàtaru-ha da papanau-na, hi da-
maràngga paàrangu dàngga anguda, “Jàka tuna nu nggamu-ayaka ihu na 
mamara?” wàda. 
27Ka panau-nahaka paraïna i Yehu hi nahema, “Nda peku-manaka duna la 
tau, tàka nda ningua manda peku lai Ala; napeku ndàbama duna lai Ala,” 
wànanja. 
28Hi napanii i Peturu, “Màla nyuma yia, mbàda dunjaku ndàba-manjaka hi 
makiku-nggau Nyumu,” wànanya. 
29Nanapa-ya i Yehu, “Langatàka-manggunya ka kupeka-nggai, na tau na 
mambàda dunjakungu umana, jàka ndia anguna paluhu, jàka ndia ana 
winina, jàka ndia inana, jàka ndia amana, jàka ndia anana, jàka ndia 
làtangu-na, wokana, lumunggu Nyungga, dàngu lumuna na Lii Mànangu 
welingu lai Ala, 
30narihi dangu na pangala-na na tau nuna la rehi nàhu. Na pa-hangahu 
wundangu parihi dangu ba na-ngalangu uma, angu paluhu, ana wini, ina, 
ana, làtangu woka, – dàngu mayila-mbu. Tàka napa la rehi na manàmu-nya, 
nangala-nya na luri na ma-langatàka dàngu na malundu nu. 
31Na nyuna nadangu na tau na ma-mangilu la rehi nàhu, napa na-malamiri-
ya; dàngu nadangu na tau na ma-malamiri la rehi nàhu, napa na-mangilu-
ya,” wànanja. 

Na pa-pandilungu wàna ba napeka-ya na metina i Miri Yehu 
(Mat. 20:17-19; Luk. 18:31-34) 

32Hanàhu-da la Yeruhali i Yehu dàngu da papanau-na. Nàhuya la mangilu i 
Yehu, tàka da-hondaru ndàba da papanau-na. Tàka na tau dangu da makiku-
nja da ma-malamiri da-mangàdatu-mbu. Tunaka nu hili paau pameha-
nanjaka da papanau-na i Yehu, hi napanii-nja jàka nggàraya napa na 
manggàna-ya Nyuna. 

33“Kai rongu,” wànanja, “nàhu lua-ndanya la Yeruhali. Napa lai nu pa-
pakatangu la ra - ratu pangora dàngu la nggu - ngguru anggama-ya na Ana 
Tau. Napa darata-nya hukungu-na la pa-pameti-ya, hi damangu pa-pakata-
nya la tau nda Yahundi. 
34Napa da-paaka-nya, da-pangànji-ya, da pajàra-ya, dàngu hi da-harika-nya. 
Tàka la patailu wàna na lodu hi na-hadangu beli,” wànanja. 

Na pakarai-da i Yakombu dàngu i Yuhani 
(Mat. 20:20-28) 

35Ka hurungu-danyaka lai Yehu i Yakombu dàngu i Yuhani da anana i 
Hambandiu, “Umbu Ngguru,” wàda, “hangia-na na-pakarai-ma, ka tuna-
nggama nu i Umbu Ngguru, wàmanggau làti,” wàdanya. 
36“Ka nggàraya-nu na parinju-mi, màta ka tunanda nu, ba wàmi,” hi wàna i 
Yehu ba na-paàra-nja. 
37Danapa-ya nyuda, “Ma-mbuhangu pa-mandapu la kawana la kalaimu, 
jàkau mandapu-ka la ngia pa-bunjuku-mu, Umbu,” wàdanya. 
38Nanapa-ya i Yehu, “Ndai pi-anya jàka nggàra-ya na pakarai-mi,” wànanja. 
“Itorungu-du pa-unungu la kaba wai mayila na paunu-nggu napa dàngu la 
patama-nya na mayila nda najaru na ngia patama-nggu napa?” wànanja. 
39“Ma-torungu,” wàda ba dahema. Nahili paninja i Yehu, “Iunungu-ma 
nyuna la kaba wai mayila na paunu-nggu napa, dàngu itamama nyuna la 
mayila nda najaru na ngia patama-nggu napa. 
40Na nyuna, jàka nggamu napa ma-mandapu la kawana la kalainggu, nda 
ngabanggu Nyungga-aya duku la pa-kawuku-ya. I Ala duna na ma-kawuku-
ya nuna jàka nggamuha napa da ma-mandapu-nja nuda,” wànanja. 
41Ba darongu-yaka nu paraï da pa-panaungu hawiangu nu da ma-
hakambulu-da, hoputu-danjaka i Yakombu dàngu i Yuhani. 
42Tuna nuduka hi kiri paau ndàba-nanja paraïna i Yehu, hi napanii-nja, “Bai 
pi-madunja da liku uruda da banjaru manda tandaya i Ala ba da kapidihu 

rayatu-da. Tàka da tau boku - tau bokulu-da jia mayai duda ba da-roduku-
nja nyuda. 
43Na nyuna àmbi timi nudu nyimi! Hauya duna, na tau na ma-mbuhangu 
pa-bokulu lai nyimi jia-maya bàdi na malumu-nggai. 
44Tàka na tau na ma-mbuhangu pangia ngaba lai nyimi jia-maya bàdi na ata 
ndàbami. 
45Nadu na Ana Taumbu, hi kiri maina nda jia-aya keha ka nalumu-nya tau. 
Tàka mainanya pa-lumungu tau duna dàngu mainanya pa-pajàma-nya na 
lurina keha ka pahàla tau madangu,” wànanja. 

I Miri Yehu na-pahàmu-ya i Mbàratimiu na mapoki 
(Mat. 20:29-34; Luk. 18:35-43) 

46Ka tàka-danyaka la Yeriku. Ba daluhu-haka welingu la paraingu nuna i 
Yehu dàngu da papanau-na hamanai na tau dangu, ninya na haàtu tau poki 
mandapu-na padua pakarai pandemangu la hingi ànda. Na tamuna 
Mbàratimiu-ya anana i Timeu. 
47Ba narongu-yaka ba jiaya i Yehu tau Naharitu na manàhu-nya, ka wara-
madua-nanyaka, “Dou Umbu Yehu, anana i Ndautu! Namu àruka!” wàna. 
48Ka mbeni-danyaka paraï tau dangu, kandii ba wàdanya. Ba tuna hama 
huka pa-kodungu-mana ba nawara, “Dou anana i Ndautu namu àru-kika,” 
wàna. 
49Ka pànjangu-nanyaka i Yehu, “Paaunya,” hi wàna. Ba tuna paau-danyaka 
nu na mapoki. Hi dapanii-nya, “Kamàndalu-wa nu! Paau-nanggau i Yehu, 
hadangu-wa!” wàdanya. 
50Lumbatu wàna-ma-duaka ba na-dunjaku-nyaka na kalembi malaina, hi 
nalua lai Yehu. 
51Hi na-paàrangu i Yehu, “Màla, nggàraka pambuha-mu nu pawunda-
nggunggau?” wànanya. Nahema na mapoki, “Màta ka kungita wànggu làti, 
Umbu Ngguru,” wàna. 

52“Lakuwa,” wàna i Yehu, “rukuna bau pawai lai Nyungga, hàmu-
munyaka,” wànanya. Ka ngita-madua-nanyaka la rehi nu. Hi natundu-nya i 
Yehu la ngarangia. 

Màruku 11 

Ba natama mangu bunjuku-na la Yeruhali i Miri Yehu 
(Mat. 21:1-11; Luk. 19:28-40; Yuhn. 12:12-19) 

1Ba da-mareni-nyaka la Yeruhali, tàka-danyaka la paraingu Mbetupanggi 
dàngu Mbetani, la karaha Tandula Hiungu. Paràha mangilu-nanjaka 
welingu lai nu da tau madua papanau-na paraïna i Yehu. 
2“Iluawa la kotaku nina na pahangga-nda,” wànanja paraïna i Yehu. 
“Tamangu ba wàmi-kinyaka na kotaku, ita-ma-aminya na heu kamboka 
kalandai la hondu, na pandedi kaliti ndoku. Wàkahu-ya kai ngàndiya nàmu. 
3Jàka ningu ma-paàra-nggai nggikina hii wàkahu-ya na kalandai, paniinya, 
‘Ningu ihi wàngu wàna i Miri, napa naluu pabeli-manya duna,’ wàminya,” 
wànanja. 
4Ka laku-danyaka nu da tau madua papanau-na i Yehu, hi datàka-nya na 
heu kamboka kalandai pahondu la pindu uma la hingi ngarangia. Hi da-
wàkahu-ya. 
5Ka paàra-danjaka paraï da tau da ma-ndolaku lai nu, “Ha, nggàra ulami 
hiana? Ka nggikina hii wàkahu-ya na kamboka kalandai?” wàdanja. 
6Ka hema-dahaka hama tuna na pambàda panii-nanja i Yehu. Ka màta-
danjaka hi dangàndi-ya na kalandai. 
7Ba datàka-ka lai Yehu, wàlahu-dahaka da kalembi malaida la kajia 
kalandai, hi na-kaliti i Yehu. 
8Dadangu da tau ma-wàlahu kalembi malaida la ngarangia, ningumbu ma-
wàlahu raungu papiti-da la woka. 
9Da tau ma-mangilu dàngu da ma-malamiri, dawara ndàba, “Wotunya i Ala! 
Na-mànjaku maringu-wa Nyuna na mamai wànya na tamuna i Miri! 

10Na-mànjaku maringu-wa na pareta-na la rehi na-manàmu-nya – na pareta-
na i Ndautu na boku la mangilu-nda! Wotunya i Ala Hupu Majangga!” wàda. 
11Tunaka nu tàka-nanyaka la Yeruhali i Yehu, hi natama la Umana i Miri. 
Hi na-pawilikungu matana lai nu. Tàka ba kapàtangu-ama-nanyaka laku-
nanyaka la Mbetani karia-da da tau ha-kambulu madua da papanau-na. 

Na ràtu-nanya na pingi kapilitu i Miri Yehu 
(Mat. 21:18-19) 

12Hadangu harii, ba daluhu-ha welingu la Mbetani, manjuu-nanyaka i Yehu. 
13Naita marauya na hareti kapilitu na ma-marumbingu rauna. Ka lua-
nanyaka pa-tàngaru-ya jàka ningu wuana. Nu ba natàka-nyaka nda nggàra-
a pahunggu-na, rau jua-ma-aya, maa ba ndedi rapa wua kapilitu-duya. 
14Hi napanii-nya na pingi kapilitu i Yehu, “Piti welingu nàhu nda haàtu-apa 
mangaanya na wuamu!” wànanya. Nu rongu-madanya da papanau-na. 

Na tamana la Umana i Miri i Miri Yehu 
(Mat. 21:12-17; Luk. 19:45-48; Yuhn. 2:13-22) 

15Tunaka nu tàka-danyaka la Yeruhali, hi nahili lua i Yehu la Umana i Miri. 
Ka wàngga ndàba-duna-haka da makei da ma-danggangu lai nu. Nakabe - 
beliha da menjada da manjepa àmahu dàngu da nggalada da ma-danggangu 
kulundiha. 
16Nda haàtu-a pa-pahia-na mangàndi ngga - nggàra palii ningu la talora 
Umana i Miri. 
17Hàlaka nu hi na-papeka-nja da tau lai nu, “Tuna nu na pa-tulihu la huratu 
Matua: Napanii i Ala, ‘Na Umanggu uma ngia pa-hamayangu nduma 
mbutana na banjaru-ya, wànanya tau ngeru,’ wàna. Tàka nyimi dimi tu bia-
minyai hibu tau rambangu!” wànanja. 
18Da ratu pangora dàngu da ngguru anggama darongu-maya na kareuku 
nuna. Hi dahimbu-nya wihuna ka pameti-ya i Yehu. Tàka da-mangàdatu-
nya, nadu ba na-hangàtaru ndàbanya tau na pa-pekangu-na. 
19Ba na-malinguka luhu-danyaka welingu la paraingu nuna i Yehu dàngu da 
papanau-na. 

Na lii pa-pekangu rukuna na pingi kapilitu 
(Mat. 21:20-22) 

20Hadangu harii, ba dalii la pingi kapilitu, daita-ya ba mbàda meti pa-
ràpangu-naka la amuna. 
21Ka namu-nanyaka paraïna i Peturu na manjadi kangeu. Hi napanii-nya i 
Yehu, “Tàngaru-ya Umbu Ngguru! Mbàda meti-naka na pingi kapilitu na 
pahara-mu kangeu!” wànanya. 
22Nanapa-ya i Yehu, “Pawaiwa lai Ala. 
23Langatàka-manggunya ka kupeka-nggai, ‘Tabunggahu-wa kau kawulangu 
wikimu la tehiku!’ jàka wàminya yiana na palindi jiangu-ma ba pawunda-
nggainya nuna; mili àmbi ndua ndandi àru nyuna dàngu kai waimaya ba 
nanjadi langatàka-ma nu na papanii-mi. 
24Jia ba tuna ingàda-maya yiana: Jàka nggàra pakarai-mi bai hamayangu, 
iwai-maya ba mbàda wua-nanggai-nyaka paraïna i Ala nu na pakarai-mi, 
napa ingala-manya duna. 
25Tàka jàka hamayangu-minya ba dàngu ningu padua kudu etimi 
hanggangu la haàtu, jàma pàkunya bàdi na njalana, ka najàma-mbunja da 
njalami paraïna Amami la awangu. [26Jàka ndai jàmanya na njala tau 
hawiangu, nda najàma-mbunja da njalami paraïna Amami la awangu,]” 
wànanja. 

Na paàra-nanya tau na hàkuna i Miri Yehu 
(Mat. 21:23-27; Luk. 20:1-8) 

27Hili beli-danyaka la Yeruhali. Ba talànga longga maina i Yehu la Umana i 
Miri, mai-danyaka lai Nyuna da ratu pangora, da ngguru anggama dàngu 
da liku uru tau Yahundi. 
28Da paàra-nya, “Nggàraya na latana bau wunda ndàbaha nuda? Nggamu 
mawua-nggau kawaha tungu nu?” wàdanya. 
29Nanapa-ya i Yehu, “Paàrangu-manggunyai duku Nyungga; hema pàkuya 
bàdi na paàrangu-nggu Nyungga ka kumangu papanii-nggainya, jàka 
nggamu kawaha-nanya na pawunda wànggunja nuda. 

30Nggàra kawaha-ya duna na pawàna i Yuhani ba na-parunungu tau? 
Kawaha welingu lai Alaya jàka ndia ma-welingu la tauya?” wànanja. 
31Ka pa-hamangu-danyaka da ratu pangora da liku uru tau Yahundi, “ 
‘Kawaha welingu lai Alaya,’ jàka wàndanya. ‘Ka nggikina hi ndai waiya i 
Yuhani?’ wàna-dundai, wàda. 
32Tàka, ‘Ma-welingu la tauya,’ ” nda jia wàda ànga-apa. Maa ba da-
mangàdatu-nya na tau dangudu, haàtu wunangu-ya i Yuhani ba wàna 
ndàbadui na tau. 
33Ba tuna, ka hema-danyaka, “Nda mapi-anya duma,” wàdanya. Napanii i 
Yehu, “Jàka tuna nu nda kubihu-mbui duku Nyungga papanii-nggainya jàka 
nggamu kawaha-nanya na pawunda wànggunja nuda mbuu ndàbada,” 
wànanja. 

Màruku 12 

Na lii pangerangu rukuna da madai woka angguru 
(Mat. 21:33-46; Luk. 20:9-19) 

1Tunaka nu panii wàngu-nanyaka lii pangerangu i Yehu, ba napanii dànja 
da ratu pangora, da ngguru anggama dàngu da liku uru tau Yahundi. 
Napanii i Yehu, “Ninya na haàtu na matungu woka angguru, hi natuu 
winggiru-nya okana. Hàlaka nu hi na-toraku-nya karaba ngia pa-parina wua 
angguru hi namangu pawulu-nya lewatu ngia padaiya. Ba tunaka nu pajau-
nanyaka nu na woka angguru la tau da matanggu daiya, hi namangu pa-
pàlaku la tana hau paraingu. 
2Ba jia-yaka na rapa pàpu wua angguru, paràhangu-nanyaka haàtu tau 
papalewa la matanggu daiya na woka, palua pakeiha da ndumana. 
3Tàka nu da madai woka nggepi yàpa-ma-adanya nu na tau papalewa hi 
dapalu-ya, hi damangu pa-pabeli juanya. 
4Ka paràhangu-nanyaka hili haàtui tau papalewa nu na mangu wokangu. 
Tàka nu da madai woka hili yàmaku-madanya na papalewa ba dapalu weli 
katiku-ya, hi da-wànggaya ba dàngu tola pairaku-danya. 

5Hili paràhangu-mananyai haàtui tau papalewa-na nu na mangu wokangu. 
Tàka nggepi pameti-madanya paraï da madai woka. Dadangu-mapa da pa-
paràha pandutu - pandutu-na nu na mangu wokangu. Tàka tu mànu-mada 
nu da madai woka ba da-palua-nja lima nu da tau papalewa hawiangu: 
ningu papalu-da dàngu ningumai pa-pameti-da. 
6Hili nggamu yaipa nàhu na ràka papalewa-na nu na mangu wokangu? 
Mbulungu haàtu-ma-anaka, nu jiaya na ana wikina na pambuha-na. Hupu 
hàla luana, paràha-du-nanyaka nu na anana la madai woka. ‘Jiangu-ma 
duna datembi-ya na ananggu,’ wàna la etina. 
7Ka panii madua-danyaka dàngga anguda nu da madai woka, ‘Yiana jia-
yaka ngeru na ma-kangeha-nya. Màla ka ta-pameti-ya ka nyutaya na 
kangeha-na!’ wàda. 
8Ka yàpa madua-danyaka hi da-pameti-ya, hi dawàru-nya la hambeli woka,” 
wànanja. 
9Nu, paàrangu-nanyaka i Yehu, “Màla nggikina wànaka napa na mangu 
wokangu? Jiangu-maka duna nalua pa-pameti-ha nu da madai woka, hi 
napajau-nya nu na woka la tau hawiangu ka da tanggu daiya. 
10Jiangu-maka ba mbàda diha-minya yiana na maninya la Huratu Matua, 
‘Na watu panda ihili-da da tukangu uma nanjadi-yaka watu tunggulu. 
11Yiana pawunda-na i Miriya; ai kanjupu manandangu-aya!’ ba wàna,” 
wànanja. 
12Tàka da ngora tau Yahundi da marongu-ya nuna na lii pangerangu, himbu-
danyaka wihuna payàpa i Yehu, maa ba pi-madanya ba jiaha nyuda 
dapalaa-na i Yehu la lii pangerangu nuna. Tàka da-mangàdatu-nya na tau 
dangu. Ba tuna, laku wàru-danyaka i Yehu. 

Na ngera mbayaru hilu katiku 
(Mat. 22:15-22; Luk. 20:20-26) 

13Ninja ba nda pirada da tau Parihi dàngu ba nda pirada da tau lai Harondi 
da pa-paràhangu la pa-kahili wànya paàrangu i Yehu. 

14Damai lai Yehu hi dapanii, “Umbu Ngguru, mapinggau ba haàtu tau 
tànjikau dàngu ba ndau kawela nianya na pa-tandangu tau hawiangu. Bau 
papekangu upa-habola pahàmu-manya dumu na ngarangia patàka wàna lai 
Ala na tau pinu tana, ba ndau pindia dumu kaba mata tau. Ba tuna, màla 
làti kau panii-nggama, pa-namatu-nya na kalaratu anggama-nda, pekuna 
ihu la pa-mbayaru hilu katiku la Hanganji Bokulu jàka ndia? Lupangu-maka 
bàdi nu ta-mbayaru-ha jàka ndia?” wàdanya. 
15Ba pi-mananya paraïna i Yehu na màhi-danya, ka hema-nahaka, “Ka 
nggikina dimi hii kahili-ka? Ngàndingga nàmu hau àmahu bara ka ku-
tàngaru-ya,” wànanja. 
16Ka wua-danyaka hau àmahu bara, hi na-paàra-nja, “Nggamu hada-nanya 
dàngu nggamu tamu-nanya yiana?” wànanja. “Na Hanganji Bokulu,” wàda 
ba dahema. 
17“Ka nii, jàka tu-maduna nu,” wàna i Yehu, “wuangu-wa la Hanganji 
Bokulu na mangu-mana duna, dàngu lai Ala na mangu-manai duna,” 
wànanja. Ngàtaru wàda biaka ba darongu-ya na hemana. 

Na ngera hadangu beli welingu la meti 
(Mat. 22:23-33; Luk. 20:27-40) 

18Ninja ba nda pirada da tau la kaloka tau Handuki da mamai lai Yehu. 
(Nyuda jiaha welingu la kaloka ma-pamàndu-nya ba nda ningua hadangu 
beli welingu la meti, na mawàda.) 
19“Umbu Ngguru,” wàdanya i Yehu, “I Muha na-tulihu-ndanya na uku: ‘Jàka 
nameti na haàtu mini tàka hi nda ningui anana, na-kanoma-maya bàdi 
anguna paluhu na papaha pameti wàruna, ka natunya wàlana na mameti,’ 
wàna. 
20Ninja da tau mapihu ma-paangu paluhu. Na ma-maaya hupu nalalei, hàla 
nameti dàngu nda ningu anana. 
21Tunaka nu na padua wàda na-kanoma-ya na papaha pameti wàruna, tàka 
nameti dàngu nda ningumai anana. Na padua haàtu wàda hama-manai, 

22lundu na papihu wàda. La malamiri dehi meti-mananyai duna na kawini. 
23Màla nu, la rehi hadangu belida da mameti, nggamuka duna ma-papaha-
nya nuna na kawini? Nadu ba mbàda kanoma ndàba-mada-nyaka ba tau 
mapihu-ha!” wàdanya. 
24Nanapa-ya i Yehu, “Kambura halawàla-maminya nyimi. Ba ndai jàngapu-
duya na Huratu Matua hamanai na mbihana i Ala. 
25Nadu jàka da-hadangu belika da tau mameti nda dahili lalei mangoma-
apa, tàka na lurida hama tuna papalewa la awangu-haka duda. 
26Tàka jàka jia-yaka na ngera pahada belinja da mameti, ka ndedi-mapa 
dimi idihaya la huratu-na i Muha rukuna na wuku rii madàka na maroka? 
Ninya na pa-tulihu la ndalaru nuda ba napanii i Ala lai Muha, ‘Nyungga yia 
jiaka Alana i Ambarahàmu, Alana i Ihàku dàngu Alana i Yakupu,’ ba wàna. 
27Nu i Ala, nda Ala tau meti-aya, tàka Ala tau luriya duna. Kambura 
halawàla-maminya nyimi yia!” hi wànanja. 

Na uku na ma-papingi 
(Mat. 22:34-40; Luk. 10:25-28) 

28Ka tàka-nanyaka na haàtu ngguru anggama hi narongu-ha pahema 
ngaruda i Yehu dàngu da tau la kaloka tau Handuki. Narongu na ngguru 
anggama ba nahàmu nahema-naha paraïna i Yehu nuda da tau. Ka paàra-
nanyaka i Yehu, “Nggàra ukuya duna na ma-papingi halawàla welingu la 
mbuu ndàbada?” wàna. 
29Nanapa-ya i Yehu, “Na uku na ma wungangu na matuna yia: ‘Ronguwa 
dumu ha banjaru Ihirailu! I Miri na Alanda, Miri kamehangu-ya. 
30Màtawa kau pambulu-nya na etimu, na hamangu-mu na pangàdangu-mu, 
na àtalu-mu la pambuha-nya i Miri na Alamu,’ na ma wàna. 
31Na uku na padua wàna, ‘Màtawa kau mbuhanya na angumu patau, hama 
tuna bau mbuhangu wikimu,’ na mawàna. Nda ningu-apa uku hawiangu 
marihi papingi welingu la uku nuda ba dàmbuda,” wàna. 

32Tàka na ngguru anggama hi napanii-nya i Yehu, “Jia hàmu-maya nu Umbu 
Ngguru. Ma-deningu-maya na paniimu: I Miri, Ala kamehangu-maya, dàngu 
nda ningua anguna pa-Ala. 
33Dàngu ba lupangu-ma na tau na-pambulu-nya etina, pangàdangu-na, 
àtalu-na la pambuha-nya i Ala. Dàngu ba lupangu-mbu nambuha-nya na 
anguna patau hama tuna ba na-mbuhangu wikina. Nu, narihi-pa pahàmu 
welingu la kameti maraku patunu dàngu da kameti maraku hawiangu da 
pawotu lai Ala,” wàna. 
34Nu ba narongu-ya paraïna i Yehu ba kanjupu hàmuya na hemana na 
ngguru anggama, ka panii-nanyaka, “Mareni njadi-ama-muka ana banjaru-
na i Ala,” hi wànanya. Ba tunaka nu nda ana haàtu-mbupa matoru mbeni 
pahili paàra-nya i Yehu. 

Na paàrangu rukuna na Hanganji Ma-pamànangu 
(Mat. 22:41-46; Luk. 20:41-44) 

35Ba talànga pa-pekangu-na la Umana i Miri i Yehu paàrangu-nanyaka, 
“Nggikina duna da ngguru anggama wàlana i Ndautu-ya na Hanganji Ma-
pamànangu hi wàda? 
36Tàka duna làti napanii wiki i Ndautu – ruku juju-nanya Ngahuna i Ala –, 
‘I Miri napanii-nya na Miringgu: mandapu-wa la kawana-nggu lupa ku-
panyàku-ha da muhumu lai Nyumu,’ ba wàna. 
37Ba tuna ‘Miri’ jàka wànanya na Hanganji Ma-pamànangu paraïna i 
Ndautu, nggiki hamana duna hi wàlana i Ndautu-yai?” wànanja. 

Na lii panaungu ka manggangu wiki la ngguru anggama 
(Mat. 23:1-36; Luk. 20:45-47) 

Nu da tau dangu da maninja la Umana i Miri da-mbuhangu parongu-ya ba 
na pa-pekangu i Yehu. 
38Napanii-nja, “Pananjarungu-ma la ngguru - ngguru anggama. Da-
mbuhangu pambawa wàngu kalembi malai dàngu darinju-nya ka natembi-
ha tau la parànggangu. 

39Dapindi ngia pa-mandapu ma-bunjuku la uma ngia pa-lumungu dàngu la 
ngia pambabu. 
40Dalapi-ha da kawini meti lei hi dawàhi-ha da umada. Dàngu da-
pandàbingu akatu-da wàngu hamaya pa-malaingu-da. Nambotu-ma napa 
na-hukungu-da!” wànanja. 

Na hunggu maraku-na na kawini meti lei 
(Luk. 21:1-4) 

41Ba na-mandapu i Yehu la tubana na pàti hunggu maraku la Umana i Miri, 
na-tàngaru-ya na tau na mapuhi àmahu-da nu la pàti. Nadangu na mawulu 
na mapuhi padangu àmahu. 
42Hi nàmunyai duna na-haàtu kawini meti lei na mamila. Hi napuhi dàmbu 
ndui rara, nu da ndui kamàraku da mahupu ngia wawa wilida. 
43Ka paau-nanjaka da papanau-na i Yehu hi napanii-nja, “Tàngaru-ya ni: Na 
papuhi-na nina na kawini meti lei na mamila la pàti, narihi dangupa 
welingu la papuhi-da mbuu ndàbada da tau hawiangu. 
44Nadu ba da-wuangu nyuda hawiangu, marihi-ha duda welingu la pa-
bànjalu-da. Tàka nina na kawini meti lei, jiapa ka namila kadu na-wuangu 
ndàba-maha duna da tuda da maninja lai nyuna ma-a – hi jiama-aha làti da 
ana paluri wàna,” wànanja. 

Màruku 13 

Napanii i Miri Yehu rukuna na tanyungguru-na na Umana i Miri 
(Mat. 24:1-2; Luk. 21:5-6) 

1Ba naluhu i Yehu welingu la Umana i Miri, ka panii-nanyaka na haàtu 
papanau-na, “Ai, Umbu Ngguru, tàngaru-ha nida da uma, hamangui da 
watuna kanjupu manandangu-ha!” wànanya. 
2Nanapa-ya i Yehu, “Uita-duha ni da uma da ma-bokulu, wàngguka? Nda 
ana haua watuda napa da uma nida da ma-padaingu pa-panunggulungu la 
pangia-da. Pa-nyungguru ndàba-maha,” wànanya. 

Na handuka dàngu na jàra 
(Mat. 24:3-14; Luk. 21:7-19) 

3Tunaka nu lua-nanyaka la Tandula Haitungu i Yehu, hi na-mandapu la 
tubana na Umana i Miri. Ka mai meha-danyaka i Peturu, i Yakombu, i 
Yuhani dàngu i Andaria papanii dànya i Yehu ba hapajia-aha. 
4“Màla panii nggamanya làti Umbu, jàka pirangu nu na rapa njadina mbuu 
ndàbana? Dàngu jàka nggàraha da tandana, mareni-nanyaka na rehina ka 
wànda wàngu?” wàda. 
5“Rimangu-ma!” wàna i Yehu, “Ka àmbu jia ningu bia ma-panyonga-kai, 
wàna. 
6Nadangu napa na tau na mamai wànya na tamunggu na mapanii, ‘Jiaka 
Nyuna-maka yia!’ na mawàna; tàka hi nadangu na tau pa-panyonga-na. 
7Jàkai rongu lii pa-kabungu dàngu na katururu-na na ma-pakabungu, àmbi 
mangàdatu-du. Maa ba lupangu datumbu-ma bàdi nuda, tàka ndedi jia-aya 
na rehi hupu njàpuna. 
8Napa na hau banjaru nabera-ya na hau banjaru. Na hau nanggara na-
kaluluku-nya na hau nanggara. Natungu na upungu dàngu na rimbangu la 
nggi - nggini. Nuda mbuu ndàbada pakiri-ana-nyapa, hama tuna na katiu 
na paera-na na haàtu kawini ma-habola. 
9Ipananjarungu-ma bàdi ba payàpa-kai napa, hi ruruhu-kai la hangga ma-
timbangu. Napa papalu-kai la uma bunggu - uma bungguru. Napa dangàndi-
kai la hanggada da ma-pareta dàngu da hanganji, mulana ba papanau-
nggunggai. Nuna nu rehi manggawangu-mayaka ndumami nyimi la pa-
hakahii-ngga Nyungga lai nyuda. 
10Lupangu pakada-manyapa bàdi na Lii Mànangu welingu lai Ala, la mbuu 
ndàbana na banjaru-ka. 
11Tàka jàka dayàpa-kai hi dangàndi-kai la ma-patandangu ngera àmbu da-
kadukungu da etimi, nggikina wànda-aka bàdi taï àmbi jia wàmika. Jàka 
jiaya-yaka na rehi kareuku, panii biaya duna na pa-paniingu-kai nu la 

rehina. Nadu na kareuku patiki-mi nda kareuku wiki-aminya, tàka ma-
welingu la Ngahuna i Ala-maya. 
12Ningu napa ma-kalekangu anguna paluhu ka pameti-ya ba wàna. Tuna 
numbu napa na manjadi la haàtu ama dàngu anana. Napa da anada da-
ndubaku-ha da inada da amada, hi da-pakata-nja ka pameti-ha ba wàda. 
13Napa mbuu ndàbana na tau na-karaünggai eti mulana ba papanau-
nggunggai. Tàka na ma-torungu lundu hupu njàpuna, jiaya duna na pa-
pamara,” wànanja. 

Na akatu na ma-patàlaru 
(Mat. 24:15-28; Luk. 21:20-24) 

14“Napai itaya ‘na Akatu Ma-patàlaru’ ba na-ndolaku la pangia manda hida 
lai nyuna. (Na madiha-ya yiana, màtawa ka naeti wànya jàka nggàraya na 
ihina.) La rehi nu na tau na maninya la Yundia napalai-ma bàdi la ma-
palindingu. 
15Na tau na maninya la bangga àmbu natama-dupa papiti ana ngga - nggàra 
la uma. 
16Na tau na maninya la woka àmbu nabeli-dupa papiti pakina. 
17Kanjupu pa-haringgingu hamangu-ha da lodu nuda la kawini mbotu ihi 
dàngu la kawini ma-pahuhu ana rara! 
18Hamayangu-ma ka àmbu da-hanggànangu la wula urangu nuda. 
19Nu la lo - lodu ma-pa-haringgingu hamangu, natungu na mayila mandedi 
ningu hamangu, piti weli mulangu ba na-padikangu tana i Ala lundu nàhu, 
dàngu nda hili ningu-mbupa ngeru matungu nu. 
20Jàka nda na-padànggitu-ya nu na rehi i Ala, nda jia ningua haàtu mamara. 
Tàka lumuna na banjaru-na, na-padànggitu-maya duna na rehi i Ala. 
21Jàka ningu tau mapanii-nggai la rehi nu, ‘Tàngaru, yiahu-ya ni na 
Hanganji Ma-pamànangu’ jàka ndia, ‘Tàngaru, lai nuya ni’ jàka wànanggai 
– àmbi waiduya na tau nuna. 

22Nadu ba nàmunja napa da kabuka ma-pamànangu dàngu da kabuka 
wunangu. Napa da-patumbu manda ningu hamangu dàngu pa-
hangàtarungu pa-panyonga wàngu tau, jàka pekuna ka panyonga-mbuya na 
banjaru-na i Ala. 
23Ba tuna rimangu-ma! Mbàda panii haha-nggunggai-njaka nuda mbuu 
ndàbada ba ndedi danjadi,” wànanja. 

Na tàkana na Ana Tau 
(Mat. 24:29-31; Luk. 21:25-28) 

24“Jàka na-làpahu-ka na mayila, kapàtangu-nanyaka na mata lodu, dàngu 
nda nahambila-apa na wulangu. 
25Damunju da kandunu welingu la awangu, dàngu na pa-haürungu hàla na 
pa-kapingatu wàna na kuru awangu-ka. 
26Hi itaya la rehi nu na Ana Tau ba namai nàmu la karumangu, wàngu kodi 
màka dàngu mangunju-na. 
27Napa na-paràha-nja da papalewa-na ka da-pauhi-nya na tau papindi-na, 
welingu la pahunga la patama, weli dia weli lurungu, welingu la hupu tana 
lundu la kiri awangu,” wànanja. 

Na ngerangu welingu la pingi kapilitu 
(Mat. 24:32-35; Luk. 21:29-33) 

28“Pitiwa ngerangu la pingi kapilitu. Jàka damuru dàngu da-kanguraku da 
laina dàngu ba da-kahulaku da kalunga-na, pi-madua-minyaka ba mareni 
wandu-nanyaka. 
29Tuna numbudu nyimi, jàkai ita-haka njadida nuda, pi-madua-minyaka ba 
mareni halawàla-mana-nyaka na rehina. 
30Kai pinya! Napa danjadi ndàba nuda ba ndedi dameti ndàba da tau da 
maluri la rehi nàhu. 
31Na awangu dàngu na tana napa na-molungu, tàka na pulu-ngguka na-
padaingu lundu nu - nu,” wànanja. 

Nda haàtu-a mapinya na lodu dàngu na njàmuna 
(Mat. 24:36-44) 

32“Na nyuna ba tuna, nda jia haàtu-a mapinya jàka pirangu nu na loduna 
jàka ndia pirangu nu na njàmuna. Da papalewa la awangu nda dapi-
mbunya, na Anakai, ndiambu, mbulungu i Ama-a duna na mapinya. 
33Ba tuna, lupangu imangga rimangu dàngu ibutingu mànu-maka bàdi, 
nadu ba ndai pianya jàka pirangu nu na rehina. 
34Na ngerana hama tuna na tau na ma-dunjakungu umana hi na-pàlaku la 
tana mamarau. Na-paràha-nja da tau papalewa-na ka da-paloku-ya na 
umana, dàngu na maràngga wua-manja ngerada. Dai pa-hàmungu-ma, 
wànanya na madai pindu. 
35Jia ba tuna, lupangu-maka bàdi imangga rimangu, ba ndai pianya na rapa 
belina na mangu umangu – jàka malingu, jàka mandalora, jàka marai romu, 
jàka ndia la honga lodu. 
36Jàka era tàka harabàndangu-na, ka àmbu natoma-nggai katuda-mi. 
37Na papanii-nggunggai nàhu nyimi, panii-mbunggunya la mbuu ndàbana 
na tauka: mangga rimangu-ma ba wànggu!” wànanja. 

Màruku 14 

Na wulu akanya i Miri Yehu 
(Mat. 26:1-5; Luk. 22:1-2; Yuhn. 11:45-53) 

1Dàmbu lodu kinaka na rapa remi Lodu Paha dàngu na Mbabu Roti Nda 
Patai Wolungu. Tàka da ratu pangora dàngu da ngguru anggama himbu 
pàku-danya wihuna la payàpa kangunduhu-nya i Yehu, dàngu ka pameti-ya 
ba wàda. 
2“Na nyuna àmbu la lodu remidu na yàpa-ndanya, ka àmbu natumbu na 
kanyaüru,” wàda. 

Ba burinya mina mbi kati i Miri Yehu 
(Mat. 26:6-13; Yuhn. 12:1-8) 

3Ba la Mbetani-ya i Yehu, la umana i Himungu na mahidu manula pa-
mayitangu àmangu, namai na haàtu kawini lai Nyuna. Nu na kawini 
nangàndi hau boti pualamu mina mbii kati mambotu wilina, papandoi 

welingu la amu mbii kati. Ba talànga mandapu-na pangangu i Yehu, bera-
nanyaka na boti paraïna nu na kawini, hi naburi-ya na mina mbii kati la 
katiku-na i Yehu. 
4Tàka ninjai duda hawiangu lai nu da mapulu hoputu hi dapanii dàngga 
anguda, “Nggara lingu-naka ba padima-nya ni na mbii kati? 
5Jàka dangganya làti narihi welingu la tailu ngahu àmahu bara wilina, tàka 
da àmahu wilina ka wuanja da tau mamila,” wàda. Ka mbeni-danyaka nu 
na kawini. 
6Nanapa-ya i Yehu, “Màta bianya! Ka nggikina hii paratahu-nya? Ba 
tunangga mahàmu duku na papanii wànya. 
7Jàka jiaha da tau mamila ni mànu-manja duda lai nyimi. Jàkai mbuhangu 
pandula-ha, peku mànu biami duna la pandula-ha. Tàka Nyungga yia nda 
ni mànu-angga lai nyimi. 
8Yiana na kawini tuda ràka pamàka-mana duna na pawunda-na. Tuu haha-
nangga mbii kati ndumana ba taningga la ndedi rehina. 
9Langatàka ka kupeka-nggai, la nggi - nggini la pa-nggubulu awangu, la ngia 
pa-bobaru-ya na Lii Mànangu welingu lai Ala, jiangu-ma paniiya na 
pawunda-na na kawini yiana, hi pangàda wànya,” wànanja. 

Na-patunju i Yundahu pa-kaleka-nya i Miri Yehu 
(Mat. 26:14-16; Luk. 22:3-6) 

10Tàka i Yundahu Ihikariu, na haàtu la hongada da ha-kambulu madua 
papanau-na i Yehu, lua toma-nahaka da ratu pangora, ka ku-kaleka-nya i 
Yehu lai nyuda ba wàna. 
11Dira hàmuha da etida da ratu pangora ba darongu-yaka nuna hi daràndi-
ya la pawua-nya àmahu i Yundahu. Ka himbu-nanyaka rehi ma-
manggawangu i Yundahu na rapa kaleka-nanya i Yehu. 

Ba nangangu pangangu Paha i Miri Yehu dàngu da papanau-na 
(Mat. 26:17-25; Luk. 22:7-14, 21-23; Yuhn. 13:21-30) 

12La lodu kawunga-na na Mbabu Roti Nda Patai Wolungu – na rapa rupuya 
na mbimbi Paha – paàrangu-danyaka lai Yehu da papanau-na, “La nggini 
wàmu Umbu na ngia pa-paloku-manggaunya na pangangu Paha?” wàdanya. 
13Ka paràha-nanjaka paraïna i Yehu da tau madua la hongada nyuda, 
“Iluawa la paraingu, napa na-hàmburu-kai lai nu na haàtu mini na 
mangàndi kadihi maningu waingu, kai tundunya 
14la uma ngia patama-na kai paàra-nya na mangu umangu, ‘Nggii-yaka na 
kurungu ngia pangangu-ma pangangu Paha dàngu da papanau-nggu, 
wànanggau i Umbu Ngguru’, wàminya. 
15Napa na-paita-nggainya na hau kuru dita ma-bokulu. Nuna na kurungu 
pambàda àhalu-mayaka, dàngu nggànapu ihi manaka. Paloku ndàba-yawa 
lai nu ndumanda nyuta,” wànanja. 
16Ka laku-danyaka la paraingu nu da tau madua papanau-na i Yehu. Ba 
datàka-ka la paraingu jia ndàba-maya hama tuna na papanii-na i Yehu na 
patoma-da, hi da-paloku-ya lai nu na pangangu Paha. 
17Ba na-rudungu-ka, mai-nanyaka i Yehu dàngu da ha-kambulu madua 
papanau-na. 
18Ba da-mandapu-ka pangangu, panii-nanyaka i Yehu, “Màla ipatingingu: 
napa na-kaleka-ngga na haàtu la hongami nyimi, na angu ngangunggu 
nàhu,” wànanja. 
19Ba darongu-yaka nu, dira hawina-ha da papanau-na i Yehu. Hi da-nimbihu 
wikida pa-paàra-nya i Yehu, “Nda nyunggaki nu hiana palaamu Umbu?” 
maràngga wàdanya. 
20Nanapa-ya i Yehu, “Jiaya na haàtu la hongami nyimi ma-hakambulu 
madua-mi, na angu ngangunggu la hau kawinga. 
21Jiangu ba nameti-ma duna na Ana Tau hama tuna na pa-tulihu la Huratu 
Matua. Naa-aka nyuna, hanggàmaru nda najaru-na na tau ma-kaleka-nya na 

Ana Tau! Nahàmu-mapa duna jàka nda pa-paana-nya làti na tau nuna!” 
wànanja. 

Na pamangu-na i Miri 
(Mat. 26:26-30; Luk. 22:14-20; 1 Kor. 11:23-25) 

22Nu ba talànga nganguda, piti-nanyaka na roti i Yehu hi na-pamalangu-nya 
i Ala. Hàlaka nu, hi nakawi - wita wànya limana hi nawua-nja da papanau-
na ba dàngu paniina, “Keiya kai ngaanya, yiana jiaya na ihinggu,” wànanja. 
23Ba hàlaka nu, piti-nanyaka hau kaba wai angguru. Na-hamaya pamalangu-
nya i Ala, hi napakei-nya nu na kaba wai la papanau-na. Hi daunu-nya nu 
na wai angguru nyuda mbuu ndàbada. 
24Ba tunaka nu, panii-nanyaka i Yehu, “Yiana jiaya na wai rianggu na ma-
pamàndu-nya na panjanji-na i Ala, na wai ria na pabungu ndumana i 
madangu. 
25Langatàka ka kupeka-nggai: Nda kuhili unu-anyapa yiana na wai angguru, 
lundu toma la rehi unungu-nggu angguru bidi dàngu nyimi, la Tana Bidina 
na Amanggu,” wànanja. 
26Tunaka nu ludungu-danyaka hau ludu wotungu. Hàla, hi dalaku la 
Tandula Haitungu. 

Ba nyuraya na pahiningu-na i Peturu 
(Mat. 26:31-35; Luk. 22:31-34; Yuhn. 13:36-38) 

27Tunaka nu panii-nanjaka paraïna i Yehu, “Napa nyimi ipalai wàrungga 
mbuu ndàbami. Maa ba nimanya la Huratu Matua, ‘Napa i Ala na-pameti-
ya na mini pawangu, hi napai - ihangu na kabàba mbimbina,’ ba wàna. 
28Na nyuna ba pahada beli-nggaka, kulaku mangilu-nggai napa la 
Nggalilia,” wànanja. 
29Nanapa-ya i Peturu, “Nyungga duku ndia-a, jiapa ka da-dunjaku 
ndàbanggau kadu Umbu, nyungga duku nda hidama,” wànanya. 
30Tàka i Yehu, “Nàhu kau pinya wànggunggau ba ndedi na-panduangu pa-
hakuku na manu, pandilungu-munyaka pa-pahini-ngga,” wànanya. 

31Hema handàkangu-ma-ananya i Peturu, “Jiapa ka lupa kumeti karia-
nggau-kai nda hidama duku Umbu, la papanii ba nda kutanda-kau!” 
wànanya. Jia-mayai duda na paniida da pa-panaungu hawiangu. 

Ba na-hamayangu i Miri Yehu la woka Nggehimani 
(Mat. 26:36-46; Luk. 22:39-46) 

32Nu ka tàka-danyaka la hau pangia ma-tamungu Nggehimani, hi napanii i 
Yehu la papanau-na, “Imandapu-kawa yiahu, ba lua-nggunyapa pa-
hamayangu,” wànanja. 
33Tàka hi nawànda-ha i Peturu, i Yakombu dàngu i Yuhani palua-karia-nya 
Nyuna. Ka hawina-nanyaka ba dira nda nguduya na etina. 
34Hi napanii-nja, “Dira hawina-ya na etinggu,” wàna, “kutika pameti-ka-
amangu. Indàdiku-kawa lai yiahu kai pawàla!” wànanja. 
35Ba nalaku-kika hakudu marubuku-nanyaka la tana i Yehu hi na-
hamayangu. Nu la hamayangu-na nakarai-ya jàka pekuna làti ka àmbu 
naera-nya nu na rehi mayila. 
36“Ama! Dou Ama!” wàna. “Nda nggàra-a manda peku dumu lai Nyumu. Ba 
tuna payila-ngganya làti yiana na mayila. Na nyuna àmbu namatu niduya 
na pa-mbuhanggu Nyungga, mbulungu na pambuha-mu Nyumua dumu 
Ama,” wàna. 
37Hàlaka nu beli-nanyaka i Yehu, hi natàka-nja ba katuda-da padua-ka da 
papanau-na. Hi napanii dànya i Peturu, “Katuda bia munya Himungu? Ndau 
màkama nu papawàla ana hau njàmu?” wànanya. 
38Hàla hi napanii-nja paraïna i Yehu. “Pawàla-ma dàngu kai hamayangu ka 
àmbu naera-nggai ma-pakamangu. Na-mbuhangu-maka duna pawunda ma-
deningu na ngahumi, tàka ndai dàdungu-a ba nda namàka-a na huri tolu,” 
wànanja. 
39Hili laku-nanyaka i Yehu pa-hamayangu ba hili jia-mayai na hamayangu-
na kawai. 

40Hàlaka nu, nahili belinja da papanau-na. Hi natàka-nja ba katuda-mada-
nyapa, maa ba tàtiku hawàla-madanya. Hi nda dapinya jàka nggikina wàda 
bàdi nahema-danya i Yehu. 
41Ba nabeli-nja i Yehu la pandilungu wàna napanii dànja, “Katuda-mami-
nyapa dàngu hangahu-mami-nyapa? Jiaka-ka duna! Toma-nanyaka na 
rehina la pa-pakata-nya na Ana Tau la limada da tau njala. 
42Hadangu-wa, màla-ndawa ka talaku. Tàngaru! nàmu-nyaka na ma-kaleka-
ngga!” wànanja. 

Ba yàpaya i Miri Yehu 
(Mat. 26:47-56; Luk. 22:47-53; Yuhn. 18:3-12) 

43Nu ba talànga paniina i Yehu, tàka-nanyaka i Yundahu na haàtu la honga 
ha-kambulu madua papanau-na. Dadangu-ma da karia-na da mangàndi 
hapanda dàngu kadipu ai. Papalewa-da da ratu pangora, da ngguru 
anggama dàngu da liku uru Yahundi-ha. 
44Mbàda pambulu-nanjaka tanda paraïna ma-kaleka, “Na pa-puduku-nggu 
taï, jia-mayaka kai yàpa niya, dàngu kai mangga pahàmu-manya bai karia-
nya,” mbàda wàna-njaka. 
45Ba natàka-ka i Yundahu, pangalangu-mananya lai Yehu, “Ai, Umbu 
Ngguru!” wàna, hàla hi na-puduku-ya i Yehu. 
46Ka yàpa-danyaka i Yehu paraï da karia-na i Yundahu hi dahondu-ya. 
47Tàka na haàtu na maninya lai nu na-binjiru hapanda-na hi na-làndahu-
nya na atana na ratu bokulu, nahàpu-maya na kahilu-na. 
48Hi napanii i Yehu, “Ka tau kajàliku-makaka Nyungga yia, hii wàngu 
pangàndi-ma-aka hapanda dàngu kadipu ai la payàpa-ka? 
49Nimbihu lodu ba ku-papekangu la Umana i Miri, la hanggami, tàka ndai 
yàpa-aka. Na nyuna ràka-manaka ba tuna nu, ka na-hàrangu na pa-tulihu la 
Huratu Matua,” wànanja. 
50Mbuu ndàbada da papanau-na dapalai wàrunya i Yehu. 

51Ninya na haàtu bidi mini, na matundu-nya i Yehu. Hawàla-ma-ana na tera 
pa-maringgi juana pa-pandàdangu wàna wikina. Ka yàpaya ba wàna-nyaka 
tau, 
52nggepi pahàla-ma-ananya nu na tera pa-maringgi-na, hi napalai kalulu. 

Ba la hangga Timbangu Anggama-ya i Miri Yehu 
(Mat. 26:57-68; Luk. 22:54-55, 63-71; Yuhn. 18:13-14, 19-24) 

53Nu laku ngàndi-danyaka i Yehu la umana na ratu bokulu. Pauhi ndàba-
danya lai nu da ratu pangora, da liku uru Yahundi, dàngu da ngguru 
anggama. 
54I Peturu duna natundu maraunya i Yehu lundu natama-ma la talora umana 
na ratu bokulu. Lai nu na-mandapu padiru epi anguda da tau madai. 
55Da ratu pangora dàngu mbutana na ma-mandapu la Timbangu Anggama, 
himbu-madanya wihuna la pa-ngalangu mbuti pa-panjala wànya i Yehu ka 
peku ratanya hukungu meti. Tàka nda ana haumbu mbuti pangala-da. 
56Dangu hakahii papaau-da la pa-wuangu taranga kambàliku hangganya i 
Yehu, tàka da maràngga pahili da taranga-da. 
57Ka hadangu-danyaka ba nda pirada da hakahii da ma-wuangu taranga 
kambàliku rukuna i Yehu, 
58“Marongu-ya na paniina na tau yiana, ‘Napa ku-nyungguru-ya yiana na 
Uma Ala na ruku lima tau, tàka palàngangu tailu mbua lodu, kuhili 
pahadangu haui, na nda ruku lima tau,’ wàna,” wàda. 
59Tàka na taranga-da nuda da tau da maràngga pahili dua wikida. 
60Ka hadangu-nanyaka na ratu bokulu la hanggada mbuu ndàbada hi na-
paàranya i Yehu, “Ndau hema-aha na pakàla wàdanggau?” wànanya. 
61Tàka pàdi wàna bia i Yehu nda ana hema-mana. Hi nahili paàrangui na 
ratu bokulu, “Jiakau-dumu na Hanganji Ma-pamànangu, Anana i Ala 
Mahupu Matua?” wànanya. 

62Nanapa-ya i Yehu, “Jia-maduka,” wàna. “Napa nyimi mbuu ndàbami mi-
itaya na Ana Tau ba na-mandapu la kawana -na i Ala Hupu Mambiha dàngu 
ba namai la karumangu welingu la awangu,” wànanja. 
63Ka bàriku madua-nahaka da pakina na ratu bokulu hi napanii, “Nda 
nggàra taihi wàngu-apa hakahii! 
64Mbàda rongu wiki-mami-nyaka na papeka-na ba nalapi-ya i Ala. Màla 
nggikina wàmika nàhu bai rataya?” wànanja. Mbuu ndàbada nyuda, darata-
ya ba nanjala i Yehu, dàngu ba ràka-mana ka ratanya hukungu meti. 
65Ba tuna hawiangu da tau lai nu da-pangànji-ya i Yehu, da pandàbi-nya na 
matana hi da-nàhaku-ya, “Màla kamangu-nu kau katutu-ya jàka nggamu 
ma-nàhaku-kau?” wàdanya. Màlamai duda da tau madai ba datàba-ya i 
Yehu. 

Na-pahini-nanya i Miri Yehu i Peturu 
(Mat. 26:69-75; Luk. 22:56-62; Yuhn. 18:15-18, 25-27) 

66Ba la talora-yapa i Peturu, lua-nanyaka lai nu na haàtu tau kawini ma-
paloku la uma ratu bokulu. 
67Ba naita-yaka diruna epi i Peturu, kinju kanàndaru-nanyaka na matana i 
Peturu hi napanii, “Hi anguna i Yehu tau Naharitu-mbudukau nyumu, 
wàngguka?” wànanya. 
68Ka pahiningu-nanyaka i Peturu, “Nda kupi-anya dàngu nda ku-jàngapu-
aya na pawuku-mu,” wànanya. Ka luhu-nanyaka i Peturu la pindu talora-na 
na ratu bokulu. [La rehi nu hakuku-nanyaka na manu.] 
69Ka hili ita-mananyai i Peturu paraïna nu na kawini ma-paloku, hi napanii-
nja da tau lai nu, “Yiana anguda nyuda-maya dimi!” wànanja. 
70Nu, ka hili pahiningu-mananyai Peturu. Ndedi nggi tuna mandaina, dahili 
panii da tau lai nu, “Langatàka angu-madanggau nyumu, ba tau Nggalilia-
madukau,” hili wàdanya i Peturu. 
71Nu ka-harangu-madua-nanyaka i Peturu, “Nda kutanda-aya duku nu na 
tau papanii-mi,” wàna. 

72La rehi nuna hakuku-nanyaka na manu la panduangu wàna. Nu ka namu-
nanyaka paraïna i Peturu na pambàda paniina i Yehu. “Ndedi na-panduangu 
pa-hakuku na manu, pandilungu-munyaka pa-pahini-ngga,” ba mbàda 
wànanya. Ka ngi - ngiba-madua-naka pahii i Peturu. 

Màruku 15 

I Miri Yehu la hanggana i Pilatu 
(Mat. 27:1-2, 11-14; Luk. 23:1-5; Yuhn. 18:28-38) 

1La mba - mbaru hada rudungu, ri - ringa-daka ba da-pahamangu nggubulu-
na na Timbangu Anggama papohu-nja da ratu pangora, da liku uru Yahundi 
dàngu da ngguru anggama. Dahondu-ya i Yehu, hi dalaku ngàndiya, hi da-
pakata-nya lai Pilatu. 
2Na-paàra-nya i Yehu paraïna i Pilatu, “Deningu-na dumu ba Hanganji tau 
Yahundi-kau?” wànanya. Nanapa-ya i Yehu, “Hama tuna ba wàmu, jia-
makaka,” wànanya. 
3Dadangu-ma da pa-panjala wàdanya i Yehu na pa-patàka-da da ratu 
pangora. 
4Hi nahili paàrangu i Pilatu lai Yehu, “Ndau bihua pahema? Tàngaru dira 
dangu-maha da pa-panjala wàdanggau!” wànanya. 
5Tàka nda ana hili hema-manapa i Yehu, hi kiri hangàtaru-na i Pilatu. 

Ba ratanya hukungu meti i Miri Yehu 
(Mat. 27:15-26; Luk. 23:13-25; Yuhn. 18:39–19:16) 

6Kàli wàngu-mana la nimbihu Mbabu Paha ba na-pahàla haàtu tau pa-
tahangu i Pilatu, pa-namatu-nya na papindi tau dangu. 
7Nu la uma kapàtangu ninya na haàtu na ma-tamungu Mbaramba la 
hongada da ma-patula ngganggangu, da mambàda pameti tau ba jiaya na 
pariu raüngu. 
8Ka pauhi-nanyaka na tau dangu hi dakarai-ya i Pilatu, ka na-pahàla haàtu 
tau pa-tahangu hama tuna na pakàli wàngu. 

9Na-paàra-nja paraïna i Pilatu, “Màla, imbuhangu-nu ka ku-pahàla-
nggainya na Hanganji tau Yahundi?” wànanja. 
10Maa ba pi-mananya paraïna i Pilatu ba ruku malara-danya eti i Yehu hi 
da-pakata-nya lai nyuna paraï da ratu pangora. 
11Tàka da ratu pangora da rundaya na tau dangu la pakarai-ya i Pilatu, ka 
jiaya i Mbaramba na pa-pahàla-nanja. 
12Ka hili panii-nanyaka na tau dangu i Pilatu, “Jàka tuna nu, nggiki-
nggunyaka bàdi na Hanganji tau Yahundi ba wàminya?” wànanja. 
13Ka wara-danyaka, “Harika-nya,” wàda. 
14Nanapa-ya i Pilatu, “Ka nggàra-mayaka na akatu-na?” wàna na paàra-
nanja. Tàka parukangu-madanya pawara parihi pa-kodungu, “Harika-nya!” 
wàda. 
15Kukiku-nyaka bàdi na pambuha-da, ka nahàmu wàngu na etida ba wànaka 
la eti i Pilatu, ka pahàla-nanyaka i Mbaramba. Tunaka nu paràhangu-
nanyaka tau la pa-ràmbahu-ya i Yehu, hi namangu papuli-nya ka harika-
nya. 

Na pajulu wàdanya i Miri Yehu paraï da panjuri 
(Mat. 27:27-31; Yuhn. 19:2-3) 

16Tàka da panjuri hi dalaku ngàndiya i Yehu la talora uma timbangu la uma 
nggumbunuru. Hi paau ndàbanya pa-pauhi na pamba panjuri. 
17Hi dapahau-nya kalembi malai mbaü atu, i Yehu, dauna-nya tubuku rii 
madàka, hi da-patàngapu-nya la katiku-na i Yehu. 
18Hàlaka nu hi datembi-ya, “Oha-amuka dumu ou Hanganji tau Yahundi,” 
wàdanya. 
19Dapalu wànya tokungu na katiku-na i Yehu hi da-pangànji-ya, hi damangu 
pa-patika la hanggana pa-marubuku-nya. 
20Ba dahàla-ka pa-pajulu wànya kalàba-danyaka na kalembi malai mbaü atu 
hi dapahau belinya da paki-mana duna. Tunaka nu hi dangàndi-ya la 
hambeli ka harika-nya. 



2555 

 

 
Na Huratu Matua 

© 1995, Indonesian Bible Society. 
 

 
 

 

 

 

Ba harika-nya i Miri Yehu 
(Mat. 27:32-44; Luk. 23:26-43; Yuhn. 19:17-27) 

21Nàhu la ngarangia dahàni-ya na haàtu la paduku-ya na ai harika-na i 
Yehu. Nuna na tau talànga belina welingu la ndeha, laku-nanya la paraingu 
(Na tamuna Himungu-ya – tau Kireni-ya – Amana i Alihandaru dàngu i 
Rupuhu.) 
22Dangàndi-ya i Yehu la hau pangia ma-tamungu Nggolunggota jia-duyaka 
la “Kaba Kotu” ba wàna, jàka haleli-ya. 
23Lai nu dawua-nya wai angguru pa-pakorungu muru, tàka nda nabihu-a i 
Yehu paunu-nya. 
24Tunaka nu harika-danyaka, hi dapabe - berinja da pakina ba dawàngu 
patunya undi ka pinya na ndumada haàtu - haàtu. 
25Njàmu hiwaya la mbaru ba da-harika-nya. 
26La ai harika-na mbara dita patuya na pa-tulihu nu na pa-panjala wànya, 
“Na Hanganji tau Yahundi,” wàna. 
27Anguna i Yehu da-harika-mbunja da madua da tau rambangu; haàtu la 
kawana-na, haàtu la kalaina. [28Ba tuna nu hàrangu duna-nyaka na pa-
tulihu la Huratu Matua, “Padiha pa-pohungu la tau akatu-ya,” ba wàna.] 
29Da tau da mali lai nu dapi - pimbilungu katiku-da hi da-paaka-nya i Yehu, 
“Ha dumu, ma-mbuhangu pa-nyungguru Uma Ala, ka ku-pahada belinya la 
tailu mbua lodu ba wàmu ànga. 
30Kamangu nu papuru weli la ai harikangu kau pamara wikimu!” wàdanya. 
31Jia-mayai duda da ratu pangora dàngu da ngguru anggama ba dayiki-ya i 
Yehu. Dapanii dàngga anguda, “Na tau hawiangu na-pamara biaya, tàka nda 
namàka-ai pa-pamara wikina. 
32Jàka Hanganji tau Ihirailu-duya, Jàka Hanganji Ma-pamànangu-duya, 
màtawa nàhu ka napuru pàku welingu la ai harikangu, ka maita-ya ka peku 
waimanya!” wàda. Da tau, angu harikangu-na da-paaka-mbunya i Yehu. 

Na metina i Miri Yehu 
(Mat. 27:45-56; Luk. 23:44-49; Yuhn. 19:28-30) 

33La tidu lodu, tailu mbua njàmu mandaina ba na-kapàtangu ndàba na tana 
lai nu. 
34Tàka la njàmu tailu la maringu lodu, nawara pa-kodungu i Yehu, “Eloi, 
Eloi lama sabakhtani?” wàna, jia-duyaka, “Dou Alanggu, Dou Alanggu 
nggikina hiu dunjaku-ngga?” wàna jàka haleli-ya. 
35Hawiangu da maninja lai nu darongu-ya nu na warana hi dapanii, 
“Patingi-nya, paau-nanya i Elia” wàda. 
36Ka manyamalu-nanyaka na haàtu la hongada hi nahàbu lumutu la wai 
angguru mayilu. Hàlaka nu hi natuya la hupu ai, hi na-pajola-nya la ngaruna 
i Yehu, ba dàngu paniina, “Màta ka ta-patia wànya jàka namaidu i Elia pa-
papuru-nya welingu la ai harikangu,” wàna. 
37Ka wara-nanyaka i Yehu, nu mbota wàngu madua-nanyaka. 
38Na tera padira daa la Umana i Miri na-kahira padua weli ditangu lundu 
hu wawa-maya. 
39Na ngora tanatara na ma-ndolaku la tuba ai harikangu, naita-ya jàka 
nggiki hama metina i Yehu. Hi napanii, “Ai, deningu-mana ba Ana Alaya na 
tau yiana,” wàna. 
40Nimbunja lai nu da kawini da maita marauya mbuu ndàbana nuna na 
matumbu. La hongada nyuda nu jiaha i Halomi, i Maria Mandalena, i Maria 
inada i Yakombu kudu dàngu i Yohi. 
41Jiaha nyuda-maka da makiku-nya dàngu da mainga-ya i Yehu ba la 
Nggalilia-yapa. Dàngu dadangu-mapa da kawini hawiangu lai nu da mamai 
karia-nya i Yehu la Yeruhali. 

Ba taninya i Miri Yehu 
(Mat. 27:57-61; Luk. 23:50-56; Yuhn. 19:38-42) 

42-43Rudungu-ama-nanyaka ba natàka i Yuhupu na tau welingu la Arimatia. 
Anggota Timbangu Anggama paràka patembi-maya nyuna. Nedi-mananyai 
duna na rehi pareta-na i Ala ba Hanganji-ya. Na lodu nu lodu Hawanjiru-ya 



2557 

 

 
Na Huratu Matua 

© 1995, Indonesian Bible Society. 
 

 
 

 

 

 

(nu na lodu pandutu-na na lodu Hangahu). Jia-duyaka hi natoru mbenima 
palua la hanggana i Pilatu pakarai-ya na metina i Yehu. 
44Nawàngu pa-hangàtaru biaka i Pilatu ba narongu-ya ba mbàda meti-naka 
i Yehu. Ba tuna paràhangu-nanyaka tau palua papaau-nya na ngora pamba 
tanatara ka paàra-nya jàka mbàda mandai-naka pameti i Yehu. 
45Ba narongu-yaka la ngaruna nu na ngora tanatara paraïna i Pilatu, pamàja-
nanyaka na metina i Yehu ka napiti-ya paraïna i Yuhupu. 
46Ka kei-nanyaka yubuhu tera linangu malunyaru i Yuhupu, tàka ba na-
papuru-nyaka na metina i Yehu kayubuhu wàna-nyaka nu na tera. Hàlaka 
hi na-bànjalu-ya la reti pa-toraku la tandula watu. Tunaka nu hi nakilu-nya 
watu bokulu ndàbina na ngaru reti. 
47Nu nu, hamata-madanya paraï da i Maria Mandalena dàngu i Maria inana 
i Yohi, jàka nggiya na ngia pa-bànjalu-danya na metina i Yehu. 

Màruku 16 

Na hadangu-na i Miri Yehu 
(Mat. 28:1-8; Luk. 24:1-12; Yuhn. 20:1-10) 

1Ba na-làpahu-ka na lodu Hangahu, lua-danyaka pakei mbii kati i Maria 
Mandalena, i Maria inana i Yakombu, dàngu i Halomi, ka lua patunya na 
metina i Yehu ba wàda. 
2La mba - mbaru la hunga lodu, la kawunga lodu la minggu nuna lua-
danyaka la reti. 
3-4Dapanii dàngga anguda nàhu la ngarangia, “Nggamu-aka ihu ma-
pandulangu pakilu-ndanya na watu la ngaru reti?” wàda. Maa ba bokulu 
nda najaru-mana na watu. Na nyuna ba datàka-ka la reti daita-ya ba mbàda 
nggilungu-naka na watu. 
5Ba tuna, tama-danyaka la reti. Daa la reti la patuu kawana, daita-ya na bidi 
mini na mapaki mabara ba mandapu-na padua, ka katàtaku-danyaka. 

6Napanii nu na bidi mini, “Àmbi mangàdatu-du. Pi-manggunggai ba himbu-
minya i Yehu tau Naharitu na pambàda harikangu. Nda nianya yiahu. 
Mbàda hadangu-naka duna! Tàngaru-ya ni, na ngia pa-bànjalu-danya. 
7Lakuwa nàhu, kai pekanja da papanau-na, hamangu i Peturu-mbu na 
rukuna yiana. Paniinja, ‘Nalaku mangilu-nggai la Nggalilia. Napa lai nu kai 
itaya hama tuna ba wànanggai,’ ” wànanja. 
8Ka luhu-danyaka welingu la reti hi dapalai paraï pa-katàtaku dàngu 
mangàdatu-da. Nda ana nggàrama papanii-da la anguda na rukuna nuna 
paraï pa-mangàdatu. 

NA HUPU NJÀPU RUKU LIMANA I MÀRUKU PA-NAMATU-NYA NA LAWITI 
NDAI 

Na pa-wuwangu-na wiki i Miri Yehu lai Maria Mandalena 
(Mat. 28:9-10; Yuhn. 20:11-18) 

[9Ba na-hadangu-ka i Yehu welingu la meti, la mba - mbaru lodu Minggu 
na-pawuwa mangilungu wikina lai Maria Mandalena. (I Maria jiaya na 
pambàda paluhu-na wàndi i Yehu ba pihuda.) 
10Tàka i Maria Mandalena hi nalua papanii-nja da anguna i Yehu na rukuna 
nuna nu, da maninja la ringu langu dàngu da mahii. 
11Tàka ba darongu-yaka lurina i Yehu, dàngu ba mbàda ita-nanyaka paraïna 
i Maria nda dawai-aya. 

Ba na-pawuwangu wikina i Miri Yehu la tau madua papanau-na 
(Luk. 24:13-35) 

12Hàlaka nu na-pawuwangu wikina i Yehu ba hau hadaya la tau madua 
papanau-na, ba talànga nàhunja la ngarangia ba dalaku la hau kotaku. 
13Ba tuna beli-danyaka papanii-nja da anguda hawiangu tàka nda dawai-
aha. 

Ba na-pawuwangu wikina i Miri Yehu la papanau-na 
(Mat. 28:16-20; Luk. 24:36-49; Yuhn. 20:19-23; Pphr. 1:6-8) 

14La malamiri-na na-pawuwangu wikina i Yehu la papanau-na da ma-
hakambulu haàtu-da ba talànga nganguda. Nahàngga-nja rukuna ba nda 

natoma na pawaida dàngu ba lalu katiku watuha hi nda dawaiha da tau da 
maita mataya na lurina i Yehu. 
15Hi napanii-nja paraïna i Yehu, “Ilakuwa la pa-nggubulu awangu kai 
pakada-nya na Lii Mànangu welingu lai Ala la mbuu ndàbana na banjaru 
tauka. 
16Na manda pawai napa pa-hukungu-ya. Tàka na mapawai dàngu na-
paparunungu, napa namara. 
17Na tanda pawaida da tau nuda, jiaya ba dawàngga wànya wàndi akatu na 
tamunggu; napa dapanii wàngu hi - hilu panda tandada. 
18Jàka da-katangu ularu jàka ndia, jàka da-unungu pameti wàngu, nda jia 
manjurangu-ada. Jàka da-padambakungu limada la tau mahidu, da-màlaru-
ma.” 

Ba padita-ya la awangu i Miri Yehu 
(Luk. 24:50-53; Pphr. 1:9-11) 

19Ba nahàla-ka i Yehu papanii dànja nyuda da papanau-na, pa-padita-yaka 
la awangu. Lai nu na-katangu pareta dàngu i Ala. 
20Ka laku-danyaka da papanau-na pa-pakada-nya la nggi - nggini na lii langu 
welingu lai Ala. Tàka naràma-daa-mbunja i Miri dàngu nawua-nja tanda nu 
da pa-hangàtarungu pa-màndungu wàna ba ma-deningu-ya na pa-bobaru-
da.] 

NA HUPU NJÀPUNA NA LAWITI NDAI HAWIANGU 

[9Lua-danyaka nu da-kawini lai Peturu dàngu da anguna, hi dapanii piti 
kawongu-ya mbuu ndàbana na papanii-nanja paraïna nu na bidi mini. 
10Ba tunaka nu i Yehu wikima ba nangaru-nja da papanau-na, na bobaru-ya 
la pahunga la patama na lii langu matua ma-palupangu rukuna na mànangu 
ma-palupangu.] 

Lukahu 

Lukahu 1 

Na Pakiri-na 

1Umbu Teupilu patembi, Dangu-maka tau ma-maràna pa-tulihu pa-àhalu 
pa-hàmungu rukuna na matumbu - matumbu na ma-padeningu la honganda 
nyuta. 
2Na pa-tulihu-da na-pajàngapungu na pabata-da lai nyuta paraï da tau da 
maita wikiya nuna na matumbu - matumbu welingu la wungana, tàka la 
malamiri hi da-bobaru pakada-nya. 
3Nyungga ba kuhàla-ka pa-manginjiru ha - hàmuya mbuu ndàbana welingu 
la kawunga-na, ba ku-pangàda-nya nahàmu ka ku-tulihu-ya na pa-paihi-
nggu na ma-àhalu hàmu lai nyuna wànggu-nggau Umbu. 
4Hi kiri tunggu nu màta nyumu Umbu kau pinya na pa-ajaru-kau nyumu ba 
tuba ma-deningu-ya. 

Na pekaya na dedina i Yuhani Pa-runungu 

5Ba jia-yaka na hanganji-na i Harondi la Yundia, ninya na haàtu na ratu, 
Hakaria-ya na tamuna. Nyuna natama la kalibaru ratu - ratu Ambia. Na 
papaha-na Elihambitu-ya na tamuna, wàla ratu-mayai. 
6Na lurida dàngu lei dàngu papaha-da nahàmu wànya na etina i Ala. Nyuda 
pa-kadua-da danunju ndàbaya na pareta-na dàngu na ukuna i Miri, dàngu 
weli eti-mada. 
7Nyuda nda ningu anada, nadu ba nambuta i Elihambitu tàka hi kaweda-
mada-nyaka. 
8La hau lodu, ba jia-yaka na ngerana na kalibaru Ambia, i Hakaria-ka na 
ma-paloku paràma ratu la hanggana i Ala. 
9Wàngu undi, na pakàli wàda da ratu, i Hakaria-duka na panggàna patama 
la Umana i Miri dàngu la patunu kaminyangu. 

10Ba talànga paloku-naka la patunu kaminyangu, hamayangu-nanyaka na 
tau dangu lua la hambeli. 
11La rehi nuna-duka na papalewa-na i Miri ba na-paitangu wikina lai 
Hakaria. Nuna na papalewa na-ndolaku la kawana menja ngia patunu 
kaminyangu. 
12Ba naita-yaka na papalewa nyuna i Hakaria, hondaru dàngu mangàdatu-
nanyaka. 
13Tàka na papalewa, “Àmbu mangàdatu, Hakaria! I Ala na-patingi-nyaka na 
hamayangu-mu. Na papaha-mu i Elihambitu napa na-pa-anangu-ka haàtu 
anakeda mini. Màta kau tunya tamuna, Yuhani wàmunya. 
14Nyumu napa mbaha nda ukuya na etimu dàngu nadangu na tau napa na 
ma-nggaüru etina jàka nadedi nuna na anakeda! 
15Nyuna napa tau bokulu-ya tundunya na pa-pakaka-na i Miri, dàngu napa 
nyuna nda uku pa-unungu wai angguru dàngu wolu maüku. Piti welingu ba 
hina nadedi nyuna napa na-harua-ya Ngahuna i Ala. 
16Dangu tau Ihirailu napa pairu ngàndina pabeli lai Ala, Mirida. 
17Nyuna napa pa-pahuru-na i Miriya na mambiha na mamendi hama tuna i 
Elia. Nyuna napa na ma-papeku-ha da ama dàngu da anada, dàngu na tau 
na manda pa-tundungu napa nairu ngàndiya pabeli la ànda kanandingu ma-
deningu. Nu ba tuna nu payema-nanya hau banjaru mambàda rimanya i 
Miri,” wànanya. 
18“Nggiki hama pinggunya na rukuna nuna ba na-padeningu?” hi wàna i 
Hakaria ba na-paàra-nya na papalewa. “Nyungga kaweda-nggunyaka dàngu 
na papaha-nggu kaweda-mbuna-nyaka,” wàna. 
19Nahema na papalewa, “Nyungga yia Nggambarialu-ka. Nyungga malumu-
nya i Ala dàngu Nyuna-maka na mapalewa-ka pa-patàka-nggaunya yiana na 
lii hàmu lai nyumu. 

20Jàka nggàra wànggu, jiangu-ma napa na pa-deningu jàka jiaya na rehina. 
Tàka karia-na ba ndau pawai, nyumu napa nda peku kareuku-mu; nyumu 
napa mu-kambiu lupa tomaya na rehi ba na pa-deningu na papanii-nggu,” 
wànanya. 
21Ba talànga tuna nu, na tau dangu patia-danya padua-ka i Hakaria. Da-
hangàtaru nggikina hi namandai tuna nu daa la umana i Miri. 
22Tàka nu ba naluhu-ka, nyuna nda peku kareuku-anapa lai nyuda. Jia la 
pa-payalu - yaluki-anjaka da limana, kambiu pa-ngalangu-nanyaka. Ka pi-
nanyaka tau nyuna ba ninguka paita-na daa la Umana i Miri, wàda. 
23Ba nanjàpu-ka na rehi paloku-na la Umana i Miri, beli-nanyaka i Hakaria 
la umana. 
24Ndedi pira mandaina woru ihi-nanyaka na papaha-na i Elihambitu, hi na-
winingu wikina lima mbua wulangu. 
25Napanii, “Hina pàku-duka i Miri hi nandula-ka ba na-podahu-ya na makia-
nggu,” wàna. 

Na pekaya na lii dedina i Miri Yehu 

26Ba nomu mbua wula-naka i Elihambitu paworu ihina, i Ala na-paràha-nya 
i Nggambarialu papalewa-na palua la Naharitu, na paraingu la Nggalilia. 
27I Nggambarialu papalewa-ya la haàtu anakaria, na ma-tamungu Maria. 
Nuna na anakaria da-patubangu-ka dàngu i Yuhupu, wàlana i Ndautu. 
28Na papalewa natàka lai Maria hi napanii-nya, “Hàmuka dumu, ha pa-
kanyuru kahauna i Miri! I Miri karaha-nanggau padua!” wànanya. 
29Narongu-yaka na paniina na papalewa, katàtaku-nanyaka i Maria, hi na-
paàrangu daa la etina, nggàra wànaka ihi hàmu hi wànangga, wàna. 
30Na papalewa napanii-nya nyuna, “Àmbu mangàdatu Maria, nadu i Ala ba 
nahàmu na etina lai nyumu. 
31Nyumu napa muworu ihimu dàngu hiu pa-anangu haàtu anakeda mini, 
màta kau patamu-nya i Yehu. 

32Nyuna napa na-bokulu dàngu napa Ana Ala Hupu Majangga wànanya tau. 
I Miri Ala napa natuya hanganji hama tuna i Hanganji Ndautu, bokuna la 
mangilu. 
33Nyuna napa ma-hanganji, ma-pareta la wàlana i Yakupu lundu nu - nu. 
Na pa-hanganji wàna napa nda ningu dirana,” wànanya. 
34Napaya i Maria, “Ka ni nyungga ba anakaria bia-kapa,” wànanya na 
papalewa “nggiki hama tunaka nu?” wàna. 
35Nahema na papalewa, “I Ngahuna i Ala napa natàka-nggau, dàngu na 
kuaha-na i Ala napa na-pamaü-nggau. Nuna-duya na pakiri-na na anakeda 
na madedi napa na Ma-matua, na Ana Ala hi wàndanya. 
36Ngàdaya: i Elihambitu, na kalembi-mu, mbàda nomu mbua wula-naka ba 
na-paanakedangu, jiapa ka mbàda kaweda-na, làti na mambuta ba wànanya 
tau. 
37Nadu lai Ala nda ningua manda peku,” wànanya. 
38Nanapa-ya i Maria, “Nyungga yia atana i Mirika; màlawa nyuna ka na-
padeningu hama tuna ba wàmu,” wàna. Hàla na papalewa laku dunjaku-
nanyaka i Maria. 

I Maria ba nalua pa-tadalu-ya i Elihambitu 

39Hàlaka nu, lua-madua-nanyaka i Maria la hau paraingu la Yundia la ngaba 
ma-palindingu. 
40Nyuna lua-nanya la umana i Hakaria, dàngu ba natama-ka, hi na-
kamàhaku dànya i Elihambitu. 
41Narongu-yaka i Elihambitu na kamàhaku-na i Maria, nggàduku-madua-
nanyaka na anana daa la kambu. Ka harua-nanyaka paraïna Ngahuna i Ala 
i Elihambitu, 
42hi na-warangu, “Nyumuka marihi pa-kanyurungu la honga kawini mbuu 
ndàbana! Na-pakanyurungu napa na ana pa-paana-mu! 
43Nggamuka yia nyungga hi jia mai bia-naka na inana i Miri lai nyungga? 

44Kurongu-yakaka na kamàhaku-mu, na ana la kambunggu kawutaru 
hawola-ma-ananya. 
45Oha-amuka, nadu bau waiyaka, na patiki-na i Miri lai nyumu napa ba na-
padeningu-ma!” wàna. 

Na pa-malangungu-na i Maria 

46Na-kataku-ya i Maria, “Na etinggu nawotu-nya i Miri, 
47na hamangu-nggu na-hawola lumuna i Ala Ma-pamàna-ngga. 
48Nyuna nanamu-ka atana mangia wawa! Piti welingu nàhu mbuuna na 
banjaru oha-anaka ba wàdangga. 
49Nadu i Ala Hupu Mambiha, ba na-patumbu-nggaka lii bokulu nyungga. 
Na-matua-wa na tamuna. 
50Na ana handalaru handàni i Miri namila-nya eti na tau ma-mangàdatu-
nya Nyuna. 
51Nawàngu lima kaborangu-na ba na-paiha-nya na tau ma-katadaku, dàngu 
hi na-kubaru-ya na pa-pakaka-da. 
52Da hanganji na-papuru-nja welingu la pa-mandapu-da tàka na tau mangia 
wawa hi na-pajangga-ya. 
53Na tau rimbangu na-pambihu wànya mahàmu, na mawulu nawàngga pa-
kaburuhu-ya. 
54Nyuna nandula-ya i Ihirailu atana, nunjuya na hàla hupu ràndina dàngu 
da boku la mangilu-nda. 
55I Miri nda na-rombangu paràndi-na, ba na-màjangu etina lai Ambarahàmu 
dàngu la wàla wuana lundu nu - nu,” wàna. 
56Ràkangu tailu mbua wulana i Maria ba na-ndàdiku lai Elihambitu, hina hi 
nabeli la umana. 

Na dedina i Yuhani Pa-runungu 

57Toma-nanyaka na rehina i Elihambitu pa-habola. Na-paana-nya na haàtu 
na anakeda mini. 

58Da angu ngiangu-da dàngu da nua kalembi-da darongu-ya ba tuna nu na 
hàmuna i Miri lai Elihambitu, jia hi da-nggaüru eti-danja. 
59Ba natoma-ka walu mbua lodu na anarara nuna, tàka-danyaka la pakàri-
ya. Làti ka tunya tamuna i Hakaria wàda, tundunya na tamuna na amana, 
60tàka na inana napanii, “Ndia-a! Yuhani-ya bàdi na tamuna,” wàna. 
61“Nda ana ningua haàtu la kalembi-mu ma-tamungu tungu nu,” hi 
wàdanya. 
62Hàla hi dawàngu pa-pamaü-nya ba da-paàra-nya i Hakaria, nggamu 
tamuna na patungu-ya na anana. 
63I Hakaria nakarai watu tulihu hi na-tulihu, “Yuhani-ya na tamuna,” wàna. 
Ka hangàtaru hàla-danyaka. 
64Ka la rehi nuna-madua-ka i Hakaria ba napingu beli pa-kareuku, hi 
nawotu-nya i Ala. 
65Da angu ngiangu-naka da-mangàdatu hàla, na lii nuna nakada hàla-nyaka 
tau la kaliungu palindi Yundia. 
66Mbuu ndàbana na tau na maronguya na rukuna nuna da-paàrangu la 
etida, “Nggàra madedi-yaka ihu haromu yiana na anakeda?” wàda. Nadu i 
Miri nalaku karia-nya nyuna. 

I Hakaria ba na-palundu-nya na lii welingu lai Miri 

67I Hakaria, amana nuna na anakeda na-harua-ya Ngahuna i Ala hi kiri 
palundu-nanya na hupu liina i Miri, 
68“Màla ka tawotu-nya i Miri, Ala banjaru Ihirailu! Nyuna namaika pandula-
ya na banjaru-na, dàngu hi na-pahàla-ha nyuda. 
69Nawua-nda ma-pamànangu kaborangu, wàlana i Ndautu, atana. 
70Àmangu la ngaruda da wunangu papindi-na, na-pakata-manyaka na 
paràndi-na 
71la pa-pamàna-nda welingu la muhunda, dàngu welingu la kuaha tau ma-
paumbi-nda. 

72Na-pajiliku-nya na màja etina la boku la mangilu-nda, na paràndi-na napa 
na-patutu-manya duna. 
73-74Na-harangu-maka lai Ambarahàmu amanda, ba na-paràndingu pa-
pamàna-nda welingu la muhunda, ka peku nda mangàdatu-nda ba talumu-
nya, 
75ka na-panuangu ba talumu-nya Nyuna, dàngu ka nahàmu wàngu na etina 
la ngala lurinda. 
76Tàka napa nyumu, ha ananggu, wunangu-na i Ala Hupu Majangga 
wàdanggau. Nyumu papalewa la pa-mangilu-nya i Miri la pa-kalongga-nya 
àndana Nyuna, 
77la pa-bobaru-nya na banjaru-na nyuda napa ba pa-pamànangu-ha, nu i Ala 
jàka najàma-njaka mbuu ndàbada da njalada. 
78Na Mirinda namàja etina dàngu na-paaïngu; na-lumungu pa-pamàna-nda 
nyuta hi namai. Hama tuna mata lodu na mahunga mbaru 
79tuna nu ba nawua-nya hariina mbuu ndàbana na tauka na maluri la 
kapàtangu dàngu la mangàdatu. Nyuna nalonda-ta la ànda na ma-
hanggangu la pa-papeku,” wàna. 
80Na anana i Hakaria ngeri matua-tua-nanyaka dàngu parukangu-nanyaka 
patara urana. Nyuna la maràda telangu-maya na-ngiangu ningu, hi lupa 
tomaya na rehi pa-wuwangu-na wikina la banjaru Ihirailu. 

Lukahu 2 

Na dedina i Miri Yehu 
(Mat. 1:18-25) 

1La rehi nuna i Hanganji Bokulu Anggutuhu na-wuangu pareta màta mbuu 
ndàbana na tau la lumbu pareta Roma ka na-patamangu tamuna la huratu 
diha. 
2Yiana jiaya na kawunga diha tamu tau na papaloku ba i Kiriniu na ma-
nggumbunuru la tana Hiria. 

3Mbuu ndàbana na tau la rehi nu nalaku pa-patamangu tamuna la paraina 
haàtu - haàtu. 
4I Yuhupu na-hadangu welingu la Naharitu tana Nggalilia, nalaku la 
Mbetulehimu la Yundia, ngia padedi-na i Ndautu; nadu i Yuhupu ba wàlana 
i Ndautu-ya. 
5I Yuhupu na-patamangu tamuna hamanai i Maria tubana na mambotu 
ihina. 
6Ba la Mbetulehimu-haka, toma-nanyaka na wula habola-na i Maria. 
7Na-paanangu haàtu anakeda mini, na kawunga anana. Na anana na-
palumburu wànya paràha, hàla hi bànjalu-ya la karaba maningu rembi 
uhungu; nadu ba nda dahunggu pa-ngiangu ngia patodu-da. 

Da ma-pawangu dàngu da papalewa 

8La rudungu nuna ninja da ma-pawangu ba talànga daidanja da mbimbida 
la maràda pa-rumbangu la ngabana lai nu. 
9Hi jia pa-wuwangu biana wikina na papalewa-na i Miri lai nyuda, na 
kajilaku welingu lai Miri na-pahambila-ha nyuda, himangàdatu nda ukuha. 
10Tàka na papalewa, “Àmbi mangàdatu! Nadu nyungga ngàndi-nggunggai 
lii hàmu lai nyimi – na lii na ma-panggaüru langatàkaya na tauka mbuu 
ndàbana. 
11La lodu nàhu la paraina i Ndautu nadedi-ka na Hanganji Ma-pamàna-
nggai, nu i Karitu, na Miri. 
12Yiana-ya na tandana: Nyimi napa mitàka-nya na haàtu na ana rara na pa-
palumburu wàngu paràha hi bànjalu-ya la hau karaba,” wànanja. 
13Nu na papalewa hi jia ni bianja da karia-na da papalewa dangu, da 
mawotu-nya i Ala, 
14“Pa-wotungu-ya i Ala la awangu majangga! Dàngu la pinu tana, mànjaku-
nanyaka na tau na ma-pahàmu-ya na etina i Miri!” wàda. 

15Ba da-dunjaku-njaka paraï da papalewa ba dabeli la awangu, panii-
danyaka da ma-pawangu dàngga anguda, “Màla-ndawa ka talua la 
Mbetulehimu ka taita-ya na lii na matumbu na-papatàka-nanda i Miri,” 
wàda. 
16Ka manyamalu laku-madua-danyaka, hi datàka-nja i Maria dàngu i 
Yuhupu, lupa na ana rara na ma-mahuru la karaba. 
17Da ngara ma-pawangu ba daita-yaka na ana rara, wàlahu-danyaka na 
papanii-da da papalewa rukuna nuna na ana rara. 
18Na-hangàtaru hàla na tau na marongu-ya nuna na papanii-da da ma-
pawangu. 
19Na nyuna i Maria na-pakàpa hàla-maya nuna la etina dàngu hi na-
pangàda-nya. 
20Da ma-pawangu beli-danyaka duda la maràda ba dàngu wotu pa-mangara-
danya i Ala, nadu mbuu ndàbada da parongu-da dàngu da pangita-da, da-
pajàngapungu hàla hama tuna ba wàda da papalewa. 

Ba tunya tamuna i Miri Yehu 

21Ba walu mbua lodu-naka na umuru-na, kàri-danyaka nuna ana rara. Hi 
datunya tamuna, Yehu, wàdanya, na tamu pambàda wua-nanya païna 
papalewa ba ndedi la kambu ina-nanya. 

I Miri Yehu ba huharu-nya lai Miri la Umana i Miri 

22Toma-nanyaka na rehina i Yuhupu dàngu i Maria ba da-paloku-ya na huri 
pa-matua, nunjuya na ukuna i Muha. Jia-duyaka hi da-karia-nya na ana rara 
la Yeruhali la pa-huharu-nya lai Miri. 
23Nadu la ukuna i Miri tuna yia na pa-tulihu, “Nimbihu-da da kawunga 
anaka, huharu-manja bàdi lai Miri,” wàna. 
24Dawuku-mbuya nyuda la pawotu kameti maraku, nu da mbara kadua 
ngiungu jàka ndia dua ngia kulundiha kanguraku hama tuna na pa-kawuku 
daa la Ukuna i Miri. 

25La rehi nuna la Yeruhali ninya na haàtu na tau Hamiungu-ya na tamuna. 
Nyuna tau hàmuya, na-mangàdatu-nya i Ala dàngu patia-nanya padua na 
rehina i Ala ba na-pamàna-nya na Ihirailu. Na Ngahuna i Ala tunggulu-
mananya, 
26dàngu i Ngahuna i Ala mbàda peka-nanyaka, ba nda jia meti-ana nyuna 
jàka ndedi-madu naita-ya na Hanganji Ma-pamànangu na paràndi-na i Miri. 
27Ruku pa-jujungu-na na Ngahuna i Ala, tama-nanyaka la Umana i Miri i 
Hamiungu. La rehi nu i Yuhupu dàngu i Maria datama ngàndiya i Yehu, na 
maana rara-iyapa la pa-paloku-ya na lii ba wàna la uku anggama. 
28Ka kei-nanyaka i Hamiungu na ana rara hi nalunggu-ya, hi nawotu-nya i 
Ala. 
29“Nàhu Miri patutu-munyaka na paràndi-mu. Màtawa nyungga yia atamu 
ka kumeti dàngu hàmungu. 
30Nadu ba ita mata-nggunyaka i Ma-pamànangu welingu lai nyumu. 
31I Ma-pamànangu mbàda payema-mamu-nyaka ndumana mbuu ndàbana 
na banjaru: 
32ba hama tuna harii ma-pahandarakungu àndaya nduma mbuu ndàbana na 
banjaru hawiangu, ka peku hurungu-da lai nyumu; na harii na mangàndi-
nya patembi wàngu na banjaru-mu na Ihirailu,” wàna. 
33Na amana dàngu na inana na anakeda nuna hangàtaru-danyaka ba 
darongu-ya na papeka-na i Hamiungu rukuna na anada. 
34I Hamiungu na-pakanyuru-nja dàngu hi napanii-nya i Maria, inana na 
anakeda, “Na anakeda yiana mbàda kawàri-mana-nyaka paraïna i Ala la pa-
palàjaru-ya dàngu la pa-pamàna-nya na madangu la tau Ihirailu. Nyuna 
napa jia-yaka na tanda welingu lai Ala, na-pandubaku-na na tau dangu; 
35dàngu jia-duyaka ba tuna nu hi na-talunggaru na ihi etida. Na handuka 
napa natanju-nya na etimu, ba hama tuna hapanda dàkaya,” wàna. 

36Ni-mbunyai na haàtu na wunangu kawini, kaweda-mana-nyaka. Hana-ya 
na tamuna, anana i Panuilu, welingu la kabihu Ahiaru. Ba pihu mbua ndau-
naka pa-mangoma, 
37nàhu i Hana ndonangu-nanyaka, dàngu na umuru-na mbàda walu 
kambulu patu mbua ndau-naka. Nda na-handàkangu pa-dunjaku-nya na 
Umana i Miri. Lodu rudungu lumu-mananya i Ala ba na-hamayangu dàngu 
ba na-puaha. 
38Jia pàkuyai duna la rehi nuna ba namai hi nawotu-nya i Ala dàngu hi 
napanii-ya na rukuna nu na anakeda la tauka na manedi-nya na rehina i Ala 
ba na-pamarandeka-ya la Yeruhali. 

Beli la Naharitu 

39Ba da-palundu hàlanya-ka i Yuhupu dàngu i Maria na kalaratu Ukuna i 
Miri, beli-danyaka la Naharitu la Nggalilia. 
40Na anakeda nuna ngeri matua ngeri halangatu-nanyaka. Lalu manggàna-
ya hi nda uku mbuha-nanya paraïna i Ala. 

I Miri Yehu la Umana i Miri 

41Hau ndau - hau ndaungu da ina amana i Yehu dalua la Yeruhali la paremi-
nya na Lodu Remi Paha. 
42Ba jia-yaka ba hakambulu dàmbu ndauna na umuru-na i Yehu, lua-
danyaka la paremi hama tuna na pakàli wàda. 
43Ba hàlaka paremi beli-danyaka, tàka i Yehu, anada, jiapa-yapa la Yeruhali, 
da ama da inana nda dapi-anya. 
44Ba dakaka-ya, nàhunya na-kikungu la ma-pakapulingu wàda bia. Ba 
dalaku-ka ngala hau lodu hinaka hi dahimbu-ya la angu nua kalembi-da 
dàngu la patanda - patanda-da. 
45Tàka ba nda dahunggu-yapa beli-danyaka la Yeruhali pahimbu-ya. 

46Ba tailu mbua lodu-daka ngalada pahimbu-ya, hunggu-danyaka nyuna daa 
la Umana i Miri. Mandapu-na padua-ka ba na-patingi-nja da ngguru 
anggama dàngu ba nawunda lii paàra - paàrangu. 
47Mbuu ndàbana na tau na marongu-ya da-hangàtaru hàlanya na màhina 
nu la pahema - pahema-na. 
48Da ina amana da-hangàtaru-mbu ba daita-ya. Napanii na inana, 
“Ananggu, nggikina hi tumu-nggama nu? Na amamu dàngu nyungga da-
bàrangu da etima ba mahimbu-kau!” wànanya. 
49Nahema i Yehu, “Ka nggikina nyimi ama ina hi mihimbu-ka? Ka ndai pi-
anya nyimi ama ina, Nyungga duku ba nimangga bàdi la umana na 
Amanggu?” wàna. 
50Tàka nyuda nda da-jàngapu-aya nuna na hemana i Yehu. 
51Tunaka nu i Yehu beli karia-nanjaka la Naharitu, dàngu na-manundu-ma 
lai nyuda. Mbuu ndàbana na rukuna nuna na-pakàpa-maya daa la etina 
paraïna inana. 
52I Yehu ngeri matua-tua-nanyaka dàngu ngeri mangga-nggàna-nanyaka, 
dàngu nanamu-ya paraïna i Ala dàngu nambuha-nya paraï tau. 

Lukahu 3 

Na rukuna i Yuhani Pa-runungu 
(Mat. 3:1-12; Mrk. 1:1-8; Yuhn. 1:19-28) 

1La ndaungu hakambulu lima ba na-pareta i Hanganji Bokulu Timbiriu, i 
Putihu Pilatu na nggumbunuru la Yundia, dàngu i Harondi na ma-pareta la 
Nggalilia, i Pilipu, angu dedina i Harondi na ma-pareta la tana Ituria dàngu 
Tarakuniti, tàka i Lihania na-pareta la Ambileni. 
2Da ma-katangu ratu bokulu jiaha i Hanàhu dàngu i Kayapàhu. La ndaungu 
nuna-duka i Ala ba napuru pekanya i Yuhani, anana i Hakaria la maràda 
wara. 
3I Yuhani laku-nanyaka lai nu - lai nu la nggubulu ngaba Luku Yorundangu 
dàngu ba na-patàka-nya na lii welingu lai Ala. I Yuhani na-warangu, “Pa-

mbelingu-wa welingu la nja - njala-mika, dàngu nyimi parunu-manggai 
bàdi, ka peku jàma-nanggai i Ala,” wàna. 
4Nuna na-pajàngapungu na pa-tulihu la mbukuna i Wunangu Yahaya, 
“Ningu tau ma-warangu la maràda wara, ‘Payema-nya àndana i Miri, pa-
linjaku-nya ngarangia-na Nyuna. 
5Da lola - lolangu hungguru-nja, da palindi dàngu da tandula pedahu-ha. Da 
ànda ma-pabikungu patànji-ha, da ngarangia karobaku pamera-nja. 
6Na tau la pa-nggubulu awangu napa naita-ya i Ala ba na-pamàna-nya na 
tau!’ ” wàna. 
7Dangu tau mamai lai Yuhani ka parunu-nja. I Yuhani napanii-nja, “Nyimi 
tau akatu-kai! Nggamu na mapeka-nggai nyimi ba peku marami welingu la 
hukungu-na i Ala na manàmu-nya? 
8Pa-itangu-wa rukumi nyimi ba pa-mbelingu-minyaka welingu la njalami! 
Àmbi panii-duya, i Ambarahàmu ba boku la mangilu-minya. Namuya: 
Welingu la wa - watu yiada-mbu i Ala napeku-mbu patunya ana umbuku-
na i Ambarahàmu! 
9Na kataka ninya padua-ka la papunggu-ha da pingi ai lundu la amuda. Da 
pingi ai - pingi ai da manda tu wuada mahàmu, napa papunggu-ha dàngu 
hi kawuka-nja la epi,” wàna. 
10“Ka nggikina wàma-aka nu?” wàda da tau ba da-paàra-nya i Yuhani. 
11Nahema i Yuhani, “Na tau na maningu dua mbàla kalembi-na, màta ka 
nawua-nya na hawàla na tau na manda ningungu; dàngu na tau na maningu 
pa-ngangungu, màta ka na-paberi-nya,” wàna. 
12Da ma-pahurungu hilu katiku damaimbu lai Yuhani ka na-parunu-nggama 
ba wàda. Hi da-paàra-nya, “Ka nyuma yia umbu ngguru nggikina wàma-
aka?” wàdanya. 
13Nahema i Yuhani, “Àmbi pahuru pa-rihingu-du welingu la pambàda pa-
daingu,” wàna. 

14Nimbunja da panjuri da ma-paàrangu, “Ka nyumai duma yia? Nggàra 
wàma-aka bàdi?” wàdanya. Nahema i Yuhani, “Àmbi kapidihu-duya jiapa 
nda nggamuya dàngu àmbi rambangu-du àmahu bai wàngu pa-palapingu. 
Màta ka jiaka-a da ngganjimi!” wànanja. 
15La rehi nuna pakiringu-nanyaka na tau pa-paàrangu, yiana i Yuhani hi jia 
biaya-ka na Hanganji Ma-pamànangu na panedi-da. 
16Jia-duyaka i Yuhani hi napanii-nja, “Nyungga parunu wànggunggai wai-
a, tàka napa nàmu-nyapa duna na tau na marihi bokulu welingu lai 
nyungga. La pa-wàkahu-nya liku halapa-ana nyungga yia nda ràka-
mbunggu. Nyuna napa na ma-parunu wànggai Ngahuna i Ala dàngu epi. 
17La limana ninya na tàpi hi natàpi hàlaya na uhu nggàndumu-na hi lupa 
na-yarahu. Na karohu-na na-pauhi-nya la uma uhu, tàka na kalàmba-na 
mbuu ndàbana natunu-ya la epi panda peku pàda!” wàna. 
18Tuna nu i Yuhani ba napanii-nya na tauka ba nawàngu màtu - màtu 
àndana, nu ba jiaya na bobaru-nanya na Lii Mànangu. 
19Tàka i Harondi, na ma-kuaha-ya la Nggalilia, natenda-nya paraïna i 
Yuhani rukuna ba na-kanoma-ya i Harondia, na papaha anguna paluhu, 
dàngu mbuu ndàbana na akatu pambàda tuna. 
20Ba tuna i Harondi manaü bonja-ma-ananja da akatu-na ba na-patama-nya 
i Yuhani la uma kapàtangu. 

I Miri Yehu ba parunu-nya 
(Mat. 3:13-17; Mrk. 1:9-11) 

21Ba parunu hàla-nyaka na tau, i Yehu pa-parunungu-mbuya. Ba talànga 
hamayangu-naka, tawangga-nanyaka na awangu, 
22tàka i Ngahuna i Ala puru-nanyaka lai nyuna ba hama kulundiha-ya. Hàla 
hi ronguya na liina i Ala, “Nyumu Ananggu na pambuha-nggu. Nyumu muli 
hàmuya na etinggu,” wàna. 

Na ruku dedina i Miri Yehu 
(Mat. 1:1-17) 

23Ba jiaya na pakiri-nanya na paràma i Yehu, Nyuna tailu kambulu 
ndaunaka na umuru-na. Pa-namatu-nya la panii tau, nyuna jiaya na anana 
i Yuhupu, anana i Eli, 
24anana i Matàtu, anana i Lewi, anana i Màlaki, anana i Yanai, anana i 
Yuhupu, 
25anana i Matiha, anana i Amuhu, anana i Nahumu, anana i Hehili, anana i 
Nanggai, 
26anana i Maàtu, anana i Matiha, anana i Himei, anana i Yohiku, anana i 
Yonda, 
27anana i Yuhanàngu, anana i Reha, anana i Herumbambilu, anana i 
Halatialu, anana i Neri, 
28anana i Màlaki, anana i Andi, anana i Kohàmu, anana i Elimandàmu, 
anana i Eru, 
29anana i Yehua, anana i Eliyehiru, anana i Yorimu, anana i Matàtu, anana 
i Lewi, 
30anana i Hamiungu, anana i Yahunda, anana i Yuhupu, anana i Yonàmu, 
anana i Eliyakimu, 
31anana i Malia, anana i Mina, anana i Matata, anana i Natàngu, anana i 
Ndautu, 
32anana i Ihai, anana i Ombitu, anana i Mbowàhu, anana i Hàlumungu, 
anana i Nahahungu, 
33anana i Aminandàpu, anana i Àtamingu, anana i Àrini, anana i Hehirungu, 
anana i Perihu, anana i Yahunda, 
34anana i Yakupu, anana i Ihàku, anana i Ambarahàmu, anana i Tera, anana 
i Nahuru, 
35anana i Heruku, anana i Rehu, anana i Peliku, anana i Embiru, anana i 
Hàlamungu, 

36anana i Kenangu, anana i Àrapàkahàtu, anana i Hemu, anana i Nuhu, 
anana i Lamiku, 
37anana i Metuhala, anana i Henuku, anana i Yaritu, anana i Mahalaleyilu, 
anana i Kenangu, 
38anana i Enuhu, anana i Hetu, anana i Andamu, anana i Ala, wàda. 

Lukahu 4 

I Miri Yehu ba nakama-nya paraïna i Kambàliku 
(Mat. 4:1-11; Mrk. 1:12-13) 

1I Yehu na-harua-ya Ngahuna i Ala la rehi ba na-dunjaku-nya la Luku 
Yorundangu. I Ngahuna i Ala nairu ngàndiya nyuna la maràda telangu. 
2Lai nu kama-nanyaka paraïna i Kambàliku patu kambulu lodu mandaina. 
Na mandai tuna nu nda nggàra ndoku pangana. Jia ba nanjàpu-ka manjuu-
nanyaka. 
3Ka panii-nanyaka i Kambàliku, “Màla Nyumu Ana Alakau wàngguka? 
Paràha-nya yia na watu ka nadedi roti,” wàna. 
4Nahema i Yehu, “La Huratu Matua ninya na pa-tulihu, ‘Na tau nda roti 
pàku paluri wàna,’ wàna”, hi wànanya. 
5Hàla i Kambàliku karia-nanyaka i Yehu la pangia majangga, la ha-
kambàdiku wua mata-a i Kambàliku ba na-pajiliku-nya mbuu ndàbana na 
pareta hanganji la pinu tana. 
6“Mbuu ndàbana na kuaha dàngu na wulu yiana napa ku-pakata-nggaunja 
lai nyumu,” wàna i Kambàliku lai Yehu. “Nadu yiana-ka mbuu ndàbana ba 
pa-wuangu-ka nyungga-duka, tàka nyungga pekuna la pawua-nya na tau, 
jàka nggamuya nyuna bàdi na pa-wuangu jàka wànggu nyungga. 
7Yiada-ka mbuu ndàbada mangumu nyumu-haka, mili kau marubuku pa-
maraku-ngga,” wàna. 
8Nahema i Yehu, “La Huratu Matua ninya na pa-tulihu, ‘Marubuku-nya i 
Miri Ala-amu dàngu lumunya nyuna-a,’ wàna,” hi wàna. 

9Hàla i Kambàliku karia-nanyaka i Yehu la Yeruhali, hi natuya dita la 
kawuku Umana i Miri, hi napanii dànya, “Nyumu Anana i Alakau 
wàngguka? Jia ba tuna linjungu-wa nu weli yiahungu. 
10Nadu la Huratu Matua ninya na pa-tulihu, ‘I Ala napa na-paràha-nja da 
papalewa-na hi damangga paha - hàmunggau,’ wàna. 
11Dàngu-mbu, ‘Da papalewa napa da-kataku wànggau limada, hi nda peku 
tunjuru-da da wihimu la watu,’ wàna,” hi wàna. 
12Nahema i Yehu, “La Huratu Matua ninya na pa-tulihu, ‘Àmbu kamanya i 
Miri Alamu’, na mawàna,” hi wàna. 
13Ba nahàla-ka i Kambàliku pakama-nya i Yehu ba nawàngu màtu - màtu 
kahili-na, dunjaku-nanyaka i Yehu hi na-patiangu hili handàka rehi 
mapeku. 

I Miri Yehu ba na-pakiringu paràma la Nggalilia 
(Mat. 4:12-17; Mrk. 1:14-15) 

14Tunaka nu beli-nanyaka i Yehu la Nggalilia; Nyuna na-harua-ya paraï 
Ngahuna i Ala. Na lii rukuna Nyuna wewarungu-nanyaka la nggubulu 
ngabana lai nu. 
15Nyuna na-ajaru la uma bunggu - uma bungguru, dàngu mbuu ndàbana na 
tau dawotu-nya Nyuna. 

I Miri Yehu ba nda payema-ya la Naharitu 
(Mat. 13:53-58; Mrk. 6:1-6) 

16Ka hili lua-nanyaka i Yehu la Naharitu, la ngia pa-matua-ya. La lodu 
Hangahu, tundunya na pakàli wàna lua-nanyaka la uma bungguru. Na-
hadangu pambaha Huratu Matua, 
17dawua-nya na mbukuna i Wunangu Yahaya. Na-wàlahu-ya na kuluru-na 
na mbuku, hi nahunggu-ya na ndalaru yiana: 
18“Na Ngahuna i Miri ninya lai Nyungga, nadu ba mbàda katua-duna-
nggaka la pa-bobaru-ya na Lii Mànangu la tau mila. Na-palewa-ka la pa-
pakada-nya na marandeka-na na tau ma-tanawangu dàngu na hàmuna na 
tau poki; la pa-pahàla-ya na tau pa-kapidihu 

19dàngu pa-bobaru-ya na rehi tàkana i Miri la pa-pamàna-nya na banjaru-
na,” wàna. 
20I Yehu na-kuluru belinya na mbuku, hi na-pabeli-nya la ma-paloku, hàla 
hi na-mandapu. Mbuu ndàbana na tau la uma bungguru dapanau-ya Nyuna. 
21Ka pakiringu-nanyaka pa-kareuku i Yehu lai nyuda, “Da ndalaru la Huratu 
Matua ni kawai, la lodu nàhu patutungu-nanyaka la rehi rongu-minya,” 
wàna. 
22Na panii - paniina-ka na pawunda-na nahàmu langatàka, da-hangàtaru hi 
dawai angunya. Dapanii, “Ka nda jiaya ni na anana i Yuhupu?” wàda. 
23Ka panii-nanyaka i Yehu lai nyuda, “Talànga wanguna miwà-manyaka 
duna na pangerangu yiana lai Nyungga, ‘Ha ndotiru, pamàlaru pàku bàdi 
wikimu. Da pa-hangàtarungu da parongu-ma da patumu la Kapinaumu, 
tumbuya bàdi la kuru kotaku wikimu,’ wàmi-maka dimi,” wàna. 
24Nahili panii i Yehu, “Pangàda-nya, nda ningua wunangu patembi la kuru 
kotaku wikina. 
25Tàka na nyuna ronguya: la rehina i Elia, ba nda napuru na urangu tailu 
mbua ndau ha-kawita mandaina, patumbu wànaka na rimba nda palàda la 
nggubulu tana. La rehi nuna dangu kawini meti lei la Ihirailu. 
26Nu ba tuna, i Ala nda na-paràha-anya i Elia la haàtu welingu la kawini 
meti lei nuda, tàka mbulungu la haàtu kawini meti lei la Hàrapàtu-a la 
ngaba Hindungu. 
27Tuna numbu la rehina i Wunangu Eliha dangu tau la Ihirailu mahidu 
manula pa-mayitangu, ba tuna nda haàtu-mbu welingu lai nyuda pa-
pamàlaru, mbulungu-ma-ana i Naamàngu tau Hiria,” wàna. 
28Mbuu ndàbada da tau la uma bungguru dambeni langatàka ba darongu-
ya na rukuna nuna. 

29Da-hadangu hi dawàngga-ya i Yehu la hambeli paraingu, dàngu hi 
dangàndi-ya la ngambangu palindi, la ngia pawulu-danya na paraingu-da. 
Patikingu-danya ka jukaru-nya hu wawa la kela wàda làti. 
30Tàka i Yehu nali honga-ma-aha da tau dangu hi nalaku. 

Na tau na pa-huruku wàndi akatu 
(Mrk. 1:21-28) 

31Tunaka nu laku-nanyaka i Yehu la paraingu Kapinaumu la Nggalilia. Lai 
nu ajaru-nanyaka tau la lodu Hangahu. 
32Da-maratangu ba daita-ya na huri ajaru-na, nadu ba wàngu pa-
mahumbarungu-ya ba na kareuku Nyuna. 
33Lai nu la uma bungguru ninya na haàtu na tau pa-huruku wàndi akatu. 
Na tau nuna la - ladana, 
34“Ha Yehu, tau Naharitu, nggiki-nggunja wàmu-nggamaka nu? Bau mai nu 
maimu pa-palàjaru-kamaka? Kupi-manggau jàka nggamukau: Nyumu ba 
papalewa matua-na i Alakau!” wàna. 
35“Kandii!” hi wàna i Yehu ba na-bàtiru-nya na wàndi akatu “Luhuwa 
welingu la tau yiana!” wànanya. Ka luhu-nanyaka na wàndi akatu, ba na-
yàbahu-nya na tau nuna la hanggada nyuda mbuu ndàbada, tunaka nu hi 
naluhu welingu la tau nuna dàngu nda pahidu-nanya. 
36Mbuu ndàbana na tau na-hangàtaru, hi dapanii dàngga anguda, “Manda 
tangeji-duha da paniina. Ba wàngu pa-mahumbarungu-ya dàngu da-patahu 
ba na-pareta-ha da wàndi akatu paluhu, hi lupa daluhu-ma!” wàda. 
37Na lii rukuna i Yehu na-kada-nyaka la nggubulu ngaba lai nu. 

I Miri Yehu ba na-pamàlaru tau dangu 
(Mat. 8:14-17; Mrk. 1:29-34) 

38I Yehu na-dunjaku-nya na uma bungguru hi nalaku la umana i Himungu. 
Na ina yerana i Himungu talànga hidu pariti-na, hi dapanii-nya tau i Yehu 
na rukuna nuna. 

39I Yehu nalua la ngia pa-mahuru-na nuna na ina, hi nawàngga-ya na pariti-
na. Ka-yilangu-nanyaka na pariti, ka ailulu hadangu-madua-nanyaka na ina 
yerana i Himungu hi nainga-ha nyuda. 
40Tamawa ba wànaka na lodu, mbuu ndàbada da tau ngàndi-danjaka lai 
Yehu da angu dedida da ma-pàdangu màtu - màtu mahidu. I Yehu na-
padambaku-nja lima lai nyuda haàtu - haàtu hi na-pamàlaru-ha. 
41Dadangu-mbu da tau da ngia paluhu-da da wàndi akatu ba la - ladada, 
“Nyumu na, Ana Alakau!” wàda. Ba tuna na-bàtiru-ma-anja paraïna i Yehu 
dàngu nda napuli-nja pa-kareuku, nadu ba dapi-dunya Nyuna ba Hanganji 
Mapamànanguya. 

I Miri Yehu ba na-panaungu la uma bunggu - uma bungguru 
(Mrk. 1:35-39) 

42Hungawa ba wànaka na lodu dunjaku-nanyaka i Yehu na paraingu hi 
nalaku la hau pa-ngiangu ma-hinggilu. Ka pakiringu-nanyaka na tau 
pahimbu-ya, tàka ba dahunggu-yaka, wuku-danyaka ka àmbu na-dunjaku-
nja nyuda. 
43Tàka napaya i Yehu, “Na Lii Mànangu rukuna jàka nggikina na pareta-na 
i Ala ba ku-bobaru-maya bàdi la hau parai - hau paraingu hawiangu, ma ba 
jiaya nunadu i Ala hi na-palewa-ka la pinu tana,” wàna. 
44Jia-duyaka i Yehu hi na-pabobarungu la uma bunggu - uma bungguru la 
nggubulu tana Yundia. 

Lukahu 5 

I Miri Yehu ba napindi-ha da kawunga ma-kikungu 
(Mat. 4:18-22; Mrk. 1:16-20) 

1Handàka, i Yehu ndolaku-nanya la hingi Tàma Nggeniharitu. Nadangu na 
tau na ma-pahuharungu la pa-patingi-nya na lii welingu lai Ala. 
2I Yehu naita-ha da tena ba dàmbuda la hingi tàma; da mayàpa iyangu 
mbàda puru-daka welingu la tena dàngu baha-danja da jalada. 

3I Yehu nahei la hau tena, na tenana i Himungu, hi na-paràha-nya i 
Himungu ka na-ndujaru-kinya ka namarau-ki welingu la hingi tehiku. I 
Yehu na-mandapu la tena hi na-ajaru-ya na tau dangu. 
4Ba nahàla-ka pa-ajaru, hi napanii-nya i Himungu, “Buhiya la pangia 
mamanjolungu, kau walaha da njeringu-mu kau yàpa iyangu,” wànanya. 
5Nahema i Himungu, “Umbu Ngguru, kamodu mahari - rii-kama ba 
mapamukarungu, ba tuna nda nggàra-ma payàpa-ma! Tàka ba paràhangu-
mu nyumuya, hàmudu; napa kuwala-kiha da njeringu-nggu,” hi wàna. 
6Ba dawànya-ka nuna ka ngalangu-duda-nyaka iyangu da - dangu, datika 
pa-kahira-ka-amangu da njeringu. 
7Jia-duyaka hi dakarai pa-ndulangu la anguda la hau tena. Ka mai-danyaka 
da anguda, hi da-pambapangu pa-paihi-nja da tena ba dàmbuda ba dambinu 
wàngu iyangu hi lupa datika pa-tambulu-ka-amangu nuda da tena. 
8Ba naita-yaka na matuna nu i Himungu, maràbaku-nanyaka la hanggana i 
Yehu, “Maraungga Miri! Nyungga tau njalaka duku!” hi wàna ba napanii. 
9I Himungu dàngu mbuu ndàbada da anguna da-hangàtaru ba daita-haka 
da iyangu payàpa-da ba dadangu tuda nu. 
10Jia-mayai duda da anguna i Himungu, nu i Yakombu dàngu i Yuhani, da 
anana i Hambandiu. I Yehu napanii-nya i Himungu, “Àmbu mangàdatu! Piti 
welingu nàhu nyumu napa mini njeringu taukauka,” wànanya. 
11I Himungu dàngu da anguna yila-danjaka da tena la mara tunaka nu 
dunjaku hàla-danjaka, hi dakiku-nya i Yehu. 

I Miri Yehu ba na-pamàlaru-ya na tau na mahidu manula pa-mayitangu 
(Mat. 8:1-4; Mrk. 1:40-45) 

12La hau lodu, i Yehu ninya la hau paraingu. Lai nu ninya haàtu-na na tau 
na mahidu manula pa-mayitangu. Ba naita-yaka i Yehu, patika-nanyaka la 
hanggana, hi na-kamahingu, “Umbu, jàka umbuhangu, peku-mana dumu 
bau pamàlaru-ka!” wàna. 

13I Yehu nadàma-ya na tau nuna hi napanii-nya, “Ku-mbuhangu, màlaru-
wa!” hi wànanya. Ndedi mbàdiku-na munangu-madua-danyaka da mahidu-
nya. 
14Hàla i Yehu hi nahiri-nya na tau nuna la papanii-ya na rukuna nuna, jiapa 
nda nggamuya, “Luawa la ratu, kau karaiya ka na-pakaràngi-ya ba màlaru-
munyaka nyumu. Hàla kau lua ngàndi kameti maraku hama tuna na lii 
pareta-na i Muha, tandana la tauka ba tuba màlaru langatàka-muka,” 
wànanya. 
15Ba tuna na rukuna i Yehu manaü wewarungu-ma-ana la nggi - nggi, dàngu 
nadangu na tau na mamai la pa-patingi-nya dàngu ka na-pamàlaru-kama 
welingu la hiduma ba wàda. 
16Hàlaka nu laku-nanyaka i Yehu pa-hamayangu la pangia ma-hinggilu. 

I Miri Yehu ba na-pamàlaru-ya na tau kaliparu 
(Mat. 9:1-8; Mrk. 2:1-12) 

17La hau na lodu i Yehu talànga ajaru-na, ninja ba tau mapira-ha da tau 
Parihi dàngu ngguru anggama da ma-mandapu lai nu. Nyuda maida welingu 
la Yeruhali, dàngu welingu la parai - paraingu la Nggalilia dàngu Yundia. 
Na kuaha-na i Miri nimanya lai Yehu la pa-pamàlaru-ya na tau na mahidu. 
18La rehi nu ninja ba mapira-ha da mangàndi-ya na haàtu na tau kaliparu 
ba dàngu katuda-na la topu. Da-pamukarungu pangàndi-ya nu na tau daa la 
uma, ka peku bànjalu-ndanya la hanggana i Yehu, ba wàda. 
19Tàka ba lalu mbana danguna na tau, nda peku tama ngàndi-adanya hu 
daa la uma. Ruku tunanu-duka hi dawotu-ya dita la toku ndidu uma. Hàla 
hi da-pukalu-ha da ruu uma, hi da-duluru mangu topunya la hanggana i 
Yehu, la padua tau dangu. 
20I Yehu ba naita-yaka ba na-bokulu tuna nu na pawaida, panii dàna-nyaka 
nuna na tau, “Angu dedi, da njalamu pa-jàmangu-haka,” wànanya. 

21Da ngguru anggama dàngu da tau Parihi batangu-danyaka dàngga anguda, 
“Nggamuya ni na tau nina, hi natoru mbeni bia pa-hihiku-ya i Ala? Nggamu 
nàhu ma-jàmangu njala, ba mbulungu i Ala pàku?” wàda. 
22I Yehu napinya na pabata-da. Jia-duyaka hi napanii, “Nggikina hi tuna nu 
na pa-paàra-mi la eti? 
23Nggiya na marihi muda wàmi, ‘Da njalamu pa-jàmangu-haka’, wànggunya 
jàka ndia, ‘Hadangu-wa, lakuwa!’ wànggunya? 
24Tàka nàhu napa ka ku-pakaràngi-nggainya, la pinu tana yiana na Ana Tau 
ba na-kuaha la pa-jàmangu njala,” wàna. Hi napeka-nya na ma-kaliparu, 
“Hadangu-wa dumu, dendiha da topumu, lakuwa!” wànanya. 
25Manyamalu hadangu-madua-nanyaka na tau nuna la hanggada nyuda 
mbuu ndàbada, nadendi-ya na pa-katuda wàna, hi nalaku dàngu wotu-
nanya i Ala. 
26Nyuda mbuu ndàbada da-hangàtaru langatàka hi dawotu-nya i Ala. Dàngu 
mangàdatu-da dapanii, “Nda ningu hamana na paita-nda la lodu nàhu!” 
wàda. 

I Miri Yehu ba napaau-nya i Lewi 
(Mat. 9:9-13; Mrk. 2:13-17) 

27Hàlaka nu luhu-nanyaka i Yehu, hi naita-ya na haàtu na tau na makei hilu 
katiku, Lewiya na tamuna, mandapu-na padua la katuru-na. I Yehu napanii 
dànya, “Kikungga!” wànanya. 
28Hadangu-nanyaka i Lewi, hi na-dunjaku hàlanja, hi nakiku-nya i Yehu. 
29Hàlaka nu i Lewi hi nawunda-nya remi i Yehu la umana. Dadangu da tau 
makei hilu katiku dàngu tau hawiangu mangaa dànja nyuda. 
30Ba mapira-ha da tau Parihi dàngu da ngguru anggama da ma-karaü etida, 
dapanii dànja da makiku-nya i Yehu, “Ka nggikina nyimi hi mingaa ngunu 
daa bianja da tau kei hilu katiku dàngu da tau nda hàmu hawiangu?” wàda. 
31Nahema i Yehu, “Na tau na ma-hayandalu nda naihi wàngua ndotiru; 
mbulungu tau mahidu-a duna. 

32Nyungga ba kumai, ka kupaau-nja da tau da mareki wikida ba tau hàmuha 
nda wànggua, tàka jiaha da tau njala ka da pa-mbelingu welingu la njalada 
wànggu duku,” hi wàna. 

Na rukuna na puaha 
(Mat. 9:14-17; Mrk. 2:18-22) 

33Da tau dapanii-nya i Yehu, “Da makiku-nya i Yuhani dàngu da makiku-
nja da tau Parihi dakàli puaha dàngu da-hamayangu. Tàka da makiku-nggau 
Nyumu ngangu ngunungu bia-danya,” wàdanya. 
34Nahema i Yehu, “Màla nyimi pekuna bai paràha-nja pa-puaha la remi 
pamaü papa da ariyaa, ba dàngu ninya padua na bidi papa mini la hongada 
nyuda? Ndia-mapa duna! 
35Tàka napa ninya na rehina na bidi papa mini jàka piti-yaka welingu lai 
nyuda. La rehi nuna hinaka duda hi da-puaha,” wànanja. 
36Hàla i Yehu peka-nanjaka na pangerangu yiana, “Nda ningua tau 
matambu kalembi memangu dàngu ha-kadipu tera welingu la kalembi bidi. 
Nadu ba nahira-ya na kalembi bidi. Dàngumbu na tera tambu bidi nda 
nanggepi-mbu la kalembi ndai. 
37Tuna numbu nda ningua tau maburi-ya na angguru bidi la kanai 
manulangu ndai, nadu na angguru bidi napa jia-yaka na ma-pawiti-nya hi 
nakapoku na kanaingu. Ka mbungu-nanyaka na angguru, tàka na kanaingu 
ruha-nanyaka. 
38Na angguru bidi buriya la kanaingu bidimai bàdi. 
39Hamanai nda ningua tau ma-mbuhangu pa-unungu angguru bidi ba 
nahàla pa-unungu angguru ndai. ‘Na angguru ndai narihi hàmupa,’ wàda,” 
hi wàna. 

Lukahu 6 

Na paàrangu rukuna na lodu Hangahu 
(Mat. 12:1-8; Mrk. 2:23-28) 

1La hau lodu Hangahu, ba talànga lina i Yehu la hau woka uhu nggàndumu, 
da makiku-nya da muti uhu nggàndumu. Dakuhi wànja limada da uhu 
nggàndumu, hi danganja. 
2Ba mapira-ha da tau Parihi dapanii, “Nggikina nyimi hi mipangga-ha da 
uku anggama-nda bai wunda biaya na pa-hiringu la lodu Hangahu?” wàda. 
3Nahema i Yehu, “Ndedi mi-handàkangu-ma ihi nyimi pambahaya na 
rukuna i Ndautu, ba jiaya na rimbangu-na nyuna dàngu da karia-na? 
4Ba natama la Umana i Miri hi napiti-ha da roti da pambàda marakungu lai 
Ala, hi nanganja. Tunaka nu hi nawua-mbunja roti da tau karia-na. Làti 
duna na uku anggama-nda, mbulungu da ratua duda da mapeku la panganja 
da roti nuda,” hi wàna. 
5Hàla hi napanii i Yehu, “Na Ana Tau na-kuaha-ya na lodu Hangahu!” 
wànanja. 

Na tau na mameti lima hapapa-na 
(Mat. 12:9-14; Mrk. 3:1-6) 

6La hilu hau lodu Hangahu, lua-nanyaka i Yehu pa-ajaru la uma bungguru. 
Lai nu ninya na haàtu na tau na mameti lima hapapa-na. 
7Ba mapira-ha da ngguru anggama dàngu tau Parihi da-patikingu pahimbu-
ya na njalana i Yehu ka peku kàla-ndanya wàda. Jia-duyaka hi da-hamata 
mànuya jàka jia pamàlaru biana tau la lodu Hangahu. 
8Tàka i Yehu napi-manya na pa-pangàda-da. Jia-duyaka hi napanii-nya na 
tau na mameti lima hapapa-na, “Mai kau ndolaku yiahu la hangga!” 
wànanya. Na tau nuna na-hadangu, hi na-ndolaku lai nu. 
9Tunaka nu i Yehu hi na-paàranja da tau da maninja lai nu, “Tundunya na 
anggama, nggàra mapeku paràma-nda la lodu Hangahu? Taràma mahàmu 
jàka ndia ma-akatu? Pahàmu-ya na tau jàka ndia pa-hanggàmaru-ya?” 
wàna. 

10I Yehu na-pawiliku-nja mata nyuda mbuu ndàbada, hàla hi napanii 
dànya nuna na tau, “Pajola-ya na limamu,” wànanya. Na tau nuna na-
pajola-ya na limana, ka màlaru-nanyaka. 
11Tàka da ngguru anggama dàngu da tau Parihi mbeni nda ukuha, hi da-
batangu jàka nggikina wàdaka hangganya i Yehu. 

I Miri Yehu ba napindi pa-pahurungu tau hakambulu madua 
(Mat. 10:1-4; Mrk. 3:13-19) 

12La rehi nuna hei-nanyaka i Yehu la hau tandula pa-hamayangu. Lai nu na-
hamayangu lai Ala napinja-ya na rudungu. 
13Ba naharii-ka na lodu, paau-nanjaka da makiku-nya, hi napindi tau 
hakambulu madua welingu lai nyuda. Natunja ngarada nuda da ma-
hakambulu madua-da, pa-pahurungu, wànanja. Nyuda jia-duhaka: 
14i Himungu (i Peturu ba wàna-mbunya) dàngu i Andaria angu dedina i 
Himungu; i Yakombu dàngu i Yuhani, i Pilipu dàngu Mbàratolumiu, 
15i Matiu dàngu i Tomahu, i Yakombu anana i Àlapiu, dàngu i Himungu 
(Ma-kaborangu, ba wàdanya), 
16i Yundahu anana i Yakombu dàngu i Yundahu Ihikariu, na ma-kaleka-nya 
i Yehu ngeru. 

I Miri Yehu ba na-ajaru dàngu ba na-pamàlaru tau 
(Mat. 4:23-25) 

17Tunaka nu puru-nanyaka i Yehu welingu la tandula karia-da da pa-
pahurungu, hi da-pànjangu dàngu hi da-ndolaku la hau pangia ma-linjaku. 
Lai nu nimbunja da tau ba hau danguda da makiku-nya hawiangu dàngu 
dadangu-mbu da tau mamai welingu la nggi - nggi la nggubulu Yundia 
dàngu Yeruhali, dàngu welingu la parai - paraingu Tiruhu dàngu Hindungu 
la hingi tehiku. 
18Maidanya la parongu-ya i Yehu dàngu la pa-pamàlaru-ha da hidu - hidu-
daka. Da tau pa-huruku wàndi akatu damaimbu hi pamàlaru-ha. 

19Mbuu ndàbana na tau da-pamukarungu paràma-ya i Yehu, nadu ba ningu 
patahu-na maluhu welingu la ihina na ma-pamàlaru-ha nyuda mbuu 
ndàbada. 

Na nggaüru dàngu na hawina 
(Mat. 5:1-12) 

20I Yehu na-panau-ha da makiku-nya hi napanii, “Oha-amika nyimi tau 
mila, nadu nyimi napa angu banjaru-na i Alakai! 
21Oha-amika nyimi mamanjuu nàhu; nyimi napa pa-pambihu-kai! Oha-
amika nyimi mahii nàhu; napa nyimi riki-minyaka! 
22Oha-amika nyimi jàka da-paumbinggai, jàka da-tulaku-kai, jàka da-
paakanggai dàngu jàka dapulu-nggai rukuna na Ana Tau! 
23Da wunangu la àmangu tudanja numai. Jàka tomaka patuna nu, màtawa 
kai mbaha eti dàngu kai renja hawola, nadu ba na-bokulu taï na wundami 
na pa-payemangu-kai la awangu. 
24Ba tuna ura pàku-minyaka nyimi mawulu nàhu; nàdu ba mbàda pàda 
haha-minyaka na hàmuna! 
25Ura pàku-minyaka mambihu hahangu nàhu; nadu nyimi napa ba 
rimbangu-minyaka! Ura pàku-minyaka mariki hahangu nàhu; nadu napa ba 
hawina dàngu ba hii-minyaka! 
26Ura pàku-minyaka nyimi, ba nawotu hàlanggai tau; nadu ba tuna numaka 
àmangu da bokumi ba dawotu-nja da wunangu kabàli àmangu,” wàna. 

Na aïya na muhu 
(Mat. 5:38-48, 7:12a) 

27“Tàka nyimi marongu-ka nyungga nàhu, kupeka hahanggai-nya yiana: 
Aïha da muhumi, dàngu hàmu bia la tau na ma-paumbi-nggai. 
28Pa-kanyuru-nya na tau na maràtu-nggai, dàngu hamaya-nya ndumana na 
tau na ma-akatu lai nyimi. 

29Jàka natàba-ya tau na papumu na hapapa, pajàma-kinya ka natàba-ya na 
papumu na hapapa-mbu. Jàka naramba-nya na kalembi liumu, wua-
mbunya na kalembi dalumu. 
30Jàka nakarai-kau ngga - nggàra paraï tau, wua bianya; tàka jàka naramba-
nya na mangumu, àmbu hili karai beli-duya. 
31Timinya numai bàdi na tau hawiangu, màta ka tuna-nggama nu tau jàka 
wàmi. 
32Jàka imbuhanya na tau na mambuha-nggai nyimia, nggàraka lingumi? Na 
tau njalambu dambuha-nja da tau da mambuha-nja nyuda! 
33Jàkai tuu mahàmu la tau na matunggai mahàmu-a, nggàra lingu-mika? Da 
tau njalambu tuda numbu! 
34Dàngu jàkai wua parutangu àmahu la tau na mamàka pa-pabelingu-a, 
nggàra lingu-mika? Da tau njalambu dawua parutangu àmahu la tau njala, 
hi da-pahuru belinja! 
35Àmbu tuna nu bàdi! Nyimi màta kai wànya na njàngana, miaï-ya bàdi na 
muhumi dàngu kai tuu mahàmu lai nyuda. Nyimi miwua parutangu bàdi, 
dàngu àmbi monungu-du pangala belinja. Jàka timi nu-maduka, nabokulu-
ka napa na wundami, dàngu nyimi napa anana i Ala Hupu Majangga-kaika. 
Nadu i Ala ba nahàmu la tau manda pingu pamalangungu, dàngu la tau 
akatu-mbu. 
36Màtawa kai mila etimi hama tuna na Amami ba namila etina!” wànanja. 

Na patandangu ngera tau hawiangu 
(Mat. 7:1-5) 

37“Àmbi patandangu-du ngera tau hawiangu, ka àmbu patanda-mbunggai 
ngera nyimi paraïna i Ala. Àmbi hukungu-du tau hawiangu, ka àmbu 
nahuku-mbunggai nyimi paraïna i Ala. Jàmanya na tau hawiangu, ka 
najàma-mbunggai nyimi paraïna i Ala. 
38Wuanya na tau hawiangu, ka nawua-mbunggai nyimi paraïna i Ala; napa 
ingalanya na pawua-nggai na mabundu làndangu na pambàda takaru pano 



2588 

 

 
Na Huratu Matua 

© 1995, Indonesian Bible Society. 
 

 
 

 

 

 

- nokungu ndumami nyimi. Nadu na hukutu na pa-hukutu wàminya na tau 
hawiangu napa nawa-manyai duna i Ala lai nyimi,” wàna. 
39Tunaka nu i Yehu hi napeka-nja yiana na pangerangu, “Jàka tau poki 
malonda-ya na tau poki haàtu, jiangu-maka duna ba handàka kanabu-da la 
lambongu. 
40Nda ningua tau pa-ajaru marihi-nya na ngguruna. Tàka na tau pa-ajaru na 
ma-panjàpu-ya na pa-ajaru-na, jia hi nahama-nya na ngguruna. 
41Nggikina nyimi hi mi-ita ni biaya na kawita ai la mata angumi, tàka na 
patengangu la mata wikimi hi ndai pàdanyai? 
42Nggiki peku-naka nyimi papanii-nya na angumi, ‘Màla ka ku-àlinya na 
kawita ai la matamu,’ ba wàminya na angumi, tàka na patengangu la mata 
wikimi ndai itayai? Ha ma-kapelu! Àli pàkunya bàdi na patengangu la mata 
wikimi. Hinaka duna hi peku ita hàmu-minya dàngu hi peku àli-minya na 
kawita ai la mata angumi,” wànanja. 

Na pingi ai dàngu na wuana 
(Mat. 7:16-20, 12:33-35) 

43“Na pingi ai na ma-kamboka nda natuu-a wua nda hàmu. Tuna numbu na 
pingi ai nda kamboka nda natuu-a wua hàmuna. 
44Hareti - hareti na pingi ai patanda weli wuanya. Da ai riipaketu nda datuu-
a wua kapilitu, dàngu da lulu tara manu nda tuu-a wua angguru. 
45Na tau na mahàmu na-paluhu-ma hangia - hangia mahàmu, nadu na etina 
ba mbinu wàngu-nanya mahàmu. Na tau na ma-akatu na-paluhu-ma duna 
ma-akatu, nadu na etina ba mbinu wàngu-nanya ma-akatu. Nadu jàka 
nggàraya na maluhu welingu la ngaru ba ma-lembaru-duya welingu la eti,” 
wàna. 

Na mawulu uma na mapingu dàngu na mawulu uma na manduba 
(Mat. 7:24-27) 

46“Nggikina nyimi ‘Miri, Miri’ hi wàmingga, tàka hi ndai wànyai jàka nggàra 
wànggunggai? 

47Nggamu-yaka na pa-pahama wàndanya na tau na mamai lai Nyungga, 
dàngu na marongu-ya na pulunggu, tàka hi nawa-manyai? – Màta ka ku-
paita-nggainya –. 
48Nyuna hama tuna na tau ba na-pahada-nya na umana ba naàki pamanjo - 
njolu-manya, hi na-palata-nya la watu na watu umana. Ba na-làndahu-
nyaka iwa dàngu wai luku nuna na uma, nda jia koda-ananya nuna na uma, 
nadu ba pa-pahadangu la watu uma mahàmu-mayaka. 
49Tàka na tau na marongu-ya na pulunggu hàla hi nda nawànya, nyuna beri 
hama tuna na tau na ma-pahadangu uma dàngu nda ningu lata watu umana. 
Jàka na-làndahu-nyaka iwa, njoru pa-renggangu-mana-nyaka duna; dàngu 
ruha halawàla-nanyaka!” wàna. 

Lukahu 7 

I Miri Yehu ba na-pamàlaru-ya na atana na haàtu parawira Roma 
(Mat. 8:5-13) 

1Ba nahàla papeka-ya na hangia - hangia la tau dangu, beli-nanyaka i Yehu 
la Kapinaumu. 
2Lai nu ninya na haàtu parawira Roma, na maningu atangu na pambana 
mbuhana. Na ata nuna hidu-nanya, natika pameti. 
3Nu ba narongu-ka na parawira na rukuna i Yehu, na-paràhangu ba mapira-
ha da amabokulu Yahundi palua lai nyuna ka namai àru pa-pamàlaru-ya na 
atana. 
4Ba datàka-ka lai Yehu, nuda da tau da-kamahi pambana-ya ka nandula 
àruya na parawira ba wàda. “Na Parawira yiana ràkana jàka mundula-ya 
Umbu,” wàdanya i Yehu, 
5“nadu nyuna ba nambuha-nya na banjaru-nda dàngu na-pahadangu-maka 
uma bungguru ndumama nyuma,” wàdanya. 
6Ka lua-nanyaka i Yehu kariangu dàngu nyuda. Ba mareni tàka-ama-naka i 
Yehu la uma, na parawira na-paràha-nja da anguna papanii-nya, “Màtangu-



2590 

 

 
Na Huratu Matua 

© 1995, Indonesian Bible Society. 
 

 
 

 

 

 

ka duna pa-lundungu la uma, nggàra hi na-pajàrangu wikina pamai la uma. 
Nyungga nda ràka-ana panapa-ya i Umbu la umanggu. 
7Jiaya nuna-maka hi kiri nda toru mbeninggu pamai wikinggu patoma-kau. 
Jia ba tuna tungu bia paniimu na-màlaru-ma duku na atanggu. 
8Nadu nyunggambu ba ku-patundungu-madui duku la mangia ditangga 
dàngu la wawanggu nyungga nimbunja da panjuri dama-patundu-nya na 
pareta-nggu. ‘Lua!’, jàka wànggunya na haàtu na panjuri, nàhu-manya; 
dàngu ‘mai!’ jàka wànggunya na haàtu, nàmu-manya. Tàka na atanggu 
‘ràmaya yiana!’ jàka wànggunya, naràma-maya,” wàna. 
9Na-hangàtaru i Yehu ba narongu-ya nuna. Nambaili hi napanii dànya na 
tau dangu na matundu-nya, “Mambana-duya na tau yiana. Jiapa la honga 
tau Ihirailu-mbu ndedi kuhunggu ma-bokulu pawai tungu nu!” wàna. 
10Ba dabeli-ka nuda da tau papalewa la umana na parawira, nuna na ata 
mbàda màlaru-naka. 

I Miri Yehu ba na-paluri beliya na anana na kawini meti lei 

11Ndedi nggi mandai lua-nanyaka i Yehu la paraingu Naingu. Da makiku-
nya dàngu na tau dangu laku karia-madanya. 
12Ba natàka-ka i Yehu la lihi pindu paraingu, na tau talànga ngàndi-danya 
mameti la hambeli paraingu. Na mameti anakeda miniya, ana kamehangu-
na na haàtu kawini meti lei. Nadangu na tau angu paraingu-na malaku 
karia-nya na inana. 
13Ba naita-yaka nuna na inana paraïna i Yehu, mila-nanyaka eti, hi napanii 
dànya, “Àmbu hii, Ina!” wànanya. 
14Tunaka nu i Yehu hi nalihi-nya na paduku wàngu mameti hi nadàma-ya. 
Ka ndàdiku-danyaka da maduku-ya na mameti. Hi napanii i Yehu, “Ha bidi 
mini, hadangu-wa wànggunggau!” wànanya. 
15Nuna na bidi mini na mambàda meti hadangu-nanyaka hi na-mandapu, hi 
reu - reuna. Tàka i Yehu hi na-pakata-nya la inana. 

16Na-mangàdatu hàla na tau, hi dawotu-nya i Ala. Dapanii, “Na haàtu na 
wunangu bokulu hunga-nanyaka la padua-nda nyuta! I Ala mai-nanyaka pa-
pamàna-nya na banjaru-na!” wàda. 
17Nu na rukuna i Yehu na-wewarungu-ka la nggubulu Yundia dàngu la 
ngaba weli winggiru-na. 

Da papalewa-na i Yuhani Pa-runungu 
(Mat. 11:2-19) 

18Da makiku-nya i Yuhani da-patàka hàlanya i Yuhani mbuu ndàbada da 
matumbu-ka. Ka paau-nanjaka da makiku-nya da tau madua nyuna i 
Yuhani, 
19hi napalewa-ha lai Miri Yehu la pa-paàra-nya, “Jia-kauka nu Umbu na 
matàka napa tundunya na paràndi-na i Ala, jàka ndia hi ma-patia-manyaipa 
bàdi na haàtu? wàna wàminya,” wànanja. 
20Nu da tau madua papalewa-na i Yuhani lua-danyaka lai Yehu hi dapanii, 
“I Yuhani Parunungu na-palewa-kama la pa-paàra-nggau, jia-kauka nu 
Umbu na matàka napa tundunya na paràndi-na i Ala, jàka ndia hi ma-
patiangu-maipa bàdi haàtu? wànanggau” wàdanya. 
21Nu jia pàkuyai duna i Yehu ba na-pamàlaru tau dangu, dàngu ba 
nawàngga-ha da wàndi akatu, màlai ba hau danguda da tau poki da 
mangita. 
22Ka hema-nanjaka paraïna i Yehu, “Beliwa lai Yuhani kai pekanya jàka 
nggàraha da parongu-mi dàngu da pangita-mi: da tau poki daita-ka, da tau 
kaliparu dapangga-ka, da tau hidu manula pa-mayitangu dalànga-ka, da tau 
kawanga darongu-ka, da tau meti daluri belika, tàka na Lii Mànangu 
welingu lai Ala pa-bobaru-yaka la tau milaka. 
23Oha-anaka na tau na manda tuu pelu pakangu pa-jukaru-ngga nyungga,” 
wàna. 

24Ba dalaku-ka da papalewa-na i Yuhani, wunda-nanyaka panii na tau 
dangu i Yehu rukuna i Yuhani, “Nu bai lua la maràda telangu nggàra pa-
tàngaru-mi? Hawàla rumba pa-jiliru ngiluya? 
25Nu bai lua nggàra paita-mi? Tau mawotu paki manandangu-ya? Da tau da 
mapakai tungu nu dàngu da maluri boraku ma-ngiangu la uma hanganji-ha 
duda! 
26Jia ba tuna, bai luhu nu nggàra paita-mi? La paita-ya na haàtu na 
wunangu? Tubana, màlai narihi-pa welingu la haàtu wunangu. 
27Nadu ba jiaya i Yuhani yiana-duka na patiki daa la Huratu Matua, ‘Yiana 
jiaya na papalewa-nggu,’ wàna i Ala; ‘Nyungga napa ku-palewa-ya la 
pamangilu-nggau Nyumu, ka na-pakalongga-nggau ànda Nyumu!’ ” ba 
wàna. 
28“Namuya,” hilu wàna i Yehu, “la pinu tana yiana ndedi handàkangu 
paningu tau marihi-nya la pa-bokulu i Yuhani Pa-runungu. Ba tuna na tau 
na marihi màrahu la honga banjaru-na i Ala, narihi-pa pa-bokulu welingu 
lai Yuhani Pa-runungu,” wàna. 
29Mbuu ndàbana na tau – jia-mbuha da makei hilu katiku – darongu-ya i 
Yehu ba napanii tuna nu; nyudaka da tau da ma-patundu-nja mbuu ndàbada 
da pa-karuhi-na i Ala dàngu hi da-mbuhangu pa-parunu-nja paraïna i 
Yuhani. 
30Tàka da tau Parihi dàngu da ngguru anggama nda dabihu-a duda pa-
kataku-ya na pa-pakaka-na i Ala nduma wikida nyuda. Nyuda nda dabihu-
a pa-parunu-nja paraïna i Yuhani. 
31Hàla hi nahili panii i Yehu, “Nggàraka ihu bàdi pa-pangera wànggunya na 
tau la rehi nàhu? Hama nggàra-haka ihu nyuda? 
32Nyuda hamada da anakeda da ma-mandapu la pahangu; da hau pauhi 
dawara-nja da pauhi hau, ‘Nyuma ma-paihinggai weliku hawola, tàka nyimi 
ndai bihu parenja! Nyuma mawunda-nggai ludu hawina, tàka nyimi ndai 
hii!’ wàda. 

33I Yuhani Parunungu namai – nyuna na-puaha dàngu nda na-unungu 
angguru – tàka na paniimi nyimi, ‘Huruku-nanya wàndi kambàliku!’ wàmi. 
34Namai na Ana Tau – nangangu na-ngunungu – napaya nyimi, ‘Tàngaru-ya 
na tau nuna! Na-malumbangu, na-maüku, angu tau kei hilu katiku dàngu 
angu tau njalaya’, wàmi. 
35Jiapa ka tuna nu, na manggàna-na i Ala na-pajia-ya paraï da tau ma-
kataku-ya,” wàna. 

I Miri Yehu la umana i Himungu 

36Na haàtu na tau Parihi, na ma-tamungu Himungu, nadunda-nya i Yehu 
pangangu. I Yehu nalua la umana hi na-mandapu pangangu. 
37La paraingu lai nu ninya na haàtu na kawini, na maluri la manjala. Nu ba 
narongu-ya i Yehu ba talànga nganguna la umana na tau Parihi, mai-
nanyaka ba nangàndi hau boti watu mina mbi kati. 
38Na-ndolaku la kajia-na i Yehu la lihi wihina dàngu hiina hi nabaha wànja 
wai matana da wihina i Yehu. Tunaka nu da wihina i Yehu hi na-langora 
wànja lunggina hàla hi na-puduku-ha, hi naburi-nja mina mbi kati. 
39Nu na tau Parihi na madunda-nya i Yehu pangangu, ba naita-yaka na 
matuna nu, pulungu-nanyaka la etina, “Na tau yiana jàka wunangu-ya làti 
napi-manyaka duna jàka nggamuya na kawini na ma-jonggaru-ya dàngu na 
kawini nina ba maluri la manjala-ya!” wàna. 
40Hàla i Yehu hi napanii-nya i Himungu, “Ha Himungu, ninya na hangia ka 
ku-pekanya wànggunggau,” wànanya. Nahema i Himungu, “Wua, Umbu 
Ngguru, pekaya nyuna,” wàna. 
41Hi napanii i Yehu, “Ninja tau madua-ha da ma-wutangu la haàtu na 
mawua paruta-nja àmahu. Na haàtu lima ngahu àmahu bara tàka na haàtu 
lima kambulu àmahu bara. 
42Nu da tau madua nda damàka pahiulu-ha da wutada, ka podahu-duna-
haka da wutada. Màla welingu nu da tau madua nggamu na marihi 
mbuhanya nuna na tau na mawua parutangu àmahu?” wàna. 

43“Ba kureki-ya na tau na pa-podahu padangu wutana!” wàna i Himungu. 
“Tubana na palaamu,” hi wàna i Yehu. 
44Hàla i Yehu hi na-tàngaru-ya nuna na kawini hi napanii-nya i Himungu, 
“Muita-ya yiana na tau kawini? Ba kutàka la umamu nyumu ndau pa-
yemangu-a wai pabaha wànja da wihinggu; tàka na kawini yiana nabaha 
wànja wai mata da wihinggu dàngu hi na-langora wànja ru lunggina. 
45Nyumu ndau nggepi wàngga puduku, tàka na kawini yiana nda na-
pànjangu ndoku pa-puduku-ha da wihinggu piti welingu ba kutàka lai 
yiahu. 
46Nyumu ndau buri-angga mina la katiku-nggu, tàka na kawini yiana 
naburi-njaka mina mbi kati da wihinggu. 
47Langatàka: na-bokulu mbuhangu-na tandana da njalana da madangu ba 
pa-jàmangu-haka! Na tau na pa-jàmangu hawutu, jia hi hawutu-ana na 
mbuhangu-na,” wàna. 
48Hàla i Yehu hi napanii-nya na tau kawini, “Da njalamu pa-jàmangu-haka,” 
wànanya. 
49Da tau hawiangu da manga dànya i Yehu panii-danyaka dàngga anguda, 
“Nggamuya na tau yiana hi na-ngalangu pa-jàmangu njala?” wàda. 
50Tàka i Yehu hi napanii-nya na tau kawini, “Ruku pawaimu lai Nyungga, 
nyumu papamànangu-kauka. Laku mànjaku-wa!” wànanya. 

Lukahu 8 

Da kawini da matula-nya i Miri Yehu 

1Tunaka nu ndedi nggi mandai, i Yehu nalaku la parai - paraingu dàngu la 
kota - kotaku, la pa-bobaru-ya na lii mànangu, ba pareta-ama-naka ba 
Hanganji-ya i Ala. Da tau hakambulu madua ma-kikungu karia-mada. 
2Tuna numbu ba mapira-ha da tau kawini da pambàda pamàlaru welingu la 
wàndi akatu dàngu la hidu. Nyuda jia-duhaka i Maria, i Mandalena ba 
wàda-mbunya (pihuda da wàndi akatu da maluhu welingu lai nyuna); 

3màlai i Yuhana, papaha-na i Kuha, tau la umana na hanganji Harondi; i 
Huhana, dàngu dangu-maipa kawini hawiangu. Malanja wiki-mada duda ba 
datula-nya i Yehu dàngu da makiku-nya. 

Pangerangu ma-hàbarungu wini 
(Mat. 13:1-9; Mrk. 4:1-9) 

4Pa-nutakungu bia-nanya na tau pamai lai Yehu welingu hau parai - hau 
paraingu. Tàka ba nadangu-ka na tau na ma-pauhi, peka-nanjaka nyuda 
yiana na pangerangu i Yehu, 
5“Na haàtu na matungu woka nalua pa-hàbarungu wini. Ba talànga 
hàbarungu-naka nu, ningu wini ma-kanabu la ànda. Hawiangu nadili-ya tau 
dàngu hawiangu nanganja ma-hawurungu. 
6Nimbunjai da ma-kanabu la ma-pawatungu. Datumbu-ka da kahuluku-da 
malaï-danyaka nadu ba namàdu na tana. 
7Ningumai wini ma-kanabu la padua rii madàka. Na rii madàka natumbu 
pa-kariangu na wini, ka nggàpi-nanyaka lundu metina. 
8Tàka ningu-madui wini ma-kanabu la tana hàmu na ma-kamboka, ka 
tumbu-danyaka hi datuu wuada da-pahangahu wundangu,” wàna. Ba na-
panjàpu-yaka na pangerangu, panii-nanyaka i Yehu, “Jàka ningu kahilu-mi 
kai rongu!” wàna. 

Nggikina i Miri Yehu hi nawàngu pangerangu 
(Mat. 13:10-17; Mrk. 4:10-12) 

9Da makiku-nya i Yehu da-paàra-nya àndana nuna na pangerangu. 
10Napaya i Yehu, “Nyimi pa-wuangu-kaika kanandingu la papinya na pa-
winingu ngerana jàka nggikina i Ala ba na-pareta ba Hanganji-ya. Tàka na 
tau hawiangu pa-ajaru wàngu pangerangu-ha, ka peku eti wàdanya, tàka 
nda dapinya jàka nggàraya na madedi; dàngu darongu, tàka nda da-
jàngapu-aya,” wàna. 

I Miri Yehu ba na-palara-nya àndana na pangerangu ma-hàbarungu wini 
(Mat. 13:18-23; Mrk. 4:13-20) 

11“Yiana-yaka na àndana nuna na pangerangu: Na wini jia-yaka na puluna 
i Ala. 

12Na wini na ma-kanabu la ànda beri jia-haka da tau da marongu-ya na 
pulungu. Tàka nàmu-nyaka i Kambàliku na mawàhi-ya na pulungu welingu 
la etida, ka àmbu dapawai dàngu ka àmbu pamàna-nja. 
13Da wini da ma-kanabu la ma-pawatungu, beri jia-haka datau da marongu-
ya na pulungu, tàka manyamalu kataku hàmu eti-ma-adanya. Ba tuna na lii 
nuna nda na paamu daa la etida. Na pawaida nyuda ana ha-yitilu-ana, na 
tàkaka na ma-pakamangu, kandulingu-ma-adanya. 
14Da wini da ma-kanabu la wuku rii madàka beri jia-haka da tau da 
marongu-ya na lii, tàka na-kadiku-nya na lurida dàngu na-mataru-danya la 
paluri borakungu dàngu la pambabu la pinu tana yiana. Nuda mbuu 
ndàbada jia-duhaka da ma-kapidihu-ha hi nda datuu wuada ma-matua. 
15Da wini da ma-kanabu la tana kamboka, pangera jia-duhaka da tau da 
marongu lii hi da-pakàpa-maya daa la etida da mahàmu dàngu da matànji. 
Nyuda dapajàrungu hi lupa datuu wuada,” wàna. 

Na palita pa-pandàbi wàngu mbàlu 
(Mrk. 4:21-25) 

16“Nda ningu-a tau ma-paroka palita, tàka hi na-pandàbi-nyai mbàlu jàka 
ndia hi natuyai la lumbu ngia pa-katuda. Natu-mayaka duna napa la tandai 
palita, ka pekuna na tau na matama ka naita-ya na handaraku-na. 
17Nda ningua pa-winingu napa na manda wuwa; dàngu nda ningua pa-
kàpingu napa na manda ta-bunggahu dàngu papingu. 
18Jia-duya nu patingi pahàmu-nya jàka nggàraya na parongu-mi. Nadu na 
tau na mambàda ningungu, ba pahili wua padangu-duyai-pa; tàka na tau na 
manda ningungu, na ma-hawutu-na na mani-kinyapa lai nyuda ba papiti-
mbuyapa,” wàna. 

Na inana dàngu da angu dedina i Miri Yehu 
(Mat. 12:46-50; Mrk. 3:31-35) 

19Na inana dàngu da angu dedina i Yehu mai-danya lai Nyuna làti, tàka nda 
peku tomada lai Nyuna ba lalu danguna na tau. 

20Ninya na haàtu na tau mapanii-nya i Yehu, “Umbu, ninya na inamu dàngu 
da angu dedimu lua la hambeli. Ka ma-pahàmburu dànya wàdanggau,” 
wànanya. 
21Tàka i Yehu hi napeka-nja nyuda, “Da tau da ma-patingi-nya na puluna i 
Ala dàngu na ma-patundu-nya, jiaha duku da inanggu dàngu da angu 
dedinggu,” wànanja. 

I Miri Yehu ba na-pakamàndalu-ya na ngilu mbangatu 
(Mat. 8:23-27; Mrk. 4:35-41) 

22La hau na lodu i Yehu dàngu da makiku-nya da hei tena. “Màla ka talua 
la hapapa tàma,” wàna i Yehu lai nyuda. Ka laku-danyaka. 
23Ba talànga pa-lirungu-daka nu, mahuru-nanyaka i Yehu. Hi jia tungu biana 
na ngilu bokulu na ma-làndahu-nya na tàma. Ka tama-nanyaka na wai la 
tena, na matika pa-hanggàmaru hàlaha nyuda mbuu ndàbada. 
24Ka lua-danyaka da makiku-nya i Yehu lai Nyuna hi dabengi-nya, “Umbu 
Ngguru, Umbu Ngguru, hanggàmaru-ndanyaka!” wàdanya. Hadangu-
nanyaka i Yehu hi na-kabàla-ya na ngilu dàngu na ngalingu ba dàngu 
mbokaru-na. Ka kamàndalu-madua-nanyaka na ngilu dàngu na ngalingu, hi 
lupa kahàna nda ukuya na tehiku. 
25Ka panii-nanjaka i Yehu da makiku-nya, “Ka nggikina nyimi hi ndai waika 
Nyungga?” wànanja. Ka hangàtaru-danyaka dàngu mangàdatu-danyaka. Hi 
dapanii dàngga anguda, “Nggamu-mayaka ihu na tau yiana hi na-pareta 
biaya na ngilu dàngu na ngalingu, dàngu da-patundu-manya?” wàda. 

I Miri Yehu ba na-pamàlaru-ya na tau na pa-huruku wàndi akatu 
(Mat. 8:28-34; Mrk. 5:1-20) 

26I Yehu dàngu da makiku-nya paliru pangalangu-danyaka la ngabana la 
Nggaraha la hapapa tàma Nggalilia. 
27Ba napuru-ka i Yehu la mara, mai-nanyaka na haàtu na tau mini na pa-
huruku wàndi akatu. Nyuna welina la paraingu. Mandai-manaka ba nda 
ningu pakina dàngu ba nda nabihu pa-ndàdiku la uma. Enga-ma-ana duna 
la kubu liangu pangia reti. 



2598 

 

 
Na Huratu Matua 

© 1995, Indonesian Bible Society. 
 

 
 

 

 

 

28Ba naita-yaka i Yehu, kaladaku-nanyaka hi na-patika la hanggana i Yehu 
ba na-warangu, “Dou Yehu, Ana Ala Hupu Majangga! Ka nggiki wànggunya 
wàmu-nggaka nu? Ku-kamahi-nggau àmbu pa-mayila-duka!” wàna. 
29Hi napanii tuna nu, nadu i Yehu ba na-paràha-dunya na wàndi akatu 
paluhu welingu la tau nuna. Kàli tuna numaka ba narunda-ya wàndi akatu, 
hi lupa jiapa da limana da wihina ka hondu wànja nggili bàhi dàngu ka 
mangga pa-jàritu-nya, peku biana la pa-ràmbitu-ha hi nalaku ngàndiya 
wàndi akatu la maràda telangu. 
30I Yehu na-paàra-nya na tau nuna, “Nggamuya na tamumu?” wànanya. “Na 
tamunggu ‘Lenggiu-ya’,” wàna ba nahema – nadu ba dadangu da wàndi 
akatu da mambàda tama daa lai nyuna. 
31Nuda da wàndi akatu kamahi nda uku-danya i Yehu, ka àmbu nawàngga 
àruha la Njuruku meti. 
32La lihina lai nu kanjupu danguha da wei ba talànga ma-nguringu-da la 
karaha tundala. Nuda da wàndi akatu kamahi nda uku-danya i Yehu, puli 
àru-nggama ka matama ningu la wei wàda. Jiaya ka wànaka i Yehu. 
33Ka luhu-danyaka da wàndi nuda welingu la tau nuna hi datama-nja da 
wei. Hàla ka palai-danyaka da wei hi da-linjungu la hingi ngambangu hu 
daa la tàma, nu ka mumuhu-danyaka. 
34Da ma-pawangu wei daita-maya nuna na madedi. Ka palai-danyaka hi da-
bobaru-ya na lii nuna la paraingu dàngu la ndeha ma-winggiru-nya. 
35Ka luhu-nanyaka na tau pa-tàngaru-ya nuna na madedi. Hi damai lai Yehu, 
lai nu toma-danyaka na tau na mambàda pa-hàlangu welingu la wàndi - 
wàndi akatu, ba mandapu-na padua-ka la lihi wihina i Yehu. Nyuna mbàda 
ninguka pakina dàngu nakanandingu-na warahu-mananyaka. Mangàdatu 
wàngu-danyaka. 
36Nyuda da maita-ya nuna na madedi, wàlahu-danyaka la tau dangu, jàka 
nggikina na tau nuna ba na-màlaru. 

37Hàla nggubulu-na na tau na mangia-nya la ngabana la Nggaraha karai 
mbana eti-danyaka i Yehu ka na-dunjaku-nya lai nu, nadu nyuda ba lalu 
mangàdatu-ha. Ka hei-nanyaka i Yehu la tena, beli wànaka. 
38Na tau na pambàda pahàla-da da wàndi akatu, na-kamahingu lai Yehu ka 
peku kikungu-nggu wàna. Tàka i Yehu hi na-paràha-nya palaku, 
39“Beliwa dàngu bobaru-ya jàka nggiki-nanggau i Ala nyumu,” wànanya. Na 
tau nuna laku-nanyaka hi na-bobaru-ya la nggubulu pa-ngiangu la paraingu 
lai nu, na pambàda raï rukuna i Yehu lai nyuna. 

Na anana i Yairu dàngu na kawini na ma-jonggaru-ya i Miri Yehu 
(Mat. 9:18-26; Mrk. 5:21-43) 

40Ba nabeli-ka i Yehu la hapapa tàma, nggepi hawola-nanyaka tau dangu 
nadu ba patia-danya padua-ka. 
41Ka mai-nanyaka na haàtu na ama bokulu la uma bungguru lai nu. Na 
tamuna Yairu-ya. Na-patika la hanggana i Yehu hi nakarai pa-mbanangu ka 
peku li àruna la uma wàna, 
42nadu ba jiaya nuna-ma-a na anana kawini ba haàtu-na, hakambulu 
dàmbu-naka na umuru-na, natika pameti-ka-amangu-ka. Ba talànga laku-
naka i Yehu la umana i Yairu, da - dàhiku-mananya tau dangu welingu la 
nggi - nggi. 
43La hongada ninya na haàtu na tau kawini ba mbàda hakambulu dàmbu 
ndau-naka ba nahidu mbungu ria, na ma-panuangu na hauna katàri. 
Dambuta-ka da malanja-na paraï patungu muru la ndotiru, tàka nda ningu 
ndoku ma-patahu la pa-pamàlaru-ya. 
44Na kawini nuna na-pamukarungu palihi-nya i Yehu welingu la kajia, hi 
na-jonggaru-ya na hupu kalembi-na. Ndedi mbàdiku-na kamàndalu-madua-
nanyaka na mbungu riana. 
45Na-paàrangu i Yehu, “Nggamuya na ma-jonggaru-ka?” wàna. Na-
pahiningu hàla na tau. Hi napanii i Peturu, “Umbu, dangu langatàka na tau 
maweli winggiru-nggau; nyudaka da ma-dàhiku-kau!” wàna. 

46Napaya i Yehu, “Ningu dumu ma-jonggaru-ka. Kupinya, ba ningu àtalu 
maluhu welingu la ihinggu,” hi wàna. 
47Na kawini nuna na-pàdangu wikina ba pinyaka na paula-na. Jia-duyaka 
hi na-hurungu ba nda - ndàndana, hi na-maràbaku la hanggana i Yehu. Ka 
wàlahu-nanyaka la hangga tau mbuu ndàbada, jàka nggikina hi kiri 
jonggaru-nanya i Yehu, dàngu nu ba hàngu màlaru-ma-ananya na pahidu 
wàna. 
48Hi napanii dànya paraïna i Yehu, “Ananggu, ruku waimungga Nyungga 
jiaya hiu màlaru. Kabeli mànangu-wa dumu,” wànanya. 
49Ba talànga panii-i-napa i Yehu, tàka-nanyaka na haàtu tau pa-paràhangu 
welingu la umana i Yairu, “Umbu, na-yàmihu-ka naanamu. Àmbu hilu 
panjili-duyapa i Umbu Ngguru,” wàna. 
50Narongu-yaka nuna i Yehu, hi napanii dànya i Yairu, “Àmbu mangàdatu. 
Pawai biawa, napa na-màlaru na anamu,” wànanya. 
51Ba datàka-ka la umana i Yairu, nda na-pahiangu-a haàtu matama karia-
nya mbulungu i Peturu, i Yuhani, i Yakombu dàngu da ina amana na 
anakeda-ma-a. 
52Mbuu ndàbada da tau hii-danya dàngu hawina-danya ba nameti-ka nuna 
na anakeda. Tàka napaya i Yehu, “Àmbi hiidu yiana na anakeda nda meti-
ananya, mahuru-ananya!” wànanja. 
53Ka riki-danyaka i Yehu, nadu ba pi-mada-nyaka nuna na anakeda kawini 
ba mbàda metina-ka. 
54Tunaka nu i Yehu hi nayàpa-ya na limana na anakeda hi napanii dànya, 
“Hadangu anakeda!” wànanya. 
55Ka beli-nanyaka na lurina na anakeda dàngu ndedi mbàdiku-na ka 
hadangu-madua-nanyaka. Hàlaka nu i Yehu hi na-paràha-nja pawua-nya 
pangangu na anakeda. 



2601 

 

 
Na Huratu Matua 

© 1995, Indonesian Bible Society. 
 

 
 

 

 

 

56Hangàtaru-danyaka da ina amana na anakeda. Tàka i Yehu nahiri-nja 
papanii-ya na rukuna nuna lai ngga - nggamu-yakai. 

Lukahu 9 

I Miri Yehu ba na-pahuru-nja da tau hakambulu madua da makiku-nya 
(Mat. 10:5-15; Mrk. 6:7-13) 

1I Yehu napaau-nja da makiku-nya da tau hakambulu madua, hi nawua-nja 
kuaha la pawàngga wàndi akatu dàngu la pa-pamàlaru mahidu. 
2Tunaka nu hi na-pahuru-nja palua pa-pamàlaru mahidu dàngu la pa-
bobaru-ya na rukuna jàka nggikina i Ala napa ba na-pareta ba Hanganji-ya. 
3“Àmbi ngàndidu ngga - nggàra nàhu bai laku,” wàna i Yehu lai nyuda. 
“Àmbi ngàndidu tokungu dàngu kanai hunggu, jàka ndia pangangu, jàka 
ndia àmahu, jàka ndia kadua mbàlangu paki ndiambu. 
4La nggi bia na mainga-kai ndàdiku-ma lai nu ka lupa mi-dunjaku-nya nuna 
na paraingu. 
5Tàka la nggi na manda ingakai, nu bai dunjaku-nyaka nuna na paraingu, 
kàmbahu-maha da aü la tàbalu wihimi, ka tandaya na pa-panamu wànja 
nyuda,” wànanja. 
6Da makiku-nya i Yehu hadangu-danyaka, hi dalaku la hau ndeha - hau 
ndeha la pa-bobaru-ya na Lii Mànangu dàngu hi da-pamàlaru-ya na tau 
mahidu la nggi - nggi. 

Na hondaru-na i Harondi 
(Mat. 14:1-12; Mrk. 6:14-29) 

7Ba narongu-ka i Harondi, na ma-pareta la Nggalilia na rukuna nuna na 
matumbu-ka, hondaru-nanyaka. Nadu ba ningu mapanii, naluri belika i 
Yuhani Parunungu, wàda. 
8Ningumbui mapanii ba ni beli-nyaka i Elia wàda. Napanii natau hawiangu, 
na haàtu welingu la wuna - wunangu-ka àmangu naluri belika, wàda. 
9Na panii i Harondi, “Nyungga mbàda paràhangu-ngguka tau la pa-katiku-
ya i Yuhani. Tàka na tau yiana, hilu nggamuyai ihu? Dangu-maka parongu-



2602 

 

 
Na Huratu Matua 

© 1995, Indonesian Bible Society. 
 

 
 

 

 

 

nggu rukuna Nyuna,” wàna. Ka patikingu-nanyaka i Harondi paita-ya i 
Yehu. 

I Miri Yehu nawua-nya pangangu na tau lima rata 
(Mat. 14:13-21; Mrk. 6:30-44; Yuhn. 6:1-14) 

10Da tau papalewa-na i Yehu beli-danyaka, hi da-wàlahu hàlaya na pambàda 
ruku-daka. I Yehu nawànda-ha nyuda, hi dalaku kariangu pa-pamehangu la 
paraingu Mbetuhaida. 
11Tàka ba dapi-nyaka tau na rukuna nuna, ndutu-madua-danyaka i Yehu. 
Nanggepiha nyuda, hi napanii dànja nyuda rukuna jàka nggikina napa ba 
na-pareta i Ala ba Hanganji-ya. Dangu na-pamàlaru-mbuha da mahidu la 
hongada nyuda. 
12Tama ba wàna na lodu, da tau hakambulu madua makiku-nya i Yehu mai-
danyaka lai Nyuna papanii, “Umbu, lai yiahu pangia mahudi-ya. Nahàmu 
kau paràha-nja yiada da tau, ka dalaku pahimbu pangangu dàngu ngia 
patodu-da la kota - kotaku jàka ndia la ndeha - ndeha maweli winggiru-nya 
yiahu,” wàdanya. 
13Tàka nahema i Yehu, “Nyimi bia naa kai wuanja pangangu,” wànanja. 
Napaha nyuda da makiku-nya i Yehu, “Lai nyuma nu ana lima mbua-ada da 
roti hi ana dua ngiu-ada da iyangu. Màla malua-ka bàdi pakeinya pangangu 
yiana na tau mbuu ndàbana?” wàda. 
14(Ràkangu tau lima rataya na mini jua na maninya lai nu.) I Yehu napeka-
nja da makiku-nya, “Paràha-nya na tau ka na-mandapu pa-kanguhurungu, 
rakangu lima kambulu - lima kambulu-ya hau kanguhuru,” wàna. 
15Nu da ma-kikungu hi danunju-ya na paniina i Yehu lai nyuda. 
16Hàla i Yehu hi napiti-ha da roti lima mbua dàngu da iyangu dua ngiu, 
tunaka nu hi na-tangara la awangu, ba na-pamalangu-nya i Ala. Hàlaka hi 
nakawita - witaha wàngu limana da roti dàngu da iyangu hi na-pakata-nja 
da makiku-nya la pa-paberi-nya na tau dangu. 

17Ka ngangu-danyaka lundu mbihuda. Hàla da ma-kikungu lai Yehu hi 
dapauhi-nja da rihi nganguda hakambulu dàmbu mbolada. 

Na papeka-na i Peturu rukuna i Miri Yehu 
(Mat. 16:13-19; Mrk. 8:27-29) 

18La hau lodu, ba talànga hamaya mehangu-naka i Yehu, mai-danyaka da 
ma-kikungu lai Nyuna. I Yehu hi na-paàra-nja nyuda, “Màla tundungu panii 
tau, nggamuka yia nyungga?” wàna. 
19Dahema nyuda, “Ningu mapanii jiaya i Yuhani Parunungu na mawàna. 
Ningumbui mapanii jiaya i Elia na mawàna, nimbunyai hawiangu, na haàtu 
na wunangu àmangu na-hadangu belika, wàda,” hi wàda. 
20“Tàka nyimi wiki, nggamuka yia Nyungga?” wànanja. Nahema i Peturu, 
“Nyumu jiakau na Hanganji Ma-pamànangu na paràndi-na i Ala,” wàna. 

I Miri Yehu napanii-ya na mayila-na dàngu na metina 
(Mat. 16:21-28; Mrk. 8:31–9:1) 

21Hàla i Yehu napeka-nja da ma-kikungu, “Màtangu ailulu papeka-ya na 
rukuna yiana lai nggamu-kadu,” wàna. 
22Dàngumbu i Yehu napanii, “Na Ana Tau jiangu-maka bàdi ba na-pàdangu 
mayila, dàngu hi dapapanya paraï da ama bokulu, da ratu kapala, dàngu da 
ngguru anggama. Nyuna napa pa-pameti-ya, tàka la lodu patailu wàna hi 
pahada belinya,” wàna. 
23Tunaka nu i Yehu hi napanii-nya na tau mbuu ndàbana na maninya lai 
nu: “Na tau ka kukiku-nya Nyuna na mawàna-ngga, najàma pàkunya bàdi 
na nduma wikina, ka naduku-ya na harika-na hau lodu - hau lodu, ka 
namangu pakiku-ngga Nyungga. 
24Nadu na tau na ma-pamàndu-nya na lurina, napa na-yàmihu-ya na lurina. 
Tàka na tau na manda aï wikina ba nalumu-ngga Nyungga, jia hi na-
pamàna-nya na lurina. 
25Nggàra lingunaka la tau jàka namàngi hàlanya na nggubulu pinu tana, 
tàka hi paruha-nanyai dàngu hi yàmihu-nanyai na lurina? 



2604 

 

 
Na Huratu Matua 

© 1995, Indonesian Bible Society. 
 

 
 

 

 

 

26Jàka na-makia na tau papeka-ka Nyungga dàngu na pa-ajaru-nggu 
Nyungga, napa na Ana Tau na-makia-mai duna papeka-ya na tau nuna la 
rehi tàka wàngu kuaha-na, kuaha-na i Ama, hamanai kuaha-da da papalewa 
matua! 
27Kai pinya: welingu la angumi maninggai lai yiahu ningu napa mandedi 
meti jàka ndedi naita-ya i Ala ba na-pareta,” wàna. 

I Miri Yehu ba pa-mangara-nya 
(Mat. 17:1-8; Mrk. 9:2-8) 

28Ràkangu hau minggu ma-palàngangu ngalana pa-ajaru wànja nuda i Yehu, 
karia-nanjaka i Peturu, i Yuhani dàngu i Yakombu la pinu hau palindi la pa-
hamayangu. 
29Ba talànga hamayangu-naka nu lai nu i Yehu, ka panjilungu-nanyaka na 
hadana dàngu da pakina dabara kalilangu. 
30-31Hi jia pa-wuwangu biada wikida da tau madua, nu i Muha dàngu i Elia, 
wàngu handaraku welingu la awangu. Pabanjarungu-danya dàngu i Yehu 
rukuna napa na panjàpu wàna, nda namandai-apa ba na-pajàngapu-nya la 
Yeruhali. 
32La rehina nu i Peturu dàngu da anguna katuda-danya, tàka hi jia pawàla 
biada, hi daita-ya na hadana i Yehu ba na-handaraku dàngu nuda da tau 
madua da-ndolaku dànya. 
33Ka malaku-wa ba wàdaka nuda da tau madua, i Peturu napanii dànya i 
Yehu, “Umbu Ngguru, nahàmu ba ninda yiahu. Màta ka mawulu tailu mbua 
maü, hau ndumamu Nyumu, hau i Muha dàngu hau i Elia,” wàna. (I Peturu 
ba napanii tuna nu nda pi-ma-ananya jàka nggàraya na papanii-na.) 
34Ba talànga panii-i-napa nu i Peturu, tàka-nanyaka na karumangu, na ma-
panggàbalu-nja, ka mangàdatu-danyaka. 
35Tunaka nu rongu-danyaka lii welingu la karumangu na mapanii, “Yiana-
yaka na Ananggu na papindi-nggu. Patingi-nyawa Nyuna!” wàna. 

36Ba na-kamàndalu-ka na lii nuna, daita-ya i Yehu didi-kiaya-ka lai nu. Da 
makiku-nya i Yehu dakandii-ma-anya na rukuna nuna mbuu ndàbana, nda 
ningu papanii-da lai ngga - nggamu na rukuna nuna na paita-da. 

I Miri Yehu ba na-pamàlaru-ya na anakeda pa-huruku wàndi akatu 
(Mat. 17:14-18; Mrk. 9:14-27) 

37Hadangu harii i Yehu dàngu da makiku-nya da tau madua haàtu puru-
danyaka welingu la palindi, nadangu na tau na mamai lai Yehu. 
38Na haàtu na tau welingu la padua tau dangu na-kaladaku, “Umbu Ngguru, 
pa-ndulangu àru kau tàngaru-ya na ananggu – nyuna didi-ma-aya ba haàtu-
na! 
39Era hada ngàndi-nanyaka wàndi akatu, yi - yinda-madua-naka hi lupa 
nawura na ngaruna. Nuangu-mana duna na wàndi ba na-pamayila-ya dàngu 
nda nabihu-ma paluhu welingu lai nyuna! 
40Kukarai-mahaka làti da makiku-nggau ka dawàngga-ya na wàndi, tàka 
nda da-duluku,” wàna. 
41Napaya i Yehu, “Lalukai nyimi yia! Nyimi tau pa-hondarungu langatàka-
kai ba ndai pawai! Pirangu-mapa bàdi ba kundengi-kai nyimi dàngu ba ku-
patoru-nggai? Ngàndiya nàmu dumu na anamu!” wànanya. 
42Nu ba talànga laku-naka na anakeda hanggangu lai Yehu, na wàndi akatu 
na-yàbahu-nya dàngu hi yinda - yinda-nanya. Tàka i Yehu hi na-pareta-ya 
na wàndi akatu paluhu ka màlaru-nanyaka na anakeda. Hàla hi nawua 
belinya nuna na anakeda la amana. 
43Mbuu ndàbana na tau na-hangàtaru hàla ba naita-ya na kuaha-na i Ala na 
ma-bokulu. 

I Miri Yehu ba nahilu panii-ya na metina 
(Mat. 17:22-23; Mrk. 9:30-32) 

Ba dàngu hangàtaru bia-napa na tau ba naita-ya nuna na matumbu-ka, panii 
dànanjaka i Yehu da makiku-nya, 
44“Patingi pahàmungu dàngu àmbi mbula-dunja yiada da papanii-nggu: na 
Ana Tau napa papakatanguya la kuaha tau,” wàna. 

45Tàka da makiku-nya i Yehu nda dapi-anya na àndana na paniina. Na 
ngerana nuna pa-kàpingu-ya lai nyuda, ka àmbu dapinya àndana. Tàka 
nyuda da-mangàdatu pa-paàra-nya na rukuna nuna lai Nyuna. 

Nggamu na marihi bokulu 
(Mat. 18:1-5; Mrk. 9:33-37) 

46La hongada da ma-kikungu lai Yehu tumbu-nanyaka na pa-tayaku rukuna 
jàka nggamu na marihi bokulu la hongada nyuda. 
47I Yehu napi-manya na pa-pangàda-da, jia-duyaka hi napiti haàtu anakeda 
kudu hi na-pandolaku-ya la karaha-na. 
48Hi napanii-nja da makiku-nya, “Na tau na mainga-ya na anakeda tungu 
yia lumunggu Nyungga, na àndana inga-nangga Nyungga-maka. Tàka na 
tau na mainga-ka Nyungga, inga-nanya Nyuna-maka na ma-palewa-ka 
Nyungga. Nadu na tau na ma-màrahu halawàla la hongami, jia-yaka na 
marihi bokulu!” wànanja. 

Na tau manda ndubaku-kai, wai angu-danggai 
(Mrk. 9:38-40) 

49I Yuhani napanii, “Umbu, nyuma maita tau mawàngga wàndi Kambàliku 
wànya na tamumu Nyumu, hi mahiri-nya, nadu ba nda angunda nyutaya,” 
wàna. 
50Napaya i Yehu, “Àmbi hiri-dunya, nadu na tau na manda ndubaku-kai, 
wai angu-danggai,” hi wànanya i Yuhani dàngu da makiku-nya hawiangu. 

Na hau kotaku la Hamaria na manda ingaya i Miri Yehu 

51Ba na-mareni-ka na rehi padita-ya i Yehu la awangu, bota-nanyaka la 
palaku la Yeruhali. 
52Ka paràhangu-nanyaka tau pa-mangilu-nya Nyuna. Da tau pa-paràha-na 
laku-danyaka, hi datama la hau kotaku la Hamaria la pa-payema hàlanya 
na patàka wàna i Yehu. 
53Tàka da tau la kotaku lai nu nda dabihu painga-ya i Yehu, nadu ba pi 
hàmu-mada-nyaka ba hanggangu-nanya la Yeruhali. 

54Ba dapi-nyaka paraï da makiku-nya i Yehu, nu i Yakombu dàngu i Yuhani, 
na rukuna nuna, panii-danyaka, “Miri, màla mu-mbuhangu nu Miri, ka 
makarai epi welingu la awangu ka na-patàlaru-ha da tau yiada?” wàda. 
55Nambaili i Yehu hi nahàngga-nja. 
56Hàlaka nu laku-danyaka la kotaku hau. 

Da tau da ma-mbuhangu pakiku-nya i Miri Yehu 
(Mat. 8:19-22) 

57Ba talànga pangala-danyaka na lakuda i Yehu dàngu da makiku-nya, ninya 
na tau na mapanii lai Yehu, “Umbu, ka kukiku-nya Nyuna wànggunggau 
jiapa ka la nggikau!” wàna. 
58Napaya i Yehu, “Da ahu rumba ningu liangu-da, da ma-hawurungu ningu 
hibuda, tàka na Ana tau nda ningu-maki duna ngia pa-mahuru-na,” wàna. 
59Hàla i Yehu hi napanii-nya na haàtu, “Kikungga,” wànanya. Tàka napaya 
na tau nuna, “Umbu, puli kàdingga ka kubeli patani-nya na amanggu,” 
wàna. 
60Nahema i Yehu, “Màta-njaka da tau meti ka datani-nja da anguda da 
mameti. Tàka nyumu, lakuwa kau bobaru-ya na lii, i Ala ba pakiringu-
nanyaka pa-pareta, ka wàmu,” wànanya. 
61Nimbunyai na haàtu na mapanii, “Umbu, kikunya Nyuna wànggunggau, 
na nyuna puli pàkungga ka kubeli pa-pabelingu langu,” wàna. 
62Nanapa-ya i Yehu la tau nuna, “Na tau na mambàda pakiringu paluku, ka 
nambaili-pa la kajia-na, nda ràka jia-aya na angu banjaru-na i Ala,” 
wànanya. 

Lukahu 10 

I Miri Yehu ba na-pahuru-nja da tau pihu kambulu da ma-kikungu 

1Hàlaka nu i Miri hi nahili pindiha da makiku-nya da tau pihu kambulu, hi 
na-pahuru-nja tau madua - tau madua pa-mangilu-nya Nyuna la hau parai - 
hau paraingu, la ngia palua-na Nyuna. 

2Napanii-nja, “Nadangu na pamuti, tàka na tau na mamuti ana hawutu-ana. 
Jia ba tuna, karai-ya na mangu wokangu ka na-paràhangu tau paràma la 
pamuti-ya na ihi wokana. 
3Màla hadangu-wa! Ba ku-pahuru-nggai nu beri hama mbimbi la panga ahu 
rumba. 
4Àmbi ngàndidu halopa jàka ndia kanai hunggu, jàka ndia halapa. Àmbi 
pànjangu-du la padua ànda la papulu dàngu tau. 
5Jàka mitama la hau uma, ‘Napeku hamu àruwa la uma yiana,’ wàmi pàku. 
6Lai nu jàka ningu ana peku ana hàmu, jia-yaka hi na-pa-engangu nu napeku 
hàmu ba wàminya; tàka jàka ndia, binda beliya napeku hàmu ba wàminya. 
7Pa-daingu-ka la hau uma. Keiyaka jàka nggàraya na pa-pahangga-nanggau, 
nadu na maràma ningu hàkuna la pakei wundana. Àmbu haleli-du welingu 
la hau uma laku la hau uma. 
8Era tàkami la hau paraingu, lai nu ka na-kataku dàngu hàmunggai, 
nganguka jàka nggàraya na pa-pahangga-nanggai na tau lai nu. 
9Pa-màlaru-ya na tau mahidu lai nu la paraingu, dàngu kai bobaru-ya la tau 
lai nu, ‘I Ala rengga-nanyaka pa-pareta ba Hanganji-ya la padua-mi nyimi,’ 
wàminja. 
10Tàka nyimi jàka mitàka la hau paraingu dàngu lai nu ka nda ningu 
mainga-kai, luhuwa la ànda kai peka, 
11‘Jiapa na aü la paraimi na ma-karitaku la tàbalu wihima, nàhu kàmbahu-
manyaka, ka tandaya lai nyimi kai pa-ngàdangu. Na nyuna kai pinya, jia-
ama-yaka na rehi pareta-na i Ala ba Hanganji-ya la padua-mi nyimi wàmi!’ 
wàna. 
12Namuya, la lodu mulungu, napa na tau Hondumu namuda ningupa ba 
najàma-nya paraïna i Ala welingu la tau la paraingu yiana, wàminja!” 
wànanja. 

Da paraingu da manda pawai 
(Mat. 11:20-24) 

13“Ura pàku-amu-nyaka ha Korahimu! Dàngu ura pàku-amu-nyaka ha 
Mbetuhaida! Làti da tanda pa-hangàtarungu da pa-patumbu la padua-mi 
nyimi ka tungu-kaawa matumbu la paraingu Tiruhu dàngu Hindungu, 
mbàda pa-mbelingu mandai-daka làti welingu la njalada, dàngu ba dapaki 
tanda hawina dàngu ba daburi-nja aü da katiku-da. 
14La lodu mulungu, napa da tau Tiruhu dàngu Hindungu namuda ningupa 
ba najàma-nja paraïna i Ala welingu lai nyimi. 
15Dàngu nyumu, ha Kapinaumu! Bau kakaya, napa nyumu pa-pajangga-
makauka lundu tàka la awangu? Ndia-a! Manaü-naka nyumu napa ba pa-
wàrungu-kauka la naraka!” wàna. 
16Hàla i Yehu hi napeka-nja da makikunya, “Na tau na marongu-kai nyimi, 
rongu-nangga Nyungga-maka. Na tau na ma-jukaru-nggai nyimi, jukaru-
nangga Nyunggamaka. Tàka na tau na ma-jukaru-ngga Nyungga, jukaru-
nanya Nyuna-maka na ma-palewa-ka Nyungga,” wàna. 

Na belida da tau pihu kambulu da ma-kikungu 

17Da tau pihu kambulu da ma-kikungu, beli mbaha eti-danyaka. Da-paihi-
nya Nyuna, “Miri, da wàndi akatu da-patundu-ma-nggamaka jàka ma-
pareta-ha wànya na tamumu Nyumu!” wàda. 
18Nahema i Yehu, “Ku-ita-mayaka i Kambàliku ba na-kanabu welingu la 
awangu hama tuna kabilaku. 
19Kai pinya! Nyimi kuwua-nggaika kuaha ka peku dili-minja da ularu da 
tamihiku dàngu la pa-poraku-ya mbuu ndàbana na kapàru-na na muhu, 
dàngu nda ningu ngga - nggàra mapahanggàmaru-kai. 
20Jiapa ka tuna nu àmbi nggaüru wadunya, da wàndi akatu ba da-patundu-
nggai. Rihingu hàmu kai nggaüru eti wànya, ba pa-tulihu-haka da tamumi 
la awangu,” wànanja. 

Na-nggaüru etina i Miri Yehu 
(Mat. 11:25-27, 13:16-17) 

21La rehi nuna-maka, i Yehu ba nanggaüru na etina paraï pa-harua-ya 
Ngahuna i Ala. Napanii, “Dou Ama, Miri ma-kuaha-ya na awangu dàngu na 
tana! Ku-pamalangu-nggau nadu Nyumu bau kàpinya nuna mbuu ndàbana 
welingu la tau manggàna dàngu tau pingu, tàka bau pawuwa bianja da tau 
panda ajaru. Maa ba nuna-duya na pahàmu wàna ha etimu Nyumu Ama. 
22Mbuu ndàba-daka Nyumu Ama mu-pakata-ngganjaka lai Nyungga. Nda 
ningua haàtu matanda-ya na Ana, mbulungu na Ama. Nda ningumbu na 
matanda-ya na Ama mbulungu na Ana; dàngu da tau màta nyuda ka 
datanda-ya na Ama jàka wàna na Ana,” wàna. 
23Hàla i Yehu hi nambaili-nja da makiku-nya, tunaka nu hi napanii daa 
mehanja, “Wangu-manaka nyimi nadu bai ita-yaka na paita-mi nàhu. 
24Nadu kanandi-nya: Dangu wunangu dàngu hanganji àmangu da ma-
rinjungu paita-ya na paita-mi nyimi nàhu, tàka nda daita-ayapa. Nyuda da-
rinjungu parongu-ya na parongu-mi nyimi nàhu, tàka nda darongu-ayapa,” 
wànanja. 

Pangerangu na tau Hamaria na mahàmu etina 

25Tunaka nu na haàtu ngguru anggama na-ndàharungu pa-kahili-ya i Yehu. 
Na-paàrangu, “Umbu Ngguru, nggikina wàngguaka bàdi ka kungala-nya na 
luri langatàka dàngu na ma-palupangu?” wàna. 
26Nahema i Yehu, “Nggàraya na pa-tulihu la Huratu Matua? Nggikina wàmu 
nyumu na rukuna nuna?” wàna. 
27Nahema na tau nuna, “ ‘Mbuhanya i Miri Alamu wàngu mbulungu etimu, 
mbulungu hamangu-mu, dàngu mbulungu àtalu-mu, hamanai nggubulu-na 
na pa-ngàdangu-mu,’ dàngu, ‘Mbuhanya na angumu patau hama tuna bau 
mbuhangu tàda ihi wikimu,’ wàna,” hi wàna. 
28“Na-deningu na hemamu,” hi wàna i Yehu. “Wànyawa nuna, jiaya napa 
hi muluri,” wànanya. 
29Tàka na ngguru anggama nuna na-pamànangu wikina. Hi na-paàrangu, 
“Nggamuyaka nu na angunggu patau?” wàna. 

30Nahema i Yehu, “Ninya na haàtu na tau mini na mapuru welingu la 
Yeruhali la Yeriku. La padua ànda dahada lumbatu-nya tau rambangu, da 
mawàhi hàlaha da malanja-na, hi dapalu pameti widiya, hi da-dunjaku-nya 
la padua ànda dàngu manua mandàkangu-na. 
31Jia pàkuyai duna ba nàhunya na haàtu na ratu na mali la ànda nuna. Ba 
naita-yaka na tau nuna, hiliru-nanyaka la hapapa ànda, hi nalaku pa-
ngalangu. 
32Tumanai na haàtu na tau Lewi na malaku li lai nu; ba naita-yaka na tau 
nuna, hi nalua lihinya pa-tàngaru-ya, tàka wiliru-ma-ananya la hapapa 
ànda, hi nalaku pangalangu. 
33Tàka la malamiri na haàtu tau Hamaria na maningu ngia palua-na nalimai 
duna lai nu. Ba naita-yaka na tau nuna, ka mila nda ukuya na etina paraï 
panamu-ya. 
34Ka lua toma-nanyaka hi na-paili wànya wai angguru da manua-na dàngu 
hi perinja mina muru, hàla hi na-kamburu-nja da ma-manua. Hàlaka nu, hi 
nawotu-ya la kajia kalandai wikina, hàla nangàndi-ya la uma ngia patodu 
hi na-paloku-ya. 
35Hadangu harii piti-nanyaka dàmbu àmahu bara hi na-pakata-nya na 
mangu umangu, napeka-nya, ‘Paloku àruya yiana yia, jàka pi - pira hewa 
paloku-munya napa ku-mbayaru-maha duku jàka kubeli yiahu,’ ” wànanya. 
36Tunaka nu panjàpu-nanyaka i Yehu na lii pangerangu-na, hi na-paàrangu, 
“Welingu nuda ba tau madua haàtu-ha, bai kakaya nggamuya wàmi nyimi 
na mahada angunya patau nuna na tau pa-rambangu?” wàna. 
37Na ngguru anggama na pa-paàrangu nahema, “Na tau na matulu-dunya,” 
wàna. Napaya i Yehu, “Màla, luawa kau wànya na ma-hamangu tungu nu!” 
hi wànanya. 

I Miri Yehu ba na-tadalu-ha i Màrata dàngu i Maria 

38Tunaka nu i Yehu dàngu da makiku-nya pangala-danyaka na lakuda, hi 
datàka la hau ndeha. Lai nu ninya na kawini, na ma-tamungu Màrata nyuna 
na mapaau-nya i Yehu pamai la umana. 
39I Màrata ninya na anguna kawini, na ma-tamungu Maria. I Maria hani-
mana ba na-mandapu la lihi wihina i Miri Yehu, ba na-patingi-nja da lii pa-
ajaru-na. 
40I Màrata duna karinggatu pàku-nanya la pa-paloku-ya la kuru umana. 
Nalua lai Yehu papanii, “Miri, ndau kawelangu-ma Nyumu, nana i Maria ba 
napuli biangga pa-paloku meha? Paràha-nya làti ka naràma dàngga!” wàna. 
41“Màrata, Màrata!” hi wàna i Miri. “Nyumu lalu kadiku-munya dàngu lalu 
karinggatu-mu la pa-pangàda-nya na mada - dangu, 
42làti na ma-mbàtingu hangia-ana. I Maria duna napindi-yaka na mahàmu, 
na panda hili piti welingu lai nyuna,” hi wàna. 

Lukahu 11 

Na lii pa-ajaru-na i Miri Yehu rukuna na hamayangu 
(Mat. 6:9-13, 7:7-11) 

1La hau na lodu i Yehu hamayangu-nanya la hau pa-ngiangu. Nahàla pa-
hamayangu, na haàtu welingu la makiku-nya napanii dànya, “Màla làti Miri 
kau ajaru-kama pa-hamayangu hama tuna i Yuhani ba na-ajaru-ha da 
makiku-nya,” wàna. 
2Ka panii-nanjaka paraïna i Yehu, “Ka ma-hamayangu jàka wàmi, màta kai 
wunda timi yia, ‘Ama, Nyumu Ala Ma-kamehangu-kau. Mili àru Nyumu ka 
maraku-nggau dàngu ka tembikau. 
3Wua-nggama hau lodu - hau lodu ràka pangangu pangunu-ma. 
4Jàmanja da njalama, hamana nyumai duma ba majàma-nya na tau na 
matuu manjala lai nyuma. Àmbu pahia àru-nggama la pa-yàmihu na wai-
manggau jàka ningu ma-pakamangu,’ ” wàmi. 

5I Yehu napanii-nja da makiku-nya, “Era ningu haàtu welingu lai nyimi 
malua la uma anguna la padua-ka rudungu, ka napanii, ‘Ai, wuanda màla 
àru làti angu lu wua kàdinda roti tailu mbua, 
6ba ninya na angunggu na ma-talànga laku rudungu, bidi li-ma-ana la 
umanggu, tàka nyungga nda ningu pangangu pawua-nggunya!’ ka wàna. 
7Era hemana nuna na tau ngia pamaimu, ‘Àmbu paharui-ka na! Na pindu 
pakuhi-yaka tàka nyungga dàngu da ananggu mahuru-manyaka. Nda peku 
hadangu-nggu la pawua-nggau nyumu ngga - nggàra,’ ” wànaka. 
8“Ka màla nggiki-naka?” wàna i Yehu ba na-pangala-nya. “Ka kupeka-nggai! 
Jiapa ka angu-nanggau nyumu, nda jia hadangu-ana la pawua-nggau ngga 
- nggàra. Na nyuna ba ngahamu panda makia la pa-karai pa-nutakungu lai 
nyuna, napa ka lupa na-hadangu-maka duna la pawua-nggaunya na pa-
kalana-mu. 
9Jia ba tuna, ka kupeka-nggai: Karaiwa, napa nyimi pa-wuangu-kai; 
himbuwa, napa nyimi mi-ngalangu; tundunguwa pindu, napa pa-
bunggahungu-makai pindu. 
10Nadu na tau na makarai napa nakei; na tau na mahimbu napa na-
ngalangu, dàngu na tau na ma-tundungu pindu napa pa-bunggahu-nya 
pindu. 
11Màla la hongami nyimi ningu nu ama mawua-nya ularu na anana, jàka 
nakarai-ya iyangu? 
12Jàka ndia na mawua-nya tamihiku, jàka nakarai-ya tilu manu? 
13Nyimi kaluka tau akatu-kai mipingu-ma pa-wuangu mahàmu la anami. Ka 
narihi-aipa duna na Ama la awangu! Nyuna napa na-wuangu-ya na 
Ngahuna lai nyimi na makarai-ya Nyuna!” wànanja. 

I Miri Yehu dàngu i Mbeluhembulu 
(Mat. 12:22-30; Mrk. 3:20-27) 

14La hau na lodu i Yehu nawàngga-ya na wàndi akatu welingu la haàtu tau 
kambiu. Ba naluhu-ka nuna na wàndi akatu, ka kareuku-nanyaka nuna na 
tau. Dangu na tau na ma-hangàtaru, 
15tàka ninya hawiangu na mapanii, “Nyuna hi peku wànggana wàndi akatu 
ba wàngu-nanya kuaha-na i Mbeluhembulu, na kapala wàndi akatu-du,” 
wàna. 
16Nimbunjai hawiangu da tau ma-patikingu pakahili-ya i Yehu, hi dakarai-
ya patuu hau pa-hangàtarungu ka nanjadi tanda ba ma-pawelingu lai Alaya 
Nyuna. 
17Tàka i Yehu napi-manya na pawuku-da. Hi napanii-nja nyuda, “Na hau 
nanggara jàka nambera, na-pabiwangu la ba - banjaru da ma-maràngga pa-
muhungu, nda na-torungu-a nuna na nanggara. Dàngu na hau na kuru uma 
na ma-paihangu, hi da-pamuhungu dàngga anguda, làjaru-nanyaka duna. 
18Tuna numbu na pa-hanganji-na i Kambàliku; jàka na hau kalibaru na-
palumungu dàngu na hau kalibaru, tanyànggaru-nanyaka duna na pa-
hanganji. Na paniimi nyimi, wàngu-nanya kuaha-na i Mbeluhembulu duna 
hi nawàngga wàndi akatu, wàmingga. 
19Jàka tuna nu, nggamu kuaha-daka da makiku-nggai nyimi ba dawàngga 
wàndi akatu? Da makiku-nggai nyimi wikima-a da ma-pakaràngi-ya ba 
njala-minya nyimi! 
20Nyungga duku ba kuwàngga wàndi akatu wànggunya na kuaha-na i Ala, 
tàka nuna tandana i Ala ba pakiringu-nanyaka pa-pareta la hongami nyimi. 
21Na haàtu tau kapàru, ka màtu madàka-mana ba namangga-nya na uma 
wikina, damara ndàbama napa da manguna. 
22Tàka jàka ningu tau marihi kapàru na mahada lumbatu-nya ka natalu-ya, 
na tau na marihi kapàru nuna ramba-nanjaka duna mbuu ndàbada da ma-
dàkana da pamonu-na làti na mangu umangu, hàla paberi hàla-danjaka da 
malanja-na. 

23Na tau na manda wai angungga, langatàka ndubaku-nangga Nyungga, 
dàngu na tau na manda pambapa dàngga Nyungga, langatàka paruha-nanya 
na paràma-nggu!” wàna. 

Nanjànga belina na wàndi akatu 
(Mat. 12:43-45) 

24“Era dunjaku-nanya wàndi akatu na haàtu na tau, wenangu-nanyaka la 
hau pangia - hau pangia nuna na wàndi ba nahimbu mamàdu ngia pa-
hangahu-na, tàka nda na-hunggungu. Jia ba tuna, panii-nanyaka, ‘Napa ka 
kubeli la uma memangu na pa-dunjaku-nggu!’ wànaka. 
25Ba natàka-ka lai nu, ita-nanyaka na uma ba nabulu dàngu ba na-àhalu. 
26Hàla lua-nanyaka pawànda mapihu anguna pawàndi marihi akatu 
welingu lai nyuna. Tunaka nu tama-danyaka la tau nuna hi da-engangu lai 
nu. La malamiri na ngerana na tau nuna rihi iraku-naka welingu la 
wungana!” wàna. 

Na pa-ohangu na ma-langatàka 

27Ba nahàla-ka papanii tuna nu i Yehu, na haàtu na kawini la honga tau 
dangu napanii lai Yehu, “Oha langatàka-na na kawini na ma-paana-nggau 
Nyumu dàngu na ma-pahuhu-kau!” wànanya. 
28Tàka nahema i Yehu, “Rihi oha-napa na tau na marongu-ya na puluna i 
Ala dàngu ba nawa-manya!” wàna. 

Nakarai-ya tau i Miri Yehu ka na-patumbu pa-hangàtarungu 
(Mat. 12:38-42) 

29Ba talànga langgungguru-nanyaka tau i Yehu, pangala-nanyaka na 
kareuku-na, “Ma-akatu langatàka-ya na tau la rehi nàhu. Nyuda karai-danya 
hau pa-hangàtarungu ka peku wai-dangga Nyungga, tàka nyuda nda pa-
wuangu-aha ana haumbu pahangàtarungu, mbulungu-ana na pa-
hangàtarungu rukuna i Wunangu Yunuhu. 
30Hama tuna i Wunangu Yunuhu ba pa-hangàtaru wàdanya da tau la 
paraingu Naniwa, tumbuna na Ana Tau napa ba pa-hangàtaru wànanya na 
tau la rehi nàhu. 

31La lodu njàpu awangu tana, napa na Maràmba kawini welingu la tana 
mbara luru nahada pa-kariangu da tau la rehi nàhu, hi na-panjala-ha nyuda. 
Nadu keha ka kurongu-ha da pa-ajaru-na i Halomu na ma-manggàna ba 
wàna, nahadangu palaku-nya na ngarangia na mambana marauna welingu 
la hupu tana. Tàka nàhu lai yiahu ninya na haàtu na marihi bokulu welingu 
lai Halomu! 
32La lodu njàpu awangu tana, na tau na ma-mandapu-nya la Naniwa napa 
hada pa-kariangu-danyaka da tau la rehi nàhu, hi da-panjala-ha nyuda, 
nadu na tau Naniwa duna ba da-pambelingu welingu la njalada ba jiaya na 
pa-bobarungu-na i Yunuhu lai nyuda. Tàka nàhu lai yiahu ninya na marihi 
bokulu welingu lai Yunuhu!” wàna. 

Na harii dàngu na kapàtangu 
(Mat. 5:15, 6:22-23) 

33“Nda ningua tau ma paketingu epi palita, tàka hi nawini-nya jàka ndia hi 
na-panggàbi-nya mbàlu. Nyuna natu-maya duna nuna na palita la tandai 
palita, ka peku ita-nanya na hariina paraina tau na matama. 
34Da wua matanda palita tau-ndanja. Jàka da-kahingiru da wua matamu, jia 
hi na-hambila hàla na ihi daamu. Tàka jàka da-hambala da wua matamu, 
jia hi na-kapàtangu hàla na taumu. 
35Jia ba tuna nu, pananjarungu, na harii na maninya lai nyumu ka àmbu jia 
kapàtangu-na. 
36Jàka naharii na ihi daamu, ka àmbu ningu ndoku hawutu ma-kapàtangu, 
jia hi nahabola hàla na taumu hama tuna ba na-handaraku-nya hambila 
palita,” wàna. 

I Miri Yehu na-panjala-ha da tau Parihi dàngu da ngguru anggama 
(Mat. 23:1-36; Mrk. 12:38-40) 

37Ba na-panjàpu-yaka na kareuku-na i Yehu, na haàtu na tau Parihi 
nawànda-ya i Yehu pangangu la umana. Ka lua-nanyaka i Yehu pangangu 
lai nu. 



2617 

 

 
Na Huratu Matua 

© 1995, Indonesian Bible Society. 
 

 
 

 

 

 

38Na-hangàtaru na tau Parihi ba naita-ya i Yehu ba nda nabaha pàku limana, 
hama tuna na kalaratu anggama. 
39Jia-duyaka i Miri hi napanii-nya, “Tubana nyimi tau Parihi bai kàli bahaha 
da kaba dàngu da kawinga la liuda, tàka daa la kuru wikimi mbinu wànguna 
padua ma-pajànggilu dàngu ma-akatu. 
40Minduba nyimi! Màla i Ala ba nawulu-ya na liuna, nda nawulu mbuya na 
kuruna? 
41Na maninya daa la kuru kaba dàngu kawinga-mu, nudaha bàdi kai wuanja 
da tau mila. Ba timi nu jia hi naili hàla lai nyimi. 
42Ura-amika nyimi tau Parihi! Nyimi bai wotuha lai Ala da hangia la 
hakambulu da ihi wokami, hama tuna da kandangu, da wàla hanggi, dàngu 
da rungu hangia-hangia, tàka pehaku-minyai na pa-deningu dàngu na 
mbuhangu lai Ala. Làti nuna-yapa bàdi na pawàngu, tàka hawiangu nda pa-
pehaku-mbunjai. 
43Ura-amikia nyimi tau Parihi! Nyimi ma-matarungu pangia tau patembi la 
uma bungguru, dàngu ka natembi-ta tau ba wàmi la parànggangu. 
44Ura-amika nyimi tau Parihi! Nyimi beri hama tuna na reti panda tungu 
tanda, na pa-kalijaku tau dàngu nda pambuti-nya,” wàna. 
45Na haàtu na ngguru anggama napanii lai Yehu, “Umbu Ngguru, nudaka 
da papanii-mu paaka-mu-nggama nyuma-mbuduka!” wàna. 
46Nahema i Yehu, “Ura-amika nyimi-mbu ngguru anggama! Nyimi mi-
karuhi-ya na hangia - hangia na ma-kalutu dàngu bai wuangu-ha da 
kalaratu mambotu, tàka nyimi ndai pa-ndulangu-mbu ka napingu pawànja 
tau. 
47Ura-amika nyimi! Bai pandoi-nja reti da wunangu, tàka hi jia-madu-hai 
da boku wikimi la mangilu da ma-pameti-ha. 

48Jia ba timi nu mangaku wiki-ma-ami-nyaka bai oranya na paraï rukuda 
da boku la mangilumi; ka ba tuba nyudadu da ma-pameti-ha da wunangu, 
tàka hi nyimi ma-pandoi-nja retida. 
49Jia-duyaka hi nalara liinya na manggàna-na i Ala, ‘Napa ku-paràha-nja da 
wunangu dàngu da papalewa-nggu; hawiangu da-pameti-ha tàka hawiangu 
da-pamayila-ha!’ wàna. 
50Hi nalaku-nya nuna i Ala, ka peku hukunya na tau la rehi nàhu, rukuna 
ba pameti-ha da wunangu mbuu ndàbada piti welingu ba padika-nya na 
tana, 
51piti welingu ba pameti-ya i Hambilu lupa tomaya ba pameti-ya i Hakaria, 
na matumbu la manggawa ngia pawotu maraku dàngu Umana i Miri. 
Iwaiya: Da tau la rehi nàhu jiangu-maka duna ba hukunya kirina nuna mbuu 
ndàbana. 
52“Ura-amika nyimi, ngguru anggama! Na kuhi na pa-bunggahu wànya na 
pindu papingu wàngu ba nyimidu makata-nya, tàka nyimi wiki ndai bihu 
patama la pahimbu papingu wàngu. Na-panjàngangu-na nyimi wikimai 
mapara - ratahu-nya na tau na ma-pamukarungu patama lai nu!” wànanja. 
53Ba na-dunjaku-nyaka i Yehu lai nu, da ngguru anggama dàngu da tau 
Parihi panjàla nda uku-danya i Yehu. Da-kamangu pairu - irunya kareuku 
ka màtu - màtu papanii-na ba wàda. 
54Nu ba talànga tuna nu hamata-madanya ka peku yàpa-ndanya jàka ningu 
ma-hanjàliru papanii-na ba wàda. 

Lukahu 12 

Na lii panamu hahangu ndumada da tau ma-kaleka eti 
(Mat. 10:26-27) 

1Handàka, pa-ngguharungu-nanyaka na tau dangu ba nda pira rata biaya, 
hi lupa ningu patarohaku weli wihingu. Ba talànga langgungguru tunaka nu 
na tau, i Yehu napanii-nja da makiku-nya, “Ipa-nanjarungu la muru tau 
Parihi, na-pawuku-nggu, na kapelu-da. 

2Nda ningua pa-winingu napa na manda wuwa, dàngu nda ningua pa-
kàpingu napa na manda ta-lunggaru. 
3Na papanii-mi la rudungu, napa parongu-ya la harii; dàngu na pa-
kanguruku-mi la kahilu tau daa la kuru pa-kàpitu, napa na-hamboka la nggi 
- nggi,” wànanja. 

Mangàdatu-nyawa i Miri 
(Mat. 10:28-31) 

4“Namuya, angunda! Àmbi mangàdatu-dunja nyuda da ma-pameti-ha da 
taumi hàla-ka nu ba nda hilu nggikina wàda-apa. 
5Màta ka kupeka-nggai jàka nggamuya bàdi na ràka pa-mangàdatu-mi. 
Mangàdatu-nyawa i Ala! Nadu jàka nahàla pa-pameti, ba na-kuaha-mbui 
pawàru-nggai la naraka! Iwaiya, Nyuna-a bàdi kai mangàdatu-nya. 
6Kai tàngaru-ha da manginu, ba lima ngiuda ana dàmbu ndui-a wilida. Ba 
tuna nda heu-a pa-maromba-na i Ala. 
7Na lunggi la katiku-mbumu mbàda diha hàla-nanyaka, jia àmbi 
mangàdatu; nyimi marihi raumipa la pa-pawilingu welingu la manginu 
dangu!” wànanja. 

Pekaya i Karitu la mbabu tau 
(Mat. 10:32-33, 12:32, 10:19-20) 

8“Namu pahàmu-nya: Na tau na mapeka la hangga mbabu tau, nyuna ba 
ma-kikungu lai Nyunggaya, nyuna napa napeka-mayai duna paraïna Ana 
Tau la hanggada da papalewa-na i Ala. 
9Tàka na tau na ma-pahini-ngga la mbabu tau ba ma-kikungu lai 
Nyunggaya, napa nyuna na-pahini-manyai duna paraïna Ana Tau la 
hanggada da papalewa-na i Ala. 
10Era ningu mapulu-nya na Ana Tau peku-napa la pajàma-nya; tàka era 
ningu malapi-ya i Ngahuna i Ala nda pa-jàmangu-ayapa. 
11Jàka ningu mangàndi-kai nyimi la uma bungguru ka patanda-nggai ngera 
la hangga ma-pareta jàka ndia ma-kuaha, àmbi kadiku-dunya jàka nggikina 
wàmi bai kahiri wikimi jàka ndia jàka nggàra wàmika bàdi bai kareuku. 



2620 

 

 
Na Huratu Matua 

© 1995, Indonesian Bible Society. 
 

 
 

 

 

 

12Nadu jàka nggàraka bàdi papanii-mi, napa i Ngahuna i Ala duna na 
mapuru pekanggai la rehina,” wànanja. 

Na pangerangu tau wulu na manduba 

13Na haàtu na tau la honga tau dangu napanii lai Yehu, “Umbu Ngguru, 
kamangu làti kau paràha-nya na angunggu paluhu, ka nawua-ngga duku 
hawiangu banda pa-bànjalu amama,” wàna. 
14Nahema i Yehu, “Angu mbuha, ka nggamuka mawotu-ka Nyungga pa-
hakimu jàka ndia matanggu paberi-nggai banda kangeha nyimi tau 
madua?” hi wàna. 
15Tunaka nu i Yehu hi napanii-nya na tau mbuu ndàbana na maninya lai 
nu, “Pananjarungu dàngu rimangu, ka ambi tàka la pa-manganga eti. Nadu 
na lurina na tau nda jiaya na pawulu wàngu pàku na pa-monungu, jiapa ka 
dabundu làndangu da pawulu-na.” 
16Hàla i Yehu hi napeka-ya yiana na pangerangu, “Ninya na haàtu na tau 
wulu. Nyuna ningu tanana na madangu ihina. 
17Nuna na tau wulu kanandingu-nanyaka daa la etina, ‘Nda ningupa pa-
ngiangu ngia pa-bànjalu-nggunja da ihi tananggu. Nggàra ngarangia-ka bàdi 
pawànggu?’ wàna. 
18Tunaka nu hilu kanandingu-nanyaka daa la etina: Ninguka ngarangia 
pawànggu; da uma uhunggu napa ku-paràhangu pa-nyànggaru-ha, ka kuhili 
pahadangu marihi bokulu. Lai nu napa ku-pahàmu niha da uhu nggàndumu-
nggu dàngu da malanja-nggu hawiangu. 
19Tunaka nu napa kupanii la eti wikinggu, ‘Wangu-manaka dumu! Mbuu 
ndàbana na mahàmu lai nyumu hàla-yaka, nda palu hàla-ahapa jiapa nda 
pira mbua ndaungu mandaina. Hangahu kàdiwa nu nàhu! Ngangu 
ngunungu-wa, kau pàdanya na hàmuna na lurimu, ka wànggunya na 
wikinggu,’ wànaka. 

20Tàka i Ala napanii-nya, ‘Ha manduba! La rudungu ni-ma-aka napa bau 
meti, hàla nggamuka mangala-nja mbuu ndàbada da pawùlu-mu, da 
pambàda pauhi-mu nduma wikimu?’ wànanya. 
21Tuna nuduka na hupu njàpuna na tau - tauka na ma-pamukarungu la 
pawùlu nduma wikina, tàka nda na-pamukarungu la pawulu la matana i 
Ala,” wàna. 

Ipawaiwa lai Ala 
(Mat. 6:25-34) 

22Hàla i Yehu napanii-nja da makiku-nya, “Jia-duya hi ku-pekanggai, ‘Àmbi 
kadiku-dunya na lurimi, nggàra-aka panganda jàka ndia nggàra-aka papaki-
nda ba wàmi.’ 
23Na luri narihi-pa welingu la pangangu, dàngu na taumi narihi-pa welingu 
la paki. 
24Tàngaru-ha da nggangga! Nyuda nda da-tondungu, nda damuti, dàngu 
nda ningumbu kuru pangada jàka ndia uma uhuda. Tàka i Ala rada-nanja 
padua! Nyimi mi-pawilingu-pa welingu la ma-hawurungu! 
25Nggamu-yaka lai nyimi ba ruku kadiku-na na-ngalangu pamalai-ya na 
lurina ka luka ana hawutu? 
26Ka jiapa na maana hakudu tungu nu ndai màkadu palaku-nya, nggikina hi 
mi-kadiku-nya rukuna hangia - hangia hawiangu? 
27Tàngaru-ha da wàla mangàta ba datumbu; nda daràma, nda da-tinungu-
mbu. Tàka jiapa i Hanganji Halomu na mambana wuluna nda jia paki-
mbuna ngaü manandangu hama tuna nuda da wàla ai! 
28Da rumba la maràda da matumbu la lodu nàhu tàka haromu da patunu 
palàpu la epi. Ba tuna i Ala nawotu-nja ngaüda da rumba ma-manandangu 
tungu nu. Ka rihi-aipa dimi nyimi! Tàka nyimi najapu na pawaimi! 
29Jia ba tuna àmbi kadiku dàngu àmbu hondaru-du na ngerana jàka nggàra 
pangami dàngu pangunu-mi. 

30Jiaha da matuda numaka da pakeha-na na tau na manda tandaya i Ala. 
Làti duna na Amami napi-manya nuda nu mbuu ndàbada ba jiaha da pa-
kalana-mi. 
31Tàka màtawa nu kai pa-mukarungu ka jiaya i Ala na ma-pareta-ya na 
lurimu, jàka jia-haka nuda hawiangu, napa nawua-manggainja duna 
paraïna i Ala,” wànanja. 

Da banda la awangu 
(Mat. 6:19-21) 

32“Nyimi maana hawutu-ana na dangumi, àmbi mangàdatu! Nadu na 
Amami ba nahàmu-ma na etina la pawua-nggainya na kanyuru-na na 
pareta-na. 
33Dangganja da mangumi tàka da àmahu wilida paberi-nja la mamila. 
Pandoi nduma wikimi halopa nda mobu, nu da banda da pa-pahàmu la 
awangu. Da banda nuda nda da-mbulangu-a paraï ruku ma-manganga 
dàngu nda ningumbu manganii ma-paruha-ha. 
34Nadu nggiha da bandamu, lai nuya na etimu!” wàna. 

Na ata na ma-rimangu mànu 

35“Imangga rima mànungu padua pa-hanobaku-ya na lii hangia - hangia. 
Màta kai rimangu padua la pawotu pakimi dàngu na palita-mi ka naroka 
mànu, 
36hama tuna da ata da ma-patia-nya-padua na mirida ba nabeli welingu la 
remi pamaü papa. Jàka na belika na mirida dàngu ka na-tundungu pindu, 
ka bunggahu parengga-mada-nyaka duna na pindu. 
37Wangu langatàka-na da ata ba natàka na mirida ba dàngu rimangu-da-
padua. Iwaiya: nuna na mirida napa na-hawanjiru, hi na-paràha-nja da 
atana pa-mandapu, hàla hi natanggu paloku-nja pangangu. 
38Wangu langatàka-manaka da ata jàka natoma-nja paraïna mirida ba dàngu 
rimangu-da-padua panedi-nya, jiapa ka natàka wàngu mandalora jàka ndia 
ka na-làpahu-aipa! 

39Inamu-maya yiana! Làti na mangu umangu jàka napinya njàmu pira rapa 
tàkana na ma-manganga, napa na-manggangu-maka duna ka àmbu peku 
tamana na ma-manganga la umana. 
40Jia-duya nyimi màta kai mangga rimangu, nadu na Ana Tau ba jia tàkangu 
wàna bia la rehi panda mbutimi,” wàna. 

Da ata da ma-tuturu dàngu da manda tuturu 
(Mat. 24:45-51) 

41“Miri, nu na lii papekangu-mu, jia-kama nyumaka palamu, jàka ndia hi 
lamunya na tau mbuu ndàbana?” wàna i Peturu. 
42Nahema i Yehu, “Nggamuya na ata na ma-tuturu dàngu na ma-manggàna 
hi lupa nawotu-ya paraï na mirina la pa-kapala-nja da anguna paata hi peku 
paberi-nanja pangangu jàka jiaya na rehina? 
43Oha pàku-anaka na ata nuna, era belina na mirina ba natoma-nya ba 
dàngu paloku-nanya-padua na wai ngerana! 
44Iwaiya: Na maràmba nuna napa na-pahangga hàla-manja duna da 
bandana la atana nuna na ma-tuturu. 
45Tàka na ata nuna jàka na-kanandingu la etina, ‘Na mandai-mapa duna hi 
namangu pabeli i miri,’ jàka wànaka, hi napalu hàlaha da anguna paata, 
dàngu hi nangangu ngunungu hi lupa na-maüku, 
46kau napa tàka-nanyaka na mirina la lodu dàngu la njàmu panda mbutina. 
Ka pàjara halawàla-duna-nyaka paraï na mirina, hi na-pahama ngeranya la 
tau na manda manundu lai Ala. 
47Na ata na mapinya na pambuha-na na mirina, tàka hi nda na-hawanjiru 
dàngu hi nda na-paloku-yai na pawuku-na na mirina, napa na-pawàhiku pa-
langatàka-manyaka duna. 
48Tàka na ata na manda pinya na pambuha-na na mirina, hàla hi natuu hau 
manjala, na ràka pa-pawàhiku wànguya, napa ràka-anaka ba pa-wàhiku-
nya. Nadu na tau na pawua padangu, nadangu-maka duna na pa-karuhi lai 

nyuna. Dàngu na tau na pamonu padangu, nadangu-maka duna na pa-
karuhi lai nyuna,” wàna. 

Nda papeku-ya tàka pa-papangu-ya 
(Mat. 10:34-36) 

49“Na mainggu, jiaya la pa-patumbu-ya na pa-mutungu wàna na pinu tana 
yiana. Hàmu-maka làti jàka jia mbàda roka-naka na epi! 
50Ni-manyapa na mayila bokulu ba lupa ku-hambeta-maya bàdi. Jia hi nda 
nangudu na etinggu ba ndedi ku-palundu-nya nuna. 
51Màla bai kakaya na mainggu nu ngàndi-nanya papeku wàngu la pinu tana 
wàmingga? Ndia-a, nda papeku-aya, tàka pa-papangu-ya. 
52Piti welingu nàhu, na kuru uma na matau malima-na pa-papangu-
danyaka, da madua haàtu-da dapapa-nja da tau madua, jàka ndia da madua 
dapapa-nja da tau madua haàtu-da. 
53Na ama napa napapa-nya na anana mini, na anana mini napa napapa-nya 
na amana. Na ina napa napapa-nya na anana kawini, na anana kawini napa 
napapa-nya na inana. Na ina yenu napa napapa-nya na rii anana, tàka na rii 
anana napapa-nya na ina yenuna,” wàna. 

Tandaya na tanda rehi 
(Mat. 16:2-3) 

54I Yehu napanii-mbunya na tau dangu, “Jàkai itaya na karumangu na 
mahei la patama lodu, ‘Nàmunya na urangu,’ wàmi-madua-ka. Na urangu 
langatàka-ma. 
55Jàka mipàda-nya na ngilu na ma-maruru weli lurungu, ‘Pa-mbanahungu 
wànaka,’ wàmi-madua-ka. Na-pambanahungu langatàka-ma. 
56Nyimi makàli kapilandu! Mipingu pa-pakaka-nya na awangu bai itaya na 
hadana na awangu dàngu na pinu tana. Nggikina da tanda rehi nàhu hi ndai 
pingui pa-pakaka-nja?” wàna. 

Papeku-wa dàngu muhu 
(Mat. 5:25-26) 

57“Nggikina nyimi hi ndai bota wikiya jàka nggàraya na ma-deningu? 

58Jàka ningu tau makàla-kai la ma-timbangu palakara, pamukarungu bàdi 
ka lupa mi-panjàpu-ya na palakara nuna dàngu na ma-pakàla nàhu ba la 
ànda-kaipa. Jàka ndia, napa nayila-makaika duna la hangga hakimu, tàka 
na hakimu hi na-pakata-nggai la palihi, tàka na palihi hi napuhi-kai la uma 
kapàtangu. 
59Iwaiya! Napa ndai luhu-mapa duna welingu la uma kapàtangu, jàka ndedi 
dalundungu da ndàndami,” wàna. 

Lukahu 13 

Jàka nda pa-panjilungu welingu la njala, napa tàlaru-duyaka 

1La rehi nu ningu tau ma-patàka-nya lii i Yehu, rukuda ba mapira-ha da tau 
Nggalilia da pa-pameti-na i Pilatu, nu ba talànga ngàndida maraku lai Ala. 
2Nanggepi-ya na panii nuna i Yehu hi napanii, “Rukuda nuda da tau 
Nggalilia da pa-pameti tuda nu, bai kakaya tandana ba tau marihi njala-
haka welingu la tau Nggalilia-ka hawiangu? 
3Ndia-a nda tuna nua. Tàka na nyuna namuya: jàka ndai panjilungu welingu 
la njala-mika, jiangu-madui dimi bai meti hama tuna nyuda. 
4Màla nggikidai da tau hakambulu mawalu da mameti la Hiluamu, ba na-
kambitaku-ha lewatu? Bai kakaya jia-yaka ba narihi na njalada welingu la 
mbuu ndàbana na tauka hawiangu na mangia-nya la Yeruhali? 
5Ndia-a nda tuna numbu. Hilu handàkangu-ki ka kupeka-nggai: Nyimi jàka 
ndai panjilungu welingu la njala - njala-mika, napa nyimi mbuu ndàbami 
jia-maya bai meti hama tuna nyuda,” wànanja. 

Na pangerangu pingi ai kapilitu na manda tu wuana 

6Hàlaka nu i Yehu hi napeka-nja pangerangu yiana, “Ninya na tau na 
maningu pingi ai kapilitungu la woka angguru-na. La hau lodu lua-nanyaka 
pahimbu wuana na ai nuna, tàka nda hau ndoku pahunggu-na. 
7Jia hi napeka-nya na tau na maràma-ya na wokana, ‘Tàngaru, mbàda tailu 
mbua ndau-ngguka pamai pahimbu wuana na pingi kapilitu yiana, tàka nda 

kuhunggu ndoku wuana mili ana hauaka. Punggu bia-yawa na ai yiana. 
Nggàrai nyuna ba na-pambuta-ya na mboka tana!’ wànanya. 
8Tàka napaya na maràma woka, ‘Màta-kinya ka naluri la ndaungu nàhua, 
miri. Napa ka kuhàka winggiru-nya na tana dàngu ka kutunya pamboka 
wàngu tana. 
9Napa hi nawua-a la ndaungu na manàmu-nya. Tàka jàka jia-mayai duna ba 
nda nawua miri, ka jia-yaka duna, pungguya ka wàmungga,’ wàna,” 
wànanja. 

I Miri Yehu ba na-pamàlaru-ya na tau kawini na mabunggu la lodu Hangahu 

10La hau lodu Hangahu, i Yehu na-ajaru la hau uma bungguru. 
11Lai nu ninya haàtu-na na tau kawini ba mbàda hakambulu walu mbua 
ndau-naka la pahidu, nadu ba ningu wàndi akatu daa la ihina. Na kawini 
nuna nabunggu biaka, nda peku ndokuna la pa-ndolaku tinjangu. 
12Ba naita-yaka paraïna i Yehu, hi napanii dànya, “Ha ina, puli-munyaka la 
hidumu!” wànanya. 
13Hàla i Yehu hi na-padambaku-nya lima na kawini nuna, la rehi nuna-ma-
a ba na-hadangu pandolaku tinjangu, hi nawotu-nya i Ala. 
14Ka mbeni-nanyaka na kapala uma bungguru, ba na-pamàlaru tau i Yehu 
la lodu Hangahu, jia-duyaka hi napanii hàlanya na tau, “Nomu mbua loduna 
na paràma wàngu; la dalu lodu nuda mai bia ka pamàlaru-kai; màtangu la 
lodu Hangahu!” wàna. 
15Nahema i Miri, “Kapelu-minya nyimi yia! La lodu Hangahu mbuu ndàbana 
na tau na-paluhu-ha da hapina jàka ndia da kalandai-na welingu la oka, hi 
nangàndi-ha la hambeli pa-paita-nja waida. 
16Na, lai yiahu ninya haàtu-na na kawini wàlana i Ambarahamu, ba mbàda 
hakambulu walu mbua ndaunaka ba na-jàritu-ya paraïna i Kambàliku. Màla 
nda pekuna nyuna ka pahàla-ya welingu la honduna i Kambàliku la lodu 
Hangahu?” wàna. 

17Nu na hemana i Yehu da-makia wànya da mapapa-nya; ba tuna mbuu 
ndàbana na tau hawiangu nahàmu na etida ba daita hàlaha da pa-
hangàtarungu da patuna i Yehu. 

Na pangerangu karohu hawi 
(Mat. 13:31-32; Mrk. 4:30-32) 

18I Yehu na-paàrangu, “Jàka na-pareta i Ala, nggikina wàna na hadana? 
Nggàraka bàdi pa-pangera wànggunya? 
19Na hadana beri hama tuna na pangerangu yiana: Na hau na karohu 
hawi, napiti-ya tau hi natondu-nya la wokana. Ka tumbu-nanyaka ka lupa 
hama pingi ai-yaka, da ma-hawurungu mai-danyaka pawulu hibuda la 
kahanga - kahanga-na,” wàna. 

Na pangerangu tai wolu 
(Mat. 13:33) 

20Hilu handàka i Yehu na-paàrangu, “Jàka na-pareta i Ala, nggàraka bàdi 
pa-pangera wànggunya? 
21Na hadana ngera hama tuna na tai wolu napiti-ya paraïna haàtu tau 
kawini hi na-uraku wànja da kanguta patu kambulu litaru, hi lupa nahei 
hàla,” wàna. 

Na pindu na ma-kujuru 
(Mat. 7:13-14, 21-23) 

22Nàhu la ànda ba dalaku la Yeruhali, i Yehu naliningu la parai - paraingu 
dàngu la kota - kotaku ba na-ajaru tau. 
23Ninya na tau na ma-paàra-nya, “Umbu, ana hawutu-anaka duna napa na 
tau pa-pamànangu?” wàna. Nahema i Yehu, 
24“Pamukarungu kai tama li la pindu ma-kujuru. Nadu, namuya! Dangu tau 
ma-pakakangu patama li lai nu tàka nda pekuna. 
25La rehi ba na-hadangu-ka na mangu umangu hi nabita-nya na pinduna, 
nyimi ndolaku-minyaka lua la hambeli, hi mi-pakiringu patu - tundunya na 
pindu, ‘Miri bunggahu àru-nggama pindu!’ wàmi. Nahema na mangu 
umangu, ‘Nda kupi-anggai nyimi jàka nggi weli ningumi!’ wànanggai. 

26Napaya nyimi bai hema, ‘Miri ka ba mangaa dua da-madunggau-ka, dàngu 
bau ajaru-maduka la ànda - ànda la paraingu-ma!’ wàmi. 
27Tàka nuna na miri nahili paniinggai, ‘Nda kupi-anggai nyimi jàka nggi 
welimi. Pa-hilangu welingu yiahu, nyimi matuu ma-akatu!’ wàna-nggaika. 
28Ba ita-haka napa i Ambarahàmu, i Ihàku dàngu i Yakupu, hamanai da 
wunangu-ka ba da-hawola la Pinu Tana Bidina i Ala, nyimi napa hii-
minyaka dàngu pàda pàku-ami-nyaka ba pawàngga meha-kaika la hambeli! 
29Na tau napa nàmunya welingu la pahunga dàngu la patama, weli diangu 
weli lurungu, napa da-hawola la Pinu Tana Bidina i Ala. 
30Langatàka-manggunya, ninya na tau na ma-malamiri napa na-mangilu, 
tàka ninya na tau na ma-mangilu napa na-malamiri,” wàna. 

I Miri Yehu ba namila-nya eti la Yeruhali 
(Mat. 23:37-39) 

31La rehi nunambu, ninja ba mapira-ha da tau Parihi da mamai lai Yehu hi 
dapanii, “Àmbu engangu-du lai yiahu! Lakuwa la hau pa-ngiangu, nadu i 
Harondi ba pameti-ya Nyuna wànanggau,” wàdanya. 
32Nahema i Yehu, “Lua kai pekanya nuna na tau nda palingu, ‘La lodu nàhu 
dàngu haromu wàngga-nggunyapa wàndi akatu dàngu pamàlaru-
nggunyapa mahidu, tàka la lodu patailu wàna, napa panjàpu-nggunyaka na 
paràma-nggu.’ 
33Na nyuna ba tuna jiangu-ma duku ba kulaku pangalangu nàhu, haromu 
dàngu haromu dua modungu, nadu ba nda nahàmu-a ba pameti haàtu 
wunangu la hambeli Yeruhali. 
34Nai-a-ai Yeruhali, Yeruhali! Da wunangu bau pameti-ha! Da ngara pa-
pahuru-na i Ala bau pinjalu-nja watu hi lupa dameti! Ku-pambira wundangu 
biaka pa-ohunu-nja da ma-mandapu-nggau hama tuna na bai manu ba 
naangga-ha da anana la lumbu wulu kàpana, tàka nyumu ndau bihu! 

35Jia-duya hi nda nahili karaha-kau i Ala. Kau pinya, piti welingu nàhu ndau 
hilu ita-akapa, hi lupa tomaya na rehi panii-mu, ‘Pa-kanyuru-nyawa Nyuna 
na mamai wànya na tamuna i Miri,’ ba wàmi,” wàna. 

Lukahu 14 

I Miri Yehu ba na-pamàlaru-ya na mahidu 

1La hau lodu Hangahu, nalua pangangu i Yehu la umana na haàtu 
amabokulu Parihi. Lai nu da tau buti-danya padua i Yehu. 
2Ka mai-nanyaka na haàtu na tau na mahidu mbua mbàha, da wihi da 
limana dambua hàla. 
3Hàla paàra-nanjaka da ngguru anggama i Yehu dàngu da tau Parihi da 
maninja lai nu, “Màla tundunya na uku anggama-nda nyuta, pekuna nu ba 
ta-pamàlaru tau hidu la lodu Hangahu jàka ndia?” wàna. 
4Pàdi wàda bia da ngguru anggama dàngu da tau Parihi. Hàla i Yehu hi 
napaau-nya nuna na tau hi na-pamàlaru-ya, tunaka nu hi na-paràha-nya 
palaku. 
5Hàlaka nu i Yehu hi napanii-nya na tau dangu, “Ngera hama tuna na haàtu 
la hongami nyimi ka ningu haàtu anana jàka ndia heu hapina na ma-kanabu 
la humuru la lodu Hangahu, ndai luma rengga-a pa-padita memaya na 
anakeda jàka ndia na hapi la lodu nunama?” wànanja. 
6Ba tuna nda ningu haàtu mapeku pahema-ya i Yehu na rukuna nuna. 

Na karàda eti dàngu na màjangu la pa-wuangu 

7Naita-ha da ariyaa i Yehu da mapindi pa-ngiangu marihi hàmu. Jia-duyaka 
hi nawua-nja panii ba na-ajaru-ha nyuda mbuu ndàbada, 
8“Era ningu madunda-nggai la remi pamaü papa, àmbi luadu pa-mandapu 
ningu la kanjàka nduma tau la ngora. Napa hi ningu bia tau parihi tembi 
welingu lai nyumu padunda-na, 
9tàka na mangu umangu na madunda-nggai, ka lupa mai lerangu-nanyaka 
lai nyumu papanii-nggau, ‘Malangu-mu, na pa-ngiangu yiana pa-

payemangu-ya na ariyaa nuna,’ wàna-nggauka. Ka makia nda uku-
kimunyaka dumu bau lelingu pa-mandapu ningu hu lua la kajia halawàla. 
10Jia-duya nu, era ningu madunda-nggai, pindima ngia pa-mandapu la kajia 
halawàla, napa duna na mangu umangu ka namai tomakau, ‘Ai angu 
mbuha, mai lai luakau la ngaba na,’ ka wànanggau. Nuya duna hi natembi-
kau tau la mbabu ariyaa dangu. 
11Nadu na tau na ma-pajangga wikina, napa pa-pawawa-ya, tàka na tau na 
ma-pawawa wikina, napa pa-pajangga-ya,” wàna. 
12Hàla i Yehu hi napanii-nya na mangu umangu, “Jàka era dundangu-mu 
tau pangangu la pamangu-mu ka lodu-yakai ka rudungu-yakai, àmbu 
dundangu ningudu angumu, angu dedimu, jàka ndia kalembi-mu, jàka ndia 
tau lihi umamu na mawulu. Nadu napa nyuda dahili dunda-dunggau, ba 
tuna nu ngala-madua-munyaka hiluna na dundangu-mu. 
13Jia ba tuna jàka wulu-munya remi, dundanya na mamila, na ma-
manjurangu, na ma-kaliparu, dàngu na mapoki. 
14Nyumu ngalangu-munyaka dumu kanyuru, nadu da tau tungu nu ba nda 
damàka-a patunggau hilu hàmumu. Na hàmumu nyumu napa i Alaka duna 
na matunggau hiluna la rehi pahada belinya na tau hàmu welingu la meti,” 
wàna. 

Na pangerangu pamangu bokulu 
(Mat. 22:1-10) 

15La rehi nu na haàtu na tau na angu nganguda lai nu ba narongu-ya na 
paniina i Yehu, panii-nanyaka, “Wàngu langatàka-naka na tau napa na 
mangaa dànya i Ala jàka natàka ba hanganji-ya!” wàna. 
16Tàka napanii i Yehu la tau nuna, “Tuna handàka ninya na tau na mawulu 
remi bokulu hi na-dundangu tau dangu. 
17Ba jia-yaka na rehi ka pakiri-nya nuna na remi, paràha-nanjaka da atana 
palua papeka-nja da tau pa-dundangu, ‘Maiwa nu, màtu hàla-daka!’ 
wàdanja. 

18Tàka nyuda mbuu ndàbada kawàra peka-danyaka ma-pabetangu ba da-
pamalangu-nya na ma-dundangu. Na ma-wungangu napanii, ‘Nyungga bidi 
kei-ma-anggu tana, jia kuluma luaka bàdi pa-tàngaru-ya. Malangu-mu, 
àmbu tuduka la eti,’ wàna. 
19Na haàtu napanii, ‘Nyungga bidi kei-ma-anggu hapi lima pahangu, kama 
pàkunja nuda da hapi wànggu. Malangu-mu, àmbu tuduka la eti,’ wàna. 
20Na haàtui napanii, ‘Nyungga bidi lalei-ma-anggu, jia hi nda peku luanggu,’ 
wàna. 
21Ka beli-nanyaka na tau ata, hi na-patàka-nya na rukuna nuna na mirina. 
Lalu mbeniya nuna na maràmba, hi napeka-nja da atana, ‘Parenggangu-kai 
lua la ànda - ànda dàngu la kanjili - kanjilitu la paraingu. Karia-nja nàmu 
da tau mila, da tau manjurangu, da tau poki dàngu da tau kaliparu,’ wàna. 
22Tunaka nu da tau ata peka-danyaka na mirida, ‘Miri, ma-pajàngapu-nyaka 
na pareta-mu, tàka dangu biapa pa-ngiangu,’ wàdanya. 
23Hàla ka panii-nanyaka na maràmba, ‘Luawa la ngarangia bokulu dàngu la 
kanjilitu la hambeli paraingu, pambana-ya na tau ka namai, ka nambinu na 
umanggu. 
24Namuya! Nda ningu ndoku-apa haàtu welingu la ariyaa pa-dundangu-ka 
napa da mapàda-nja hàmuda da pangangu la reminggu nyungga!’ ” hi wàna. 

Na hungguna tau na ma-kikungu 
(Mat. 10:37-38) 

25Dangu tau malaku karia-nya i Yehu. I Yehu nambaili-nja hi napanii-nja 
nyuda, 
26“Na tau na mamai lai Nyungga, tàka narihi mbuha-nyapa na inana, na 
amana, na papaha-na, da anana, da angu dedina, màlambu na tàda ihi 
wikina, nda peku-ana nyuna la pakiku-ngga. 
27Na tau na manda bihu paduku-ya na harika-na ka nakiku-ngga, nda peku-
ana la pakiku-ngga. 

28Jàka ningu haàtu welingu lai nyimi na ma-mbuhangu pawulu uma lewatu, 
jiangu-maka duna ba na-mandapu hi nadiha pàkuya jàka pira pawulu 
wànguya, ka napinya na tomada da àmahu-na la pa-panjàpu-ya ba nawulu-
ya nuna na uma lewatu napa hi ndia. 
29Nadu jàka nda peku panjàpu-nanya, tàka hi mbàda hàla-nanyaka na watu 
umana, nariki-nya tau na maita-ya napa nuna na paràma. 
30Nyuda napa panii-danyaka duda, ‘Yi, na tau nina na-pakakangu ànga 
pawulu ma-hamangu tàka nda màka-nanyai pa-palundu-nya!’ wàdaka. 
31Na haàtu hanganji na maningu tanatarangu hakambulu rata ka na-
patikingu paberaya na hanganji haàtu na maningu tanatarangu dua 
kambulu rata, jiangu-maka duna na hanganji nuna ba na-mandapu la 
patimba-nya toma nda tomana na kapingatuda la pa-ndubaku-ya na 
muhuna. 
32Jàka napi-nyaka na nda màkana, ba dàngu marau biana-pa na papana, 
jiangu-maka duna ba na-palewa tau la pakarai ka pa-papeku,” wàna. 
33Tunaka nu panii-nanyaka i Yehu: “Tuna numbu nyimi. Nda haàtu-mbu 
welingu lai nyimi mapeku pakiku-ngga, jàka nda na-dunjaku hàlanja da 
maninja lai nyuna,” wàna. 

Na mehi na makàba 
(Mat. 5:13; Mrk. 9:50) 

34“Na mehi nahàmu, tàka jàka nalua-yaka pakàba, peku-naipa la pa-
pambàru beliya? 
35Nda hili ningu-apa linguna, jàka tuya la woka jàka tuya pa-kamboka 
wàngu tanakai. Jia la wàru-kia-nyaka duna. Jàka ningudu kahilu mirongu-
wa!” wàna. 

Lukahu 15 

Na mbimbi na ma-mbulangu 
(Mat. 18:12-14) 

1La hau na lodu, dangu tau kei hilu katiku dàngu tau hawiangu, da tau nda 
hàmu ba wànanja madangu, da mamai pa-patingi-nya i Yehu, 
2Da tau Parihi dàngu da ngguru anggama pa-kiringu-danyaka pa-pulungu. 
Dapanii, “Yi, na tau nina nayema biaha da tau nda hàmu, màlai nanga 
dambunja!” wàda. 
3Ruku tuna nu i Yehu hi napeka-nja na pangerangu yiana: 
4“Ngera hama tuna jàka ningu lai nyimi haàtu maningu mbimbingu 
hangahu, hàla hi na-mbulangu na heu – màla nggàra ulana-ka? Jiangu-maka 
duna napa ba na-dunjaku-nja da mbimbina da hiwa kambulu hiwa la 
maràda pa-rumbangu, hi nalua pahimbu-ya na ma-mbulangu lundu 
nangala-nya. 
5Ba nangala beli-nyaka nuna na mbimbi, paraï pa-nggaüru na etina duku-
nanyaka na mbimbina, 
6hàla ngàndi beli-nanyaka. Tunaka nu paau-nanjaka da anguna dàngu da 
angu kotaku-na, hi napanii, ‘Maiwa ka ta-hawola! Na mbimbinggu na ma-
mbulangu ba hunggu beli-nggunyaka!’ wàna. 
7Jia duya, tuna numbudu la awangu ba nambabu bokulu rukuna na haàtu 
na tau njala na ma-panjilungu welingu la njalana, nda tu biana da tau hiwa 
kambulu hiwa da mambàda hàmu dàngu da manda jàra pa-panjilungu,” 
wànanja. 

Na àmahu na ma-mbulangu 

8“Jàka ndia ngera hama tuna ningu haàtu kawini na maningu àmahu 
barangu hakambulu, hàla na-mbulangu na hau – màla nggàra ulana-ka? 
Nyuna napa na-paketingu palita dàngu hi na-kanjeku-ya na umana, hi 
nahimbu-ya la nggi - nggi hi lupa nahunggu-ya nuna na àmahu. 
9Ba nahunggu-yaka nuna na àmahu, paau-nanjaka da anguna hamanai da 
angu kotaku-na hi napanii, ‘Lalu mbana hàmuya na etinggu ba kuhunggu 
beli-yaka na àmahu-nggu na ma-mbulangu. Maiwa ka ta-hawola!’ wàna. 

10Tuna numbu da papalewa-na i Ala ba da-hawola jàka ningu haàtu tau 
akatu na ma-panjilungu welingu la njalana. Pawaiwa!” wàna. 

Na pangerangu na ana na ma-mbulangu 

11Hili peka-nanyai pangerangu i Yehu, “Ninya na haàtu ama na maningu 
anangu mini tau madua. 
12Na ma-kamuri napanii dànya na amana, ‘Ama, wuangga-hawa nàhu da 
kangeha-nggu welingu la bandanda,’ wàna. Tàka na amada hi na-paberi-nja 
da pawulu-na la anana da tau madua. 
13Ndedi pira mbua lodu nuna na ana kamuri nadangga-nja da banda 
tangguna hàla hi nalaku la tana namarau. Lai nàhu hiru hàru-nanjaka da 
àmahu-na ba nambambu wànja. 
14Ba danjàpu hàlaka da àmahu-na, jia pàkuyai na tunguna na rimba bokulu 
la tana lai nu, ka handànga-nanyaka. 
15Ka lua-nanyaka paràma la tau ma-ngiangu lai nu, na ma-paràha-nya la 
woka padaiha da weina. 
16Paraï pamanjuu halawàla ka mangàbangu-nanyaka panganja da uhuda da 
wei ka ningu ihina na kambunggu ba wàna. Ka jiapa nda nggiki manjuuna 
nda ningumbu haàtu mawua-nya pangangu. 
17La malamiri ka hina-duka hi na-pàdangu wikina hi napanii, ‘Da tau da 
maràma la amanggu dapabundungu da pangada, tàka nyungga pàku-ayaka 
lai yiahu kutika pameti rimbangu! wànaka. 
18Napa ku-hadangu ka kulaku la amanggu, ka kupeka-nya: Ama, kunjala-ka 
hanggangu lai Ala dàngu hanggangu lai nyumu ama. 
19Nda ràka-anapa duku bau anangga. Reki biaka ba tau maràma-ka lai 
nyumu, ka wànggunya na amanggu, ‘wànaka. 
20Ka hadangu nanyaka hi nabeli la amana. Namarau biapa welingu la uma, 
mbàda ita-nanyaka paraïna amana. Nawàngu pamila mumuhu na etina na 
amana hi napalai pahàmburu-ya, hi narohu-ya dàngu hi na-puduku-ya. 

21‘Ama,’ wànaka na anana, ‘kunjala-ka lai Ala dàngu lai nyumu ama. Nda 
ràka-anapa nyungga bau anangga,’ wàna. 
22Tàka na amana manyamalu paau-ma-ananja da atana hi napanii-nja, 
‘Parenggangu! Pitinda paki ma-mandangu halawàla, kai papaki-nya nyuna. 
Panggàna-nya tawuru na wua limana, dàngu halapa la wihina. 
23Hàlaka nu kai piti heu ana hapi mboka, kai rupuya. Màta ka tangaa pa-
mbabungu ka ta-hawola. 
24Nadu na ananggu yiana ba mbàda meti-naka, nàhu luri beli-nanyaka; 
nyuna mbàda mbulangu-naka, nàhu hunggu beli-ndanyaka’. Ka pakiringu-
danyaka paremi pambabu. 
25Ba talànga tunaka nu, na ana ma-maaya ninya la woka. Ba nabeli-ka 
dàngu ba na-mareni-nyaka na uma, rongu-nanyaka lingu anamongu dàngu 
remi marenja. 
26Hi na-paaungu haàtu welingu la atana, hi na-paàrangu, ‘Nggàra ula-yaka 
nu la uma?’ hi wàna. 
27Nahema na atana, ‘Ni beli-nyaka na erimu, miri! Tàka na amamu hi na-
paràhangu parupu heu ana hapi mboka, nadu ba ngala beli-nanyaka na 
anana dàngu nda nggàra ehina!’ wàna. 
28Mbeni nda ukuya na ana ma-maaya hi lupa nda nabihu patama la uma. 
Ka luhu-nanyaka na amana pa-pamanda-nya ka natama ba wàna. 
29Tàka napaya nyuna, ‘Pira mbua ndau bia-ngguka ba kutika pameti paràma 
lai nyumu. Nda ku-handàkangu-ma duku pawàhi-ya la ngarumu. Màla 
nggàraka nu pawua-mungga nyungga? Mili heu-aka ana kamàmbi kau 
wuangga ka kumbabu dànja duku da angu lànggi-nggu. Ndedima! 
30Tàka na anamu na ma-pambuta-ha da bandamu la kawini pahunda, ba 
hina-kaka natàka beli, manyamalu rupu-ma-amunya ana hapi mboka 
nyuna!’ wàna. 

31Napaya na amana, ‘Ananggu, nyumu ni mànu-manggau la lihinggu. Da 
bandanggu nyungga bandamu nyumu-maha. 
32Tàka nàhu tambabu ta-hawola bàdi, nadu na erimu na mambàda meti, 
tàka nàhu luri beli-nanyaka; nyuna mbàda mbulangu-naka, tàka nàhu 
hunggu beli-ndanyaka,’ ” wànanya. 

Lukahu 16 

Na pangerangu tau ma-paloku mayàpa àmahu na mamàhi 

1I Yehu napeka-nja da makiku-nya, “Ninya na haàtu na tau wulu. Nyuna 
ningu haàtu matanggu paloku-nya àmahu dàngu na ma-tàngaru-ha da 
pawulu-na. Ningu ma-patàka-nya nuna na tau wulu, na tau na ma-paloku 
àmahu ba nahiru hàruha da àmahu-na. 
2Jia hi napaau-nya nuna na ma-paloku àmahu hi napeka-nya, ‘Nggàraya nu 
na parongu-nggu na rukumu nyumu? Nàhu, pamàtu-hawa da huratu dihada 
da bandanggu da pa-paloku-mu. Nyumu nda peku-anapa pakatangu ma-
paloku àmahu lai nyungga,’ wànanya. 
3Ka pa-ngàdangu-nanyaka nuna na ma-paloku àmahu, ‘Nggikina wànggu-
aka bàdi nàhu? Na miringgu nda na-pakata-anggapa pa-paloku àmahu. La 
paràma woka nda kumàka, tàka la pakarai hunggu ku-makia. 
4Ninguka wulu akanggu, era pahàla-nanggaka na miringgu, kutuuka bàdi 
ariyaa dangunggu, ka peku pahia-dangga umada!’ wàna. 
5Jia-duyaka, nuna na ma-paloku àmahu hi napaau-nja da maningu wutangu 
la mirina. Na ma-wungangu na-paàra-nya, ‘Pira nyumu wutamu la 
miringgu?’ wànanya. 
6Nahema na tau nuna, ‘Hangahu mbàlu mina haitungu,’ wàna. Na ma-
paloku àmahu napanii, ‘Yiana na huratu wutamu. Mandapu kau tulihu lima 
kambulu-a,’ wànanya. 
7Tunaka nu hi na-paàra-nya na tau na padua wàna, ‘Nyumu angu dedi pira 
wutamu?’ wàna. Nahema na tau nuna, ‘Harata karungu uhu,’ wàna. Napanii 

na ma-paloku àmahu, ‘Yiana na huratu wutamu. Tulihu: walu ngahua,’ 
wànanya. 
8Tàka na mirina nuna na ma-paloku àmahu nda patutungu na wotunya ba 
namàhi tuna nu la paràma-na, nadu na tau pinu tana ba namàhi-dupa la pa-
paloku-ya na lurida welingu la tau na maluri la hambila,” wàna. 
9Hàla i Yehu hi nahili panii, “Rongu! Wànjawa da pawulu pinu tana yiana 
ka ngalangu wàngu angu, napa tiangu era nda ningupa linguda da pawulu 
pinu tana, nyimi napa payema-kaika dimi la pangia ma-palupangu. 
10Na tau na pa-monungu la maana haku - kuduna, peku pa-monungu-ya la 
mabo - bokulu. Tàka na tau na panda peku monungu la maana hakudu-na, 
nda peku monu-mbunya la mabo - bokulu. 
11Jia ba tuna, jàka nda pamonu-manggaipa la pawulu pinu tana yiana, 
nggamuipa na mamonu-nggai la pawulu pangahu? 
12Dàngu da ngera malanja mangu tau hawiangu, ba itakai jàka nda pa-
monungu-kai, nggamuipa na mawua-nggai malanja wikimi làti? 
13Nda ningua haàtu tau mapeku parama la tau madua pa-tangara-na; nadu 
napa narihi mbuha-nyapa na haàtu tàka na haàtu ndia-a jàka, ndia napa 
narihi tuturu-nyapa na haàtu tàka na haàtu ndia-a. Tuna numbu nyimi. 
Nyimi nda peku-ana la palumu-nya i Ala dàngu la palumu-nya na pawulu 
wàngumbu,” wànanja. 

Da papanii-na i Miri Yehu 
(Mat. 11:12-13, 5:31-32; Mrk. 10:11-12) 

14Da tau Parihi darongu hàla-maha da papeka-na i Yehu. Hàla ka riki-
danyaka, nadu ba da-kabàlikungu àmahu. 
15Tàka i Yehu hi napanii-nja nyuda, “Nyimi-maka naa la hangga tau 
hawiangu ba itakai bai pa-deningu, tàka i Ala napi-manya na ihi etimi. Nadu 
nggàraya na majangga ba nakaka-ya tau, tàka nawawa-ma-a ba naita-ya 
paraïna i Ala. 

16Da uku da pawua-na i Muha dàngu da pa-ajaru-da da wunangu, pa-daingu 
ninguma linguda lundu tomaya la rehina i Yuhani Parunungu. Piti welingu 
nu na Lii Mànangu rukuna i Ala napa ba na-pareta ba hanganji-ya pa-bobaru 
pa-ngalangu-mayaka. Tàka na tau hi na-pamukarungu wikina patama la 
angu banjaru-na i Ala. 
17Tàka namuda ningupa na awangu dàngu na tana la pa-munangu, welingu 
la hau kadutulu la Ukuna i Ala la pa-maromba. 
18Nggamuya na ma-pahewa dànya na papaha-na hàla hi na-kanoma kawini 
haàtu, na tau nuna njuraku-nanya. Dàngu jàka nggamu na ma-kanoma-ya 
na kawini na pambàda pa-hewangu, njuraku-mbunanya,” wàna. 

Na pangerangu na tau wulu dàngu i Laharu 

19“Ninya na haàtu na tau wulu. Da pakina mambana wili juaha, dàngu na-
mbokaru mànu na lurina hau lodu - hau lodu. 
20La ngaru pindu umana pa-bànjalu-ya na haàtu na tau mila, Laharu-ya na 
tamuna. Napongu hàla na ihina. 
21Na-mangàbangu pa-paihi-nya na kambuna ana kamumu ma-kanabu 
welingu la menjana nuna na tau wulu. Tàka da ahu maidanyai pajàli-ha da 
ponguna. 
22Tunaka nu meti-nanyaka nuna na tau mila, hi dangàndi-ya papalewa la 
pangia mahàmu la karaha-na i Ambarahàmu la awangu. Na tau wulu meti-
mananyai duna, hi taninya. 
23La pangia tau meti pàda-nanyaka na mayila langatàka. Tàka ba na-
tàngaru-ka welingu lai nu hu dita, ita marau-nanyaka i Ambarahàmu la 
pangia mahàmu dàngu i Laharu ninya la karaha-na. 
24Ka kaladaku-nanyaka nuna na tau wulu, ‘Dou Ama Ambarahàmu! Mila 
àrungga eti. Paràha àrunya i Laharu ka nahàbu-ya na wua limana la wai, ka 
namai àru pa-pambaha-ya na làmanggu. Lalu mbana mayila-mangguka yia 
daa la epi!’ wàna. 

25Tàka nahema i Ambarahàmu, ‘Dou na ananggu: namuya ba talànga luri-
mupa ba mbàda ngala hàla-munyaka na mahàmu jua, tàka i Laharu duna 
manda hàmu jua-ma-aya na pangala-na. Nàhu nyuna hàmu-nanyaika duna, 
tàka nyumu mayila-munyaka. 
26Hinggilu-nai, la manggawa-mi nyimi dàngu nyuma mbàda ni-manyaka na 
njuruku manjolungu, hi nda pekuna na tau lai yiahu palua lai hiana dàngu 
na tau lai hiana nda pekuna pamai lai yiahu!’ wàna. 
27Nanapa-ya na tau wulu, ‘Jàka tuna nu ama kukarai weli etinggau, kau 
paràha àrunya i Laharu la umana na amanggu. 
28Lai nu ninjapa ba tau malima-ha da angu dedinggu. Màla àru i Laharu ka 
nalua pa-panamu-nja, ka àmbu da-kanabu la pangia mayila yiana,’ wàna. 
29Nahema i Ambarahàmu, ‘Ka ba ni-madu-njaka lai nyuda da mbukuna i 
Muha dàngu da wunangu dangu! Màta bia ka da-patundu-nja da ihida da 
mbuku nuda!’ wàna. 
30Tàka nahema na tau wulu, ‘Nda da-jàmungu-a ama Ambarahàmu. Hau-
mayapa jàka ningu tau meti maluri beli ka nalua papanii-nja, napa da-
panjilungu-ma duda welingu la njalada,’ wàna. 
31Tàka na-napaya i Ambarahàmu, ‘Jàka ndia-madu da-wàrihu-ha da pareta-
na i Muha dàngu da wunangu, jiangu-maka duda ba nda dawaiya, jiapa-
kadu ka ningu tau meti maluri beli,’ hi wànanya,” wàna. 

Lukahu 17 

Da ma-pawitingu hi kiri tuna manjala na tau 
(Mat. 18:6-7, 21-22; Mrk. 9:42) 

1I Yehu napeka-nja da makiku-nya, “Màtu - màtu ma-pawitingu hi kiri tuna 
manjala na tau ningu-maka duna napa. Tàka pàda pàku-nanyaka na ma-
pawiti-nya hi kiri njala tuna nu! 
2Làti nahàmu-pa ka hondunya watu nggihu na nggoruna ka puhaya la 
tehiku, nggàrai nyuna ba na-pawiti-nya hi nanjala wàngu na haàtu na 
makudu tungu yia. 

3Jiaya nu rimangu! Jàka nanjala na angu dedimu, kanyànginya. Jàka na-
manjaria-du, jàmanya. 
4Jàka na-papihu wundangu panjala lai nyumu la hau lodu, tàka handàka - 
handàka ka namai lai nyumu papeka njalana, jàma-manya,” wàna. 

Na rukuna na pawai 

5Da ngara pa-pahurungu dapanii lai Miri Yehu, “Miri, pamàndu àrunya na 
pawaima,” wàda. 
6Nahema i Miri, “Nyimi jàka ninya na pawaimi mili ana hama karohu 
hawiya, pekuna nyimi kai paràha-nya yiana na pingi murumbai, ‘Tambuta-
wa kau tumbu ningu la tehiku,’ jàka wàminya, napa na pingi ai nuna na-
patundu-manya duna na pareta-mi,” wànanja. 

Na wai ngerana na haàtu ata 

7“Era ningu lai nyimi maningu atangu na malua paluku la woka jàka ndia 
na malua pa-pawangu mbimbi. Ba nabeli-ka nuna na tau ata, màla, ‘Luma 
mai kau ngangu,’ wàna-nyaka nu na atana? 
8Ndia-a, na-panjàngangu-na, napa paràha-mana-nyaka duna, ‘Paloku-ha da 
pangangu-nggu. Pakiha da pakimu da maili, kau tutuka ba kungangu ba ku-
ngunungu; hàla nu kau nganguka nyumu,’ nda wànanya-kapa. 
9Jia wotu-nanya-kaka nu na atana, ba na-patutu hàla-nyaka na pareta-na na 
mirina, ndia wàngguka? 
10Tuna numbu nyimi. Nyimi jàka mihàla ndàba-haka da pa-paloku da pa-
pareta-nanggai, màtawa, ‘Nyuma ata nda ningu lingungu-kama; nyuma 
patutu-manya na wai ngerama-ama,’ kawàmi,” wànanja. 

I Miri Yehu ba na-pamàlaru-ha da tau hakambulu 

11Nàhu la ànda ba nalaku la Yeruhali i Yehu nali la padira Hamaria dàngu 
Nggalilia. 
12Ba natama-nyaka na hau na kotaku, mai-danyaka lai Nyuna ba tau 
hakambulu-ha da mahidu manula pa-mayitangu. Da-ndolaku marauma, 
13hi da-warangu, “Yehu, Miri! Mila àru-nggama eti!” wàda. 

14Ba naita-haka paraïna i Yehu, panii-nanyaka, “Iluawa la ratu - ratu, 
karaiha ka da-pareha-ha da ihimi,” wànanja. Nàhu ba talànga laku-daka, 
munangu-danyaka da mahidu-da. 
15Na haàtu welingu lai nyuda, ba na-pàdangu-ka wikina ba màlaru-nanyaka, 
beli hawola-nanyaka ba dàngu wotu-nanya i Ala. 
16La hanggana i Yehu, patika-nanyaka ba na-pamalangu-nya i Yehu. Na tau 
nuna tau Hamaria-ya. 
17Tunaka nu i Yehu hi napanii, “Ka nda tau hakambulu-aha da pa-
pamàlaru? Nggihaka da tau mahiwa?” hi wàna. 
18Nggikina hi jia-aya yiana na tau hangàdangu-ma-a na mabeli la pa-
pamalangu-nya i Ala?” wànaka. 
19Hàla i Yehu hi napanii-nya nuna na tau, “Hadangu-wa dàngu luawa. 
Rukuna na waimungga Nyungga jia hiu màlaru,” wànanya. 

Na rehi tàkana i Ala la pa-pareta 
(Mat. 24:23-28, 37-41) 

20Ba mapira-ha da tau Parihi dapaàra-nya i Yehu, pirangu-ka natàka i Ala 
la pa-pareta, wàdanya. Nahema i Yehu, “Na pareta-na i Ala nda na-pakiri 
wàngua tanda - tanda paita tau, 
21hi lupa ningu mapanii, ‘Mai iluya, yiana-ya!’ jàka ndia, ‘Lai nuya!’ ka 
wàna. Nadu i Ala ba mbàda pareta-manaka la hongami nyimi,” wànanja. 
22Hàlaka nu i Yehu hi napanii-nja da makiku-nya, “Napa nàmunya na rehina 
bai rinjungu nyimi paita-ya na haua na lodu welingu la lodu - loduna na 
Ana Tau, tàka ndai ngalangu-a paita-ya. 
23Napa ngeru ningu tau mapanii-nggai, ‘Tàngaru lai nu!’ jàka ndia, ‘Tàngaru 
lai yiahu!’ na mawàna-nggai. Tàka màtangu àmbi luhudu pa-tàngaru-ya. 
24Hama tuna na kabilaku na ma-tapanangu la awangu, dàngu na ma-
kajilaku welingu la hupu lundu la hupu, tuna numbu napa na hadana na 
Ana Tau jàka jiaya na rehina. 

25Tàka la kawu - wungana na-pàdangu-mapa bàdi mayila dangu, dàngu ba 
nda nainga-ya paraï tau la rehi nàhu. 
26Napa la rehi pawuwa-ya na Ana Tau, na hadana beri hamana la rehina i 
Nuhu la handàka-na. 
27Na tau ngangu ngunungu-nanya, lalei mangoma-nanya na pangalangu-na 
lundu natama i Nuhu la kapalu, ka tàka-nanyaka na iwa, hi nameti hàla na 
tauka mbuu ndàbana. 
28Hama-mbunai la rehina i Lòtu. Na tau ngangu ngunungu-nanya, 
danggangu kei-nanya, tondungu-nanya dàngu wulu-nanya uma. 
29Tàka ba naluhu-ka i Lòtu welingu la Hondumu, la lodu nunama ba napuru 
na epi dàngu na tana lira welingu la awangu, na ma-patàlaru hàlaha nyuda 
mbuu ndàbada. 
30Tuna numaka na hadana ngeru, la lodu pawuwa-ya na Ana Tau. 
31La lodu nuna na tau na ma-talànga ninya la toku ndidu umana àmbu 
napuru-dupa papiti-ha da malanja-na da maninja la kuru uma. Tumbunai 
na tau na ma-talànga ninya la woka àmbu nabeli-dupa la umana. 
32Namuya jàka nggàraya na madedi na rukuna na papaha-na i Lòtu! 
33Na tau na ma-kunjangu pa-pamara-ya na lurina, napa na-yàmihu-ya na 
lurina. Tàka na tau na ma-yàmihu-ya na lurina napa pamara-nanya. 
34Iwaiya: La rudungu nuna, da tau madua da ma-katuda la hau nggala, na 
haàtu pangàndi-ya tàka na haàtu pa-màtangu-ya. 
35Da tau kawini da madua da manggihu uhu nggàndumu, na haàtu 
pangàndi-ya tàka na haàtu pa-màtangu-ya. [36Da tau madua da ma-talànga 
ràma la woka, napa na haàtu pangàndi-ya tàka na haàtu pa-màtangu-ya,”] 
wàna. 
37Ka paàrangu-danyaka da makiku-nya i Yehu, “Ka nggika nu nadedi ningu, 
Miri?” wàdanya. Nahema i Yehu, “La nggiya na maningu ma-metingu, lai 
numaha da ma-hawurungu da makàli ngangu meti banda,” wànanja. 

Lukahu 18 

Na pangerangu na kawini meti lei dàngu na hakimu 

1Hàlaka nu i Yehu napeka-nja hau pangerangu ba na-ajaru-ha da makiku-
nya ka peku hamayangu mànuda dàngu ka àmbu dambàta yàdu. 
2I Yehu napeka-nja, “La hau paraingu ninya haàtu-na na hakimu na manda 
mangàdatu-nya i Ala dàngu na manda wàrihu anguna patau jiapa nda 
nggamuya. 
3La paraingu lai nu nimbunya haàtu-na na kawini meti lei, na-pambira 
wundangu biaka ihu pamai la hakimu pakarai-ya ka napanii wànya na 
palakara-nggu ba wàna. ‘Ndula àruka ka kuhangga-nya na papa palakara-
nggu,’ wànanya. 
4Mandai-maka nuna na hakimu ba nda na-tanggidangu pandula-ya nuna na 
kawini meti lei. Tàka la malamiri nuna na hakimu na-kanandi-nya, ‘Jiapa 
ka nda ku-mangàdatu-nya i Ala dàngu ka nda ku-wàrihu angunggu patau, 
5tàka na kawini meti lei yiana ba nutakungu-mananya pa-kumilu-ka ku-
pakawana-yaka bàdi. Jàka ndia, napa nua naingu-mana ba namai hi na-
pahanduka-ka,’ ” wànaka. 
6Hàla i Miri panii-nanyaka, “Kai tàngaru-ya jàka nggàra wàna na hakimu na 
manda padeningu! 
7Na, màla i Ala nda na-pakawana-aya na palakara-na na banjaru wikina na 
mawara-nya Nyuna rudungu lodu? Jia pa-mangenahu-nanya-kaka la 
pandula-ha nyuda? 
8Iwai-ya: Nyuna napa nalu pa-kawana-maha duda la palakara-da! Tàka jàka 
namai na Ana Tau na-tomangu-pa ihu tau mawaiya Nyuna la pinu tana 
yiana?” wàna. 

Na pangerangu tau Parihi dàngu ma-pahurungu hilu katiku 

9I Yehu napeka-mbunja na pangerangu yiana, na pa-patuba-nanya na tau na 
ma-pawawa-ya na tau hawiangu, na ma-kawana-nya ba didi-aya nyuna na 
tau hàmu. 
10Napanii i Yehu, “Ninja da tau madua da malua la Umana i Miri la pa-
hamayangu. Na haàtu tau Parihi-ya tàka na haàtu tau ma-pahurungu hilu 
katiku-ya. 
11Na tau Parihi ndolaku meha-mananya ba na-hamayangu, ‘Dou Ala, ku-
pamalangu-nggau, nadu nyungga ba nda hama tuna na tau hawiangu na 
ma-manganga eti, na ma-palapingu, jàka ndia na ma-njuraku. Ku-
pamalangu-nggau nyungga ba nda hama tuna na ma-pahurungu hilu katiku 
nina. 
12Nyungga ku-puaha pa-nduangu la hau minggu, dàngu ku-maraku-nggau 
hangia la hakambulu welingu la pangala-ngguka,’ wàna. 
13Tàka na ma-pahurungu hilu katiku duna na-ndolaku mara - rauma, nda 
natoru mbenimbu pa-tangara la awangu. Dàngu odahu-nanya na kuruna, 
‘Dou Ala, mila àrungga eti, nyungga yia tau njala yia!’ wàna,” wàna. 
14“Iwaiya!” wàna i Yehu, “ba dabeli-ka la uma, jiaya na ma-pahurungu hilu 
katiku na payema-na i Ala ndia-a na tau Parihi. Nadu jiapa nggamuya na 
ma-pajangga wikina napa pawawa-ya; dàngu ka nggamu biaya na ma-
pawawa wikina napa pa-pajangga-ya,” wàna. 

I Miri Yehu ba na-pakanyuru-nja da anakeda 
(Mat. 19:13-15; Mrk. 10:13-16) 

15Ninja da tau da mangàndi-ha da anakeda kudu lai Yehu, ka naràma-ha 
dàngu ka na-pakanyuru-nja wàda. Ba daita-yaka na matuna nu paraï da 
makiku-nya i Yehu, mbeni-danjaka da tau nuda. 
16Tàka i Yehu hi napaau-nja nuda da anakeda, hàla hi napeka-nja da 
makiku-nya, “Pulinja da anakeda ka damai lai Nyungga! Àmbi hiri-dunja, 
nadu ba da tau da matuda yiadu da ràka angu banjàru-na i Ala. 

17Pangàda-nya! Na tau na manda mai lai Ala hama tuna anakeda-ya, napa 
nda jia njadi-ana banjaru-na i Ala,” wàna. 

Na ngerana na mawulu 
(Mat. 19:16-30; Mrk. 10:17-31) 

18Na haàtu na ama bokulu Yahundi na-paàra-nya i Yehu, “Umbu Ngguru 
mahàmu, nggiki wàngguka bàdi nyungga ka peku ngala-nggunya na luri na 
ma-langatàka dàngu na ma-palupangu?” wànanya. 
19“Ka nggikina hiu panii ba mahàmuka Nyungga?” wàna i Yehu ba na-
paàra-nya. “Nda ningua mahàmu didi-aya i Ala. 
20Nyumu mbàda pi-mamu-njaka da pareta-na i Ala: ‘Àmbu njuraku, àmbu 
pameti tau, àmbu manganga, àmbu hakahii kambàliku, dàngu tembiha da 
amamu da inamu,’ ” ba wàna. 
21Nahema na tau nuna, “Nudaka da pareta ba wàmu mbàda nunju weli 
pabidi mini-manggu-njaka,” wàna. 
22Narongu-yaka nuna, panii-nanyaka i Yehu, “Hangia-kidu-anaka na 
pawàmu bàdi: Dangga hàlanja da bandamu, da àmahu wilida kau paberi-
nja la mamila, tàka nyumu ngalangu-munyaka banda la awangu. Hàlaka nu 
mai kau kikungga Nyungga,” wànanya. 
23Tàka na tau nuna ba narongu-yaka nuna, biti-nanyaka nadu ba lalu 
wuluna. 
24I Yehu napi-manya na tau nuna ba handuka-nanya, jia-duyaka hi napanii, 
“Harui langatàka na mawulu panjadi angu banjaru-na i Ala! 
25Namuda ningu na heu ota patama la kubu utu welingu la tau wulu patama 
la Pinu Tana Bidina i Ala,” wàna. 
26Da tau da marongu-ya i Yehu ba napanii tuna nu paàrangu-danyaka, “Jàka 
tuna nu ka nggamu-ayaka na mapeku la pa-mànangu?” wàdanya. 
27Nahema i Yehu, “Na manda peku ba wàna na tau, napeku lai Ala!” hi 
wàna. 

28Ka panii-nanyaka i Peturu, “Tàngaru! Nyuma yia ma-dunjaku-njaka da 
kuru umama la pakiku-nggau Nyumu,” wàna. 
29Napaya i Yehu, “Waiya! Na tau na ma-dunjaku-nya na umana, jàka ndia 
papaha-na, jàka ndia angu dedina, jàka ndia inana amana, jàka ndia anana 
paraï palumu-nya i Ala, 
30na tau nuna napa na-ngalangu himbalu-na nda pira wunda bia la rehi 
nàhu, dàngu la rehi na manàmu-nya nyuna pa-wuangu-ya luri langatàka 
dàngu luri pa-lupangu,” hi wàna. 

I Miri Yehu ba na-pandailungu wàngu papanii-ya na ngera metina 
(Mat. 20:17-19; Mrk. 10:32-34) 

31I Yehu na-pauhi mehanja da tau makiku-nya, hàla hi napanii-nja, “Rongu! 
Nàhu nyuta hanggangu-ndanya la Yeruhali. Lai nu, napa patutungu-
danyaka da pa-tulihu-da da wunangu rukuna na Ana Tau. 
32Nyuna napa pa-pakatangu-yaka la tau nda Yahundi, napa da-pajulu 
wànya, da-pamakia-ya dàngu da-pangànji-ya. 
33Napa da-pamayila-ya dàngu hi da-pameti-ya, tàka la lodu pa-tailu wàna 
Nyuna napa na-hadangu beli,” wànanja. 
34Mbuu ndàbana nuna nda hawutu hàmburu ndoku-danya paraï da makiku-
nya i Yehu. Na àndada da papanii-na i Yehu pa-kàpingu-yapa lai nyuda. Nda 
dapinya jàka nggàraya na papanii-na. 

I Miri Yehu ba na-pamàlaru-ya na tau monungu karai na mapoki 
(Mat. 20:29-34; Mrk. 10:46-52) 

35Ba mareni tàka-naka i Yehu la Yeriku, na haàtu na tau poki mandapu-na-
padua pakarai pa-ndemangu la hingi ànda. 
36Ba narongu-yaka na tau dangu na manàhu-nya, paàrangu-nanyaka, 
“Nggàraya nàhu?” wàna. 
37“Jiaya i Yehu tau Naharitu na manàhu-nya,” hi wàdanya. 
38Ka kaladaku-madua-nanyaka na mapoki, “Dou Yehu, anana i Ndautu, mila 
àrungga eti!” wàna. 

39Da tau la ngaba dambeni-nya hi da-paràha-nya pakandii. Tàka nyuna 
manaü kaladaku pa-kodungu-ma-ana, “Dou Anana i Ndautu! Mila àrungga 
eti!” wàna. 
40Ka pànjangu-nanyaka i Yehu, hi na-paràhangu pangàndi-ya nuna na 
mapoki lai Nyuna. Ba ninyaka hi na-paàra-nya paraïna i Yehu, 
41“Màla ka nggàraya nu na pambuha-mu welingu lai Nyungga?” hi 
wànanya. “Miri, ka kuita àru wànggu,” hi wàna na mapoki. 
42Ka panii-nanyaka i Yehu, “Jàka tuna nu, itawa! Jia bau waika Nyungga, 
jia hiu màlaru,” wànanya. 
43La mbàdiku-na nunama-a ba naita, ka kiku-nanyaka i Yehu ba dàngu pa-
malangu-nanya i Ala. Ba naita-yaka tau dangu na matuna nu, wotu hàla-
danyaka i Ala. 

Lukahu 19 

I Miri Yehu dàngu i Hekeu 

1Ba natàka-ka i Yehu la Yeriku, laku pa-ngalangu-nanyaka ba nali la 
paraingu lai nu. 
2Lai nu la paraingu ninya haàtu-na na kapala kei hilu katiku na mawulu. Na 
tamuna Hekeu-ya. 
3Na-rinjungu paita-ya i Yehu, tàka ba lalu danguna na tau tàka nyuna wiki 
tau kendaru-ya, nda nawàngu papeku-ma paita-ya i Yehu. 
4Jia hi napalai mangilu-nya na tau dangu, hàla hi nahei la hareti pingi ai, 
ka peku ita-nanya i Yehu napa tiangu ba nali lai nu. 
5Ba natàka-ka i Yehu lai nu la pingi ai, hi na-tangara-ya hi napanii dànya i 
Hekeu, “Hekeu, puru pa-renggangu! Nadu ba linggunya la umamu la lodu 
nàhu,” hi wànanya. 
6Ka puru pare - renggangu-nanyaka i Hekeu hi na-hàmburu mbaha etiya i 
Yehu. 

7Mbuu ndàbana na tau na maita-ya nuna hoputu-nanyaka. Dapanii, “Yi! Ka 
ni hi linanyai pambawa la uma tau nda hàmu!” wàda. 
8Tunaka nu la umana, i Hekeu ndolaku-nanyaka hi napanii lai Yehu, “Miri, 
hawiangu da bandanggu ka kuhunggu-nja la tau mila wànggu; dàngu jiapa 
ka nggamuya na palapi-nggu handàkangu, napa kuwua belinya papatu 
wundangu!” wàna. 
9Hàla hi napanii i Yehu, “La lodu nàhu nyumu dàngu na kuru umamu mbuu 
ndàbana pamàna-nanyaka paraïna i Ala dàngu napa wua-nanggauka luri 
bidi, nadu nyumu ba wàlana i Ambarahàmu-madukaui dumu. 
10Na Ana Tau maina pahimbu-ya dàngu pa-pamàna-nya na tau njàrangu,” 
wàna. 

Na pangerangu àmahu rara 
(Mat. 25:14-30) 

11Ba talànga patingi-nanyaka tau na paniina i Yehu, peka-nanyaka na hau 
na pangerangu. Nadu, la rehi nu mareni-mana-nyaka la Yeruhali, dàngu ba 
nakaka-ya tau i Ala napa lu pareta-nanyaka ba Hanganji-ya la pinu tana. 
12I Yehu napanii, “Ninya na haàtu na maràmba na malaku la tana mamarau 
la pa-katua-ya ka na-hanganji, jàka hàlaka hi namangu pabeli. 
13Ba ndedi nalaku napaau-nja ba tau hakambulu-ha da atana, hàla hi na-
maràngga wuanja hau àmahu rara. ‘Idanggangu wànjawa yiada da àmahu 
ba talànga nàhuka,’ wànanja. 
14Tàka da tau da ma-mandapu-nya nuna na tana nda da-mbuhanya. Jia ba 
taliu-naka hi dapalewa tau papanii, ‘Nda mambuha-anya duma na tau nuna 
la pa-hanganji-nggama,’ wàda. 
15Ba tuna na maràmba nuna pa-katua-yaka la pa-hanganji, tunaka nu beli-
nanyaka la tanana. Hi na-paau parengga-nja da atana pahurungu, ka 
kupinja jàka pira utu pangala-da, wàna. 
16Na ata na mamai mangilu napanii, ‘Miri, na àmahu-mu ba hauna na 
pawua-mungga, ku-patoma-njaka hakambulu,’ wànanya. 

17‘Hàmu,’ wàna na mirina, ‘nyumu ata hàmukau! Nyumu ba pa-monungu-
kau la maana hakudu - hakudu-na, napa kutukau ma-kuaha-ha da 
hakambulu mbua paraingu,’ wànanya. 
18Na ata na padua wàda hurungu-nanyaka hi napanii, ‘Miri, na hau na 
marara na pawua-mungga, ku-patoma-njaka lima,’ wànanya. 
19Na hanganji napanii-nya na atana, ‘Nyumuka ma-kuaha-ha da lima mbua 
paraingu,’ wànanya. 
20Na ata na haàtu namai hi napanii, ‘Miri, yiana-yaka na àmahu-mu, ku-
pahàmu-maya duku la hapu tanganggu. 
21Ku-mangàdatu-nggau Miri, nadu nyumu ba tau mbana etikau. Nyumu 
mupiti biaha da panda mangumu, nyumu bau muti biaha da panda 
tondumu,’ wàna. 
22Napaya na hanganji, ‘Nyumu ata akatu-kau! Pa-jàngapu-nja da papanii 
dumu, nyumu napa kuhuku-nggau. Nyumu mupingga ba tau mbana etika 
ba kupiti-ya na nda mangunggu dàngu ba kumuti-ya na panda tondunggu. 
23Jàka tuna nu ka nggikina dumu hi ndau patama-nya nuna na àmahu-nggu 
la mbàngu, làti jàka kubeli ka kungala-nja da anana?’ wànanya. 
24Tunaka nu, nyuna na hanganji hi napanii-nja da tau da ma-ndolaku lai nu, 
‘Pitiya nana na àmahu welingu lai nyuna ka wuanya na ata na maningu ma-
rarangu hakambulu,’ wànanja. 
25Tàka nyuda da tau, ‘Miri, nyuna ba ningu-maduka hakambulu-na,’ 
wàdanya. 
26Nahema na hanganji, ‘Ngàdaya: Na tau na mambàda ningungu, napa ba 
hili wua pada-manyaipa. Tàka na tau na manda ningu ndokungu ngga - 
nggàra, jàka nggàra-kiya na mani-kinya lai nyuna, napa ba papiti beli-
duyaipa welingu lai nyuna. 
27Tàka nàhu ngàndi-hawa nàmu da papanggu da manda mbuhangu pa-
hanganji-ngga. Pameti hàlaha la hangganggu!’ wànaka na hanganji,” wàna. 

I Miri Yehu ba natama dàngu mangarangu-na la Yeruhali 

(Mat. 21:1-11; Mrk. 11:1-11; Yuhn. 12:12-19) 

28Ba nahàla i Yehu papeka ndàbaya nuna, mangilu-nanjaka nyuda ba dalaku 
la Yeruhali. 
29Ba datàka-ka la lihina la Mbetupanggi dàngu la Mbetani la Palindi 
Haitungu, na-paràha-nja da tau madua da makiku-nya pa-mangilu. 
30“Iluawa la kotaku ni lua la hangganda,” wànanja paraïna i Yehu, “jàkai 
tamaka lai nu, napa miita-ya na heu na ana kalandai na pahondu. Na 
kalandai nuna ndedi ningu handàkangu ma-kaliti-ya. Wàkahu-ya nuna na 
kalandai kai ngàndiya nàmu. 
31Jàka ningu tau ma-paàra-nggai, ‘Nggikina hi mi-wàkahu-ya nana na 
kalandai?’ jàka wànanggai, ‘Ningu ihi wàngu wàna i Miri,’ ” wàminya. 
32Nuda da tau da makiku-nya i Yehu lua-danyaka, na-jàngapu hàlama hama 
tuna ba wànanja. 
33Ba talànga wàkahu-danyaka nu na ana kalandai, panii-nanjà paraina 
mamangunya “Ka ni nyimi hi mi-wàkahu-ya nana na kalandai?” wànanja. 
34Dahema nyuda, “Ningu ihi wàngu wàna i Miri,” wàdanya. 
35Ka ngàndi-danyaka nuna na ana kalandai lai Yehu. Tunaka nu hi da-
wàlahu-ha da kalembi bokulu-da la kajia kalandai dàngu hi ndulaya i Yehu 
pa-kaliti-ya nuna na kalandai. 
36Ba talànga nàhu-nyaka ba na-kaliti kalandai, na tau dangu wàlahu-
danjaka da kalembi-da la ànda. 
37Ba mareni tàka-ama-naka i Yehu la Yeruhali, la ànda pa-kamburungu la 
Palindi Haitungu, mbuu ndàbada da makiku-nya da madangu pakiringu-
danyaka pa-warangu ba dawotu-nya i Ala dàngu ba da-pamalangu-nya 
Nyuna, nadu lumuda da pa-hangàtarungu da pambàda hakahii-da. 
38Dawara, “Oha-anaka na Hanganji na mamai la tamuna i Miri! Mànjaku-
nanyaka la awangu dàngu pa-wotungu-yawa i Ala!” wàda. 

39Ba mapira-ha da tau Parihi welingu la honga tau dangu dapanii dànya i 
Yehu, “Umbu Ngguru, paràha-nja da makiku-nggau ka da-kamàndalu,” 
wàna. 
40Nahema i Yehu, “Iwaiyawa! Jàka da-kamàndalu nyuda, da watuka yiada 
da mawara,” hi wànanja. 

I Miri Yehu ba nahiinya la Yeruhali 

41Ba namare - reni-nyaka la Yeruhali dàngu ba naita-yaka na paraingu, hii-
nanyaka, 
42“Hai-a-ai, nahàmu-kadua-ka làti la lodu nàhu jàka upinya nggàraya na 
ma-patàka-nggau mapeku! Tàka nàhu nyumu nda peku ita-munya. 
43Nyumu napa hunggu-munyaka na hau rehi, na ngia papeku-na na 
muhumu ba natunggau ma-pahàmbarungu la weli winggiru-mu; napa 
nyuda da-nggupulu-kau dàngu da-kadohaku-kau lai nu - lai nu. 
44Nyuda napa da-palàjaru karia-nggau dàngu mbuu ndàbana na ma-
mandapu-nggau; hi lupa nda haumbu watu pamàta-da napa ma-
panunggulungu la pangia-da, nadu nyumu ba ndau eti wànya na rehi rapa 
tàkana i Ala la pa-pamàna-nggau!” wàna. 

I Miri Yehu ba natama la Umana i Miri 
(Mat. 21:12-17; Mrk. 11:15-19; Yuhn. 2:13-22) 

45I Yehu natama la Umana i Miri, hi nawàngga hàlaya na ma-danggangu lai 
nu. 
46“Daa la Huratu Matua,” wàna ba napeka-nja, “ninya na pa-tulihu, ‘Na 
Umanggu, uma ngia pa-hamayangu-ya!’ wàna i Ala. Tàka nyimi tuminyai 
hibu tau rambangu!” wànanja. 
47Hau lodu - hau lodu i Yehu na-ajaru daa la Umana i Miri. Da ratu kapala, 
dàngu da ngguru anggama, lupa da ama bokulu Yahundi da-patikingu pa-
pameti-ya Nyuna, 

48tàka nda dahunggu ànda la palaku-nya nuna, nadu mbuu ndàbana ba pa-
nuangu-mananya la pa-patingi-nya paraï tau dangu, ka ba na-pamataru 
etidu na panii-naka. 

Lukahu 20 

Ba da-paàra-nya na hàkuna i Miri Yehu 
(Mat. 21:23-27; Mrk. 11:27-33) 

1La hau na lodu i Yehu talànga ajaru-na dàngu bobaru-nanya na Lii 
Mànangu welingu lai Ala la tau - tauka na maninya daa la Umana i Miri, da 
ratu kapala, da ngguru anggama dàngu anguda pa-ama bokulu Yahundi-ka, 
damai 
2hi dapanii dànya i Yehu, “Màla kamangu kau peka-nggama nyuma, nggàra-
yaka na latana hi mu-palaku hàlaya yiana yia? Nggamu mawua-nggau hàku 
nyumu?” wàdanya. 
3Nahema i Yehu, “Nyunggai duku ka ku-paàra-nja wànggunggai, Kamangu 
kai pekangga, 
4i Yuhani ba na-parunungu, nggamu hàku-naka? I Ala jàka ndia tau?” 
wànanja. 
5Ka pa-hamangu-danyaka, “Hàkuna i Alaya,” jàka wànda, “ka ni hi ndai 
waiya, wàna-dundai?” 
6Tàka jàka “hàku tauya,” jàka wànda, napa hadangu ndàba-nanyaka na tau 
pa-hàhaku-nda watu, nadu nyuda ba dawaiya i Yuhani ba haàtu wunangu-
ya wàda. 
7Jia-duyaka hi da-pambulu-nya ba dahema, “Nda mapi-anya,” hi wàda. 
8Nanapa-ya i Yehu, “Jàka tuna nu nda kupeka-anggai duku jàka nggamu 
hàkuna na pawànggu hi kutuya nuna mbuu ndàbana,” wànanja. 

Na pangerangu da tau maràma woka angguru 
(Mat. 21:33-46; Mrk. 12:1-12) 

9I Yehu napeka-nja da tau na pangerangu yiana, “Ninya na haàtu na tau na 
ma-pamulanya angguru na hau na wokana. Nahewa-nya tau nu na woka ba 



2653 

 

 
Na Huratu Matua 

© 1995, Indonesian Bible Society. 
 

 
 

 

 

 

tau mapira-ha da matanggu ràmaya, hàla laku-nanyaka la hau tana, lai nàhu 
ndàdiku mandai-mananya. 
10Ba jia-yaka na rehi pàpu wua angguru, na mangu wokangu paràha-
nanyaka na atana la tau da maràma woka la pakeiha da kangeha-na. Tàka 
nuda da maràma woka hi palu-ma-adanya nuna na atana, hi da-paràha-nya 
pabeli lima jua. 
11Ka hili paràha-nanyaka na atana na haàtu na mangu wokangu; tàka jia-
mayai na ata nuna ba dapalu-ya ba da-pamakia-ya paraï da maràma woka 
dàngu hi da-paràha-nya pabeli lima juana. 
12Tunaka nu na mangu wokangu hili paràha-nanyaka na atana na padua 
haàtu wàda. Tàka na ata nunambu dapalu-ya paraï da maràma woka hi da-
kawuka-nya la hambeli woka. 
13Ka ndia-dupa na mangu wokangu, ‘Hilu nggikina wàngguka bàdi?’ 
wànaka. ‘Napa ku-pangàndi bia-nyawa na ana wikinggu na pambuha-nggu. 
Jiangu-manguka duna ba datembi-ya!’ wànaka. 
14Tàka da maràma woka nuda ba daita-yaka na anana na mangu wokangu, 
hi panii-ma-adanya dàngga anguda, ‘Yiana jia-yaka na mangu mangungu. 
Màlawa ka ta-pameti-ya, ka tamàngi-nya na manguna,’ wàdaka. 
15Ka ruruhu-madua-danyaka la hambeli woka, hi da-pameti-ya,” wànanja. 
Hàla i Yehu hi na-paàrangu, “Nu, jàka nabeli-ka duna na mangu wokangu, 
màla nggàra ula-naka hangganja nuda da maràma woka? 
16Napa nàmu-manyaka duna hi na-pameti-ha nuda da maràma woka, tàka 
nuna na woka pakata-nanyaka la tau maràma hawiangu,” wàna. Darongu-
yaka nuna, panii-danyaka da tau lai Yehu, “Ndia-a-pa nyuna nuna!” 
wàdanya. 
17I Yehu napanau-ha nyuda hi napanii, “Jàka tuna nu nggàra-yaka na 
àndana na maninya la Huratu Matua la ndalaru yiana? ‘Na watu na panda 
wàda da tukangu wulu uma, jia bia-yaika na patuu watu la hanamba’ ba 
wàna. 

18Mbuu ndàbada da tau da manjoru la watu nuna napa da-làjaru; dàngu 
nggamuya na pa-pinjalu-na na watu napa kabu tana-haka,” wàna. 

Na ngera wuangu hilu katiku 
(Mat. 22:15-22; Mrk. 12:13-17) 

19Da ngguru anggama dàngu da ratu kapala dapi-manya ba jiaha nyuda da 
palangu na pangerangu nuna na papeka-na i Yehu lai nyuda. Jia-duyaka hi 
da-patikingu payàpa-ya i Yehu la rehi nunama, tàka da-mangàdatu-nya na 
tau dangu. 
20Jia-duyaka hi dawàngu pahimbu ngia papeku-na. Nyuda da hewa tau ka 
da-pahada tau ma-patànjingu, hi da-paràha-nja la pa-kahili-ya i Yehu, ba 
dawàngu pa-paàrangu hangia - hangia, ka peku yàpa-ndanya, ka pakata-nya 
la lima tau maningu ngerangu dàngu kuahangu, lai nggumbunuru, wàda. 
21Nuda da tau pahewa ka panii-danyaka lai Yehu, “Umbu Ngguru, nyuma 
mapi-manya mbuu ndàbada da papanii-mu dàngu da pa-ajaru-mu ba da-
deningu. Mapi-mbunya Nyumu bau ajaru ba pa-ailulu-ma-amunya na 
pawuku-na i Ala la tau, nadu nyumu ba ndau tàngaru kaba mata tau. 
22Jiaya nu màlapa kau peka-nggama, tundunya na kalaratu anggama-nda 
nyuta pekuna nu ba ta-wuangu hilu katiku la Hanganji Bokulu napa hi 
ndia?” wàdanya. 
23Tàka i Yehu napi-manya na kahili-da nyuda. Jia-duyaka hi napanii, 
24“Màla paita-ngga hau àmahu bara. Nggamu nggàmbaru dàngu nggamu 
tamu-naka yiana yia?” hi wàna. “Na Hanganji Bokulu,” hi wàda. 
25“Jàka tuna nu, wua-nyawa na Hanganji Bokulu, na mangu-mana duna na 
Hanganji Bokulu, dàngu lai Ala na mangu-mana duna i Ala,” hi wànanja. 
26Nu la hangga tau dangu nda da-ngalangu-pa pahunggu-nya hau manjala 
lai Yehu. Hi ndii wàda-ma-aka dàngu maratangu-danya na hemana i Yehu. 

Na ngera hadangu welingu la meti 
(Mat. 22:23-33; Mrk. 12:18-27) 

27Ba mapira-ha da tau welingu la kalibaru Handuki damai lai Yehu. (Nyuda 
jiaha da kalibaru da makata-nya na panii, ba nda nahili hadangu-apa na tau 
na mameti.) Da-paàra-nya i Yehu, 
28“Umbu Ngguru, i Muha na-tulihu-ndanya na uku yiana: Jàka ningu haàtu 
tau mini mameti tàka hi nda ningu anana, na anguna paluhu na-kanoma-ya 
bàdi nuna na kawini pameti wàruna, ka natunya anana nuna na tau na 
mameti, wàna. 
29Handàka ninja da tau mapihu da ma-paangu paluhu. Na ma-maaya hupu 
nalalei, tàka nameti dàngu nda ningu anana. 
30Tunaka nu na padua wàda, na kanoma-ya nuna na kawini, tàka jia-mbuyai 
na meti dàngu nda ningu anana. 
31Hili hama-mbunai na anguda paluhu na padua haàtu wàda, tuna nu pa-
ngalangu lundu tomaya na papihu wàda. 
32La malamiri meti-nanyaka nuna na tau kawini. 
33Nu la lodu hadangu belina na mameti, nggamu papaha-nanyaka napa 
nuna na tau kawini? Nadu ba tau mapihu-ha ba mbàda kanoma-duda-
nyaka,” wàda. 
34Nahema i Yehu, “Na tau na maluri nàhu nalalei na-mangoma, 
35tàka na tau - tauka na ràka pa-pahadangu beli welingu la metina, tàka hi 
dahuri la rehi na manàmu-nya nda dalalei nda da-mangoma-apa. 
36Na hadada hama papalewa-haka, nyuda nda peku-adapa la pameti. Nyuda 
ana Ala-haka, nadu nyuda ba mbàda pahadangu beli-haka welingu la meti. 
37I Muha wiki na-wàlahu pa-habola-mayaka na tau meti napa ba pa-
pahadangu beliya. Na pa-tulihu-na na rukuna na wuku rii madàka na 
maroka ba natiki-ya i Miri, ‘Alana i Ambarahàmu, Alana i Ihàku, Alana i 
Yakupu,’ ba wàna. 
38I Ala nda Ala tau meti-aya! Ala tau luriya duna! Maa ba lumuna i Aladu, 
hi naluri na tau mbuu ndàbana,” wàna. 

39Ba mapira-ha da ngguru anggama dapanii, “Na-jàngapu-madu na 
hemamu, Umbu Ngguru,” wàdanya. 
40Jia-duyaka hi nda dahili toru mbeni pa-paàra-nya ngga - nggàra i Yehu. 

Ngerana na Hanganji Pamànangu 
(Mat. 22:41-46; Mrk. 12:35-37) 

41I Yehu na-paàra-nja nyuda, “Nggiki peku-naka na Hanganji Pamànangu 
wàlana i Ndautu, hi wàndanya? wàna. 
42“Nadu i Ndautu wiki ba napanii daa la huratu Ludu Pamalangungu, ‘I Miri 
napanii-nya na Miringgu: Mandapu-wa la kawana-nggu, 
43ka lupa ku-panyàku ndàbaha da muhu - muhu-muka,’ wànanya. 
44Jia ba tuna i Ndautu wiki ‘Miri’ jàka wànanya na Hanganji Pamànangu, 
nggiki pekuna wàlana i Ndautu hi wàndanya?” wàna. 

Na panaungu ka rimanja da ngguru anggama 
(Mat. 23:1-36; Mrk. 12:38-40) 

45Ba talànga pa-tingingu-naka na tau ba napanii i Yehu, napeka-nja da 
makiku-nya, 
46“Irimanja da ngguru anggama. Nyuda ba dambawa ngàndiha da kalembi 
malaida nàhu la ànda, dàngu ka natembi-kama tau nàhu la paràngga - 
parànggangu ba wàda. Nyuda da-mbuhangu pangia pawiri la uma bungguru 
dàngu la ngia paremi. 
47Nyuda da-panyonga-ha da kawini meti lei dàngu ba dawàhi-ha da umada. 
Dàngu ka hungguru-nya na akatu-da ba da-hamaya pamala - laingu! Na 
hukungu-da nyuda ngeru nambotu!” wànanja. 

Lukahu 21 

Na maraku-na na haàtu kawini meti lei 
(Mrk. 12:41-44) 

1La Umana i Miri, i Yehu naita-ha da tau wulu ba da-patamangu àmahu daa 
la pàti hunggu. 

2Naita-mbuyai na haàtu na kawini meti lei na mambana milana, ba na-
patamangu dàmbu àmahu wudu. 
3Hàla i Yehu hi napanii, “Rongu: na kawini meti lei yiana dadangu ningupa 
da pa-patama-na welingu lai nyuda hawiangu. 
4Nadu nyuda ba patamangu-danya rihi-ana duda welingu la pawulu-da. 
Tàka na kawini meti lei yiana, jiapa ka nambana milana, wua hàla-ma-ana-
njaka, da pawàngu-ki ba wàna làti la nduma lurina,” wàna. 

I Miri Yehu ba napanii-ya na ta-nyànggaru-na na Umana i Miri 
(Mat. 24:1-2; Mrk. 13:1-2) 

5Ningu tau mapanii-ya jàka nggikina na manandangu-na na Umana i Miri, 
ba pa-mananda wànya watu manandangu dàngu malanja da pa-maraku 
wàna na tau lai Ala. Hi napeka-nja paraïna i Yehu, 
6“Napa ningu rehina, mbuu ndàbada yiada da paita-mi napa pa-nyànggaru-
ha; nda hili ningu-apa napa lai yiahu hau watu ma-panunggulu pa-daingu 
la pangia-na!” wàna. 

Na handuka dàngu na mayila 
(Mat. 24:3-14; Mrk. 13:3-13) 

7Da-paàranya i Yehu, “Umbu Ngguru, pirangu-ka nu na ngerana nuna napa 
ba nadedi? Dàngu nggàra-yaka na tandana ba jia-yaka na rehina na ngerana 
nuna ba nadedi, ka wànda?” wàda. 
8Napaya i Yehu, “Irimangu, napa ka àmbu ningu ma-panyonga-kai. Dangu 
na tau napa na mamai wànya na tamunggu da mapanii, ‘Jia-makaka 
Nyungga!’ dàngu ‘Jia-yaka na rehina,’ na mawàna. Tàka àmbi tundu-dunja 
nyuda. 
9Àmbi mangàdatu-mbu jàka mirongu lii pabera dàngu ma-patula 
ngganggangu. Nadu mbuu ndàbada matumbu mangilu-aha. Tàka nuna nda 
jia-aya na tandana ba jia memayaka na rehi mulungu,” wàna. 
10Hàla hi na-pangala-nya na paniina i Yehu, “Na hau banjaru napa nalawa-
nya na banjaru hau dàngu hau nanggara napa na-ndàlahu-nya na nanggara 
hau. 

11La nggi - nggi napa natungu na upungu bokulu, na rimba pa-nggàbalungu 
dàngu na tàparu. Napa nadedi na hangia - hangia na pa-mangginggitungu 
dàngu manda najaru la awangu. 
12Tàka ba ndedipa nadedi nuna mbuu ndàbana, nyimi napa dayàpa-kai 
dàngu da-pamayila-kai. Nyimi napa da patanda-nggai ngera la uma bunggu 
- uma bungguru dàngu hi dapatama-nggai la uma kapàtangu. Nyimi napa 
dabinda-kai la hangga hanganji - hanganji dàngu la makata - ma-katangu 
kuaha, lumuna bai kikungga Nyungga. 
13Nu ngia papeku-madua-naka nyimi bai bobaru-ya na Lii Mànangu welingu 
lai Ala. 
14Màtawa kai kita etimi ba ndai kadiku-nya jàka jiaya na papanii wàmi bai 
kahiri wikimi. 
15Nyungga duku mawua-nggai kareuku dàngu kaminaku, hi lupa nda ningu 
haàtu papami matara palawa-nggai jàka ndia na manda pajia-ya jàka 
nggàraya na papanii-mi. 
16Nyimi napa da-kaleka-nggai inami amami, angu dedimi, nua kalembi-mi, 
dàngu angu lànggimi. Hawiangu welingu lai nyimi, nyudambu da ma-
pameti-ha. 
17Nyimi napa da-karaü-nggai eti paraï tau mbuu ndàbana, lumuna bai 
kikungga Nyungga. 
18Tàka napa nda hawàla-mbu ruu lunggi la katiku-mi ma-maromba. 
19Jàkai pa-jàrungu dàngu jàkai pa-torungu nyimi, napa mi-mànangu,” 
wàna. 

I Miri Yehu ba napanii-ya na ta-nyungguru-na la Yeruhali 
(Mat. 24:15-21; Mrk. 13:14-19) 

20“Jàkai ita-yaka ba na-nggupulu-ya tanatara na Yeruhali pi dimi-nyaka ba 
nda namandai-apa la pa-molungu na paraingu. 
21La rehi nu màtawa na tau na maninya la Yundia ka napalai la ma-
palindingu. Nyuda da maninja la paraingu màta ka da-dunjaku-nya na 

paraingu, dàngu nyuda da maninja la hambeli paraingu àmbu datama-dupa 
la paraingu. 
22Nadu da lodu - lodu nuda jia-haka ‘Da Lodu Panabu Hukungu,’ nu ba tuna 
nu ka peku dedina na pambàda tulihu la Huratu Matua. 
23Lalu pa-mangginggitungu-ha da lodu nuda la kawini ma-pa-anakedangu, 
dàngu da ina da ma-talànga pahuhu anarara! Na tana yiana hunggu-
nanyaka handuka bokulu, dàngu i Miri napa ba huku-nanyaka na banjaru 
yiana. 
24Ninja napa da pa-pameti wàngu hapanda, nimbunjai da pangàndi pa-
tanawangu la ta - tana tau; dàngu napa na tau manda tandaya i Ala kalija - 
lijaku-danyaka la Yeruhali hi lupa nanjàpu na lodu na pambàda kawuku-
nanja nyuda paraïna i Miri,” wàna. 

Na tàkana na Ana Tau 
(Mat. 24:29-31; Mrk. 13:24-27) 

25“Napa paita-ha la mata lodu, wulangu dàngu da kandunu da ta - tanda. La 
pinu tana, da ba - banjaru da-mangàdatu dàngu dambingu ba dahangga-nya 
na kawoku-na dàngu na-hadumbalu-na na ngalingu tehiku. 
26Na tika pameti na tau paarï pa-mangàdatu ba nahangga-nya jàka nggàraya 
na madedi la pa-nggubulu pinu tana yiana, nadu ba nariu raü hàla-duka na 
pa-kapingutu wàna na kuru awangu-ka. 
27La rehi nuna-duka na Ana Tau ba namai la kuru karumangu wàngu kuaha 
dàngu kanjupu mangarangu-na. 
28Jàka na-pakiringu-ka padedi nudaka, hadangu-wa dàngu wulaku-wa 
katiku-mi, nadu napa tiangu-ki ba pa-pamànangu-kaika,” wàna. 

Na pa-ajaru welingu la pingi ai kapilitu 
(Mat. 24:32-35; Mrk. 13:28-31) 

29Hàla i Yehu peka-nanjaka pangerangu yiana, “Tàngaru-ha da pingi ai 
kapilitu dàngu mbuu ndàbada da pingi ai hawiangu. 
30Ba itaha ba pa-kiringu-danyaka pa-kalunga, pi-madua-minyaka ba pa-
kiringu-nanyaka na wandu. 

31Tuna numbu nyimi jàka miita-haka ba dadedi nuda mbuu ndàbada, pi-
ma-ami-nyaka napa i Ala ba lu pareta-nanyaka ba Hanganji-ya. 
32Kai pinya! Nudaka ba wànda napa dadedi ba ndedi nameti hàla na tau na 
maluri nàhu. 
33Na awangu dàngu na tana napa na-munangu, tàka na pulunggu-nggu na-
padaingu lundu nu - nu,” wàna. 

Màra mangga rimangu 

34“Manggangu wikimi, ka àmbi tika pàku pa-kangguhaku la pambabu dàngu 
la pa-unungu ma-maüku jàka ndia la palalu patanda-nya na ngera lurimi, hi 
lupa ndai rimangu ba jia mumuku wàna bia nuna na lodu. 
35Nadu na lodu nuna ba natàka hama tuna okia kahili-ya la tau mbuu 
ndàbana la pinu tana yiana. 
36Mangga rimangu-wa, dàngu hamayangu mànuwa, ka peku màkami pangia 
ditanya mbuu ndàbana ngeru na madedi, nyimi hi mi-ngalangu pa-hurungu 
la Ana Tau,” wàna. 
37I Yehu na-ajaru la Umana i Miri la lodu, tàka la rudungu laku-nanyaka la 
Palindi Haitungu hi na-ndàdiku lai nu. 
38Hau mbaru - hau mbaru mbuu ndàbana na tau namai la Umana i Miri pa-
patingi-nya i Yehu ba na-paajaru. 

Lukahu 22 

Da manàpu-nya i Miri Yehu 
(Mat. 26:1-5; Mrk. 14:1-2; Yuhn. 11:45-53) 

1Na Lodu Remi Roti Nda Patai Wolungu, na Paha ba wàdanya mareni-ama-
naka. 
2Da ratu kapala dàngu da ngguru anggama himbu pàku-danya ànda la pa-
pameti kangunduhu-nya i Yehu, nadu ba da-mangàdatu-nya na tau dangu. 

I Yundahu na-patunju pa-kaleka-nya i Miri Yehu 
(Mat. 26:14-16; Mrk. 14:10-11) 

3Tunaka nu ka huruku-nanyaka wàndi Kambàliku i Yundahu, Ihikariu ba 
wàda-mbunya, nyuna anguda da tau hakambulu madua da makiku-nya i 
Yehu. 
4Jia-duyaka i Yundahu hi nalua pa-pahama dànja da ratu kapala dàngu da 
ngora kapala manggangu la Umana i Miri rukuna jàka nggiki hama pakata-
nanya i Yehu lai nyuda. 
5Dira hàmuha da etida hi daràndi-ya la pawua-nya àmahu. 
6I Yundahu na-orangu-mbu hi nahimbu rehi ma-manggawangu la pa-
pakata-nya i Yehu lai nyuda, dàngu nda pinanya tau. 

Ba payema-nya na pamangu Paha 
(Mat. 26:17-25; Mrk. 14:12-21; Yuhn. 13:21-30) 

7Toma-nanyaka na loduna na Lodu Remi Roti Nda Patai Wolungu, ba 
rupuya na mbimbi ndumana na pangangu la lodu Paha. 
8I Yehu na-paràha-nja i Peturu dàngu i Yuhani, “Luawa kai payema-nya na 
pamangu Paha ndumanda nyuta,” wànanja. 
9“La nggi ma-payema ninya Umbu?” hi wàda. 
10Nanapa-ya i Yehu, “Bai toma-nyaka na paraingu, napa na-jàngapu-kai 
paraï haàtu tau mini na mangàndi kadihi ningu waingu. Tundunya nyuna 
la uma ngia patama-na, 
11kai panii-nya na mangu umangu: Napanii i Umbu Ngguru, ‘Nggiya na pa-
ngiangu ngia panganguma pamangu Paha dàngu da makiku-ngga? wàna, 
wàminya. 
12Na mangu umangu napa na-paita-nggai hau kuru bokulu mangia dita, 
màtu kanaingu-mana. Payema hàlanya lai nu,” wànanja. 
13Ka laku-danyaka i Peturu dàngu i Yuhani, datàka-nya jia pawingungu-
maya hama tuna ba wàna i Yehu. Ka payema-danyaka na pamangu Paha. 

Na Pamangu-na i Miri 
(Mat. 26:26-30; Mrk. 14:22-26; 1 Kor. 11:23-25) 

14Ba jia-yaka na rehina na pamangu Paha, mandapu-nanyaka i Yehu dàngu 
da makiku-nya la ngia pa-pamangu. 
15Hàla panii-nanjaka, “Lalu mbana rinjungu-aka la pangaa danggainya 
yiana na pamangu Paha ba ndedi ku-pàdangu mayila! 
16Nadu, iwai biayawa: Nda kungaa da-anggai-nyapa na pangangu yiana, 
lupa tomaya na mamaü-nya na pamangu yiana ba pawuwa-ya la Pinu Tana 
Bidina i Ala,” wàna. 
17Hàlaka nu i Yehu hi na-jakaru-nya na kaba wai angguru, hi na-
pamalangungu lai Ala, tunaka nu hi napanii, “Keiya yiana kai pabe - 
berinya; 
18nadu kai pinya: piti welingu nàhu nda kuhili unungu-apa angguru yiana, 
lupa tomaya ba na-pareta lundungu i Ala,” wàna. 
19Hàlaka nu i Yehu hi napiti-ya na roti. Ba nahàla-ka pa-pamalangungu hi 
nakawita - witaya na roti wànya limana, hi nawua-nja nyuda, “Yiana-yaka 
na taunggu [na pa-pajàmangu ndumami nyimi. Wànyawa yiana kai namu 
wàngga,” wàna. 
20Tumbuna ba dahàla pangangu, napakei-nja na kaba wai angguru, “Na 
kaba wai yiana jia-yaka na pa-ràndingu-na i Ala na mabidi, na pa-karàngi 
wàngu wai rianggu – na ria na mambungu ndumami nyimi]” wànanja. 
21“Na nyuna tàngaru! Na tau na ma-kaleka-ngga ninya lai yiahu angu-
manggunya! 
22Na Ana Tau jiangu-maka duna nameti hama tuna na pambàda kawuku-na 
i Ala; na nyuna pàda pàku-ana-nyaka na tau na ma-kaleka-nya!” wàna. 
23Ka pa-kiringu-danyaka pa-kanuturungu dàngga anguda, jàka nggamuya la 
hongada nyuda na mawunda-ya nuna. 

Na pa-lumungu nggamu marihi la pa-bokulu 

24La hongada da makiku-nya i Yehu natumbu na pa-lumungu rukuna jàka 
nggamu welingu lai nyuda ba dakaka-ya na marihi pa-bokulu. 



2663 

 

 
Na Huratu Matua 

© 1995, Indonesian Bible Society. 
 

 
 

 

 

 

25I Yehu hi napanii-nja, “Da hanganji banjaru manda tandaya i Ala, da-
panyàku-ya na rayatu, tàka da ma-katangu kuaha ‘Ma-katindi rayatu,’ 
wàdanja. 
26Nyimi dimi àmbi timi nu. Na panjàngangu-na, na tau na marihi bokulu la 
hongami màtawa ka hama tuna tau marihi màrahu-ya dàngu na ma-
pairungu màtawa ka hama tuna ma-paloku-ya. 
27Nggamuya na marihi bokulu: Na tau na ma-mandapu pangangu la menja 
jàka ndia hi natau na ma-paloku-nya pangangu? Na tau na ma-mandapu-
maka duna. Nyungga nu ba ningga la hongami nyimi hama ma-paloku-ka. 
28La dalu handuka - handuka-ngguka, ni - nimanggai nyimi bai angungga 
Nyungga. 
29Hama tuna na Amanggu ba nawua-ngga hàku la pa-pareta, tuna numbu 
Nyungga napa ba kuwua-nggai hàku tungu nu. 
30Ba tuna nu nyimi napa mbabu dàminggaka la rehi jàka ku-hanganji. Tàka 
nyimi napa mandapu-minjaka da hakambulu dàmbu kanjàka pareta la pa-
pareta-ha da hakambulu dàmbu kabihu Ihirailu,” wàna. 

Nanyura-nanya na pahiningu-na i Peturu 
(Mat. 26:31-35; Mrk. 14:27-31; Yuhn. 13:36-38) 

31“Himungu, ha Himungu, rongu! I Kambàliku pa-pahiangu-yaka la 
pakama-nggai nyimi; hama tuna na uhu nggàndumu na pa-kahaungu 
welingu la tàdana, hi kahaunya na mahàmu welingu la maànga. 
32Tàka Nyungga duku ku-hamaya-manggauka ndumamu nyumu, Himungu, 
ka àmbu na-talungguru na pawaimu. Dàngu jàka muhili njànga belika lai 
Nyungga, màta nyumu kau pa-kapànduku-ha da angu dedimu,” wànanya. 
33Nanapa-ya i Peturu, “Miri, wai rehingu-manggunya duku la patama la 
uma kapàtangu dàngu la pameti karia-nggau Nyumu Miri!” wàna. 
34“Uwaiya, hi Peturu,” hi wàna i Yehu, “ndedimbu da-hakuku da manu la 
lodu nàhu, nyumu mbàda pandailu wundangu-muka pa-pahini-ngga,” 
wànanya. 

Kanai àmahu, kanai bàlangu dàngu hapanda 

35Hàlaka nu i Yehu hi napanii-nja, “La àmangu ba jiaya na pahuru-
nggunggai, kuhiri-nggai pangàndi kanai àmahu, kanai bàlangu dàngu 
halapa, màla ningu nu manjaka-nggai ngga - nggàra?” hi wànanja. “Ndia-
a,” wàda. 
36“Tàka nàhu,” wàna i Yehu, “nggamu na maningu kanai àmahungu jàka 
ndia kanai bàlangu, nangàndi bàdi; dàngu jàka nggamu na manda ningu 
hapandangu, nadangga-nya na kalembi liuna ka nakei wàngu hapanda. 
37Nadu, iwaiya, ninya na handalaru la Huratu Matua, ‘Nyuna dareki-ya 
hama tau akatu,’ ba wàna, jiangu-maka bàdi nuna ba na-pajàngapungu la 
wikinggu Nyungga. Nadu nggàraya na pa-tulihu la Huratu Matua na 
ngeranggu Nyungga nàhu jia-mayaka na pa-tutungu-na,” wànanja. 
38“Miri,” hi wàda da makiku-nya i Yehu, “tàngaru, yiada ninja dua 
mbunguda da hapanda,” wàdanya. “Jiaka-wa,” hi wàna i Yehu. 

I Miri Yehu ba na-hamayangu la Tandula Haitungu 
(Mat. 26:36-46; Mrk. 14:32-42) 

39I Yehu naluhu welingu la paraingu, hi nalaku la kàli ngia palua-na la 
Palindi Haitungu, tàka da makiku-nya lua karia-madanya. 
40Ba datàka-ka lai nu, hi napanii-nja, “Ihamayangu-wa, ka àmbu peku 
njalami, jàka ningu makama-nggai,” wàna. 
41Tunaka nu laku marau-nanyaka hawutu Nyuna welingu lai nyuda, ningu 
handàka patuku-ya marauna tunaka nu patika-nanyaka hi na-hamayangu. 
42“Dou Ama, pa-marau àruya làti yiana na mayila na pa-hambeta-nggu. Ba 
tuna àmbu tundunya na pambuha-nggu, tàka tundunya na pambuha-mu 
Nyumu bia Ama,” wàna.  

[43Na haàtu papalewa namai lai Nyuna hi na-pakapingatu-ya. 
44I Yehu lalu mbana mayila-ya ba napàda-nya la eti, jia-duyaka hi manaü 
pa-rukangu-na pa-hamayangu. Na hanggobungu-na hama wai ria ma-
kambàtiku la tanaya.] 

45Nahàla pa-hamayangu, i Yehu nahili beli la makiku-nya. Natàka-nja 
mahuru-da padua ba lalu hawina-da. 
46Hi napanii-nja, “Nggikina hi mi-katuda? Hadangu kai hamayangu ka 
àmbu nanggàna-kai ma-pakamangu,” wànanja. 

Na rukuna i Miri Yehu ba dayàpa-ya 
(Mat. 26:47-56; Mrk. 14:43-50; Yuhn. 18:3-11) 

47Ba talànga kareuku-inapa i Yehu, tàka-danyaka ba hau pa-dundilu bia-
daka da tau. Na mairu ngàndiha jiaya i Yundahu, na haàtu welingu la 
makiku-nya i Yehu. Tunaka nu i Yundahu hi nalua tomaya i Yehu hi na-
puduku-ya. 
48Tàka i Yehu hi napanii-nya, “Ha Yundahu, kuwànya puduku ba ku-kaleka-
nya na Ana Tau wàmuka?” wànanya. 
49Nu da makiku-nya i Yehu da maninja lai nu ba daita-yaka nuna na madedi, 
hi dapanii, “Miri, màta làti ka ma-làndahu wànja hapanda!” wàda. 
50Tàka na haàtu welingu la anguda hi na-làndahu wànya hapanda na atana 
na ratu bokulu, nahàpu-maya na kahilu kawana-na. 
51Tàka i Yehu, “Jiaka-wa!” hi wàna. Hàla hi nadàma-ya na kahilu-na nuna 
na tau hi na-pamàlaru-ya. 
52Tunaka nu hi napanii-nja da ratu kapala dàngu da parawira manggangu 
la Umana i Miri, hamanai da ama -bokulu Yahundi da mamai lai nu payàpa-
ya nyuna, “Màla ka tau akatu-ka Nyungga yia, hi mingàndi hapanda dàngu 
kadipu ai bai mai payàpa-ka? 
53Hau lodu - hau lodu ni mànu-mangga dàngu nyimi la Umana i Miri, tàka 
nyimi ndai yàpakai. Na nyuna nàhu jia-mayaka na rehimi nyimi bai pa-
luangu limami ba rehi-manaka na kapàtangu ba na-kitangu rapa,” wànanja. 

I Peturu ba na-pahini-nya i Miri Yehu 
(Mat. 26:57-58, 69-75; Mrk. 14:53-54, 66-72; Yuhn. 18:12-18, 25-27) 

54Ka yàpa-danyaka i Yehu, hi dangàndi-ya la umana na ratu bokulu. I Peturu 
natundu maraungu. 

55La padua talora paroka-danyaka epi patini, tàka i Peturu lua hi na-
mandapu dànja da tau da ma-winggiru-nya. 
56Na haàtu na tau ata kawini naita-ya i Peturu ba na-mandapu la lihi epi 
patini; hi na-kanundaru-ya i Peturu, tunaka nu panii-nanyaka, “Na tau yiana 
kawai karia-mbuda i Yehu!” wàna. 
57Tàka i Peturu na-pahiningu, “Nda kutanda ndoku-maya duku na tau 
nuna!” wàna. 
58Ndedi pira mbàdiku-na ninyai na haàtu na maita-ya i Peturu hi napanii, 
“Nyumumbu dumu angu hàla-madumi dàngu nyuda!” wàna. Tàka nahema 
i Peturu, “Ndia-a, nda nyungga-a!” wàna. 
59Ningu hau njàmuki ma-làpahu, hili ninyai na haàtu na mapanii pa-
kodungu, “Deningu-mana na tau yiana ma-kikungu lai Yehu-maya, nadu ba 
tau Nggalilia-maduya!” wàna. 
60Tàka nahema i Peturu, “Nggàraya na pawuku-mu, nda kupi-anya duku!” 
wàna. Nu nu ba talànga panii-inapa i Peturu, hakuku-danyaka da manu. 
61I Yehu nambaili hi na-tàngaru-ya i Peturu. Ka namu-nanyaka i Peturu, ba 
mbàda panii-nanyaka nyuna paraïna i Miri, “Ndedi da-hakuku-mbu da 
manu tiangu, mbàda pandailu wundangu-muka pa-pahini-ngga Nyungga,” 
ba wànanya. 
62Ka luhu-nanyaka i Peturu welingu lai nu, hi nahii ba ngi - ngibana. 

I Miri Yehu ba dajulu-ya dàngu ba dapalu-ya 
(Mat. 26:67-68; Mrk. 14:65) 

63Da tau da madaiya i Yehu, dajulu-ya dàngu dapalu-ya. 
64Da-panggàbi-nja da matana hi da-paàra-nya, “Màla deka-nyapa jàka 
nggamuya na mapalu-kau?” wàdanya. 
65Dangu-mapa kareuku paakangu pa-ndaiha-danya. 

I Miri Yehu la hangga Bata Bokulu 
(Mat. 26:59-66; Mrk. 14:55-64; Yuhn. 18:19-24) 

66La mba - mbaru da ama bokulu Yahundi, da ratu kapala dàngu da ngguru 
anggama pauhi-danyaka, hàla hi dangàndi-ya i Yehu la hangga Bata Bokulu 
Anggama-da. 
67“Peka-nggama nu, màla Nyumuka nu Hanganji Pamànangu?” wàdanya. 
Nahema i Yehu, “Jàka kupeka-a-nggai nda jia pawai-ami. 
68Dàngu jàka ku-paàra-nggai, jia-mayaka duna ba ndai hema. 
69Tàka piti welingu nàhu, na Ana Tau napa mandapu-nanyaka la kawana -
na i Ala Hupu Mambiha,” wàna. 
70Ka panii-danyaka, “Jàka tuna nu Nyumu na, Ana Alakau?” wàda. Nahema 
i Yehu, “Ka ba wàmi-maduka,” hi wàna. 
71Ka panii-danyaka, “Nggàra ihi wànguipa hakahii! Ba rongu-madunda-
nyaka welingu la ngaruna!” wàda-madua-ka. 

Lukahu 23 

I Miri Yehu la hanggana i Pilatu 
(Mat. 27:1-2, 11-14; Mrk. 15:1-5; Yuhn. 18:28-38) 

1Nggubulu-da da ma-batangu, hadangu-danyaka, hi dalua ngàndiya i Yehu 
la hanggana i Pilatu. 
2Lai nu nyuda pakiringu-danyaka pakàla-ya, “Nyuma ma-hàluku-yaka na 
tau yiana ba na-panjàra-nya na rayatu. Narunda-ya na tau ka àmbu na-
wuangu hilu katiku la Hanganji Bokulu, nadu Nyuna ba Karitu-ya, hanganji-
ya,” wàda. 
3Hàla i Pilatu hi na-paàra-nya i Yehu, “Tubana dumu Nyumu ba hanganji 
tau Yahundi-kau?” wànanya. Nahema i Yehu, “Jia-duya ba wàmu,” hi wàna. 
4Ka panii-nanyaka i Pilatu la ratu - ratu kapala dàngu la tau dangu, 
“Nyungga nda kuhunggu-anya manjala la tau yiana ka peku hukunya,” 
wànanja. 

5Tàka manaü pa-ndàharungu-madua-daka, “Nawàngu lii pa-ajaru-na na tau 
yiana, ba narunda-ya na tau la nggubulu Yundia; la kawunga-na la 
Nggalilia, tàka nàhu tàka-mbuna-nyaka lai yiahu,” wàda. 

I Miri Yehu la hanggana i Harondi 

6Ba narongu-yaka nuna i Pilatu, hi na-paàrangu, “Ka tau Nggalilia-ya yiana 
yia?” wàna. 
7Ba dapanii-nyaka, i Yehu ba ma-pawelingu la Nggalilia-ya la wawa kuaha-
na i Harondi, paràha-nanjaka paraïna i Pilatu pangàndi-ya i Yehu lai 
Harondi, nu ba talànga ninya la Yeruhali. 
8Nahàmu na etina i Harondi la paita-ya i Yehu, nadu ba mbàda mandai-
manaka parongu-ya na rukuna i Yehu, jia hi na-rinjungu paita-ya. Na-
monungu paiti wikiya i Yehu ba na-patumbu pa-hangàtarungu. 
9Jia-duyaka i Harondi hi natika pa-paàra pada - dangu lai Nyuna, tàka i 
Yehu duna nda nahema ndoku hau. 
10Da ratu kapala dàngu da ngguru anggama da-hurungu-mbu lai nu, hi da-
panjala pa-mbangatu-nya i Yehu. 
11I Harondi dàngu da angu tanatara-na julu-danyaka dàngu pamakia-
danyaka i Yehu, hàla hi da-papaki-nya paki tau bokulu, tunaka nu hi da-
pangàndi belinya lai Pilatu. 
12La lodu nuna-maka i Harondi dàngu i Pilatu, da ma-papapangu làti la 
mangilu-na, ba da-paariyaa beli memangu. 

I Miri Yehu ba dapuha-nya hukungu meti 
(Mat. 27:15-26; Mrk. 15:6-15; Yuhn. 18:39–19:16) 

13I Pilatu na-pauhi-nja da ratu kapala, da ngara ama bokulu dàngu na 
rayatu. 
14Hi napeka-nja, “Nyimi bai ngàndi-ya na tau yiana lai nyungga bai panii, 
Nyuna na-panjàra-nya na tau dangu, wàmi. Nàhu la hanggami nyimi mbàda 
pareha-nggunyaka, tàka nyungga nda ningu ndoku hau panjala-na hama 
tuna na pakàla wàminya. 

15Jia-mayai duna i Harondi, hi na-pangàndi beli bianya lai nyungga i Yehu. 
Nda ninguma duna rukuna hau na ràka pa-hukungu wànya hukungu meti. 
16Jiaduya nu nyungga màta ku-paràmbahu-nya, hàlaka napa hi ku-pahàla-
ya,” wàna. 

[17Handàka mbabu - handàka mbabunya na pamangu Paha, i Pilatu nakàli 
pahàla haàtu tau pa-tahangu ndumana na rayatu.] 
18Mbuu ndàbada da tau da ma-pauhi lai nu warangu-danyaka, “Pameti-ya! 
Pahàla-nggamanya i Mbaramba!” wàda. ( 
19I Mbaramba natama la uma kapàtangu ruku pa-konggalungu-na la 
paraingu dàngu ruku pameti-na tau.) 
20I Pilatu duna ka pahàla-ya i Yehu ba wànama, jia-duyaka hi nahili 
paniinya handàkangu na tau dangu. 
21Tàka nyuda warangu-ma-adanya, “Harika-nya Nyuna! Harika-nya 
Nyuna!” wàda. 
22Hàla na pandailu wundangu wàna i Pilatu ba nawara-nja, “Tàka ka nggàra 
njalana? Nyungga nda kuhunggu-anya hau panjala-na na ràka pahuku 
wànya hukungu meti! Napa ka ku-paràmbahu-nya ka pahàla-ya,” hi 
wànanja. 
23Tàka manaü kaladaku pa-kodungu-madua-daka harika-manya bàdi i Yehu 
ba wàda. Tàka la njàpuna na warangu-da nyudaka da matalu. 
24Ka puha-nanyaka i Yehu hukungu meti paraïna i Pilatu tundunya na 
pambuha-na na tau dangu, 
25dàngu hi na-pahàla-ya na tau pakarai-da, nu na tau na matama la uma 
kapàtangu ruku pa-konggalungu dàngu pameti tau. Tunaka nu ka pakata-
nanyaka i Yehu lai nyuda ka dawàngu pambuha-da. 

I Miri Yehu ba harika-nya 
(Mat. 27:32-44; Mrk. 15:21-32; Yuhn. 19:17-27) 

26Ka ngàndi-danyaka i Yehu paraïda nyuda. La padua ànda, tàbuku-danyaka 
na haàtu na tau, Himungu-ya na tamuna, na ma-pawelingu la Kireni, ba 

talànga tamana la paraingu. Dayàpa-ya hi da-pambana-ya paduku-ya na ai 
harika-na i Yehu. 
27Dangu tau ma-tundungu la kajia-na i Yehu – la hongada nyuda nimbunja 
da tau kawini ba mapira-ha. Nuda da kawini hii-danya ba da-paduduru-nya 
i Yehu. 
28Tàka i Yehu nambaili-nja hi napanii-nja, “Ha kawini Yeruhali! Àmbi hii-
dungga Nyungga. Mihingu-ka wikimi dàngu da anami. 
29Nadu ba nàmunya na rehina napa na tau ba napanii, ‘Wangu-manaka duna 
da kawini da manda liya na woru ihi, da manda handàkangu paningu 
anangu dàngu da manda pahuhu ndoku anarara!’ ba wàna. 
30Nu la rehi nuna-duka napa ba dapeka-nja da palindi, ‘Pinjalu-nggamawa!’ 
Dàngu da tandula, ‘Hungguru-nggamawa!’ ba wàda. 
31Nadu ka jiapa na ai na maluri ba mbàda tudanya hama tuna yia, hilu 
nggàra-yaipa napa na patuda-nya na ai na mbàda meti!” wànanja. 
32Nimbu-njapa da tau madua, – da tau akatu – da pahuku pameti, da angu 
paharika-danya i Yehu. 
33Ba datàka-ka la pa-ngiangu, ‘Kaba Kotu’ ba wàdanya, harika-danyaka i 
Yehu dàngu nuda da tau akatu da madua – na haàtu la kawana tàka na 
haàtu la kalaina i Yehu. 
34Hàla hamayangu-nanyaka i Yehu, “Dou Ama, jàma àrunja! Ba nda pi-ma-
adanya nyuda jàka nggàra ulada,” wàna. Da pakina i Yehu pabe - beri-
danjaka la dàngga anguda ba dawàngu patunja undi. 
35Da tau da ma-ndolaku lai nu tàngaru-danyaka, ba talànga paaka-danya 
paraï da ama bokulu Yahundi, “Nyuna na-pamàna-nyaka na tau hawiangu; 
màlawa nu ka na-pamànangu wikina, jàka tuba Hanganji Pamànangu-duya 
na papindi-na i Ala!” wàdanya. 
36Da panjuri-mbu da-paaka-nya Nyuna. Damai hi dawua-nya angguru 
mayilu, 

37hi dapanii, “Nyumu jàka hanganji tau Yahundi-dukau, màlawa kau 
pamànangu wikimu!” wàdanya. 
38La dita ai harika-na i Yehu ninya na pa-tulihu, “Yiana Hanganji Tau 
Yahundi-ya,” na mawàna. 
39Na haàtu na tau akatu welingu la angu harikangu-na i Yehu, na-paaka-
mbunya, “Nyumu Hanganji Pamànangu-kau wàngguka? Na, pamànangu-wa 
wikimu dàngu nyumambu,” wàna. 
40Tàka na tau akatu haàtu, nahàngga-nya na anguna, “Ka ndau mangàdatu-
anya nyumu i Ala? Nyumu pa-hukungu meti-makau hama tuna Nyuna. 
41Na hukungu-nda nyuta tau madua na-patopangu na paruka-nda. Tàka 
Nyuna nda ningu-maki duna panjala-na!” wàna. 
42Hàla panii-nanyaka, “Yehu, namu àruka, jàka umaika dumu ba Hanganji-
kau!” wànanya. 
43Nanapa-ya i Yehu, “Uwai-yawa! La lodu nàhu-maka napa ba ta-kariangu 
la Pirundau,” wànanya. 

Na metina i Miri Yehu 
(Mat. 27:45-56; Mrk. 15:33-41; Yuhn. 19:28-30) 

44Ràkangu njàmu hakambulu dàmbu-yaka la tidu lodu, na mata lodu ba nda 
na-handaraku, dàngu la nggubulu tana lai nu na-kapàtangu ailulu lundu la 
njàmu tailu la maringu lodu. 
45Na tera dimbaku na pa-tiwalungu daa la Umana i Miri, na-kahira padua. 
46Hàla wara pa-kodungu-nanyaka i Yehu, “Ama! La limamu Nyumu-yaka 
ku-pakata ninya na wikinggu!” wàna. Ba napanii tunaka nu meti-madua-
nanyaka. 
47Na parawira panjuri ba naita-yaka nuna na madedi, wotu-nanyaka i Ala, 
“Langatàka, Nyuna nda nanjala-a!” wàna. 
48Na tau dangu na mamai lai nu pa-imingu, daita-mayaka nuna na madedi. 
Nyuda mbuu ndàbada ba dabeli, hala nda ukuha da etida. 

49Dàngu mbuu ndàbada da pandàma-na i Yehu jia-mbuha da tau kawini da 
matundu-nya welingu la Nggalilia, ba da-ndolaku marau ita hàla-madanya 
nunaka na madedi. 

I Miri Yehu ba taninya 
(Mat. 27:57-61; Mrk. 15:42-47; Yuhn. 19:38-42) 

50-51Ninya na tau, Yuhupu-ya na tamuna, na ma-pawelingu la paraingu 
Arimatia la tana Yundia. Nyuna tau hàmuya, natembi-ya tau, dàngu patia-
nanya-padua na rehina i Ala ba na-pareta ba Hanganji-ya. Jiapa ka angu 
ma-mandapu la Bata Bokulu Anggama-ya nyuna, nda naora-anya na pabota-
na dàngu na pa-luangu-na lima na batangu. 
52Yiana i Yuhupu nalua pa-hurungu lai Pilatu pakarai-ya ka peku wua-nyaya 
nyuna na metina i Yehu. 
53Tunaka nu papuru-nanyaka na metina i Yehu welingu la ai harikangu, 
hàla hi na-kawuhuku wànya tera yubuhu tera linangu. Hàlaka nu hi na-
bànjalu-ya daa la reti na pa-toraku la palindi watu – na reti nuna reti bidi-
maya ndedi ningu ihina. 
54Na lodu nuna lodu Njumatu-ya; tàka na lodu Hangahu pa-kiringu-ama-
naka. 
55Da kawini da mamai karia-nya i Yehu welingu la Nggalilia, datundu-nya 
i Yuhupu hi daita-ya na reti. Daita-mbuya jàka nggikina na metina i Yehu 
ba bànjalu-ya daa la reti. 
56Tunaka nu beli-danyaka hi da-payema-nja da rungu dàngu da mina mbi 
kati na paburi-nya napa na metina i Yehu. La lodu Hangahu, hangahu-
danyaka la paràma ba danunju-ya na uku anggama. 

Lukahu 24 

Na hadangu-na i Miri Yehu 
(Mat. 28:1-10; Mrk. 16:1-8; Yuhn. 20:1-10) 

1La lodu Minggu, la mba - mbaru hada rudungu, da kawini dalua la reti 
pangàndi rungu pambàda payema-da. 

2La reti, datàka-nya na watu ndàbina mbàda tanggilungu-naka. 
3Hàla hi datama hu daa la reti, tàka nda daita-ayapa na metina i Miri Yehu 
lai nu. 
4Ba talànga ndumuru-daka lai nu, dàngu ba da-hondaru pa-pangàda-nya na 
ngerana nuna, hi jia ni bianja da madua da mapaki ma-kajilaku da ma-
ndolaku la lihida. 
5Mangàdatu nda ukuha, hi da-maràbaku tàka la tana, ba talànga paniida 
nuda da madua lai nyuda, “Nggikina hi mihimbu-ya na tau luri la honga tau 
meti? 
6Nyuna nda ni-anya yiahu. Na-hadangu-ka! Namuya jàka nggàra wànanggai 
ba ninyapa Nyuna la Nggalilia, 
7‘na Ana Tau pa-pakata-manya bàdi la tau njala, hi da-harika-nya, tàka napa 
la lodu patailu wàna na-hadangu beli,’ ba wàna,” wànanja. 
8Ka namu-danjaka nuda da tau kawini da panii - panii-naka i Yehu. 
9Ba dabeli-ka welingu la reti, wàlahu hàla-danyaka na rukuna nuna la pa-
pahurungu tau hakambulu haàtu dàngu mbuu ndàbada da ma-kikungu 
hawiangu. 
10Da kawini da mapeka hàlaya nuna la makiku-nya i Yehu, jiaha: i Maria 
Mandalena, i Yuhana dàngu i Maria inana i Yakombu dàngu da kawini 
hawiangu da karia-da. 
11Tàka da pa-pahurungu ba dareki-ya nuda da tau kawini panii a-ànga-
danya wàda bia. Nda dawai-aya na papanii-da nuda da kawini. 
12Tàka i Peturu hada lumbatu-nanyaka hi napalai la reti. Ba dàngu muduku-
na hi na-kahinu hu daa, na-itangu jiaha da tera yubuhu-aka da maninja. 
Hangàtaru ailulu i Peturu, ka beli-nanyaka dàngu màtu - màtu pa-pangàda-
na la eti na ngerana jàka nggàraya na mambàda dedi. 

I Miri Yehu la padua ànda na ma-hanggangu la Emaü 
(Mrk. 16:12-13) 

13Nu la lodu nunama, tau madua-ha da ma-kikungu lai Yehu da ma-talànga 
lua la kotaku Emaü, ràkangu hakambulu hau kiluna welingu la parai 
Yeruhali. 
14Nàhu ba dalaku pa-banjaru-danya na rukuna na matumbu - matumbu-ka 
mbuu ndàbana. 
15Ba talànga paba - banjarungu-daka ba da-panjepa kanandingu, ni wiki-
ma-anyaka i Yehu, ba nalaku pera dànja. 
16Daita-maduya i Yehu, tàka ningu hawutu na panda tanda wàdanya. 
17Hàla panii-nanyaka i Yehu, “Nggàra-yaka nu na pabata-mi la padua ànda 
ni?” wànanja. Ndaudaku wàda ba dàngu tamaï-da da matada. 
18Tàka na haàtu welingu lai nyuda, na ma-tamungu Kaliopa, hi na-paàra-
nya i Yehu, “Ka jia-ma-akauka nyumu nu umbu tau pàlaku la Yeruhali na 
mandedi pinya na matumbu kangeu anamodu lai nu?” wànanya. 
19“Ka nggàraya nu na matumbu?” hi wàna i Yehu. “Ka na rukuna i Yehu, 
tau welingu la Naharitu-du,” hi wàda ba dahema. “Nyuna wunangu-ya. Da 
kareuku-naka dàngu da paruku-naka – ba kanjupu patahu-duha la pa-
tandangu-na i Alakai tumbuna la patandangu taukai. 
20Da ratu kapala dàngu da ama bokulu angu banjaru-nda dapuli-nyaka la 
pahuku pameti-ya, ba dawàngu pa-harika-nya! 
21Làti ma-monungu-maka ba nyunaka napa na ma-pahàla-ya na Ihirailu. 
Tàka nàhu tailu mbua lodu wànguka ba natumbu nuna. 
22Hinggilu-nai nu, ni kawai ninja ba tau mapira-ha da kawini anguma da 
ma-pakatàtaku-kama. La mba - mbaru hada rudungu dalua la reti, 
23tàka nda dahunggu-yapa na metina lai nu. Dabeli-ka hi dapanii ba daita-
ha da papalewa da mapanii ba naluri-ka i Yehu, wàda-nggama, wàda. 
24Ba tau mapira-ha welingu la anguma nyuma daluma lua la reti, datàka-
nya na-padeningu-ma hama tuna ba wàda da tau kawini, ba tuna nu 
langatàka-ma, jia-aya ba nda daitaya i Yehu,” hi wàda. 

25Hàla ka panii-nanyaka i Yehu lai nyuda, “Minduba-madu nyimi! Lalu 
mbana kangilangu-kai pawaiya mbuu ndàbana na papanii-da da ngara 
wunangu-ka! 
26Ka nda napàda pàkunya bàdi na mayila wàmi dimi na Hanganji 
Pamànangu, hi namangu pakeulu-ya na pa-bunjuku wàngu?” 
27Tunaka nu i Yehu hi na-wàlahu-nja nggàraya na pa-tulihu la nggubulu-na 
na Huratu Matua na maliya na wikina Nyuna, piti welingu la mbuku - 
mbukuna i Muha lupa tomaha da mbukuda da ngara wunangu-ka. 
28Ba talànga tunaka nu mareni-danyaka na ndeha ngia pa-hanggangu-da. 
Nyuna i Yehu hama tuna malaku pa-ngalangu-ya, 
29tàka nyuda dapàtu-ya. “Ndàdiku kàdi naa la pangia-ma nyuma,” wàdanya, 
“nàhu rudungu-ama-yaka ba mbàda lamaru-manaka,” wàdanya. Ka tama-
nanyaka i Yehu la patodu karia-nja la pangia-da. 
30Ba da-mandapu-ka ka tangangu ba wàdaka, i Yehu napiti roti hi na-
pamalangu-nya i Ala, hi na-kawita - wita wànya limana na roti, hàla hi 
napakei-nja nyuda. 
31Tunaka nu pàda-danyaka la eti Nyuna ba jiaya i Yehu. Tàka munangu-
madua-nanyaka la matada. 
32Ka panii-danyaka dàngga anguda, “Làti rinjungu nda ukuha da etinda, ba 
napanii dànda nàmu la ànda, ba na-wàlahu-ndanya na ihina na Huratu 
Matua lai nyuta ai?” wàdaka. 
33La mbàdiku-na nuna-madua-ka ba da-hadangu hi dabeli la Yeruhali. Lai 
nu datàka-nja da ma-hakambulu haàtu-da da ma-kikungu lai Yehu ba 
talànga pauhi hàlada dàngu hawiangu. 
34Ba dapanii, “Tuba langatàka-manaka i Miri ba naluri beli! Nyuna na-
paitangu-maka wikina lai Himungu!” wàda. 

35Nuda da madua ma-kikungu da mabidi tàka, peka-danyaka na pangala-da 
nàhu la padua ànda ba hanàhu-da dàngu jàka nggikina ba datanda-ya i Miri 
ba talànga kawita - witana roti. 

I Miri Yehu ba na-pajilikungu wikina la makiku - makiku-nya 
(Mat. 28:16-20; Mrk. 16:14-18; Yuhn. 20:19-23; Pphr. 1:6-8) 

36Ba talànga pa-banjarungu-idapa nu, hi jia ndumuru wàna bia i Yehu la 
padua-da nyuda, napeka-nja, “Mànjaku-wa nyimi!” wànanja. 
37Da-katàtaku dàngu da-mangàdatu, na pareki-da ita-ndanya wàndi duna, 
wàda bia. 
38Tàka i Yehu, “Ka nggikina hi mangàdatu? Nggikina hi dali lua da etimi? 
39Tàngaru-ha da limanggu dàngu da wihinggu. Kai pinya jiaka Nyungga 
wiki-maka yia! Dàmaka dàngu kanàndaru-ka, nadu da wàndi nda ningu-a 
toluda dàngu rinada, hama tuna nu bai itaka Nyungga,” wànanja. 
40I Yehu ba napanii tuna nu dàngu pajiliku-mananja da limana da wihina. 
41Nu ba ndedi peku pawai-madapa, ba lalu nggaüru dàngu ba lalu 
hangàtaru-da, i Yehu na-paàra-nja, “Ningu nu lai nyimi pangangu?” 
wànanja. 
42Hi dawua-nya hakatiri-na na iya pahongu. 
43I Yehu nakeiya nu na iyangu, hi nanganya la hanggada nyuda. 
44Hàlaka nu hi napanii-nja, “Yiada-haka da hangia - hangia da pambàda 
pekanggunggai ba ni hàlanda-pa Nyungga dàngu nyimi: nimbihu-da da pa-
tulihu na rukunggu Nyungga daa la Mbuku - mbukuna i Muha, da Ngara 
Wunangu dàngu na Ludu Pamalangungu, ba lupa na-patutungu hàlama 
bàdi” wànanja. 
45Tunaka nu i Yehu hi na-pahabola-ha da kanandingu-da, hi peku pidanya 
na pawuku-na na Huratu Matua. 
46Hàla hi napanii-nja nyuda, “Nu daa la Huratu Matua ni-manyaka na pa-
tulihu: na Hanganji Pamànangu napa na-pàdangu-mapa bàdi mayila, dàngu 
napa na-hadangu belima bàdi welingu la meti la lodu patailu wàna. 

47Dàngumbu wànya na tamuna na Hanganji Pamànangu pa-bobaru-maya 
bàdi la mbuu ndàbana na banjaru, ba na-panjilungu-mapa bàdi na tau hi 
namangu pajàma-nja da njalana paraïna i Ala. Na lii yiana bobaru-maya 
bàdi piti welingu la Yeruhali. 
48Nyimi-duka ma-hakahii-nya nunaka mbuu ndàbana. 
49Dàngu Nyungga wikima duku napa ma-pangàndi-nggainya na paràndi-na 
i Ama. Na nyuna nyimi ipa-daingu bàdi panapa-ya la paraingu yiana hi lupa 
na-panggàbalu-nggai na kuaha welingu lai Ala,” wànanja. 

I Miri Yehu ba padita-ya la awangu 
(Mrk. 16:19-20; Pphr. 1:9-11) 

50Hàlaka nu i Yehu hi nakaria-nja nyuda la hambeli paraingu tàka la 
Mbetani. Lai nu Nyuna na-jakaru-nja da limana, hi na-pakanyuru-nja. 
51Nu ba talànga tunaka nu, dita-nanyaka la awangu, hi na-pahewa welingu 
lai nyuda. 
52Ka patika-danyaka ba da-marubuku-nya, tunaka nu ka beli-danyaka la 
Yeruhali dàngu nggaüru nda ukuha da etida, 
53dàngu wotu panua nai-danyaka i Ala la Umana i Miri. 

Yuhani 

Yuhani 1 

Na Pulungu paluri wàngu 

1Weli mulangu, ba ndedi padika-nya na pinu tana, mbàda ni-manyaka na 
Pulungu. Angu-mada i Ala na Pulungu dàngu hama-mada i Ala na Pulungu. 
2Weli mulangu-maka ba anguda i Ala. 
3Nyuna hi kiri padika-nya mbuu ndàbana, mbuu ndàbada da maninja, nda 
haua pa-padikangu jàka nda Nyuna. 
4Ngia paweli luriya na Pulungu, tàka na luri nawua-nya harii na tau. 
5Na harii na-hambila la kapàtangu, tàka nda jia pàda-ananya paraïna 
kapàtangu. 
6Mai-nanyaka na tau papalewa-na i Ala, Yuhani-ya na tamuna. 
7Mainanya pa-bobaru-ya na harii, ka napawai ndàba na tau. 
8Nyuna wiki nda jia-aya na harii, bobaru-nanya na harii-ma-a duna. 
9Na harii weli wingungu na maharii ndàbanya na tau, namaiya la pinu tana. 
10Na Pulungu ninya la Pinu tana, Nyuna hi kiri padika-nya na pinu tana, 
tàka nda natanda-aya paraï pinu tana. 
11Mainanya la tana wiki-mana tàka nda dayema-aya paraï banjaru wikina. 
12Jiapa-kai ba tuna, ningumai tau mayema-ya Nyuna dàngu napawai lai 
Nyuna; hi nawua-nja kangeha la pa-ana Ala, 
13ba nadedi nda welina la taua, maa ba welina lai Ala duna na luri bidi. 
14Mbàda njadi-naka tau na Pulungu, hi na-ngiangu la pahiku-nda, dàngu 
mbàda ita-ndanyaka na mangunju-na. Nu na mangunju-na pangàndi-
mananya welingu lai Ama ba ana kamehangu-na i Amaya duna. Ba itaya 
Nyuna ita-ndanya i Ala dàngu ita-ndanya na namu-nanda nyuta. 
15Na maina i Yuhani ba hakahii-na Nyunaya, na-bobaru-ya: “Nyuna yiana 
jia-yaka na pambàda paniinggu: Napa Nyuna namai pa-malamiringu 

welingu lai nyungga, tàka na nyuna narihi bokulu-mapa welingu lai 
nyungga, nadu ba ndedi ningga nyungga, mbàda ni-manyaka duna Nyuna,” 
wàna. 
16Pa-namungu ju - juaya; nda na-kambotahu, na pa-kanyuru-nanda. 
17Na ukuna i Miri tangala-nya la ngaruna i Muha. Tàka na pa-namungu 
dàngu na tànjina i Ala na-paloha-ndanya lai Yehu Karitu. 
18Nda ningua mambàda itaya i Ala, hinggilu-na na Ana Kamehangu-na i Ala, 
na mahama-nya i Ama dàngu ba kanjupu jorutu-ya na pakeingu-da. Nyuna-
maka na mapeka-ndanya i Ama hi kiri tanda-ndanya. 

Na hakahiingu-na wiki i Yuhani 
(Mat. 3:1-12; Mrk. 1:1-8; Luk. 3:1-18) 

19Ba ha-pajia-ha da liku uru Yahundi la Yeruhali, da-paràha-nja palua lai 
Yuhani da ratu dàngu da tau Lewi la pa-paàra-nya, “Nggamukau dumu 
nyumu?” wàminya, wàdanja. 
20Napeka pa-habolangu i Yuhani, “Nda jia-aka duku nyungga na Hanganji 
Ma-pamànangu,” wànanja. 
21“Jàka tuna, ka nggamukau dumu nyumu?” wàda na paàra-danya. “Ka jia-
kauka yia i Elia?” wàdanya. “Ndia-a,” wàna i Yuhani. “Jia-kauka nu na 
Wunangu?” wàda nahili paàra-danya. “Ndia-a,” wàna ba nahema. 
22“Jàka tuna nu, panii-nggama jàka nggamukau nyumu yia,” wàda, “ka 
peku patàka-manya na hemamu la tau ma-paràha-nggama, jàka nggikina 
wàmu na ruku wikimu?” wàdanya. 
23Nahema i Yuhani, “Jiaka nyungga-maka na patiki-na i Wunangu Yahaya: 
‘Na tau na mawara la maràda wara: Pa-linjaku-nya ànda i Miri,’ na 
mawàna,” ba wàna. 
24Da tau papalewa tau Parihi 
25da-paàrangu “Jàka nda jiakau na Hanganji Ma-pamànangu, jàka nda 
jiakau i Elia, jàka nda jiakau nu na Wunangu, ka nggikina hiu parunungu 
tau?” wàdanya. 



2680 

 

 
Na Huratu Matua 

© 1995, Indonesian Bible Society. 
 

 
 

 

 

 

26Nahema i Yuhani, “Nyungga duku ku-parunungu wàngu wai. Tàka ninya 
la padua-mi nyimi na panda tandami. 
27Na malamiri-pa namaina welingu lai nyungga, tàka la pangguli-ha da liku 
halapa-ana nda ràka-mbunggu,” wàna ba nahema-ha. 
28Mbuu ndàbada nuda la Mbetani-ha danjadi ningu, la pahunga lodu 
welingu la Luku Yorundangu na ngia pa-parunungu na tau i Yuhani ma-
parunungu. 

Na Ana Mbimbina i Ala 

29Hadangu harii naita-ya paraïna i Yuhani ba nàmunya i Yehu lai nyuna. Hi 
napanii i Yuhani, “Tàngaru-ya, nina jiaya na Ana Mbimbina i Ala na ma-
podahu njalana na pinu tana. 
30Jiaya Nyuna-maka na papanii-nggu, na mamai pa-malamiringu welingu 
lai nyungga, tàka narihi bokulu-pa welingu lai nyungga, nadu ba mbàda ni-
manyaka duna ba ndedi kudedi nyungga. 
31Ba ndedipa nda kutanda-aya jàka nggamuya Nyuna. Tàka ba jia pàkuya 
làti hi kiri mainggu pa-parunungu wàngu wai, ka natanda-ya Nyuna paraï 
banjaru Ihirailu,” wàna. 
32Napeka-mbu i Yuhani, “Kuita-ya na Ngahuna i Ala ba hama kulundiha-ya 
puruna welingu la awangu, hi engana lai Nyuna. 
33La rehi nu ndedi kupi-anya jàka nggamuya Nyuna. Tàka i Ala na ma-
paràha-ngga pa-parunungu wàngu wai mbàda pani-nanggaka, ‘Jàkau itaya 
puruna na Ngahuna i Ala, hi na-ngiangu la haàtu tau, jiaya Nyuna-maka nu 
napa na ma-parunungu wàngu Ngahuna i Ala,’ mbàda wàna-nggaka. 
34Mbàda ita wiki-manggu-nyaka,” wàna i Yuhani, “dàngu ku-hakahii-nya lai 
nyimi, ba Ana Alaya Nyuna,” wàna. 

Da kawunga papanau-na i Miri Yehu 

35Hadangu harii hili ninya lai nu i Yuhani dàngu tau madua papanau-na. 

36Ba naita-yaka ba nàhunya i Yehu, panii-nanyaka, “Tàngaru-ya! Nina jiaya 
na Ana Mbimbina i Ala,” wàna. 
37Nu rongu-madanya na kareuku nuna paraï da madua da papanau-na i 
Yuhani hi dalua patundu-nya i Yehu. 
38Hi nambaili i Yehu, hi naita-ha ba datundu-nya. Ka paàra-nanjaka, 
“Nggàra pahimbu-mi?” wànanja. Da napaya nyuda, “Nggikau ungiangu 
ningu Umbu Ràmbi?” wàda. (Ràmbi ba wàda, Ngguru, wàda-duka nu.) 
39“Mai kai ita wiki-minya,” wàna i Yehu. Lua karia-danyaka hi daita-ya na 
ngia pa-ngiangu-na. Nu njàmu patu-yaka la malingu. Ndàdiku-danyaka lodu 
nu lai Nyuna. 
40Na haàtu welingu la tau madua da marongu-ya nu na paniina i Yuhani, hi 
dakiku-nya i Yehu, jiaya i Andaria, na anguna paluhu i Himungu Peturu. 
41Ri - ringa-naka i Andaria pahimbu-ya i Himungu na anguna paluhu, hi 
napanii-nya, “Mbàda jàngapu-manyaka nyuma i Mahia,” wàna. (Mahia ba 
wàna, Karitu, wàna nu Hanganji Ma-pamànangu) wàna-duka. 
42Lua karia-nanyaka i Himungu lai Yehu paraïna i Andaria. Tàka i Yehu 
napanau-ya i Himungu hi napanii, “Nyumu jiakau i Himungu, anana i Yona. 
Napa i Kepàhu wàndanggau,” wànanya. (Kepàhu ba wàna, Peturu wàna-
duka nu, palindi watu, ba wànda.) 

Na paau-nanya i Pilipu dàngu i Natanaïlu paraïna i Miri Yehu 

43Hadangu harii ka lua la Nggalilia wànaka i Yehu. Na-tàbuku-ya i Pilipu, 
hi napanii-nya, “Mai kau tundungga,” wànanya. 
44I Pilipu, tau welingu la Mbetuhaida-ya nu na pangia-da i Andaria dàngu i 
Peturu. 
45I Pilipu na-jàngapu-ya i Natanaïlu hi napanii-nya, “Mbàda jàngapu-
manyaka na tau na patiki-na i Muha la Mbuku Ukuna i Ala, dàngu na pa-
bobaru-da da wunangu. Nyuna nu jiaya i Yehu welingu la Naharitu, anana 
i Yuhupu,” wànanya. 

46Tàka nanapa-ya i Natanaïlu, “Jia pekuna kaka nu paningu mahàmu 
welingu la Naharitu?” wàna. “Mai kau ita wiki-munya” hi wàna i Pilipu. 
47Ba naita-yaka nàmunya i Natanaïlu paraïna i Yehu, panii-nanyaka na 
rukuna nyuna, “Tàngaru-ya, nàmu na tau Ihirailu weli wingungu. Nda 
ningua kambàliku-na duna nyuna,” wàna. 
48“Ka nggikina hiu tanda biaka, Umbu?” wàna i Natanaïlu ba na paàra-nya 
i Yehu. Nanapa-ya i Yehu, “Ba ndedi napaau-nggau i Pilipu, mbàda ita-
nggunggauka la lumbu kapilitu,” wànanya. 
49“Ai Umbu Ngguru,” wàna i Natanaïlu, “Anana i Ala-makau Umbu! 
Hanganji banjaru Ihirailu-makau Umbu!” wànanya. 
50Napanii i Yehu, “Hi kiri pawaimu jia ba ngahanggu papanii-a ba mbàda 
ita-nggunggauka la lumbu kapilitu, ai? Napa naa, kau itangu marihi 
halawàla-nya nuna!” wànanya. 
51Nahili panii i Yehu, “Langatàka-manggunya, napa uitaya ba na-
tawanggahu na awangu, dàngu da papalewa-na i Ala da mahei puru ba da 
mai la Ana Tau,” wànanya. 

Yuhani 2 

Na mbabu nika la Kana 

1Pa-làngangu dàmbu lodu ningu mambabu nika la paraingu Kana la tana 
Nggalilia, ninya lai nu na inana i Yehu. 
2Pa-dundangu-mbuya la mbabu nuna i Yehu dàngu da papanau-na. 
3Ba nanjàpu-ka na wai angguru, napanii-nya i Yehu paraïna inana, 
“Nanjàpu-njaka ni wai angguru,” wànanya. 
4Nanapa-ya i Yehu, “Àmbu paràha-dungga ina, ndedi jia-aya duku na rehi 
pa-lohangu-nggu wikinggu,” wànanya. 
5Tàka na inana i Yehu napanii-nja da ma-paloku, “Nunju biaya jàka 
nggàraya na papanii-nanggai, ai!” wànanja. 

6Lai nu ninja ba nomu mbuada da mbàlu da pa-payemangu ka baha wàngu 
wihi pa-namatu-nya na huri Yahundi. Ràkangu hangahu litaru ihida 
nimbuhu-da. 
7Napanii-nja da ma-paloku i Yehu, “Tunja ihida nida da mbàlu,” wànanja. 
Ka paihi-danjaka wai lundu dambinu. 
8Hi napanii-nja paraïna i Yehu, “Takunya hakudu na ngora mbabu kai 
ngàndinya,” wànanja. Ka ngàndi-danyaka nu na wai la ngora mbabu 
9tàka hi na-tupuku-ya nu na wai na mambàda pambeli-ya wai angguru. (Nda 
na pianya jàka nggi weli nina nuna na wai angguru, mbulungu da ma-
paloku, da ma-paihi-nja da mbàlua da mapiinya.) Tàka na ngora mbabu hi 
nalua lihinya na bidi papa mini, 
10hi napanii-nya, “Na pakàli wànguma duna làti, wua mangilu-nyapa duna 
wai angguru mahàmu halawàla na ariyaa, jàka hoda-daka pa-unungu, hina 
duka hi mangu pawua-nya wai angguru maràka-ana. Tàka nyumu dumu 
pahàmu bia-munyai lundu nàhu na wai angguru na mahàmu halawàla!” 
wànanya. 
11Nunaya na pa-hangàtarungu na pa-kawunga wundana i Yehu. Nuna nu la 
Kana nawunda niya la tana Nggalilia. Na tanda nuna jiaya na pa-pajiliku 
wànanya na mangunju-na. Ka pawai-danyaka lai Nyuna da papanau-na. 
12Hàlaka nu laku-nanyaka la Kapinaumu i Yehu dàngu na inana, da anguna 
paluhu, hamangui da papanau-na. Nda pira mbua lodu-ada ba da-ndàdiku 
lai nu. 

Na tamana la Umana i Miri i Miri Yehu 
(Mat. 21:12-13; Mrk. 11:15-17; Luk. 19:45-46) 

13Ba na-mareni-ka na Lodu Remi Paha tau Yahundi, lua-nanyaka la Yeruhali 
i Yehu. 
14Ka toma-nanjaka la Umana i Miri la Yeruhali da ma-danggangu hapi, 
mbimbi dàngu kulundiha; hamanai da manjepa àmahu da ma-mandapu lai 
nu. 

15Ka puti-nanyaka liku ràmbahu i Yehu, hi nawàngga ndàbaha nuda da 
banda welingu la Umana i Miri, nu da mbimbi hamangui da hapi. Na-kabeli-
ha da menjada da manjepa àmahu hi da-tanyalangu la nggi - nggi da àmahu-
da. 
16Hi napanii-nja da ma-danggangu kulundiha, “Ngàndi hàlaha yiada 
welingu lai yiahu. Àmbi tuya ngia pabili batu na Umana na Amanggu!” 
wànanja. 
17Ka namu-danyaka paraï da papanau-na na maninya la Huratu Matua, 
“Nambuha-nggunya na Umamu, ou Ala, na-hajiuru-ya na etinggu,” na 
mawàna. 
18Da liku uru Yahundi da-ndubaku-ya i Yehu, “Kamangu nu kau wunda pa-
hangàtarungu, ka jiaya na tanda ndumama nyuma ba ningu wai ngabamu 
Nyumu la patumu nu,” wàdanya. 
19Nanapa-ya i Yehu, “Nyungguru-ya yiana na Uma, napa ku-pahada belinya 
la tailu mbua lodu,” wànanja. 
20Hi dapanii, “Patu kambulu nomu mbua ndaungu mandaina ba pahada-nya 
yiana na Umana i Miri. Tàka Nyumu pàku dumu ka ku-pahada belinya la 
tailu mbua lodu, wàmu?” wàdanya. 
21Na nyuna na Umana i Miri na palaana i Yehu, jiaya na wikina duna. 
22Ba tuna la lodu malamiri, ba pahada beli-nyaka i Yehu welingu la meti, 
namu-danyaka paraï da papanau-na, ba mbàda panii-nanyaka nuna. Ka wai-
danyaka nu na pa-tulihu la Huratu Matua dàngu nu na papanii-na i Yehu. 

Natanda ndàbaya na tau i Miri Yehu 

23Ba la Yeruhali-ya i Yehu, nu ba Mbabunya na Paha, nadangu na tau na 
mawaiya Nyuna rukuda da pa-hangàtarungu pawunda-na. 
24Tàka nda na-pajia-aha paraïna i Yehu, nadu ba natanda ndàba-maya duna 
na tauka. 

25Nda nggàra naihi wàngua tau ma-kaloka-nya Nyuna rukuna na tau, ba pi 
wiki-mananya duna na wini eti tau. 

Yuhani 3 

I Miri Yehu dàngu i Nikundemu 

1Ninya na haàtu ngora anggama welingu la kaloka tau Parihi na ma-
tamungu Nikundemu. 
2La hau na rudungu namai lai Yehu hi napanii, “Umbu Ngguru,” wàna, 
“mapinggau ba papalewa-na i Ala-makau Nyumu Umbu. Nadu ba nda 
haàtu-a ma-ngalangu pawunda pa-hangàtarungu hama tuna da pawunda-
mu Nyumu, jàka nda naori-ya paraïna i Ala,” wànanya. 
3Nanapa-ya i Yehu, “Langatàka ka kupeka-nggau, nda jia haàtu-a manjadi 
ana banjaru-na i Ala, jàka nda pa-paana belinya,” wànanya. 
4Tàka i Nikundemu, “Nggiki hama peku biana la pa-paana belinya na tau 
na mambàda matua,” wànanya i Yehu. “Jia pekuna-kaka patama beli la 
kambu inana hi mangu pa-paana belinya?” wànanya. 
5Nanapa-ya i Yehu, “Langatàka ma-deningu-maya yiana na paniinggu: jàka 
nda pa-paana-nya na tau welingu la wai dàngu welingu la Ngahuna i Ala, 
nda jia peku-ana panjadi ana banjaru-na i Ala na tau nu. 
6La ngera tolu na tau nadedi-ya welingu la ina amana, tàka la ngera ngahu 
duna nadedi-ya welingu la Ngahuna i Ala. 
7Àmbu hangàtaru-dunya: lupangu-ma pa-paana belinggai bàdi mbuu 
ndàbami, jàka wànggu. 
8Wàngu-nanya eti-mana duna jàka nggiya na-hanggangu ningu ba na-
hapuputu na ngilu; tarongu maya nyuna na kanduuna, tàka nda papi-anya 
na ngia paweli-na dàngu na ngia pa-hanggangu-na. Tuna numbu na tau pa-
paana-na na Ngahuna i Ala,” wàna. 
9“Nggiki hama peku biana nu?” wàna ba na-paàrangu i Nikundemu. 

10Nanapa-ya i Yehu, “Ka ni, hi ngguru-madukau la Ihirailu, wàngguka? 
Ndau pi-mbunya nu? 
11Langatàka-ma ka kupeka-nggau: Nyuma duma jiaya na papi-ma-ama na 
papanii wàma dàngu jiaya na paita-ma-ama na pa-hakahii-ma; tàka nyimi 
ndai kataku-aya na pa-hakahii-ma. 
12Ndai pawai-a ba ku peka-nggainya na rukuna la pinu tana; nggiki hama 
pawai-mika, jàka ku peka-nggainya na rukuna la awangu? 
13Nda ningua tau na mambàda heiya la awangu, hinggilu-na Nyuna na 
mambàda puruya la pinu tana, nu na Ana Tau. 
14Hama tuna i Muha ba nawotu pajangga-ya la hupu ai na kataru wudu la 
maràda telangu, tuna numbu ba lupangu pajangga-maya bàdi na Ana Tau, 
15màtawa mbuu ndàbana na tau mapawai lai Nyuna, ka nangala-nya na luri 
na ma-langatàka dàngu na ma-palupangu,” wànanya. 
16Nadu ba kanjupu mbuha-nanya yia na tau la pinu tana i Ala, hi kiri 
wuangu-nanya na Ana Kamehangu-na, màtawa nimbihu-na na tau mapawai 
lai Nyuna ka àmbu na-molungu, tàka màta ka nangala-nya na luri na ma-
langatàka dàngu na ma-palupangu. 
17Nadu hi kiri pangàndi-nanya na Anana paraïna i Ala, nda jia-aya ka 
patanda-nya ngerana yiana na pinu tana, tàka na nyuna ka pamàna-nya 
wàna duna. 
18Na tau mapawai lai Nyuna nda pahuku-anya. Tàka na nyuna na tau manda 
pawai, mbàda huku-nanyaka duna paraïna i Ala, ba nda nawai-duya na Ana 
Kamehangu-na i Ala. 
19Yiana-ya na latana hi ratanya hukungu-na: Mbàda mainaka na harii la 
pinu tana, tàka na tau pinu tana narihi mbuha ninyapa na kapàtangu 
welingu la harii, maa ba na-akatu-du na pawunda-da. 

20Nimbihu-na na tau na mawunda ma-akatu, na-karaü-nya eti na harii; nda 
nabihu-a pa-ndàharungu la harii, ka àmbu peku wuwana na pawunda-na na 
ma-akatu. 
21Tàka na tau na mawunda-ya na pambuha-na i Ala, na-ndàharungu la harii 
ka peku wuwada nu da pawunda-na ba pa-namatungu-nanya la pambuha-
na i Ala. 

I Miri Yehu dàngu i Yuhani Ma-parunungu 

22Tunaka nu laku-nanyaka la tana Yundia i Yehu dàngu da papanau-na. Hi 
na-harangu ndàdiku dànja lai nu, hi na-parunungu tau. 
23-24La rehi nu ndedi natama-a la uma kapàtangu i Yuhani. Parunungu-
nanya tau la Ainungu la lihina la Halimu, maa ba nadangu-du na wai lai nu. 
Damai tomaya tau hi na-parunu-nja. 
25Da manda pirada da papanau-na i Yuhani da-payàmaku la kareuku dàngu 
tau Yahundi rukuna na kalaratu paili. 
26Dalua lai Yuhani hi dapanii-nya, “Umbu Ngguru unamu-duyapa na tau 
namamai lai nyumu la hapapa Luku Yorundangu, na pa-hakahii-munggama 
yianana? Parunungu-mananyai duna nàhu, hi nalua ndàba na tau lai 
Nyuna!” wàdanya. 
27Nanapa-ya i Yuhani, “Nda jia peku-ana na tau la paningu ngga - nggàrana, 
jàka nda nawua-nya paraïna i Ala. 
28Mbàda rongu wiki-mami-nggaka ba kupanii, ‘Nyungga yia nda jia-aka 
duku na Hanganji Ma-pamànangu. Tàka pa-palewa-ka la pa-mangilu-nya 
Nyuna,’ ba wànggu. 
29Na bidi papa kawini tangguna na bidi papa miniya. Na kandua-na na bidi 
papa mini ndolaku pera daa-ananya duna lapa-patingi-nya, hi na-hawola 
jàka na rongu-yaka na talia liina na bidi papa mini. Tuna numbu duku 
nyungga. Nàhu kanjupu hawola-kaka duku. 
30Na-parukangu-maka bàdi Nyuna pandudu, tàka nyungga ku-parukangu 
pa-kawawaku,” wàna. 

Na mapuru welingu la awangu 

31Na mapuru weli ditangu nalànga ndàbanya. Na mamai welingu la pinu 
tana padiha pa-pohungu-ya la tau pinu tana, dàngu ruku pinu tanaya duna 
na papanii-na. Nyuna duna na mapuru weli ditangu nalànga ndàbanya. 
32Na pambàda itana dàngu na pambàda ronguna jiaya duna na papanii 
wàna, tàka nda haàtu-a mawaiya na pa-hakahii-na. 
33Na tau ma-kataku-ya na pa-hakahii-na, peka-nanya ba ma-padeningu-ya i 
Ala. 
34Nadu na tau papalewa-na i Ala jiaya na puluna i Alama duna na pa-patàka-
na, maa ba nabundu làndangu-du na Ngahuna i Ala na pambàda wuangu-
ya. 
35I Ama nambuha-nya na Anana, dàngu mbàda wua ndàba-nanyaka na 
kawaha lai Nyuna. 
36Na tau na mawaiya i Ana napa nangala-nya na luri na ma-langatàka dàngu 
na ma-palupangu. Tàka na tau na manda karadaku-nya i Ana nda na-
ngalangu-a luri. Nahuku-nya paraïna i Ala lundu nu - nu. 

Yuhani 4 

I Miri Yehu dàngu na kawini Hamaria 

1Mbàda rongu-daka da tau Parihi ba darihi dangupa da pa-panaungu 
pangala-na dàngu da pa-parunu-na i Yehu welingu lai Yuhani. (2Nda Nyuna 
wikia duna làti i Yehu na ma-parunungu tàka jiaha da papanau-ana.) 
3Ba napii-nyaka paraïna i Yehu ba mbàda rongu-daka da tau Parihi na 
rukuna nuna, ka laku-nanyaka welingu la tana Yundia hi nabeli la tana 
Nggalilia. 
4Nu ba nalaku lupangu-ma nalii ningu la Hamaria. 
5Ka tàka-nanyaka i Yehu la hau paraingu la Hamaria na ma-tamungu 
Hikàru, nda namarau-a welingu la tana pawua-na i Yakupu la handàka-na 
lai Yuhupu anana. 

6Lai nu ninya na humuru-na i Yakupu. Ba njili halawàla-mananya nàmu la 
ngarangia i Yehu, mandapu-nanyaka la lihi humuru. Nu ràkangu njàmu 
hakambulu dua-yaka la tidu lodu. 
7-8Tàka da papanau-na i Yehu hambàda-haka la paraingu, palua pakei 
pangangu. Tunaka nu nàmu-nyaka na haàtu kawini Hamaria, mainanya 
pataku wai. Napanii i Yehu, “Màla ràmbu, peku duna hiana ka kukarai pa-
ngunungu?” wànanya. 
9Nanapa-ya na kawini Hamaria, “Ka ni hi tau Yahundi-kau ni Umbu, tàka 
nyungga hi tau Hamaria-ka duku; ka nggikina hiu karaika wai pa-
ngunungu?” wànanya. (Nadu na tau Yahundi ba nda na-panggolu-a dàngu 
tau Hamaria.) 
10Nanapa-ya i Yehu, “Jàkau pinya làti na pawua-na i Ala dàngu jàka 
nggamuya na makarai-kau wai pa-ngunungu, jiangu-ma làti bau karai pa-
ngunungu lai Nyuna, tàka hi nawua-nggau wai luri,” wànanya. 
11Tàka na kawini, “Ba nda ninguki pataku wàmu ni Umbu, tàka lalu 
manjolungu-ya yiana na humuru. Ka nggii biaka ungalangu ningu wai luri? 
12I Yakupu na boku la mangilu-ma duma, na mawua-nggamanya 
nyuma yiana na humuru. Nyuna wiki lai yiahu-ma nataku ningu wai pa-
ngunungu; hamanai da anana dàngu da bandana. Bau kakaya ka jia rihi-
munya-kaka i Yakupu?” wànanya. 
13Tàka i Yehu, “Na tau na mangunu-nya na wai yiana nahili madau-mapa 
napa,” wàna. 
14“Tàka na tau na mangunu-nya na wai na pawua-nggunya napa, nda nahili 
madau-apa lundu nu - nu. Nadu na wai na pawua-nggunya nu napa, napa 
nanjadi-ya mata wai la wikina na ma-tapanjiru hi nawua-nya luri na ma-
langatàka dàngu na ma-palupangu,” wànanya. 
15Nanapa-ya na kawini, “Ai màla àru Umbu, wua-ngganya làti nu na wai, 
ka àmbu kuhili madau, dàngu ka àmbu kuhili mai pataku wai lai yiahu,” 
wànanya. 

16“Lua wa, kau paaunya na leimu, kau mangu pamai beli yiahu,” wàna i 
Yehu. 
17“Nda ningua duku leinggu,” wàna na kawini. “Deningu manai nyuna ba 
wàmu,” wàna i Yehu. 
18“Nadu ba mbàda pa-limangu-muka pa-mangoma, tàka na mini na ma-
kanoma-kau nàhu nda lei-amunya,” wànanya. 
19“Pi-nggunyaka nàhu ba wunangu kau, Umbu,” wàna na kawini. 
20“Da boku la mangilu-ma duma da-hamaya-nya i Ala la palindi yiana, tàka 
na banjaru-mi nyimi, dapanii ba Mbulungu la Yeruhali-a duna na ngia pa-
hamayangu lai Ala, wàda,” wàna na kawini. 
21“Langatàka nàhu wànggunggau,” wàna i Yehu. “Napa ninya na rehina, 
jàka na-hamayangu lai Ama na tau, nda jia-ayapa la palindi yiana dàngu 
nda la Yeruhali-mbupa. 
22Nyimi dimi tau Hamaria hamaya-minya na panda tandami, tàka nyuma 
duma tau Yahundi, hamaya-manya Nyuna na patanda-mama duma, nadu 
na pa-mànangu wàngu ba welina la tau Yahundi-du. 
23Na nyuna ninya napa na rehina, dàngu rehi-mana-nyaka nàhu na tau ba 
wàngu àtalu-na na Ngahuna i Ala, da hamaya-nya i Ama ba Ala ma-
padeningu-ya, hama tuna na pambuha-na i Ama. 
24Maa ba Ngahu-duya i Ala, dàngu ba mbulungu wàngu àtalu-na na 
Ngahuna i Alama-a hi pekuna na tau pa-hamaya-nya i Ama, pa-namatu-nya 
ba Ngahuya.” 
25Nanapa-ya na kawini, “Kupi-manya-duku ba nàmunya napa na Hanganji 
Ma-pamànangu (na Karitu ba wàda). Jàka natàka-ka, napa napeka-ndanya 
mbuu ndàbana,” wàna. 
26Nanapa-ya i Yehu, “Ka ni hi jia madu-kaka mapanii dànggau nàhu,” 
wànanya. 

27Nu la rehi nu, ni beli-njaka da papanau-na i Yehu. Ka hangàtaru-danyaka 
ba daita-ya panii dànguna tau kawini i Yehu. Tàka nda haàtu-a la hongada 
nyuda ma-paàra-nya nu na kawini, “Nggàra pahimbu-mu ràmbu,” mawàna-
nya, jàka ndia ma-paàra-nya i Yehu, “Ka nggikina Umbu hiu panii dànya 
nina na kawini?” mawàna-nya. 
28Ka dunjaku-madua-nanyaka na wuru waina hi na-nyanyaru la paraingu 
nu na kawini, hi napanii-nja da tau lai nu, 
29“Mai kai ita dàndanya na tau na mapeka hàla-ngganya mbuu ndàbana na 
pawunda-ngguka. Talànga wanguna jiaya ihu ni na Hanganji Ma-
pamànangu!” wànanja. 
30Ka luhu-danyaka welingu la paraingu nuda da tau hi dalua lai Yehu. 
31Nu ba tuna, karai-danyaka i Yehu paraï da papanau-na ka nangangu, 
“Nganguwa làti Umbu Ngguru,” wàdanya. 
32Nanapa-ya i Yehu, “Ninguma duku pangaanggu, na panda pimi nyimi,” 
wànanja. 
33Ka paàrangu-danyaka dàngga anguda da papanau-na, “Ningu ihu tau 
mangàndi-nya pangangu kawai?” wàda. 
34Tàka i Yehu, “Na pangaanggu duku jia ba kununju-ya na pambuha-na 
Nyuna na ma-palewa-ka, dàngu la pa-palundu-nya na paràma pawua-
nangga. 
35Nyimi dimi ‘Patu mbua wula-kinaka na rehi muti’ wàmi. Tàka Nyungga 
duku, ‘Tàngaru-ha ni da woka da mambàda ma-rarangu, ràka pamuti-
mahaka, wànggunggai,’ wànanja. 
36Da tau da mamuti ngalangu-danyaka duda wundada, ka pa-uhingu-
danyaka ihi paraï nduma luri na ma-langatàka dàngu na ma-palupangu. Ka 
da-maràngga hawola da ma-hàbarungu dàngu da mamuti. 
37Na pa-deningu-ma yiana na lara lii, ‘Na haàtu natanggu hàbarungu, tàka 
na haàtui natanggu muti,’ ba wàna. 

38Paràha-nggunggai palua pamuti la woka panda pokami; mbàda ràma-naka 
na tau hawiangu lai nu, tàka tanggu utungu-minyaka nyimi welingu la 
paràma-da nyuda,” wànanja. 
39Nadangu na tau Hamaria lai nu la paraingu na mapawai lai Yehu, ruku 
paniina nuna na kawini, ‘Napeka hàla-ngganja mbuu ndàbada na pawunda-
ngguka,’ ba wànanja. 
40Ba datàka-ka lai Yehu da tau Hamaria, pamanda-danyaka i Yehu ka na-
ndàdiku-ki lai nyuda. Nu ba tuna ndàdiku-nanyaka lai nu i Yehu dàmbu 
lodu mandaina. 
41La hambeli-na nu narihi dangu-mapa na tau na mapawai lai Yehu ruku 
panau wiki-nanja paraïna i Yehu. 
42Ka panii-danyaka nuna na kawini, “Nàhu hi mapawai, nda rukuna na 
paniimu nyumu-apa, tàka rukuna ba rongu wiki-mama-nyaka Nyuna, dàngu 
pi-manyaka ba jiaya Nyuna-maka na Ma-pamàna-nya yia la pinu tana,” 
wàdanya. 
Na pa-màlaru-nanya na anana na panggawi uma Hanganji paraïna i Miri Yehu 

43Ba dàmbu lodu-naka la Hikàru laku-nanyaka la Nggalilia i Yehu. 
44Mbàda panii wiki-manaka i Yehu, “Na haàtu wunangu nda patembi-aya la 
parai wikina,” mbàda wànaka. 
45Tàka ba natàka-ka la Nggalilia nayema mbaha etiya tau lai nu, maa ba 
nimanja nyuda la Yeruhali la Lodu Remi Paha, dàngu daita hàla-mahaka 
mbuu ndàbada da pawunda-na i Yehu lai nu. 
46Tunaka nu beli-nanyaka i Yehu la Kana la tana Nggalilia na ngia pa-
pambeli-nanya wai angguru na wai. La paraingu lai nu ninya na haàtu 
panggawi ma-pareta, hidu-nanya na anana la Kapinaumu. 
47Ba narongu ba mbàda ninyaka i Yehu la Nggalilia welingu la Yundia, lua-
nanyaka lai Yehu pakarai-ya ka nalua la Kapinaumu pa-pamàlaru-ya na 
anana ba meti-ama-naka. 



2693 

 

 
Na Huratu Matua 

© 1995, Indonesian Bible Society. 
 

 
 

 

 

 

48Napanii i Yehu nu la panggawi ma-pareta, “Jàka ndai itaha da pa-
hangàtarungu, ndai pawaia,” wànanya. 
49Nanapa-ya nu na panggawi, “Ai, parenggangu àru làti Umbu, ba ndedi 
nameti na ananggu,” wànanya. 
50Tàka i Yehu, “Lakuwa nyuna, màlaru-nanyaka na anamu,” wànanya. Nu 
na tau nawaiya na paniina i Yehu, hi nalaku. 
51Nàhu ba la ngarangia-ya, mai-danyaka da tau la umana papanii-nya, 
“Mbàda màlaru-naka na anamu umbu,” wàdanya. 
52Hi na-paàra-nja jàka njàmu piraya ba na-màlaru nu na anakeda. Danapa-
ha nyuda, “Ràkangu njàmu hauyaka la tidu lodu kangeu, ba na-pànjangu 
na mbana ihina,” wàdanya. 
53Ka namu-nanyaka paraïna na amana na anakeda, ba jiaya la rehi nu 
napanii-nanya paraïna i Yehu, “Màlaru-nanyaka na anamu,” ba wànanya. 
Ka pawai-danyaka lai Yehu, nyuna wiki dàngu mbutana na ihi uma-naka. 
54Nuna-duyaka na pa-hangàtarungu na pa-panduangu wàna na pawunda-na 
i Yehu la Nggalilia la hambeli belina welingu la Yundia. 

Yuhani 5 

Na ma-màlaru la ngia paihu la Mbatendàhu 

1Tunaka nu ba jia-yaka na rehi mbabu tau Yahundi lua-nanyaka la Yeruhali 
i Yehu. 
2Nu la lihina la “Pindu Mbimbi” la Yeruhali ninya na hau ngia 
paihu, Mbatendàhu wàdanya la hilu Imbarani. Lai nu lima mbuada da 
kawindu-na. 
3Nadangu lai nu na tau mahidu ma-tanggunggulu la kawindu - kawindu-na; 
ningu mapoki, ningu ma-kanjiku, dàngu ningu ma-kaliparu. [Nyuda mbuu 
ndàbada patia-danya na kanggàbuku-na na wai. 
4Nadu talànga handàka-na napuru na papalewa-na i Miri la ngia paihu hi 
na-kunggalu-nya na waina. Tàka na tau mahidu na mapuru mangilu la ngia 

paihu ba talànga kanggàbuku-na na wai, na-màlaru-ma duna jiapa ka 
nggàra hiduna-kadu.] 
5Lai nu ninya na haàtu tau mini na mambàda tailu kambulu walu mbua 
ndauna pahidu. 
6Naita-ya tanggunggulu-na lai nu paraïna i Yehu, dàngu napi-manya ba dira 
mandai-manaka pahidu; hi na-paàra-nya paraïna i Yehu, “Màla umbuhangu 
dumu pa-màlaru?” wànanya. 
7Nahema na tau mahidu, “Umbu, nda ningua tau yiahu mapuhi-ka la ngia 
paihu jàka na kanggàbuku na waina. Tàka ba talànga hanàhu-nggu la ngia 
paihu, mbàda mangilu-nanggaka tau hawiangu patama,” wànanya. 
8Ka panii-nanyaka i Yehu, “Hadangu-wa, dandanja da topumu kau laku,” 
wànanya. 
9Ka màlaru memangu madua-nanyaka hi nadanda-nja da topuna hi nalaku. 
Nu lodu Hangahu-ya. 
10Ba tuna ka panii-danyaka da liku uru Yahundi, “Ka ni hi lodu Hangahu-
ya nàhu, nda ukua làti pangàndi-ha da topumu,” wàdanya. 
11Tàka hi nahema nu na tau, “Na tau ma-pamàlaru-ka ni kawai na ma-
paràha-ngga padanda-nja da topunggu la palaku,” wànanja. 
12“Ka nggamuya duna nu na tau na ma-paràha-nggau pa-dandangu topumu 
la palaku?” wàda na paàra-danya. 
13Tàka nu na tau na ma-màlaru nda napi-anya jàka nggamuya nu na tau, 
maa ba mbàda pa-kambelingu-naka i Yehu la honga tau dangu. 
14La hambeli-na nu na-jàngapu-ya nu na tau paraïna i Yehu la Umana i Miri, 
hi napanii-nya, “Nàhu màlaru-munyaka, àmbu hili wunda-dupa manjala, ka 
àmbu nanggàna-kau marihi mbotu,” wànanya. 
15Ka lua-nanyaka nu na tau papanii-nja da liku uru Yahundi ba i Yehu na 
ma-pamàlaru-ya. 

16Tuna nuduka hi kiri wuku-danya ka pa-handuka-ya i Yehu, rukuna ba na-
pamàlaru tau la lodu Hangahu. 
17Ka panii-nanjaka paraïna i Yehu, “Na Amanggu ràma pangalangu-
mananya duna lundu nàhu, tuumbuna Nyungga ba kuràma,” wànanja. 
18Rukuna na kareuku nuna-duka hi da-parukangu da liku uru Yahundi 
pahimbu-nya wihuna ka pameti-ya i Yehu ba wàda. Hi kiri tudanya nu nda 
mbulungu biana ba napangga-ya na kalaratu anggama rukuna na lodu 
Hangahu, tàka jia-mbuya, Ama-nggunya i Ala ba wàna; nu pa-hamangu-
duna-nyaka wikina dàngu i Ala, wàdanya. 

Na kawaha-na i Ana 

19Tuna nu ba nahema-ha nuda da tau paraïna i Yehu, “Langatàka ka kupeka-
nggai, nda peku-ana la pawàngu eti wikina i Ana la pawunda ngga - nggàra. 
Na paita-na la pawunda-na na Amana, jia-aya duna na pawunda-na. Nadu 
jàka nggàraya na pawunda-na i Ama, tuna numbu na pawunda-na i Ana. 
20Nadu ba nambuha-nya i Ana paraïna i Ama, hi na-paita-nya mbuu 
ndàbada da pawunda wikina. Jiapa na-paita-mbunyaipa napa da pawunda-
na da marihi-nja yiada, hi lupa ihangàtaru nyimi. 
21I Ama na-pahadangu mameti, hi nawua-nja luri na ma-langatàka dàngu 
na ma-palupangu; tuna numbu i Ana ba nawua-nja luri ma-palupangu da 
tau da pa-wuangu luri ba wàna. 
22Nyuna wiki i Ama nda haàtu-a duna pa-patanda-na wai ngera. Na kawaha 
la pa-patandangu wai ngera, mbàda pakata hàla-nanyaka la Anana. 
23Hi tuna nu i Ama màta ka natembi ndàbaya tau i Ana, hama tuna ba 
datembi-ya i Ama, wàna. Na tau manda tembiya i Ana, nda tembi-
mbunanya i Ama na ma-palewa-ya i Ana. 
24Langatàka ma-deningu-maha da papanii-nggu: Na tau na maeti wànja da 
papanii-nggu, dàngu na mawaiya nu na Mapalewa-ka, mangu-nanyaka duna 
na luri na ma-langatàka dàngu na ma-palupangu. Nda pahuku-anyapa; 
pahàlangu-nanyaka duna welingu la meti hi na-ngalangu luri. 

25Langatàka-manggunya: Napa ningu rehina – dàngu rehi-mana-nyaka nàhu 
– da tau da mameti napa darongu-ya na talia liina na Anana i Ala. Tàka da 
tau da marongu-ya napa daluri. 
26Nadu hama tuna i Ama wiki ba ngia paweli luriya, tunanya numbu ba 
natuya i Ana ka ngia paweli luriya. 
27Mbàda pawai ngaba-nanyaka na Anana la pa-patandangu wai ngera, maa 
ba Ana Tau-duya. 
28Àmbi hangàtaru-du bai ronguya yiana, nadu ba ningu rehina napa, mbuu 
ndàbana na tau na mambàda meti ba darongu-ya na talia liina, 
29hi daluhu welingu la reti. Da tau da mambàda wunda mahàmu hadangu 
dànya la luri. Tàka da tau da mambàda wunda ma-akatu hadangu-danya ka 
hukunja,” wànanja. 

Da mbuti rukuna i Yehu 

30“Nda nggàra-a duku pawunda-nggu la pambuha eti wikinggu. Ba ku-
patandangu wai ngera, pa-namatungu-nggunya la hupu liina i Ala-ma-a. 
Tàka na botangu-nggu namola, nadu ba nda ku-namatu niaya duku na 
pambuha wikinggu, ba jiaya na pambuha-na i Ama-ma-a duku na ma-
palewa-ka. 
31Ngera hama tuna jàka ku-hakahiingu wikinggu nda peku-ana la pawaiya 
nu na pa-hakahiingu-nggu. 
32Na nyuna nimanya duna na haàtu na ma-hakahii-nya na rukunggu 
Nyungga, dàngu kupi-manya duku ba ma-deningu-maya na pa-hakahiingu-
na. 
33Mbàda paràhangu-mika tau palua lai Yuhani, tàka mbàda hakahii-
nanyaka na rukunggu Nyungga la ma-padeningu. 
34Hi kiri panii-nggunya yiana, keha ka na-hakahii-ngga tau nda wànggua, 
tàka màta ka peku pamàna-nja nyuda wànggunggai. 

35I Yuhani hama palita maroka-ya na ma-handarakungu hambila-na. Nda 
nggi tuana mandaina bai mbaha etinya na hambila-na. 
36Tàka narihi-pa duku na pa-hakahiingu-nggu Nyungga welingu la pa-
hakahiingu-na i Yuhani. Da pawunda-nggu nàhu, nu da paràma ba 
wànangga i Ama, jiaha da mbuti ba i Ama na mambàda palewa-ka. 
37Tàka i Ama na ma-palewa-ka na hakahii-mbunya na rukunggu Nyungga. 
Ndedi ihandàkangu-a nyimi parongu-ya na talia liina jàka ndia paita-ya na 
matana. 
38Da papanii-na ndai pakàpa-aya la etimi, maa ba ndai wai-duka Nyungga 
papalewa-na Nyuna. 
39Mimanginjiru-ya na Huratu Matua rukuna nakaka-minya ba tunda nu 
jiaya na pangala wàndanya na luri na ma-langatàka dàngu na ma-
palupangu, ba wàmidui. Tàka jiaya na Huratu Matua-maka làti na ma-
hakahii-nya na rukunggu Nyungga. 
40Ba tuna ndai bihua pamai lai Nyungga la pangala-nya na luri ma-
palupangu. 
41Keha ka natembi-ka tau nda wànggua. 
42Kutanda-makai. Kupi-manggai ba ndai mbuhanya i Ala daa la etimi. 
43Mai ngàndi-nggunya na kawaha-na na Amanggu, tàka ba tuna ndai yema-
aka. Na nyuna jàka ningu tau hawiangu na mamai ngàndi kawaha wikina, 
jia niyai na payema-mi. 
44Nggiki hama pawai-mika, keha ka natembi-ta angunda jàka wàmi, tàka hi 
ndai pamukarungu ka natembi-kai paraïna i Ala Kamehangu? 
45Àmbi kaka duya ba Nyungga napa makàla-kai la hanggana i Ama. Hi jiaya 
i Muha duna na makàla-kai, nu i Muha na pamonu-mi. 
46Jàka iwaiya làti i Muha, jiangu-ma làti bai waika Nyungga, maa ba jiaya 
na rukunggu Nyunggadu na pa-tulihu-na. 

47Tàka jàka ndai wai-maduha da pa-tulihu-na i Muha, nggiki hama wai-
mihaka da papanii-nggu Nyungga?” wànanja. 

Yuhani 6 

Ba nawua-nya pangangu na tau lima rata i Miri Yehu 
(Mat. 14:13-21; Mrk. 6:30-44; Luk. 9:10-17) 

1Ndedi nggi tuna mandaina ma-palàngangu laku-nanyaka i Yehu la hapapa 
Tàma Nggalilia, na Tàma Timbiria ba wàda-mbunya. 
2Ba natàka-ka lai nu, nadangu na tau na matundu-nya Nyuna ba daita-
duhaka da pa-hangàtarungu ba na-pamàlaru-ha da tau mahidu. 
3Hei-nanyaka la palindi i Yehu, hi na-mandapu lai nu dàngu da papanau-
na. 
4La rehi nu mareni-nanyaka na Lodu Remi Paha tau Yahundi. 
5Ba na-pawilikungu-ka matana i Yehu, naita-ya na tau dangu na mapaju - 
jurungu pamai lai Nyuna. Hi napanii lai Pilipu, “Nggii-aka takei ningu 
pangangu, ka nangangu ndàba yiana na tau?” wànanya. ( 
6Napi-manya duna i Yehu jàka nggàraya taï na pawunda-na, na nyuna hi 
panii tuna nu ka kukama wànya i Pilipu wàna.) 
7Nanapa-ya i Pilipu, “Roti ma-wilingu dua ngahu àmahu bara nda natoma-
mbu ndumana yiana na tau, jiapa ka da-maràngga hakudu kadu,” wànanya. 
8Hi napanii na haàtu papanau-na, nu i Andaria anguna paluhu i Himungu 
Peturu, 
9“Ninya yiana na anakeda mini na maningu rotingu lima mbua dàngu dua 
ngiu iyangu. Tàka nggi tuda-kaka ni nduma tau dangu tungu yia?” wàna. 
10“Paràha-nya pa-mandapu na tau,” wàna i Yehu. Nadangu rumbana lai nu, 
hi na-mandapu la rumba na tau – ràkangu 5000-ya na mini. 
11Tunaka nu piti-nanjaka da roti i Yehu, hi na pamalangu-nya i Ala. Hàlaka 
nu hi napabe - berinja da roti la tau dangu. Tumbuna ba napabe - berinja 
da iyangu, ka ngangu-danyaka lundu hodada. 

12Ba dangangu ndàbaka lundu mbihuda, napanii i Yehu la papanau-na, 
“Pauhi-nja da pangangu da marihi, ka àmbu ningu ma-dimangu,” wànanja. 
13Ka pauhi-danjaka, ha-kambulu dàmbu mbola mbinuda da pangangu da 
marihi welingu la lima mbua roti da pangana nu na tau dangu. 
14Ba naita-yaka tau dangu nu na pa-hangàtarungu pawunda-na i Yehu, 
panii-danyaka, “Ai, langatàka-ma jiaya Nyuna-maka yiana na Wunangu na 
pa-nedingu na mamai yia la pinu tana ba wàda,” wàda. 
15Napinya paraïna i Yehu ba mai-danya pahàni-ya la pa-hanganji ba 
wàdanya. Tuna nuduka hi na-hinggilu ningu la ngaba ma-patandulangu. 

Ba nalii la pinu wai i Miri Yehu 
(Mat. 14:22-33; Mrk. 6:45-52) 

16Ba na-malingu-ka, puru-danyaka la tàma da papanau-na i Yehu. 
17Hi dahei la tena hi dapala hanàhu-da la Kapinaumu. Nu kapàtangu-mana-
nyaka, tàka ndedimbu namai tomaha paraïna i Yehu. 
18Nu ba tuna tungu-nanyaka na ngalingu la tàma paraï pa-mbangatu na 
ngilu. 
19Ba ràkangu lima nomu kilu-daka marauda ngalada pa-palirungu, ita-
danyaka ba nàmunya i Yehu la pinu wai ba namaiya la tena. Dira 
mangàdatu bia-haka. 
20Ka panii-nanjaka paraïna i Yehu, “Àmbi mangàdatu-du, hi jiaka Nyungga 
yia,” wànanja. 
21Hi dayema mbaha etiya la tena, nu hi tàkama-a-nanyai duna na tena la 
ngia pa-hanggangu-da. 

Ba nahimbu-ya tau i Miri Yehu 

22Hadangu harii pi-danjaka tau dangu da manii-injapa la hapapa tàma, ba 
hauana na tena na maninya lai nu kangeu. Dapi-mbunya ba hambàda-haka 
la tena nuna da papanau-na i Yehu, tàka nda nahei karia-anja nyuda i Yehu. 

23Tunaka nu nàmunjai duda ba nda pira mbuada da tena welingu la 
paraingu Timbiria, hi dahiwi ningu la lihi ngia pangangu-na roti na tau 
dangu ba nahàla pamalangungu i Miri. 
24Ba napi-nyaka tau dangu ba nda nianya lai nu i Yehu, hamangui da 
papanau-na, hei madanyai duda la tena nuda hi dapala la Kapinaumu palua 
pahimbu-ya i Yehu. 

I Miri Yehu jiaya na roti paluri wàngu 

25Ba da-jàngapu-yaka i Yehu la hapapa tàma paraï da tau dangu, paàra-
danyaka, “Ka pirangu tàkamu yiahu Umbu Ngguru?” wàdanya. 
26Nanapa-ya i Yehu, “Langatàka-ma, nahimbu-mingga Nyungga nda jia-aya 
ba mbàda jàngapu-mihaka da ihida da pa-hangàtarungu pawunda-nggu, 
tàka jiaya ba mbàda ngangu lundu mbihu-mika. 
27Àmbi ràmadu keha ka ngalangu wàngu pangangu da malua-ya la njàpu 
dàngu la muhungu. Tàka màtawa kai ràma keha ka ngalangu wàngu 
pangangu manda luaya la muhungu dàngu na ma-wuangu-ya na luri na ma-
langatàka dàngu ma-palupangu. Napa na Ana Tau nawua-nggainya na 
pangangu nuna, maa ba mbàda katua-nanyaka paraïna i Ala Ama.” 
28Ka paàra-danyaka, “Nggàraka bàdi pawunda-ma ka ma-pahàra-nya na 
pambuha-na i Ala?” wàdanya. 
29Nanapa-ya i Yehu, “Yiana-ya na parinju-na i Ala welingu lai nyimi: miwai-
yawa na papalewa-na i Ala,” wànanja. 
30Danapa-ha nyuda, “Jàka tuna nu nggàra mbuti-yaka na pawua-munggama 
Umbu, ka peku ita-manya dàngu ka mawaikau Nyumu? Nggàra-yaka napa 
na pawunda-mu? 
31Da boku la mangilu-ma dangangu màna la maràda telangu, hama tuna na 
pa-tulihu la Huratu Matua, ‘Nawua-nja pangangu roti welingu la awangu,’ 
ba wàna,” wàdanya. 

32Hi napanii-nja paraïna i Yehu, “Langatàka manggunggai: Nda nyuna-a i 
Muha na mawua-nggai, tàka jiaya na Amanggu na mawua-nggainya na roti 
langatàka welingu la awangu. 
33Nadu na roti na pawua-na i Ala, jiaya Nyuna na mapuru welingu la 
awangu, dàngu na mawua-nya luri na tau la pinu tana,” wànanja. 
34“Ai, Umbu wua mànu-nggamanya làti na roti nuna,” wàdanya. 
35“Jiaka Nyungga-maka na roti na ma-wuangu-ya na luri,” wànanja paraïna 
i Yehu. “Na tau na mamai lai Nyungga nda nahili manjuu-apa lundu nu. 
Dàngu na tau na mawaika Nyungga nda nahili madau-apa lundu nu,” wàna. 
36“Na nyuna hama tuna na pambàda panii-nggunggai, jiapa ka mbàda ita-
mingga-kai, tàka ndai pawaia. 
37Mbuu ndàbana na tau na pawua-nangga i Ama, namaima duna napa lai 
Nyungga. Nggamuya-kadu na mamai lai Nyungga nda jia jukaru-anggunya 
duku napa. 
38Nadu hi kiri purunggu welingu la awangu, nda jia-aya ka ku-namatu niya 
na pambuha wikinggu Nyungga, tàka jiaya na pambuha-na Nyuna duna na 
mapalewa-ka Nyungga. 
39Tàka yiana-ya na pambuha-na Nyuna na ma-palewa-ka Nyungga: ka àmbu 
haàtu du ma-mbulangu welingu la mbuu ndàbada da pawua-nangga 
Nyungga; tàka ka lupa ku-pahada belinja napa la Hupu Njàpuna. 
40Maa ba yiana-ya na parinju-na na Amanggu: màtawa mbuu ndàbana na 
tau na ma-tàngaru-ya i Ana hi napawai lai Nyuna ka namàngi-nya na luri 
na ma-langatàka dàngu na ma-palupangu, dàngu ku-pahada belinya napa la 
Hupu Njàpuna,” wànanja. 
41Ka pakiringu-danyaka pa-kambunguku-nya i Yehu da tau Yahundi rukuna 
na paniina, “Nyungga jiaka na roti na mapuru welingu la awangu,” ba wàna. 



2702 

 

 
Na Huratu Matua 

© 1995, Indonesian Bible Society. 
 

 
 

 

 

 

42Ka panii-danyaka, “Ka nda jiaya ni i Yehu anana i Yuhupu? Da inana da 
amana matanda-maha! Ka ni purunggu welingu la awangu hi jia wàna bia?” 
wàda. 
43Tàka i Yehu, “Àmbi kambunguku-du,” wànanja. 
44“Nda jia ningua haàtu ma-ngalangu pamai lai Nyungga, jàka nda namai 
ngàndi-ngganya paraïna i Ama na ma-palewa-ka; tàka na tau na mamai lai 
Nyungga, ku-pahada-nya napa la Hupu Njàpuna. 
45Tuna yia na pa-tulihu la huratu-da da Wunangu: ‘Napa mbuu ndàbada na 
papeka-nja paraïna i Ala,’ wàna. Ba tuna mbuu ndàbana na tau na marongu-
ya i Ama dàngu na ma-papekangu lai Nyuna, jiaha da mamai lai Nyungga. 
46Nu ba tuna mbàda ninguka maita-ya i Ama nda wànggua, mbulungu na 
ma-welingu lai Ala-a duna na mambàda itaya i Ama. 
47Màtawa kai pinya: Na tau mapawai namangu-nya na luri na ma-langatàka 
dàngu na ma-palupangu. 
48Nyungga yia jiaka na roti na ma-wuangu-ya na luri. 
49Da boku la mangilu-mi dangangu màna la maràda telangu, tàka meti-bia-
danyai. 
50Tàka nda tuna-a duna na roti na mapuru welingu la awangu; na tau na 
manganya nuna na roti nda jia meti-ana. 
51Nyungga yia jiaka na roti na mapuru welingu la awangu – na roti na ma-
wuangu-ya na luri. Na tau na manganya na roti yiana napa naluri lundu nu. 
Na roti na pawua-nggu napa nduma lurina na tau la pinu tana jiaya na 
tolunggu,” wànanja. 
52Ba darongu-yaka nuna pa-lumungu-danyaka dàngga anguda da tau 
Yahundi, “Nggiki hama biana ba nawua-ndanya na toluna yia na tau yiana 
ka tanganya?” ba wàda. 

53Hi napanii-nja paraïna i Yehu, “Langatàka-ma ka kupeka-nggai: Jàka ndai 
ngamanya na toluna na Ana Tau, dàngu jàka ndai unu-manya na wai riana, 
nda jia luri langatàka-ami. 
54Na tau na manganya na tolunggu dàngu na mangunu-nya na wai rianggu, 
namàngi-nya na luri na ma-langatàka dàngu na ma-palupangu dàngu ku-
pahada-nya napa la Hupu Njàpuna. 
55Nadu ba pangangu langatàka-maya na tolunggu, dàngu ba pa-ngunungu 
langatàka-maya na wai rianggu. 
56Na tau na manganya na tolunggu dàngu na mangunu-nya na wai rianggu, 
pa-daingu mbulungu-mana dàngu Nyungga, hamangui duku Nyungga pa-
daingu mbulungu-manggu dàngu nyuna. 
57I Ama na maluri na-palewa-ka Nyungga, tàka Nyungga duku kuluri 
welingu lai Ama. Tuna numbu na tau na manganya na tolunggu ba naluri 
napa welingu lai Nyungga. 
58Yiana-ya duna na roti na mapuru welingu la awangu: na roti yiana nda 
hama tuana na pangada da boku la mangilu-mi. Nadu ba dahàlaka 
panganya na roti nuna, meti bia-danyai. Tàka na tau na manganya na roti 
yiana napa naluri lundu nu - nu,” wànanja. 
59Mbuu ndàbada nuda napanii-ha i Yehu ba jiaya na-papekangu-na tau la 
uma bungguru la Kapinaumu. 
Na kareuku pa-ngalangu wàngu luri na ma-langatàka dàngu na ma-palupangu 

60Ba darongu-yaka nu na paniina i Yehu, dadangu da papanau-na da 
mapanii, “Lalu mbotuya na kareuku yiana. Nggamu ma-ngalangu pa-
kataku-ya!” wàda. 
61Napi-manya paraïna i Yehu, ba da-kambunguku da papanau-na rukuna 
nuna. Ka panii-nanyaka, “Na-handuka wàmanya nu na etimi rukuna na 
kareuku nuna? 
62Wàngu panggiki bia-mika napa jàkai itaya hei belina na Ana Tau la ngia 
panii memanya? 

63Na ma-paluri-ya na tau jiaya na Ngahuna i Ala. Na àtalu-na na tau nda 
ningua linguna. Na kareuku papanii-nggunggai yiana kareuku-na na 
Ngahuna i Alaya dàngu kareuku ma-wuangu luriya. 
64Jiapa-kai ba tuna nimanjai hawiangu la hongami nyimi da manda pawai,” 
wànanja. (Mbàda pi-mananya duna welingu la kawunga-na paraïna i Yehu 
jàka nggamuha da manda pawai, dàngu jàka nggamuya napa na ma-kaleka-
nya Nyuna.) 
65Hi nahili panii i Yehu, “Nuduya hi kiri peka-nggunggainya, ba nda haàtu-
a ma-ngalangu pamai lai Nyungga, jàka nda na pa-kalongga-nya paraïna i 
Ama,” wànanja. 
66Piti welingu la rehi nu dadangu da papanau-na da ma-pambelingu welingu 
lai Nyuna, dàngu nda dabihu-apa patundu-nya Nyuna. 
67Ka paàra-nanjaka paraïna i Yehu da papanau-na da ma-hakambulu 
madua-da, “Màla nyimi, pa-mbelingu wàmimai dimi?” wànanja. 
68Tàka i Himungu Peturu, “Miri,” wàna, “lai nggamuipa malaku ningu?” 
wàna. “Na kareuku-mu Nyumu Miri jiaya na pa-ngalangu wàngu luri na ma-
langatàka dàngu na ma-palupangu. 
69Nyuma duma mbàda wai-manyaka dàngu màndungu mana-nyaka la 
etima, ba jiakau Nyumu-maka ma-matua na papalewa-na i Ala,” wànanya. 
70Nanapa-ya i Yehu, “Ka nda tau ha-kambulu madua-akai ba kupindi-kai? 
Na nyuna ba tuna na haàtu la hongami, hetangu-ya,” wànanja. 
71Nu napala-na i Yehu jiaya i Yundahu anana i Himungu Ihikariu. Nadu 
jiapa-kai ka haàtu pa-panaungu-ya i Yundahu la honga ha-kambulu madua 
papanau-na i Yehu, napa nyuna na-kaleka-nya i Yehu. 

Yuhani 7 

I Miri Yehu dàngu da anguna paluhu 

1Hàlaka nu njada-nanyaka la Nggalilia i Yehu. Nda nabihu-a palua la tana 
Yundia, nadu ba wuku-danya pa-pameti-ya Nyuna paraï da liku uru Yahundi 
lai nu. 
2Nu mareni-mana-nyaka na Lodu Remi Maü Ma-paraungu. 
3Ka panii-danyaka i Yehu paraï da anguna paluhu, “Hadangu-wa weli 
yiahungu kau laku la Yundia, màtawa da paràma-mu ka daita-mbuha paraï 
papanau-mu. 
4Nda ningua duna tau ma-kawiningu paràma-na, keha ka ku-kawulangu 
jàka wàna. Jàkau wundaha da matungu nu, nakada hàla-manya bàdi yia la 
pinu tana,” wàdanya. ( 
5Nadu da anguna paluhu wiki nda dapawai-mbu lai Nyuna.) 
6“Ndedi rehi-ananya duku,” wànanja paraïna i Yehu, “tàka nyimi rehi mànu-
maminya dimi. 
7Nda jia karaü-ananggai eti paraïna yia na pinu tana. Tàka Nyungga karaü-
manangga eti paraïna pinu tana, maa ba naingu panii-nggunya na pinu tana 
ba na-akatu na pawunda-na. 
8Ilua meha bia duna nyimi la remi. Nda kulua-a Nyungga ba ndedi rehi-
ananya duku,” wànanja. 
9Tuna nu napanii-nanja i Yehu da anguna paluhu, ka ndàdiku duna-nyaka 
Nyuna la Nggalilia. 

I Miri Yehu la mbabu Remi Maü Ma-paraungu 

10Ba taliu-daka nu palua la mbabu da anguna paluhu, laku kangunduhu 
meha-nanyaka i Yehu dàngu nda pi-nanya madangu. 
11Nu la mbabu himbu-madanya paraï da liku uru Yahundi, “Nggii-yaka 
Nyuna,” wàda ba dakàli paàrangu. 
12Nadangu na tau na mapanii kangunguhu na rukuna Nyuna, “Tau hàmu 
maya,” wàna hawiangu. Tàka hawiangu, “Ndia-a, na panyonga tau dangu,” 
wàdanya. 

13Na nyuna nda haàtu-a matoru mbeni papanii paloha-nya na rukuna 
Nyuna, paraï pa-mangàdatu-nja da liku uru Yahundi. 
14Ba padua mbabu-yaka, tama-nanyaka i Yehu la Umana i Miri, hi na-
papekangu tau. 
15Dira hangàtaru-ha da liku uru Yahundi hi dapanii, “Nggiki hama biana 
ihu na tau yiana hi dira danguya na papina, tàka nda na-hakola-ai làti?” 
wàda. 
16Nanapa-ya i Yehu, “Na pa-papekangu wànggu nda lii pa-pekangu-nggu 
Nyungga-aya, tàka lii papekangu-na Nyunaya duna na ma-palewa-ka. 
17Na tau na ma-mbuhangu pakiku-nya na pambuha-na i Ala, napii-manya 
duna jàka welina lai Ala na lii pa-pekangu-nggu, jàka ndia hi welina la 
wikinggu. 
18Na tau na ma-papeka wànya na lii pa-pekangu wikina keha-nanya na 
tembi la nduma wikina. Na nyuna na tau na makeha-nya na tembi ndumana 
na ma-palewa-ya, tau pa-deningu-maya, nda ningua duna kaputingu-na. 
19Ka nda mbàda wua-ana-nggaiha nyimi i Muha da hupu liina i Ala? Tàka 
nda haàtu-a lai nyimi makiku-nja nuda. Ka nggikina ka pameti-ya hi 
wàmingga?” wànanja. 
20Nahema na tau dangu, “Katoba-munya ihu! Ka nggamu dumu ka pameti-
ya na mawàna-nggau?” wàdanya. 
21Nanapa-ya i Yehu, “Hau-ana na paràma na pawunda-nggu la lodu 
Hangahu, tàka hangàtaru-ma-aminya. 
22I Muha nawua-nggainya na kalaratu kàri – jiapa ka nda welina lai Muha-
a nu na kàri, tàka welina la boku la mangilu duna ba ndedipa i Muha. Tuna 
nuduka, tàka hii kàrimbu tau nyimi la lodu Hangahu. 
23Jàkai wundaya nuna keha ka àmbu panggaya na kalaratu-na i Muha 
rukuna na kàri ba wàmi, ka nggikina nyimi hii mbeningga Nyungga rukuna 
ba ku-pahàmu hàlaya na ihi daana na tau la lodu Hangahu? 



2707 

 

 
Na Huratu Matua 

© 1995, Indonesian Bible Society. 
 

 
 

 

 

 

24Àmbi ratanya ngerana na tau palata-nya la paita wàngu mata, tàka palata 
nimanya duna la mamola” wànanja. 

Deningu-na ihu ba Hanganji Ma-pamànangu-ya i Miri Yehu? 

25Tunaka nu ninja da manda pirada da tau Yeruhali da mapanii, “Ka nda 
jiaya yiana yia na tau na pahimbu mànu ka pameti-ya ba wàda? 
26Tàngaru-ya wàngu eti pàku-ananya papanii la hangga madangu, tàka hi 
nda nggàra wàda bianya! Pi-mada-nyaka ihu da liku urunda, ba jiaya Nyuna 
ni na Hanganji Ma-pamànangu? 
27Na nyuna jàka namaiya nu na Hanganji Ma-pamànangu, nda haàtu-a duna 
mapinya jàka nggiya na ngia paweli-na. Tàka na tau yiana tapi bianya na 
ngia paweli-na,” wàda. 
28Tunaka nu, ba talànga pa-pekangu-na tau i Yehu la Umana i Miri, wara 
pa-kodungu-nanyaka, “Kai pingga dimi nyimi jàka nggamuka Nyungga, 
dàngu jàka nggiya na ngia paweli-nggu? Nda wàngu-nggunya eti wiki anggu 
duku ba kumai. Na maningu wai ngabangu la pa-palewa-ka, jiaya duna na 
ma-palewa-ka Nyungga, tàka na-padeningu-ma duna Nyuna. Tàka nyimi 
dimi ndai tanda-aya Nyuna. 
29Nyungga duku kutanda-maya Nyuna, ba welinggu lai Nyunadu, dàngu ba 
Nyunama na ma-palewa-ka Nyungga,” wànanja. 
30La rehi nu ka-tayàpa-ya i Yehu wàdaka làti, tàka nda ningua matoru mbeni 
pa-palua-nya lima, ba ndedi jiaya na rehina. 
31Nadangu na tau la hongada nyuda da mapawai lai Nyuna, da mapanii, 
“jàka namaiya napa na Hanganji Ma-pamànangu, na-ngalangu-du ihu 
pawunda pa-hangàtarungu marihi dangu welingu la pawunda-na tau 
yiana?” wàda. 

Na himbu-danya wihu ka yàpaya i Miri Yehu 

32Mbàda rongu-nanyaka tau Parihi na panii kamemihu-na na tau dangu na 
rukuna i Yehu. Tuna nuduka, ba wàngu pa-hamangu-da dàngu da ratu 
pangora da palewa-ha da tau madai la Umana i Miri palua payàpa-ya i Yehu. 

33Napanii i Yehu la tau dangu la Umana i Miri, “Nda pira-anapa ba ningga 
la pahiku la hongami. Hàlaka nu beli-nggunyaka duku napa la Ma-palewa-
ka. 
34Napa nyimi ihimbuka Nyungga, tàka ndai hunggu-aka; nadu ba nda peku 
tàka-ami la ngia paningga,” wànanja. 
35Ka panii-danyaka dàngga anguda da liku uru Yahundi, “Nggi nalaku ningu 
ihu na tau yiana hi nda peku hunggu-ndanya? Lua toma-naha da tau 
Yahundi la tana hau nanggara la honga tau Yunani ihu, pa-papekangu tau 
Yunani? 
36Nggàraya ihu na pawuku-na la paniina, ba nda tahunggu-aya napa ba 
tahimbu-ya Nyuna, dàngu ba nda ta-ngalangu-a patàka la ngia paninya 
Nyuna?” wàda. 

Na wai paluri wàngu 

37La lodu njàpuna na mbabu, nu na lodu ma-paihikungu halawàla, ndolaku-
nanyaka i Yehu la Umana i Miri hi nawara, “Na tau mamadau màtawa ka 
namai lai Nyungga, ka na-ngunungu. 
38“Jàka jia-yaka na tau mapawai lai Nyungga, ninya na pa-tulihu la Huratu 
Matua: ‘Weli dalungu la etina da-lulungu-ha da lukuna na wai paluri 
wàngu,’ ba wàna,” wàna. (39Nu i Yehu panii wànanya na Ngahuna i Ala, na 
pangala-da napa da tau mapawai lai Nyuna. Nadu la rehi nu ndedi pa-
wuangu-aya na Ngahuna i Ala; ba ndedi pa-bunjuku-duyapa i Yehu wàngu 
metina.) 
40Nadangu na tau na marongu-ya na paniina i Yehu, nu la hongada nyuda 
ningu mapanii, “Jia langatàka-mayaka na Wunangu na tau yiana!” wàda. 
41Hawiangui duda, “Jiaya yiana na Hanganji Ma-pamànangu-maka!” wàda. 
Tàka ningumai mapanii, “Màlaka, jia welina la Nggalilia-kaka nu na 
Hanganji Ma-pamànangu? 

42Hi ninya na pa-tulihu la Huratu Matua, ba wàlana i Ndautu-ya duna na 
Hanganji Ma-pamànangu, dàngu napa namaiya welingu la Mbetulehimu 
duna, nu na kotaku talora-na i Ndautu,” wàda. 
43Hupu hàla luana ka pa-lumungu-danyaka da tau rukuna i Yehu. 
44Ningu ma-mbuhangu payàpa-ya, tàka nda haàtu-a ma-palua-nya lima. 

Da liku uru Yahundi nda dapawai-a 

45Ba dabeli-ka da tau da madaiya na Umana i Miri nu da papalewa palua 
payàpa-ya i Yehu, paàra-danjaka paraï da ratu pangora dàngu da tau Parihi, 
“Ka nggikina hi ndai ngàndi memaya nàmu?” wàdanja. 
46Dahema da tau madai, “Ai ha, ndedi ninguma tau mapanii hama tuna 
Nyuna!” wàda. 
47Danapa-ha da tau Parihi, “Ka mbàda panyonga-mbuna-nggaika nyimi?” 
wàdanja. 
48Ka ningu nu liku urunda dàngu tau Parihi mapawai lai Nyuna? 
49Tàka yia na tau dangu, nda dapi-anya na ukuna i Muha, jiapa-kai ka nggi 
- nggikida, pambàda ràtungu-mahaka duda,” wàdanja. 
50Na haàtu la hongada nu da tau Parihi jiaya i Nikundemu, nu na mambàda 
mai àmangu lai Yehu. Napanii i Nikundemu la tau Parihi hawiangu, 
51“Pa-namatu-nya na uku nda peku-ana la pahuku-nya na haàtu tau jàka 
ndedima parongu-ya na palakara-na dàngu jàka ndedi pa-pareha-ya na 
pawunda-na,” wànanja. 
52“Ka welimu la Nggalilia-mbui dumu nyumu?” wàdanya i Nikundemu. 
“Ma-nginjiru biaya la Huratu Matua! Napa kau itaya ba nda ningua 
wunangu ma-pawelingu la Nggalilia,” wàdanya. 

Na kawini na pa-tomangu ba na-njuraku 

[53Hàlaka nu beli ndàba-nanyaka la uma na tau. 

Yuhani 8 

1Tàka i Yehu laku-nanyaka la Tandula Haitungu. 
2Hadangu la mbaru hili lua-nanyaka la Umana i Miri, nadangu na tau na 
mamai lai Nyuna. Ka mandapu-nanyaka i Yehu hi na-papeka-nja. 
3Nu ba tuna tàka-danyaka da ngguru anggama dàngu da tau Parihi, da 
mangàndi-nya haàtu tau kawini na pa-tomangu la njuraku. Da-paràha-nya 
nu na kawini pa-ndolaku la padua, 
4hi dapanii-nya i Yehu, “Umbu Ngguru,” wàda, “yia na kawini pa-tomangu-
ya ba na-njuraku. 
5La ukuna i Muha ninya na kalaratu, na kawini tungu yia nàhaku-nya 
watuma bàdi ka lundu nameti. Màla nàhu nggikina wàmuka Nyumu Umbu 
Ngguru?” wàdanya. 
6Hi kiri paàra tudanya nu ka ta-kahili wànya, ka peku panjala-ndanya wàda. 
Tàka karuduku bia-nanya duna i Yehu, hi na-tulihu wàngu wua limana la 
tana. 
7Ba dada - dàhiku-yaka pawula-nanyaka hi napanii-nja, “Na tau manda 
ningu njalangu la hongami nyimi, màtawa ka na-mangilu pa-nàhaku-nya 
watu nana na kawini,” wànanja. 
8Hàlaka nu karuduku beli-nanyaka i Yehu, hi nahili tulihu la tana. 
9Ba darongu-yaka panii tuna nu i Yehu, yilangu mara haàtu - haàtungu 
danyaka welingu lai nu piti welingu la mama-aya. Ka lundu didi-kiyaka i 
Yehu lai nu dàngu na kawini ba jiapa-ya ndolaku-na la pangia-na. 
10Ka pawula-nanyaka i Yehu hi napanii-nya na kawini, “Nggini-haka nyuda 
mbuu ndàbada? Ka nda ningua mahuku-nggau?” wànanya. 
11“Nda ningua Umbu,” wàna na hemana. “Hàmu,” wàna i Yehu. “Nyungga 
nda kuhuku-mbunggau. Beliwa nàhu, àmbu hili wunda-dupa manjala,” 
wànanya.] 

I Miri Yehu hambila pinu tanaya 

12Nahili panii i Yehu la tau dangu, “Nyungga hambila pinu tanaka wàna. 
Na tau makiku-ngga Nyungga nda jia liana la kapàtangu, tàka namangu-nya 
na hambila luri,” wàna. 
13Tàka da tau Parihi, “Nàhu hakahiingu-munya wikimu,” wàda, “Nda na-
padeningu-a na pa-hakahii-mu,” wàdanya. 
14Nanapa-ya i Yehu, “Jiapa-kai ka hakahiingu-nggunya wikinggu, na-
padeningu-ma duku na pa-hakahiingu-nggu; nadu ba kupi-manya duku na 
ngia paweli-nggu dàngu na ngia pa-hanggangu-nggu. Nyimi ndai pianya na 
ngia paweli-nggu dàngu na ngia pa-hanggangu-nggu. 
15Nyimi bai patanda-nya ngerana na tau, pa-namatu-minya na huri toluma-
a; Nyungga duku nda haàtu-a pa-patanda-nggu ngerana. 
16Na nyuna ngera hama tuna jàka pa-tandangu-nggunya ngera tau, namola-
ma duku na rata-nggunya, ba nda didi meha-aka; i Ama na ma-palewa-ka 
naangu-mangga duku. 
17Ba tuna yia na pa-tulihu la Ukuna i Muha: Na pa-hakahiingu na ma-
padeningu, jiaya na pa-hakahiingu-da da tau madua wàna. 
18Da ma-hakahii-nya na wikinggu dadua – Nyungga dàngu i Ama na ma-
palewa-ka,” wànanja. 
19Tàka nyuda, “Ka ngginiya na Amamu?” wàdanya. Nanapa-ya i Yehu, 
“Ndai tanda-aka Nyungga, hamanai na Amanggu ndai tanda-mbuya. Ngera 
hama tuna jàkai tandaka làti, jiangu-ma bai tanda-mbuya na Amanggu,” 
wànanja. 
20Mbuu ndàbada nuda napanii-ha i Yehu, ba na-papekangu la Uma Ala la 
lihida da pàti hunggu maraku. Tàka nda haàtu-a mayàpa-ya ba ndedi jia-
aya na rehina. 

La ngia palaku-nggu ndai ngalangu-a patàka 

21Nahili paniinja nyuda i Yehu, “Napa kulaku, tàka nyimi hii himbuka, na 
nyuna napa imeti ngàndi njalami nyimi. La ngia palaku-nggu Nyungga, ndai 
ngalangu-a patàka nyimi lai nu,” wànanja. 
22Ka panii-danyaka da liku uru Yahundi “Ka kuhuda wikinggu jàka wàna 
bia, hi napanii, ‘La ngia palaku-nggu Nyungga, ndai ngalangu-a patàka 
nyimi lai nu’ hi kiri wàna,” wàda. 
23Hi napanii-nja nyuda i Yehu, “Nyimi dimi weli wawami; tàka Nyungga 
duku weli ditanggu. Nyimi welimi la pinu tana; Nyungga nda welinggu la 
pinu tana-a. 
24Tuna nuduka hi kiri paniinggu, napa imeti ngàndiha da njalami ba 
wànggunggai. Dàngu langatàka-ma bai meti ngàndi-maha napa da njalami, 
jàka ndai waiya ba jiaka ‘Nyungga-maka daa na patiki NYUNGGA 
NINGGA’ ba wàna,” wànanja. 
25“Nggamu langatàka kau dumu Nyumu?” wàda na paàra-danya. Nanapa-
ya i Yehu, “Ka nggàra lingu-naka hi kuhili panii dànggai nyimi,” wànanja. 
26Nadangu-mapa làti na rukumi nyimi na papanii wàngu dàngu na pa-
patandangu wàngukai. Tàka Nyuna nu na ma-palewa-ka Nyungga pa-
monungu-maya duna. Nyungga duku kupeka-nya na pinu tana na parongu-
nggu lai Nyuna,” wànanja. 
27Nda dapi-anya ba jiaya na rukuna i Ama na papanii-nanja. 
28Tuna nuduka hi napanii-nja paraïna i Yehu, “Napa jàkai pajangga-yaka na 
Ana Tau, hina-duka hii pinya ba jiaka ‘Nyungga-maka daa na, patiki, 
NYUNGGA NINGGA’ ba wàna, dàngu hii pinya ba nda nggàra-a pawunda-
nggu wàngu eti wikinggu. Jiaya na pa-papeka-nangga i Ama-ma-a duku na 
papanii-nggu. 
29Tàka nu na Ma-palewa-ka angu-manangga. Ndedi na handàkangu-ma 
papuli mehangga, nadu ba wunda mànu-manggunya na maliya na etina,” 
wànanja. 

30Ba napanii hàla-haka nuda i Yehu, nadangu na tau na mapawai lai Nyuna. 
I Ala ma-padeningu na-pamarandeka-kai 

31Tunaka nu panii-nanyaka i Yehu la tau Yahundi da mambàda pawai lai 
Nyuna, “Jàkai luri nunjuya na pa-pekangu-nggu, nu papanau langatàka-
nggunggaika, 
32Tàka hii tandaya i Ala ma-padeningu, dàngu rukuna nu hi pa-marandeka-
kai,” wànanja. 
33Danapa-ha nyuda, “Nyuma yia ana umbuku-na i Ambarahàmu-kama. 
Ndedi handàkangu-ma duma ba na ata-nggama tau! Nggàraya nu na 
pawuku-mu, ‘Napa pa-pamarandeka-kai,’ ba wàmu?” wàdanya. 
34Nanapa-ya i Yehu, “Langatàka ma-deningu-maya yiana na paninggu,” 
wànanja. “Da tau da mawunda njala, ata njala-maha. 
35Tàka na haàtu ata nda jia pa-daingu lupa-ana la kuru uma, tàka na ana 
jiaya duna na mapadai pangalangu la kuru uma. 
36Tuna nuduka, jàka na-pamarandeka-kai paraïna i Ana, marandeka 
langatàka-dimi-nyaka. 
37Kupii-manggai ba ana umbuku-na i Ambarahàmu-kai. Tàka ba tuna, ka ta-
pameti-ya wàmi biangga, rukuna ba ndai bihu pa-kataku-ya na lii 
papekangu-nggu. 
38Na paita-nggu la Amanggu, jiaya duku na papanii-nggu. Tàka nyimi dimi 
miwunda-ya na pa-papeka-nanggai amami,” wànanja. 
39Danapa-ha nyuda, “I Ambarahàmu jiaya na amama,” wàdanya. Tàka i 
Yehu, “Jàka langatàka ba anana i Ambarahàmu-kai, jiangu-ma bai 
wundaha làti da pawunda-na i Ambarahàmu. 
40Nyungga duku ku-patàka-nggainya na ma-deningu na parongu-nggu 
welingu lai Ala, tàka nyimi ka pameti-ya wàminggai. Nda nawunda-a duna 
matungu nu i Ambarahàmu! 

41Nyimi dimi, wunda-minya na pawunda ama wiki-mami,” wànanja. 
Danapa-ha nyuda, “Nda ana wuku rumba-akama duma. Na Amama haàtu-
ma-ana, nu i Ala,” wàdanya. 
42Tàka i Yehu, “Jàka Ama-minya làti i Ala, jiangu-ma làti bai mbuhangga, 
maa ba welinggu lai Aladu. Nda wàngu eti-anggu duku ba kumai, Nyuna 
duna na ma-palewa-ka. 
43Nggikina hi ndai jàngapu-ya na paniinggu? Maa ba ndai torungu-du 
parongu-ya na pa-pekangu-nggu. 
44Jiaya i Kambàliku duna na amami, tàka nyimi imbuhangu pakiku-nya na 
pambuha-na na amami. Weli mulangu-maka ba ma-pameti tauya i 
Kambàliku. Ndedima duna napalai kariangu ma-padeningu, maa ba nda 
ningua pa-deningu-na nyuna. Jàka na kambàliku, ràka-mana, maa ba tuna 
numaka na hurina. Ma-kambàliku-ya nyuna dàngu ngia paweli ndàbana na 
kambàliku-ya. 
45Tàka Nyungga duku panii-nggunya na ma-padeningu, tuna nuduka hi ndai 
pawai lai Nyungga. 
46Nggamuya nu la hongami nyimi nàhu na ma-ngalangu papeka mbuti ba 
ningu njalanggu Nyungga? Jàka kupanii-ya na ma-padeningu, ka nggikina 
hi ndai pawai lai Nyungga? 
47Na tau na maweli-na lai Ala, na-patingi-nja da puluna i Ala. Tàka nyimi 
nda welimi lai Ala-a, tuna nuduka hi ndai bihu pa-patingingu,” wànanja. 

I Miri Yehu dàngu i Ambarahàmu 

48Nu ka hema-danyaka i Yehu paraï da tau Yahundi, “Ka manda tubangu-
ya nu, tau Hamaria pa-huruku wàndiya Nyuna ba wàmanggau?” wàdanya. 
49Nanapa-ya i Yehu, “Nda huruku-nangga wàndia. Tembi-nggunya na 
Amanggu duku, tàka nyimi paaka bia-mingga, wàna ba nahema-ha. 
50Nyungga duku, keha ka natembi-ka tau nda wànggua, Ninya na haàtu 
duna na mawuku-ya, keha ka natembi-ya tau ba wànangga, dàngu Nyunama 
na ma-patandangu ngera. 

51Langatàka ba ma-deningu-maya yiana na paniinggu, na tau na manunju-
ya na paniinggu, nda jia meti-ana lundu nu - nu,” wànanja. 
52Tàka hi dapanii da tau Yahundi, “Pi-manggauka nàhu ba huruku 
langatàka-mananggau wàndi. I Ambarahàmu duna mbàda meti-naka, 
hamangui da wunangu-ka mbuu ndàbada. Tàka nyumu, ‘Nda nameti-a 
lundu nu - nu, na tau na manunju-ya na paniinggu, wamui,’ wàdanya i Yehu. 
53Jàka mbàda meti-naka i Ambarahàmu, dàngu da wunangu-ka mbuu 
ndàbada, ka nggàra-makauka Nyumu na? Jia rihi-munya-kaka pa-bokulu i 
Ambarahàmu na amama?” wàdanya. 
54Nanapa-ya i Yehu, “Keha ka natembi-ka tau jàka wànggu làti, nda ningua 
linguna nu natembi-nangga tau. Ka ba jiaya na Amanggu duku na matembi-
ka nu na Alanda ba wàmi nyimi. 
55tàka hi ndai tanda biayai. Tàka Nyungga kutanda-maya duku. Ngera hama 
tuna, nda kutanda-aya jàka jia wànggu bia, ma-kambàliku-dukaka nu, hama 
tuna nyimi. Kutanda-maya duku Nyuna dàngu hi kununju-ya na paniina. 
56Dira hàmuya na etina i Ambarahàmu na amami, ita-ki-nggunyaka duku 
napa na loduna ba wànangga. Tàka mbàda ita-mana-nyaka hi dira hàmuya 
na etina!” wànanja. 
57Ka panii-danyaka da tau Yahundi, “Ndedi lima kambulu mbuna na 
ndaungu lurimu, mbàda ita bia-munya i Ambarahàmu?” wàdanya i Yehu. 
58Nanapa-ya i Yehu, “Langatàka ka kupeka-nggai: ba ndedi nadedi i 
Ambarahàmu, hi mbàda ni-manggaka duku,” wànanja. 
59Nu ka piti-madua-danyaka watu da tau Yahundi ka ta-nàhaku-nya ba 
wàda; tàka hi na-pahangindingu wikina i Yehu, hi namangu paluhu welingu 
la Umana i Miri. 

Yuhani 9 

I Miri Yehu na-pamàlaru-ya na madedi poki hi nangita 

1Nu ba talànga lakuna i Yehu, naita-ya na haàtu tau na mapoki welingu la 
kambu. 
2Ka paàra-danyaka i Yehu paraï da papanau-na, “Màla Umbu Ngguru, ka 
nggikina duna na tau yiana hi nadedi mangu pokingu? Ruku njala wiki-
mana ihu jàka ndia ruku njala inana amana?” wàdanya. 
3Nanapa-ya i Yehu, “Nda ruku njala wiki-ana dàngu nda ruku njala ina ama-
mbuna hi kiri pokina, tàka màta ka peku ita-nanya tau na paràma-na na 
mbihana i Ala lai nyuna. 
4Ba naharii-ipa, taràma-maha bàdi da paràma-na Nyuna na ma-palewa-ka 
Nyungga. Maa ba nàmunya na rudungu, hi nda peku ràma-anapa na tau. 
5Ba ninggapa la pinu tana, jiaka Nyungga paharii wàna na pinu tana,” 
wànanja. 
6Ba nahàla-ka papanii tuna nu, pangànji-nanyaka la tana i Yehu, hi na-
haüru-nya tana na wai pangànji-na. Hàlaka nu hi naperi-nya nuna na tana 
la wua matana nuna na tau, 
7hi napanii-nya, “Luawa kau baha matamu la Ngia Paihu Hiluamu,” 
wànanya. (Hiluamu ba wàna na ‘Papalewa’ wànda la hilunda.) Ka laku-
nanyaka pabaha matana nuna na tau. Ba nabeli-yaka, mbàda ita-naka. 
8Da angu kotaku-na dàngu da tau matanda-ya ba nakarai pa-ndemangu, 
dapanii ndàba, “Ka nda jiaya yia na tau na makàli mandapu ba nakarai 
pandemangu?” wàda. 
9“Jia-mayaka” wàda hawiangu. Tàka hawiangui, “Ndia-a, nda jia-aya 
pahama mata-adanya,” wàda. Tàka napanii wikina nuna na tau, “Jia-
makaka,” wàna. 
10“Nggiki hama biana hi jia ita biamu?” wàdanya. 
11Nanapa-ya nyuna, “Na tau na ma tamungu Yehu, na-uraku hakudu 
kapihaku, hi naperi-nja da wua matanggu. ‘Luawa kau baha matamu la Ngia 

Paihu Hiluamu,’ wànangga. Tàka hi kulaku. Tàka nu ba kubaha-ka 
matanggu, peku ita-ngguka,” wàna. 
12“Nggiya nu na tau?” wàda na paàra-danya. “Nda kupi-anya,” wàna ba 
nahema. 

Da tau Parihi da kanuturu-ya na ngera màlaru-na nu na tau mapoki 

13-14Nu lodu Hangahu-ya ba jiaya na-haüru-nanya tana na wai pangànji-na 
i Yehu pa-pabula wànja da matana nu na tau mapoki. Tàka nu na tau na 
mapoki da-karia-nya la tau Parihi. 
15Da-paàra-mbunya paraï da tau Parihi jàka nggiki hama biana hi kiri itana. 
Nanapa-ya nyuna, “Natunja kapihaku da wua matanggu hàla hi kubaha-ha 
tàka hi kuita,” wànanja. 
16Dapanii hawiangu da tau Parihi, “Nda jia welina lai Ala-a nu na tau na 
mawunda-ya yiana, maa ba nda na-wàrihu-duya na lodu Hangahu,” wàda. 
Tàka dapanii hawiangu, “Nggiki hama pekuna-kaka na tau na manjala 
pawunda-ha da pa-hangàtarungu tungu yia?” wàdai. Ka tumbu-duna-nyaka 
na pahili kanandingu dua wikida. 
17Ka hili paàra-danyaka nuna na tau paraï da tau Parihi, “Màla nggikina 
wàmuka nyumu rukuna nu na tau na ma-pamàlaru-kau hi peku itamu?” 
wàdanya. “Wunangu-ya, wànggu,” wàna nu na tau. 
18Tàka da liku uru Yahundi, nda dawai-aya ba napoki làti hi na-pabulangu 
nàhu. Tuna nuduka hi dapaau-nja da inana da amana, 
19hi da-paàra-nja, “Deningu-na dimi ba jiaya na anami yiana na madedi 
ngàndi pokina ba wàmi? Nggiki hama biana hi naita nàhu?” wàdanja. 
20Dahema da inana da amana, “Deningu-mana, jia-maya duma yiana na 
anama; dàngu poki welina ba nadedi-maka. 
21Tàka jàka nggiki hamana hi jia ita biana nàhu, nda mapi-anya duma. 
Dàngu jàka nggamu ma-pamàlaru-ya hi naita, nda mapi-mbunya. Paàra 
bianya nyuna, ba matua-madu-nanyaka; peku hema wiki-mana duna,” 
wàda. 

22Hi kiri panii tuda nu da inana da amana, mangàdatu-danja da liku uru 
Yahundi; nadu ba mbàda pa-hamangu-madaka, na tau na mapeka ba 
Hanganji Ma-pamànangu-ya i Yehu, àmbu natama-dupa la uma bungguru, 
mbàda wàda-maka. 
23Tuna nuduka hi kiri paniida da inana da amana nu na tau, “Matua-mana-
nyaka; paàra bianya nyuna,” hi kiri wàda. 
24Ka hili paau-danyaka na tau na mapoki la wungana, hi dapanii-nya, 
“Harangu-wa nàhu bau wàngu ma-padeningu la kareuku-mu taï. Mapi-
manya ba tau njalaya nuna na tau,” wàdanya. 
25“Jàka nanjala jàka ndia, nda kupi-anya duku,” wàna na hemana nuna na 
tau. “Na nyuna hangia-na na papinggu; làti kupoki, tàka nàhu kuita-ka,” 
wànanja. 
26Ka hili paàra-danyaka nuna na tau, “Wàngu panggiki-nanggau? Nggiki 
bia-nanja da matamu hiu ita,” wàdanya. 
27Nahema nu na tau, “Mbàda panii-madu-nggunggai-nyaka, tàka ndai bihua 
parongu. Ka nggikina hii hili mbuhangu parongu-ya nàhu? Ka mbuhangu-
minya ihu panjadi papanau-mbuna?” wànanja. 
28Ka pa-iraku-danyaka hi dapanii, “Nyumuka dumu ka papanau-nanggau; 
nyuma duma ndia-a. Papanau-na i Muha-kama duma. 
29Mapii-manya ba mbàda panii-naka i Ala lai Muha. Tàka na tau nuna, nda 
mapi-anya jàka nggi ngia paweli-na,” wàdanya. 
30Nahema nu na tau, “Ai, ku-hangàtaru-nggai nyimi yia ba ndai pinya na 
ngia paweli-na, tàka hi mbàda pahàmu pàku-nangga hi kuita. 
31Tapi-manya ba nda narongu niaya na tau njala duna i Miri, mbulungu-ana 
na tau na matembi-ya i Ala dàngu na ma-pahàra-nya na pambuha-na. 
32Weli mulangu ndedi parongu-a ba ningu tau ma-pahàmu mata tau madedi 
poki hi naita. 

33Jàka nda welina lai Ala na tau nuna, nda ana nggàra-a pawunda-na,” 
wàna. 
34Tàka nyuda, “Nggàra wàmu?” wàda. “Yii nyumu pàku naa ma bundungu 
njalamu piti welingu bau dedi, ka ku-papeka-nja wàmu-nggamaka nu?” 
wàdanya. Nu ba tuna piti welingu la rehi nu dahiri-nya nyuna patama la 
uma bungguru. 

Na poki la ngera ndewa 

35Ka rongu-nanyaka i Yehu ba mbàda hàpi-danyaka na tau nuna welingu la 
uma bungguru. Ka himbu-nanyaka hi napanii-nya, “Uwai-duya na Ana 
Tau?” wànanya. 
36Nahema nu na tau, “Nggamuya nu, Umbu? Peka àru-ngganya làti Umbu 
ka kuwaiya,” wànanya. 
37Nanapa-ya i Yehu, “Mbàda ita mamu-nyaka. Jiaya Nyuna-maka na 
mapanii-danggau nàhu,” wànanya. 
38“Kupawai-ma duku ou Miri,” wàna nu na tau, hi na-marubuku la 
hanggana i Yehu. 
39Tàka i Yehu, “Namainggu la pinu tana yiana jiaya la pa-patandangu ngera; 
màtawa na tau na mapoki ka naita, tàka na tau na maita ka napoki,” wàna. 
40Da tau Parihi da manda pirada lai nu darongu-ya ba panii tuna nu i Yehu, 
ka paàra-danyaka, “Dapoki-mbu nyuda wàmu-nggamaka nu?” wàdanya. 
41Nahema i Yehu, “Ngera hama tuna jàka poki-minya làti, nda ningua 
njalami. Na nyuna rukuna na paniimi, ‘Maita-ma duma’ ba wàmi pa-daingu 
dimi-nyapa la njala,” wànanja. 

Yuhani 10 

Na lii pangerangu mbimbi dàngu mini pawangu 

1“Ma-padeningu langatàka-maya yiana na papanii-nggu,” wàna i Yehu. “Na 
tau na mali ningu la oka ba natama la oka mbimbi, hi nda la ngaru pindu-

aya nali ningu, tàka nawàngu pahei ningu bia la hau pangia na tau nuna 
ma-manganga dàngu ma-rambangu-ya. 
2Tàka na tau na mali ningu la ngaru pindu jiaya duna na mini pawangu-da 
da mbimbi. 
3Na-bunggahu-nya pindu paraïna madai pindu, tàka da mbimbi da-
katàmbalu-nya na talia liina ba napaau mara heu - mara heunja da tamuda 
hi nairu ngàndiha la hambeli. 
4Ba nangàndi-haka da mbimbi la hambeli, mangilu-nanyaka na mini 
pawangu, hi datundu-nya paraï da mbimbi, maa ba datanda-duya na talia 
liina. 
5Nda jia bihu-ada pa-tundungu la tau hawiangu, jiapa dapalai mbunyaipa 
nu na tau, maa ba nda datanda-duya na talia liina,” wànanja. 
6Napanii-ya nuna na lii pangerangu i Yehu, tàka nyuda nda da-jàngapu-aya 
jàka nggàraya na pawuku-na. 

I Miri Yehu mini pawangu mahàmu-ya 

7Nahili panii i Yehu, “Ma-padeningu langatàka-maya yiana na papanii-
nggu: Nyungga pinduda da mbimbika. 
8Mbuu ndàbana namamai mangilu-ngga Nyungga ma-manganga-ha dàngu 
ma-rambangu-ha, tàka da mbimbi nda da-katàmbalu-anja da talia liida 
nyuda. 
9Nyungga pinduka jàka nggamuya na mali ningu lai Nyungga ba natama 
jiaya na mamara; ka tama luhu-nanyaka hi na-ngalangu pangangu. 
10Na ma-manganga mainanya pa-manganga pa-pameti dàngu pa-paruha-
ma-a duna. Tàka na mainggu Nyungga jiaya ka na-ngalangu luri na tau – 
luri mabundu làndangu. 
11Nyungga yia mini pawangu mahàmu-maka. Na mini pawangu na mahàmu 
na-wuangu-ya na lurina lumuda da mbimbina. 

12Na tau pa-wuangu wunda hi nda mini pawangu-aya dàngu nda mangu-
mbunanja da mbimbi, napalai wàrunja napa da mbimbi jàka nàmungu ahu 
rumba. Tàka hi na-njàkilu-ha ahu rumba da mbimbi hi napai - ihanja. 
13Hi napalai-ya nu na pa-wuangu wunda, maa ba kehangu-nanya wunda-
ma-a duna hi naràma. Nda na-ihili-anja da mbimbi. 
14-15Nyungga yia mini pawangu mahàmu-maka. Hama tuna i Ama ba 
natanda-ka Nyungga dàngu Nyungga ba kutanda-ya i Ama, tuna numbu 
Nyungga ba kutanda-ha da mbimbinggu dàngu nyuda nu da mbimbinggu 
datanda-mbuka Nyungga. Tàka Nyungga hi ku-pajàma-nya na luringgu 
lumuda nyuda nu da mbimbinggu. 
16Ninjaipa da mbimbi hawiangu da mangu-mbunggu, tàka nda pa-
papohungu-aha la kabàba mbimbi yiana. Nyuda dambimbi nuda lupangu-
ma ku-karia-nja hi darongu-ya na talia liinggu. Hi hau kabàba-ahaka mbuu 
ndàbada ba haàtu-ana na mini pawangu-da. 
17I Ama nambuha-ngga maa ba kuwua-duya na luringgu, ka kukei beliya. 
18Nda haàtu-mbu ma-ngalangu pa-butuhu-ya na luringgu welingu lai 
Nyungga. Nyunggama duku mawàngu etinggu la pawua-ya na luringgu. 
Kumàka-ma duku pawua-ya, dàngu kumàka-mbu papiti beliya. Nuna-duya 
na wai ngera pangala-nggu welingu la Amanggu,” wàna. 
19Ba tuna nu na paniina i Yehu, ka palumungu-danyaka da tau Yahundi. 
20Dadangu da mapanii, “Huruku-nanya wàndi! Katoba-nanya! Nggikina hii 
patingi-nya?” wàda. 
21Tàka ningumai hawiangu mapanii, “Na tau pa-huruku wàndi nda tuna nua 
na kareuku-na! Jia ngalangu-nakaka na wàndi pa-pabulangu mata tau 
mapoki hi naita?” wàda. 

Nda dabihu-a da tau Yahundi pa-kataku-ya i Miri Yehu 

22Da tau la Yeruhali mbabu-danya na Lodu Remi Katua-ya na Umana i Miri. 
La rehi nu wula urangu-ya. 

23Nyuna i Yehu wenangu-nanya la Kawindu Halomu la Umana i Miri, 
24ba jiaya namaida da tau Yahundi pa-langgungguru-nya i Yehu. Dapanii, 
“Lundu pirangu-mapa bau pa-mbilimbua-kama. Panii pa-habola-
nggamanya jàka jia langatàka kau na Hanganji Ma-pamànangu,” wàdanya. 
25Nanapa-ya i Yehu, “Hi mbàda panii-madu-nggunggaika, tàka ndai pawaia. 
Da paràma pawunda-nggu la tamuna na Amanggu, jiaha da mbutina na 
rukunggu Nyungga. 
26Hi ndai pawai nyimi jiaya ba ndai tamadu la dihada da mbimbinggu. 
27Da mbimbinggu da-katàmbalu-manya na talia liinggu. Kutanda-maha 
duku, dàngu datundu-mangga duku. 
28Na luri na ma-langatàka dàngu na ma-palupangu jiaya na pawua-nggunja, 
hi nda da-molungu lundu nu - nu. Nda jia haàtu-a ma-ngalangu paramba-
nja welingu la limanggu. 
29Na Amanggu, na mambàda wua-nggaha Nyungga, narihi ndàbanya. 
Dàngu nda haàtu-a ma-ngalangu paramba-nja welingu la limana i Ama. 
30Nyungga dàngu i Ama mbulungu-ma-ama.” 
31Ka hili piti-danyaka watu da tau Yahundi ka nàhaku-nya i Yehu ba wàda. 
32Tàka hi napanii-nja i Yehu, “Mbàda ita-mami-nggaka ba dadangu da 
paràma mahàmu pawunda-nggu, da pa-pabuku-nangga i Ama. Welingu la 
mbuu ndàbada nuda da paràma nggàraya nu na ma-pawiti-nya tàka hii 
mbuhangu pa-nàhaku-ngga watu?” wànanja. 
33Dahema da tau Yahundi, “Nda rukuda da paràma-mu da mahàmu-a, ka 
nàhaku-nya watu hi wàmanggu, tàka rukuna bau lapiya i Ala. Alaka ba 
wàmu, tàka hi tau-madukau.” 
34Nanapa-ya i Yehu, “Ka nda nianya na pa-tulihu la Mbuku Ukumi: ‘alakai 
nyimi’ ba wàna i Ala? 

35Tapi-manya jàka nggàraya na pa-tulihu la Huratu Matua, ba na-undungu 
pa-daingu-ma duna. Nu ba tuna, ‘alakai’ jàka wàna bidua i Ala la tau da ma-
kataku-ya na puluna, 
36ka nggikina nyimi lapi-nanya i Ala hi wàmingga rukuna na paniinggu Ana 
Alaka ba wànggu? Tàka làti wàmu, i Ama na mapindi-ka hi na-palewa-ka la 
pinu tana. 
37Jàka nda kuwunda-ha da paràma pa-pabuku-nangga i Ama, àmbi pawaidu 
lai Nyungga. 
38Tàka rukuna ba kuwunda-ha, waiyawa nu na pawunda-nggu, jiapa-kai ka 
ndai bihu papawai lai Nyungga. Ba timi nu ingalangu papinya dàngu pa-
jàngapu-ya ba daingu pambulu dànangga i Ama, tàka Nyungga ba daingu 
pambulu dànggunya i Ama,” wànanja. 
39Ka hili pa-luangu-madanyai lima payàpa-ya i Yehu, tàka nggepi tamàhiku-
ma-ananya welingu la limada. 
40Ka beli-nanyaka i Yehu la hapapa Luku Yorundangu, la ngia pa-
parunungu-na tau àmangu i Yuhani, hi na-ndàdiku lai nu. 
41Nadangu na tau na mamai lai Nyuna. Tàka hi dapanii, “Nda nawunda-a 
pa-hangàtarungu i Yuhani na nyuna da pa-deningu ndàbama da papanii-na 
na rukuna na tau yiana,” wàda. 
42Ka dangu-nanyaka na tau lai nu na mapawai lai Yehu. 

Yuhani 11 

Na metina i Laharu 

1Ninya na haàtu na ma-tamungu Laharu na ma-ndàdiku la Mbetani dàngu 
da ana winina i Maria dàngu i Màrata. 
2I Maria jiaya na kawini na maburi-nja mina mbii kati da wihina i Miri hi 
na-kanguli wànya lunggina. La hau rehi hidu-nanya i Laharu. 
3Da ana winina da madua da-pangàndi-nya langu i Yehu, “Miri na ana 
minima na pambuha-mu hidu-nanya,” wàda. 

4Ba narongu-yaka nu i Yehu, panii-nanyaka, “Na hidu yiana nda nalua-aya 
la meti. Nu hi tuna ka pa-mangunju wànya i Ala, dàngu rukuna nuna ka pa-
mangunju-mbuya na Ana Ala,” wàna. 
5Nyuna i Yehu nanamu-ha i Màrata, i Maria dàngu i Laharu. 
6Na nyuna ba narongu-ka i Yehu ba hidu-nanya i Laharu na-harawukui-pa 
pa-ndàdiku dàmbu lodu lai nu. 
7Hàlaka nu hina-duka hi napanii la papanau-na, “Màla ndawa tabeli la 
Yundia,” wànanja. 
8Danapa-ha nyuda, “Umbu Ngguru, bidi pàku-napa ka ta-nàhaku-nya watu 
ba wàdanggau tau Yahundi, tàka nàhu hili beli lai nàhu wàmui?” 
9Tàka i Yehu, “Ka nda ha-kambulu dàmbu njàmu-ana dimi na lodu?” wàna. 
“Na tau na malaku wàngu lodu, nda na-tunjuru-a, ba naita-duya na harii la 
pinu tana yiana. 
10Tàka na tau na malaku wàngu rudungu na tunjuru, ba nda nidunya na 
harii lai nyuna,” wànanja. 
11Nuya na paniina i Yehu. Hàlaka hi nahili panii, “Na angu mbuhanda i 
Laharu katuda-nanyaka, tàka ka kulua pabengi-nya wànggu,” wànanja. 
12Danapa-ha da papanau-na, “Miri, jàka katuda-nanya i Laharu, napa 
nahàmu-ma duna,” wàdanya. 
13Na palana i Yehu jiaya ba mbàda meti-naka duna i Laharu. Tàka nyuda 
jiaya na katuda pa-tànjingu ihu na palana i Yehu wàda bia. 
14Tuna nuduka hi napanii pa-habola-nja paraïna i Yehu, “Mbàda meti-naka 
i Laharu, hi wànanja. 
15Tàka nambaha-mai na etinggu ba nda ningga lai nu, ba narihi hàmu-dupa 
ndumami nyimi, ka peku pawaimi. Ba tuna màla-ndawa nàhu ka talua lai 
Laharu,” wànanja. 
16Tàka i Tomahu, “i Ana Ndua” ba wàdanya napanii-nja da anguna pa-
panaungu, “Màla ka talua-mbu nyuta, ka tameti karia-nya,” wànanja. 

Na ma-paluri beli dàngu na ma-wuangu luri 

17Ba natàka-ka lai nu i Yehu, mbàda patu mbua lodu-naka la reti i Laharu. 
18Lihina la Yeruhali-ya na Mbetani, ràkangu tailu mbua kiluna marauna. 
19Nadangu na tau Yahundi na mambàda mai lai Màrata dàngu i Maria la pa-
panggaüru-ha ba jiaya na metina na ana minida. 
20Ba narongu-ka i Màrata ba nàmunya i Yehu, lua-nanyaka pa-tàbuku-ya, 
tàka i Maria la umaya. 
21Nu ka panii-nanyaka i Màrata, “Miri, jàka ninggau yiahu làti yia nana, nda 
tuana Miri ka nameti na ana mininggu. 
22Jiapa-kai ba tuna kupi-manya duku ba jiangu-ma nawua memanggau 
nàhu i Ala, jiapa ka nggàra biaya na pakarai-mu,” wànanya. 
23Tàka i Yehu, “Napa naluri beli na ana minimu,” wànanya i Màrata. 
24Nanapa-ya i Màrata, “Kupi-manya ba na-hadangu beli napa i Laharu, la 
rehi pahada belinja da mameti la Hupu Njàpuna,” wàna. 
25Tàka i Yehu, “Nyungga jiaka ma-wuangu luri dàngu ma-pahadangu beli 
tau mameti,” wànanya i Màrata. “Na tau mapawai lai Nyungga napa naluri 
jiapa ka mbàda meti-nakai. 
26Tàka na tau maluri na mapawai lai Nyungga, nda jia meti-anapa lundu nu 
- nu. Muwai-duya nuna?” wànanya. 
27“Miri,” wàna i Màrata, “kupawai-ma duku ba Ana Alakau, dàngu ba 
Hanganji Ma-pamànangu-kau na mamai la pinu tana yiana,” wànanya. 

Na hiina i Miri Yehu 

28Ba napanii tunaka nu i Màrata, lua-nanyaka papaau-nya i Maria, na 
anguna kawini hi na-kanguruku-nya, “Ninya ni i Umbu Ngguru; paàra-
nanggau,” wànanya. 
29Ba narongu-yaka nu, ri - ringa-naka ba na-hadangu i Maria hi nalua pa-
tàbuku-ya i Yehu. 



2726 

 

 
Na Huratu Matua 

© 1995, Indonesian Bible Society. 
 

 
 

 

 

 

30Nu ndedi natama-a i Yehu la kotaku. Jiapa-mayapa la ngia pa-tàbuku-
nanya i Màrata. 
31Na hadangu-na dàngu ba ri - ringana paluhu i Maria, daita-ya paraï da tau 
Yahundi da ma-mandapu dànya i Maria la uma. Ka ndàki-danyaka i Maria 
làbu lua-nanya pahii ningu la reti wàda bia. 
32Ba natàka-ka i Maria la ngia paninya i Yehu, dàngu ba naita-kiyaka, 
patika-nanyaka la hanggana i Yehu hi napanii, “Miri, jàka ninggau yiahu 
làti yia nana, Nda tuana Miri ka nameti na ana mininggu,” wànanya. 
33Ba naita-yaka hiina i Maria paraïna i Yehu, dàngu ba dahiimbu da tau 
Yahundi mamai karia-nya i Maria, hawina-nanyaka dàngu dira mila 
mumuhu-ya na etina ba itaya. 
34Ka paàra-nanjaka, “La ngginiya na ngia pa-bànjalu-minya,” wànanja. “Mai 
kau tàngaru-ya Miri,” wàdanya. 
35Ka hii-nanyaka i Yehu. 
36Hi dapanii da tau Yahundi, “Ai, tàngaru-ya kanjupu namu-nanya i 
Laharu,” wàda. 
37Na nyuna ninyai hawiangu na mapanii, “Nyuna ni na ma-pabula-nja da 
mata tau mapoki, ka ni hi nda na-paratahu-nya ka àmbu nameti i Laharu?” 
wàda. 

Ba paluri beliya i Laharu 

38Nu kahili mila mumuhu-nanyaika na etina i Yehu, hi nalua la reti. Nu na 
reti liangu pa-pandàbingu watu bokulu-ya. 
39“Pa-hinggilu-ya na watu,” wàna i Yehu. Nanapa-ya i Màrata ana winina 
na mameti, “Ai, Miri, mbàda patu mbua lodu-naka la reti. Jàmu wau-
manaka duna!” wànanya. 
40Napanii i Yehu lai Màrata, “Ka ni hi mbàda panii-madu-nggunggauka: 
Jàkau pawai, napa uitaya nggi tuna na mbihana i Ala ba wànggu!” wànanya. 

41Ka pa-hinggilu-danyaka na watu. Ba tunaka nu, tangara-nanyaka la 
awangu i Yehu hi napanii, “Màlangu-mu, ou Ama,ba mbàda tingi tanaü-
munggaka. 
42Kupi-manggau ba nua naingu-mana natingi tanaü-mungga, na nyuna hi 
kupeka-ya yiana, lumuda yiada da tau, ka peku pawaida ba Nyumu ma-
palewa-ka Nyungga,” wàna. 
43Ba nahàlaka papanii tuna nu, wara pa-kodungu-nanyaka i Yehu, “Ha 
Laharu, luhukau nàmu!” wàna. 
44Ka luhu-nanyaka nu na mameti. Da wihi limana pa-yubuhu wàngu tera 
yubuhu-mahapa, tàka na matana na pa-làmbaru-nya tera tamalingu. Tàka i 
Yehu, “Ngguliya na yubuhu-na ka peku lakuna,” wànanja da tau lai nu. 

Da ma-pahama kangunduhungu pa-ndubaku-ya i Miri Yehu 
(Mat. 26:1-5; Mrk. 14:1-2; Luk. 22:1-2) 

45Nadangu na tau Yahundi na mamai pa-tadalu-ya i Maria, da mapawai lai 
Yehu ba daita-yaka nu na manjadi. 
46Na nyuna ninja hawiangu la hongada nyuda da malua papanii-ya la tau 
Parihi nu na pawunda-na i Yehu. 
47Tuna nuduka hi kiri pauhi-da da tau Parihi, da ratu pangora dàngu na 
Bata Bokulu Anggama ba da-batangu. Hi dapanii, Nggikina wànda-aka? Ba 
dangu-mada-nyaka da pa-hangàtarungu pawunda-na na tau nuna. 
48Jàka tamàta bianya ba tu mànuna nu napawai ndàbaka napa na tau lai 
Nyuna. Ka lundu mai-danyaka napa da ma-pareta la Roma hi da-nyungguru-
ya na Umana i Miri dàngu hi da-weharu-ya na banjaru-nda nggubulu-na. 
49Nu ka panii-nanyaka na haàtu la hongada nyuda na ma-tamungu 
Kayapàhu, na Ratu Bokulu la ndaungu nu, “Nda nggàrama nyimi yia 
papimi. 
50Ka nda ana miripu-mana nu la kanandingu-mi ba narihi hàmu ningupa, 
jàka nameti na haàtu tau lumuna i madangu welingu ba na-talàpu ndàba 
nggubulu-na yia na banjaru?” wàna. 

51Hi kiri panii-nanya nuna i Kayapàhu, nda kanandingu wiki-ananya. Jia-
aya ba ngaha pa Ratu Bokulu-ya la ndaungu nuna, hi nanyura-ya ba lumuna 
na banjaru Yahundi-ya napa na pameti wàna i Yehu. 
52Dàngu nda lumu mehana na banjaru Yahundi bia, tàka jia-mbuya ka 
pauhi-nja dàngu ka kahaunja da ana Ala da ma-tanyalangu. 
53Piti welingu la lodu nu pa-hamangu-danyaka da liku uru Yahundi ka 
pameti-ya i Yehu. 
54Tuna nuduka hi nda na-pawuwangu wikina la madangu la tau Yahundi i 
Yehu. Hadangu-nanyaka welingu la Yundia, hi nalaku la paraingu Epuraïmu 
la lihi maràda telangu. Lai nuya na-ndàdiku ningu dàngu da papanau-na. 
55Nu mareni-nanyaka na Lodu Remi Paha Yahundi. Nadangu na tau welingu 
la nde - ndeha da mambàda laku la Yeruhali ka pahàra hahanya na kalaratu 
hawari wiki ba ndedi jiaya na lodu mbabu. 
56Dahimbu-ya i Yehu. Tàka ba da-pauhi-ka la Umana i Miri, da maràngga 
paàrangu dàngga anguda, “Màla nggikina wàmu nyumu? Talànga wanguna 
nda namaia ihu la mbabu nàhu?” wàda. 
57Hi panii tuda nu, jiaya ba mbàda wuangu-daka pareta da ratu pangora 
dàngu da tau Parihi, na tau na mapinya na ngia paninya i Yehu, lupangu-
ma na-patàkangu kareuku ka peku yàpa-ndanya ba mbàda wàda-duka. 

Yuhani 12 

Ba burinya mina mbii kati i Miri Yehu la Mbetani 
(Mat. 26:6-13; Mrk. 14:3-9) 

1Nomu mbua lodu ba ndedi jiaya na Lodu Remi Paha, lua-nanyaka la 
Mbetani i Yehu. Lai nuya na-ngiangu ningu i Laharu na pambàda pahada-
na welingu la meti. 
2Lai nu dangaa pambabu dànya i Yehu, i Màrata jiaya na ma-payema-nja 
pangangu. I Laharu dàngu da ariyaa da-mandapu dànya pangangu i Yehu. 
3Tunaka nu nàmu-nyaka i Maria ba dàngu ngàndina mina mbii kati 
narawàtu ma kanjupu mbotu wili, ràkangu paradua litaru-na. Naburi-ya na 



2729 

 

 
Na Huratu Matua 

© 1995, Indonesian Bible Society. 
 

 
 

 

 

 

mina mbii kati la wihina i Yehu, hi namangu pa-kanguli wànya ruu 
lunggina. Ka hambungaru-nanyaka na mina mbii kati ba nawàngu pahibu-
nya na uma. 
4Tàka i Yundahu Ihikariu na haàtu papanau-na i Yehu – na ma-kaleka-nya 
napa – napanii, 
5“Ka nggikina duna hi nda padangga bianya ni na mina mbii kati, ka 
ngalangu tailu ngahu àmahu bara wilina, tàka nu da àmahu ka wuanja da 
tau mamila?” wàna. 
6Hi kiri panii tuna nu i Yundahu nda jia-aha da tau mamila da pa-pangàda-
na, tàka jiaya ba tau bohuya. Nakàli piti winingu àmahu welingu la kanai 
àmahu mbulungu-da na pa-pahàmu-na nyuna. 
7Tàka i Yehu, “Màta-nyaka naa na kawini! Nawunda-ya yiana ndumana na 
lodu taningga. 
8Da tau mamila ni mànu-manja la hongami, tàka Nyungga ndia-a,” wàna. 

Da ma-pahama kangunduhungu pa-ndubaku-ya i Laharu 

9Nadangu na tau Yahundi marongu-ya ba ninya la Mbetani i Yehu, hi dalua 
lai nu. Nda mbulungu biana rukuna i Yehu hi kiri luada, tàka ka ita wànya 
i Laharu-mbu na pambàda pahada-na welingu la meti, wàda. 
10Tuna nuduka ka pameti-mbuya i Laharu hi kiri wàda da ratu pangora; 
11maa ba rukuna nyunadu hi nadangu na tau Yahundi ma-tanggalara-nja 
nyuda, tàka hi lundu pawaida lai Yehu. 

Ba natama mangu bunjuku-na la Yeruhali i Miri Yehu 
(Mat. 21:1-11; Mrk. 11:1-11; Luk. 19:28-40) 

12Hadangu harii rongu-nanyaka na tau dangu na mambàda mai ka 
mbabunya na Paha, ba nàmunya la Yeruhali i Yehu. 
13Ka piti-danyaka ruu wola hi dalua pa-tàbuku-ya, ba dàngu kayaka-danya, 
“Wotunya i Ala! Na-mànjaku maringu-wa na mamai wànya na tamuna i 
Miri. Na-mànjaku maringu-wa na Hanganji Ihirailu!” wàda. 

14Na-ngalangu heu kamboka kalandai i Yehu hi na-kaliti-ya. Ka hàrangu-
nanyaka na pa-tulihu la Huratu Matua: 
15“Àmbu mangàdatu, ha bidi kawini Hiungu! Tàngaru-ya nàmunya na 
Hanganji-mu, na-kaliti heu kamboka kalandai!” ba wàna. 
16La rehi nu ndedi dapi ndàba-anya yiana da papanau-na i Yehu. Na nyuna 
ba pa-mangunju-yaka wàngu metina i Yehu, hina duka hi danamu-ya, na 
pawunda-na na tau hanggangu lai Nyuna, ba pambàda tulihu-mayaka la 
Huratu Matua na rukuna Nyuna. 
17Da tau da maninja ba jiaya napaau-nanya paluhu welingu la reti i Laharu 
ba na-pahada-nya welingu la meti paraïna i Yehu, jiaha da ma-hakahii 
pangala-nya na rukuna nuna. 
18Tuna nuduka hi nalua lai Yehu na tau dangu ba darongu duka ba Nyuna 
na mambàda wundaya nu na pa-hangàtarungu. 
19Ka panii-danyaka dàngga anguda da tau Parihi, “Nda nggikina wànda-apa! 
Tàngaru biaya, nàhu ndàba-nyaka na ihi pinu tana palua pakiku-nya 
Nyuna!” wàda. 

Na himbu-danya tau Yunani i Miri Yehu 

20La honga tau malua la Yeruhali la pa-lumungu la rehi mbabu, nimbunja 
da tau Yunani da manda pirada. 
21Damai lai Pilipu hi dapanii, “Ai, màla làti umbu, jàka pekuna ka pa-
hàmburu dànya i Yehu wàma làti,” wàda. (I Pilipu tau welingu la 
Mbetuhaida la tana Nggalilia-ya.) 
22Ka lua-nanyaka i Pilipu papanii-nya i Andaria na rukuna nuna. Hàla lua 
kariangu-danyaka pa-patàka-nya i Yehu. 
23Ka panii-nanjaka paraïna i Yehu, “Jia-yaka na rehi pa-mangunju-ya na 
Ana Tau. 
24Langatàka ma-padeningu-maya yia na paniinggu: Jàka nda patondu-nya 
la tana ka nameti na hau karohu uhu nggàndumu, pa-daingu-mananya ba 

hau karohu-na. Na nyuna jàka nameti nu na hau karohu uhu nggàndumu, 
jiaya hi nadangu na uhu nggàndumu ba natuu wuana. 
25Na tau na ma-aïya na lurina napa na-yàmihu-ya na lurina. Na nyuna na 
tau na manda aïya na lurina la pinu tana yiana, napa na-àrapu-ya nduma 
luri na ma-langatàka dàngu na ma-palupangu. 
26Na tau na ma-etingu la palumu-ngga Nyungga nakiku-mangga bàdi; màta 
ka peku angu-nangga na ma-lumungga la ngia paningga. Na tau na ma-
lumungga Nyungga napa natembi-ya paraïna Amanggu,” wàna. 

I Miri Yehu napanii wànya na metina 

27“Na-mangginggitu na etinggu; nggikina wànggu-aka bàdi nàhu? ‘Ou Ama, 
pamara àruka welingu la rehi yiana!’ wàngguka bàdi? Na nyuna ba jiaya 
nuna pàkudui làti hi kumai ka kudeni-nya na rehi mayila yiana. 
28Ou Ama pa-mangunju-yawa na tamumu!” wàna. Nu hi jia ningu bia lii 
parongu welingu la awangu, “Mbàda pa-mangunju-manggu-nyaka, dàngu 
kuhili pa-mangunju-mayaipa napa,” na mawàna. 
29Na tau dangu na maninya lai nu, darongu-ya nu na lii, hi dapanii, 
“Kangguruku-ya,” wàda. Tàka nimanyai hawiangu na mapanii, “Ndia-a! 
Panii dànanya papalewa!” wàda. 
30Ka panii-nanyaka i Yehu, “Hi ronguya nuna na lii, nda lumunggu 
Nyungga-a, tàka lumumi nyimi dimi, wànanja. 
31Nàhu jia-mayaka na rehi patanda-nya ngerana na pinu tana; nàhu pa-
kunggulungu-yaka na makata-nya na pinu tana. 
32Tàka Nyungga duku, jàka pa-pajangga-kaka welingu la pinu tana, napa 
ku-kameni ndàbaya na tau lai Nyungga,” wàna. 
33Hi panii tuna nu pa-hakubu-nanya jàka nggiki hama metina napa. 
34Ka panii-nanyaka na tau dangu lai Nyuna, “Pa-namatu-nya la Mbuku 
Ukuma, na Hanganji Ma-pamànangu duna naluri-ya lundu nu - nu. Nggiki 

hamana lupangu pajangga-maya bàdi na Ana Tau la pinu tana hi wamui 
Nyumu? Ka nggamuya duna nu na Ana Tau?” wàdanya. 
35Nanapa-ya i Yehu, “Nda nggii tuana-pa ba ninya na hambila lai nyimi. Ba 
tuna, kandàkuku-wa ba ni-i-nyapa na hambila, ka àmbu na-panggàbalu-
nggai kapàtangu. Na tau na ma-kandàkuku la kapàtangu nda napi-anya na 
ngia pa-hanggangu-na. 
36Miwai-yawa na hambila, ba talànga ni-i-nyapa nu na hambila lai nyimi, 
màta ka ana hambila-kai,” wànanja. 

Na nda pawaida da tau Yahundi 

Ba nahàla-ka papanii tuna nu, yilangu-nanyaka i Yehu welingu lai nu dàngu 
nda na-pawuwangu-apa wikina lai nyuda. 
37Jiapa kai ka mbàda danguda da pa-hangàtarungu pawunda-na i Yehu la 
hanggada nyuda, nda dapawai-a lai Nyuna. 
38Ka hàrangu-duna-nyaka na papanii-na i Wunangu Yahaya, “Miri, nggamu-
aka na mawaiya na lii pa-bobaru-ma? Lai nggamu-aka na ngia pa-pajiliku-
nya na mbihana i Miri?” 
39Tuna nuduka hi nda peku pawaida, maa ba mbàda panii-mbunaka i 
Yahaya, “Napanii I Ala, 
40‘Ku-papoki-ha da matada nyuda, ku-patongguru-ha da etida; ka àmbu 
dangita da matada, ka àmbu dalua-ya la jàngapu na kanandingu-da. Ka 
àmbu da pa-mbelingu lai Nyungga, tàka hi ku-pamàlaru-ha,’ ba wàna,” 
wàna. 
41Hi panii tuna nu i Yahaya ba mbàda ita-duna-nyaka na mangunju-na i 
Yehu, hi napanii-ya na rukuna. 
42Jiapa-kai ba tuna, nadangu na tau lai nyuda, lupa da liku uru Yahundi-
mbu da mapawai lai Yehu. Tàka nda datoru mbenia papeka pa-habola-nya 
na pawaida, nadu ba da-mangàdatu-nja da tau Parihi, jàka dahiri bianda-ka 
patama la uma bungguru ba wàda. 

43Darihi mbuha ni-manyapa natembi-nanja tau welingu la tembi-naha 
paraïna i Ala. 

Na puluna i Miri Yehu jiaya na ma-patandangu ngera 

44Ka wara-nanyaka i Yehu, “Na tau mapawai lai Nyungga nda Nyungga-a 
pawaina, tàka wainanya Nyuna na ma-palewa-ka. 
45Dàngu na tau na maita-ka Nyungga, ita-nanya Nyuna na ma-palewa-ka. 
46Na mainggu la pinu tana yiana màta ka maharii-ka Nyungga wànggu, ka 
àmbu na-ngiangu la kapàtangu mbuu ndàbana na tau mapawai lai Nyungga. 
47Na tau na marongu-ha da pa-pekangu-nggu, tàka hi nda nunju bia-nanjai, 
– nda Nyungga-a duku mahuku-nya. Nadu na mainggu ka hukunya na pinu 
tana nda wànggua, tàka ka pamàna-nya wànggu duku. 
48Na tau na ma-tulaku-ka Nyungga, hi nda na-patingi-nja da pulunggu, ni-
manyaka duna na ma-patanda-nya ngerana. Na pulungu pa-patàka-nggu, 
jiaya duna na ma-patanda-nya ngerana la Lodu Hupu Njàpuna. 
49Nadu ba nda wàngu-nggunya eti wiki-anggu duku ba kupanii; i Ama na 
ma-palewa-ka, jiaya duna na mahupu liingganya, jàka nggàraya bàdi na 
papanii-nggu, dàngu na pa-patàka-nggu. 
50Dàngu kupi-manya duku ba jiaya na hupu liina Nyuna, na ma-wuangu-ya 
na luri na ma-langatàka dàngu na ma-palupangu. Tàka hi jiaya na pa-
papeka-nangga i Amama duku na pa-patàka-nggu,” wàna. 

Yuhani 13 

Na baha-nanja da wihida da papanau-na i Miri Yehu 

1Hau lodu ba ndedi jiaya na Lodu Remi Paha, pi-nanyaka i Yehu, ba jia-
yaka na rehi taluru-nanya na pinu tana yiana la pabeli la Amana. Nambuha-
nja da tau da pamangu-na la pinu tana, dàngu pa-daingu mbuha-mananja 
lundu njàpuna. 

2Nu ngangu-danya la rudungu i Yehu dàngu da papanau-na. Mbàda runda-
nanyaka paraïna i Kambàliku na etina i Yundahu anana i Himungu Ihikariu, 
la pa-kaleka-nya i Yehu. 
3Napi-manya i Yehu ba mbàda pakata ndàba-nanyaka na kawaha lai Nyuna 
paraïna Amana. Dàngu napi-mbunya ba welina lai Ala dàngu ba jiangu-ma 
nabeli-ya lai Ala. 
4Tuna nuduka hi na-ndolaku, naàli-nya na kalembi malaina, hi na-borungu 
hawàla tera podahu. 
5Hàlaka nu ràba-nanyaka wai la tobu robu, hi na-pakiringu pabaha-ha da 
wihida da papanau-na hi na-kanguli wànja tera podahu la boruna. 
6Ka tàka-nanyaka lai Himungu Peturu, na mapanii, “Ka ni hi Nyumu-maka 
Miri, mabaha-ha da wihinggu?” wàna. 
7Nanapa-ya i Yehu, “Ndau pianya nàhu na pawunda-nggu, na nyuna upi-
manya ngeru,” wànanya. 
8Tàka i Peturu, “Màtangu àru Miri, àmbu jia baha langatàka-muhaka da 
wihinggu,” wànanya i Yehu. Na nyuna nahema i Yehu, “Jàka nda kubaha-
makau nda ningua papuingu-mu lai Nyungga,” wànanya. 
9Nanapa-ya i Himungu Peturu, “Jàka tuna nu Miri, àmbu didi biaha da 
wihinggu da pabaha, baha-mbuha làti da limanggu dàngu na katiku-nggu,” 
wàna. 
10Tàka i Yehu, “Na mambàda ihu, ili ndàba-nanyaka na ihi daana, nda 
nggàra ihi wàngu-apa la pa-paili-ya; hinggilu-da da wihina,” wànanya i 
Peturu. “Nyimi yia mbàda ili-mika tàka nda mbuu ndàba-ami,” wànanja. 
(11Mbàda pi-mana-nyaka i Yehu jàka nggamuya napa na ma-kaleka-nya. 
Tuna nuduka, “Nyimi yia mbàda ili-mika, tàka nda mbuu ndàba-ami,” hi 
kiri wànanja.) 

12Ba nahàla-ka i Yehu pabaha-ha da wihida, hau beli-nanyaka na kalembi 
malaina hi na-mandapu beli. Hi napanii-nja, “Ijàngapu-duya nu na 
pawunda-nggu lai nyimi ni kawai? 
13Nyimi, Umbu Ngguru jàka ndia Miri, wàmingga. Tàka ma-tubangu-maya. 
14Ba tuna jàka kubaha bidua-hai da wihimi, tàka hi Miri dàngu ngguru pàku 
dimingga, tuna numbudu bàdi nyimi bai maràngga ngeranya la pabaha wihi 
dàngga angumi. 
15Ku-paita-nggainya nàhu na ngerangu yiana, màtawa hama tuna na 
pawunda-nggu Nyungga lai nyimi, ka tuna numbu na pawunda-mi nyimi. 
16Langatàka ma-padeningu-maya yiana na paniinggu: Na haàtu ata nda jia 
rihi-ananya na mirina, dàngu na haàtu papalewa nda jia rihi-ananya na ma-
palewa-ya. 
17Jàkai pi ndàba-njaka yiada, oha-amika jàkai wundaha. 
18Yiana na paniinggu, nda laa ndàba-nggunggai nyimia. Kupi-manja duku 
jàka nggamuha da pambàda pindinggu. Na nyuna na pa-tulihu la Huratu 
Matua, jiangu-ma ba na-hàrangu, nu, ‘Na tau angu ngangunggu, napa na-
ndubaku-ka Nyungga,’ ba wàna. 
19Ba ndedipa nu nanjadi kupanii haha-nggainya nàhu, màta jàka nanjadi-ka 
napa, ka peku pawaimi ba jiaka Nyungga-maka na patiki NYUNGGA 
NINGGA ba wàna. 
20Langatàka ma-padeningu-maya yiana na paniinggu: Jàka nggamu 
mayema-ya na tau papalewa-nggu, yema-nangga Nyunggama. Dàngu jàka 
nggamu na mayema-ka Nyungga, yema-nanya Nyunama na ma-palewa-ka 
Nyungga,” wànanja. 

Nanyura-nanya na ma-kaleka-nya 
(Mat. 26:20-25; Mrk. 14:17-21; Luk. 22:21-23) 

21Ba nahàla-ka papanii tuna nu i Yehu, ka mila mumuhu-nanyaka na etina. 
Hi tuna yia na papeka-na, “Langatàka ma-padeningu-maya yiana na 

paniinggu: Na haàtu la hongami nyimi napa na-kaleka-ngga Nyungga,” 
wànanja. 
22Ka hangàtaru-danyaka da papanau-na hi da-maràngga pa-tàngaru dàngga 
anguda ba nda dapinya jàka nggamuya na palana. 
23Na pa-panaungu pambuha-na i Yehu na-mandapu papera dànya i Yehu. 
24I Himungu Peturu na-kambàdiku-nya nyuna, ka na-paàra-nya i Yehu jàka 
nggamuya na palana. 
25Ka doputu-nanyaka i Yehu paraïna nu na pa-panaungu hi na-paàra-nya, 
“Nggamuya nu Miri?” wàna. 
26Nanapa-ya i Yehu, “Na tau pawua-nggu roti pahàbu-nggu la maku, jia-
mayaka,” wànanya. Ka piti-nanyaka ha-kadipu roti i Yehu, hi nahàbu-ya la 
maku; hi namangu pawua-nya i Yundahu anana i Himungu Ihikariu. 
27Ba nakei-kiyaka nu na roti i Yundahu, tama-nanyaka i Kambàliku la etina. 
Hi napanii-nya paraïna i Yehu, “Parengga-nyawa na pawunda ba wàmu,” 
wànanya. 
28Nda haàtu-a lai nyuda da ma-mandapu pangangu lai nu na ma-jàngapu-
ya nggikina i Yehu hi kiri panii tunanya nu i Yundahu. 
29Ninja hawiangu lai nyuda, làbu paràha-nanya palua pakei ngga - nggàra 
nduma remi duna, jàka ndia ka wua-kinja hakudu àmahu da tau mamila 
wànanya duna, wàda bia – nadu ba jiaya i Yundahudu na matanggu 
pahàmu-ya na kanai àmahu-da nyuda. 
30Nu ba nakei-yaka na roti i Yundahu, ailulu luhu madua-nanyaka. Nu ka 
rudungu-nanyaka. 

Nahupu lii na mabidi 

31Ba taliu-naka i Yundahu, panii-nanyaka i Yehu, “Nàhu pa-pamangunju-
yaka na Ana Tau, hamana i Ala pa-pamangunju-yaka lai Nyuna. 
32Jàka pa-mangunju-yaka i Ala lai Nyuna, na pa-mangunju-mbuya Nyuna 
paraïna i Ala la wikina. Dàngu nalu pa-mangunju-maya duna paraïna i Ala. 

33Ai, da ana-kingguka duku, nda namandai-apa na-ndàdiku danggunggai 
nyimi. Napa nyimi ihimbuka Nyungga, tàka hama tuna na pambàda panii-
nggunja da liku uru Yahundi, jia-mbuya na papanii-nggu lai nyimi; la ngia 
palaku-nggu Nyungga ndai ngalangu-a nyimi patàka lai nu. 
34Kuwua-nggai hupu lii mabidi: Màtawa kai pa-mbuhangu dàngga angumi. 
Hama tuna Nyungga ba kumbuha-nggai nyimi, ka tuna numbu nyimi bai 
maràngga pa-mbuhangu. 
35Jàkai maràngga pa-mbuhangu, napi ndàbanggai tau ba papanau-nggu 
Nyungga kai,” wànanja. 

Na nyura-nanya na pa-hiningu-na i Peturu 
(Mat. 26:31-35; Mrk. 14:27-31; Luk. 22:31-34) 

36“Miri, nggii laku ningu-munya Miri?” wàna i Peturu ba na-paàra-nya i 
Yehu. Nanapa-ya i Yehu, “La ngia palaku-nggu Nyungga, ndau ngalangu-a 
nàhu pakiku-ngga! Napa ngeru kau mangu pakiku-nggaka,” wànanya. 
37“Miri, ka nggikina hi nda pekunggu nàhu pakiku-nggau Miri?” Hili wàna 
na paàrangu-na i Peturu. “Ka meti lumunya i Miri wàngguma duku Miri!” 
wàna. 
38Nanapa-ya i Yehu, “Langatàka-ma nu ka kumeti lumunya i Miri ba 
wàmungga? Langatàka-ma ka kupeka-nggau, ba ndedi da-hakuku taï da 
manu mbàda pandailu wundangu-muka papanii ba ndau tandaka 
Nyungga,” wànanya. 

Yuhani 14 

I Miri Yehu jiaya na ngarangia lai Ama 

1Tàka i Yehu, “Àmbu jia nda ngudu-daka da etimi,” wànanja. “Mipawai-
wa lai Ala, hamanai mipawai-wa lai Nyunggambu. 
2La umana na Amanggu dadangu da ngia pa-ngiangu. Na lakunggu lai nàhu 
ka paloku-nja pangia-da nyuda wànggunggai. Nda jia panii tuanggu nu jàka 
nda dadangu làti da ngia pa-ngiangu. 

3Jàka mbàda laku-ngguka pa-paloku-nggai pangia-mi, napa kubeli papiti-
kai nyimi, màtawa la ngia paningga Nyungga, ka lai numbukai nyimi. 
4La ngia palaku-nggu Nyungga mipi-manya na ngarangia-na,” wànanja. 
5Ka panii-nanyaka i Tomahu lai Yehu, “Miri, nda mapi-anya duma na ngia 
palaku-mu, nggiki hama pi bia-manya na ngarangia-na?” wàna. 
6Nanapa-ya i Yehu, “Jiaka Nyungga-maka na ngarangia la patanda wànya i 
Ala dàngu la pa-ngalangu wàngu luri. Nda jia haàtu-a ma-ngalangu patàka 
lai Ama jàka nda nalika Nyungga. 
7Jàkai tandaka Nyungga, jiangu-ma bai tanda-mbuya na Amanggu. Nàhu 
mbàda tanda-minyaka Nyuna, dàngu mbàda ita-minyaka,” wànanja. 
8Tàka i Pilipu, “Miri, paita-àru-nggamanya làti i Ama ka na-lànyapu na 
etima,” wànanya i Yehu. 
9Na nyuna nanapa-ya i Yehu, “Mandai bia-nggunyaka ba ningga la pahiku-
mi, ka ndedi-mapa nu utandaka Nyungga, Pilipu? Na tau na mambàda itaka 
Nyungga mbàda ita mbuna-nyaka i Ama. Ka ni, ‘Paita-nggamanya i Ama,’ 
hi jia wàmu bia? 
10Màla Pilipu! Ndau pawaia, ba ku-mbulungu Nyungga dàngu i Ama, tàka i 
Ama ba na-mbulungu dàngu Nyungga? Na papanii-nggu lai nyumu, nda 
wàngu-nggunya eti wiki-anggu ba kupanii-ha. I Ama na ma-padaingu pa-
pambulu dàngga Nyungga, jiaya duna na mawunda ndàbaha nuda. 
11Mupawai-wa lai Nyungga, ba ku-mbulungu Nyungga dàngu i Ama dàngu 
ba na-mbulungu i Ama dàngu Nyungga. Jàka ndiakai, mili upawai rukuda 
da pambàda wundanggu. 
12Langatàka ma-padeningu-maya yiana na paniinggu: Na tau mapawai lai 
Nyungga, napa nawunda-ha da pambàda wundanggu Nyungga, – jiapa 
nawunda-mbupa napa marihi bokulu – maa ba laku-nggunya lai Amadu. 
13Jiapa ka nggàra-yakadu na pakarai wàminya na tamunggu, napa ku-
pahàra-manggainya duku, ka pa-mangunju-ya i Ama lai Ana. 

14Nggàra biaya na pakarai wàminya na tamunggu, napa ku-pahàra-nya,” 
wànanja. 

Nanjanji-nanja Ngahuna i Ala paraïna i Miri Yehu 

15“Jàkai mbuhangga, jiangu-ma bai pahàra-nja napa da hupu liinggu. 
16Napa kukarai-ya i Ama, dàngu napa ka nawua-nggai Ma-pandulangu 
haàtu, na ma-ndàdiku pa-engangu angunggai nyimi lundu nu - nu. 
17Nyuna nu jiaya na Ngahuna i Ala na mapeka ma-padeningu rukuna i Ala. 
Nda na-ngalangu-a pa-kataku-ya pinu tana, ba nda daita-ya dàngu ba nda 
datanda-ya. Tàka nyimi dimi itanda-maya, maa ba na-ndàdiku angunggai 
dàngu napa na pambulu-danggai. 
18Nda jia dunjaku meha-anggunggai hama tuna ana mamila. Napa kubeli 
lai nyimi. 
19Nda nggi tu-anapa ba nda nahili itaka na pinu tana. Tàka nyimi napa 
miitaka. Tàka ba kuluri Nyungga, napai lurimbu nyimi. 
20Jàka jia-yaka na loduna, napai pinya ba ku-mbulungu Nyungga dàngu i 
Ama, tàka nyimi bai mbulungu dàngu Nyungga, tàka Nyungga ku-mbulungu 
dàngu nyimi. 
21Na tau na ma-kataku-ha da hupu liinggu dàngu hi na-pahàra-nja, jiaya 
nyuna na mambuha-ngga Nyungga. Napa na Amanggu nambuha-nya na tau 
na mambuha-ngga Nyungga. Tàka Nyungga kumbuha-mbunya na tau nuna 
hi ku-pawuwangu wikinggu lai Nyuna,” wàna. 
22Tàka i Yundahu (nda jia-aya i Yundahu Ihikariu) na-paàra-nya i Yehu, 
“Miri, ka nggikina napa hi pa-wuwangu bia-munyai wikimu lai nyuma, tàka 
hi ndiai la pinu tana yiana?” wànanya. 
23Nanapa-ya i Yehu, “Na tau na mambuha-ngga Nyungga, napa nanunju-ha 
da lii papekangu-nggu. Tàka i Ama nambuha-nya nyuna. Napa i Ama dàngu 
Nyungga ka mamai lai nyuna hi ma-ndàdiku angunya. 

24Na tau na manda mbuhangga Nyungga, nda nanunju-aha da lii pa-
pekangu-nggu. Na lii pa-pekangu na parongu-mi, nda welina lai Nyungga-a 
tàka welina lai Ama duna na ma-palewa-ka Nyungga. 
25Kupanii ndàba-nggaiha nuda, ka ba ni-dunggapa lai nyimi. 
26Na nyuna na Ngahuna i Ala, i Ma-pandulangu na papalewa-na napa i Ama 
la tamunggu Nyungga, jiaya duna na ma-papeka-nggainja mbuu ndàbada 
dàngu na ma-panamu ndàba nggainja nu da pambàda panii-nggunggai. 
27Ku-bànjalu-nggai mapeku mahàmu. Nu na mapeku mahàmu na paruku 
wikinggu jiaya na pawua nggunggai. Nu na pawua-nggu nda hama tuana 
na pawua-nanggai na pinu tana. Àmbu jia nda ngudu-daka da etimi, àmbi 
mangàdatu. 
28Mbàda rongu-mika ba kupanii-nggai, ‘Napa kulaku, na nyuna jiangu-ma 
napa kubeli lai nyimi,’ ba wànggu. Jàkai mbuhangga Nyungga dahàmu-ma 
duda da etimi ba kulaku lai Ama, maa ba narihi bokulu-dupa i Ama welingu 
lai Nyungga. 
29Nàhu kupanii haha-nggaiha nuda, ba ndedi danjadi ndàba, màta jàka 
danjadi-ka napa, pawai-dimi-nyaka. 
30Nda nahili dangu-apa na papanii-nggunggai, maa ba jia-yaka na rehi 
nàmunya na ma-katanya na pinu tana. Na nyuna nda nggàra-a parautu-na 
lai Nyungga. 
31Na nyuna ba tuna, lupangu-ma bàdi danjadi ndàba nuda màta ka napinya 
pinu tana ba kumbuha-nya i Ama dàngu hi ku-pahàra-nya na hupu liina i 
Ama lai Nyungga. Nàhu màlawa ka ta-yilangu welingu lai yiahu,” wànanja. 

Yuhani 15 

I Miri Yehu pingi angguru langatàka-ya 

1Nahili panii i Yehu, “Nyungga jiaka na pingi angguru langatàka, tàka na 
Amanggu jiaya na mangu wokangu. 

2Nimbihu-da da kahanga lai Nyungga da manda tuu wuada, na-kàtahu-ha, 
tàka nimbihu-da da kahanga da matuu wuada, na parowa-nja da ruuda hi 
na pa-habola-ha, ka da-parukangu padangu da wuada. 
3Nyimi mbàda ili-mika rukuna na lii pa-pekangu pawua-nggunggai. 
4Màtawa kai pa-daingu pa-pambulu dàngga Nyungga, ka ku-padaingui duku 
pa-pambulu dànggai nyimi. Nda na-ngalangu-a na kahanga patuu wikina 
wuana, hinggilu-na jàka na-padaingu la pingina. Tuna numbu nyimi, jàkai 
pa-daingu pa-pambulu daa-angga bàdi hina hii ngalangu patuu wuami. 
5Pingi angguru-ka Nyungga, nyimi kahanga-nanggai. Na tau na ma-
padaingu pa-pambulu dàngga Nyungga, tàka hi ku-padaingu Nyungga pa-
pambulu dànya nyuna, napa natuu padangu wuana; nadu jàka nda Nyungga 
nda ana nggàra-a pawunda-mi. 
6Na tau na manda pa-daingu pa-pambulu dàngga Nyungga, pa-wàrungu-ya 
napa hama tuna na kahanga, hi namàdu. Da kahanga da matuda nu pa-
pauhingu-ha hi wàrunja la epi, hi tunuha. 
7Jàkai pa-daingu pa-pambulu dàngga Nyungga, hii pakàpa-ha la etimi da lii 
pa-pekangu-nggu, karai bia lai Ama jàka nggàra pambuha-mi; nawua-
manggai-nya duna na pakarai-mi. 
8Jàkai wua padangu, jia-duyaka na pa-mangunju wànya na Amanggu; tuna 
nuduka hi papanau langatàka-nggunggai. 
9Hama tuna ba nambuha-ngga i Ama, tuna numbu Nyungga ba kumbuha-
nggai nyimi. Màtawa ka na-lohangu mànu la lurimi ba tau pambuha-
nggunggai. 
10Jàkai pahàra-nja da hupu liinggu, tuturu pa-daingu-dimi-nyaka nu la 
mbuha-nggunggai, hama tuna Nyungga ba pa-daingu tuturu-nggu duku la 
mbuha-nangga i Ama, rukuna ba ku-pahàra-nja da hupu liina. 
11Hi kupanii ndàba-nggaiha yiada, ka peku ninya na hawola-nggu Nyungga 
la etimi nyimi, hi na-lànyapu na hawola-mi. 

12Yiana-ya na hupu liinggu: màtawa kai maràngga pa-mbuhangu dàngga 
angumi, hama tuna Nyungga ba kumbuha-nggai nyimi. 
13Na tau na mawua-ya na lurina lumuda da angu lànggina, jiaya duna na 
mambuha halawàla-nja da angu lànggina. 
14Nyimi kuangu làngginggai, jàkai pahàra-nja da hupu liinggu lai nyimi. 
15Ataha nda wànggu-anggaipa, nadu na ata ba nda napi-anya duna na 
paràma-na na mirina. Angu lànggi-ngguha mbàda wànggu-nggaika, nadu 
mbuu ndàbada da parongu-nggu lai Ama mbàda panii-ngguhaka lai nyimi. 
16Nda nyimia mapindi-ka Nyungga, Nyungga mapindi-kai nyimi, hi ku-
paràha-nggai palaku kai tuu padangu wuami – da wua manda molungu. 
Tàka i Ama hi nawua-nggai jàka nggàra biaya na pakarai wàminya na 
tamunggu lai Nyuna. 
17Yiana-ya na hupu liinggu lai nyimi: Maràngga pa-mbuhangu-wa dàngga 
angumi,” wànanja. 

Na pinu tana na-karaü-nggai eti 

18“Jàka na-karaü-nggai eti na pinu tana, namuya ba mbàda karaü mangilu-
nangga eti Nyungga. 
19Jàka mangu pinu tanakai làti, jiangu-ma nambuha-nggai pinu tana ba 
mangu-nanggai. Tàka mbàda pindi-nggunggaika welingu la pinu tana, hi 
nda mangu pinu tana-akaipa. Tuna nuduka hi na-karaü-nggai eti pinu tana. 
20Nandi-manya na pambàda panii-nggunggai, ‘Na ata nda jia rihi-ananya na 
mirina,’ ba wànggunggai. Jàka mbàda pa-mayila-madu-danggaka Nyungga, 
jiangu-mbu napa da pa-mayila-kai nyimi. Jàka da-panamatungu la lii pa-
pekangu-nggu, jiangu-mbu ba da-panamatungu la lii pa-pekangu-mi nyimi. 
21Dawunda ndàbaha nuda lai nyimi, rukuna ba papanau-nggunggai, maa ba 
nda datanda-duya Nyuna na Ma-palewa-ka Nyungga. 
22Làti jàka nda kumai dàngu jàka nda kupanii ndàbaha nuda lai nyuda, nda 
ningua njalada làti. Tàka nàhu nda ningua pelu pakangu-da la njalada. 

23Na tau na ma-karaü-ngga eti, karaü-nanya eti na Ama-mbunggu. 
24Làti jàka nda kuwunda-ha la hongada nyuda nu da pandedi wunda tau 
hawiangu, nda ningua njalada làti. Na nyuna nàhu mbàda ita-dahaka nuda 
da pawunda-nggu, tàka hi karaü-bia-dangga eti hamangui na Amanggu. 
25Na nyuna ràka-mana ba tuna nu, ka peku hàrangu-na na pa-tulihu la 
Mbuku Ukuda nyuda, ‘Da-karaü-ngga eti bundu nda ningu kiringu,’ ba 
wàna. 
26Napa ku-palewa-nggainya i Ma-pandulangu na ma-pawelingu lai Ama. 
Nyuna nu jiaya i Ngahu na mapeka-ya na ma-padeningu rukuna i Ala. Jàka 
namai-yaka, napa na-hakahii-nya na rukunggu Nyungga. 
27Tàka lupangu-maka bàdi nyimii hakahii-nya na rukunggu Nyungga, maa 
ba mbàda ni-manggaika lai Nyungga welingu la pakiri-na. 

Yuhani 16 

1Kupanii ndàba-nggaiha nuda keha ka àmbu da-kandulingu wànggunggai. 
2Napa da-jukaru-nggai welingu la uma bunggu - uma bungguru. Napa 
nàmunya na rehi, na tau na ma-pameti-kai nyimi, pa-tundungu-nggunya lai 
Ala, wàna. 
3Hi tudanggai nu, jiaya ba nda datanda-ya i Ama hamanai Nyunggambu nda 
datanda-aka. 
4Tàka nàhu hi kupanii-nggai, màta jàka nanjadi-ka napa, ka peku namu-
minya ba mbàda panii-nggunyaka nuna lai nyimi,” wànanja. 

Na paràma-na na Ngahuna i Ala 

Hi nda kupanii haha-nggaiha yiada la pakiri-na, maa ba ni-dunggapa la 
pahiku-mi. 
5Tàka nàhu beli-nggunyaka duku napa la Ma-palewa-ka; dàngu nda haàtu-
a la hongami ma-paàrangu jàka nggi kulaku ningu. 

6Tàka nàhu hi hawina wàngu bia-nanyai na etimi, ba kupanii-nggainya 
nuna. 
7Tàka ma-padeningu-maya nàhu na papanii-nggunggai: Nahàmu-mapa 
duna ndumami nyimi, jàka kulaku; nadu jàka nda kulaku, nda jia mai-ana 
napa i Ma-pandulangu lai nyimi. Na nyuna jàka kulaku-ka, napa ku-palewa-
ya lai nyimi. 
8Jàka namai-yaka, napa na-paloha-nya na pinu tana nggàraya duna na njala, 
nggàraya duna na pa-deningu, dàngu nggàraya duna na hukungu welingu 
lai Ala. 
9Napa na-paloha-nya jàka nda papawai lai Nyungga ba manjala-ya; 
10dàngu ba ku-padeningu Nyungga, nadu ba laku-nggunya lai Ama tàka hi 
ndai hili itaka; 
11dàngu ba pa-kiringu-nanyaka i Ala pa-hukungu, nadu ba mbàda huku-
nanyaka na makata-nya yiana na pinu tana. 
12Dadangu-mapa duna làti da pa-paningu-ha ba wànggunggai, na nyuna ba 
tuna, ndedia nàhu na-turuku-kai. 
13Na nyuna jàka namaika i Ngahu, nu na ma-paloha-nya na ma-padeningu 
rukuna i Ala, napa nairu ngàndikai la patanda ndàbaya na ma-padeningu. 
Nda jia wàngu eti wiki-ana papanii, tàka jiaya na parongu-na duna na 
papanii-na, dàngu napeka-nggainya napa jàka nggàraya na manjadi la lodu 
malamiri. 
14Napa Nyuna na-pamangunju-ka Nyungga, nadu na pangala-na welingu lai 
Nyungga jia-maya na pa-patàka-na lai nyimi. 
15Mbuu ndàbada da maninja lai Ama mangunggu Nyunggaha. Tuna nuduka 
hi kiri panii-nggunggai, jàka nggàraya na pa-patàka-na i Ngahu lai nyimi, 
pangala-na welingu lai Nyunggaya hi wànggu. 

Na handuka dàngu na hawola 

16“Ndedi mbàdiku-anapa ba ndai hili itaka napa, dàngu ndedi mbàdiku-
mbunapa napa bai hili ita belika,” wànanja. 
17Ninja hawiangu da papanau-na i Yehu da ma-paàrangu dàngga anguda, 
“Nggàraya ihu na pawuku-na ba napanii-nda: ‘Ndedi mbàdiku-anapa ba 
ndai hili itaka napa, dàngu ndedi mbàdiku mbunapa napa bai hili ita belika,’ 
ba wàna? Hili nggàrayai na pawuku-na, ‘Laku-nggunya lai Ama,’ ba wàna?” 
wàda. 
18Paàra pangalangu-madanya, “Nggàraya ihu, ‘ndedi mbàdiku-anapa,’ ba 
wàna? ‘Nda ta-jàngapu-aya jàka nggàra rukuya na papanii-na,’ wàda.” 
19Ba pi-mananya paraïna i Yehu ka ta-paàra-nya ba wàda, “Nu ka panii-
nanyaka, ‘Ndedi mbàdiku-anapa ba ndai hili itaka napa, dàngu ndedi 
mbàdiku mbunapa napa bai hili ita belika,’ wànggu ni kawai ka jiaya nuna 
bia nu na pa-paàra wàmi dua wikimi? 
20Langatàka-ma ka kupeka-nggai, napa nyimii hii dàngui pa-dudurungu, 
tàka na pinu tana hawola-nanyaka duna. Napa nyimii handuka, na nyuna 
nu na handuka-mi napa na-pambeli-ya hawola. 
21Jàka mareni habola-nanyaka na haàtu kawini, handuka-nanyaka, maa ba 
rehi-nanyaka na-mayila-na. Na nyuna wàha ba wànaka na anana, ailulu 
maromba-madua-nanyaka na mayila-na paraï pa-hawola ruku dedina na 
haàtu ana rara la pinu tana. 
22Tuna numbu nyimi: Nàhu ninggai la handuka, na nyuna napa kuhili 
tàbuku-kai, hi ninggai napa la mbaha eti; dàngu nda jia haàtu-a ma-
ngalangu papiti-ya nu na mbaha etimi. 
23La lodu nu, nda nggàra-apa pa-paàra-mingga. Langatàka-ma ka kupeka-
nggai: Nggàra biaya na pakarai wàminya na tamunggu lai Ama, nawua-
manggainya duna. 
24Lundu nàhu ndedi nggàra-a pakarai wàminya na tamunggu. Ba tuna 
ikaraiwa, napa ingalangu-ma duna, ka na-lànyapu na hawola-mi,” wànanja. 

Na ngera taluya na pinu tana 

25“Mbuu ndàbada yiada kupanii wànggai pangerangu. Na nyuna ninya napa 
na rehina, ba nda kuwàngu-apa pangerangu, tàka kupanii pa-habola-nggai 
rukuna i Ama. 
26La rehi nu karai-wadimi-nyaka na tamunggu lai Ama; kai pinya, nda 
Nyungga-apa makarai-nggai ndumami lai Ama, 
27Nadu i Ama wiki ba nambuha-manggai. Hi nambuha-nggai nyimi, maa bai 
mbuha-dungga Nyungga dàngu ba mbàda pawai dimika ba paweli-nggu lai 
Ala. 
28Ma-pawelingu lai Ama-maka, hi kumai la pinu tana. Tàka nàhu dunjaku-
nggunyaka na pinu tana ka kubeli lai Ama, wànggu,” wànanja. 
29Tàka da papanau-na i Yehu, “Nàhu panii pa-habolangu-munyaka Miri, 
ndau wàngu-apa pangerangu, 
30tàka nyuma mapi-manya bau pi hàla-manya dumu. Nda haàtu-apa Miri 
majàra pa-paàra-nggau ngga - nggàra. Tuna nuduka hi mapawai ba ma-
welingu lai Alakau,” wàdanya. 
31Nahema i Yehu, “Ba tuna pawai dimi-nyaka nàhu? 
32Nandi-manya! Ninya napa na rehina, dàngu rehi-mana-nyaka nàhu, la 
papai - ihanggai. Napa nyimii maràngga beli la umami haàtu - haàtu, tàka 
hii dunjaku mehangga Nyungga. Na nyuna nda didi meha-aka duku, maa 
ba ninya i Ama na ma-angungga. 
33Kupanii ndàbaha yiada ka peku ngala-minya na peku hàmu rukuna bai 
pambulu dàngga Nyungga. Imayila napa la pinu tana yiana. Na nyuna 
pamàndu-nja da etimi! Mbàda talu-nggunyaka na pinu tana!” wànanja. 

Yuhani 17 

I Miri Yehu na-hamaya-nja tungguda da papanau-na 

1Ba nahàla-ka papanii tuna nu, tangara-nanyaka la awangu i Yehu hi 
napanii, “Ou Ama, toma-nanyaka na rehina. Pa-mangunju-yawa na Anamu, 
ka na-pamangunju-kau Nyumu paraïna Anamu. 

2Mbàda wua-munyaka kawaha la nggubulu tau pinu tana na Anamu, ka 
peku wua-nanya na luri na ma-langatàka dàngu na ma-palupangu la mbuu 
ndàbana na tau na pawua-munya Nyuna. 
3Yiana-ya na luri na ma-langatàka dàngu na ma-palupangu; ka datanda-kau 
tau, ba Ala mangu didingu-kau dàngu ma-langatàka-kau dàngu ka datanda-
ya i Yehu Karitu na pambàda palewa-mu. 
4Mbàda pa-mangunju-nggunggauka Ama la pinu tana yiana ba kuwàngu pa-
palundu-nya na paràma pa-panduma-mungga. 
5Ou Ama! Pa-mangunju-kawa nàhu la lihimu Nyumu, hama tuna na 
mangunju-manda duta ba ningga la lihimu ba ndedi padika-nya na pinu 
tana. 
6Mbàda peka-nggunggauka la tau pinu tana da pambàda wua-mungga, ka 
datanda-kau ba wànggu. Mangumu Nyumu-maha dumu Ama, hi mbàda 
wua-munggaha Nyungga. Mbàda kiku-danyaka na pulumu. 
7Nàhu pi-danyaka ba ma-pawelingu lai Nyumuha mbuu ndàbada da pawua-
mungga. 
8Mbàda patàka-nggunjaka lai nyuda da pulungu da pawua-mungga; dàngu 
mbàda kataku-dahaka. Dapi hàmu-manya ba ma-langatàka-maya 
namainggu welingu lai Nyumu dàngu mbàda pawai-madaka ba Nyumu ma-
palewa-ka. 
9Ku-hamaya-nja ndumada nyuda. Nda ku-hamaya-anya ndumana na pinu 
tana, tàka ndumada nyuda-a duda nu da tau da pambàda wua-mungga, maa 
ba mangumu Nyumu-maha dumu. 
10Mbuu ndàbada da mangunggu Nyungga, mangumu Nyumu-mbuha Ama; 
tàka mbuu ndàbada da mangumu Nyumu, mangunggu Nyungga-mbuha. 
Tàka hi pa-mangunju-ka lai nyuda. 
11Nàhu ka kubeli lai Ama wàngguka. Nda ku-ndàdiku-apa la pinu tana; tàka 
nyuda ninjapa la pinu tana. Ou Ama ma-matua! Mangga-njawa wàngu 

mbihana na tamumu, nu na tamu na pambàda wua-mungga – ka peku 
mbulungu-da hama tuna ba ta-mbulungu nyuta. 
12Ba ninggapa la pahiku-da, mbàda mangga-manggu-njaka wàngu mbihana 
na tamumu Ama – na tamu na pambàda wua-mungga. Mbàda mangga-
manggu-njaka hi nda haàtu-a ma-mbulangu welingu lai nyuda, hinggilu-na 
nyuna duna nu na maràka-mana la pa-mbulangu; nu ba tuna nu ka na-
hàrangu wàngu na pa-tulihu la Huratu Matua. 
13Nàhu ka kubeli lai Ama wàngguka. Hi kupanii-ha yiada mbuu ndàbada ba 
ni-inggapa la pinu tana; ka peku hulungu-na daa la etida na pàda-danya na 
hawola-nggu Nyungga, wànggu. 
14Mbàda patàka-nggunyaka duku na pulumu lai nyuda, hi na-karaü-nja eti 
paraï pinu tana, maa ba nda mangu pinu tana duha, hama tuna 
Nyunggambu ba nda mangu pinu tanaka. 
15Ka napiti-ha welingu la pinu tana yiana paraïna i Ama nda wànggua 
pakarai-nggu, tàka ka namangga-nja lai Ma-akatu paraïna i Ama wànggu 
duku pakarai-nggu. 
16Hama tuna Nyungga ba nda mangu pinu tanaka, tuna numbu nyuda ba 
nda mangu pinu tanaha. 
17Panjadi-hawa mangumu pa-pahinggilu-mu la ma-padeningu; na pulumu 
Ama ma-padeningu-ya. 
18Hama tuna ba mbàda palewa-munggaka la pinu tana tuna numbu 
Nyungga ba ku-palewa-ha la pinu tana. 
19Lumuda nyuda ku-huharungu wikinggu ka mangu pa-pahinggilu-mungga 
Ama, ka peku-mbuna nyuda ba mangu pa-pahinggilu-munja la ma-
padeningu. 
20Nda didi meha-aha nyuda da pa-hamaya-nggu ndumada. Ku-hamaya 
mbunja ndumada da tau mapawai lai Nyungga rukuna na-hakahii-dangga 
yiada da papanau-nggu. 

21Ku-kamahi-nggau ou Ama, màtawa ka da-mbulungu nyuda mbuu 
ndàbada, hama tuna Nyumu bau mbulungu dàngu Nyungga, hamanai 
Nyungga ba ku-mbulungu dàngu Nyumu. Màta àruki nyuda ka da-
mbulungu dàngu Nyuta, ka peku pawaina na pinu tana ba Nyumu ma-
palewa-ka. 
22Mbàda wua-nggunjaka nyuda na pa-mangunju wàngu na pawua-mungga 
ka peku mbulungu-da nyuda, hama tuna Nyuta ba ta-mbulungu; 
23Nyungga lai nyudaka, tàka Nyumu lai Nyunggaka; ka peku nyangana na 
mbulungu-da. Ka peku pinanya pinu tana ba Nyumuma ma-palewa-ka 
Nyungga, dàngu bau mbuhanja nyuda hama tuna bau mbuhangga Nyungga. 
24Ou Ama, yiana-ya duku na parinju-nggu, màtawa nyuda nu da pawua-
mungga ka ninja la ngia paningga Nyungga la lihinggu wànggu, ka peku 
ita-danya na mangunju-nggu; nu na mangunju pawua-mungga, maa bau 
mbuha-dungga ba ndedi padika-nya na pinu tana. 
25Ou Ama mamola! Na pinu tana nda natanda-akau, tàka Nyungga duku 
kutanda-makau; dàngu da tau yiada da pingga ba Nyumu ma-palewa-ka. 
26Mbàda peka-nggunyaka na tamumu Ama lai nyuda; dàngu tu mànu-
manggu nu napa ba kuhili pekaya, màtawa nambuha-mungga Nyungga ka 
peku pa-daingu-na daa la etida, tàka Nyungga duku hi ku-pambulu dànja 
nyuda,” wàna. 

Yuhani 18 

Ba yàpaya i Miri Yehu 
(Mat. 26:47-56; Mrk. 14:43-50; Luk. 22:47-53) 

1Ba nahàla-ka pa-hamayangu tuna nu i Yehu, laku-danyaka dàngu da 
papanau-na la hapapa Luku Kindurungu. Lai nu ninya ba hauna na woka 
ngia pambawa, hi datama lai nu i Yehu dàngu da papanau-na. 
2I Yundahu na ma-kaleka, napinya lai nu; ba mbàda pauhi mànu-daka lai 
nu i Yehu dàngu da papanau-na. 

3Ka lua-nanyaka lai nu i Yundahu ba na-kariangu hapamba tanatara Roma 
dàngu da tau da matanggu dai la Umana i Miri, da papalewa-da da ratu 
pangora dàngu tau Parihi. Dangàndi madàka, epi lanutera dàngu hulu. 
4Pi ndàba-mananya paraïna i Yehu na manjadi napa la wikina. Nu ba tuna 
lua toma-nahaka nuda da tau hi na-paàra-nja, “Nggamuya na pahimbu-mi?” 
wànanja. 
5“I Yehu tau Naharitu,” wàda na hemada. “Jiaka Nyungga-maka yia,” wàna 
i Yehu. Nu i Yundahu na ma-kaleka ndolaku dànanja nyuda lai nu. 
6Jiaka Nyungga-maka-yia ba wàna-njaka i Yehu, kandulingu-danyaka hi 
pàha wàda la tana. 
7Hi nahili paàra-nja paraïna i Yehu, “Nggamuya na pahimbu-mi?” hili 
wànanja. “I Yehu tau Naharitu,” wàda na hemada. 
8“Jiaka Nyungga-maka yia mbàda wànggu-nggaika,” wàna i Yehu. “Tàka 
jàka Nyungga madu pahimbu-mi, màta ka dalaku yiada hawiangu,” 
wànanja. ( 
9Nu ba panii tuna nu i Yehu hàrangu-nanyaka na pambàda paniina la 
mangilu i Yehu: “Ama, welingu la tau da pawua-mungga, nda haàtu-a ma-
mbulangu,” ba wàna.) 
10I Himungu Peturu na-binjiru-ya na hapanda pangàndi-na, hi na-làndahu-
nya na atana na Ratu Bokulu, nahàpu-maya na kahilu kawana-na. Na 
tamuna nuna na ata, Màluku-ya. 
11Tàka i Yehu, “Patiku belinya na hapanda-mu!” wànanya i Peturu. “Bau 
kakaka nu, Nda jia unu-anggunya na kaba wai mayila na pawua-nangga i 
Ama, wàmu?” wànanya. 

I Miri Yehu la hanggana i Hanàhu 

12Ka yàpa-danyaka i Yehu hi da hondu-ya paraï da tanatara Roma dàngu na 
kimunda-da dàngu da tau Yahundi da matanggu dai la Umana i Miri. 

13Dangàndi mangilu-yapa i Yehu la hanggana i Hanàhu, ama yerana i 
Kayapàhu. I Kayapàhu jiaya na Ratu Bokulu la ndaungu nuna. 
14Jiaya nyuna-maka na mambàda panaunja da liku uru Yahundi ba narihi 
hàmu ningu-mapa jàka nameti na haàtu tau ndumana na banjaru nggubulu-
na, na mawàna. 

Na pahiningu-na i Peturu 
(Mat. 26:69-70; Mrk. 14:66-68; Luk. 22:55-57) 

15I Himungu Peturu dàngu na haàtui na pa-panaungu da kikunya i Yehu. 
Nu na pa-panaungu haàtu natanda-ya paraïna Ratu Bokulu; jia duyaka hi 
natama karia-nya i Yehu la talora umana na Ratu Bokulu, 
16tàka i Peturu patiangu-nanya la hambeli la pindu. Tunaka nu luhu-
nanyaka la hambeli nu na pa-panaungu haàtu hi napanii danya na ata 
kawini na madaiya na pindu, hi namangu patama karia-nya i Peturu hu daa. 
17Tàka nu na ata kawini na madaiya na pindu, “Yi ha, ka nda jia-mbukau 
nyumu haàtu la papanau-na na tau nina?” wànanya i Peturu. “Ndia-a duku,” 
wàna na hemana i Peturu. 
18La rudungu nu lalu maringu-ya. Jia ba tuna mbàda padukulu-daka epi pa-
lawarangu da matanggu paloku dàngu da matanggu dai hi dadiru epi lai nu. 
Lua-nanyaka i Peturu lai nu hi na-ndolaku padiru dànja epi. 

Na paàra-nanya i Miri Yehu paraïna Ratu Bokulu 
(Mat. 26:59-66; Mrk. 14:55-64; Luk. 22:66-71) 

19Na Ratu Bokulu na-paàra-nya i Yehu rukuna da papanau-na dàngu rukuna 
da pa-pekangu-na. 
20Nanapa-ya i Yehu, “Naingu-mana ba kupanii pa-habolangu la hangga-na 
i madangu. Naingu-mana na pa-pekangu-nggu tau la uma bunggu - uma 
bungguru dàngu la Uma Ala, ngia pakàli pauhi-na na tau Yahundi. Ndedi 
ku-handàkangu-ma papanii ngga - nggàra la ma-kawiningu. 
21Ka nggikina umbu hiu paàra ningga Nyungga? Paàra bianja nyuda da 
mambàda ronguka ba ku-papekangu tau. Jiangu-ma duda dapinya jàka 
nggàra papanii-nggu,” wànanya. 

22Ba panii tunaka nu i Yehu, na haàtu na matanggu dai lai nu natàba-ya i 
Yehu, “Utoru mbeni pàku Nyumu papanii tumu nu la Ratu Bokulu!” wàna. 
23Nanapa-ya i Yehu, “Jàka nanjala na papanii-nggu, panii-yawa nàhu jàka 
nggàraya na manjala! Tàka jàka ma-deningu bi-duaya nu na papanii-nggu, 
ka nggikina hiu tàbaka?” wàna. 
24Tunaka nu paràhangu-nanyaka tau i Hanàhu pangàndi mangu hondunya 
i Yehu lai Ratu Bokulu Kayapàhu. 

Na hili pahiningu-na i Peturu 
(Mat. 26:71-75; Mrk. 14:69-72; Luk. 22:58-62) 

25Ndolaku-mana-nyapa i Himungu Peturu padiru epi lai nu. Tàka da tau lai 
nu, “Ka nda papanau-mbunanggau dumu na tau nina?” wàdanya. Ka 
pahiningu-nanyaka i Peturu, “Ndia-a duku,” wàna. 
26Ka panii-nanyaka na haàtu na atana na Ratu Bokulu, nu na kalembi-na na 
tau pahàpu-na kahilu i Peturu, “Ka nda kuita-akau dumu la woka dàngu 
Nyuna?” wànanya. 
27Ka hili pahiningu-mananyai i Peturu, “Ndia-a” wàna – nu pàku nu, 
hakuku-nanyaka na manu. 

I Miri Yehu la hanggana i Pilatu 
(Mat. 27:1-2, 11-14; Mrk. 15:1-5; Luk. 23:1-5) 

28La mba - mbaru ngàndi-danyaka i Yehu la Uma Nggumbunuru welingu la 
umana i Kayapàhu. Da tau Yahundi wiki nda datama-a la uma 
Nggumbunuru ka àmbu ta-iraku ba wàda, maa ba mbuhangu-danya 
panganya na pangangu Paha. 
29Tuna nuduka hi naluhu tomaha paraïna i Pilatu hi na-paàra-nja, 
“Nggàraya na pakàla wàminya na tau yiana?” wànanja. 
30Danapa-ha nyuda, “Jàka nda ningu njalana, nda jia ngàndi-amanya la 
hanggamu umbu Nggumbunuru,” wàdanya. 
31Tàka i Pilatu, “Pitiya kai patanda-nya ngerana pa-namatu-nya na uku 
wiki-mami dimi,” wànanja. Ka hema-danyaka da tau Yahundi, “Nda peku-

ama duma la pa-hukungu pameti tau,” wàda. (32Nu hi tuna ka na-hàrangu 
na papanii-na i Yehu jàka nggiki metina Nyuna.) 
33Tama beli-nanyaka i Pilatu hi napaau-nya i Yehu, hi na-paàra-nya, 
“Deningu-na dumu ba Hanganji tau Yahundi-kau?” wànanya. 
34Nanapa-ya i Yehu, “Welina lai nyumu wikima yiana na paàrangu, jàka 
ndia hi ningu tau hawiangu mapanii-nggaunya na rukunggu Nyungga?” 
wànanya. 
35Nanapa-ya i Pilatu, “Ka tau Yahundi-ya nyuna wàmungga? Hi na banjaru 
wiki-mamu dumu dàngu da ratu pangora da ma-pakata-nggau lai nyungga. 
Nggàraya na pambàda wundamu?” wànanya. 
36Nanapa-ya i Yehu, “Na pa-hanganji-nggu nda welina la pinu tana-a. Ngera 
hama tuna jàka welina la pinu tana, dambeni hanggangu-ka làti da taunggu, 
ka àmbu pakata-ngga la liku uru Yahundi. Tàka nda paweli-na yia la pinu 
tana-a duku na pa-hanganji-nggu,” wànanya. 
37Ka paàra-nanyaka paraïna i Pilatu “Jàka tuna nu, ka Hanganji-kau dumu 
Nyumu?” wànanya. Nanapa-ya i Yehu, “Hanganji ba wàmu-madu-nggaka. 
Ninguma pawuku, hi kiri dedinggu dàngu hi kiri mainggu la pinu tana, nu 
ka ku-hakahii-nya na ma-padeningu. Na tau na ma-pawelingu la ma-
padeningu marongu-ka Nyungga,” wàna. 
38Na-paàranya paraïna i Pilatu, “Nggàraya nu na ma-padeningu, ba wàmu?” 
wànanya. 

Ba ratanya hukungu meti i Miri Yehu 
(Mat. 27:15-31; Mrk. 15:6-20; Luk. 23:13-25) 

Ka hili luhu-nanyaka welingu la uma i Pilatu hi napanii-nja da tau Yahundi, 
“Nda ana haua njala pahunggu-nggu lai Nyuna. 
39Na nyuna pa-namatunya na pakàli ndàmami, ku-pahàla-mànuma haàtu 
tau pa-tahangu la Lodu Remi Paha. Màla imbuhangu-du ka ku-pahàla-
nggainya na Hanganji tau Yahundi?” wànanja. 



2754 

 

 
Na Huratu Matua 

© 1995, Indonesian Bible Society. 
 

 
 

 

 

 

40Ka hema-danyaka ba dawàngu pakaba - bàtingu, “Ndia-a, àmbu Nyunadu, 
i Mbaramba wàma duma,” wàda. (I Mbaramba tau rambangu-ya.) 

Yuhani 19 

1Tunaka nu tama beli-nanyaka i Pilatu hi na-paràhangu tau pa-ràmbahu-ya 
i Yehu. 
2Da panjuri da kalipa-nya hau tubuku welingu la lai rii madàka, hi da-
patàngapu-nya la katiku-na i Yehu, hi da pahaunya kalembi malai hundara-
ngga, 
3hi da-tiangu huru - tiangu hurungu lai Nyuna, “Oha-amuka dumu ou 
Hanganji tau Yahundi!” wàdanya. Ba tunaka nu ka tàba-danyaka. 
4Hàlaka nu hili luhu-nanyaka i Pilatu hi napanii-nya na tau dangu, 
“Tàngaru-ya ba kuluhu ngàndi-nggainya, ka peku piminya ba nda 
kuhunggu-anya njalana,” wànanja. 
5Ka luhu-nanyaka i Yehu dàngu tubuku rii madàka-na dàngu kalembi malai 
hundarangga. Hi napanii-nja paraïna i Pilatu, “Tàngaru-ya yia na tau,” 
wànanja. 
6Ba daita-yaka i Yehu paraï da ratu pangora dàngu da matanggu dai, ka 
kabàtingu-danyaka, “Harika-nya! Harika-nya!” wàda. Nanapa-ya i Pilatu, 
“Ipiti biaya, kai harika wiki-minya, nda ana haua njala pahunggu-nggu lai 
Nyuna,” wànanja. 
7Dahema da tau Yahundi, “Pa-namatu-nya na ukuma nyuma lupangu na-
hukungu metima bàdi, Ana Alaka ba wànadu,” wàda. 
8Ba narongu-haka panii tuda nu paraïna i Pilatu, pa-rukangu-nanyaka pa-
mangàdatu. 
9Ka tama beli-nanyaka la uma i Pilatu, tàka ba datama ngàndi-yaka i Yehu, 
ka paàra-nanyaka paraïna i Pilatu, “Nggiya dumu na ngia paweli-mu?” 
wànanya. Tàka nda nahema-a i Yehu. 

10Ba tuna nahili panii i Pilatu, “Ndau bihua papanii dàngga nyungga? Kau 
pinya, ningu kawaha-nggu la pa-pahàla-kau, dàngu ningu kawaha-nggu la 
pa-harika-nggau!” wànanya. 
11Nanapa-ya i Yehu, “Jàka nda nawua-nggaunya nuna na kawaha paraïna i 
Ala, nda ana nggàra-a kawaha-mu lai Nyungga. Jia ba tuna na tau na ma-
pakata-ngga lai nyumu, narihi bokulu-pa na njalana welingu lai nyumu,” 
wànanya. 
12Ba narongu-yaka nuna i Pilatu himbu-nanyaka ànda ka pahàla-ya i Yehu, 
ba wàna. Na nyuna da tau Yahundi nutakungu-madanya pa-kabàtingu, 
“Jàkau pahàla-ya Nyuna, nda kandua-ana-nggaupa na Hanganji Bokulu! Na 
tau na mapeka hanganji-ka na mawàna, muhuna na Hanganji Bokulu-ya!” 
wàdanya. 
13Ba narongu-yaka nuna i Pilatu, luhu ngàndi-nanyaka i Yehu la hambeli hi 
na-mandapu la kanjàka timbangu. Bangga watu ba wàdanya. (La hilu 
Imbarani Nggambata, wàna.) 
14La rehi nu mareni njàmu ha-kambulu dua-yaka, lodu hawanjiru-ya ba 
yemaya na Paha. Tàka i Pilatu, “Tàngaru-ya yia na Hanganji-mi,” wànanja 
da tau Yahundi. 
15Ka kaba - bàtingu-danyaka, “Pameti-ya! Pameti-ya! Harika-nya!” wàda. 
Ka paàrangu-nanyaka i Pilatu, “Ku-harika bianya na Hanganji-mi?” 
wànanja. Dahema da ratu pangora, “Didi-ma-aya na Hanganji Bokulu duma 
na hanganji-ma!” wàda. 
16Ka puli-nanyaka i Yehu paraïna i Pilatu ka da-harika-nya. Nu ka piti-
danyaka i Yehu, hi dalaku ngàndiya. 

Ba harika-nya i Miri Yehu 
(Mat. 27:32-44; Mrk. 15:21-32; Luk. 23:26-43) 

17Luhu-nanyaka i Yehu ba dàngu duku wiki-nanya na ai harikangu-na ba 
nalaku la hau pangia, “Pangia Kaba Kotu,” ba wàdanya. (La hilu Imbarani 
Nggolunggota, wàdanya.) 

18Ka harika-danyaka lai nu dàngu da tau madua da angu harikangu-na; 
haàtu la kalai, haàtu la kawana, tàka i Yehu la padua-ya. 
19Tàka i Pilatu na-paràhangu patunya tulihu-na la ai harikangu, nu na pa-
tulihu tuna yia, “I Yehu tau Naharitu na Hanganji tau Yahundi,” wàna. 
20Nadangu na tau Yahundi madiha-ya nu na pa-tulihu, nadu ba nda 
namarau-a welingu la paraingu na ngia pa-harika-nya i Yehu. Nu na pa-
tulihu, pa-tulihu wàngu hilu Imbarani, hilu Latina, dàngu hilu Yunani-ya. 
21Dapanii da ratu pangora lai Pilatu, “ ‘Hanganji tau Yahundi’, àmbu wàmu-
dunya na pa-tulihu, wàdanya. ‘Hanganji tau Yahundi-ka, wàna na tau 
yiana,’ wàmu bianya,” wàdanya. 
22Na nyuna nanapa-ya i Pilatu, “Na pambàda tulihu-nggu, nda pa-pahilu-
anya,” wànanja. 
23Ba dahàla-ka pa-harika-nya i Yehu paraï da panjuri piti-dahaka da pakina, 
hi da-paberi kapatu-nja, maràngga ndu - nduma-mada haàtu - haàtu. Dapiti-
mbuya na kalembi dalu malaina. Nuna na kalembi nda pawàngu pautu-aya, 
– patinu pa-nuangu-ma-aya weli ditangu lundu hu waa. 
24Ka panii-danyaka dàngga anguda da panjuri, “Àmbu takadi - dipu-duya 
yiana na kalembi. Màla ka tawàngu paundi bia ka tapinya jàka nggamu 
mangala-nya,” wàda. Nu hi tuna ka peku hàrangu-na na pa-tulihu la Huratu 
Matua, “Dapabe - berinja da pakinggu, hi da-paloku-nya undi na kalembi 
malainggu,” ba wàna. Tàka tuna numa na pawunda-da panjuri. 
25La lihi ai harikangu-na i Yehu, ndolaku-danya na inana i Yehu, na anguna 
kawini na inana, i Maria papaha-na i Kalopa, dàngu i Maria Mandalena. 
26Ba naita-haka ndolaku-da lai nu paraïna i Yehu nu na inana dàngu na 
papanau-na na pambuha-na, panii-nanyaka la inana, “Ina, nanaya na 
anamu,” wànanya. 

27Hàla hi napanii la papanau-na, “Nanaya na inamu,” wànanya. Piti welingu 
la rehi nu karia-nanyaka na inana i Yehu pa-ndàdiku la umana paraïna nu 
na pa-panaungu. 

Na metina i Miri Yehu 
(Mat. 27:45-56; Mrk. 15:33-41; Luk. 23:44-49) 

28La rehinu pi-mananya i Yehu ba lundungu ndàba-danyaka, tàka ka peku 
hàrangu-na na pa-tulihu la Huratu Matua, ka panii-nanyaka, “Madau-
nggunya,” wànaka. 
29Lai nu ninya na maku na mambinu wàngu wai angguru mayilu. Ka hàbu-
danyaka lumutu la wai angguru mayilu, hi datuya la hupu karàngga hi da-
pajola-nya la ngaruna i Yehu. 
30Ba na-kapàliku-nyaka nu na wai angguru, panii-nanyaka, “Lundungu-
nanyaka,” wàna. Nu ba tunaka nu, miulu wàna-madua-ka na katiku-na hi 
nambota na kayeku-na. 

Ba hàka wànya nimbu i Miri Yehu 

31Nda dabihu-a da liku uru Yahundi ka jiapa-ha kawihiku-da la lodu 
Hangahu, da metida da tau pa-harikangu, tàka ri - rihi na lodu Hangahu nu, 
lodu Hangahu pa-mbabungu-ya. Nadu na lodu harika-nya i Yehu, na-
hanggànangu la lodu na mandutu-ya na lodu Hangahu nuna; ka lua-danyaka 
da tau Yahundi pakarai-ya i Pilatu, ka palu pataha da wihida da tau pa-
harikangu, dàngu ka papuru-nja da metida welingu la ai harikangu. 
32Ka lua-danyaka da panjuri hi dapata mangilu-ha da wihida da tau madua 
da angu harikangu-na i Yehu. 
33Ba datàka-nyaka i Yehu, daita-ya ba mbàda meti-naka. Ba tuna nda dapalu 
pata-ahapa da wihina. 
34Na nyuna nahàka wànya nimbu na karaha-na i Yehu paraïna haàtu 
panjuri; ka luhu-nanyaka na wai ria dàngu wai. 

35Na tau na maita-ya nuna jia-maya na mapeka-ya nuna, ka peku pawai-
mbumi nyimi. Tàka ma-deningu-maya nu na hakahii-nanya, dàngu napi-
manya ba ma-deningu-maya nuna. 
36Nu hi tuna ka peku hàrangu-na na pa-tulihu la Huratu Matua, “Nda jia 
hapungu-a riina papata napa,” ba wàna. 
37Pa-tulihu-mbuya la Huratu Matua: “Napa nyuda da-tàngaru-ya na pakoja-
da,” ba wàna. 

Ba taninya i Miri Yehu 
(Mat. 27:57-61; Mrk. 15:42-47; Luk. 23:50-56) 

38Hàlaka nu lua-nanyaka i Yuhupu tau la Arimatia pakarai-ya i Pilatu ka na-
pamàja-nya la papiti-ya na metina i Yehu. (Nyuna yiana i Yuhupu papanau-
na i Yehuya, tàka nawàngu pa-kangunduhungu paraï pa-mangàdatu-nja da 
liku uru Yahundi.) Ba na-pamàjangu-ka i Pilatu, lua-nanyaka papiti-ya na 
metina i Yehu. 
39I Nikundemu na malua wàngu rudungu àmangu lai Yehu, nalua karia-
mbunya i Yuhupu. Nangàndi mbii kati muru dàngu homa nyuna i 
Nikundemu, nggubulu-da ràkangu tailu kambulu kiluda mbotuda. 
40Ka papuru-danyaka na metina i Yehu paraï da nyuda pa-kadua-da, hi da-
payubuhu wànya tera yubuhu, lupa nuda da mbii kati pa-namatu-nya na 
huri taningu tau Yahundi. 
41La lihi ngia pa-harika-nya i Yehu ninya na woka ngia pambawa. Lai nu la 
woka ninya na reti bidi, ndedi ninguma tau pa-taningu lai nu. 
42Ba na-mareni na reti, tàka hi pa-kiringu-ama-naka na lodu Hangahu, ka 
tani-danyaka i Yehu lai nu. 

Yuhani 20 

Na reti jua 
(Mat. 28:1-8; Mrk. 16:1-8; Luk. 24:1-12) 

1La lodu Minggu la mba - mbaru hada rudungu, lua-nanyaka la reti i Maria 
Mandalena. Naita-ya na watu ndàbi reti mbàda tanggihiru-naka welingu la 
ngaru reti. 
2Ka ri - ringa-naka palua pahimbu-ha i Himungu Peturu dàngu na pa-
panaungu pambuha-na i Yehu, hi napanii-nja, “Napiti-yaka tau welingu la 
reti i Miri, tàka nda kupi-anya jàka nggii dahili bànjalu niya,” wànanja. 
3Ka lua-danyaka la reti i Himungu Peturu dàngu nu na pa-panaungu haàtu. 
4Ka handàka nyanyaru-danyaka na nyuna narengga-pa na pa-panaungu 
haàtu welingu lai Peturu, hi natàka mangilu la reti. 
5Na-kahinu hu daa la reti hi naita-ha da tera yubuhu pa-bànjalu lai nu tàka 
nda natama-a. 
6Ka tàka pa-ndutungu-nanyaka i Himungu Peturu, hi ailulu pa-ngalangu-
mananya hu daa la reti. Naita-ha da tera yubuhu da pa-bànjalu lai nu, 
7na nyuna na tera pahondu la katiku-na i Yehu nda nianya la lihida da tera 
yubuhu, tàka pa-kulurungu meha-maya la hau pangia. 
8Ba tunaka nu tama-mananyai duna na pa-panaungu na matàka mangilu la 
reti. Ba naita-haka nuda ka pawai-nanyaka. ( 
9Lundu la rehi nu ndedi-mapa da jàngapu-ya na pa-tulihu la Huratu Matua 
ba lupangu-ma na-hadangu welingu la meti, ba wàna.) 
10Tunaka nu beli-danyaka. 

Na pa-wuwangu-na wiki i Miri Yehu lai Maria Mandalena 
(Mat. 28:9-10; Mrk. 16:9-11) 

11Tàka i Maria Mandalena ndolaku-nanya la hangga reti ba dàngu hiina. Nu 
ba nahii na-kahinu hu daa la reti, 
12hi naita-ha da madua da papalewa da mapaki mabara, da ma-mandapu la 
ngia pa-bànjalu-ya i Yehu, na haàtu la katiku-ya tàka na haàtu la wihiya. 

13Ka paàrangu-danyaka nu da papalewa, “Ha ràmbu, ka nggikina hiu hii?” 
wàdanya. Nanapa-ya i Maria, “Ninguka mapiti-ya na Miringgu, tàka nda 
kupi-anya jàka nggi da-bànjalu niya,” wànanja. 
14Ba nahàla-ka papanii tuna nu, hi nambaili la kajia ka ita-nanyaka i Yehu 
ba na-ndolaku lai nu. Tàka nda natanda-aya ba jiaya i Yehu. 
15Ka paàrangu-nanyaka i Yehu, “Ha ràmbu, ka nggikina hiu hii? Nggamuya 
na pahimbu-mu?” wànanya. Tàka i Maria, làbu jiaya na madai woka duna 
wàna bia hi napanii, “Ai, màla àru Umbu, jàka nyumu ma-paleli-nya 
welingu lai yiahu, peka àru-ngganya làti jàka nggii ubànjalu niya, ka peku 
luanggu papiti-ya,” hi wànanya. 
16Nanapa-ya i Yehu, “Maria!” wànanya. Ka mbaili-nanyaka i Maria lai Yehu 
hi napanii, “Rabbuni!” wàna la hilu Imbarani, (nu Umbu Ngguru! wàna 
duka). 
17Tàka i Yehu, “Àmbu yàpa-duka,” wànanya, “nadu ba ndedia kuhei lai 
Ama. Na nyuna luawa papanii-nja da angunggu paluhu, ba hei-nggunyaka 
nàhu la Amanggu nu na Amami, la Alanggu nu na Alami,” wànanya. 
18Ka laku-nanyaka i Maria papanii-nja da papanau-na i Yehu ba mbàda ita-
nanyaka i Miri dàngu ba mbàda panii ndàba-nahaka nuda lai nyuna. 

Na pawuwangu-na wiki i Miri Yehu la papanau-na 
(Mat. 28:16-20; Mrk. 16:14-18; Luk. 24:36-49) 

19La lodu Minggu nunama, ba na-rudungu-ka, pauhi-danyaka da papanau-
na i Yehu la hau uma ba dàngu kabitangu-da da pindu, paraï pa-mangàdatu-
nja da liku uru Yahundi. Hi jia mai biana pa-ndolaku i Yehu la padua-da, 
“Ipeku hàmuwa,” hi wànanja. 
20Ba nahàla-ka papanii tuna nu, paita-nanjaka da limana dàngu na karaha-
na. Ka dira hawola-haka ba daita-yaka i Miri. 
21Hi nahili paniinja paraïna i Yehu, “Ipeku hàmuwa,” hili wànanjai. “Hama 
tuna i Ama ba na-palewa-ka Nyungga, tuna numbu Nyungga ba kupalewa-
kai nyimi,” wànanja. 

22Hàlaka nu hi nahapui-nja wàngu kayeku-na hi napanii, “Kataku-yawa na 
Ngahuna i Ala. 
23Jàkai jàmanya na njalana na haàtu tau, najàma-manya duna paraïna i Ala. 
Jàka ndai jàmanya na njalana na haàtu tau, nda najàma-mbunya duna 
paraïna i Ala,” wànanja. 

I Miri Yehu dàngu i Tomahu 

24Tàka i Tomahu (“i Ana Ndua,” ba wàdanya) na haàtu la honga ha-kambulu 
madua papanau-na i Yehu nda nianya ba namai i Yehu. 
25Da papanau-na hawiangu i Yehu dapanii-nya i Tomahu, “Mbàda ita-
manyaka nyuma i Miri,” wàdanya. Na nyuna nahema i Tomahu, “Jàka 
ndedima kuita-ha da ruku paku la limana, hi kuràma wànja wua limanggu 
nu da ruku paku dàngu jàka ndedima kuràma wànya limanggu na karaha-
na, nda jia pawai ànga-anggu,” wànanja. 
26Palàngangu hau minggu hili pa-màtungu-madanyai lai nu da papanau-na 
i Yehu, nimbunya i Tomahu la rehi nu. Pa-ràpitu ndàba-maha da pindu. Hi 
jia mai biana i Yehu pa-ndolaku la padua-da, “Ipeku hàmuwa,” hi wànanja. 
27Hàlaka nu hi napanii-nya i Tomahu, “Tàngaru-ha da limanggu, kau ràma 
wànja wua limamu. Pajola-nya nàmu na limamu kau ràmaya na karaha-
nggu. Àmbu nahili mbili mbua dupa na etimu, tàka màtawa kau pawai,” 
wànanya. 
28Nanapa-ya i Tomahu, “Dou na Miringgu, dou na Alanggu duku,” wànanya 
i Yehu. 
29Tàka i Yehu, “Jia ba ngahamu paita-aka, tàka hiu pawai wàngguka?” 
wànanya. “Oha-adaka da tau da mapawai jiapa-kai ka nda daita-ka 
Nyungga!” wàna. 

Na ngia pa-orangu-na yiana na mbuku 

30Dadangu-mapa hawiangu da pa-hangàtarungu pawunda-na i Yehu la 
hanggada da papanau-na, da panda tulihu la mbuku yiana. 

31Na nyuna hi tulihu ndàbaha yiada, ka peku pawaimi ba Hanganji Ma-
pamànangu dàngu ba Ana Alaya i Yehu, dàngu ka peku ngalangu-mi luri 
rukuna bai pawai lai Nyuna. 

Yuhani 21 

Na pa-wuwangu-na wiki i Miri Yehu la papanau-na da mapihu 

1Hàlaka nu nahili pa-wuwangu wikina i Yehu la pa-panaungu-na la Tàma 
Timbiria. Tuna nu la rehi nu: 
2La hau na lodu pauhi-danya i Himungu Peturu, i Tomahu i Ana Ndua ba 
wàdanya, i Natanaïlu na ma-pawelingu la Kana la tana Nggalilia, da anana 
i Hambandiu dàngu da madua da pa-panaungu hawiangu. 
3Tàka i Himungu Peturu, “Lua-nggunya payàpa iyangu nyungga,” wànanja 
da anguna. “Malua-madui duma nyuma,” wàdanya. Ka lua-danyaka ba 
dawàngu pali la tena. Tàka nu la rudungu lundu mbàkahu wàna paharii nda 
ana nggàrama pangala-da. 
4Ba na-mareni hungaka na lodu, ndolaku-nanyaka i Yehu la hingi tàma, tàka 
nda da tanda-aya ba jiaya Nyuna. 
5Hi napanii dànja, “Màla hiana, ningudu pangala-mi anakeda,” wànanja. 
“Ndia-a,” wàda na hemada. 
6Tàka i Yehu, “Walaya na njeringu-mi la patuu kawana, napa ingalangu-ma 
duna,” wànanja. Hi dawala-ya na njeringu, tàka nda damàka-a payila beliya 
paraï padangu iyangu-na. 
7Tàka na pa-panaungu pambuha-na i Yehu, “Ha, jiaya i Miri, ni,” wànanya 
i Peturu. Ba narongu-ka i Himungu Peturu ba jiaya i Miri, hau-nanyaka na 
kalembi-na (maa ba nda nahau-a kalembi) hi na-linjungu la wai. 
8Tàka da pa-panaungu hawiangu la tenaha da-pandutungu la mara, ba 
dàngu yila-danya na njeringu mambinu iyangu-na. Nda nggi tuana marauda 
welingu la mara, ràkangu hangahu metiru-ana. 

9Ba dapuru-ka welingu la tena, daita-ya lai nu na epi pa-lawarangu maningu 
iyangu-na dàngu rotina. 
10Tàka i Yehu, “Màla ngàndinda hawutu nàmu iyangu pabidi yàpami,” 
wànanja. 
11Hei-nanyaka la tena i Himungu Peturu, hi nayila-ya na njeringu-na la 
mara. Nambinu-nya iya bokulu nuna na njeringu; hangahu lima kambulu 
tailu ngiuda nggubulu-da. Jiapa kai ba tuna nu danguda, nda na-kahira-a 
na njeringu-na. 
12Tàka i Yehu, “Maiwa ka ngangu,” wànanja. Nda haàtu-a la hongada 
matoru mbeni pa-paàra-nya, “Nggamukau Umbu?” na mawàna-nya. Maa ba 
pii-mada-nyaka ba jiaya i Miri. 
13Tunaka nu ndàharungu-nanyaka i Yehu, hi napiti roti, hi na-paberi-nja 
nyuda. Tunanja numbu da iyangu. 
14Jiaya yiana-duka na pa-pandilungu wàna ba na-pawuwangu wikina i Yehu 
la pa-panaungu-na ba hàla pa-pahada-nya welingu la meti. 

I Miri Yehu dàngu i Peturu 

15Ba dahàla-ka pangangu, napanii i Yehu lai Himungu Peturu, “Ha Himungu 
anana i Yona, urihi-njapa nyuda yiada la pambuha-ngga Nyungga?” 
wànanya. Tàka i Peturu, “Deningu-mana Miri,” wàna “Bau pi-madungga 
Miri ba kumbuha-nggau Nyumu,” wànanya. Nanapa-ya i Yehu, “Opanja da 
ana mbimbinggu,” wànanya. 
16La pa-panduangu wàna na-paàra-nya paraïna i Yehu, “Ha Himungu anana 
i Yona, umbuha-dungga Nyungga?” wànanya. “Deningu-mana, Miri,” wàna 
i Peturu. “Bau pi-madungga Miri ba kumbuha-nggau Nyumu,” wànanya. 
Nanapa-ya i Yehu, “Opanja da mbimbinggu,” wànanya. 
17La pa-ndilungu wàna na-paàra-nya paraïna i Yehu, “Ha Himungu Anana i 
Yona, umbuha-dungga Nyungga?” wànanya. Ka hawina wàngu-nanyaka i 
Peturu ba lundu na-pandilu wundangu-ma pa-paàra-nya paraïna i Yehu. Ka 
hili hema-nanyaka i Peturu, “Miri, upi hàlamanya dumu mbuu ndàbana. 

Upi-mangga Miri ba kumbuha-nggau Nyumu,” wànanya. Tàka i Yehu, 
“Opanja da mbimbinggu, wànanya. 
18Ma-langatàka-maya yiana na paniinggu: Ba bidi mini-kaupa, nyumu 
wikima dumu ma-borungu, hiu laku la ngia pambuha etimu. Na nyuna napa 
jàkau kaweda-ka, upajola-nja da limamu, tàka hi haàtu-ka matanggu 
paboru-nggau, hi dangàndi-kau la ngia panda mbuhamu,” wànanya. 
19(Ba panii tuna nu i Yehu pa-hakubu-nanya jàka nggiki hama metina napa 
i Peturu ba na pa-mangunju-ya i Ala.) Hàlaka nu ka panii-nanyaka i Yehu 
lai Peturu, “Tundu-nggawa,” wànanya. 

I Miri Yehu dàngu na papanaungu haàtu 

20Ba nambaili-ka i Peturu, naita-ya la kajia-na na pa-panaungu pambuha-na 
i Yehu. (Jiaya nyuna-maka na ma-mandapu lihinya i Yehu ba dangangu 
dàngu na ma-paàra-nya, “Miri, nggamuya duna Miri na ma-kaleka-nggau?” 
na mawàna.) 
21Ba naita-yaka nyuna, paàrangu-nanyaka i Peturu lai Yehu, “Màla Miri, 
nggiki-naika duna nyuna ni napa?” wànanya. 
22Nanapa-ya i Yehu, “Ngera hama tuna màta ka naluri lundu tàkanggu jàka 
wànggunya, nda ngera-amunya la pa-paàra wànya. Na nyuna nyumu dumu 
utundu biangga Nyungga,” wànanya. 
23Nu ka kada-danyaka da pa-panaungu-na i Yehu ba nda nameti-a napa 
nuna pa-panaungu. Tàka làti duna, nda nameti-a napa nuna na pa-panaungu 
nda wàna-a duna i Yehu, tàka, “Ngera hama tuna, màta ka naluri lundu 
tàkanggu jàka wànggunya, nda ngera-amunya la pa-paàra wànya,” wàna-a 
duna. 
24Jiaya na pa-panaungu nuna-maka na ma-hakahii-nja yiada da manjadi. 
Tàka nyunamai na ma-tulihu-ha. Dàngu tapi-manya ba ma-padeningu-maha 
da papanii-na. 

Na hupu kareuku 

25Dadangu-mapa hawiangu da pawunda-na i Yehu. Na nyuna ngera hama 
tuna jàka tulihu ndàbaha màra hau - màra haunja, ba kuwangu pakaka-aya 
nda ningua pangia la pinu tana mawotu ndàbaha nuda da mbuku da pa-
tulihu. 

Na Rukuda Da Pa-Pahurungu 

Na Rukuda Da Pa-Pahurungu 1 

1Teupilu ma-manggàna, Na mbukunggu la kawunga-na ku-wàlahu hàla-
nggaunya na pa-paloku-na dàngu na pa-ajaru-na i Yehu, piti welingu ba 
hina na-pakiri-nya na paràma-na, 
2lupa tomaya na lodu padita-ya Nyuna la awangu. Ba ndedi nadita-ya la 
awangu, wànya na kuaha-na na Ngahuna i Ala nawua-nja lii panaungu da 
pa-pahurungu da papindi-na. 
3La hambeli metina, patu kambulu loduna mandaina ba nakàli paita 
kamiripungu wikina la pa-pahurungu, hi dapinya ba luri langatàka-
mananya. Daita-maya Nyuna, dàngu napanii dàmanja nyuda jàka nggi - 
nggikina i Ala ba na-pareta ba Hanganji-ya. 
4Dàngu ba jiaya na-pauhi dànanja nyuda, nawua-nja pareta, “Àmbi yilangu-
du welingu la Yeruhali. Patiangu lai nu ka lupa nawua-nggai i Ama na 
pambàda ràndina, nu na pambàda peka-nggunggai nyimi àmangu. 
5Nadu i Yuhani ba na-parunungu wàngu wai, tàka nda nggi mandai-anapa 
pa-parunungu-kai nyimi wàngu Ngahuna i Ala,” wànanja. 

Ba padita-ya la awangu i Miri Yehu 

6Ba jiaya na pauhi-da da pa-pahurungu dàngu i Yehu, paàra-danyaka, “Miri, 
pahada beli-munya nàhu na Pareta la banjaru Ihirailu?” wàdanya. 
7Nahema i Yehu, “I Ama wikima duna na ma-kawuku-ya na loduna dàngu 
na rehina. Nuna nda papimi nyimi-aya dimi, nadu nuna ba hàkuna i Amaya 
duna. 
8Ba tuna napa mi-ngalangu nyimi kuaha, jàka natàka-nggaika Ngahuna i 
Ala. Dàngu nyimika napa matanggu hakahii-ngga la Yeruhali, la pa-
nggubulu Yundia, la Hamaria dàngu lupa la hupu tana,” wànanja. 

9Ba nahàla-ka papanii tuna nu i Yehu, pa-padita-yaka Nyuna la awangu la 
hangga matada nyuda, tàka na karumangu na-panggàbalu-nya Nyuna 
welingu la peku ita-danya. 
10Ba talànga tangara-idapa la awangu, ba padita-ya i Yehu, hi jia ni bianja 
da tau madua da mapaki mabara da ma-ndolaku la lihida nyuda, 
11“Ha tau Nggalilia,” wàda nuda da tau madua, “nggikina hi mi-ndumuru-
padua lai hiana bai tangara la awangu? I Yehu na paita-mi ba nadita la 
awangu la hanggami nyimi, napa tuna numai ba hili nàmu belinya, hama 
tuna na paita-mi ni kawai,” wàdanja. 

Na hiluna i Yundahu 

12Tunaka nu beli-danyaka da pa-pahurungu la Yeruhali welingu la Palindi 
Haitungu. Nuna na palindi ràkangu hau kilu marauna welingu la Yeruhali. 
13La Yeruhali dalaku la uma ngia patodu-da, hi dahei la kurungu mangia 
dita. Da pa-pahurungu ba wànda, jia-duhaka: i Peturu dàngu i Yuhani, i 
Yakombu dàngu i Andaria, i Pilipu dàngu i Tomahu, i Mbàratolumiu dàngu 
i Matiu, i Yakombu anana i Àlapiu, i Himungu Kahiri paraingu dàngu i 
Yundahu anana i Yakombu; 
14mbuu ndàbada hau eti mànu-maha ba da-pauhi la pa-hamayangu. Nu ba 
da-hamayangu angu ndàba-mada da tau kawini, nimbunya i Maria inana i 
Yehu, dàngu lupa da angu dedina i Yehu. 
15La hau lodu, ba talànga pauhi-da – ràkangu tau hangahu dua kambulu-ya 
na maninya – hadangu-nanyaka i Peturu pa-kareuku. Napanii, 
16“Angu dedi! Nggàraya na pa-tulihu la Huratu Matua jiangu-ma bàdi na-
patutungu. Àmangu la ngaruna i Ndautu, mbàda nyura-nanyaka paraïna na 
Ngahuna i Ala na rukuna i Yundahu, na mairu ngàndiya na tau payàpa-ya i 
Yehu. 
17I Yundahu haàtu angunda nyutaya, dàngu papindi-mbuyaka pa-kikungu 
la paràma angunda nyuta,” wàna. 

(18Nyuna nu i Yundahu ninguka tana pangia retina wilina na wunda kaleka-
na na ma-akatu. Nyuna na-kanabu, hi nameti ba nawàngu pa-tambàriku na 
kambuna hi na-hàbaru ndàbanya na ihi kambuna. 
19Mbuu ndàbana na tau na ma-ngiangu la Yeruhali napi hàlanya na rukuna 
nuna. Nuya na pakiri-na na tana nuna Akilundama, hi wàdanya la hiluda 
nyuda, ‘Tana Ria,’ wàna-duka la hilunda nyuta.) 
20“Nadu la Huratu Ludu Pamalangungu ninya na pa-tulihu, ‘Màtawa na ngia 
pa-ngiangu-na ka na-malinggitu; àmbu hili ningu-dupa ma-ngiangu lai nu,’ 
wàna. Nimbunya ba tuna yia na pa-tulihu, ‘Màtawa na mandapu-na ka 
napiti-ya tau haàtu,’ wàna. 
21-22Jiaya nu, ningu bàdi haàtu na ma-karia mànunda nyuta na ma-hakahii, 
ba mbàda luri beli-naka i Miri Yehu welingu la meti. Na tau nuna màta ka 
jiaya la hongada da tau da ma-karia mànunda ba takiku-nya i Miri Yehu la 
nggi - nggini, piti welingu ba na-pakiringu pa-parunungu i Yuhani lupa 
tomaya na rehi padita-ya la awangu i Yehu welingu la padua-nda nyuta,” 
wàna. 
23Nu da tau da mamàtu datuha la ngaba da tau madua, i Yuhupu, i 
Mbàrahamba wàda-mbunya (dàngu i Yutuhu kàli wàda-mbunya), dàngu i 
Matia. 
24-25Ka hamayangu-danyaka, “Miri, Nyumu mupinya na etina na tau mbuu 
ndàbana. I Yundahu na-kanabu-ka welingu la wai ngaba ba pa-pahurungu-
ya dàngu mbàda metina-ka. Jia-duya patuji-nggama-wa, nggamu welingu 
yiada da tau madua na papindi-mu na pa-wuangu wai ngera hiluna i 
Yundahu,” wàda. 
26Hàlaka nu tu-danjaka la undi da tamuda nuda da madua, hi nanggàna-ya 
i Matia. Ka nyunaka na pawotu la pa-pahurungu, anguda da tau hakambulu 
haàtu da pa-pahurungu hawiangu. 

Na Rukuda Da Pa-Pahurungu 2 

Na tàkana na Ngahuna i Ala 

1Ba toma-yaka na lodu Petakota, mbuu ndàbada da mapawai pauhi-danyaka 
la hau pangia. 
2Hi jia rongu biada malingu welingu la awangu ba hama tunguna na ngilu 
mbangatu. Na uma ngia pa-mandapu-da da tau nuda nahibu hàla-nyaka 
malingu. 
3Hàla ka ita-danjaka da làma ba hama roka epiha da ma-làmbatu lai nu - lai 
nu dàngu hi na-tunggulu màra haàtu-ha nyuda. 
4Ka kuaha hàla-madua-nanjaka paraïna Ngahuna i Ala, hi da-pakiringu pa-
kareuku wàngu hilu hangia - hangia. Ba da-kareuku nyuda tundu-danya na 
pawua-nanja Ngahu la pa-kareuku. 
5La rehi nu dangu tau Yahundi welingu la hau tana - hau tana la pa-
nggubulu awangu, da maninja la Yeruhali. Nyuda mbuu ndàbada tau ma-
manundu lai Alaha. 
6Ba rongu-yaka nu na malingu, dangu langatàka tau mamai pa-
langgungguru. Nyuda mbuu ndàbada da-katàtaku ba darongu-ha da tau 
pawai ba da-kareuku la hiluda nyuda haàtu - haàtu. 
7Dawàngu pa-hangàtaru dàngu maratangu ba dapanii, “Da tau da ma-
kareuku yiada yia mbuu ndàbada tau Nggalilia-ha? wàngguka. 
8Ka nggikina hi tarongu-haika ba da-kareuku wàngu hilu la tananda haàtu 
- haàtu? 
9Nyuta tau ma-pawelingu la Pàratia, la Mendia, Elàmu, welingu la 
Mahupatamia, Yundia dàngu Kapandokia, welingu la Potuhu, dàngu Ahia, 
10welingu la Paringgia dàngu Papilia, welingu la Mehiru dàngu ngabana la 
Limbia lihina la Kireni, ningu lai nyuta mamai welingu la Roma, 
11ningu tau Yahundi dàngu tau la banjaru hawiangu da matama la anggama 
Yahundi; ningumbu tau mawelingu la Kareta dàngu Arapu. Tarongu hàla-
maha ba da-kareuku la hilunda nyuta haàtu - haàtu, ruku hangia - hangia 
da pa-hangàtarungu da pa-patumbu-na i Ala!” wàda. 

12Pa-kariangu hangàtaru dàngu maratangu-da da pa-àrangu dàngga anguda, 
“Nggàra wànaka ihu yia?” wàda. 
13Tàka ningu-madui ma-parikingu, “Ha, maüku-adanya dumu!” wàda. 

Na pa-bobarungu-na i Peturu 

14Ka hadangu-nanyaka i Peturu hamanai da pa-pahurungu hakambulu 
haàtu hawiangu, tunaka nu tungu-nanyaka kareuku-na la tau dangu. Na-
pakodungu-ma ba napanii, “Angu dedi, tau Yahundi dàngu mbuu ndàbami 
ma-ngiangu la Yeruhali! Patingi pa-hàmungu, nadu na rukuna yiana ku-
pakaloka-nya bàdi lai nyimi. 
15Da tau yiada nda maüku-adanya, hama tuna bai kakaya; nàhu ba hina 
pàku njàmu hiwaya la mbaru. 
16Tàka yiana mbàda peka-mana-nyaka paraïna i Ala la ngaruna i Wunangu 
Yoilu: 
17Na puluna i Ala, ‘La njàpuna na rehi napa kuburi-ya na Ngahunggu la 
tauka mbuu ndàbana. Da anami mini dàngu da anami kawini napa da-
bobaru-nggai nyimi ruku hangia - hangia na papeka-nggunja nyuda. Da bidi 
minimi napa da-itangu hangia - hangia da pa-paita-nggunja. Da ma-kaweda-
mi napa da-manggadipangu rukuna na manggadipangu pawua-nggunja 
nyuda. 
18Da ata-mbunggu – ka miniha ka kawini-hakai –, napa kuburi-nja na 
Ngahunggu la lodu - lodu nuda. Napa dapeka hangia - hangia da papeka-
nggunja nyuda. 
19Napa kutuu pahanga - ngàtarungu nu dita la awangu, dàngu hangia - 
hangia na manda ningu hamangu lai yiahu la pinu tana; napa ningu ria 
dàngu epi, ma-hangolungu dàngu ma-kutungu. 
20Na mata lodu napa na-kapàtangu, na wulangu napa narara hama tuna wai 
ria ba ndedi jiaya na Loduna i Miri, na lodu bokulu dàngu mangarangu na 
manàmu-nya. 
21La rehi nuna, na tau na mawara-nya i Miri jiaya na pa-pamànangu,’ wàna. 

22Angu dedi tau Ihirailu! Ronguya yiana jàka nggàraya na papeka-
nggunggai: Nu i Yehu tau Naharitu pa-wuangu wai ngera-mayaka paraïna i 
Ala ndumami nyimi. Nuna ita hàmu-manda-nyaka la pahanga - ngàtarungu 
dàngu hangia - hangia da manda ningu hamangu da paraï rukuna i Ala la 
ngaruna i Yehu. Nuna mbuu ndàbana pi hàla-mami-nyaka angu dedi. 
23Pa-namatu-nya na pambàda pakaka wiki-mana duna, bota-duna-nyaka la 
pa-pakata-nya i Yehu lai nyimi. Ba na-pakata-nggainyaka, pameti-minyaka 
bai pahia-nya na tau akatu la pa-harika-nya Nyuna. 
24Ba tuna na-paluri beli-yaka paraïna i Ala welingu la honga tau meti. 
Tubangu-ma ba na-kawàluku-nya meti, na nyuna na-pahàla-ya paraïna i 
Ala, ba nda peku-ana ka na-kuaha pangala-nya meti. 
25Na ngerana nu i Yehu, mbàda tiki-mana-nyaka paraïna i Ndautu, ‘Kuita 
mànuya nyungga i Miri la hangganggu; Nyuna na-karaha-ka, ka àmbu peku 
kàduku-nangga jiapa nda nggàraya. 
26Nuya na kirina hi na-nggaüru na etinggu, na ngarunggu nawunda-nya 
wotu hailangu: na taunggu yiana nedingu-na padua dàngu mànjaku-na daa 
la retinggu. 
27Nadu ba ndau pahia-anya dumu na hamangu-nggu pa-paengangu la parai 
mameti. Ndau pahia-anya dumu pa-làjaru dàngu pa-molungu na atamu na 
ma-tuturu. 
28Mbàda paita-munggaka ànda ma-hanggangu la luri ma-langatàka. Mbaha 
nda ukuya na etinggu nadu ba karia mànu-mamungga,’ wàna. 
29Angu dedi, pahia àrungga ka kupanii pangala lulunya na ngerana i 
Ndautu, na boku la mangilu-nda. Nyuna nameti-ka dàngu pa-taningu-
mbuyaka; na retina ni-manyapa la padua-nda nyuta lundu nàhu. 
30I Ala naràndi-mayaka i Ndautu, ba nawàngu pa-harangu, na haàtu welingu 
la wàlana nawotu-ya napa pa-hanganji paraïna i Ala. Nyuna i Ndautu 
napinya nuna na pa-ràndingu dàngu ba haàtu wunangu-mbuya nyuna, 

31napi-mbunya jàka nggàraya napa na pa-patumbu-na i Ala. Jia-duyaka hi 
nanyura-ya, nu na Hanganji Pamànangu na paràndi-na i Ala, ba naluri 
beliya napa welingu la meti. Na liina i Ndautu, ‘Nda papuli-anya nyuna pa-
paengangu la parai mameti; nda na-làjaru dàngu nda na-molungu-a napa na 
tauna,’ wàna. 
32Jiaya i Yehu nuna-maka na pa-paluri belina i Ala welingu la meti. Nyuma-
maka yia mbuu ndàbama ma-hakahii wikinya na rukuna nuna. 
33Pawotu-yaka Nyuna la ngia pa-mandapu-na na majangga dàngu nawua-
nyaka kuaha paraïna i Ala, hi nangala-nya na Ngahuna i Ala na pambàda 
ràndina i Ama. Tàka nàhu na parongu-mi dàngu na pangita-mi, jia-mayaka 
na Ngahu nuna na paburi-nanggama Nyuna. 
34I Ndautu wiki nda naheia la awangu, tàka napanii-na, ‘I Miri napanii-nya 
na Miringgu: 
35Mandapu-wa la kawana-nggu, hi lupa ku-pawiti-nja panyàku lai nyumu 
da muhumu!’ wànanya. 
36Nunaya na pakiri-na mbuu ndàbana na tau Ihirailu napi hàmu-manya 
bàdi, nu i Yehu na pa-harika-mi, jiaya i Yehu nuna-maka na pawotu-na i 
Ala màta ka Miriya dàngu ka Hanganji Pa-mànangu-ya!” wàna. 
37Ba darongu-yaka na rukuna nuna, bàrangu-danyaka da etida. Hi da-paàra-
nya i Peturu dàngu da pa-pahurungu hawiangu, “Angu dedi, ka nggikina 
wàma-aka bàdi nyuma?” wàda. 
38Nahema i Peturu, “Manjaria-wa welingu la nja - njalami. Dàngu màtawa 
ka parunu màra haàtu-nggai la tamuna i Yehu Karitu, ka peku jàmanja da 
njala-mika. Tàka hi mingala-nya napa na Ngahuna i Ala na pawua juana i 
Ala. 
39Nadu nuna na paràndi-na i Ala ba tunggumi nyimi-maya dàngu da 
wàlami, dàngu tungguna mbuu ndàbana na tau la mamarau – nu mbuu 
ndàbana na tau na papaau-na i Ala Mirinda la pamai lai Nyuna,” wàna. 

40Tuna nuduka i Peturu ba na-pakaloka-nja nyuda. Dàngu dangu-mapa 
kareuku hangia - hangia ba na-panamu-nja ka peku butuhu-da wikida 
welingu la banjaru na ma-akatu da-pahuku-na napa i Ala. 
41Nadangu na tau mawaiya na kareuku-na i Peturu, hàla hi parunu-nja. 
Nggubulu-na na tau na mapawai la lodu nuna, da-bonjangu-ka anguda tau 
tailu rata. 
42Pa-kunjangu-madanya pa-ajaru welingu la pa-pahurungu dàngu nuangu-
mana ba da-pauhi ndàba. Nyuda da-mbulungu ba dangangu da-mbulungu 
ba da-hamayangu. 

Na huri lurida da tau pawai 

43Dangu langatàka pa-hangàtarungu pawunda-da da pa-pahurungu, hi lupa 
na-maratangu dàngu na-mangàdatu hàla na tau. 
44Da tau da mapawai mbuu ndàbada mbulungu-maada, dàngu jàka 
nggàraha da pamangu-da maràngga wà hàla biada-nja. 
45Nyuda dadangga-nja da malanja-da dàngu da banda pawulu-da, hàla hi 
dapabe - berinja da nduida la hapa-anguda tundunya na pa-kalana haàtu - 
haàtu. 
46Hau lodu - hau lodu pauhi mànu-madanya la Umana i Miri; màlamai ba 
dangaa pa-matarungu dàngu nggaüru eti pa-kariangu wawa etida la hau 
uma - hau uma. 
47Nyuda dawotu mànunya i Ala dàngu nambuha hàla-manja paraï tauka 
mbuu ndàbana. Hau lodu - hau lodu bo - bonjangu-mananya na danguda, 
nadu i Miri ba wua-mananja nyuda tau pa-pamànangu. 

Na Rukuda Da Pa-Pahurungu 3 

Na tau kaliparu na pa-pamàlaru 

1La hau lodu i Peturu dàngu i Yuhani dalua la Umana i Miri la njàmu tailu 
la maringu lodu, nu la rehi hamayangu. 

2Lai nu la pindu bokulu, “Pindu Manandangu” ba wàdanya, ninya na haàtu 
na tau mini na ma-kaliparu welingu ba hina nadedi. Hau lodu - hau lodu 
dangàndi-ya lai nu la pakarai hunggu la tau matama la Umana i Miri. 
3Ba naita-haka i Peturu dàngu i Yuhani ba datama la Umana i Miri, karai-
nanjaka hunggu. 
4Ka panau-danyaka, hi napanii i Peturu, “Tàngaru-kama,” wànanya. 
5Hi napanau-ha nyuda, dàngu monungu-na pa-ngalangu ana ngga - nggàra 
welingu lai nyuda. 
6Tàka i Peturu hi napanii-nya, ‘Nda ana ninguma àmahu-nggu. Tàka jàka 
nggàraya na maninya lai nyungga napa kuwua-nggaunya: Wànya na kuaha-
na i Yehu Karitu tau Naharitu, panggawa!’ wànanya. 
7Tàka i Peturu, hi nayàpa-ya na lima kawana-na nuna na tau kaliparu hi na-
pahada-nya. Ka màka-madua-danyaka da wihina dàngu da kawudu kawita-
na. 
8Ka lumbatu wànaka ba na-hadangu, hi napangga palua maingu. Tunaka nu 
tama-nanyaka la Umana i Miri na-karia-nja i Peturu dàngu i Yuhani, nu ba 
napangga ba dàngu punduhu - punduhu-na wotu-mananya i Ala. 
9Daita hàlaya tau ba napangga dàngu ba nawotu-nya i Ala. 
10Ka hinaka hi datanda-ya ba jiaya nyuna na makarai hunggu, na makàli 
mandapu lua la “Pindu Manandangu” la Umana i Miri. Da-hangàtaru dàngu 
da-maratangu ba daita-ya ba tunaka nu nyuna. 

Na pa-bobarungu-na i Peturu la Umana i Miri 

11Na tau nuna tundu pangala-mananja i Peturu dàngu i Yuhani. Nu pa-
kadua haàtu-da ba datàka-ka la hanamba “Kawindu-na i Halomu” ba 
wàdanya, mai hàla-nanyaka na tau lai nyuda pa-hangàtaru-nja. 
12Ba naita-haka da tau nuda paraïna i Peturu, ka panii-nanjaka, “Ha tau 
Ihirailu, nggikina angu dedi hi mi-hangàtaru-nya na rukuna yiana? 
Nggikina hi tika papanau-kama nyuma? Bai kakaya na tau yiana hi 

napangga ruku ba ningu kuaha-ma nyuma jàka ndia ba ruku manundu-ma 
nyuma lai Ala? 
13I Ala na pa-maraku-da i Ambarahàmu, i Ihàku, i Yakupu, Alada da boku 
la mangilu-nda, i Ala nuna-maka na ma-pa-mangara-nya na Atana, nu i 
Yehu. I Yehu nuna-maka na pa-pakata-mi la lima ma-katangu kuaha, dàngu 
na palawa-mi nyimi la hanggana i Pilatu, làti duna i Pilatu ka ku-pahàla-ya 
wàna. 
14Nyuna duna na-matua dàngu nahàmu, tàka nyimi dimi mipapa-nya Nyuna 
dàngu hi pambana-ya i Pilatu ka na-pahàla-nggainya na tau pameti tau 
ndumami nyimi. 
15Angu dedi nyimi-maka ma-pameti-ya, làti Nyuna duna pingi lurina na 
tauya mbuu ndàbana. Tàka i Ala na-paluri beli-yaka duna welingu la meti. 
Nyuma yia jiama-kamaka ma-hakahii-nya na rukuna nuna. 
16Angu dedi, ita-mami-nyaka nyimi dàngu hakahii-mami-nyaka na rukuna 
yiana na ma-kaliparu. Àtalu-nanyaka dàngu hayandalu beli-nanyaka, nadu 
nyuna ba nawaiya i Yehu dàngu na kuaha-na. Ruku pawaina lai Yehu hi na-
hayandalu beli na tau yiana la hanggami nyimi angu dedi mbuu ndàbami. 
17Angu dedi! Nàhu kupinya-ka jàka nggàraya na pawunda-mi nyimi dàngu 
da amaboku - amabokulu-mi hanggangu lai Yehu, nuna bai wundaya ba nda 
pi-maami-nya jàka nggàra ulami. 
18Dàngu jiaya ba tuna nuduka hi na-patutungu wàngu na pambàda pekana 
i Ala la ngaruda da wuna - wunangu-na ka nu na Hanganji Pa-mànangu na 
paràndi ba lupa na-pàdangu-ma bàdi mayila. 
19Jia ba tuna Angu Dedi, ipambelingu-wa welingu la nja - njalami kai kabeli 
lai Ala, ka na-podahu-ha da njalami. 
20Napa nàmunya i Miri lai nyimi, tàka hii eranya na hayandalu ndewami. 
Napa i Miri na-paràha-nya i Yehu pamai lai nyimi, nadu ba pa-kawuku-na i 
Ala-mayaka ba Nyuna na Hanganji Pa-mànangu ndumami nyimi. 

21Enga-manaka bàdi Nyuna la awangu, hi lupa na-pabidi hàlaya paraïna i 
Ala, hama tuna na pambàda paniina la ngaruda da wuna - wunangu-naka 
weli àmangu. 
22Handàka mbàda wàna-maka i Muha, ‘Napa i Ala Mirimi na-palewa-nggai 
haàtu wunangu welingu la banjaru wikimi, hama tuna ba na-palewa-ka 
nyungga. Mi-patingi-nya bàdi mbuu ndàbana na papanii-na na wunangu 
nuna lai nyimi,’ wàna. 
23Na tau na manda patingi-nya jàka nggàraya na papanii-na na wunangu 
nuna napa pa-hinggalu-ya welingu la banjaru-na i Ala dàngu hi patàlaru-ya. 
24Da wuna - wunangu-ka da mambàda patàka-nya na lii nuna welingu lai 
Ala, piti welingu lai Wunangu Hamuilu lupa la wuna - wunangu da matàka 
pa-malamiringu, jia ndàba-maya na rukuna na rehi nàhu. 
25Da paràndi - paràndi welingu lai Ala, da pa-patàka-da da wunangu 
ndumami nyimi-mahaka. La pa-ràndingu patura-na i Ala la boku la mangilu-
mi, tuna yia na papanii-na i Ala lai Ambarahàmu, ‘Welingu la wàlamu napa 
Nyungga ku-pakanyuru-ya mbuu ndàbana na banjaru la pinu tana,’ wàna. 
Na pa-ràndingu nuna ndumami nyimi-mbuya. 
26Nuya na pakiri-na hi napindi-ya na Atana paraïna i Ala, hàla hi na-palewa-
ya pamai mangilu lai nyimi, ka peku pa-kanyuru-nanggai. Na àndana ba na-
pakanyuru-kai, jia-duyaka ba na-pawiti-nggai la pa-manjaria welingu la 
lurimi na ma-akatu,” wàna. 

Na Rukuda Da Pa-Pahurungu 4 

I Peturu dàngu i Yuhani la hangga Batangu Anggama 

1Ba talànga kareuku-idapa nu i Peturu dàngu i Yuhani la tau dangu, tàka-
danyaka da ratu kapala dàngu na kimunda manggangu la Umana i Miri 
hamanai da tau Handuki, damai tomaha i Peturu dàngu i Yuhani. 
2Dambeni, nadu ba dapanii i Peturu dàngu i Yuhani, ba naluri belika i Yehu 
welingu la meti. Nuna nu mbuti-duyaka ba naluri beli napa na tau meti. 

3Ka yàpa-danjaka nuda da pa-pahurungu tau madua, hi da-patama-nja la 
oka. Dàngu ba rudungu-mbuyaka, ka pàtu pangala-danjaka lai nu lundu 
hadangu harii. 
4Tàka da tau da mambàda ronguya na pa-ajaru-da da pa-pahurungu, 
dadangu da mapawai. Ka bonjangu-nanyaka na danguda hi lupa ràkangu 
tau lima rata-yaka. 
5Hadangu harii da ma-pangora la Batangu Anggama, da amabokulu 
Yahundi dàngu da ngguru anggama pauhi-danyaka la Yeruhali. 
6Dalua tomaya na Ratu Bokulu Hanàhu, lupa i Kayapàhu, i Yuhani, i 
Alihandaru dàngu mbuu ndàbada da nua kalembi-na na Ratu Bokulu. 
7Dangàndi-ha i Peturu dàngu i Yuhani pa-hurungu lai nyuda, hi da-paàra-
nja, “Nggiki wàminya nyimi bai pamàlaru-ya na tau kaliparu? Nggi màka 
weli ninguya jàka ndia nggamu kuaha-nanya bai wundaya nuna?” wàdanja. 
8I Peturu, ba harua-mananya paraïna Ngahuna i Ala, nahema, “Mbuu 
ndàbami umbu liku uru banjaru dàngu mbuu ndàbami umbu matama la 
batangu! 
9Nyuma yia bai rapatu-kama la lodu nàhu rukuna na hàmuma la pandula-
ya na haàtu na tau kaliparu, dàngu rukuna bai mbuhangu papinya jàka 
nggikina ba pamàlaru-ya na tau nuna. 
10Nuya umbu mbuu ndàbami, màta kai pinya hamanai mbuu ndàbana na 
banjaru Ihirailu, nàhu na tau yiana ndolaku dàngu hayandalu ihina la 
hanggami nyimi, ruku màkana dàngu kuaha-na i Yehu Karitu tau Naharitu-
maka. Nyimi-maka ma-harika-nya nuna i Yehu, tàka i Ala duna na-paluri 
beli-yaka. 
11Jiaya i Yehu nuna-maka na pawuku-na na ha-ndalaru daa la Huratu 
Matua, ‘Na watu na panda ingami nyimi tukangu wulu uma, nalua-yaka 
panjadi watu mahupu marihi,’ wàna. 

12Mbulungu pelu wànya i Yehu bàdi na tau hi pamàna-nya. Nadu la honga 
tau la pa-nggubulu awangu nda hili ningu-apa haàtu tau ma-ngalangu 
kuaha welingu lai Ala la pa-pamàna-nda nyuta tau,” wànanja. 
13Da angu Batangu Rapatu da-hangàtaru ba daita-ha toru mbenida i Peturu 
dàngu i Yuhani, màlai ba dapi-dunja nu da madua pa-pahurungu ba ana tau 
tuda nua manda lalu ningu pàku papida. Ba tuna, pi-danyaka ba tau ma-
kikungu lai Yehuha nu da madua pa-pahurungu. 
14Tàka nda ana nggàra-apa pa-kareuku wàda, nadu na tau na pambàda 
pamàlaru-da nimanya lai nu ba na-ndolaku la hanggada nyuda anguda i 
Peturu dàngu i Yuhani. 
15Ka paràha-danjaka da madua pa-pahurungu paluhu welingu la kuru ngia 
pa-batangu, hi da-pahamangu. 
16“Nggikina wànda-njaka bàdi yiada da tau? Mbuu ndàbana na tau na 
maninya la Yeruhali mbàda pi ndàba-danyaka, yiana na pa-hangàtarungu 
na manda ningu hamangu, ba pa-patumbu-da yia-daha da tau madua. Nda 
peku pahini-anda-nyapa nyuta. 
17Tàka ka àmbu natika pa-hamboka na rukuna yiana la tau dangu, màla ka 
ta-pangàdu-nja nyuda da madua, ka àmbu dahili panii wà-dunyapa jiapa la 
haàtu kadu nuna na tamuna i Yehu, ka wànda,” wàdaka. 
18Ka paau-danjaka nuda da madua da pa-pahurungu patama beli, hi dapeka-
nja ka àmbu dahili tikiya jàka ndia ka àmbu dahili ajaru wà-dunyapa na 
tamuna i Yehu. 
19Tàka dahema i Peturu dàngu i Yuhani, “Pangàda wiki bianya nggàraya na 
ma-deningu la hanggana i Ala: matundu-nya na pareta-mi nyimi jàka ndia 
matundu-nya na pareta-na i Ala. 
20Nadu nyuma duma nda peku pànjangu-ama papanii wànya na rukuna na 
pambàda ngitama dàngu na parongu wikima,” hi wàda. 
21Ba hapa jiaha da ma-batangu nda dahunggu hau lata la pahuku-nja i 
Peturu dàngu i Yuhani. Jia hi dawàngu pa-pangàdu bianja nu da madua da 

pa-pahurungu, hàla hi da-pahàla-ha pa-kadua-da, nadu mbuu ndàbana na 
tau ba wotu pàku-danya i Ala rukuna nuna na matumbu. 
22Na tau pa-pamàlaru nuna na pa-hangàtarungu, mbàda patu kambulu ndau 
rihi-naka na ndau lurina. 

Da tau mapawai dakarai patoru mbeni wàngu lai Miri 

23Ba pahàla-haka i Peturu dàngu i Yuhani, beli-danyaka la anguda, hi da-
wàlahu hàlaya na papanii-da da ratu kapala dàngu da amabokulu Yahundi 
lai nyuda. 
24Ba darongu-yaka nuna paraï da anguda, ka kahau etingu-madua-danyaka 
pa-hamayangu lai Ala, “Dou Miri, Nyumu ma-padika-nya na awangu dàngu 
na tana dàngu na tehiku hamanai na ihi-naka. 
25Paraï rukuna na Ngahumu mbàda panii-muka la ngaruna na bokuma i 
Ndautu, na atamu, ‘Nggikina na tau na manda tandaya i Miri hi dambeni; 
nggikina da banjaru dangu hi da-pakaka-nya na manda lingu? 
26Da hanganji-ka la pinu tana da-rimangu la pa-pabera, dàngu da liku uruka 
da-pahamangu palawa-nya i Miri dàngu na Hanganji Pa-mànangu,’ wàna. 
27Nadu i Harondi dàngu i Putihu Pilatu ba tuba batangu-daka dàngu da tau 
da manda tandaya i Miri hamanai da tau Ihirailu la paraingu yiana. Da-
pahamangu la palawa-nya i Yehu na Atamu na ma-matua, na pambàda 
wotumu ka Hanganji Pa-mànangu-ya ba wàmu. 
28Da-pahamangu la pawunda-ya mbuu ndàbana na pambàda patiki 
mangilu-mu, ba jiangu-ma na-pajàngapungu ba wàmu. Dàngu Nyumu ma-
kawuku-ya nuna ruku kuaha-mu dàngu pawuku wiki-mamu dumu. 
29Nàhu, Miri, tàngaru-ha ba da-pangàdu-nggama. Dàngu puli àru-nggama 
atamu, ka ma-wewaru-nya na liimu dàngu nda mangàdatu-ma. 
30Wua àru-nggamanya na pa-ndulangu-mu ka pekuna na mahidu ka na-
màlaru dàngu da pahangà - ngàtarungu hamanai da hangia - hangia da 
panda hamangu ka datumbu ruku kuaha-na dàngu mbihana na tamuna i 
Yehu na Atamu na ma-matua,” wàda. 

31Ba dahàla-ka pa-hamayangu, nggàduku-madua-nanyaka na ngia pa-pauhi-
da. Mbuu ndàbada na-kuaha-ha paraïna Ngahuna i Ala, ka toru mbeni 
wàngu-madua-danyaka la pa-kareuku wànya na lii welingu lai Ala. 

Da-kawàra pahama ndàba 

32Ba daluri mbuu ndàbada da tau mapawai, daeti ha-kahaungu dandewa ha-
kaàtungu. Nda ningu haàtu welingu lai nyuda na makaka-ya la etina da 
manguna ba mangu meha-mananja. Mbuu ndàbada da maninja lai nyuda 
da-kawàra wà ndàba bianja. 
33Wàngu kuaha bokulu da pa-pahurungu da-hakahii-nya ba mbàda luri beli-
naka i Yehu. Kanjupu pa-kanyuru-nanja nyuda paraïna i Ala. 
34Nda ningua haàtu la anguda nyuda maningu pa-kalana-na ngga - nggàra. 
Nadu nyuda da maningu tanangu jàka ndia umangu, dadangga-nja da 
tanada jàka ndia da umada, hàla da àmahu wilida hi dangàndi-ha 
35pa-pakata-nja da pa-pahurungu. Tunaka nu nuda da àmahu hi dapabe - 
berinja la haàtu - haàtu tutu ràka pa-kalana-na. 
36-37Tuna numbu nyuna i Yuhupu. Nadangga-nya na tana manguna nyuna, 
hàla da àmahu wilina nangàndi-ha hi nawotu-ha la pa-pahurungu. Yiana i 
Yuhupu tau la wàlana i Lewiya welingu la Hipuru; datunya tamu paaungu-
na paraï da pa-pahurungu, Mbàranamba, wàdanya, la hilunda nyuta ‘Ma-
panggaüru’ wàna-duka. 

Na Rukuda Da Pa-Pahurungu 5 

Na rukuda i Anania dàngu i Hapira 

1Tàka ninya na haàtu na tau mini na ma-tamungu, Anania. Nyuna dàngu i 
Hapira na papaha-na, dadangga-manyai duda na hau lobaku na tana 
manguda. 
2Da àmahu wilina hawiangu dapàtu-ha nduma wikida, tàka hawiangu da-
wotuha la pa-pahurungu. Ba tuna nu nyuna angu pi-madanya dàngu 
papaha-na. 

3Ka panii dàna-nyaka paraïna i Peturu, “Ha Anania, nggikina hiu pahia-nya 
i Kambàliku pa-kuaha-ya na etimu, hi lupa mu-kambàliku-nya na Ngahuna 
i Ala, bau pàtu kangunduhu-nja nduma wikimu hawiangu da ndui wili tana 
na padangga-mu? 
4Na tana, tana-mamunya ba ndedi mudangga-nya. Dàngu bau hàla 
padangga-nya da àmahu wilina jiamaya ba àmahu-munja. Jia nggikina hi 
mu-harawuku-ya la etimu la patumu nu? Nda tauaya na pa-kambaliku-mu 
nyumu, tàka i Ala!” wànanya. 
5Ba narongu-yakaka na panii nuna i Anania, wàlahu wàna-madua-ka, hi 
metima-ananya. Mbuu ndàbana na tau na marongu-ya nuna na matumbu, 
namangàdatu hàla. 
6Ka tàka-danyaka da bidi mini hi da-payubuhu-nya na metina i Anania, hi 
dangàndi-ya la hambeli la patani-nya. 
7Ràkangu ningu tailu mbua njàmu ma-palàngangu, tama-nanyaka na 
papaha-na. Nda napi-anya jàka nggàraya na mabidi tumbu. 
8I Peturu napanii dànya, “Màla kamangu kau paniingga: Na tana na 
padangga-mi dàngu leimu, jia-ma-ahaka yiada yia da wilina?” wànanya. 
“Tubana, jiama-aha da wilina,” hi wàna na papaha-na i Anania. 
9Tàka i Peturu hi napanii-nya, “Nggikina nyimi dàngu leimu hi mi-
pahamangu pàku la pakama-nya na Ngahuna i Miri? Rongu! Da tau da 
maweli patani-nya na leimu ninjaka. Napa nyuda ngàndi-madanggaui dumu 
nyumu la hambeli,” wànanya. 
10Ndedi mbàdiku-na wàlahu wàna-madua-ka na papaha-na i Anania, hi 
nameti la hanggana i Peturu. Dàngu ba datama-ka da bidi mini, datàka-nya 
mbàda meti-naka. Ka ngàndi-danyaka la hambeli hi datani-nya la karaha-
na na leina. 
11Mbuu ndàbada da tau pawai dàngu da tau hawiangu, ba darongu-yaka 
nuna na matumbu, mangàdatu wàngu-danyaka. 

Da pa-hangàtarungu dàngu hangia - hangia da panda hamangu 

12Paraï ruku lumungu-da da pa-pahurungu dangu pa-hangàtarungu dàngu 
hangia - hangia panda hamangu matumbu la honga tau dangu. Hau eti-aha 
da mapawai ba da-pauhi la Kawindu Halomu la Umana i Miri. 
13Dàngu na tau la hambeli nda ningu matoru mbeni pamai la pa-pauhi dànja 
da tau mapawai. Ba tuna da tau mapawai kanjupu tembi-nanja paraï tau 
dangu. 
14Dàngu ngeri manaü bonjangu-ma-anaka na tau na mapawai lai Miri – 
mini-yakai kawini-yakai. 
15Màlai ba tunaka nu, hi lupa da tau hidu datuha la nggala jàka ndia la topu, 
hi dangàndi-ha la ngarangia, ka pekuna mili ana hawutu-a ba nanggàna-ya 
ninuna i Peturu, era lina lai nu wàda. 
16Dapaju - jurungu da tau da mamai welingu la parai - paraingu la winggiru-
na la Yeruhali. Dangàndi-ha da tau hidu dàngu da pa-huruku wàndi akatu. 
Da tau nuda pa-pamàlaru ndàba-maha. 

Ba pa-mayila-ha da pa-pahurungu 

17La malamiri na ratu bokulu dàngu da makiku-nya mbuu ndàbada, nu da 
kalibaru tau Handuki, pakiringu-danyaka pa-kukutungu, nadu ba kapihi-
danya. 
18Dayàpa-ha da pa-pahurungu, hi da-patama-nja la uma kapàtangu. 
19Tàka nu la rudungu, na haàtu na papalewa-na i Miri na-bunggahu-maaha 
da pindu uma kapàtangu, hi na-paluhu-ha la hambeli da pa-pahurungu. Na 
papalewa napanii-nja da pa-pahurungu, 
20“Lakuwa kai ndolaku la Umana i Miri kai pekanya na tauka na ngerana 
yiana na luri bidi,” wànanja. 
21Ka tundu-danyaka na papeka-na na papalewa paraï da pa-pahurungu. La 
mbaru hada rudungu laku-danyaka la Umana i Miri hi da-papekangu lai nu. 
Ba talànga tunaka nu na ratu bokulu dàngu da ngara makiku-nya mai-
danyaka, hi datama pa-pauhi la batangu dàngu da ngara amabokulu 

Yahundi. Tunaka nu hi daparàhangu tau palua papiti-ha da pa-pahurungu 
welingu la uma kapàtangu ka-karia-nja la hanggada nyuda. 
22Tàka ba datàka-ka da tau pa-paràha-da la uma kapàtangu, nda datoma-
anjapa da pa-pahurungu lai nu. Jia hi dabeli, hi da-wàlahu-ya na rukuna 
nuna la batangu. 
23“Ba matàka-ka la uma kapàtangu,” wàda la batangu, “na pindu pakuhi pa-
hàmungu-mayapa, tàka da ma-manggangu dai-madanya na pindu. Tàka ba 
ma-bunggahu-yaka na pindu, nda haàtu-apa patoma-ma nu daa,” wàda. 
24Ba darongu-ka da parawira manggangu la Umana i Miri dàngu da ratu 
kapala na pa-patàka-da da tau pa-paràha-da, mbingu-danyaka rukuda nuda 
da pa-pahurungu dàngu da-mangàdatu hi nggàra-yaka nyuna tiangu na 
matumbu ba wàda. 
25Tunaka nu tàka-nanyaka na haàtu na tau na mangàndi lii, “Rongu! Da tau 
da papàtu-mi la uma kapàtangu, nàhu talànga ajaru-danya na tau dangu la 
Umana i Miri!” wàna. 
26Nu ka lua-nanyaka na parawira manggangu Umana i Miri hamanai da 
angu manggangu-na papiti-ha da papahurungu pabeli. Na nyuna nda 
dawàngu ma-hanggàritu, nadu ba da-mangàdatu-nya na tau dangu; napa 
da-làndahu-dunda watu ba wàda. 
27Ka karia-danjaka da pa-pahurungu la hangga batangu. Hàla ka pareha-
nanjaka paraï na ratu bokulu. 
28“Ka ni ba malara mbana eti madu-nggaika ka àmbi hili ajaru wànya na 
rukuna nuna na Tau. Tàka nàhu nggàra ulami-ka! Parukangu bia-minya 
nyimi pa-pakada-nya nuna na pa-ajaru-mi la nggubulu Yeruhali, màlai bai 
panjala-kama ba nyuma ma-pawiti-nya na metina na Tau nuna,” wàna. 
29Nahema i Peturu dàngu pa-pahurungu hawiangu, “Lupangu-ma duma ma-
tundungu lai Ala-a, nda ma-tundungu-a la tau. 



2784 

 

 
Na Huratu Matua 

© 1995, Indonesian Bible Society. 
 

 
 

 

 

 

30I Yehu, na pa-harika-mi, mbàda paluri beli-nanyaka welingu la meti 
paraïna i Ala na Ala boku la mangilu-nda. 
31Dàngu i Ala mbàda wua-nanyaka wai ngaba dàngu kuaha bokulu, ba 
Nyuna-duka na Liku uru dàngu na Ma-pamànangu; ka nawua-nya ngia 
papeku-na na banjaru Ihirailu la pa-manjaria welingu la njalada hi dangala-
nya na jàmangu njala. 
32Nyuma hakahii-kamaka la rukuna nuna mbuu ndàbana – nyuma dàngu na 
Ngahuna i Alambu na pawua-na i Ala la tau na matundu-nya na pareta-na,” 
wàda. 
33Ba darongu-ka da angu Batangu Anggama, kanjupu mbeniha, hi da-
pahamangu la pa-pameti-ha da pa-pahurungu. 
34Tàka la hongada da angu batangu ninya na haàtu na tau Parihi, na 
matamungu Nggamalialu. Nyuna ngguru anggama-ya na patembi 
langatàka-na na tau mbuu ndàbana. Na-ndolaku, hi na-paràhangu tau 
paluhu ngàndiha la hambeli hawutu da pa-pahurungu. 
35Tunaka nu panii-nanyaka la Batangu Anggama, “Angu deditau Ihirailu! 
Kanandi pahàmu pàkunya ngerana na pawunda-mi hangganja nuda da tau. 
36Nadu handàkangu àmangu nawuwa i Tiundàhu, na makaka wikina ba tau 
bokulu-ya, hi lupa ningu tau patu ngahuya na makiku-nya nyuna. Tàka hi 
pameti-ya, ka paihangu hàla-danyaka da makiku-nya, ka mau-nanyaka na 
pa-kodangu-na. 
37Hinggilu-na nuna, ba palaku-ya na diha nggubulu, hilu wuwa-nanya i 
Yundahu, tau welingu la Nggalilia. Ruku pangaru-na, dangu tau makiku-
nya. Tàka nyunambu pa-pameti-ya, dàngu mbuu ndàbada da makiku-nya 
hau iha - hau iha-daka. 
38Jia-duya nàhu na rukuna yiana, na panaungu-nggu nyungga: àmbi nggi - 
nggiki diminja da tau nuda, puli bianja. Nadu na pa-ajaru-da dàngu na 
nggàduku-da jàka pawuku tauaya, napa na-molungu-ma duna. 

39Tàka na rukuna nuna jàka ma-pawelingu lai Alaya, ndai ngalangu-a nyimi 
napa patalu-ha. Màlai talànga wanguna napa na-lohangu ba lawa-minya i 
Ala,” wànanja. Nuna na panaungu-na i Nggamalialu na-kataku-ya paraï 
batangu. 
40Ka paau-danjaka da pa-pahurungu, hi da-ràmbahu-ha, tunaka nu hi 
dalara-nja la pahilu ajaru wànya na rukuna i Yehu. Hàlaka nu, pahàla-
danjaka. 
41Dàngu nggaüru eti-mada da pa-pahurungu ba da-dunjaku-nya na Batangu 
Anggama, nadu ba ràka ma-pàdangu makia-ha rukuna i Yehu ba wàna-
dunja i Ala. 
42Dàngu nimbihu lodu la Umana i Miri dàngu la uma - uma tau, panua 
naingu-madanya pa-ajaru dàngu pa-bobaru-ya na Lii Mànangu rukuna i 
Yehu ba Nyuna na Hanganji Pa-mànangu na pambàda ràndi. 

Na Rukuda Da Pa-Pahurungu 6 

Da tau mapihu ma-pambapangu 

1Da tau ma-kikungu lai Yehu bonja - bonjangu-madanya padangu. La rehi 
nu da tau Yahundi da mawàngu hilu Yunani, dapulu-nja da tau Yahundi 
memangu. Na paniida da mawàngu hilu Yunani, “Da kawini lai nyuma da 
mameti leida nda da-ngalangu-a ndumada paluri wàda hau lodu - hau lodu 
na pa-paberi-nya na tau,” wàda. 
2Jia-duyaka da hakambulu madua pa-pahurungu hi da-pauhi ndàbanya na 
tau ma-kikungu, hi dapanii-nja, “Nda nahàmu-a jàka ma-pànjangu nyuma 
pa-bobaru-ya na puluna i Ala, paraï pa-paloku-ya na ngera pangangu. 
3Jia batuna angu dedi, nahàmu kai pindi la hongami nyimi tau mapihu, 
mahàmu tamuna, na pa-kuaha-na na Ngahuna i Ala dàngu na ma-
manggàna, ka ma-patanggu-nja la pa-paloku-ya na matuna nu; 
4nadu màta nyuma ka ma-hamayangu dàngu ka ma-bobaru-ya na puluna i 
Ala-a,” wàda. 

5Mbuu ndàbada da tau daora-nya nuna na palibu-da da pa-pahurungu. Hàla 
pindi-danyaka i Hitipanu, haàtu tau mapawai langatàka lai Yehu, dàngu na-
kuaha-ya paraïna Ngahuna i Ala. Dapindi-mbuha: i Pilipu, i Porukoru, i 
Nikanuru, i Timungu, i Pàrumenahu dàngu i Nikulaü welingu la Atiokia; 
nyuna nda tau Yahundi-aya tàka natama-ka la anggama Yahundi. 
6Nuda da tau mapihu da-huharu-nja la pa-pahurungu, hàla da pa-
pahurungu hi da-hamayangu dàngu hi dakarai-nja kanyuru welingu lai Miri. 
7Tuna nuduka na lii welingu lai Ala ba na-parukangu pa-hamboka dàngu da 
ma-kikungu lai Yehu la Yeruhali da-parukangu-mbu pa-pabonjangu na 
danguda. Dàngu dadangu-mbu da ratu da mapawai lai Yehu. 

Ba yàpaya i Hitipanu 

8I Hitipanu lalu pakanyuru-nanya paraïna i Ala, hi lupa dadangu da pa-
hangàtarungu dàngu da panda ita hamangu da pa-patumbu-na la padua tau 
dangu. 
9Tàka ningu tau da ma-ndubaku-ya nyuna; nyuda jiaha da anggota uma 
Hamayangu Tau Mbembahu. Da anggota uma hamayangu nuna jiaha da tau 
Yahundi ma-pawelingu la Kireni dàngu Alikuhandaria. Nyuda dàngu da tau 
Yahundi welingu la Kilikia dàngu Ahia da pa-rawaku dànya la panii i 
Hitipanu. 
10Tàka nyuda nda damàka patunya papana na kareuku-na i Hitipanu, nadu 
ba Ngahuna i Ala duna mawua-nya kaminaku manggàna la pa-kareuku. 
11Jia hi dawua pa-runungu la tau da manda pirada la patanggu kareuku, 
“Marongu-mayaka nyuma na tau nuna ba na-paaka-nya i Muha dàngu i 
Ala!” wàda. 
12Tuda nu ba darunda-ya na tau dangu, dàngu da amabokulu Yahundi, lupa 
da ngguru anggama. Hàla lua-danyaka payàpa-ya i Hitipanu, tunaka nu hi 
dangàndi-ya la hangga Batangu Anggama. 
13Dàngu da-karia-mbunja da hakahii da ma-wuangu taranga manda pa-
deningu rukuna i Hitipanu. Da hakahii dapanii, “Na tau yiana, naingu-mana 

ba na-paaka-nya na Umana i Miri na ma-matua dàngu ba na-paaka-nja da 
pareta-na i Ala da pa-patàka-na i Muha. 
14Dàngu marongu-mayaka ba napanii, ba nyànggaru-nanya napa yiana na 
Umana i Miri paraïna i Yehu welingu la Naharitu, hi na-panjilu hàlanja da 
uku huri da pa-papuru-nanda nyuta i Muha!” ba wàna. 
15Mbuu ndàbada da tau da maninja la rapatu Batangu Anggama da-
kanundaru-ya i Hitipanu. Ba itaya la rehi nu na matana i Hitipanu jiangu-
ma na mata papalewa-ya. 

Na Rukuda Da Pa-Pahurungu 7 

Ba natungu lii i Hitipanu 

1Na ratu bokulu na-paàra-nya i Hitipanu, “Màla na papanii-da da tau nuda 
na-padeningu?” wànanya. 
2Nahema i Hitipanu, “Angu dedi dàngu Ama mbuu ndàbami! Màla kai 
patingi-ngga nyungga! Ba ndedipa na-lelingu na bokunda i Ambarahàmu la 
Haràngu, la rehi nu ba la Mahupatamia-yapa, namai i Ala ma-mangarangu 
lai nyuna, 
3hi napanii-nya, ‘Dunjaku-nyawa na tanamu dàngu da nua kalembi-mu. 
Lakuwa la tana na pa-paita-nggunggau napa,’ wànanya. 
4Ka dunjaku-nanyaka na tana Kàhandimu i Ambarahàmu, hi na-lelingu la 
Haràngu. Ba nameti-ka na amana i Ambarahàmu, paleli-nanyaka i 
Ambarahàmu paraïna i Ala la tana yiana, na ngia pa-ngiangu-mi nyimi nàhu 
angu dedi dàngu ama mbuu ndàbami. 
5La rehi nu nda ana ha-kadipu-mbu tana la tana yiana na pawua-na i Ala lai 
Ambarahàmu ka namangu-nya paraïna i Ambarahàmu, mili ana ha-tàbalu-
aka ndiambu. Tàka i Ala na-paràndingu, napa nawua-nya i Ambarahàmu la 
pamangu-nya dàngu wàla wuana. La rehi nu nyuna i Ambarahàmu nda 
ningua anana. 
6Ba tuna yiana-yaka na papanii-na i Ala lai nyuna, ‘Da wàla wuamu napa 
da-ngiangu la tana tau hangàdangu hama tuna na tau tàka. Napa na-

panyàku-ha paraï tau la tana lai nu wàngu mbana etida lundu patu ngahu 
ndaungu mandaina. 
7Tàka napa nyungga kuhuku-nya na banjaru na maata-nja nyuda, dàngu 
napa daluhu welingu la tana lai nu hi da-maraku-ngga napa la tana yiana,’ 
wàna. 
8Ba na-hàlaka papanii tuna nu, kawuku-nanyaka nu na pa-ràndingu paraïna 
i Ala ba na-pakata-nya na lii kàri. Jia-duya ba nadedi-ka i Ihàku na anana i 
Ambarahàmu hi nakàri-ya ba walu mbua lodu-naka ngalana padedi. Tunaka 
nu i Ihàku duna hi nakàri-ya i Yakupu na anana. Dàngu i Yakupu-mbu hi 
nakàri-ha da anana da tau hakambulu madua, nu jia-duhaka da boku la 
mangilu-na na banjaru Yahundi. 
9Da bokunda la mangilu da-kapihi-nya i Yuhupu, hi lupa dadangga-nya 
panjadi ata la tana Mehiru. Tàka i Ala duna ndutu-nanya-padua, 
10hi na-pahàla-ya welingu la handuka - handuka-naka. Nawua-nya 
kaminaku manggàna paraïna i Ala ba na-hurungu la hanggana i Piraüngu 
hanganji Mehiru, hi lupa natuya nggumbunuru la Mehiru na ma-kuaha-ya 
na uma hanganji Piraüngu. 
11Tunaka nu ka tungu-nanyaka na rimba bokulu la nggubulu tana Mehiru 
dàngu tana Kanaàngu, hi lupa na-mayila langatàka na tau. Da boku la 
mangilu-nda nda da-ngalangu pangangu. 
12Ba narongu-ka i Yakupu ba ningu uhu nggàndumu la Mehiru, paràha-
duna-njaka da anana, nu da boku la mangilu-nda, palua lai nàhu, na 
kawunga luada. 
13Ba da-panduangu wànguka palua, napeka-nja da anguna paluhu nyuna i 
Yuhupu, ba Yuhupu-ya nyuna. Hina-duka la rehi nu hi napinya paraïna 
hanganji Mehiru da nua nituna i Yuhupu. 
14Tunaka nu i Yuhupu, pangàndi-nanyaka langu na amana, nu i Yakupu, hi 
nakarai-ya nyuna dàngu kuru umana ka da-lelingu la Mehiru – mbuu 
ndàbada tau pihu kambulu malima-ha. 

15Lelingu-nanyaka la Mehiru i Yakupu dàngu lai nuduka nameti ningu 
hamanai da boku la mangilu-nda. 
16La lodu malamiri da ngàndi beliha da metida la Hikimu, hi taninja la reti 
na pambàda kei wàna hau dangu àmahu paraïna i Ambarahàmu welingu la 
kabihu banjaru Hemuru la Hikimu. 
17Ba na-marenika na rehi pa-jàngapu-nanya na paràndi-na i Ala lai 
Ambarahàmu, na banjaru-nda la Mehiru mbàda bonjangu-naka padangu. 
18La malamiri katangu-nanyaka pareta la Mehiru na haàtu hanganji manda 
tandaya i Yuhupu. 
19Nuna na hanganji na-pajulu wànya na banjaru-nda dàngu mbana etina 
hanggangu la boku la mangilu-nda. Na-pambana-ha la pawàru-nja da 
anarara-da da mabidi dedi ka àmbu ihili-nja dàngu ka dameti. 
20La rehi nuna-duka i Muha ba nadedi; bai anarara manandangu-ya Tailu 
mbua wula-ana ba kulipu-ya la uma amana, 
21tàka ba wàru-nyaka, piti-nanyaka paraïna anana kawini i Piraüngu, hi na-
kabida-nya ba hama tuna ana wiki-nanya. 
22Mbuu ndàbada da papingu wàngu tau Mehiru pa-ajarungu-ya nyuna, hi 
lupa nanjadi tau ma-kanjupu kuaha-ya la kareuku-na dàngu la pawunda-na. 
23Ba patu kambulu ndau-naka na ndau lurina i Muha, tumbu-nanyaka na 
rinjungu la etina palua pa-tadalu-ya na banjaru-na na tau Ihirailu jàka 
nggàra ehina. 
24Hi naita-ya na haàtu welingu lai nyuda na pa-pajàra paraï haàtu tau 
Mehiru; ka kahiri-nanyaka na tau pa-pajàra ba nawàngu pa-pameti-ya na 
tau Mehiru. 
25Ba nakaka-ya i Muha napa datanda-ya paraï banjaru-na ba nyunaka 
papindi-na i Ala la pa-pahàla-ha nyuda. Tàka nda dapi-anya duda. 

26Hili hau lodu naita-ha da tau madua tau Ihirailu da ma-pahànggangu, hi 
na-patikingu làti pa-papeku-ha. Napanii, ‘Nyimi tau ma-paangu dedikai. 
Nggikina hi mi-pahànggangu?’ wànanja. 
27Tàka na tau na mapalu-ya na anguna, na-jukaru-maanya i Muha la hingi, 
hi napanii, ‘Nggamu na mawotu-kau nyumu la paliku uru dàngu la pa-
hakimu-nggama nyuma? 
28Màla ka ku-pameti-mbuya nyuna wàmu-nggaka hama tuna bau pameti-ya 
na tau Mehiru kangeu?’ wàna. 
29Ba narongu-yaka nuna i Muha na papanii-na nuna na tau, ka palai-
nanyaka i Muha welingu la Mehiru, laku hi na-engangu la Mindiangu. Lai 
nu na-ngalangu ana tau madua. 
30Patu kambulu ndaungu ma-palàngangu ninya na haàtu na papalewa na 
mamai lai Muha la maràda telangu la lihina la Palindi Hinai. Na papalewa 
namai la wuku rii madàka na maroka. 
31Na-hangàtaru i Muha ba naita-ya na rukuna nuna, hi nalua palihi-nya ka 
kupinya hi nggàraya wàna. Hi narongu-ya na liina i Miri na mapanii, 
32‘Nyungga yia Alada da boku la mangilu-mu; Nyungga Alada i 
Ambarahàmu, i Ihàku dàngu i Yakupu,’ wànanya. Ka ta - tàta-naka i Muha 
ba na-mangàdatu, nda natoru mbeni-apa pa-tàngaru-ya nuna na wuku rii 
madàka. 
33Tunaka nu ka hilu panii-nanyaka i Miri, ‘Àlinja da halapa la wihimu, nadu 
nana na tana ngia pa-ndolaku-mu ba tana matua-ya. 
34Kuita-mayaka dàngu kueti-wa-manyaka na mayila mbanana na banjaru-
nggu la Mehiru. Kurongu-mahaka na pangiba-da, ka puru-dunggu-nyaka la 
pa-pahàla-ha. Nàhu, màla! Ka ku-paràha-nggau pabeli la Mehiru,’ wànanya. 
35I Muha yiana yia, jia-mayaka i Muha na panda mbuha banjaru Ihirailu 
dàngu ba da-jukaru wànya na kareuku yiana, ‘Nggamu na mawotu-kau 
nyumu la paliku uru dàngu la pa-hakimu-nggama?’ ba wàdanya. Tàka jia 
bia-yaika nyuna na pa-paràha-na i Ala panjadi liku uru dàngu ma-

pamànangu, ba nandula-ya paraï na papalewa na mamai lai nyuna la wuku 
rii madàka na maroka. 
36Jiaya i Muha yiana-maka na mairu ngàndiya na banjaru Ihirailu paluhu 
welingu la Mehiru, ba nawàngu pa-patumbu màtu - màtu pa-hangàtarungu 
dàngu panda ita hamangu la Mehiru, la Tehiku Rara dàngu la maràda 
telangu patu kambulu ndaungu mandaina. 
37Nyuna-maka i Muha na mapeka-nya na banjaru Ihirailu: ‘Napa i Ala 
nawua-nggai haàtu wunangu na papindi welingu la hongami nyimi wiki, 
hama tuna ba na-pindika nyungga,’ wànanja. 
38I Muha-maka la honga banjaru Ihirailu la maràda telangu na mali padua-
nya na papalewa na mapanii dànya la Palindi Hinai dàngu da bokunda. 
Nyuna na ma-kataku-ya welingu lai Ala na lii luri la pa-patàka-nda nyuta. 
39Jiapa ka tuna nu da boku la mangilu-nda nda dabihu pa-karàda lai nyuna. 
Da-jukaru-maanya hi da-patikingu pabeli la Mehiru. 
40Dapanii-nya i Harungu, ‘Pandoi-nggama marapu da matanggu iru ngàndi-
kama. Nadu ba nda mapi-anyapa nyuma jàka nggiki-naka na ngerana i 
Muha na mairu ngàndi-kama paluhu welingu la Mehiru,’ wàdanya. 
41Tàka la rehi nu pandoi-duda-nyaka hau kahala hada ana hapi, tunaka nu 
hi dangàndi-nya kameti maraku nuna na kahala hada ana hapi dàngu hi da-
patumbu remi ba dawotu-nya nu na pa-pandoi wàda lima wikida. 
42Ka taluru-nanjaka nyuda paraïna i Ala hi napuli-nja pa-maraku-nja da 
kandunu la awangu. Nuna jàngapu-nanyaka na pa-tulihu la mbukuda da 
wunangu, ‘Ha tau Ihirailu! Nda lumu-mingga Nyungga-a bai rupu bai wotu 
kameti maraku banda la dalu patu kambulu ndaungu la maràda telangu. 
43Jiaya na maü terana i Moluku dimi na pangàndi mànumi, hamanai da 
kahala hada kandunu da pa-marapu-mi, nu i Repàngu; nunaya na kahala 
hada pa-pandoi-mi na palumu-mi. Nu jia-duyaka napa hi kuwàru pamarau-
kai hu papa la parai Mbambilu,’ wàna. 

44Na maü ngia pamaina i Miri la tau nimanya la boku la mangilu-nda la 
maràda telangu. Nuna na maü ba wuluya, tundunya na pareta-na i Ala lai 
Muha, dàngu tundunya na ngerangu na pa-paita-nanya i Muha paraïna i 
Ala. 
45Tunaka nu dangàndi pangala-nya nuna na maü paraï da boku la mangilu-
nda ba da-kariangu dàngu i Yuhua ba dalua pawàhi-ya yiana na tananda 
welingu la kuaha-da da banjaru da pawàngga-na i Ala la hanggada nyuda. 
Nuna na maü ni-manyapa lai nu lundu toma la rehina i Ndautu. 
46I Ndautu na-pahàmu etiya i Ala dàngu nakarai-ya ka na-pahia-nya 
pawulu-nya uma ndumana i Ala na pa-maraku-na i Yakupu. 
47Ba tuna i Halomu-ka duna na ma-pahada-nya na uma ndumana i Ala. 
48Na nyuna i Ala Mahupu mangunju nda na-ngiangu-a duna la uma pawulu 
tau; nadu la huratu wunangu ba ni-manyaka na pa-tulihu, 
49‘Na awangu ngia pa-mandapu-nggunya, na pinu tana lata wihi-nggunya. 
Nggàra uma-yaka nu na pawulu-mingga? Nggi-yaka na ngia pa-hangahu-
nggu? 
50Ka nda Nyungga nu ma-padika-nya mbuu ndàbana?’ wàna i Ala. 
51Lalu mbana katiku watukai nyimi angu dedi dàngu lalu tangguru-kai 
nyimi la patundu-nya i Ala! Mi-kawanga-nya kahilu na puluna i Ala! Hama-
maminja da boku la mangilu-mi, bai lawa mànunya na Ngahuna i Ala! 
52Màla ningu nu wunangu da panda pa-mayila-da da boku la mangilu-mi? 
Da-pameti-ha da tau papalewa-na i Ala, da mambàda bobaru-ya weli 
ndaingu ba nàmunya na Atana i Ala na ma-padeningu. Tàka nyimi nàhu mi-
kaleka-nya dàngu mi-pameti-ya nuna na Atana i Ala. 
53Da papalewa awangu mbàda patàka-mada-nyaka na pareta-na i Ala lai 
nyimi, tàka nyimi ndai tundu-anya!” wànanja. 

I Hitipanu ba da-nàhaku-nya watu 

54Ba darongu hàla-yaka nu na papanii-na i Hitipanu paraï da angu Batangu 
Anggama, mbumbaru-nanyaka na mbenida paraï pakaraü-nya eti. 
55Tàka i Hitipanu duna ba kuaha-mananya Ngahuna i Ala, na-tangara la 
awangu. Naita-ya na mangunju-na i Ala dàngu i Yehu ndolaku-mananya la 
ngia pa-kuaha-na la kawana-na i Ala. 
56“Tàngaru,” wàna i Hitipanu, “kuita-ya na awangu na ma-tawanggahu 
dàngu na Ana Tau ba na-ndolaku la kawana-na i Ala!” wàna. 
57Da ma-batangu ba dàngu warada da-pandàbi-maanja da kahilu-da hi 
handàka hadumbalu-ma-adanya i Hitipanu. 
58Da-ruruhu-ya la hambeli paraingu, hàla hi da nàhaku-nya watu. Da tau da 
ma-hakahii-nya nuna na manjadi da-pakata-nja da pakida la haàtu bidi 
mini, na ma-tamungu Hauluhu. 
59Ba talànga nàhaku-danya i Hitipanu, wara-nanyaka i Hitipanu, “Dou Miri 
Yehu, kataku àruya na ndewanggu,” wàna. 
60Ka patika-nanyaka hi nawara pakodungu, “Miri, àmbu pabuku àrunya na 
njala yiana lai nyuda!” wàna. Ba nahàla-ka papanii tuna nu, meti-madua-
nanyaka. 

Na Rukuda Da Pa-Pahurungu 8 

1Nahàmu-mbu na etina i Hauluhu ba pameti tudanya nu. 
I Hauluhu ba na-pamayila-ya na kabungguru 

La lodu nunama ba pakiringu panya - nyaraya na kabungguru la Yeruhali, 
hi lupa mbuu ndàbana na tau na mapawai, hinggilu-da da pa-pahurungu 
hau iha - hau iha-naka la nggubulu tana Yundia dàngu Hamaria. 
2Da tau da ma-mangàdatu-nya i Ala datani-nya i Hitipanu, dàngu da hii 
paduduru-nya ba dira hawina-ha. 

3Tàka nutakungu-mananya i Hauluhu pa-palàjaru-ya na kabungguru. Na-
nimbihu-ha da hau uma - hau uma hi na-ruruhu-ha la hambeli da tau pawai, 
hàla hi napuhi-ha la uma kapàtangu. 

Na Lii Mànangu welingu lai Ala ba bobaru-ya la Hamaria 

4Da tau da mapawai da ma-paihangu da-bobaru-ya na Lii Mànangu welingu 
lai Ala la nggi - nggini. 
5I Pilipu nalaku la paraingu Hamaria hi na-bobaru-ya la tau lai nu rukuna 
na Hanganji Pa-mànangu na paràndi-na i Ala. 
6Ba darongu-yaka tau na papanii-na i Pilipu dàngu ba daita-haka da pa-
hangàtarungu da pa-patumbu-na, nadangu welingu lai nyuda da ma-tanaü-
ya jàka nggàraya na papanii-na i Pilipu. 
7Nadu ba daluhu-duka da wàndi akatu ba la - ladada welingu la tau dangu 
da pa-huruku wàndi akatu. Da tau kaliparu dàngu da tau kanjiku dadangu-
mbu da pa-pamàlaru. 
8Da tau la Hamaria da-hawola langatàka. 
9La paraingu lai nu ninya na haàtu na tau mini na ma-tamungu Himungu, 
mbàda mandai-manaka ba na-pamaratangu-ya na tau Hamaria paraï ruku 
pinguna kabeli mata. Napeka-nja nyuda ba tau nda ningu hamangu-ya 
nyuna. 
10Mbuu ndàbana na tau la paraingu lai nu, nggubulu-na da-patingi hàlanya 
nyuna, “Na tau yiana jia-yaka na kapàru-na i Ala, ‘na Mambiha manyola’ ba 
wàndanya,” wàda. 
11Mandai-manaka ba na-pamaratangu-ya na tau paraï ruku kabeli matana, 
jia-duyaka hi kanjupu eti wàdanya. 
12Tàka i Pilipu na-bobaru-nja nyuda rukuna na Lii Mànangu jàka nggikina i 
Ala ba na-pareta ba hanganji-ya dàngu rukuna i Yehu Karitu, na Hanganji 
Pa-mànangu. Dawaiya na lii pa-patàka-na i Pilipu, hàla hi na-parunu-nja, – 
mini-yakai kawini-yakai. 

13Jiapa i Himungu-kadu napawai-mbu. Dàngu ba hàlaka pa-parunu-nya, 
kiku pangala madua-nanyaka i Pilipu. Da tanda mbiha da manjadi jia-
mahaka da pa-hangàtaru wàna i Himungu. 
14Da pa-pahurungu la Yeruhali mbàda rongu-daka, da tau Hamaria da-
kataku-yaka na pulu na i Ala. Jia-duyaka hi da-palewa-ha i Peturu dàngu i 
Yuhani lai nàhu. 
15Ba datàka-ka i Peturu dàngu i Yuhani, hi da-hamaya-nja tungguda da tau 
Hamaria, ka da-ngalangu Ngahuna i Ala, 
16nadu na Ngahuna i Ala ndedi haàtu-mapa pa-kuaha lai nyuda ngia 
pamaina, ba hina-apa parunu-nja la tamuna i Miri Yehu. 
17Hàla i Peturu dàngu i Yuhani da-padambaku-nja lima da tau Hamaria, hi 
da-ngalangu Ngahuna i Ala. 
18Nuna nu naita-ya paraïna i Himungu hi kiri wuanja Ngahuna i Ala nuda 
da tau, ba ruku pa-dambaku-danja lima paraï da pa-pahurungu. Tuna 
nuduka hi nangàndi-nja àmahu i Peturu dàngu i Yuhani. 
19Hi napanii, “Wuangga duku kuaha tungu nu, ka pekuna jàka ku-
padambaku-nya lima ka lai nggamu biaya ka na-ngalangu Ngahuna i Ala,” 
wàna. 
20Tàka nahema i Peturu, “Hanggàmaru-munyaka dàngu da àmahu-mu! Bau 
kakaya na pawua-na i Ala ràka pakei wàngu àmahu-ya? 
21Nda ningua hàkumu nyumu la pakiku-nya na paràma-ma nyuma, nadu na 
etimu nda na pa-deningu hanggangu lai Ala. 
22Jia ba tuna nu, dunjaku-nya nuna na pawuku-mu na ma-akatu, dàngu 
karaiya i Miri ka najàma-nya na kanandingu-mu na ma-akatu! 
23Nadu ba kupi-manggau nyumu ba na-pakilitungu na etimu dàngu ba 
naata-nggau paraï ma-akatu,” wànanya. 

24Hàla i Himungu hi nakarai-ha i Peturu dàngu i Yuhani, “Màla ndula àruka 
angu dedi ka àmbu ningu haumbu manggàna-ka welingu nudaka da 
papanii-mi,” wànanja. 
25Tunaka nu ba dahàla-ka pa-hakahii-nya dàngu pa-bobaru-ya na puluna i 
Miri, beli-danyaka i Peturu dàngu i Yuhani la Yeruhali. Nàhu la ànda 
bobaru-madanya na Lii Mànangu la kota - kotaku Hamaria. 

I Pilipu dàngu na haàtu na panggawi bokulu la Etiopia 

26Na haàtu na papalewa-na i Miri napeka-nya i Pilipu, “Màla hadangu! Kau 
laku hu luru la ànda na ma-welingu la Yeruhali hanggangu la Nggaha,” 
wànanya. Na-malinggitu nuna na ànda. 
27-28Ka laku-nanyaka i Pilipu. La rehi nu ninya na haàtu na panggawi la uma 
hanganji Etiopia, talànga nàhunya ba nabeli la tanana. Na tau nuna haàtu 
panggawi bokulu-ya, ba nyuna-duka na mahangga-nja da bandana i 
Kandaki, na hanganji kawini la Etiopia. Nyuna welina la Yeruhali palumu-
nya i Ala, nàhu beli wàngu-nanyaka kareta-na. Ba dàngu mandapu-na nu la 
kareta-na, mbaha-nanyaka na mbukuna i Wunangu Yahaya. 
29Na Ngahuna i Ala napeka-nya i Pilipu, “Lua kau lihinya na kareta,” 
wànanya. 
30Ka lua-nanyaka i Pilipu hi nalihi-nya na kareta, hi narongu-ya na tau nuna 
ba mbaha-nanya na Mbukuna i Yahaya. Hi na-paàra-nya paraïna i Pilipu, 
“Màla mupinya nu umbu na pambaha-mu?” wànanya. 
31Nahema na tau nuna, “Nggiki hama pi-nggunyaka, jàka nda ningu ma-
pakaloka-ngganya?” hi wàna. Ka wànda-nanyaka i Pilipu pahei la kareta, hi 
da-mandapu papera. 
32Yiadaha da ndalaru da pambaha-na, “Nyuna beri mbimbi pa-welingu la 
parupu-ya, beri ana mbimbi na manda kabia ba nggutinya na wulu ihina, 
tuna nu Nyuna ba nda ana wundana hau kareuku-na. 
33Nyuna da-paaka-nya dàngu da-lapiya. Na lurina pa-butuhu-ya welingu la 
pinu tana hi lupa nda ningu-apa haàtu mapanii-ya na dedina,” wàna. 

34Nuna na panggawi bokulu welingu la Etiopia napanii lai Pilipu, “Màla làti 
kau paniingga nggamuya duna na pawuku-na na wunangu? Panii-nanya na 
wai ngera wikina jàka ndia hi wai ngera haàtu?” wàna. 
35Ka pakiringu-nanyaka pa-kareuku i Pilipu; na-pakiri wànja da ndalaru 
nuda kawai ba na-bobaru-ya na Lii Mànangu na rukuna i Yehu la panggawi 
bokulu nuna. 
36Nàhu la padua ànda tàka-danyaka la hau pangia na maningu waingu. 
Napanii nuna na panggawi, “Tàngaru-ya nina na wai! Màla ningupa nu ma-
pabetangu ka parunu-ngga nyungga?” wàna. 

[37Napaya i Pilipu, “Umbu, jàka weli eti-madumu papawai, peku-manaka 
ka parunu-nggau,” hi wànanya. “Kuwaiya i Yehu Karitu ba Ana Alaya,” 
wànaka nuna na panggawi bokulu Etiopia.] 
38Hi na-paràhangu papàtu-ya na kareta-na; tunaka nu puru-danyaka nyuda 
i Pilipu dàngu nuna na panggawi bokulu, datama la wai, tàka i Pilipu hi na-
parunu-nya nyuna. 
39Ba dadita-ka welingu la wai, pamuna-nanyaka i Pilipu paraïna Ngahuna i 
Ala, welingu lai nu. Na panggawi bokulu Etiopia nda naita-ayapa nyuna. 
Dàngu nggaüru etina na panggawi bokulu nuna pangala-nanyaka na 
àndana. 
40Hi jia mbàda ni bianya i Pilipu la Àndutu. Dàngu ba na-pangala-nyaka na 
àndana, bobaru-nanyaka na Lii Mànangu rukuna i Yehu la mbuu ndàba 
paraingu lupa nataka la Kaiharia. 

Na Rukuda Da Pa-Pahurungu 9 

Na panjilungu-na i Hauluhu 
(Pphr. 22:6-16, 26:12-18) 

1Ba talànga tunaka nu i Hauluhu pangalangu-mananya la pa-pangàdu-nya 
dàngu la pa-pameti-ha da ma-kikungu lai Miri Yehu. Nalua la ratu bokulu, 

2pakarai huratu kuaha la palua ngàndinja da amaboku - amabokulu la uma 
bungguru tau Yahundi la Ndamàhiku, jàka era hungguna lai nu tau 
mawaiya i Yehu, ka peku yàpa-naha ka ngàndiha la Yeruhali. 
3Ba talànga hanggangu-naka la Ndamàhiku, ba na-mareni-nyaka na 
paraingu, hi jia tapanjiru winggiru bia-nanya ma-kajilaku welingu la 
awangu i Hauluhu. 
4Ka pàngi wàna madua-ka la tana, hi narongu lii mapanii dànya, “Hauluhu, 
ha Hauluhu! Nggikina hiu pa-mayila-ka?” wànanya. 
5“Ka nggamukau Miri?” hi wàna i Hauluhu. Napaya na mangu liingu, 
“Nyunggadu, Yehu, na pa-mayila-mu. 
6Tàka nàhu hadangu-wa kau tama la paraingu. Lai nu napa ka panii-
nggauka jàka nggàra ula-muka napa,” wànanya. 
7Da tau da malaku karia-nya i Hauluhu, da-katàtaku hi lupa nda dahilu 
pingu pa-kareuku; nadu darongu-ya na lii nuna tàka nda ningu haàtu paita-
da. 
8Ka ndolaku-nanyaka i Hauluhu hi na-pabula-nja da matana, tàka nda 
nggàrapa paita-da da matana. Ka yàpa-danyaka na limana, hi dalonda-ya 
patama la Ndamàhiku. 
9Tailu mbua loduna ba nda peku ngitana, nu ba mandai tuna nu nda 
nangangu nda na-ngunungu-a. 
10La Ndamàhiku ninya na haàtu na tau na ma-kikungu lai Miri Yehu, na ma-
tamungu Anania. La harii mata naita-ya i Miri ba napanii dànya, “Anania!” 
wànanya. Nahema i Anania, “O Miri!” wàna. 
11I Miri napanii, “Hadangu-wa nu. Kau lua la umana i Yundahu la Ànda 
Kunduhu. Kau paàra-nya lai nu na tau na ma-tamungu Hauluhu na ma-
pawelingu la paraingu Tàruhu. Nyuna nu talànga hamayangu-na, 
12nu la harii mata naita-mayaka na tau, na ma-tamungu Anania, na mamai 
lai nyuna hi na-padambaku-nya lima ka peku ngita belina,” wànanya. 

13Nahema i Anania, “Miri, dangu-maka parongu-nggu nyungga rukuna na 
tau nuna ri - rihi na ruku pa-mayila-nanya na kabungguru-mu la Yeruhali. 
14Tàka nàhu mai-nanyaka lai Yehu paraï ruku pulingu-da da ratu kapala la 
payàpa hàlaya na tau na mapawai lai Nyumu,” wàna. 
15Tàka nanapa-ya i Miri, “Luawa nyuna na! Nadu jàka jiaya nyuna ba pindi-
manggu-nyaka la palumu-ngga Nyungga, ka na-bobaru-ya na rukunggu 
Nyungga la ba - banjaru hawiangu na manda katangu anggama Yahundi 
dàngu la hanganji - hanganji hamanai la banjaru Ihirailu-mbu. 
16Dàngu napa Nyungga wikima ma-paita-nya na mayila na pa-hambeta-na 
lumungga Nyungga,” wàna. 
17Ka lua-nanyaka i Anania la uma nuna hi na-padambaku-nya lima i 
Hauluhu, “Angu dedi Hauluhu,” wànanya, “i Miri Yehu na paita-mu la 
padua ànda bau pa-maingu nàmu, Nyuna na ma-palewa-ka pamai ka peku 
ita belimu dàngu ka peku kuaha-nanggau na Ngahuna i Ala, wàna,” hi 
wànanya. 
18Ndedi mbàdiku-na la rehi nuna-ma-duaka ba hama nepi iyangu-ya na ma-
kawàraku welingu la matana i Hauluhu, ka ita beli-madua-nanyaka. 
Hadangu-nanyaka hi parunu-nya. 
19Ba nahàla-ka pangangu, àtalu beli-nanyaka. 

I Hauluhu ba na-ajaru la Ndamàhiku 

I Hauluhu na-ndàdiku dànja la Ndamàhiku da ma-kikungu lai Yehu ràkangu 
ana pira mbua loduna. 
20Ka hàngu laku-ma-ananya la uma - uma bungguru hi na-pakiringu pa-
bobaru-ya nu i Yehu ba Ana Alaya. 
21Da-hangàtaru hàla ba da-ronguya i Hauluhu. Dapanii, “Ka nda jiaya ni la 
Yeruhali na ma-pameti hàlaya na tau na mapawai lai Yehu? Hi namai lai 
yiahu ba jiaya nuna-madui ka yàpaha dàngu ka ngàndiha la ratu - ratu 
kapala wàna!” wàda. 

22Tàka i Hauluhu parukangu-mananya pa-pangaru. Dangu ma-paihikungu 
pa-wàlahu-na na ma-pakaràngi-ya na rukuna i Yehu ba Hanganji Pa-
mànangu-ya, hi lupa nda peku pandia-danya paraï da tau Yahundi da 
maninja la Ndamàhiku. 
23Palàngangu-ka pi - pira mandaina, pahamangu-danyaka da tau Yahundi 
la pa-pameti-ya i Hauluhu. 
24Tàka nuna na pa-pakaka-da nalu pinya. Rudungu lodu dadaiya na pindu 
bokulu ka pameti-ya ba wàda. 
25La hau na rudungu da tau da makiku-nya i Hauluhu, da-pahama dànya hi 
da-papuru wànya katanga la hambeli kangeli paraingu. 

I Hauluhu la Yeruhali 

26Ka laku-nanyaka i Hauluhu la Yeruhali, lai nu hi na-pamukarungu pa-
pakorungu lai nyuda da ma-kikungu lai Yehu. Tàka nyuda da-mangàdatu-
nya, nadu ba nda datika pawaiya nyuna ba ma-kikungu langatàka-yaka lai 
Yehu. 
27Tunaka nu namai tomaya paraïna i Mbàranamba, hi na-karia-nya la pa-
pahurungu. Ka wàlahu-nanyaka i Mbàranamba lai nyuda na rukuna i 
Hauluhu ba naita-ya i Miri la padua ànda dàngu nggiki hamana ba napanii 
dànya paraïna i Miri. Dàngu na-wàlahu-mbuya na rukuna i Hauluhu ba 
natoru mbeni etina la Ndamàhiku pa-ajaru wànya na tamuna i Yehu. 
28Ka pa-engangu-nanyaka i Hauluhu lai nyuda, dàngu natoru mbeni pa-
pabobarungu la nggubulu Yeruhali na tamuna i Miri. 
29Na-kareuku dàngu na-parawaku dànja da tau Yahundi da mahilu Yunani, 
ba tuna da-patikingu la pa-pameti-ya nyuna. 
30Ba dapi-nyaka na rukuna nuna paraï da tau mapawai hawiangu, ka karia-
danyaka i Hauluhu la Kaiharia, tunaka nu hi da-paràha-nya la Tàruhu. 
31Ka ngudu-nanyaka na kabungguru la nggubulu Yundia, Nggalilia dàngu 
Hamaria. Ruku pa-ndulangu-na na Ngahuna i Ala, ba dàngu mangàdatu-

danya i Miri, da kabunggu - kabungguru lai nu parukangu-danyaka pa-
kapànduku dàngu pa-bonjangu. 

I Peturu la Lida dàngu la Yopi 

32I Peturu nalaku lai nu - lai nu pa-tadalu-ha da kabunggu - kabungguru. 
Handàka la hau lodu i Peturu nalua pa-tadalu-ya na kabungguru-na i Miri 
na maninya la Lida. 
33Lai nu na-pahàmburu dànya na haàtu na tau mini, na ma-tamungu Enia, 
na ma-kaliparu, nda na-hadangu-mapa welingu la ngia pa-katuda-na, walu 
mbua ndau-manaka ba tuna nu. 
34I Peturu napanii dànya i Enia, “Ha Enia, i Yehu Karitu na-mapamàlaru-
kau. Hadangu-wa kau paloku-ya na ngia pa-katuda-mu,” wànanya. Ndedi 
mbàdiku-na hadangu-nanyaka i Enia. 
35Mbuu ndàbada da ma-ngiangu la Lida dàngu la Harungu daita-ya i Enia, 
nu ka wai-madua-danyaka i Miri. 
36La Yopi ninya na haàtu na tau kawini, na ma-tamungu Tambita. Nyuna 
tau mapawai lai Miri Yehuya. (Na tamuna la hilu Yunani Ndòrukàhu, la 
hilunda nyuta ruha, wàna.) Nyuna nawunda mànu mahàmu la anguna 
dàngu nandula tau mila. 
37La rehi nu nahidu, hi nameti. Ba daihu-yaka hi da-bànjalu-ya la kuru dita. 
38La Yopi nda nggi tuana marauna welingu la Lida. Jia ba tuna ba darongu-
ka da ma-kikungu lai Yehu la Yopi ba ninya i Peturu la Lida, palewa-
danyaka tau madua mangàndi-nya lii yiana, “Lu mai parenggangu nàmu,” 
wàdanya. 
39Ka ailulu hadangu-madua-nanyaka i Peturu hi natundu-nja nyuda. Ba 
natàka-ka lai nu, hei karia-danyaka la kuru dita. Mbuu ndàbada da kawini 
meti lei lai nu da-langgungguru-nya i Peturu dàngu hiida, ba da-paita-nya 
da kalembi kudu kalembi bokulu pautu-nanja paraïna i Ndòrukàhu ba 
naluri-pa. 

40I Peturu na-paràha hàlanja paluhu. Hàla patika-nanyaka ba na-
hamayangu. Hàlaka nu hi nahangga-nya na metina i Ndòrukàhu, “Tambita, 
hadangu!” wànanya. Ka bunggahu-nahaka da matana i Ndòrukàhu, ba 
naitaya-ka i Peturu, uhuku-nanyaka. 
41Tàka i Peturu hi nayàpa-ya na limana, hi nandula-ya la pa-ndolaku. 
Tunaka nu i Peturu hi napaau-nja da tau mapawai dàngu da kawini meti lei 
da maninja hi na-pakata-nya i Ndòrukàhu lai nyuda ba luri-nanyaka. 
42Na lii rukuna nuna nakada hàlanya tau la Yopi, hi lupa nadangu na tau na 
mapawai lai Yehu ba Hanganji Pa-mànangu-ya. 
43I Peturu na-ndàdiku-pa lai nu ana pira mbua lodu la umana na haàtu na 
tau na mandongu manulangu, na ma-tamungu Himungu. 

Na Rukuda Da Pa-Pahurungu 10 

I Peturu dàngu i Koruneliu 

1La Kaiharia ninya haàtu-na na tau mini, na ma-tamungu Koruneliu. Nyuna 
jiaya na kàpatengu-da da tanatara “kalibaru Italia”. 
2Nyuna tau mangàdatu lai Alaya hamanai nggubulu ndàbada da tau la kuru 
umana dalumu-nya i Ala. Dangu tau Yahundi mamila pandula-na nyuna 
dàngu hamayangu mànu-mananya duna lai Ala. 
3La hau lodu ràkangu njàmu tailu-yaka la maringu lodu i Koruneliu naita 
lohanya la harii mata na haàtu papalewa-na i Ala na mamai lai nyuna hi 
napanii dànya, “Koruneliu” wànanya. 
4I Koruneliu na-kanàndaru-ya na papalewa dàngu mangàdatu-na, 
“Nggàraya Miri?” hi wàna. Nahema na papalewa, “Na hamayangu-mu 
dàngu na màjangu etimu na-kataku-yaka paraïna i Ala dàngu i Ala nanamu-
makau. 
5Nàhu paràhangu-wa tau la Yopi kau paaunya i Himungu, i Himungu 
Peturu-ya jàka tiki ndàbaya na tamuna. 

6Nyuna toduna la umana i Himungu, na mandongu manulangu, na ma-
ngiangu la hingi wara,” wànanya. 
7Ba nalaku-ka na papalewa na mapanii dànya i Koruneliu, paau-nanjaka da 
atana da tau madua, dàngu haàtu tanatara makàli karaha-ya na ma-
manundu. 
8I Koruneliu na-wàlahu-nja jàka nggàraya na matumbu kawai, hi na-paràha-
nja palua la Yopi. 
9Hadangu harii, ba la ànda-ihapa dàngu ba mareni-danyaka la Yopi, hei-
nanyaka i Peturu la uma dita pa-hamayangu. 
10Lalu manjiuya hi na-patikingu pangangu. Ba talànga paloku-daka 
pangangu, ninguka paita-na la harii mata. 
11Naita-ya na awangu na ma-tawanggahu dàngu ninya ba hama hinggi 
mbàlaru-ya na pa-dulurungu la pinu tana, pa-kawuku-ha da patu mbua 
kabihu-na. 
12Nu daa màtu ndàbada da banda kapatu mbungungu wihi, da banda da 
mabei dàngu da ma-hawurungu matàmba. 
13Ka ninguka lii matàka-nya, “Peturu, hadangu! Rupuwa kau ngangu!” 
wànanya. 
14Nahema i Peturu, “Ndia-a Miri! Ndedi ku-handàkangu-ma duku pangangu 
ngga - nggàra manda hida dàngu ma-iraku,” wàna. 
15Tàka na lii nuna hilu panii-mananyai, “Nggàraya na mauku ba wàna i Ala, 
àmbu hilu panda ukuhai dumu nyumu,” wànanya. 
16Nuna na harii mata na-pandailu wundangu pawuwa, tunaka nu dita-
nanyaka duna nuna na hinggi la awangu. 
17Mbingu-nanyaka i Peturu ba na-pangàda-nya àndana nuna na harii mata. 
Ba talànga pangàda - ngàda-nanyaka nu, da tau papalewa-na i Koruneliu 
hunggu-danyaka na umana i Himungu dàngu ni-manjaka la ngaru pindu. 

18Ka paaungu-danyaka tau hi da-paàrangu, “Màla ninya yiahu na ariyaa na 
matodu, na ma-tamungu Himungu Peturu?” wàda. 
19Ba talànga pangàda-mana-nyapa nu i Peturu na àndana na paita-na, na 
Ngahuna i Ala napuru pekanya, “Ha Peturu, ninja da tau madua haàtu da 
mahimbu-kau. 
20Puru parenggangu hu waa dàngu àmbu kanodaru-du palaku karia-nja, 
nadu ba nyunggama mapalewa-ha,” wànanya. 
21Ka puru-nanyaka i Peturu hi napanii dànja nuda da tau, “Jiaka nyungga-
maka pahimbu-mi. Nggàra maimi nu angu dedi?” wànanja. 
22Dahema nyuda, “Na Kàpatengu Koruneliu na mapalewa-kama pamai lai 
yiahu. Nyuna tau hàmu-maya dàngu na-mangàdatu-nya i Ala, dàngu 
kanjupu tembi-danya paraï tau Yahundi. Na haàtu na papalewa-na i Ala, na-
paràha-nya ka nakarai-kau nyumu la pamai la umana, nadu ba hema-
nanyaka na hamayangu-na paraïna i Miri, jia hi na-paràha-nya la pa-patingi-
nya napa na papanii-munya,” wàdaka. 
23Ka kamahi-nanjaka nyuda i Peturu la patama dàngu la patodu pàku lai nu. 
Hadangu harii laku karia-nanjaka i Peturu da tau nuda. Da manda pirada 
da tau mapawai la Yopi da-tundungu-mbu. 
24Palàngangu hau lodu tàka-danyaka la Kaiharia. Lai nu patia-madanja 
paraïna i Koruneliu dàngu da nua kalembi-na hamanai da angu lànggina da 
padunda-na. 
25Ba natàka-ka i Peturu, lua-nanyaka i Koruneliu pa-hàmburu-ya, hi na-
patika ba namarubukunya. 
26Tàka i Peturu hi na-wulaku-ya ba na-pahada-nya, “Hadangu! Nyungga 
duku hama tau-manda,” wànanya. 
27Ba dàngu kareuku dànanya i Koruneliu, tama-nanyaka i Peturu la uma. 
Lai nu ita-nanjaka da tau dangu da ma-pauhi. 

28Hi napanii dànja, “Angu dedi mipi-manya nyuma tau Yahundi ba nda uku 
la anggama-ma la pa-panjuluru jàka ndia la pa-panggolu dàngu tau la 
banjaru hawiangu. Tàka i Ala na-paita-nggaka nyungga ka àmbu kukaka 
tunggunya nu jiapa nda nggamuya ba ma-iraku-ya jàka ndia ba manda 
hidaya. 
29Jia-duyaka umbu mai ba wàmungga hi nda kumbotu la pa-hadangu. Jiaya 
nu nàhu ka kupinya wànggu jàka nggàraya, mai hi wàmungga,” wàna. 
30Nahema i Koruneliu, “Tailu mbua lodu na ma-làpahu, ràkangu rehi tuna 
nimaka, talànga hamayangu -nggu nyungga la malingu njàmu tailu. Hi jia 
ndumuru biana na haàtu na tau mini. Da pakina dawàngu pa-kalilangu. 
31Napanii, ‘Koruneliu! I Ala na-kataku-haka da hamayangu-mu dàngu 
nanamu-maha da ruku màjangu etimu. 
32Jia ba tuna paràhangu-wa tau la Yopi ka da-ngàdalu-ya i Himungu Peturu. 
Nyuna toduna la umana i Himungu na mandongu manulangu, la hingi 
tehiku-ya na pangia-na,’ wànangga. 
33Nuya na pakiri-na hi ku-paràha parenggangu tau palua pa-ngàdalu-kau 
umbu. Dàngu tau hàmu eti-makauka nu umbu bau mai yiahu. Nàhu nyuma 
mbuu ndàbama hi ma-pauhini la hanggana i Ala ka ta-patingi-nya mbuu 
ndàbana jàka nggàra wànanggau i Ala na papanii-mu-nggama nyuma,” 
wàna. 

Na pa-bobarungu-na i Peturu 

34Ka panii-nanyaka i Peturu, “Nàhu nyungga pi hàmu-manggu-nyaka i Ala 
ba hama-maana ba nalumu-nya na tauka mbuu ndàbana. 
35Na tau na ma-mangàdatu-nya i Ala dàngu ba na-padeningu na paraï 
rukuna, nanggepi-maya paraïna i Ala, nda na-tàngaru niaya jàka nggàra 
banjaru-ya. 
36Angu dedi, nyimi mipi-manyaka na ihina na lii na pa-patàka-na i Ala la 
tau Ihirailu, nu jiaya na Lii Mànangu-duka na papeku wàngu rukuna i Yehu 
Karitu, na Miri ndàbana na tau. 

37Nyimi mipi-manyaka jàka nggàraya na madedi la pa-nggubulu Yundia, nu 
na ma-pakiringu welingu la Nggalilia la hambeli pa-runungu, na pa-bobaru-
na i Yuhani. 
38Nyimi mipi-manyaka i Ala ba mbàda pindi-nanyaka i Yehu tau Naharitu. 
Dàngu nawua-nya Ngahuna i Ala dàngu kuaha. Mipi-mbunyaka Nyuna i 
Yehu ba nalaku lai nu - lai nu la pawunda mahàmu, na-pamàlaru ndàbaha 
da tau da pa-huruku wàndi nadu i Ala ba ndutu-mananya. 
39Nyuma yia jiama-kamaka maita wikiya mbuu ndàbada da paruku-na la 
tana tau Yahundi dàngu la Yeruhali. Jiapa ka tuna nu da-harika-nya dàngu 
da-pameti-ya. 
40Tàka la lodu patailu wàna i Ala na-paluri beli-yaka welingu la meti, hi na-
pawuwa-ya Nyuna la tau, 
41nda la ta - taua mbuu ndàbana, tàka mbulungu lai nyuma na pambàda 
pindi hahana i Ala, la patu-kama hakahii-na. Nyuma mangangu ma-
ngunungu pera dànya nu ba naluri belika welingu la meti. 
42Dàngu Nyuna na-palewa-kama la pa-bobaru-ya nuna na Lii Mànangu la 
mbuu ndàbana na tau dàngu la pa-hakahii-nya ba Nyuna na pawotu-na i 
Ala la panjadi Hakimu-na na tau na maluri-pa dàngu na mambàda meti. 
43Mbuu ndàbada da wunangu-ka dapanii-ya na rukuna Nyuna. Dapanii, ba 
pa-jàmangu-ha napa da njalada mbuu ndàbada da tau mawaiya Yehu, 
wàngu kuaha welingu lai Yehu,” wàna. 

Da tau nda tau Yahundi da-ngalangu Ngahuna i Ala 

44Ba talànga panii-inapa i Peturu, puru-nanyaka na Ngahuna i Ala hi na-
kuaha ndabàba-ya na tau na marongu-ya na lii nuna. 
45Da tau Yahundi da mapawai lai Yehu dàngu da matundu-nya i Peturu 
welingu la Yopi, da-hangàtaru hàla ba daita-ya nawua-mbunjaka Ngahuna 
paraïna i Ala da tau la banjaru hawiangu na nda banjaru tau Yahundi. 

46Nadu ba darongu-duhaka nuda da tau ba da-kareuku wàngu hilu hangia - 
hangia dàngu ba dawotu hailanya na mangunju-na i Ala. Hàla hi napanii i 
Peturu, 
47“Màla tàngaru-ha, da tau yiada mbàda ngalangu-daka Ngahuna i Ala hama 
tuna nyuta. Jia ba tuna peku-napa ihu na tau la pahiri-nya yiada yia ka 
àmbu parunu wànja wai?” wàna. 
48Ka paràha-nanjaka nyuda i Peturu ka parunu-nja la tamuna i Yehu Karitu. 
Hàlaka nu karai-danyaka i Peturu ka na-ndàdiku dakinja ana pira mbua 
lodu. 

Na Rukuda Da Pa-Pahurungu 11 

Na pa-patàka-na i Peturu la kabungguru la Yeruhali 

1Da pa-pahurungu dàngu da mapawai la nggubulu Yundia darongu-ka, da 
tau da manda tama la anggama Yahundi ba da-kataku-mbuyaka na puluna 
i Ala. 
2Tunaka nu ba nalua-ka i Peturu la Yeruhali, da tau Yahundi da mambàda 
pawai, da-paaka-nya i Peturu. 
3Dapanii, “Nggikina nyumu hiu lua la umada da tau manda kàri? Màlai bau 
nga da-mbunjaka!” wàdanya. 
4Jia-duyaka i Peturu hi pa-kaloka-nja da mambàda njadi piti welingu la 
pakiri-na. Napanii i Peturu, 
5“Talànga hamayangu-nggu la paraingu Yopi, hi kuita-ya la harii mata, ba 
hama tera hinggi mbàlaru-ya, na pa-dulurungu welingu la awangu, na-
kandiwalu la patu mbua kabihu-na, tunaka nu hi natàka la lihinggu. 
6Ba ku-kanandaru-haka daa ita-nggunjaka da banda kapatu mbungungu 
wihi, da banda matàmba, da banda mabei lupa da ma-hawurungu matàmba. 
7Ka rongu-nggunyaka na lii na mapeka-ngga, ‘Màla hadangu Peturu! 
Rupuwa kau ngangu!’ wànangga. 

8Tàka kuhema nyungga, ‘Ndia-a Miri! Ndedi ku-handàkangu-ma duku 
pangangu manda hida dàngu mairaku,’ hi wànggu. 
9Tàka na lii nuna hili peka-mananyai welingu la awangu, ‘Da mauku ba 
mbàda wàna i Ala, àmbu hili panda ukuhai dumu nyumu,’ wànangga. 
10Ku-pandailu wundangu paita-ya na matuna nu, tàka nu na njàpuna, mbuu 
ndàbada pa-padita-ha la awangu. 
11La rehi nuna jia pàkuyai na tàkada da tau madua haàtu welingu la 
Kaiharia, da papalewa lai nyungga, datàka la uma ngia patodu-nggu. 
12Ka paràha-nanggaka na Ngahuna i Ala la palaku karia-nja nyuda dàngu 
nda kanodaru. Yiada da angu dedi tau manomu dalaku karia-ngga la 
Kaiharia, hi matama ndàba la umana i Koruneliu. 
13Tunaka nu i Koruneliu wàlahu-nanyaka lai nyuma jàka nggikina nyuna ba 
naita-ya na haàtu papalewa ba jia ndolaku biana la umana hi napanii dànya, 
‘Paràhangu tau la Yopi ka da-ngàdalu-ya na haàtu na tau mini, na ma-
tamungu Himungu Peturu. 
14Nyuna napa na ma-patàka-nggaunya na lii na ma-pamàna-nggau napa 
dàngu kuru umamu,’ wànanya. 
15Nu ba ku-pakiringu-ka pa-kareuku tunggu nu,” wàna i Peturu ba na-
pangala-nya na paniina, “Tàka-ma-ananya, na Ngahuna i Ala lai nyuda, 
hama tuna na matàka-nda nyuta àmangu la kawunga-na. 
16Ka namu-dunggunya-ka ba mbàda paniina i Miri, ‘I Yuhani na-parunungu 
wàngu wai tàka nyimi napa pa-parunungu-kai wàngu Ngahuna i Ala,’ ba 
wàna. 
17Jia ba tuna lohangu-nanyaka, i Ala nawua-mbunyaka na tau na manda 
anggama Yahundi, hama tuna na pawua-nanda nyuta ba jiaya na wai-
ndanya i Miri Yehu Karitu. Jiaya nu nggiki hama peku-naka nyungga ba 
kuhiri-nya i Ala!” wàna. 

18Ba darongu-yaka nuna, nda dahili panda-ayapa. Hàla wotu-danyaka i Ala. 
Dapanii, “Jàka tuna nu, pahia-mbuna-njaka paraïna Ala da tau nda Yahundi 
ka da-pambelingu welingu la njalada hi peku pàda-danya na luri 
langatàka!” wàdaka. 

Na kabungguru la Atiokia 

19Ba pameti-yaka i Hitipanu, pakiringu-danyaka pakeha-nja lai nu - lai nu 
da tau da mapawai lai Yehu, hi lupa da-paihangu la nggi - nggi. Ningu 
mapalai tàka la Pinihia, ningumbu matàka la Hipuru dàngu la Atiokia. Da-
bobaru-ya na lii welingu lai Ala mbulungu la tau Yahundi-a. 
20Tàka welingu lai nyuda da tau da mapawai, da ma-pawelingu la Hipuru 
dàngu la Kireni, nimbunja da malaku la Atiokia hi da-bobaru-ya na Lii 
Mànangu rukuna i Yehu la tau manda anggama Yahundi-mbu. 
21Na kuaha-na i Miri nimanya lai nyuda hi lupa nadangu na tau na mapawai 
dàngu na ma-pajàmangu wikina lai Miri. 
22Na kareuku rukuda nu da matumbu - matumbu-ka natàka-mbuka la 
kabungguru la Yeruhali. Ka palewa-danyaka i Mbàranamba la Atiokia. 
23Ba natàka-ka i Mbàranamba lai nàhu, dàngu ba naita-ha ba na-pakanyuru-
nja paraïna i Ala, lalu nggaüru-ya na etina. Hi napanau-nja ka da-tuturu 
weli eti langatàka-da lai Miri. 
24Yiana i Mbàranamba tau hàmu etiya dàngu na-kuaha-maya Ngahuna i Ala, 
màlai ba kanjupu wainanya i Miri hi lupa nadangu na tau na ma-kikungu 
lai Miri. 
25Tunaka nu lua-nanyaka i Mbàranamba la Tàruhu pahimbu-ya i Hauluhu. 
26Ba nahunggu-yaka i Hauluhu, karia-nanyaka i Hauluhu la Atiokia. Hau 
ndau tudada ba da-pauhi dànya na kabungguru lai nu, nadangu na tau na 
pa-ajaru-da. Lai nuduka la Atiokia na ngia pa-kawunga tikiha tau Karitu, da 
tau mapawai lai Yehu. 
27La rehi nu ninja ba ana mapira-ha da wunangu la Yeruhali damai la 
Atiokia. 

28Na haàtu na anguda nyuda, na tamuna Anggambu-ya. Paraï rukuna na 
Ngahuna i Ala, nyura-nanyaka ba nàmunya napa na rimba bokulu la 
nggubulu pinu tana. (Na rukuna nuna na-patubangu-ma ba jiaya na pareta-
na na Hanganji Bokulu Kalaundiu.) 
29Mbuu ndàbada da tau da ma-kikungu lai Yehu pa-hamangu-danyaka la 
pa-pangàndi-nja hunggu da angu dedi da ma-ngiangu la Yundia, haàtu - 
haàtu na-wuangu tutu ràka pa-màkana. 
30Nuna na pa-pahama-da dawà-manya, hi da-pakata-nja i Mbàranamba 
dàngu i Hauluhu da papalewa-da pangàndi-ha da hunggu la liku uru - liku 
uru la kabungguru. 

Na Rukuda Da Pa-Pahurungu 12 

Na bonjangu-na na pa-mayila wàngu 

1Jiaya la rehi nunamai i Hanganji Harondi ba na-pakiringu panoku-nja da 
angu kabungguru. 
2Paraï ruku pareta-na, i Yakombu anguna paluhu i Yuhani da-pameti wànya 
hapanda. 
3Ba naita-yaka i Harondi ba nahàmu wànya na eti tau Yahundi rukuna nu 
na pawunda-na, hili wunda-mana-nyapa na matuna nu; na-paràhangu tau 
payàpa-ya i Peturu-mbu. Nuna nu na-hàrangu la lodu Remi Roti Nda patai 
wolungu. 
4Ba dayàpa-yaka i Peturu, patama-danyaka la uma kapàtangu. Patu 
pambaha da tanatara da pa-patanggungu la padaiya i Peturu lai nu – 
hapamba - hapamba tau mapatu-ha da tanatara. Jàka nanjàpu-ka na 
reminya na Paha, hinaka napa i Harondi hi na-rapatu-ya i Peturu la hangga 
madangu. 
5Jia-duya hi tahanya i Peturu la uma kapàtangu; na nyuna da angu 
kabungguru pa-nuangu-madanya pa-hamaya weli etingu lai Miri ndumana 
i Peturu. 

I Peturu ba pahàla-ya welingu la uma kapàtangu 

6Nu la rudungu ba ndedi na-rapatu-ya i Peturu paraïna Harondi la hangga 
madangu, katuda-nanya i Peturu ba dàngu hondu-danya wàngu dua 
walangu nggili bàhi la pahiku tau madua tanatara madaiya. La pindu uma 
kapàtangu, dai-madanya na uma kapàtangu da tanatara hawiangu. 
7Hi jia ndumuru biana na papalewa-na i Miri lai nu, hi ningu ma-kajilaku 
na ma-handaraku hàlanya daa la kuru uma kapàtangu. Nyuna na papalewa 
nakàdu - kàduku-nya i Peturu hi lupa na-hadangu. Napanii na papalewa, 
“Ha, hada parenggangu!” wànanya. La rehi nu ma-a wàraku wàda-madua-
ka da nggili bàhi welingu la limana i Peturu. 
8Hàlaka nu, “Pakiha da pakimu, honduha da liku halapamu,” hi wàna na 
papalewa. Ka paki-nanjaka da pakina i Peturu hi na-honduha da liku halapa-
na. Tunaka nu nahili panii na papalewa, “Hauya na kalembi bokulu-mu, kau 
tundungga nyungga,” wànanya. 
9Ka tundu-nanyaka na papalewa i Peturu ba daluhu welingu la uma 
kapàtangu. Ba tuna nyuna i Peturu nda hawutu pi-mananya, nu na 
pawunda-na na papalewa, ba manjadi langatàka-ya. Ba nakaka-ya nuna i 
Peturu harii mataya duna wàna bia. 
10Ba dalàpahu-nyaka na ngia padai wungangu dàngu na padua wàna, tàka-
danyaka la pindu bàhi, na ma-hanggangu la paraingu. Nuna na pindu na-
tabunggahu wiki-maana, ka luhu-danyaka hi dalaku li la hau kanjilitu. Hi 
jia munangu biana na papalewa ba na-dunjaku-nya i Peturu. 
11Hàlaka nu ka hinaka hi napi hàmunya i Peturu jàka nggàra-yaka na 
mambàda njadi lai nyuna, ka panii-nanyaka, “Nàhu pi-nggunyaka, i Miri 
langatàka-maka na ma-paràha-nya na papalewa-na la pa-pahàla-ka welingu 
la kuaha-na i Harondi dàngu welingu la mbuu ndàbana na pawunda-na napa 
na tau Yahundi lai nyungga,” wàna. 
12Ba napi-nyaka nuna, laku-nanyaka i Peturu la umana i Maria, inana i 
Yuhani, i Màruku ba wàda-mbunya. Lai nu dangu tau ma-pauhi ba dàngu 
hamayangu-da. 

13Natundu-nya na pindu la hambeli i Peturu, hi namai pa-bunggahu pindu 
na haàtu na anakeda kawini ma-paloku, na ma-tamungu Rondi. 
14Ka ailulu tanda-nanyaka na nggoruna i Peturu. Paraï pa-nggaüru na etina 
manyamalu tama beli-ma-ananya dàngu ndedi bunggahu-nanya na pindu, 
hi napeka-nja da tau da ma-pauhi ba ninyaka lua i Peturu la hambeli. 
15“Katoba-munya,” hi wàdanya. Tàka i Rondi nda nangàdu-mai duna ba jia 
langatàka-ya i Peturu. Napaha nyuda, “Papalewa-nanya duna!” wàda. 
16Nu ba pa-nutakungu-mananyai i Peturu duna patundu-nya na pindu. Ba 
da-bunggahu-yaka na pindu, ita-danyaka i Peturu, ka dira hangàtaru-ha. 
17I Peturu na-pamaü wànja limana, ka da-kawànaru ba wàna, tunaka nu 
wàlahu-nanyaka rukuna jàka nggikina i Miri ba naluhu ngàndi-ya nyuna la 
hambeli welingu la uma kapàtangu. Hàla panii-nanyaka i Peturu, “Pekanya 
na rukuna yiana i Yakombu dàngu da angu dedi hawiangu-mbu,” wàna. 
Hàla dunjaku-nanyaka paraïna Peturu na pa-ngiangu lai nu, hi nalaku la 
hau pangia. 
18Hadangu harii tumbu-nanyaka na pa-riwatungu la hongada da tanatara 
da madai. Mbingu nda ukuha rukuna nuna na manjadi la ngerana i Peturu. 
19Hàla paràhangu-nanyaka tau i Harondi pahimbu-ya i Peturu, tàka nda 
dahunggu-ayapa. Jia ba tuna na-wuangu pareta i Harondi la pa-kandàharu-
ha da madai hàla hi pameti-ha. Hàlaka patuna nu laku-nanyaka i Harondi 
welingu la Yundia hi na-ndàdiku ba pi - pira mandaina la Kaiharia. 

Na metina i Harondi 

20I Harondi dira mbeni-nanja da tau Tiruhu dàngu Hindungu. Rukuna nuna-
duka hi da-pa-kariangu pamai pa-hurungu lai nyuna. La kawunga-na da-
pamanda-nya i Balàtuhu, na ma-kapala la umana na Hanganji Harondi, hi 
lupa nawai angunja. Tunaka nu hurungu-danyaka lai Harondi, hi dakarai la 
pa-papeku, nadu na tanada nyuda ba da-monungu pangangu welingu la 
tanana i Harondi-du. 

21La hau lodu na pambàda kawuku, wotu-nanjaka da ngaü pa-hanganji 
wàna i Harondi, hi na-mandapu la kanjàka pareta dàngu hi na-pakiringu 
patungu lii la hangga rayatu dangu. 
22Ba darongu-yaka rayatu na kareuku-na warangu-danyaka, “Yiana talia 
nggoru marapu-ya nda talia nggoru tauaya,” wàda. 
23La rehi nuna-madua-ka ba natàba-ya i Harondi paraïna papalewa-na i Ala, 
nadu ba nda na-maraku-nya i Ala. Nga-ma-ananya ngeli i Harondi hi 
nameti. 
24Ka parukangu-madua-nanyaka la pa-hamboka na puluna i Ala dàngu la 
pa-kapànduku. 
25Ba da-palundu-nyaka na wai tangguda i Mbàranamba dàngu i Hauluhu, 
beli-danyaka welingu la Yeruhali, hi da-karia-nya i Yuhani Màruku. 

Na Rukuda Da Pa-Pahurungu 13 

Ba pindiha i Mbàranamba dàngu i Hauluhu dàngu ba palewa-ha 

1La kabungguru la Atiokia ninja da wunangu dàngu da ngguru nu: i 
Mbàranamba, i Hamiungu, i Mitingu wàda-mbunya, i Lukiu welingu la 
Kireni, i Manahimu na angu duangu-na huhu na Hanganji Harondi, lupa i 
Hauluhu. 
2Ba talànga lumu-danya i Ala dàngu ba da-puaha, puru peka-nanjaka nyuda 
Ngahuna i Ala, “Pindiha i Mbàranamba dàngu i Hauluhu tunggu mehanggu 
nyungga, ka ku-paràma-nja paràma-ya na paràma na pambàda panduma-
nggunja nyuda,” wàna. 
3Ba da-hàlaka pa-puaha dàngu pa-hamayangu, pa-dambaku-danyaka lima i 
Mbàranamba dàngu i Hauluhu hi da-palewa-ha palaku. 

La Hipuru 

4Ba na Ngahuna i Ala-maka na ma-palewa-ha, i Mbàranamba dàngu i 
Hauluhu laku-danyaka la Halukia. Dàngu welingu lai nu pa-lirungu laku-
danyaka la Hipuru. 

5Tàka la Halamihu, bobaru-danyaka na puluna i Ala la uma bunggu - uma 
bungguru tau Yahundi. I Yuhani Màruku pambapa dàma-nanja nàhu la 
ànda. 
6Njada hàla-madanya na nggubulu-na na nuha nuna hi lupa datàka la 
Papuhu. Lai nu tàbuku-danyaka na haàtu na tau Yahundi, na tamuna Mbàru 
Yehuya. Nyuna tau mapingu kabeli mataya, wunangu-ka wàna ba napeka 
wikina. 
7I Haranggiu Paulu, na nggumbunuru la nuha lai nu, angu lànggida dàngu 
nuna na mapingu kabeli mata. Nuna na nggumbunuru tau màhi dàngu tau 
manggàna-ya. Napaau-nja i Mbàranamba dàngu i Hauluhu, nadu ba na-
mbuhangu parongu-ya na puluna i Ala. 
8Tàka i Mbàranamba dàngu i Hauluhu na-ndubaku-ha paraïna i Elimàhu, 
na mapingu kabeli mata, nadu i Elimàhu (nuya na tamuna la hilu Yunani) 
nahimbu-nya wihu na nggumbunuru ka àmbu nawaiya i Yehu. 
9Tàka i Hauluhu – i Paulu ba wàda-mbunya – kuaha-mananya paraï 
Ngahuna i Ala, hi na-kandura-ya na mapingu kabeli mata, 
10hi napanii, “Ha mahupu kambàliku, ana akatu! Nyumu mamuhu-nya 
mbuu ndàbana na mahàmu. Nggikina dumu hi ndau jiaka pa-paruha-ya na 
pa-pakaka-na i Ala la pa-pamàna-nya na tau? 
11Nàhu kau tàngaru, napa huku-nanggauka i Miri! Na poki-munyaka naa, hi 
nda pira mbua lodu biamu ba ndau itangu harii mata lodu,” wànanya. Ndedi 
mbàdiku-na i Elimàhu pàda-madua-nanyaka na hambongu mitingu na ma-
panggàbalu-nya na matana, hi lupa dàmangu - dàmangu-bia-naka ba nalaku 
ba nahimbu tau malonda-ya. 
12Ba naita-yaka na matuna nu na nggumbunuru, wai-madua-nanyaka i Yehu 
nadu ba lalu maratangu-nanya na pa-ajaru rukuna i Miri. 

La Atiokia, Pihindia 

13Welingu la Papuhu, i Paulu dàngu da anguna, palirungu-danyaka la 
Perungga la Papilia. Lai nu i Yuhani Màruku dunjaku-nanjaka nyuda, hi 
nabeli la Yeruhali. 
14Welingu la Perungga pangala-danyaka na lakuda la Atiokia la Pihindia, 
tunaka nu la lodu Hangahu, lua-danyaka pa-mandapu la uma bungguru. 
15Ba hàlaka pambaha-ha da mbukuna i Muha dàngu da mbukuda da 
wunangu-ka, da liku uru la uma bungguru paràha-danyaka na tau pa-
paàrangu lai Paulu dàngu da anguna, “Angu dedi, jàka ningu nu lii 
panaungu-mi màlawa nu kai wuanya yiana na tau,” wàdanja. 
16Ka hadangu-nanyaka i Paulu, hi na-pamaü wàngu limana, tunaka nu ka 
kareuku-nanyaka, “Angu dedi banjaru Ihirailu dàngu mbuu ndàbami angu 
dedi hawiangu lai yiahu ma-manundu lai Ala! Màla kai patingi-ngga: 
17Na Ala banjaru Ihirailu napindi-haka da boku la mangilu-nda, hi na 
panjadi-ya banjaru bokulu yia na banjaru ba jiaya na ngiangu-da la Mehiru 
ba tau tàkaha. Tunaka nu nawàngu kuaha bokulu-na i Ala, na-karia-nja 
paluhu welingu la Mehiru. 
18Nyuna ba na-patoru-nya na nggoda nggàduku-da nyuda la maràda telangu 
patu kambulu ndaungu mandaina. 
19Pihu banjaru-ya na pa-pambuta la tana Kanaàngu, hi na-paberi - berinya 
nuna na tana la banjaru Ihirailu ka peku màngi-danya nuna na tana. 
20Nu ba tuna mbuu ndàbada patu ngahu lima kambulu ndauna mandaina. 
Ba hàlaka i Ala pa-paberi-nya na tana Kanaàngu, nawua-njaha nyunda da 
hakimu. Na hakimu na ma-malamiri dehi jiadu-yaka i Wunangu Hamuilu. 
21Tunaka nu karai-danyaka haàtu hanganji. I Ala nawua-njaha nyuda i 
Haulu anana i Kihu kabihu Mbanyamingu na patuda hanganji-da patu 
kambulu ndaungu mandaina. 
22Ba na-pukalu-yaka paraïna i Ala welingu la ngia pa-mandapu-na, wotu-
nanyaka i Ndautu paraïna i Ala hi da-hanganji-nya. Dàngu yiana-yaka na 

palana i Ala rukuna i Ndautu, ‘Kuhunggu-yaka i Ndautu anana i Ihai na 
malii hàmuya na etinggu. Nyunaka napa na ma-pahàra-nya na pambuha-
nggu,’ wàna. 
23Welingu la wàlana i Ndautu nuna-duka i Ala na-payema-nya na banjaru 
Ihirailu haàtu Hanganji Pa-mànangu hama tuna na pambàda ràndina. 
Dàngu i Yehu nuna-duka nu na Hanganji Pa-mànangu. 
24Ba ndedi-pa na pakiri-nya na paràma-na i Yehu, mbàda wara-nanyaka na 
tau dangu la Ihirailu i Yuhani, ka da-panjilungu welingu la njalada ka 
parunu-nja. 
25Dàngu ba mareni njàpuna-ka na paràma-na, napanii-nja da tau i Yuhani, 
‘Nggamuya wàmingga nyungga yia bai kakaka? Nyungga duku nda jia-aka 
na Tau na panedi napami. Namu-maya, taliu-nggu nyunggapa duna hi 
nàmunya nuna na Tau; jiapa la pangguli-ha da halapa-ana nyungga yia nda 
ràka-mbunggu,’ wàna. 
26Angu dedi wàlana i Ambarahàmu, dàngu mbuu ndàbami angu dedi 
hawiangu maninggai lai yiahu ma-manundu lai Ala! I Ala na-pangàndi-
ndanyaka nuna na lii mànangu; 
27nadu da tau da maninja la Yeruhali dàngu da amabokulu-da nda datanda-
aya Nyuna ba jiaya na ma-pamànangu. Nyuda nda da-jàngapu-aya na pa-
ajaru-da da wunangu na pambaha la nimbihu lodu Hangahu, hi lupa 
dahuku-nya i Yehu. Tàka jia pàkuyai ba tudanya nu hi pa-deningu wàngu-
nanyaka na panyura-da da wunangu. 
28Jiapa ka nda dahunggu-nya ana haumbu lai Nyuna ràka pa-hukungu 
wànya hukungu meti, ba tuna dakarai biaya i Pilatu ka pameti-ya. 
29Dàngu ba dahàla-ka pa-palundu ndàbanya na pambàda tulihu la Huratu 
Matua na rukuna Nyuna, papuru-danyaka na metina welingu la ai 
harikangu, hi da-bànjalu-ya daa la reti. 
30Tàka i Ala na-paluri beliya welingu la meti. 

31Tunaka nu nda pira mbua lodu biana ba namai pa-paitangu wikina la tau 
da mamai karia-nya welingu la Nggalilia la Yeruhali. Nyuda-duka nàhu da 
hakahii-na Nyuna la banjaru Ihirailu. 
32Jia-duya nàhu nyuma hi ma-patàka-nggainya nuna na Lii Mànangu lai 
nyimi: Nggàraya na paràndi-na i Ala la bokunda, 
33nàhu na-palundu-nyaka lai nyuta, ba na-paluri beliya i Yehu welingu la 
meti. Nadu la Ludu Pamalangungu na padua wàna ninya na pa-tulihu, 
‘Nyumu Ananggu-nggau, la lodu nàhu Nyungga Amamu-nggaka,’ na 
mawàna. 
34I Ala na-paluri beliya-ka welingu la meti. Nàhu nda jia hili ngalangu-anapa 
pameti daa la reti. Na rukuna nuna i Ala napanii-maka, ‘Napa Nyungga 
kuwua-nggaunya na ràndi matua ba jiangu napa pa-patutu-nya, na 
pambàda ràndi-nggunya i Ndautu,’ wàna. 
35Tumanai la ndalaru hawiangu ba napanii, ‘Nda jia pahia-amunya dumu 
na atamu na ma-tuturu pajia lujuru daa la reti,’ wàna. 
36I Ndautu mbàda meti-naka dàngu pa-taningu-mayaka dàngu anguda da 
boku la mangilu-na, nu ba na-hàlaka pa-panjàpu-ya na wai ngerana kau 
paloku-ya ba wànanya paraïna i Ala. Na metina i Ndautu na-làjaru pa-
mbutangu-ka duna daa la reti. 
37Tàka i Yehu, na pa-paluri belina i Ala welingu la meti, i Yehu nuna nda 
na-làjaru pa-mbutangu-a duna. 
38-39Jia-duya nu Angu dedi, màtawa nyimi kai pinya, ba rukuna i Yehu hi 
bobaru-ya lai nyimi yiana na lii na pa-jàmangu wàda da njala, màta kai 
pinya nimbihu-na na tau na mapawai lai Nyuna ba pa-pahàla-ya welingu la 
njalana mbuu ndàbada, làti na panda peku podahu-na na pareta-na i Ala na 
pa-patàka-na i Muha. 
40Jia ba tuna màta kai patanda pahàmu-nya, ka àmbu na-deningu lai 
nyimi na papanii-da da wunangu, 

41‘Patanda pa-hàmungu, ha nyimi tau ma-mbuhangu pa-paakangu! Napa 
nyimi mi-hangàtaru, hàla hi mimeti! Nadu la rehi nàhu ba talànga wunda-
nggunya na pawunda-nggu nu na panda peku waiminya napa, jiapa ka 
ningu-kadu tau ma-pakaloka-nggainja! ba wàna,’ ” hi wànanja. 
42Ba da-dunjaku-nyaka na uma bungguru i Paulu dàngu i Mbàranamba, da 
tau lai nu la uma bungguru dakarai-ha ka dahili mai la lodu Hangahu na 
manàmu-nya, ka da-palara pangala-nja nudaka da papanii-da. 
43Ba da-pahewa-ka da tau welingu lai nu la uma bungguru, dadangu da tau 
Yahundi dàngu da banjaru hawiangu da mambàda tama la anggama 
Yahundi da matundu-nja i Paulu dàngu i Mbàranamba. Da pa-pahurungu 
da-panau-nja nyuda ka da-handera pangalangu la hàmuna i Ala. 
44La lodu Hangahu ma-pandàkingu, natika pamai hàla na ihi paraingu 
parongu-ya na puluna i Miri. 
45Ba daita-yaka na tau dangu tungu nu paraï da tau Yahundi, pakilitungu-
danyaka da etida. Da-paaka-nya i Paulu dàngu da-ndubaku hàlaya na 
papanii-naka. 
46Tàka hili manaü toru mbeni-madua-daka i Paulu dàngu i Mbàranamba ba 
dapanii pa-lohangu. Dapanii, “Na puluna i Ala jiangu-maka bàdi ba patàka 
mangilu-nggainya nyimi. Tàka paraï ruku nda bihumi pa-kataku-ya, nu 
hukutu wiki-mami-nyaka ba nda ràkami nyimi la pa-kataku-ya na luri ma-
palangatàkangu dàngu ma-palupangu. Tàka nàhu dunjaku-manggaika 
dàngu laku-manyaka duma la tau hau banjaru. 
47Nadu ba tuna yia na pareta-na i Miri lai nyuma; i Miri napanii, ‘Nyimi 
mbàda tu-nggunggaika harii ma-handaraku-nja da tau la banjaru hawiangu 
na nda Yahundi, kai patàka-nya pamàna wàngu la nggubulu pinu tana,’ 
wàna,” wàda. 
48Ba darongu-ka da tau la banjaru hawiangu da nda Yahundi, dira mbaha 
etiha, hi dawo - wotunya na puluna i Miri. Dàngu da tau da pambàda 

panduma-na i Ala la pangala-nya na luri na ma-langatàka dàngu na ma-
palupangu, pawai-danyaka. 
49Na puluna i Miri kada ndàba-nanyaka la nggi - nggi la nggubulu ngabana 
lai nu. 
50Tàka da amabokulu la paraingu lai nu dàngu da kawini la kaloka tau 
bokulu da ma-mangàdatu-nya i Ala, darunda-ha paraï tau Yahundi. Nyuda 
nu da patumbu-ya na pa-muhungu hangganja i Paulu dàngu i Mbàranamba, 
hi dawàngga-ha pa-kadua-da welingu la ngabana lai nu. 
51Nu da madua pa-pahurungu, kàmbahu-danjaka da aü la wihida la 
hanggada da tau nuda pa-panamu wànja, hàlaka laku-danyaka la Ikuniumu. 
52Da ma-kikungu la Atiokia kanjupu nggaüru-ha dàngu na-kuaha-ha 
Ngahuna i Ala. 

Na Rukuda Da Pa-Pahurungu 14 

La Ikuniumu 

1I Paulu dàngu i Mbàranamba dahunggu-manyai na ma-hamangu la 
Ikuniumu. Dalua-madui la uma bungguru tau Yahundi dàngu hi dapanii lai 
nu; na-payila eti na paniida hi lupa nadangu na tau Yahundi dàngu nda 
Yahundi da mawaiya i Yehu. 
2Tàka da tau Yahundi da manda pawai, darunda-ha da tau nda Yahundi hi 
lupa da-karaü-nja eti da tau da mapawai lai Yehu. 
3Jia-duyaka i Paulu dàngu i Mbàranamba hi da-ndàdiku mandai lai nu. 
Dàngu wàngu toru mbenida ba dapanii-ya na rukuna i Miri. Nyuna duna i 
Miri na-wuangu mbuti ba ma-deningu-ya na lii pa-bobaru-da na ruku pa-
namungu-na; nawuanja nyuda kuaha pa-patumbu pa-hangàtarungu dàngu 
hangia - hangia manda ningu hamangu. 
4Tàka da tau da mangia-nya na paraingu da-pawàhingu dàngga anguda; 
ningu maangu-nja da tau Yahundi tàka hi ningui maangu-nja nuda da pa-
pahurungu. 

5Hàla da tau Yahundi dàngu da amabokulu-da da-pahamangu dàngu da tau 
nda Yahundi la pa-mayila-ha dàngu la pa-nahaku-nja watu da pa-
pahurungu. 
6Tàka da pa-pahurungu dapàda-manyaka ba ninya na matuna nu, hi da-
lelingu pa-hinggilu la Litaru dàngu la Ndembiru, nu da paraingu la Likaonia, 
dàngu la ngaba winggiru-na. 
7Lai nu hili bobaru-danya na Lii Mànangu. 

La Litaru dàngu la Ndembiru 

8La Litaru ninya na haàtu na tau mini ma-kaliparu wihina welingu ba 
nadedi-maka, jia hi ndedi na-handàkangu-mapa duna pa-pangga, nadu ba 
lalu maluputu-ha da wihina. 
9Na tau nuna na-mandapu lai nu, patingi-nanya i Paulu ba napanii. I Paulu 
naita-ya na tau nuna ba napawai, jia-duyaka hi pekuna nyuna la pa-
pamàlaru-ya. Na-kanàndaru-ya 
10hi nawàngu pa-pakodungu i Paulu ba napanii, “Hadangu kau ndolaku pa-
hamungu!” wànanya. Lumbatu wàna-madua-ka na tau nuna hi napangga. 
11Ba naita-yaka tau dangu nuna na pa-patumbu-na i Paulu, ka warangu-
madua-danyaka la hilu Likaonia, “Mbàda puru-daka la pinu tana da marapu 
ba da pahada taungu,” wàda. 
12Hàla i Mbàranamba datunya tamuna Njeu wàdanya, tàka i Paulu 
Herimihu wàdanya, ba nyuna na matanggu kareuku. 
13Na ratu Marapu Njeu, na uma lumungu-na luaya la ngaru pindu paraingu, 
namai ngàndiha da hapi mini dàngu da wàla ai la pindu bokulu paraingu. 
Nyuna kikungu-nanya la tau dangu la pangàndi-nja kameti maraku da pa-
pahurungu. 
14Ba darongu-ka i Mbàranamba dàngu i Paulu jàka nggàraya na pawuku-da 
da tau nuda, bàriku-danjaka da pakida hi dapalai tomaha da tau dangu 
dàngu warada, 



2821 

 

 
Na Huratu Matua 

© 1995, Indonesian Bible Society. 
 

 
 

 

 

 

15“Ha ka nggikina hi timi nu? Nyuma yia tauma-kama hama tuna nyimi! Hi 
kiri ninggama lai yiahu bobaru-manya na Lii Mànangu lai nyimi, ka pekuna 
kai dunjaku-nya na hangia - hangia na manda lingu tungu yia, kai mai lai 
Ala na ma-padika-nya na awangu, na tana, na tehiku dàngu mbuu ndàbana 
na maninya lai nu. 
16La rehi na ma-làpahu i Ala napuli-njapa da ba - banjaru ba dawàngu 
pawuku wikida. 
17Tàka nda na-marombangu-a la pa-wuangu mbuti na ruku wikina Nyuna 
ba nawunda mànu mahàmu. Ba nawua-nggai urangu welingu la awangu 
dàngu da ihi tana toma la rehina. Nawua-nggai pangangu dàngu ba na-pa-
nggaüru etikai,” wàda. 
18Ba tuna ba da-kareuku tuda nu na-harui-mapa la pa-pabeta-nja da tau da 
mangàndi-nja kameti maraku. 
19Ba mapi - piraha da tau Yahundi da mamai la Litaru welingu la Atiokia la 
Pihindia dàngu welingu la Ikuniumu, da-titiru-ya na tau dangu hi daangu 
ninja nyuda. Ka nàhaku-danyaka watu i Paulu, hàla hi dayila-ya la hambeli 
paraingu. Ba dakaka-ya meti-nanyaka wàda bia, 
20tàka ba da-ndolaku winggiru-nyaka paraï da tau mapawai lai nu, hadangu-
nanyaka hi natama beli la paraingu. Hadangu harii laku-nanyaka la 
Ndembiru anguda i Mbàranamba. 

I Paulu dàngu Mbàranamba ba dabeli la Atiokia 

21La Ndembiru i Paulu dàngu i Mbàranamba da-bobaru-ya na Lii Mànangu 
hi nadangu na tau lai nu na mapawai lai Yehu. Hàlaka nu beli-danyaka la 
Litaru, hàla la Ikuniumu, welingu lai nu dalaku la Atiokia la Pihindia. 
22La nimbihu paraingu nuda da-pamàndu-nja da etida da ma-kikungu lai 
Yehu, dapanau-nja ka da-padaingu la pawaiya i Yehu, “Nyuta nadangu-
mapa bàdi na mayila-nda, hina hi tapàda-nya na mànjaku hàmu la Pinu 
Tana Bidina i Ala,” wàda da pa-pahurungu ba da-ajaru-ha da ma-kikungu 
lai Yehu la paraingu nuda. 

23Nu la nimbihu kabungguru, i Paulu dàngu i Mbàranamba dawotu tau liku 
uru la kabunggu - kabungguru nuda. Ba dawàngu pa-hamayangu dàngu ba 
da-puaha, da-pakata-nja lai Miri nuda da liku uru da pamonu-da 
24Hàlaka patuna nu i Paulu dàngu i Mbàranamba pangala-danyaka na 
lakuda, da-pànggatu-ya la ngaba Pihindia hi datàka la Papilia. 
25Dàngu ba dahàla-ka pa-bobaru-ya na puluna i Ala la Perungga, laku-
danyaka la Atalia. 
26Welingu lai nu hi da-palirungu beli la Atiokia. Nuna-duyaka na paraingu 
na ngia pa-pakata-danja àmangu la màjangu-na i Ala, ka peku ràma-danya 
na paràma na pambàda palundu-da nàhu. 
27Ba datàka-ka la Atiokia, pauhi-danyaka na tau la kabungguru lai nu, hàla 
hi da-wàlahu hàlaya na pambàda wundana i Ala rukuda nyuda. Da-wàlahu-
mbuya jàka nggikina i Ala ba na-bunggahu-ya na ànda ka peku pawaida lai 
Yehu da tau nda Yahundi. 
28Da mandai-mapa la paraingu lai nu i Paulu dàngu i Mbàranamba ba da-
ndàdiku danja da tau mapawai. 

Na Rukuda Da Pa-Pahurungu 15 

Na batangu la Yeruhali 

1Ba mapira-ha da tau welingu la Yundia damai la Atiokia hi da-ajaru-ha da 
tau pawai la Atiokia, ba nda peku pamànaanja jàka nda pakari-ha tundunya 
na ukuna i Muha. 
2I Paulu dàngu i Mbàranamba da-rawaku langatàka-ya nuna na pandolaku 
wàda da tau nuda. Tunaka nu kawari-danjaka i Paulu dàngu i Mbàranamba 
dàngu ba mapira-ha da anguda welingu la Atiokia palua la Yeruhali la 
pabata-ya na rukuna nuna dàngu da pa-pahurungu hamanai da liku uru - 
liku uru lai nu. 
3Na kabungguru la Atiokia da-kareni-nja nyuda lupa tàka la hambeli 
paraingu, hàla nu ba dalaku dalii ningu la Pinihia dàngu Hamaria. Lai nu 

da-wàlahu-ya jàka nggikina da tau nda Yahundi ba da-pajàmangu wikida 
lai Ala. Na rukuna nuna kanjupu pa-hawola-naha da tau mapawai lai nu. 
4Ba datàka-ka la Yeruhali, da-kataku hàmu etiha parai kabungguru, dàngu 
paraï da pa-pahurungu hamanai da liku uru - liku uru. Hàla wàlahu-danyaka 
mbuu ndàbana na pambàda wundana i Ala rukuda nyuda. 
5Tàka ba mapira-ha welingu la kalibaru Parihi da mambàda pawai, da-
hadangu hi dapanii, “Da tau hau banjaru da mambàda pawai kàri-maha 
bàdi dàngu màta ka datundu-nya na ukuna i Muha,” wàda. 
6Ka pauhi-danyaka da pa-pahurungu dàngu da liku uru - liku uru la pabata-
ya na rukuna nuna. 
7Dira mandaiha ba panjonjangu kanandingu. La malamiri ndolaku-nanyaka 
i Peturu hi napanii, “Angu dedi! Pi wiki-mami-nyaka nyimi ba ndedi pira 
nggi mandaina ba napindi-ka nyungga i Ala la pa-bobaru-ya na Lii Mànangu 
la tau nda Yahundi, ka peku ronguda dàngu ka peku pawaida. 
8Tàka i Ala na matanda eti tau mbàda pa-itangu-naka ruku ba na-kataku-ha 
nyuda; na-paitangu-ya nuna ba nawàngu pawua-nja nyuda Ngahuna i Ala 
hama tuna na pambàda wua-nanda nyuta. 
9Nda naheka-anda i Ala nyuta dàngu nyuda. Na-pamatua-ha da etida, 
rukuna ba dapawai. 
10Nu, nggiki-naika dimi nàhu hi milawa-nya i Ala bai wuanja wai ngerada 
mambotu yiada da ma-kikungu, jiapa-kingu da boku la mangilu-nda dàngu 
nyuta wikimbu nda talupa màka pa-palaku-ya? 
11Tàka duna làti, nyuta hi tapawai dàngu hi pamàna-nda ruku mila etina i 
Miri Yehu; tumbunai duda nyuda,” wàna. 
12Ka kamàndalu hàla-nanyaka na tau na ma-pauhi lai nu. Tunaka nu ka 
patingi-danjaka i Mbàranamba dàngu i Paulu ba da-wàlahu beliya mbuu 
ndàbana na pa-hangàtarungu dàngu na hangia - hangia na manda ningu 

hamangu na pambàda wundana i Ala rukuda nyuda la honga tau la banjaru 
hau nda Yahundi. 
13Ba nanjàpu-ka na kareuku-da, panii-nanyaka i Yakombu, “Angu dedi! 
Patingi-nggai duku nyungga. 
14Bidi hàla-ana i Himungu pa-palara-nya jàka nggikina la kawunga-na ba 
na-patanda-nja ngerada da tau nda Yahundi paraïna i Ala, na pawuku-na 
pindi-nanya welingu lai nyuda tau hawiangu manjadi banjaru-na. 
15Nuna jàngapu-mana-nyaka na panyura-da da wunangu. Nadu ba ninya na 
pa-tulihu tuna yia, 
16‘Hàlaka nu napa Nyungga kuhili mai,’ wàna i Miri, ‘Napa Nyungga kuhili 
pahada belinya na umana i Ndautu na mambàda njoru, hi ku-pahàmu beliya 
na ma-tanyànggaru, hàla hi ku-pandolaku beliya; 
17ka màtawa mbuu ndàbada da tau da marihi ka dahimbu-ya i Miri, anguda 
mbuu ndàbada da banjaru hawiangu da manda Yahundi da pambàda 
paaunggu ka kumangu-nya,’ wàna. Nuya na puluna i Miri, 
18na mambàda pekaya na rukuna nuna weli nungu,” wàna. 
19“Jia-duya ba ku-patanda-nya nyungga,” wàna i Yakombu, “Àmbu ta-
pahanduka-ha da tau nda Yahundi da ma-pajàmangu wikida lai Ala. 
20Na nyuna ta-tulihu-nja huratu bàdi nyuda ka tapanau-nja ka àmbu 
dangangu pangangu ma-iraku da pambàda marakungu la marapu, jàka ndia 
la pangangu tolu banda mameti kabuta, jàka ndia la pangangu ria. 
Dàngumbu ka da-pamaraungu wikida welingu la pawunda - pawunda ma-
iraku. 
21Nadu na ukuna i Muha ba piti weli ndaingu-maka ba mbahaya la nimbihu 
lodu Hangahu la uma bunggu - uma bungguru, dàngu ba bobaru-ya la 
paraingu-ka mbuu ndàbana,” wàna. 

Na huratu pa-pangandi-nja da tau la banjaru hawiangu da mambàda pawai 

22Da pa-pahurungu dàngu da liku uru - liku uru, hamanai mbuu ndàbana na 
kabungguru-ka dabota-ya la papindi tau mapira welingu lai nyuda, ka 



2825 

 

 
Na Huratu Matua 

© 1995, Indonesian Bible Society. 
 

 
 

 

 

 

palewa-ha napa la Atiokia karia-nja i Paulu dàngu i Mbàranamba. Ka pindi-
danjaka i Hila dàngu i Yundahu, i Mbàrahamba ba wàda mbunya. Da tau 
madua nuda tau la ngoraha la honga tau pawai la Yeruhali. 
23Karia-da nuda da tau papalewa da-pangàndi-mbunja hawàla huratu, na 
matuna yia na linguna, “Tàka tomaha mbuu ndàbada da angu dedi welingu 
la ba - banjaru hawiangu nda Yahundi, da maninja la Atiokia, Hiria dàngu 
Kilikia. Tambi welingu lai nyuma, pa-pahurungu dàngu liku uru - liku uru, 
angu dedimi. 
24Marongu-maka ba ninja da tau mapira-ha welingu lai nyuma da malua lai 
nyimi pa-kubaru-kai dàngu ma-pambingu wànggai pa-ajaru-da. Làti duna 
nda nyumambu duma ma-paràha-nja la patuda nu. 
25Kirina nuna-duka hi ma-batangu dàngu hi ma-pahamangu ndàba la 
papindi tau papalewa-ma lai nyimi. Napa nyuda da-karia-nja da angu 
dedinda i Mbàranamba dàngu i Paulu da pambuha-ma. 
26Da tau madua yiada nda daaï wikida la palumu-nya na Mirinda i Yehu 
Karitu. 
27Jia-duya hi ma-palewa-ha i Yundahu dàngu i Hila lai nyimi angu dedi. 
Nyuda napa da ma-patàka wànggai ngaru na lii na pa-tulihu la huratu yiana-
mbu. 
28Na Ngahuna i Ala na patunju-mayaka – hamanai nyumambu – ka àmbu 
pabuku-nggai wai ngerami marihi mbotu, hinggilu-da yiada-a da ma-
paihikungu: 
29àmbi ngangudu pangangu pambàda mangejingu la marapu; àmbi 
ngangudu ria, àmbi ngangudu tolu banda mameti kabuta, dàngu kai pa-
maraungu wikimi welingu la pa-njuraku. Jàka mimarau-madu-njaka nu da 
matungu nu, wunda-minya mahàmu-maka nu. Ta-banjalu-ya angu dedi! 
Peku hàmuwa,” wàna. 

30Ba da-maràngga pa-belingu-ka langu, laku-danyaka da tau papalewa la 
Atiokia. Lai nu paau hàla-danjaka da angu kabungguru pa-pauhi hi da-
patàka-nya nu na huratu. 
31Ba dahàla-ka pambaha-ya nuna na huratu paraï da angu kabungguru, 
hàmu nda ukuha da etida, nadu na ihina na huratu ba na-panggaüru-duha 
da etida. 
32I Yundahu dàngu i Hila ba wunangu-mahai, damandai-ma ba da-
pabanjaru dànja da angu dedi da mapawai la Atiokia, ba da-titiru-ha dàngu 
ba da-patoru mbeniha. 
33Ba da-harangu mandaika pa-ndàdiku lai nu nyuda i Yundahu dàngu i Hila, 
puli-danjaka pabeli paraï da tau pawai la Atiokia hi dakarai-ha ka da-
patàka-nya la ma-palewa-ha na lii malangu welingu lai nyuda.  

[34Tàka nyuna i Hila nabota-ya la pa-paengangu la Atiokia.] 
35Jia-mayai duda i Paulu dàngu i Mbàranamba da-ndàdiku mandai-maipa 
duda la Atiokia. Lai nu ajaru-danya dàngu bobaru-danya na puluna i Miri 
dàngu dadangu-ma da anguda hawiangu. 

Na paihangu-da i Paulu dàngu i Mbàranamba 

36Ndedi nggi tuna mandaina napanii i Paulu lai Mbàranamba, “Màla ka 
tabeli pa-tadalu-ha da angu dedi da mapawai lai Yehu la mbuu ndàbada da 
paraingu da ngia pa-bobaru-ndanya na puluna i Miri, ka taita-ha nggi - 
nggiki-daka na lurida,” wàna. 
37I Mbàranamba na-mbuhangu pa-karia-nya i Yuhani Màruku, 
38tàka la pakaka-na i Paulu nda nahàmu ba karia-nya i Màruku, nadu ba 
nda na-mbuhangu paràma dànja nyuda, hi nalaku wàrunja la Papilia. 
39Diraha ba da-palumungu i Paulu dàngu i Mbàranamba hi kiri pa-ihangu-
da: i Mbàranamba na-karia-nya i Màruku hi da-palirungu la Hipuru. 
40I Paulu napindi-ya i Hila hi dalaku kariangu, nu ba da-hàlaka da angu dedi 
la Atiokia pa-pakata-nja nyuda la pa-namungu-na i Miri. 

41Da-winggiru-nya la Hiria dàngu Kilikia, lai nu da-pamàndu-nja da 
kabungguru. 

Na Rukuda Da Pa-Pahurungu 16 

I Timutiu ba natundu-nja i Paulu dàngu i Hila 

1I Paulu na-pangala-nya na lakuna la Ndembiru, hàlai la Litaru. Lai nu ninya 
na haàtu na ma-kikungu lai Yehu, na ma-tamungu Timutiu. Na inana kawini 
Yahundi-ya na mambàda pawai lai Yehu, tàka na amana tau Yunani-ya. 
2La hongada da tau mapawai da ma-ngiangu la Litaru dàngu Ikuniumu, 
patanda-maya i Timutiu ba tau hàmuya. 
3I Paulu na-mbuhangu pa-karia-nya i Timutiu, jia-duyaka hi nakàri-ya i 
Timutiu. Nu hi tuna nu, da tau Yahundi la ngaba lai nu dapi hàla-manya ba 
ana tau Yunani-ya nyuna i Timutiu. 
4La parai - paraingu ngia pa-tadalu-da, da-patàka-nja da tau mapawai mbuu 
ndàbada da pabota - pabota da patiki-da da pa-pahurungu dàngu da liku 
uru la Yeruhali. Da-panau-nja da angu dedi da mambàda pawai ka datundu-
nja nu da kalara - kalaratu. 
5Ka manaü màndungu-naka na pawaida da kabunggu - kabungguru, dàngu 
nimbihu lodu bonja - bonjangu-nanyaka na danguda. 

La Tarua: i Paulu na-itangu harii mata 

6Na Ngahuna i Ala nda na-pahia-nja i Paulu dàngu i Hila pa-bobaru-ya na 
puluna i Ala la porupinihu Ahia. Jia hi da-pangala-nya na àndada la ngaba 
Paringgia dàngu Nggalatia. 
7Ba datàka-ka la padira Mihia, da-kamangu làti patama la porupinihu 
Mbitinia, tàka na Ngahuna i Yehu nahiri-nja patama lai nu. 
8Tu-dunaka hi dali ningu la Mihia bia, hi dapangalangu la Tarua. 
9La rudungu la Tarua, na-itangu harii mata i Paulu. Nu la harii mata naita-
ya na haàtu tau Makandonia na ma-ndolaku la hanggana na makarai 
pambana-ya ka nalua la Makandonia pandula-ha nyuda. 

10Ba na-hàlaka paita-ya nuna na harii mata i Paulu, kanoma parenggangu-
madua-manyaka palaku la Makandonia. Nadu la etima ba màndungu-mana-
nyaka ba paràha-nanggama i Ala palua pa-bobaru-ya na Lii Mànangu la tau 
lai nu. 

La Pilipi: i Lindia nawaiya i Ala 

11Ka dunjaku-manyaka la Tarua, hi ma-paliru pa-ngalangu la Hamutaraki, 
hadangu harii la Niapoli. 
12Welingu lai nu la Pilipi-kamaka, na paraingu na kawunga nditiriku la 
Makandonia. La Pilipi tana pa-pareta tau Romaya. Lai nu ma-engangu ana 
pira mbua lodu. 
13La lodu Hangahu lua-manyaka la hingi luku la hambeli pindu bokulu 
paraingu, ba makaka-ya lai nu ningu ngia pa-hamayangu tau Yahundi. Hi 
ma-mandapu ba ma-pabanjaru dànja da kawini da ma-pauhi lai nu. 
14La hongada nyuda ninya na haàtu na ma-danggangu tera mbaü, na ma-
tamungu Lindia, welina la Tiatira. Nyuna nambuha-nya i Ala, jia-duyaka hi 
nakoda-nya na etina paraïna i Miri la pa-kataku-ya na pa-ajaru-nanya 
paraïna i Paulu. 
15I Lindia dàngu da ihi uma-naka hi parunu-nja. Hàla pa-parunu-nja 
nawànda-kama, “Angu dedi, jàkai kakaya ba pawai langatàka-madu-
nggunyaka lai Yehu, màlawa nu kai laku patodu ningu la umanggu,” wàna-
nggama. Tàka hi na-dàhiku-kama la patundu-nya na pakarai-na. 

Ba puhiya i Paulu la uma kapàtangu la Pilipi 

16La hau lodu ba talànga lakuma la ngia pa-hamayangu, ma-tàbuku-ya na 
haàtu na tau kawini, nyuna tau ataya. Na kawini nuna na-huruku-ya wàndi 
akatu, hi peku nyura-nanya jàka nggàraya napa na manjadi. Ba nakàli nyura 
ura tau, dira ngalangu-ha utungu da mirina. 
17Na kawini nuna ndàki-mananya i Paulu dàngu nyuma nàhu ba la - ladana, 
“Da tau yiada atana i Ala Mahupu janggaha! Maidanya papeka-nggai jàka 
nggiki hamana hi mingala-nya na mànangu wàda!” wàna-padua. 



2829 

 

 
Na Huratu Matua 

© 1995, Indonesian Bible Society. 
 

 
 

 

 

 

18Pi - pira mbua lodu biana na kawini nuna ba na-panua naingu pa-kaladaku 
tuna nu. Ka lupa nda nanoru-nyapa na etina i Paulu, nambaili hi napeka-
nya na wàndi, “La tamuna i Yehu Karitu ku-pareta-kau, luhuwa welingu la 
kawini nana! wànggunggau,” wànanya. La rehi na nuna-madua-ka nu na 
wàndi ba na-dunjaku-nya nuna na kawini. 
19Ba dapi-nyaka paraï da mirina ba nda hili ningu-apa pekuna la pa-
ngalangu wàngu àmahu, yàpa-danjaka i Paulu dàngu i Hila hi dayila-ha pa-
kadua-da la talora la hangga ma-katangu pareta. 
20Dangàndi-ha i Paulu dàngu i Hila la hangga ma-katangu pareta Roma, hi 
da-pakàla, “Da tau yiada tau Yahundi-ha. Da-pariwatungu yiahu la 
parainda. 
21Da-bobaru-ya la pawànya na hau huri, na ma-pahilitu dàngu da ukunda 
nyuta tau Roma. Nyuta duta nda peku kataku-andanya dàngu nda peku 
tundu-andanya na huri tungu nu!” wàda. 
22Da tau dangu da-tundungu-mbu la pa-làndahu-nja i Paulu dàngu i Hila; 
da ma-katangu pareta dahi - hiraha da paki la ihida nuda da pa-pahurungu 
pa-kadua-da, hàla hi da-paràhangu paràmbahu-ha nyuda pa-kadua-da. 
23Ba dira jàra-haka ba ràmbahu-ha, puhi-dahaka la uma kapàtangu. Da-
paràha-nya na kapala uma kapàtangu ka pa-mbànitu-ya ba mangganja. 
24Tundunya na pareta, napàtu-ha paraïna kapala uma kapàtangu, la 
kurungu mangia daluma ba dàngu puhi-daha la tangga da wihida. 
25Ba ràkangu mandalora-mayaka ba talànga hamayangu-da i Paulu dàngu i 
Hila dàngu ba dawunda-nya ludu wotungu i Ala. Da tau papàtu hawiangu 
patingi-madanja ba daludu. 
26Hi jia tungu biana na upungu ma-kanjupu mbangàtu, hi lupa na-
kanggauhaku-mbu na lata uma kapàtangu. Mbuu ndàbada da pindu da-
tabunggahu dàngu da nggili bàhi da pahondu wànja da tau papàtu da-
pahàlangu ndàba. 

27Tàtaku wàna na kapala uma kapàtangu hi na-hadangu. Ba naita-haka 
tabungguhu-da da pindu uma kapàtangu, binjiru-nanyaka na hapanda-na 
ka ku-pameti wikinggu ba wàna, nadu ba nakaka-ya dapalai hàlaka duda 
da tau papàtu wàna bia. 
28Tàka hi nawara pako - kodungu i Paulu, “Àmbu pameti-du wikimu! Ni 
hàlama-nggamapa yia!” wànanya. 
29Karai-nanyaka palita na kapala uma kapàtangu hi napalai hu daa, ba 
dàngu nda - ndàndana na-maràbaku la hanggada i Paulu dàngu i Hila. 
30Tunaka nu hi na-karia-nja paluhu, hi napanii, “Umbu, nggàra wànggu-aka 
bàdi ka pamàna-ngga?” wàna. 
31Dahema i Paulu dàngu i Hila, “Wai-yawa i Miri Yehu! Napa nyumu 
umànangu – nyumu dàngu mbuu ndàbada da tau la kuru umamu!” 
wàdanya. 
32Hàla i Paulu dàngu i Hila hi da-palara-nya na puluna i Miri na kapala uma 
kapàtangu dàngu mbuu ndàbada da tau da maninja la umana. 
33La mandalora nunama ba na-karia-nja paraïna kapala uma kapàtangu pa-
paili-ha da manua-da. Nyuna dàngu mbuu ndàbada da tau da maninja la 
umana hi parunu mema-manja. 
34Tunaka nu karia-nanjaka i Paulu dàngu i Hila la umana hi nawua-nja 
pangangu. Nyuna dàngu da kalembi-naka lalu hàmuha da etida, nadu nàhu 
ba wai-danyaka i Ala. 
35Hadangu harii, da ma-katangu pareta Roma da-paràhangu palihi la uma 
kapàtangu la pa-patàka-nja pareta ka pahàla-ha i Paulu dàngu i Hila. 
36Na kapala uma kapàtangu napanii-nya i Paulu na rukuna nuna, “Umbu, 
da-wuangu-ka pareta da ma-katangu pareta la pa-pahàla-kai. Nàhu peku 
laku-mika. Laku mambiru-wa!” wànanja. 
37Tàka i Paulu hi napanii-nja da palihi, “Nyuma yia tau la banjaru Roma-
kama. Bundu nda pa-rapatu-kama, da-ràmbahu bia-kama la hangga tau 

dangu, hi puhi-kama la uma kapàtangu. Tàka nàhu hi paràha kangunguhu 
biada-nggama palaku? Nda mabihu-a duma. Pekanja bàdi da ma-katangu 
pareta ka damai wikida pa-paluhu-kama,” wànaka. 
38Ka patàka-danyaka na rukuna nuna paraï da palihi la ma-katangu pareta 
Roma. Ba darongu-ka da ma-katangu pareta, ba tau la banjaru Romaha i 
Paulu dàngu i Hila, ka mangàdatu-danyaka. 
39Hàla lua-danyaka papeka lii malangu lai Paulu dàngu i Hila, tunaka nu hi 
da-karia-nja paluhu welingu la uma kapàtangu, hi dakarai-ha paluhu 
welingu la paraingu nuna. 
40Ka dunjaku-danyaka na uma kapàtangu i Paulu dàngu i Hila hi dalaku la 
umana i Lindia. Ba da-pahàmburu dànjaka da tau da mapawai lai nu, wua-
danjaka pa-màndungu wàda da etida, hàla laku-danyaka i Paulu dàngu i 
Hila. 

Na Rukuda Da Pa-Pahurungu 17 

La Tehalunika 

1I Paulu dàngu i Hila da-pangala-nya na lakuda, da-pàlaku-ya la Àmupipoli 
dàngu la Apolunia, ka tàka-danyaka la Tehalunika. Lai nu ningu uma 
bungguru tau Yahundi. 
2Ka lua-nanyaka i Paulu nu la uma bungguru – hama tuna na pakàli wàna 
jàka ningu uma bungguru tau Yahundi – hi da-panjonjangu kanandingu 
dàngu da tau lai nu rukuda da ndalaru la Huratu Matua. Tuna nu mànuma 
la tailu mbua lodu Hangahu mapandu - ndutungu. 
3Palata-nja da ndalaru Huratu Matua na-palara-nja dàngu napeka-nja mbuti 
rukuna na Hanganji Pa-mànangu na paràndi-na i Ala ba na-pàdangu-ma 
bàdi mayila dàngu ba naluri beli welingu la metina. “I Yehu na pa-bobaru-
nggunggai jia-mayaka na Hanganji Pa-mànangu na paràndi,” wàna i Paulu. 
4Ba mapira-ha da tau dalua-ya papawai hi datundu-nja i Paulu dàngu i Hila; 
tuna numbui ba dangu tau Yunani da ma-mangàdatu-nya i Ala, dàngu 
dadangu-mbui da kawini welingu la kaloka tau bokulu. 

5Tàka da tau Yahundi da-pakilitungu. Dapaau-nja da tau lindingu la ànda, 
hi da-pakapulingu la pa-pariwatungu. Ka pariu-raüngu-danyaka la 
nggubulu paraingu, hi da-parumbakungu patama la umana na haàtu na tau 
mapawai, na ma-tamungu Yahungu, himbu-danja i Paulu dàngu i Hila, ka 
ruruhu-ha la hangga tau dangu wàda làti. 
6Tàka ba nda da hunggu-hapa i Paulu dàngu i Hila, ruruhu-danyaka i 
Yahungu dàngu ba tau mapira-ha da mapawai hawiangu dangàndi-ha la 
ma-katangu kuaha lai nu la paraingu. Da-warangu, “Da tau yiada da-
pakuwaru la nggi - nggini! Nàhu mai-mbudanyai la paraingu-nda nyuta, 
7dàngu i Yahungu na ma-kataku-ha la umana. Nyuda mbuu ndàbada 
dapangga-ha da kalaratu-na na Hanganji Bokulu Roma, nadu dapanii: ba 
ninyaipa na haàtu na hanganji, na ma-tamungu Yehu,” ba wàda. 
8Da kareuku nuda da-pawiti wànya na kangguhuku tau dangu hamanai da 
ma-katangu kuaha la paraingu nuna. 
9Tàka da ma-katangu kuaha da-paràha-nja i Yahungu lupa da angu pawaida 
hawiangu la pa-mbayaru àmahu katindi-da. Hàlaka nu hinaka hi pahàla-ha. 

La Mbaria 

10La rudungu nuna da tau pawai la paraingu Pilipi da-paràha-nja i Paulu 
dàngu i Hila palaku la Mbaria. Datàka-ka lai nu, lua-danyaka la uma 
bungguru Yahundi nyuda i Paulu dàngu i Hila. 
11Da tau la Mbaria darihi hawewa matapa welingu la tau Tehalunika. Da-
patingi hàmu eti-manya na rukuna i Yehu, hau lodu - hau lodu da-
manginjiru-ya padua na Huratu Matua ka pinya deningu-na na pa-ajaru-na 
i Paulu ba wàda. 
12Dangu la anguda nyuda da mapawai lai Yehu, dàngu nda hakudu biada 
da tau Yunani da ma-pangora da mapawai, kawini mini. 
13Ba darongu-ka da tau Yahundi la Tehalunika, ba na-bobaru-mbuyaka na 
puluna i Ala la Mbaria i Paulu, mai-danyaka la Mbaria parunda-ya na tau 
hi kiri ridu wànguna na tau lai nu. 

14Ka manyamalu madua-danyaka da angu dedi lai nu pa-karia-nya i Paulu 
la hingi wara, tàka i Hila dàngu i Timutiu jiapa-hapa la paraingu lai nu. 
15Ba dalua karia-nyaka i Paulu tàka la Atena, beli-danyaka da angu dedi la 
Mbaria, dàngu ngàndi-danya na kareuku-na i Paulu ka dandàki parengga-
ngga i Hila dàngu i Timutiu ba wàna. 

La Atena 

16Ba talànga patia-nanja i Hila dàngu i Timutiu la Atena i Paulu, na-hawina 
na etina ba naita-ya na paraingu nuna ba nambinu wàngu marapu. 
17Jia-duyaka ba tuna nu hi da-panjonjangu kanandingu i Paulu dàngu da 
tau Yahundi dàngu da tau hawiangu da malumu-nya i Ala lai nu. Tuna 
numbu la paha - pahangu hau lodu - hau lodu da-panjonjangu kanandingu 
dàngu nimbihu-na na tau na maninya lai nu. 
18Da ngguru la kalibaru Epikuru dàngu kalibaru Hatua da-patayaku 
dambunya nyuna. Ba tau mapira-ha da anguda nyuda da panii, “Nggàra 
papina na tau yiana? Ana hawutu ada da papina tàka nadangu na ngaruna,” 
wàda. Ninjai hawiangu da mapanii, “Talànga wanguna bobaru-nanya ruku 
marapu banjaru hawiangu dumu,” wàda. Hi dapanii tuda nu, nadu i Paulu 
ba bobaru-nanya na rukuna i Yehu dàngu rukuna na luri beli ba hàla pameti. 
19Hàla karia-danyaka i Paulu la ngia pa-pauhi la Tandula Areupanggu. Lai 
nu hi dapanii-nya, “Ma-mbuhangu nyuma làti papinya na lii bidi na pa-
bobaru-mu. 
20Nadu da papeka-mu nyumu ba hau ailulu-duha la kahilu-ma nyuma. Jiaya 
nu hi ma-mbuhangu papinya àndana,” wàdanya. ( 
21Nadu mbuu ndàbana na tau Atena dàngu na tau weli nàmungu na 
maninya lai nu nda nggàra ihi ula haua-na jàka na-manggawangu, jia-ma-a 
la pa-patingi-nja jàka ndia papanii wànja da lii bidi.) 
22Ba na-ndolaku-ka i Paulu la hanggada da tau da ma-pauhi la Areupanggu, 
panii-nanyaka, “Ha dimi tau Atena! Nyungga ba kuwàngu paita-akai la 
nggàra bia la mbuu ndàbana kanjupu lumu-minya na anggama-mi. 

23Nadu ba jiaya na wenangu-nggu ba ku-winggiru-nya na paraimi dàngu ba 
kuita-ha da pangia ngia pa-hamayangu-mi, kuita-ya na hau na ngia pa-
mangejingu-mi, ninya na pa-tulihu lai nu, ‘Ndumana i Ala na panda tanda,’ 
wàna. Nu, jiaya na Ala na palumu-dimika na panda tandami, jiaya Nyuna-
duka nàhu na pa-bobaru-nggu lai nyimi. 
24I Ala na ma-padika-nya na pinu tana yiana dàngu mbuu ndàbana na ihi-
naka, Nyuna Miri awangu tanaya. Nyuna nda nangia-anja da uma marapu 
da pawulu tau. 
25Nyuna nda na-monungu-a pa-ndulangu-na na tau, nadu ba Nyuna-madui 
na ma-wuangu-ya na luri dàngu na kayeku dàngu mbuu ndàba-naka la tau. 
26Welingu la haàtu tau nawulu-ya mbuu ndàbana na banjaru, hi na-
patunggu-nya pangia-na la nggubulu pinu tana. Nyunambu na ma-kawuku-
ya weli mulangu jàka pirangu dàngu jàka nggi daluri ningu. 
27Nu hi tuna nu Nyuna i Ala, màta ka peku himbu-danya Nyuna. Mili àru 
làti ka da-hàmburu-ya nu la rehi himbu manyàra-danya. Làti duna i Ala nda 
namarau-mbunda nyuta haàtu - haàtu. 
28Hama tuna na pakàli panii wàna na tau, ‘Nyuta hi taluri dàngu hi tanggoda 
dàngu hi ninda la pinu tana yiana paraï ruku kuaha-na Nyuna,’ ba wàna. 
Hama-mbuna na pawunda-da da mini luluku-mi, ‘Nyuta yia anana Nyuna-
mata,’ ba wàda. 
29Nu ba tuna, ba ana Ala-maduta nyuta, àmbu ta-pakaka-dunya i Ala ba 
hama kahala hada marara-ya, mabaraya dàngu watuya na pa-pandoi 
tundunya na màhi limana na tau. 
30Na rehi ndubanda nyuta mbàda palànga-nanyaka mata paraïna i Ala, tàka 
nàhu paràha ndàba-nanyaka na tau la nggubulu pinu tana ka da-panjilungu 
welingu la nja - njala-daka. 
31Nadu ba mbàda kawuku-nanyaka na hau rehi na rapa patanda-nanya 
ngera wàngu mamola na ihi nggubulu pinu tana. Na wai ngera nuna napa 
na-palaku-ya paraï na haàtu na pambàda pindina i Ala ndumana nuna. 

Dàngu ka peku pi hàmu-nanya tau mbuu ndàbana na rukuna nuna, i Ala na-
paluri beli-yaka na tau nuna welingu la meti!” wàna. 
32Ba darongu-ka nuda da tau na ruku luri beli ba hàla pameti, ninja welingu 
lai nyuda da mariki-nya i Paulu. Ningu-madui mapanii, “Ma-mbuhangu 
pahili rongukau kau paniiya na rukuna nuna,” wàdanya. 
33Hàla i Paulu dunjaku-nanyaka na pauhi nuna. 
34Tàka ningu welingu la anguda nyuda da mapulu angunya i Paulu dàngu 
da mawaiya i Yehu, hama tuna: i Ndiunihiu, na angu batangu Areupanggu, 
dàngu na haàtu na kawini, na ma-tamungu Ndamarihu, dàngu ni - ni-
manjapa da anguda. 

Na Rukuda Da Pa-Pahurungu 18 

La Korinitu 

1Hàlaka patuna nu i Paulu dunjaku-nanyaka la Atena hi nalaku la Korinitu. 
2Lai nu na-tàbuku-ya na haàtu na tau Yahundi, ma-tamungu Àkuwila, 
paweli-na la Potuhu. I Àkuwila bidi tàka-ana welingu la Italia, dàngu i 
Perikila na papaha-na. Hi da-pamaingu nyuda la Korinitu nadu i Hanganji 
Bokulu Kalaundiu ba na-paràha-dunyaka mbuu ndàbana na tau Yahundi 
paluhu welingu la Roma. I Paulu nalua pa-tadalu-ha nyuda, 
3ka ndàdiku dàna-njaka lai nu dàngu naràma pambapa dànja nyuda, nadu 
ba na-pahama na paràma-da dàngu i Paulu la ngera himbu luri, nu la 
pawulu uma tera. 
4Tàka la nimbihu lodu Hangahu, nalua la uma bungguru i Paulu pa-
pabanjaru dànja da tau Yahundi ka pekuna da tau Yahundi hamanai da tau 
Yunani ka dawaiya i Yehu ba wàna. 
5Ba datàka-ka i Hila dàngu i Timutiu welingu la Makandonia, nda ningu-
apa pànjangu-na i Paulu pa-bobaru-ya na lii welingu lai Ala la tau Yahundi, 
ba jia-yaka na Hanganji Pa-mànangu i Yehu na paràndi-na i Ala. 

6Tàka ba naingu biana na-rawaku-danya dàngu na-paaka-danya i Paulu, ka 
kàmbahu-nanjaka da aü la pakina, ba hau tandaya pa-panamu wànanja da 
njalada nyuda. Napanii, “Jàka mi-hanggàmaru dimi, panjala wiki-maminya! 
Nyungga duku pahàlangu-nggunyaka limanggu! Piti welingu nàhu laku-
nggunyaka duku la tau nda Yahundi,” wàna. 
7Hàla dunjaku-nanjaka nyuda paraïna i Paulu hi nalaku pa-ndàdiku la papa 
uma bungguru. Na uma nuna uma haàtu tau nda Yahundi-ya, tàka nalumu-
nya i Ala. Na tamuna na tau nuna Titiu Yutuhu-ya. 
8Ba tuna i Karipu, na kapala uma bungguru dàngu nggubulu-da da kalembi-
na dapawai lai Miri Yehu. Dàngu nadangu-mbu na tau hawiangu la Korinitu 
na ma-patingi-nya na lii pa-patàka-na i Paulu, dàngu hi dawaiya i Yehu hi 
parunu-nja. 
9La hau rudungu la hau harii mata, i Miri napanii-nya i Paulu, “Àmbu 
mangàdatu! Kareuku pangalangu bia dàngu àmbu kandii. 
10Nadu Nyungga ba ndutu-manggunggau. Nda ningua haàtu mapeku 
pawulu akatu lai nyumu, nadu ba nadangu na tau la paraingu yiana na 
taunggu Nyungga,” wànanya. 
11Jia-duyaka ba tuna nu i Paulu hi na-paengangu la Korinitu, hau ndau ha-
kawita-na, hi na-ajaru-nja puluna i Ala lai nyuda. 
12Ba nggumbunuru-ya i Nggaliu la Akaya, da tau Yahundi da-pahamangu la 
pa-papanya i Paulu hi dangàndi-ya la rapatu. 
13Da-jakaru-nya na pakàla wàdanya, “Na tau yiana na-titiru-ya na tau dangu 
la palumu-nya i Ala wànya na huri na ma-pandubakungu dàngu na ukuna i 
Muha!” wàda. 
14Ka kuhema ba wànaka làti i Paulu, panii-ma-ananya i Nggaliu la tau 
Yahundi, “Ha nyimi tau Yahundi! Na pa-pakàla wàmi jàka era ningu 
papangga-na jàka ndia pa-akatu-na, ràkana jàka ku-patoru-nya la pa-
patingi-nggai bai pakàla. 

15Tàka yiana jia biaya bai palumu-nja da panii, da tamu dàngu da uku 
wikimi! Jia ba tuna mi-panjàpu wiki biaya dimi! Nambotu na etinggu 
nyungga la patimba-nja da ngga - nggàra da matuda nu!” wàna. 
16Ka wàngga-nanjaka paluhu paraïna i Nggaliu. 
17Ka yàpa-danyaka i Hohuteni, na kapala uma bungguru hi dapalu-ya la 
hangga menja rapatu. Tàka nyuna i Nggaliu nda nangguma-mbuanya na 
matuna nu. 

I Paulu ba nabeli la Atiokia 

18Hàlaka patuna nu namandai-mapa i Paulu ba na-engangu la Korinitu. 
Tunaka nu pabeli-nanjaka langu da tau da mapawai lai nu, hàla pa-lirungu-
danyaka anguda i Perikila dàngu i Àkuwila la Hiria. La Kengikaria, na 
lunggina i Paulu na pambàda pulina pamalai nangguti-nya, nadu ba ningu 
panjanji-na lai Miri. 
19Ba datàka-ka la Epihu, dunjaku-nanjaka i Perikila dàngu i Àkuwila, hi 
natama la uma bungguru, hi da-panjonjangu kanandingu dàngu da tau 
Yahundi lai nu. 
20Dakarai-ya ka na-ndàdiku mandai dakinja nyuda, tàka nyuna nda nabihu. 
21Na nyuna ba tuna, la rehi lakuwa ba wànaka, panii-nanyaka, “Jàka napuli-
dungga i Ala, jiangu-madu napa ba kuhili beli lai yiahu,” wànanja. Nahàla-
ka papanii tuna nu, laku-nanyaka welingu la Epihu. 
22Ba napuruka la Kaiharia, nalua-pa la Yeruhali la pa-patàka-nya lii 
malangu na kabungguru lai nu, hàla pangalangu-nanyaka la Atiokia. 
23Ba namandai-kika pa-ngiangu lai nu, hilu laku-nanyaka pa-tadalu-ya la 
ngaba Nggalatia dàngu Paringgia la pa-pamàndu-nja da pawaida da tau 
mapawai lai nu. 

I Apolu la Epihu dàngu la Korinitu 

24Ba talànga tunaka nu tàka-nanyaka la Epihu na haàtu na tau Yahundi na 
madedi la Alikuhandaria, na ma-tamungu Apolu. Nyuna namàhi pa-kareuku 
dàngu na-manyàmu-nya na ihi Huratu Matua, 

25dàngu pa-pandàmangu-mayaka la papinya na pa-ajaru rukuna i Yehu. 
Wàngu mbumbaru-na na patikingu-na lalu ma-nihiku-ya ba na-ajaru tau na 
rukuna i Yehu, jiapa ka jia-ayapa na pa-runungu-na i Yuhani na papina. 
26Lalu toru mbeniya i Apolu ba na-kareuku la uma bungguru, dàngu ba 
darongu-yaka na pa-ajaru-na paraïda i Perikila dàngu i Àkuwila, karia-
danyaka nyuna la uma. Lai nu da-palara padeni-nya na rukuna na pa-
pakaka-na i Ala la pa-pamàna-nya na tau rukuna i Yehu. 
27Tunaka nu pa-tikingu-nanyaka i Apolu palua la Akaya. Da tau da mapawai 
lai Yehu la Epihu da-tulihu-nja huratu da angu dedi da mapawai la Akaya 
ka danggepi-ya i Apolu. Dàngu ba na-tàkaka i Apolu la Akaya, na palingu 
langatàka na pa-ndulangu-na lai nyuda da tau da mbàda pawai lai Yehu 
paraï ruku mila etina i Ala. 
28Ba wàngu pa-mahumbarungu-ya i Apolu, na-pa-kamàndalu-ha da tau 
Yahundi da ma-patayaku dànya la hangga madangu. Dàngu na-paloha-nja 
da mbuti la nda - ndalaru la Huratu Matua ba jiaya i Yehu na Hanganji Pa-
mànangu na paràndi. 

Na Rukuda Da Pa-Pahurungu 19 

I Paulu la Epihu 

1Ba talànga ninya la Korinitu i Apolu, i Paulu njada-nanya la handàdiku 
ditana lai nu, hi lupa natàka la Epihu. Lai nu pa-hàmburu dàna-njaka da tau 
da mambàda pawai lai Yehu. 
2Hi na-paàra-nja, “Màla angu dedi, mbàda ngalangu-mika Ngahuna i Ala ba 
jiaya na pawaimi lai Yehu?” wàna. Dahema nyuda, “Ndedia! Màlai ndedi-
mapa duma ma-handàkangu parongu rukuna ba ningu Ngahuna i Ala,” 
wàda. 
3“Jàka tuna nu nggàra pa-runungu-yaka na pa-parunungu wàngukai?” hi 
wàna i Paulu. “Na pa-runungu-na i Yuhani,” hi wàda nyuda. 
4Hàla i Paulu hi napanii-nja, “Ba na-parunungu tau i Yuhani pa-lohangu 
wànanya ba pa-mbelingu-danyaka da tau nuda welingu la nja - njalada. 

Tàka ba talànga tuna nu i Yuhani napanii-nja da tau Ihirailu, nu nyuda ba 
dawaiya bàdi na Tau na manàmu-nya na ma-malamiri-nya nyuna, nu i 
Yehu,” wàna. 
5Ba darongu-yaka nuna, hi parunu-nja nyuda la tamuna i Miri Yehu. 
6Tàka ba talànga pa-dambàku-nanja lima paraïna i Paulu, ka kuaha-nanjaka 
paraï Ngahuna i Ala, pakiringu-danyaka pa-kareuku wàngu hilu - hilu panda 
tanda dàngu da-patàka-nya na lii welingu lai Ala. 
7Nggubulu-da nyuda ningu tau hakambulu madua-ha. 
8Tailu mbua wulangu mandaina i Paulu ba wàngu toru mbenina ba na-
pangalangu papanii dànja da tau la uma bungguru dàngu ba na-patayaku 
dànja ka dapi hàmunya rukuna jàka nggikina i Ala ba na-pareta ba 
Hanganji-ya. 
9Tàka ninja ba tau mapira-ha da anguda nyuda da ma-katiku watu da manda 
pawai. La hanggada mbuu ndàbada da tau da ma-pauhi lai nu da-paaka-nya 
na pa-ajaru rukuna na pa-pakaka-na i Ala la pa-pamàna-nya na tau rukuna 
i Yehu. Jia-duyaka i Paulu hi na-dunjaku-nja nyuda, hi nalaku karia-nja da 
ma-kikungu lai Yehu la kuru ngia pa-ajaru-na i Tiranu. Lai nu hau lodu - 
hau lodu na-pakanuturu dànja da tau. 
10Wàngu mànu - mànu-madua-naka nu lupa dàmbu ndauna, mbuu ndàbana 
na tau na ma-ngiangu la porupinihu Ahia, ka tau Yahundi-ya ka tau hau 
banjaru-yakai, mbàda rongu ndàba-danyaka na puluna i Miri. 

Da anana i Hakewa 

11I Ala nawunda-ha da pa-hangàtarungu da panda hamangu rukuna i Paulu. 
12Da haputanga-na jàka ndia da tera borungu da pambàda pakina i Paulu, 
jàka ngàndiha la tau mahidu damanda memangu da hiduda dàngu da wàndi 
akatu-mbu daluhu memangu welingu la tau. 
13Ninja ba mapira-ha da tau Yahundi da mapingu kabeli mata da malaku lai 
nu - lai nu pawàngga-ha da wàndi akatu welingu la tau. Nu da tau mapingu 
kabeli mata da-kamangu-mai duda pawànya na tamuna i Miri Yehu la 

pawàngga-ha da wàndi akatu. Dapanii-nja da wàndi akatu, “Lumuna na 
tamuna i Yehu na pa-bobaru-na i Paulu, luhukau wànggunggau!” wàna. 
14Tau mapihu-ha da anana mini na ratu kapala, na ma-tamungu Hakewa, 
da mawunda-ya na matuna nu. 
15Tàka napanii na wàndi akatu lai nyuda, “Kupinya i Yehu dàngu i Paulu-
mbu kupinya, tàka nyimi na nggamukai?” wànanja. 
16Tàka na tau na pa-huruku wàndi nahada lumbatu-nja dàngu hi na-ràkapu-
ha wàngu mbàringu-na, ka palai-danyaka welingu la uma lai nu dàngu 
manua-da ba dàngu kaluluda, nadu da pakida ba na-bàriku-duhaka welingu 
la ihida. 
17Mbuu ndàbada da tau Yahundi dàngu da tau hau banjaru da maninja la 
Epihu da marongu-ya na rukuna nuna, lalu mangàdatu-haka. Ka manaü 
wotu-madua-nanyaka tau na tamuna i Miri Yehu. 
18Nadangu na tau na mambàda waiya i Yehu da mamai papeka-ha da 
pawunda - pawunda-daka la rehi na ma-làpahu. 
19Dàngu nyuda da makàli yàpa kabeli mata, pauhi-danjaka da mbuku kabeli 
matada hi datunu-ha la hangga tau dangu. Da wilida da mbuku nuda jàka 
dihaha nggubulu-da ràkangu lima kambulu rata àmahu bara -da. 
20Tuna nu na mbangatu-na na puluna i Miri ba na-tanyalangu dàngu ba na-
kapànduku na rukuna. 

Na pariu raüngu la Epihu 

21Ba na-hàlaka nuda patumbu, bota-nanyaka i Paulu palaku la Makandonia 
dàngu la Akaya hàla hi pangalangu la Yeruhali. “Kuhàla-ya lai nàhu, lupa 
kulua-mbu bàdi la Roma,” wànaka i Paulu. 
22Hi na-paràha-nja da tau madua da ma-pambapa dànya, nu i Timutiu 
dàngu i Eràtuhu palua la Makandonia; tàka nyuna ndàdiku-nanyapa ana 
pira mbua lodu la porupinihu Ahia. 

23Ràkangu la rehina nuna-duka ba natumbu na riu raü bokulu la Epihu 
karia-na na pa-ajaru rukuna i Yehu. 
24Nadu la paraingu lai nu ninya na haàtu na matuku àmahu bara, na ma-
tamungu Ndemitiriu, na matuku ana uma marapu kudu ndumana na 
marapu Àratemihu. La paràma nuna da-ngalangu padangu wundada da tau 
da maràma lai nyuna. 
25Jia-duyaka ba tuna nu hi na-pauhi-nja da anguna paràma da-papohungu 
ndàba da maràma la matuku àmahu bara hawiangu, hi napanii-nja, “Angu 
dedi! Mipinya na paràma yiana ba jiaya na pa-ngalangu wànda. 
26Nàhu nyuna angu dedi, ita-mami-nyaka dàngu rongu wiki-mami-nyaka 
jàka nggàra ulana i Paulu. Nyuna ba napanii da marapu pa-pandoi wàngu 
lima tau nda marapu-aha wàna. Dàngu nangala padangu-maka tau mawaiya 
na pa-ajaru-na, nda mbulungu yiahu bia la Epihu, tàka tika patuu ndàba-
mana la nggubulu Ahiambu. 
27Na pa-hanggàmaru wàngu jiaya ba naruha wànyaka na tamuna yiana na 
pa-paloku-nda. Dàngu nda jia biaya nuna, tàka napa na uma marapu 
Àratemihu-mbu nda na-kawela-anyapa tau dàngu napa na bokulu-na nalapi-
yaka; làti duna nyuna ba marapu palumu hàlana na tau la Ahia dàngu la 
nggubulu pinu tana!” wàna. 
28Narongu-yakaka nuna paraï da nuda da tau, mbana wàngu-madua-
danyaka da etida, hi dawara, “Ma-bokulu-ya i Àratemihu na marapu tau 
Epihu!” wàda. 
29Ka pariu raüngu hàla-nanyaka mbuu ndàbana na paraingu. Tunaka nu da 
ma-pakapulingu pa-pariwatungu yàpa-danjaka i Nggayuhu dàngu i 
Aritàruku, tau Makandonia da mamai karia-nya i Paulu nàmu la ànda, hàla 
hi dayila-ha la talora ngia pa-imingu la paraingu lai nu. 
30Ka kutama karia-nja wàna làti i Paulu, tàka dahiri-nya tau lai nu da 
mapawai lai Yehu. 

31Ba tau mapira-ha da tau bokulu la porupinihu Ahia, da ma-ariya-nya i 
Paulu da-paràhangu tau papanii-nya i Paulu, ka àmbu na-pawuwangu 
wikina la talora ngia pa-imingu. 
32Ba talànga tuna nu pa-riwatu pakiu kaüngu-madua-danyaka da tau ma-
pauhi la talora ngia pa-imingu. Ningu mawara tuna ni, ningu mawara tuna 
nu, nadu ba dadangu lai nyuda da manda pinya na pa-pauhi wàngu lai nu. 
33Hawiangu welingu lai nyuda làbu jiaya i Alihandaru duna na ma-patitiru 
wàda bia, nadu ba nyuna na pa-jukaru-da la hangga paraï da tau Yahundi. 
Ka pa-maüngu wàngu-nanyaka lima i Alihandaru ba nakarai manggawangu 
la pa-wuangu lii kaloka la ngera wikina la hangga tau dangu. 
34Tàka ba daita-yaka nyuna ba tau Yahundi-ya, handàka wara pakodungu-
madua-daka, “Ma-bokulu-ya i Àratemihu na marapu tau Epihu!” wàda. 
35La malamiri-na na panitera paraingu-ka na mamàka pa-kamàndalu-ya na 
tau dangu. Napanii, “Ha tau Epihu! Mbuu ndàbana na tau napinya ba la 
Epihu na ma-tanara-ya na uma marapu Àratemihu dàngu na watu hàri na 
ma-kanabu welingu la awangu. 
36Nda ningua haàtu matara pa-pandia-ya nuna. Jiaya nu kamàndalu, àmbu 
jia nda pananjarungu-mi, jàka nggàraya na pawunda-mi. 
37Yiada da tau bai ngàndiha yiahu nda ruku rambangu-danya la uma 
marapu jàka ndia nda ruku paaka-danya na marapu-nda. 
38I Ndemitiriu dàngu da angu ràmana jàka ningu hau pa-pakàla wàda 
hanggangu la haàtu, màta ka dangàndi-ya na palakara-da la rapatu. Na 
rapatu na-tabunggahu mànu la matungu nu dàngu da ma-katangu pareta ni 
mànu-manja. 
39Tàka jàka hilu ningu hangia na pa-karuhi-mi, màta ka botaya la rapatu 
nggubulu mangaba-nya na matungu nu. 
40Nadu jàka nggàraya na matumbu nàhu peku panjala wànguya. Peku-
mbuna ba nakàla-ta tau, kawutaru-danya hi da-pariu raüngu wàdanda, nadu 

ba nda ningu latana na ngia pa-padeni-ndanya na pa-riwatungu yiana,” 
wàna. 
41Ba hàlaka pa-wàlahu ndàbaya nuna, paràha-nanyaka pabeli na tau dangu 
paraïna na panitera paraingu. 

Na Rukuda Da Pa-Pahurungu 20 

I Paulu ba nalua la Makandonia dàngu la Yunani 

1Ba nahàla-ka pa-kamàndalu beli la Epihu, i Paulu na-pauhi-nya na 
kabungguru hi na-titiru-ha la pa-pamàndu-nya na pawaida. Tunaka nu 
pabeli-nanjaka langu hàla pangala-nanyaka na lakuna la Makandonia. 
2Tadalu-nanya la hau pangia - hau pangia la Makandonia hi napanau 
padanja da tau da mapawai lai Yehu lai nu ba na pa-kapànduku-ha. Tunaka 
nu lua-nanyaka la Yunani. 
3Tailu mbua wulana ba na-engangu lai nu. Ba talànga kanoma-naka pa-
palirungu la Hiria, narongu lii da tau Yahundi pa-hamangu-danya la pa-
pameti-ya. Jia-duyaka hi nabota-ya la pabeli li ningu la Makandonia. 
4I Hopatiru anana i Piruhu na ma-welingu la Mbaria malaku karia-nya 
nyuna, hamanai i Aritàruku dàngu i Hakundu tau Tehalunika, dàngu i 
Nggayuhu tau Ndembiru. Màlambu i Timutiu, i Tihiku dàngu i Torupimu, 
da tau welingu la porupinihu Ahia. 
5Nyuda dalaku mangilu-nggama nyuma hi da-patia-nggama la Tarua. 
6Ba hàlaka paremi-nya na Pamangu Roti Nda Patai wolungu, pa-lirungu-
manyaka ba ma-dunjaku-nya la Pilipi. Palàngangu lima mbua lodu pauhi 
beli hàla-manyaka dàngu nyuda la Tarua. Hau mingguma ba ndàdiku lai 
nu. 

Na tadalu pajiaka wàna i Paulu la Tarua 

7La rudungu ba lodu minggu -yaka haromu pauhi-manyaka la panga pa-
matarungu ma-paangu dedingu. I Paulu na-pabanjaru dànja da tau, nadu 

haromu ba laku wànaka. Lundu mandalora-ya i Paulu ba napanii 
pangalangu. 
8La kuru mangia dita, na ngia pa-pauhi-ma dangu epi palita. 
9Na haàtu na bidi mini na ma-tamungu Eutiku, mandapu-nanya padua la 
katonga. Rukuna ba nda na pànjangu ndoku pa-kareuku i Paulu ka toma-
nanyaka puri mata dira matiki nu na bidi mini la katonga, hi lupa na-kanabu 
huwawa ba tailu ndàdiku-na. Ba dadanda-nya mbàda meti-naka. 
10Tàka i Paulu hi napuru tomaya nu wawa, hi na-panggubu-nya na bidi mini 
hi narohu-ya. Napanii i Paulu, “Àmbi kadiku-dunya, naluri-pa!” hi wàna. 
11Tunaka nu i Paulu hi nahei beli hu dita, hàla hi na paberi - beringu roti, 
hi maràngga ngangu. Ba namandai-ka i Paulu papanii dànja da tau lundu 
harii la mbaru, ka laku-nanyaka i Paulu. 
12Da tau dangàndi beliya nuna na bidi mini la umana dàngu lurina. 
Dambaha da etida dàngu nggaüru nda ukuha. 

Welingu la Tarua laku la Miletu 

13Laku-manyaka la kapalu hi ma-paliru mangilungu la Ahuhu la papiti-ya i 
Paulu pahei la kapalu lai nu. Nadu ba mbàda wuku-mana-nyaka ba nalaku 
lai nàhu nawàngu pali la mara. 
14Ba ma-patomangu-ka la Ahuhu, hei parenggangu-nanyaka i Paulu la 
kapalu, ka pa-lirungu-manyaka la Mitileni. 
15Welingu lai nu hilu pa-lirungu-manyai, hadangu harii tàka-manyaka la 
hau pangia na matuba-nya la Kiyuhu. Hama tuna dua modungu tàka-
manyaka la Hamuhu, tàka hilu hau lodu tàka-madua-manyaka la Miletu. 
16I Paulu na-patiki-manyaka la panda laku li la Epihu, ka àmbu nadangu na 
rehi na pa-wàrungu la Ahia wàna. Keha ka talu tàka àru la Yeruhali la lodu 
remi Petakota wàna. 

I Paulu ba na-pabeli-nja langu da tau mapawai la Epihu 

17Welingu la Miletu i Paulu na-pangàndi-manjaka langu da amabokulu 
kabungguru la Epihu ka damai pa-pahàmburu dànya nyuna. 
18Ba datàka-ka panii dàna-njaka paraïna i Paulu, “Angu dedi, mipi-manyaka 
jàka nggikina na luringgu lundu nàhu la hongami nyimi piti welingu na lodu 
kawunga tàkanggu la Ahia. 
19Ba kuwàngu pa-pawawangu wikinggu dàngu ba lundu wai matanggu ba 
ku-paloku-ya na paràma-na i Miri la padua mayila na pa-hambeta-nggu 
ruku pa-kakangu-da ma-akatu da tau Yahundi. 
20Angu dedi, nyimi mipi-manya ba nda ku-kutuhu-anggai la pa-wàlahu 
hàlaya na malingu lai nyimi. Ba ku-ajaru-kai la pauhi mbabu dàngu la uma 
- uma. 
21Ka tau Yahundi-yakai, ka tau hau banjaru-yakai, naingu-mana duku ba 
kupeka hahanja ka da-pambelingu welingu la nja - njalada dàngu ka da-
hurungu lai Ala, dàngu ka dawaiya i Miri Yehu. 
22Tàka nàhu keha ka-nunjuya na pareta-na na Ngahuna i Ala, laku-
nggunyaka duku la Yeruhali. Nda kupi-anya jàka nggàra manggàna-ka tàka 
lai nàhu. 
23Na papingu jia-aya tàka la hau parai - hau paraingu mbàda pa-ihiku-mana-
nggaka ba napeka-ngga na Ngahuna i Ala, napa ba tama-nggunyaka la uma 
kapàtangu dàngu ba pàdangu-nggunyaka mayila. 
24Tàka nyungga duku nda kuhindi-aya yiana na luringgu, mili ka ku-
palundu-nya na wai ngeranggu na pa-patanggu-nangga nyungga i Miri Yehu 
dàngu mili ku-tuturu lundu njàpuna na luringgu la pa-bobaru-ya na Lii 
Mànangu rukuna na màja etina i Ala. 
25Nyungga duku ku-tadalu hàla-makaika Angu dedi dàngu ku-wàlahu-
manggai-nyaka jàka nggikina i Ala ba na-pareta ba Hanganji-ya. Nàhu duku 
kupàda-manya ba nda kuhili pa-hàmburu da-anggaipa Angu dedi. 

26Jia-duya nu nyungga pa-ailulu-maanggu-nyaka ba kupanii-nggai la lodu 
nàhu, jàka era ningu napa angumi nyimi ma-yàmihu nda panjala-nggu 
nyungga-ayapa duku. 
27Nda ku-handàkangu-ma duku papalai welingu la wai ngeranggu la pa-
palara-nggainya mbuu ndàbana na pa-pakaka-na i Ala. 
28Màtawa kai manggangu wikimi dàngu kai mangganya nggubulu-na na 
kabungguru na pambàda pakata-nanggai paraïna na Ngahuna i Ala lai nyimi 
la pamangga-nya; nadu ba nyimika pawotu la papawa-nya na kabungguru. 
Màtawa kai njangaya na kabungguru-na i Ala hama tuna na ma-pawangu 
ba nanjanga-ha da mbimbina, nadu i Ala natuya-ka mangu wikina na 
kabungguru paraï ruku metina na Ana wikina. 
29La taliu-nggu nyungga nàmu-manjaka duda da ahu rumba la padua-mi 
nyimi. Dàngu da tau da panjanga-mi uhu-mada-njaka duda paraï da ahu 
rumba. 
30Màlai welingu lai nyimi wikimbu angu dedi napa ningu mangàndi lii 
manda pa-deningu. Nu hi tuda nu ka pekuna da tau da mambàda pawai lai 
Ala ka da-njàrangu dàngu ka dakiku-nja nyuda. 
31Jiaya nu mangga rimangu! Namuya ba tailu mbua ndaunggu ba lundu wai 
matanggu rudungu lodu ba nda ku-pànjangu ndoku pa-ajaru-kai nyimi 
nimbihu màra haàtu-nggai. 
32Nàhu pakata-nggunggaika nyimi lai Ala màta ka Nyuna na ma-kabubulu-
kai dàngu nyimi kai pamàndu-nya na lii pa-namungu-na i Ala. Ninguma 
duna kuaha-na i Ala la pa-kapànduku-kai dàngu la pawua-nggainja da 
kanyuru da pambàda payema-nanya mbuu ndàbana na kabungguru-na. 
33Ndedi ku-handàkangu-ma duku pa-matarungu àmahu jàka ndia paki 
welingu la haàtu. 
34Ba pi-madu-minya Angu dedi, ba ana màka wiki-manggu duku la paràma 
ba ku-patoma-ya na pakalana-nggu dàngu da angunggu da ma-karia-ngga. 

35La hangia - hangia ku-paita-manggaika ngerangu, ba taràma pa-
mbangatungu tungu nu lupangu-ma tandula-ya na angunda na manda 
màka. Nadu ta-kanandi-nya bàdi na papeka wiki-nanda i Miri Yehu, ‘Narihi 
pa-ohangu-pa la pa-wuangu welingu la pakei,’ ba wànanda,” hi wàna. 
36Ba nahàla-ka papanii i Paulu, patika dàna-njaka nyuda mbuu ndàbada hi 
da-hamayangu. 
37Hii ndàba-danyaka ba darohu-ya i Paulu dàngu ba da-kamahingu lii 
malangu-da la lakuna. 
38Nu hi da-hawina nadu ba napanii i Paulu ndai hili ita-akapa ba wànanja. 
Ka laku karia-danyaka lundu tàka la kapalu. 

Na Rukuda Da Pa-Pahurungu 21 

I Paulu ba nalaku la Yeruhali 

1Ma-kawàra pa-belingu langu dàngu da amabokulu kabungguru welingu la 
Epihu, tunaka nu dunjaku-manjaka. Ka paliru pangalangu-manyaka la nuha 
Kohu, hadangu harii tàka-manyaka la nuha Ronduhu. Welingu lai nu paliru 
pa-ngalangu-manyaka lundu tàka la pahiwi Patara. 
2La Patara matoma-nya na kapalu na malaku la Pinihia. Ka hei-manyaka la 
kapalu nuna, hi malaku, 
3dàngu pa-lirungu-manyaka hi lupa maita-ya na nuha Hipuru la patu 
kalaima; ba tuna ma-paliru pangalangu hanggangu la Hiria. Mapuru la 
Tiruhu, ba lai nudu na kapalu paheima na-papurungu ningu ngàndina. 
4Lai nu malua pa-tadalu-ha da tau da mapawai lai Yehu, hi ma-ndàdiku 
dànja nyuda, hau mingguma. Ruku pa-jujungu-na na Ngahuna i Ala 
dapanau-nya i Paulu, ka àmbu nalua la Yeruhali. 
5Tàka ba nanjàpu-ka na rehi patuma la pa-ndàdiku lai nu, dunjaku-manjaka 
nyuda hi ma-pangala-nya na lakuma. Nyuda mbuu ndàbada dàngu ana 
papaha-da dalua hàla pa-kareni-nggama la hambeli paraingu. Lai nu la hingi 
tehiku, mbuu ndàbama ma-patika hi ma-hamayangu. 

6Hàlaka nu kawàra patambi-manyaka, hàla hei-manyaka la kapalu dàngu 
nyudai duda beli-danyaka la uma. 
7Paliru pa-ngalangu-manyaka welingu la Tiruhu tàka la Patolumaï. Lai 
numbu malua pa-tadalu-ha da angu dedi da mapawai, la pa-patàka-nja lii 
malangu lai nyuda, hi ma-ndàdiku hau lodu lai nyuda. 
8Hadangu harii hili hadangu-manyaka, hi matàka la Kaiharia. Lai nu lua-
manyaka lai Pilipu na mangàndi Lii Mànangu, hi matodu la umana. Nyuna 
jia-duyaka na haàtu welingu la tau mapihu da papindi la Yeruhali. 
9Da anana kawini ba tau mapatu-ha nawua-manjaka pamàka wàngu paraïna 
i Ala la pa-bobaru-ya na lii welingu lai Ala. 
10Ba pira mbua lodu-naka na mandaima lai nu, tàka-nanyaka welingu la 
Yundia na haàtu na wunangu, na ma-tamungu Anggambu. 
11Nyuna namai lai nyuma, hi napiti-ya na boru bànggina i Paulu. Na boru 
bànggi nuna nahondu wànja da wihina da lima wikina, hàla hi napanii, 
“Yiana-ya na puluna na Ngahuna i Ala: Na mamangu boru bàngginya yiana 
napa pahondu-ya hama tuna yiana la Yeruhali parai da tau Yahundi, dàngu 
hi pakata-nya la tau nda Yahundi,” wàna. 
12Ba marongu-yaka nuna, nyuma dàngu mbuu ndàbada da angu dedi da 
maninja la Kaiharia nda uku kamahi-manya i Paulu ka àmbu nalua la 
Yeruhali. 
13Tàka nanapa-ya nyuna, “Nggàra linguna nyimi angu dedi bai hii timi nu 
hi lupa na-làjaru wànya na etinggu? Nyungga duku wai rehingu-manggu-
nyaka nda jia bia ka yàpaka lai nu, tàka la pameti-mbu lumuna i Miri Yehu,” 
wàna. 
14I Paulu nda na-patingi-a-nggama nyuma, ka pànjangu-manyaka pahiri-
nya, “Na pambuha-na i Miri biaka duna na manjadi,” wàma-maaka. 
15Ba mamandai-kika lai nu, paloku-manjaka da ngàndima, hàla hadangu 
laku-manyaka la Yeruhali. 

16Tau mapira-ha da angu dedi la Kaiharia dalaku karia-mbu-nggama ba 
dalua patu-kama la umana i Manahungu, nadu ba la umana nyunadu napa 
matodu ningu. (I Manahungu tau Hipuru-ya, mandai kikungu-manaka duna 
lai Yehu.) 

I Paulu ba na-tadalu-ya i Yakombu 

17Ba matàka-ka la Yeruhali, da angu dedi lai nu danggepi hàmu eti-ma-
kama. 
18Hadangu harii lua kariangu-manyaka i Paulu pa-tadalu-ya i Yakombu; 
mbuu ndàbada da liku uru kabungguru nimbunja lai nu. 
19Ba mahàla-ka pa-patàka-nja lii malangu, i Paulu na-wàlahu-nja nyuda 
mbuu ndàbada da pawunda-na i Ala rukuna nyuna la tau nda Yahundi. 
20Ba darongu-yaka na papeka-na i Paulu, nyuda mbuu ndàbada wotu-
danyaka i Ala. Hàlaka nu hi dapanii-nya i Paulu, “Angu dedi Paulu! Màta 
kau pinya ba nda pira ra - rata biaya-ka na tau Yahundi na mawaiya i Yehu. 
Nyuda mbuu ndàbada tau tuturu-ha la patundu-nya na ukuna i Muha. 
21Tàka nàhu darongu-makauka bau ajaru hàlaya na tau Yahundi da maninja 
la honga tau hau banjaru ka da-pahàla-nya na ukuna i Muha. Nyumu 
mupanau-nja nyuda ka àmbu dakàri-ha da anada jàka ndia la patundu-nya 
na huri lumungu Yahundi. 
22Nàhu da tau Yahundi da mapawai darongu-maka duda ba ninggauka lai 
yiahu. Nàhu nggikina wàndaka? 
23Nahàmu nu kau wànya na panaungu-ma nyuma. Ninja lai yiahu ba tau 
mapatu-ha da maningu njanjida lai Miri. 
24Màtawa kau patumbu lii hawari, kau hawari wikimu dàngu nuda da tau, 
kau tanggu mbayaru-nja ba dangguti-nja da lunggida. Ba tumu nu wuwa 
wàngu-duna-nyaka la tau mbuu ndàbana, jàka nggàraya na parongu-da na 
rukumu nyuma ba nda na-patubangu, nadu nyumu wiki ba nunju-madu-
munyai dumu da ukuna i Muha. 

25Tàka na ngerada da tau nda Yahundi da mapawai lai Yehu, mbàda 
pangàndi-mama-njaka huratu rukuna na pabota-ma: ka àmbu dangangu 
pangangu pambàda mangejingu la marapu, ka àmbu dangangu ria, jàka 
ndia tolu banda mameti kabuta; dàngu ka àmbu dawunda ma-iraku nu na 
njuraku wàmanja,” wàdanya. 
26Ka lua-nanyaka i Paulu dàngu nuda da tau mapatu hi da-patumbu lii 
hawari wikida hadangu harii. Tunaka nu tama-danyaka la Umana i Miri la 
papeka ba pira mbua lodu-manapa hi mangu pa-panjàpu-ya nuna na lii 
hawari dàngu kameti ndumada haàtu - haàtu da pa-maraku wàda. 

I Paulu ba yàpaya la Umana i Miri 

27Ba mareni njàpu-ama-naka na rehi pa-kawuku pihu mbua lodu, ninja ba 
tau ma-piraha da tau Yahundi welingu la Ahia daita-ya i Paulu daa la 
Umana i Miri. Ka runda-madua-danyaka na tau dangu hi dayàpa-ya i Paulu, 
28ba dàngu kaladaku-da, “Wuu tau Ihirailu, pa-ndulangu! Yiana-yaka na tau 
na malaku lai nu - lai nu pa-ajaru hàlaya na tau la pa-papanya na banjaru 
Ihirailu, la pa-papanya na ukuna i Muha dàngu la pa-papanya yiana na 
Umana i Miri. Tàka nàhui nyuna na-karia-nja da tau nda Yahundi patama 
la Umana i Miri dàngu ba na-pairaku-mbuya yiana na pangia matua!” wàda. 
(29Hi dapanii tuda nu nadu ba daita-ya i Torupimu tau Epihu la paraingu 
karia-na i Paulu, ba dakaka-ya na-karia-manyaka duna i Paulu la Umana i 
Miri, wàda.) 
30La nggubulu paraingu pariu raüngu-nanyaka, dàngu mbuu ndàbana na tau 
palai - lai-nanyaka pa-langgungguru. Ka yàpa-danyaka i Paulu hi dayila-ya 
paluhu welingu la Umana i Miri. Ndedi mbàdiku-na bita-madua-danyaka na 
pindu Umana i Miri. 
31Ba talànga pa-kakangu-daka la pa-pameti-ya i Paulu paraï da tau da ma-
pariwatungu, patàka-danyaka lii na kimunda tanatara Roma ba kanyaüru 
hàla-nanyaka la nggubulu Yeruhali, wàdanya. 
32Ka manyamalu piti-nanjaka ba mapira-ha da parawira dàngu da panjuri 
paraïna kimunda hi dapare - renggangu palaku la pangia mapariu raüngu. 

Nu da tau dangu ba daita-yaka na kimunda dàngu da pambana, jiaka-
danyaka papalu-ya i Paulu. 
33Ka lua-nanyaka na kimunda payàpa-ya i Paulu, hi na-paràhangu tau 
patunya nggili bàhi. Tunaka nu paàrangu-nanyaka na kimunda jàka 
nggàmuya i Paulu dàngu jàka nggàra ulana. 
34Hawiangu na tau dangu nahema tuna ni, tàka hilu hawiangui nahema tuna 
nu. Nu ba tuna nu na-kanyaüru-na ka lupa nda napingu-pa na kimunda pa-
karuma-ya jàka nggàra langatàka-ya na madedi. Jia-duyaka ba tuna nu hi 
na-paràhangu palaku ngàndiya i Paulu la katindi tanatara. 
35Nu ba dalaku ngàndi-yaka tàka la panongu ka hambutalu-danyaka pa-
panyara, nu da tau ma-pariwatungu mambana ailulu-ha, hi lupa dawàngu 
paduku-ki-ayaka i Paulu paraï da panjuri. 
36Ndàki-madanya welingu la kajia paraï da ma-kapuli pa-pariwatungu, ba 
da-warangu, “Pametiya!” ba wàda. 

I Paulu ba na-kahiri wikina 

37Ka tamawa hu daa la katindi ba wàdaka, paramihi-nanyaka i Paulu la 
kimunda, “Pekuna nu umbu ka kupanii danggau?” wàna. “Kau pingu nyumu 
hilu Yunani?” hi wàna na kimunda ba na-paàrangu. 
38“Jàka tuna nu ka nda jia-akau na tau Mehiru yia nana na ma-
pakunggalungu, ba napalai ngàndiha da tau patu rata mambinu madàka-da 
la maràda telangu?” wànanya. 
39Nahema i Paulu, “Nyungga tau Yahundi-ka, tau ihi paraingu la Tàruhu-
ka, paraingu ma-kawulangu la tana Kilikia. Màla àru kau pahia-ngga 
papanii dànya yiana na tau dangu,” hi wàna. 
40Ba na-pahia-nyaka i Paulu la pa-kareuku, ka ndolaku-nanyaka i Paulu la 
panongu, hàla hi na pamaü wàngu limana. Na-kamàndalu hàla na tau. 
Tunaka nu ka panii-nanyaka i Paulu la hilu Imbarani. Tuna yia na paniina i 
Paulu, 

Na Rukuda Da Pa-Pahurungu 22 

1“Mbuu ndàbami ama dàngu angu dedi! Màta ka ku-kahiri wikinggu 
wànggu. Kamangu kai patingi-ngga!” wàna. 
2Ba darongu-yaka i Paulu ba na-kareuku wàngu hilu Imbarani, ka bonjangu-
nanyaka na kahàna-da. Ka pangala-nanyaka i Paulu na pa-kalokangu-na. 
3“Nyungga tau Yahundi-ka,” wàna i Paulu, “nyungga dedinggu la Tàruhu, 
la tana Kilikia, ba tuna nyungga matua-nggu lai yiahu la Yeruhali, nyungga 
na-ajaru pahàmu-mangga paraïna ngguru bokulu Nggamalialu la ukuna i 
Muha pawua-nanja da boku la mangilu-nda. Hama tuna nyimi mbuu 
ndàbami lai yiahu la lodu nàhu, ku-ringgitu-mai duku nyungga lumuna i 
Ala. 
4Nyungga ku-pamayila-ha lupa dameti da tau da makiku-nya yiana na pa-
ajaru mabidi. Nyuda mbuu ndàbada ka miniya ka kawini-yakai kuyàpa-ha 
hi kupuhi-ha la uma kapàtangu. 
5Na Ratu Bokulu wiki hamanai nggubulu-da la Batangu Anggama peku 
hakahii-dangga nyungga ba nda kambàliku-nggunya. Nadu ba nyuda-maka 
da mawua-ngga huratu laku, na pa-patàkangu-ha da tau Yahundi la 
Ndamàhiku. Wànya na huratu nuna pekuna ba kuyàpa-ha da tau da 
mawaiya nuna na lii pa-ajaru mabidi, hi karia-nja la Yeruhali la pahuku-
nja,” wàna. 

I Paulu ba na-wàlahu-ya na paera-na 
(Pphr. 9:1-19, 26:12-18) 

6“Ba talànga laku-ngguka nu dàngu ba mareni tàka-ama-ngguka la 
Ndamàhiku, la tidu lodu hi jia panjiru wàna bia na ma-kajilaku welingu la 
awangu na maharii weli winggiru-ngga. 
7Ka tanulahu-nggunyaka la tana hi kurongu-ya na lii na mapanii dàngga, 
‘Hauluhu, Hauluhu! Nggikina hiu pa-mayila-ka?’ wàna. 
8Ka paàrangu-nggunyaka, ‘Ka nggamukau Miri?’ hi wànggunya. ‘Ka 
Nyunggadu Yehu na tau Naharitu na pa-mayila-mu,’ hi wàna ba nahema. 

9Da tau da maninja lai nu da ma-karia-ngga daita-maya na ma-kajilaku, tàka 
nda darongu-aya na lii na mapanii dàngga. 
10Ka hilu paàra-nggunyaka, ‘Nggikina wànggu-aka bàdi Miri?’ hi wànggu. 
Nahema i Miri, ‘Hadangu-wa kau tama la Ndamàhiku. Lai nu napa ka 
paniinggau-nyaka mbuu ndàbana na pawuku-na i Ala na paràma-mu 
nyumu,’ wànangga. 
11Ka poki-nggunyaka nyungga rukuna na ma-kajilaku na panda tara. Jiaha 
da angu-angguka da malonda-ka patama la Ndamàhiku. 
12Lai nu ninya na haàtu, na ma-tamungu Anania. Nyuna tau manundu-ya 
dàngu na-tuturu panunju-ha da ukuna i Muha. Mbuu ndàbada da tau 
Yahundi la Ndamàhiku kanjupu tembi-danya nyuna. 
13Namai pa-tadalu-ka, hi na-ndolaku la karaha-nggu hi napanii, ‘Angu dedi 
Hauluhu, màlawa nu kau ngita beli!’ wànangga. La rehi nu ku-wulaku-ha 
da matanggu, ka ita-madua-nggunyaka nyuna. 
14Tunaka nu hi napanii-ngga, ‘Na Alada da boku la mangilu-nda napindi-
kauka nyumu kau pinya na pambuha-na dàngu kau itaya i Yehu, na Atana 
i Ala na ma-palaku-ya na pawuku-na i Ala dàngu kau ronguya na lii wikina 
i Yehu. 
15Nyumuka napa ma-hakahii la pa-bobaru-nya na tau mbuu ndàbana jàka 
nggàraya na paita-mu dàngu na parongu-mu. 
16Nàhu àmbu hili patiangu-dupa. Hadangu-wa nu kau pa-jàmangu wikimu 
ka parunu-nggau. Warawa lai Miri ka na-pahàla-kau welingu la nja - 
njalamu,’ ” wànangga. 
I Ala na-paràha-nya pa-pabobarungu i Paulu la banjaru hawiangu nda Yahundi 

17“Beli-nggunyaka la Yeruhali, ba talànga hamayangu-ngguka la Umana i 
Miri, kuaha-nanggaka Ngahuna i Ala. 
18Kuita-ya i Miri na-paniingga, ‘Dunjaku parengga-nya la Yeruhali, nadu na 
tau lai yiahu, nda da-kataku-aya napa na pa-hakahii-mu rukunggu 
Nyungga,’ wànangga. 

19Kuhema nyungga, ‘Miri, ba dapi hàmu-dungga, ba kutama-nja da uma 
ngia pa-lumungu-da, hi kuyàpa-ha dàngu hi kupalu-ha da tau da mapawai 
lai Nyumu. 
20Tumanai ba jiaya na pameti-ya na hakahii-mu i Hitipanu, ni wiki-mangga 
nyungga lai nu, dàngu ku-patunju-maya nu ba pameti-ya. Màlai nyungga-
maka madaiha da pakida da tau da ma-pameti-ya,’ wàna. 
21Tàka nahili paniingga i Miri, ‘Lakuwa nyuna, nadu ba paràha-
nggunggauka nyumu la mamarau la tau nda Yahundi,’ ” wànangga. 
22Da tau patingi-mada-nyapa làti i Paulu ba napanii, tàka ba napanii-yaka 
nu na patiki malamiri-na, wara pakodungu-madua-danyaka, “Pameti biaya 
na tau tungu nu. Nda ràka-ana nyuna la paluri!” wàda-madua-ka. 
23Ba dàngu kaladaku-da nu kàmbahu-madanja da kalembi bokulu-da, ka ha-
mbutalu-nanyaka na kumburu tana. 
24Tàka na kimunda tanatara Roma, paràhangu-nanyaka patama ngàndiya i 
Paulu la tindingu, ka peku pareha wànya ma-hanggàritu lai nu, ka pinya 
nggikina da tau Yahundi hi da-kaladaku tudanya nu nyuna. 
25Tàka ba dahondu-yaka ka ràmbahu-ya ba wàda, ka panii-nanyaka i Paulu 
la parawira na ma-ndolaku lai nu, “Màla peku-naka nu na tau ma-ngerangu 
mandapu tau Roma ba pa-ràmbahu-nya dàngu ndedi pa-rapatu-ya?” hi 
wàna. 
26Narongu-yaka nuna, na parawira hi nalua la kimunda tanatara hi napanii-
nya, “Nggàra-yaka ni na paula-mu umbu? Na tau nina ma-ngerangu 
mandapu tau Roma-ya!” hi wàna. 
27Ka lua-nanyaka na kimunda lai Paulu, hi na-paàra-nya, “Màla pekangga, 
tubana dumu ba ma-ngerangu mandapu tau Romakau!” wànanya. “Wua,” 
hi wàna i Paulu, “nyungga ma-ngerangu mandapu tau Romaka,” hi wàna. 
28Napanii na Kimunda, “Nyungga ba kutama la pangera-nya na mandapu 
tau Roma ku-mbayaru padangu-ma!” wàna. Nahema i Paulu, “Nyungga 

duku padedi ngàndi-manggunya la pangera-nya na na mandapu Roma,” hi 
wàna. 
29La rehi nuna-madua-ka ba da-kandulingu da angu tanatara ka pareha-ya i 
Paulu ba wàda làti dàngu na kimunda-mbu na-mangàdatu wànyaka, nadu 
ba mbàda tuna-nyaka nggili bàhi i Paulu, làti duna ba ma-ngerangu 
mandapu tau Romaya. 

I Paulu la hangga Batangu Anggama 

30Na kimunda tanatara Roma na-rinjungu langatàka la papinya jàka nggàra 
ma-pawiti-nja da tau Yahundi hi da-panjala-ya i Paulu. Jia-duyaka hadangu 
harii hi napaau-nja da ratu kapala dàngu na Batangu Anggama ka da-pauhi. 
Hàla hi pukalu-ha da nggili bàhina i Paulu, tunaka nu hi na-karia-nya la 
hanggada nyuda mbuu hàlada. 

Na Rukuda Da Pa-Pahurungu 23 

1I Paulu na-panau-ha da ma-batangu hàla panii-nanyaka, “Angu dedi! 
Lundu lodu nàhu nyungga nda ku-pàdangu-a njalanggu nyungga lai Ala daa 
la eti dalunggu na rukuna na luringgu,” wàna. 
2Ba napanii tunaka nu i Paulu, na Ratu Bokulu Anania na-paràha-nya na tau 
ma-ndolaku lihinya i Paulu patàba weli ngaruya. 
3Ka panii-nanyaka i Paulu hanggangu la ratu bokulu, “Natàba-makau i Ala 
na ha tau kapelu ma-matua kabàli! Bau mandapu hiana pa-rapatu-ka 
nyungga tundunya na ukuna i Muha, tàka hi nyumu wiki-maai mapangga-
ya nuna na uku bau paràhangu tau patàba-ka!” wàna. 
4Da tau da ma-ndolaku lihinya i Paulu dapanii-nya, “Pa-kamàla-munya 
nyumu na ratu bokulu-na i Ala!” wàdanya. 
5Nahema i Paulu, “Ai ha, nda kupinya angu dedi ba ratu bokulu-ya nyuna. 
Tubangu-maduna daa la Huratu Matua ninya na pa-tulihu, ‘Àmbu pa-
kamàla-duha da liku uru banjaru-mi,’ ba wàna,” hi wàna. 
6I Paulu naita-ha hawiangu da ma-batangu ba dangu tau Handuki tàka 
hawiangui tau Parihi-ha. Jia-duyaka hi napanii la ma-batangu, “Angu dedi! 

Nyungga tau Parihi-ka, ana tau Parihi-makai. Bai rapatu-ka nyungga lai 
yiahu kirina ba kuwaiya na tau meti napa ba naluri beli,” wàna. 
7Ba napanii tunaka nu, da tau Parihi dàngu da tau Handuki pa-lumungu-
danyaka, hi lupa na-kawàri kadua banjarungu na batangu. (8Nadu na 
pakata-da da tau Handuki, da tau meti nda dahili luri-apa, nda ningua 
papalewa awangu, dàngu nda ningua wàndi wàda; tàka da tau Parihi dawai 
hàlaha ba ninja nuda.) 
9Ka tumbu-nanyaka na pa-riwatu nda najaru-da. Ba ma-piraha da tau Parihi 
da ngguru anggama da-ndolaku pa-rawaku pa-langatàka-nja. Dapanii, 
“Tundunya na pa-kanandi-ma nyuma na tau yiana nda ningu ndoku hawutu 
njalana! Talànga wanguna ningu-maka duna wàndi jàka ndia papalewa 
mapanii dànya!” wàdaka. 
10Hei mbana-mana-nyaka na pahàngganguda hi lupa mangàdatu-nanyaka 
na kimunda napa da-kambukuru-biaya i Paulu paraïda nyuda wàna. Ka 
paràha-madua-nanjaka da tanatara palua papiti-ya i Paulu welingu la 
padua-da nuda da tau hi da-karia-nya la tindingu. 
11Hilu hau rudungu i Miri Yehu na-ndolaku la lihina i Paulu hi napanii-nya, 
“Pamàndu-nya na etimu! Nyumu mbàda hakahii-munggaka Nyungga la 
Yeruhali. Napa jiangu-ma bàdi bau hakahii-ngga la Romambu,” wànanya. 

Da ma-pakapulingu la pa-pameti-ya i Paulu 

12La mba - mbaru hadangu harii, pa-hamangu-danyaka da tau Yahundi pa-
kapulingu. Da-harangu la panda ngangu la panda ngunungu jàka ndedi da-
pameti-ya i Paulu. 
13Ningu tau patu kambulu rihiya na ma-pahamangu pa-kapulingu. 
14Dalua la ratu kapala dàngu la amabokulu Yahundi dapeka-nja, “Nyuma 
ma-pahamangu-ka la pa-harangu ba nda mangangu ba nda ma-ngunungu 
ngga - nggàra jàka ndedi ma-pameti-ya i Paulu. 
15Na, nyimika dimi angu dedi dàngu hapa-jiaha da angu Batangu Anggama 
kai pangàndi-nya huratu na kimunda tanatara Roma kai karaiya ka 

nangàndi beliya i Paulu la hanggami nyimi, beri hama tuna ka ma-
manginjiru beliya na palakara-na hama wàmi. Tàka nyuma duma rimangu-
ma padua-ka pa-pameti-ya ba ndedi na-lundungu lai yiahu,” wàda. 
16Tàka na ana anawini-na i Paulu narongu-maya nuna na pa-pakaka-da da 
ma-pakapulingu. Hi nalua la tindingu pa-paihi-nya i Paulu. 
17Tàka i Paulu hi napaau-nya na haàtu na parawira hi napanii-nya, “Lua 
karia-nya yiana na anakeda la kimunda ba ningu pa-patàka-nanya na 
kimunda,” wàna. 
18Nuna na parawira na-karia-nya na anakeda la kimunda hi napanii-nya, “I 
Paulu na tau papàtu napaau-ngga, hi nakarai-ka pakaria-nya yiana na 
anakeda lai nyumu, ka ku-patàka-nya hangia wànanggau,” wàna. 
19Na kimunda nayàpa-ya na limana nuna na anakeda hi na-karia mehanya 
la hadidi hi na-paàra-nya, “Nggàraya nu ka ku-patàka-nya lai nyuna ba 
wàmungga?” hi wànanya. 
20Nahema nuna na anakeda, “Da tau Yahundi da-pahamangu-ka la pakarai-
kau nyumu kau karia-nya i Paulu la Batangu Anggama haromu, beri ka 
mahili pareha ma-nginjiru beliya na palakara-na wàda. 
21Tàka àmbu tundu-dunja umbu, nadu ninja ba tau patu kambulu rihiha da 
ma-kapàndi la pabuti-nya la ànda. Nyuda mbàda harangu-madaka la panda 
ngangu la panda ngunungu jàka ndedi da-pameti-ya i Paulu. Nàhu duda 
rimangu-da padua-ka; patia-danya na hemamu nyumu-ma-kiaka,” wàna. 
22Na kimunda napeka-nya na anakeda, “Àmbu panii-duya nuna jiapa nda 
lai nggamuya, nu ba mbàda paihi-munyaka nuna lai nyungga,” wànanya. 
Hàla hi na-paràha-nya nuna na anakeda pabeli. 

I Paulu ba karia-nya lai Peliku 

23Tunaka nu na kimunda napaau-nja da parawira tau madua hi napanii-nja, 
“Hawaritu-ha da panjuri tau dua ngahu dàngu tanatara la njara tau pihu 
kambulu dàngu tau dua ngahu tanatara ma-kawanangu nimbu, hadangu ka 
dalaku memangu la rudungu nàhu la njàmu hiwa la Kaiharia. 

24Payema-mbunya njara pa-kaliti-na i Paulu dàngu kai karia dàngu 
hàmunya lundu tàka lai Nggumbunuru Peliku,” wànanja. 
25Hàla tulihu-nanyaka huratu, tuna nu na ihina, 
26“Ma-mangarangu Nggumbunuru Peliku. Tambi wànggunggau nyungga 
Kalaundiu Lihia! 
27Na tau yiana dayàpa-ya paraï tau Yahundi, hawutu-kika làti hi nda da-
pametiya, jàka nda kulu tàka dàngu tanatara-nggu hi ma-pamara-ya, nadu 
ba kurongu nyuna ba tau ma-ngerangu mandapu tau Roma-ya. 
28Ba ku-mbuhangu papinya jàka nggàra-maka duna pa-panjala wàdanya, ka 
ngàndi-dunggu-nyaka la Batangu Anggama-da. 
29Tàka na lohangu ba nda ninguma duna hau paruku-na ràka pa-hukungu 
wànguya hukungu meti jàka ndia patama la uma kapàtangu. Na pakàla 
wàdanya jia-maaya na ma-panuangu la uku anggama wikida. 
30Tunaka nu ningu mapanii-ngga ba ninguka pa-pakaka-da ma-akatu da tau 
Yahundi hanggangu lai nyuna. Jia hi ku-pangàndi ailulu-maanya lai nyumu 
umbu nggumbunuru. Dàngu ku-paràha-manjaka da makàla-ya ka da-
pangala-maanya lai nyumu na kàla-danya wànggu,” wàna. 
31Ba hapajia-ha da tanatara da-pahàra-nya na wai ngerada. Dapiti-ya i Paulu 
hi dakaria-nya la rudungu nuna tàka la Atipàtirihu. 
32Hadangu harii puli-danjaka da tanatara la njara pangàndi pangala-nya i 
Paulu, tàka nyuda beli-danyaka la tindingu. 
33Nu da pamba la njara ba datàka-ka la Kaiharia, patàka-danyaka na huratu 
la nggumbunuru, hàla hi da-pakata-nya i Paulu lai nyuna. 
34Ba nahàla-ka na nggumbunuru pambaha-ya na huratu, paàra-nanyaka i 
Paulu jàka nggi paweli-na. Ba napi-nyaka i Paulu ba welina la Kilikia, 
35panii-nanyaka, “Hàmudu! Napa ka ku-pareha-ya na palakara-mu, era 
tàka-daka da tau da makàla-kau lai yiahu,” wàna. Hàla wuangu-nanyaka 
pareta, ka pàtuya i Paulu la uma hanganji-na i Harondi. 

Na Rukuda Da Pa-Pahurungu 24 

I Paulu ba dakàla-ya paraï da tau Yahundi 

1Palàngangu-ka lima mbua lodu, na Ratu Bokulu Anania dàngu da liku uru 
Yahundi lua-danyaka la Kaiharia, ba da-kariangu haàtu mamàhi pa-
kareuku, na ma-tamungu Taratulu. Da-hurungu la hanggana na 
nggumbunuru Peliku hi da-patàka-nya na pakàla wàdanya i Paulu. 
2Ba da-paau-nyaka i Taratulu la hangga, tungu-nanyaka panii ba nakàla-ya 
i Paulu, “Umbu Nggumbunuru Ma-mangarangu! La kambu pareta-mu 
nyumu mànjaku ailulu-nanyaka na tanama. Dàngu paraï ruku pingumu 
dangu-maka mahàmu pa-paloku ndumana na banjaru-ma. 
3Mbuu ndàbada nuda ma-kataku hàmu etiha dàngu ma-pawili diri matiki-
manya duma jiapa nda la nggimbu. 
4Tàka ka àmbu lalu danguna na rehi na pa-wàrungu la ngeramu nyumu 
umbu, ku-kamahi-nggau kau patingi àrunya na pa-pakàla wàma na manda 
pirana. 
5Nyuma matoma-nya na tau yiana ba pa-hanggàmaru wànguya ba tau 
mambana pa-kuwaru-ya. La nggi - nggi na-patumbu pa-pariwatu wàngu la 
honga tau Yahundi, dàngu nyuna-maka na liku uruda la kukutungu-da da 
tau Naharitu. 
6Màlai mbàda kamangu-manaka làti pa-pairaku-ya na Umana i Miri, tàka hi 
mayàpa-maaya. [Màta ka rapatu-ya tundunya na uku anggama-ma wàma 
duma làti. 
7Tàka na kimunda Lihia nawàhi-maaya welingu lai nyuma, 
8dàngu na-wuangu pareta mbuu ndàbada da makàla-ya ka da-hurungu lai 
nyumu umbu.] Jàka upareha-yaka na tau yiana, napa murongu wiki-mamu-
nyaka dumu na pa-tubangu-na na pakàla wàmanya nyuna,” wàna. 
9Da tau Yahundi da maninja lai nu dakàla-mbuya i Paulu dàngu hi da-
padeni hàlanya na papanii-na i Taratulu. 

I Paulu ba na-kahiri wikina la hanggana i Peliku 

10Hàla na nggumbunuru hi na-pamaü-nya i Paulu ba peku-naka nyuna 
papanii. Ka panii-nanyaka i Paulu, “Kupi-manggau umbu ba nda pira mbua 
ndau bia-muka la pa-katangu hakimu la paraingu yiana. Nunaya duku na 
pakiri-na hi nahàmu na etinggu la pa-kahiri wikinggu la hanggamu nyumu 
umbu. 
11Pekuna umbu kau ma-nginjiru wiki-munya, nàhu ndedi na-làpahu-mbu 
hakambulu dàmbu lodu ba kulua la Yeruhali pa-hamayangu. 
12Dàngu ndedi handàkangu-mbu ba ningu tau Yahundi matoma-ngga ba ku-
pahànggangu dàngu haàtu-mbu jàka ndia la pa-pauhingu tau la pa-
pariwatungu ka la Umana i Mirikai ka la uma bungguru haukai jàka ndia la 
nggi - nggikai yiahu la paraingu. 
13Nyudai duda nda peku wuangu-ada mbuti na pakàla wàdangga na pa-
patàka-da lai nyumu umbu. 
14Tubana nyuna nyungga ba kulumu-nya na Alada da boku la mangilu-ma 
tundunya na pa-ajaru-na i Yehu, nanjala ba wàda nyuda. Tàka nyungga 
duku kuwai-mahapa mbuu ndàbada da pa-tulihu daa la Mbukuna i Muha 
dàngu la Mbukuda da wunangu dangu. 
15Hama tuna nyuda jia-mayai duku nyungga ba ninya na monungu-nggu lai 
Ala, napa tiangu taï mbuu ndàbana na tau naluri beliya ba nahàla pameti – 
ka tau hàmuya, ka tau akatu-yakai. 
16Jia-duyaka hi ku-pamukaru paha - hàmungu, ka pekuna na eti dalunggu 
ka na-yahangu hanggangu lai Ala hamanai la angunggu patau. 
17Ba pa-làngangu-ka pira mbua ndaungu ba nda ningga la Yeruhali, beli-
nggunyaka lai nu la pangàndi àmahu pandula wànya na banjaru-nggu 
dàngu la pawotu-nya kameti maraku i Ala. 
18Jiaya ba talànga paloku-nggunya nuna-duka ba datoma-ngga la Umana i 
Miri, ba kuhàla pa-panjàpu-ya na lii hawari wiki. Nda ningua tau dangu 

angunggu nyungga dàngu nda ningumbu ma-pariwatungu lai nu la rehi 
nuna. 
19Da maninja lai nu jia-aha ba mapira-ha da tau Yahundi welingu la 
porupenihu Ahia. Nyuda bàdi làti ka ninja lai yiahu ka da-patàka-nya na pa-
pakàla wàda lai nyumu, jàka ningudu hangia pakàla wàdangga. 
20Jàka ndia màtawa da tau yiada ka da-pawuwa wiki-danya nggàra akatu-
yaka nu na patoma-da lai nyungga ba jiaya na ngàndi-dangga la hangga 
Batangu Anggama. 
21Na patoma-da hangia jua-ana na kareuku na pawunda-nggu la hanggada 
nyuda, nu na kareuku: Ba rapatu-ka nyungga la lodu nàhu jia-aya na kirina 
ba kuwaiya na tau meti napa naluri beli ba wànggu,” hi wàna. 
22Hàla i Peliku ba mbàda dangu-manaka na papina rukuna na pa-ajaru-na i 
Yehu, panjàpu-nanya na-rapatu-ya nuna na palakara. “Napa kubota-yaka na 
palakara yiana jàka natàka-ka na kimunda Lihia,” wàna. 
23Hàla pareta-nanjaka da parawira da mapawai ngaba la padaiya i Paulu, 
ka da-padaingu la papàtu-ya i Paulu, na nyuna ka dawàngu pa-kalongga-ya 
hawutu, dàngu ka da-pahia-nja da anguna pangàndi-nya ngga - nggàra ana 
pakalana-na. 

I Paulu la hanggada i Peliku dàngu i Nduruhila 

24Palàngangu pira mbua lodu mai-nanyaka i Peliku, da-kariangu dàngu na 
papaha-na, i Nduruhila, kawini Yahundi-ya. Hàla i Peliku na-paràhangu tau 
palua papiti-ya i Paulu, tunaka nu patingi-nanyaka i Paulu ba nawàlahu-ya 
na ruku pawai lai Yehu Karitu. 
25Tàka ba na-pangala-nyaka na kareuku-na i Paulu ba napanii-ya na pa-
tànjingu, na roputu wiki dàngu na hukungu la Lodu Hupu Njàpuna, ka 
mangàdatu-nanyaka i Peliku hi napanii, “Nàhu lua kàdiwa, napa handàka 
ka ku-paaunggau-ka jàka ningu kalongga-na,” wàna. 

26Làti duna i Peliku monungu-nanya pa-ngalangu àmahu welingu lai Paulu. 
Jiaya làti hi nakàli paràhangu tau papaau-nya i Paulu la papanii dànya 
nyuna. 
27Palàngangu dàmbu ndaungu, i Perikiu Petuhu hilu-nanyaka i Peliku 
panggumbunuru. Tàka i Peliku ka nambuha-wangga tau Yahundi ba wàna, 
màta bia-nanya i Paulu la uma kapàtangu. 

Na Rukuda Da Pa-Pahurungu 25 

I Paulu ba nahei mbàndingu 

1Ba tailu mbua lodu-naka i Petuhu ngalana patàka la ngabana lai nu, lua-
nanyaka la Yeruhali welingu la Kaiharia. 
2Lai nu da ratu kapala dàngu da liku uru Yahundi da-patàka-nya na pakàla 
wàdanya i Paulu. Dapama - mandanya i Petuhu 
3ka pekuna ruku hàmu etina lai nyuda, ka na-orangu pa-paràhangu tau pa-
karia-nya i Paulu la Yeruhali, nadu ba mbàda pahamangu-madaka pa-
pameti-ya nyuna la padua ànda. 
4Tàka nahema i Petuhu, “I Paulu papàtu la Kaiharia-ya, tàka nyungga nda 
ku-mandai-apa beli-nggunyaka lai nàhu. 
5Jia-duya màta bia da tau da ma-pangora lai nyimi ka dalaku karia-ngga la 
Kaiharia dàngu ka da-palakara-nya nyuna lai nu, jàka tuba ningu-madu 
panjala-na,” wànanja. 
6Ba waluna jàka ndia hakambulu lodu-naka pa-ngiangu la Yeruhali, beli-
nanyaka i Petuhu la Kaiharia. Hadangu harii batangu-nanyaka la pa-rapatu, 
hi na-wuangu pareta ka na-hurungu i Paulu la hanggana. 
7Ba natàka-ka i Paulu, da tau Yahundi da mambàda ninja welingu la 
Yeruhali ndolaku winggiru-danyaka, hi dawunda-ha da pa-pakàla wàda na 
ma-mbangatu hanggangu lai nyuna. Tàka nyuda nda peku wuangu-ada 
mbuti na pa-pakàla wàda. 

8La dalu kahiri-na wikina, panii-nanyaka i Paulu, “Nyungga nda kutua duku 
hau manjala hangganja da ukuna i Muha, jàka ndia hangganya na Umana i 
Miri jàka ndiai hangganya na Hanganji Bokulu Romambu,” wàna. 
9Tàka i Petuhu ka nambuha wàngga tau Yahundi ba wàna, ka paàra-
nanyaka i Paulu, “Mu-mbuhangu nu palaku la Yeruhali ka rapatu nikau lai 
nu la hangganggu nyungga na manggàna-ha nuda da pa-pakàla wàda?” 
wàna. 
10Nahema i Paulu, “Nyungga duku ndolaku-manggu-nyaka la hangga 
rapatu-na na Hanganji Bokulu Roma, lai nua bàdi duku ka rapatu nika. 
Nyumu umbu pi wiki-mamu-nyaka ba nda kunjala-a duku la tau Yahundi. 
11Làti jàka kupangga-ya na uku, dàngu jàka kutu-maka hangia ràka pa-
hukungu wànguka hukungu meti, ku-pamàjangu-ma duku wikinggu. Tàka 
jàka nda da-padeningu da pakàla wàdangga, nda ningua haàtu majia puli 
biangga lai nyuda. Nyungga nu karai-nggunya ka timbangga la rapatu-na 
na Hanganji Bokulu!” wàna. 
12Ba nabata dànjaka da angu timbangu-na, panii-nanyaka i Petuhu, “Nyumu 
ba karai-munya ka timbanggau la rapatu-na na Hanganji Bokulu lupangu-
maka bàdi nyumu kau lua la hanggana na Hanganji Bokulu,” wàna. 

I Paulu la hanggada i Ànggaripa dàngu i Mberiniki 

13Ndedi nggi mandai tàka-danyaka i Hanganji Ànggaripa dàngu i Mberiniki 
la Kaiharia, maida pa-paoha-nya na tàkana i Petuhu. 
14Ba pira mbua lodu-daka ngalada paninja, i Petuhu na-kaloka-ya na rukuna 
i Paulu lai Hanganji Ànggaripa. I Petuhu napanii, “Ninya yiahu na haàtu na 
tau papàtu, na pa-bànjalu-na i Peliku. 
15Ba talànga ningga la Yeruhali, da ratu kapala dàngu da liku uru Yahundi 
da-patàka-nya na pakàla wàdanya na tau nuna dàngu dakarai-ka ka kuhuku-
nya. 

16Tàka kuhema-ha nyuda, na tau Roma nda peku-ana la pa-pakata-nya tuna 
nu bia na tau pakàla la pahuku-nya, jàka ndedi-madu pa-pahangga-nja na 
ma-pakàla dàngu na pakàla, dàngu ka pahia-nya la pa-kahiri wikina. 
17Jia-duya, ba damaika yiahu, nda kuhili patiangu mandai-apa pa-ngalangu 
bata-ma-anggunya na rapatu, hi ku-paràhangu papaau-nya na tau nuna 
pamai la rapatu. 
18Ba da-hadangu-ka da ma-pakàla la pa-patàka-nya na pakàla wàdanya, tàka 
nda ana haua njalana pa-patàka-da, hama tuna na pakaka-nggu làti. 
19Jiaya na-pahilitu pa-kawana-maada nyuda dàngu nyuna rukuna na 
anggama wikida, rukuna na haàtu na tau, i Yehu ba wàdanya. Na tau nuna 
mbàda meti-naka duna, tàka i Paulu na-padàdu-manya ba naluri na tau 
nuna. 
20Ba kumbingu wànya ka jàka nggiki-naka bàdi ka kungala-nya taranga-na 
na palakara nuna, jia-duyaka hi ku-paàra-nya i Paulu napa hi na-mbuhangu 
bia palaku la Yeruhali pa-rapatu-ya na palakara-na lai nu. 
21Tàka nyuna i Paulu karai-nanya pahei mbàndingu, nakarai ka hanina-ka 
ba pàtuya yiahu ka lupa narata-ya na palakara-na paraïna Hanganji Bokulu. 
Jia-duyaka ba tuna nu hi ku-wuangu pareta la papàtu pangala-nya ka lupa 
ningu kalongga-na pa-pangàndi-nya nyuna la Hanganji Bokulu, wànggu,” 
wàna. 
22Hàla i Ànggaripa hi napanii-nya i Petuhu, “Nyungga wiki ku-mbuhangu-
mai duku parongu-ya na tau nuna,” wàna. “Haromu pekuna kau ronguya,” 
hi wàna i Petuhu. 
23Hadangu harii tàka-danyaka i Ànggaripa dàngu i Mberiniki ba dàngu 
wotuda ngaü maràmba-da. Nyuda datama la kuru rapatu pa-kariangu ndàba 
da tau bokulu tanatara dàngu da tau pangora la paraingu lai nu. I Petuhu 
na-wuangu pareta ka tama ngàndiya i Paulu. 
24Hàla panii-nanyaka i Petuhu, “Tamu umbu Ànggaripa dàngu mbuu 
ndàbami mamàtu. Yiana-duyaka na tau na pa-kàlada lai nyungga paraï 

nggubulu-na na banjaru Yahundi, na maninya la Yeruhali-kai hamanai na 
maninya lai yiahu-mbu. Da-karuhi-ya ba ou - ouda, nda ràka-anapa nyuna 
jàka màta bianya paluri ba wàda. 
25Tàka nyungga duku nda ana hunggu-manggunya paruku-na na ràka pa-
hukungu wànguya hukungu meti. Tàka nyuna wiki ba karai-nanya ka 
pekuna na palakara-na ka timbanya la rapatu Hanganji Bokulu, kubota-yaka 
la pa-pangàndi-nya nyuna la Hanganji Bokulu. 
26Ba tuna nyungga ndedi ningu-mapa taranga ma-lohangu pahunggu-nggu 
rukuna nyuna, ka ku-tulihu-nya la huratu na Hanganji Bokulu. Jiaya nuna 
na pakiri-na hi kutuya la hanggami nyimi umbu mbuu ndàbami, ri - rihi na 
Ma-pangarangu i Tamu umbu Ànggaripa! Na pawuku-nggu napa jàka 
hàlaka pa-pareha-ya ningu duka pawànggu ba ku-tulihu huratu. 
27Nadu tundunya na pa-kanandi-nggu, nda ningu ngia papeku-na jàka 
pangàndi-nya tuna nu bia na tau papàtu dàngu nda pa-pawuwa-ha da 
njalana na pakàla wàdanya,” wàna. 

Na Rukuda Da Pa-Pahurungu 26 

I Paulu ba na-kahiri wikina la hanggana i Ànggaripa 

1I Ànggaripa napeka-nya i Paulu, “Nyumu pa-pahiangu-kau ka la pa-kahiri 
wikimu,” wànanya. Ka wulaku-nanyaka limana i Paulu ba nawunda-ya na 
pa-kahiri wàna wikina, 
2“Tamu umbu Ànggaripa Ma-pangarangu! Nàhu wangu langatàka-manaka 
duku lai nyungga wànggu, ba peku wunda-nggunya na kahiri-nggu 
wikinggu jia pàku-yai la hanggamu nyumu Tamu umbu, na ruku kàla-
dangga da tau Yahundi, 
3ri - rihi nyumu bau pinya na uku hidana dàngu na nggoda nggàduku-na na 
tau Yahundi. Jiaya nu màla àru Tamu umbu kau patoru-nya la pa-patingi-
nya na taranga-nggu. 

4Mbuu ndàbada da tau Yahundi dapi-manya jàka nggikina na luringgu ba 
pabidi minika. Dapinya piti welingu ba bidi minika, luri weli-mangguka la 
honga banjaru wikinggu la Yeruhali. 
5Mandai-maka ba dapingga nyungga. Dàngu jàka da-mbuhangu peku-mana 
nyuda la pa-hakahii-ngga nyungga, welingu la wunga-manaka duku ba 
kuluri hama tuna na tau Parihi ba kutundu-nja da kalaratu da marihi pa-
jorutungu la anggama-ma nyuma. 
6Tàka nàhu hi ku-ndolaku lai yiahu la pa-rapatu-ka jiaya ba kuwaiya na pa-
ràndingu na-patura-na i Ala dàngu da boku la mangilu-ma. 
7Jiaya na pa-ràndingu nuna-maka na panedi napada da hakambulu dàmbu 
kabihu banjaru Ihirailu, hi kiri lumu-danya i Ala rudungu lodu. Tàka jia 
pàkuyai na wainggunya nuna na pa-ràndingu, Tamu umbu ma-pangarangu, 
hi panjala wa biada-ngga da tau Yahundi. 
8Nggikina da angu dedi tau Yahundi hi nda dawaiya i Ala ba na-paluri beliya 
na tau na mameti? 
9Àmangu nyungga wikimbu kuwa-manyapa nuna ba ma - màtu palinggu ka 
ku-ndubaku wànya i Yehu welingu la Naharitu ba wànggu làti. 
10Jia-mayaka nuna na pawànggu la Yeruhali. Ba kuwàngu huratu kuaha-da 
da ratu kapala, dadangu da tau ma-tuturu lai Ala papuhi-nggu la uma 
kapàtangu. Màlai ku-tundungu-mbu pa-patunju-ya ba pa-panggàna-nja 
hukungu meti. 
11Pambirangu bia nyungga ba ku-pamayila-ha la uma bunggu - uma 
bungguru, ba pambana-ha ka da-kanduli-nya nuna na pawaida. Lalu mbana 
mbanaya na etinggu hanggangu lai nyuda, hi lupangu la hau parai - hau 
paraingu kulua-mbu pakeha-nja nyuda,” wàna. 

I Paulu ba napeka-ya na paera-na 
(Pphr. 9:1-19, 22:6-16) 

12“Jia-mayaka nuna na pawuku-nggu hi kungàndi huratu kuaha welingu la 
ratu kapala ba kulaku la Ndamàhiku. 

13Tàka nàhu la padua ànda, la tidu lodu, Tamu umbu ma-pangarangu, hi jia 
ita bianggunya na kajilaku welingu la awangu, na harii hipu-yapa na 
matalodu. Na kajilaku nuna na-tapanjiru winggiru-ngga dàngu na-winggiru-
nja da karia-nggu. 
14Pàha wàma hàla madua-ka la tana. Hàla rongu-nggu-nyaka lii mapanii 
dàngga la hilu Imbarani, ‘Hauluhu, Hauluhu! Nggikina nyumu hiu pa-
mayila mànuka? Napa nyumu wiki ma-katiu, jàkau nutakungu la palawa-
nya na pa-irungu-na Nyuna na pamirimu,’ wàna. 
15Ka paàra-nggunyaka, ‘Ka nggamukau Miri?’ hi wànggunya. Tàka nahema 
i Miri, ‘Ka Nyunggadu Yehu na pa-mayila-mu. 
16Hadangu-wa kau ndolaku! Hi ku-pajilikungu wikinggu lai nyumu na 
pawuku-nggu màta ka kuwotu-ya la palumu-ngga Nyungga wànggunggau. 
Màta kau bobaru-ya la tau hawiangu nggàraya na paita-mu la lodu nàhu 
rukunggu Nyungga dàngu rukuna jàka nggàraya napa na pa-paitangu-kau 
la rehi na manàmu-nya. 
17Napa Nyungga ku-pahàla-kau welingu la banjaru Ihirailu dàngu welingu 
la ba - banjaru nda Yahundi. Napa Nyungga ku-palewa-kau palua lai nyuda 
18la pa-pabula-nja da matada, ka peku luhuda welingu la kapàtangu dàngu 
ka datama la maharii; ka peku pahàla-da welingu la limana i Kambàliku, ka 
na-kuaha-ha paraïna i Ala. Paraï ruku waidangga Nyungga napa da njalada 
pa-jàmangu-ha dàngu nyuda napa angu-daka na kabungguru-na i Ala na 
papindi,’ wànangga,” wàna. 

I Paulu ba na-palara-nya na paràma-na 

19“Jia-duya nu, Tamu umbu Ànggaripa, nyungga duku ku-pamukarungu 
mànuma la pa-manundu la paita-nggu welingu lai Ala. 
20Nyungga ku-paailulu-maanja ba kupeka-nja da tau, ba da-pambelingu-ma 
bàdi nyuda welingu la njalada dàngu ka da-pajàmangu wikida lai Ala màlai 
ka da-paitangu la lurida nyuda ba tau ma-pambelingu-haka welingu la 

njalada. Nyungga ku-bobaru-ya nuna la kawunga-na la Ndamàhiku, hàla la 
Yeruhali dàngu la nggubulu Yundia, dàngu la hongada da tau nda Yahundi. 
21Lumuna nuna-duka da tau Yahundi hi dayàpa-ka la Umana i Miri dàngu 
hi da-patikingu pa-pameti-ka. 
22Ba tuna lundu la rehi nàhu mangga-nangga padua paraïna i Ala, hi lupa 
peku ndolaku-nggu lai yiahu la pa-hakahii-nya la tau mbuu ndàbana – la 
ma-bokulu la makudu. Nggàraya na papanii-nggu yiana nda hili hau-aya 
welingu na pambàda nyurada da wunangu dàngu i Muha; 
23nu na Hanganji Pa-mànangu na paràndi-na i Ala ba lupangu bàdi na-
mayila, dàngu ba jiaya Nyuna na ma-kawunga hadangu beli ba nahàla 
pameti; nu ba tuna nu hi pekuna ba na-pakada-nya na harii – nu na 
mànangu – ka la tau Yahundi-kai màlambui la tau nda Yahundi,” hi wàna. 
24Ba talànga wunda-nanyaka nu i Paulu na pa-kahiri wàna wikina, wara-
nanyaka i Petuhu, “Katoba-munyaka na Paulu! Na pingumu na malalu 
danguna, jia-yaka na ma-pakatoba-kau!” wànanya. 
25Tàka nahema i Paulu, “Nda katoba-anggunya ma-pangarangu. Da pulungu 
da pawunda-nggu deningu-mada dàngu luhuna welingu la kanandingu 
hàmu-manggu. 
26Nyuna wiki i Tamu umbu Ànggaripa napi hàmu-manja da rukuda nuda. 
Jia-mayaka nuna hi kutoru mbeni pa-kareuku pa-ailulungu la hanggana 
nyuna i Tamu umbu. Ba kupi hàmu-manya welingu nudaka nda ningua 
panda pina i Tamu umbu, nadu nuda mbuu ndàbada nda ningua manjadi la 
ma-kawiningu. 
27Tamu umbu Ànggaripa Ma-pangarangu, màla muwaiha wàngguka da 
papanii-da da wunangu? Kupi-manya bau waiha nyumu Tamu umbu!” 
wàna. 
28Hàla i Ànggaripa napanii-nya i Paulu, “Bau rekiya namuda wàmu bia la 
pa-panjadi-ka nyungga tau Karitu la rehi na ma-dànggitu yiana?” wàna. 

29Nahema i Paulu, “La rehi na ma-dànggitu-kai jàka ndia la rehi mamalai-
kai, hamayangu-manggunya duku lai Ala ka pekuna nyumu Tamu umbu 
hamanai yiada mbuu ndàbada da umbu - umbu da marongu-ka nyungga la 
lodu nàhu, ka dahama-ngga nyungga wànggu – hinggilu-da da nggili bàhi 
yiada nyuna ndia!” hi wàna. 
30Tunaka nu i Tamu umbu hanganji, na nggumbunuru dàngu i Mberiniki 
hamanai mbuu ndàbada hawiangu hadangu-danyaka. 
31Ba ninjaka la hambeli, panii-danyaka dàngga anguda, “Na tau nina nda 
nggàra ndoku hau paruku-na na ràka pa-hukungu wànguya hukungu meti 
jàka ndia patama la uma kapàtangu,” wàda. 
32Hàla i Ànggaripa hi napanii-nya i Petuhu, “Na tau nina peku-mana jàka 
pahàla-ya, làti jàka nda na-karuhi katimba-nya na palakara-na la rapatu 
Hanganji Bokulu,” wàna. 

Na Rukuda Da Pa-Pahurungu 27 

I Paulu ba na-palirungu la Roma 

1Ba hàlaka pabota-ya ba lupangu malaku-maka bàdi nyuma la Italia pakata-
danjaka, i Paulu dàngu ba mapira-ha da angu tahangu-na hawiangu lai 
Yuliuhu, na parawira pamba tanatara Roma, “Kalibaru Hanganji Bokulu,” 
ba wàdanja. 
2Ka hei-manyaka la kapalu na ma-pawelingu la Àndaramatiumu, tunaka nu 
hadangu wàmanya-ka na kapalu nuna, ba mbàda rimangu-naka pa-
palirungu hanggangu la ngia pa-palabungu la hau parai - hau paraingu la 
porupenihu Ahia. I Aritàruku tau Makandonia, na ma-pamaingu welingu la 
Tehalunika angu pa-lirungu-mbuma. 
3Hadangu harii tàka-manyaka la Hindungu. I Paulu nangguma pahàmu-
manya paraïna i Yuliuhu. Na-pahia-manya nyuna palua pa-tadalu-ha da 
anguna, ka pekuna ba dawua-nya ngga - nggàra na pa-kalana-na. 

4Welingu lai nu paliru pangalangu-manyaka. Ba na-hanobaku ngilu pa-
ndebukungu na kapalu, paliru pipitu pangalangu-manyaka la halinggi nuha 
Hipuru na ma-pakambelingu welingu la ngilu. 
5Tunaka nu pàlaku-manyaka na tehiku na matuba-nya la Kilikia dàngu 
Papilia, hàla tàka-manyaka la Mira la tana Likia. 
6Lai nu na parawira natoma-nya na kapalu na ma-pawelingu la 
Alikuhandaria na ma-paliru hanggangu la Italia. Ka paleli-na-nggama-ka la 
kapalu lai nu. 
7Nda pira mbua lodu biama ba mangeri pa-lirungu ba dira endapu-kama, 
dàngu dira matiki-dupa hi mangu patàka hama tuna la parai Kanindu. 
Tunaka nu ba ndedi na hàmu-mapa na ngilu, nda peku paliru pangalangu-
amapa la tuba ngia pahanggangu-ma làti. Ka pa-lirungu-manyaka la luru 
nuha Kareta làpahu-nya la Ngunju Hàlamoni, ka peku pa-hapindingu-ma lai 
nu welingu la ngilu. 
8Dira matiki ba ma-paliru pipitu-ya na hingi nuha, lundu tàka-manyaka la 
hau pangia, la Pahiwi Manandangu wàdanya tamuna, nda nggi tuana 
marauna welingu la parai Lahia. 
9La rehi nu làpahu-nanyaka na Lodu Remi Papeku tau Yahundi. Pawàngu-
mayaka na rehi pawàru-ma, hi lupa nda rehi-anapa la pa-paliru dàngu 
hàmungu. Jia-duyaka hi na-panamu hahanja nyuda paraïna i Paulu, 
10“Angu dedi, tundunya na pa-kanandi-nggu nyungga, lalu pamburi 
wànguya jàka ta-paliru pangalangu. Nadangu-ma napa na rungginda, nda 
mbulungu biada da ngàndinda dàngu na kapalu-nda, tàka na lurinda 
nyutambu tau ta-yàmihu-ya,” wàna. 
11Tàka na parawira nawai niyapa na njurumudi dàngu na nakonda kapalu 
welingu la paniina i Paulu. 
12Na pahiwi lai nu nda nahàmu-ma jàka da-paengangu lai nu da kapalu la 
wula maringu. Jia ba tuna nuduka hi dadangu da tau la kapalu da ma-
orangu la pa-paliru pangalangu ka dunjaku-nya na pahiwi nuna nadu ka 

pamukarungu lundu tàka la Peniku ka ndàdiku lai nu ba talànga wula 
maringu-ya wàda. La Peniku jia-duyaka na pahiwi la Kareta na ma-
hanobaku-ya la patama lodu mbara luru dàngu la patama lodu mbara dia. 

Na làpuru la tehiku 

13La rehi nu tungu-nanyaka na ngilu mandangu weli lurungu. Da tau kapalu 
ba dareki-ya peku-naka ka hili pa-lirungu wàda. Ka wotu-danyaka watu 
labu hàla pa-lirungu-danyaka ba tundu pipitu-ya na nuha Kareta. 
14Ndedi nggi mandaina tungu-nanyaka na ngilu làpuru – na Ngilu Timiru 
mbara dia ba wàdanya – na matungu welingu la mara, 
15hi na-làndahu-ya na kapalu-ma. Ba nda peku paliru pangalangu-na na 
kapalu pa-hanobaku ngilu, jia-duyaka hi mapuli-maanya na kapalu ba 
namili ngàndiya ngilu. 
16Ma-harangu pa-hapindingu hawutu ba ma-làpahu-nya la luru nuha 
Kaunda na makudu. Lai nu lundu dira-kama hi mamangu pamàka-nya na 
hakuhi kapalu-ma. 
17Ba hàlaka pawotu-ya na hakuhi la kapalu, nuna na kapalu pa-kapingatu 
wànya kalorungu ba wàngu pawenda winggiru-nya. Paraï pa-mangàdatu 
pa-hanggetu la kabundu wara Hiriti na ma-kàrahu, da papuru-nja da liru hi 
puli-maanya na kapalu ba na-katundungu ngilu. 
18Tungu pangalangu-mananya na ngilu, hi lupa hadangu harii pakiringu-
danyaka pawàru-nja la tehiku da ngàndi kapalu. 
19Hilu hadangu harii wàngu lima wikida nyudama da tau kapalu ba dawàru 
hàlanja la tehiku da pakaka - pakakahu la kapalu. 
20Pira mbua lo - lodu biama ba nda ma-itangu ndoku mata lodu dàngu 
kandunu, tàka na ngilu pa-nuangu-mananya pa-làndahungu. La malamiri 
nda ningu-apa monungu-ma la pamara. 
21Pira mandai bia-naka da tau ba nda dangangu. Ka hadangu-nanyaka i 
Paulu hi na-ndolaku la padua-da, hi napanii, “Angu dedi! Làti jàka mitundu 

pàkunya na paniinggu ka àmbu ta-palirungu welingu la Kareta, nda 
tahunggu-a làti maruha dàngu mamburi tungu yia. 
22Tàka nàhu nyuna kukarai langatàka-kai ka peku pa-bokulu-minja da etimi. 
Nda ningua haàtu welingu lai nyimi Angu dedi majia meti, jiaya na kapalu 
jua-anda yiana na ma-wàrungu. 
23Nadu kamodu na papalewa welingu lai Ala na pa-maraku-nggu, nu i Ala 
na mamangu-ngga nyungga, namai lai nyungga. 
24Na papalewa napanii, ‘Àmbu mangàdatu-du Paulu! Nadu nyumu ba 
lupangu-ma bàdi mu-hurungu la Hanganji Bokulu. Dàngu paraï ruku hàmu 
etina i Ala lai nyumu, mbuu ndàbada da tau da ma-paliru karia-nggau napa 
damara hàla lumumu nyumu,’ wànangga. 
25Jiaya nu angu dedi, màtawa ka da-bokulu da etimi! Nadu nyungga ba 
kuwaiya i Ala, nuka mbuu ndàbana napa na-pajàngapungu hama tuna ba 
wànangga nyungga. 
26Na nyuna nyuta napa na-ndaiha-ta ngalingu la hingi tehiku hau nuha,” hi 
wàna. 
27Nu la rudungu pa-hakambulu patu wàna ba dàngu halindingu-ma la 
Tehiku Àndaria, ràkangu mandalora-yaka da tau kapalu dapàda-nya na 
kapalu ba lihingu-nanyaka mamara. 
28Jia hi da-dulurungu liku ningu watungu ba da-hukutu-ya na manjolungu-
na na tehiku. Pi-danyaka lai nu na manjolungu-na ba mareni patu kambulu 
metiru-na. Tiangu-ki hakudu hilu hukutu-danyai, hàla pi-danyaka 
manjolungu-na lai nu ba mareni tailu kambulu metiru-na. 
29Da-mangàdatu, napa na kapalu hi na-hanggetu bia la watu mbuli wàda, 
jia hi da-papuru-nja ba patu mbuada da watu labu la kajia kapalu, hi da-
monungu ka nalu mbaru àru wàda. 

30Dawàngu pa-kangunguhu da tau kapalu ba da-patikingu papalai welingu 
la kapalu. Da-papuru-nya na hakuhi beri papurungu-danya watu labu la 
hangga kapalu. 
31Tàka i Paulu hi napanii-nya na parawira dàngu da panjuri la kapalu, 
“Yiada da tau kapalu jàka nda da-ndàdiku la kapalu, nyimi mbuu ndàbami 
angu dedi ndai mara-a,” wànanja. 
32Jia-duyaka da panjuri hi da-kàtahu-maaha da liku hakuhi, ka mili-
nanyaka na hakuhi. 
33La rehi ba ndedi na-pabarahu, i Paulu nawànda-ha mbuu ndàbada la 
pangangu. Napanii i Paulu, “Mbàda hakambulu patu mbua lodu-mika angu 
dedi bai nedi - nedingu bia la dalu handuka ba nda nggàra pangami. 
34Nàhu nyungga ku-wànda-kai nu la pangangu hawutu, ka peku halangatu-
kimi. Nadu nyimi Angu dedi mbuu ndàbami napa mimara dàngu nda nggàra 
ehimi,” wànanja. 
35Hàla papanii tuna nu i Paulu piti-nanyaka roti hi na-pamalangu-nya i Miri 
la hanggada nyuda mbuu ndàbada. Tunaka nu pabe - beri-nanjaka roti, hi 
nangangu. 
36Nyuda mbuu ndàbada da-màndungu beli da etida, hi dangangu-mbui 
duda. 
37Mbuu ndàbada da maninja la kapalu, ningu tau dua ngahu pihu kambulu 
nomuya nggubulu-na. 
38Ba dahàla ndàbaka pangaa pa-mbihungu, wàru-danjaka da uhu 
nggàndumu ngàndi kapalu la tehiku ka peku halela-na na kapalu ba wàda. 

Ba na-hanggetu na kapalu 

39Ba naharii-ka, ita-danyaka tau kapalu na mara, jia ba nda dapinya jàka 
nggàra tanaya. Daita-ya na hau njobu wai dàngu bulu warana. Jia hi da-
patikingu pa-pahiwi-nya na kapalu lai nu, jàka pekuna. 
40Ka rata-danjaka da liku watu labu hi dapuli-nja pa-tandaningu la tehiku. 
Hili hama-manai nuna ba dangguli-ha da liku pahondu wànja da kamudi. 

Tunaka nu pahei-danjaka da liru ngora kapalu, ka peku hapuputu-nanya 
ngilu na kapalu ka hanàhu-na la hingi wara. 
41Ba tuna na kapalu na-tumburu-ya na kabundu wara, ka pa-hinggatungu-
nanyaka na ngorana na kapalu nda nahilu nggàduku, tàka la kamuri-na 
làjaru-nanyaka ba na-làndahu-nya ngali mbangatu. 
42Da panjuri la kapalu da-patikingu pa-pameti-ha da tau pa-tahangu, nadu 
ba da-mangàdatu napa hi ningu bia mangeni la mara hi dapalai wàda. 
43Tàka na parawira nabaka-ha da pawuku-da, nadu ka peku marana i Paulu 
ba wàna. Na-paràha hàlanja da tau da mapingu pangeni ka da-kamburu 
mbehangu mangilu dàngu ka dangeni la mara; 
44hawiangu màta ka da-pandutungu dàngu yàpada kapambalu dàngu 
kambera kapalu. Wàngu patuna nuduka hi mamara hàla tàka la mara. 

Na Rukuda Da Pa-Pahurungu 28 

La Màlata 

1Ba lundungu ndàbaka dàngu nda nggàra ehima la mara, hinaka hi mapinya 
nuna na nuha ba jiaya la Màlata. 
2Da tau da mangia-nya nuna na nuha lalu karàhaku-ha hanggangu lai 
nyuma. Danggepi dàngu hàmu ndàbada-nggama hi da-padukulu-nggama 
epi, nadu ba tàka-nanyaka na urangu, màlai ba maringu-mbunanya. 
3I Paulu naohu ai, hi natuha da ai daa la epi. Ba talànga tunaka nu, luhu-
nanyaka na heu na kataru pupuhu paraï pambana na epi hi nakati-ya na 
limana. 
4Ba naita-yaka tau lai nu na kataru pupuhu ba na-kandiwalu la limana i 
Paulu, panii-danyaka dàngga anguda, “Na tau nina tau pameti tau-mayaka 
duna, nadu jiapa ka namara-kadu welingu la hanggàmaru la tehiku, na 
marapu pa-himbalungu nda na-pahia-mbunya paluri,” wàda. 
5Tàka i Paulu na-kàmbahu-ya nuna na kataru pupuhu daa la epi dàngu nda 
nggàra papàda-na-makatiu. 

6Na pareki-da hawutu-kiaka napa na limana i Paulu mbua-nanyaka jàka 
ndia napa nanjoru harabànda hi nameti wàda. Tàka ba da-patia mandaingu-
kika tàka hi nda nggàra ehi biana i Paulu, panjilungu-nanyaka na 
kanandingu-da, marapu-ya dumu na ni, wàda-nyaika i Paulu. 
7Nda nggi tuna marauna welingu lai nu, ninya na tana manguna i Pumbuliu, 
na maningu wai ngabangu lai nu la nuha. Nawàngu hàmu etina ba 
nanggepi-kama la umana ba tailu mbua loduma pa-ariyaa lai nyuna. 
8La rehi nu hidu-nanya na amana, natuya pariti dàngu tai ria. I Paulu nalua 
pa-tadalu-ya, hi na-hamayangu dàngu hi na-padambaku-nya lima, ka 
màlaru-nanyaka. 
9Rukuna nuna na manjadi, mbuu ndàbada da tau da mahidu lai nu la nuha, 
mai-danyaka lai Paulu, hi na-pamàlaru-ha. 
10Nyuda dawua-padaa-nggama pawua juada, dàngu ba jia-yaka na rehi laku 
ba wàma, ngàndida-nggamaka mbuu ndàbada da pa-kalana-ma nàhu la 
ànda. 

Welingu la Màlata laku la Roma 

11Ba tailu mbua wula-maka lai nu, hadangu-manyaka welingu lai nu la 
nuha, hi mahei la kapalu na ma-pawelingu la Alikuhandaria, nu ba ngala 
wula maringu-ya ba na-palabungu lai nu la nuha. Na kapalu nuna ningu 
tandana “Marapu Anandua i Kàturu dàngu i Poluku,” wàna. 
12Nyuma ma-palabungu la parai Hirakuha dàngu hi ma-ndàdiku lai nu tailu 
mbua loduma. 
13Welingu lai nu hili pa-lirungu-manyaka matundu pipitu la hingi lupa tàka 
la parai Renggiumu. Hadangu harii ngeri hapuputu-nanyaka na ngilu weli 
lurungu, hi lupa dàmbu lodu-ama tàka-maama-nya la parai Putioli. 
14Lai nu ma-patàbuku-danja da tau mapawai lai Yehu, dàngu hi dawànda-
kama pa-ndàdiku dànja nyuda hau mingguma. Hàla laku-manyaka la Roma. 
15Da angu dedi la Roma da mapawai lai Yehu darongu-maka rukuma 
nyuma, jia hi damai lundu la Pahangu Apiu dàngu la Uma Todu Tailu la pa-

hàmburu-kama. I Paulu ba na-pahàmburu dànjaka nyuda, pamalangu-
nanyaka i Ala dàngu na-kapànduku wànyaka na etina. 

La Roma 

16Ba natàka-ka la Roma, i Paulu da-pahia-nya pangia mehangu, dàngu 
nimanyai nyuna na haàtu na panjuri na mamangga-nya. 
17Pa-làngangu-ka tailu mbua lodu, paau-nanjaka i Paulu da tau Yahundi da 
ma-pangora lai nu. Ba da-pauhi-ka panii dàna-njaka paraïna i Paulu, “Angu 
dedi! Nyungga nda ningua duku panjala-nggu ngga - nggàra la banjaru-nda, 
jàka ndia la papangga-ya na huri na pa-bànjalu-danda da boku la mangilu-
nda. Jiapa ka tuna nu dayàpa biaka la Yeruhali, hi da-pakata-ngga la lima 
tau Roma. 
18Ba da-hàlaka pa-pareha-ya na palakara-nggu ka pahàla-ya wàda-maka 
duda nadu ba lohangu-mananya-ka ba nda nggàrama duku panjala-nggu 
ràka pa-hukungu wànguka hukungu meti. 
19Tàka ba patarangu-mada-nyapa da tau Yahundi, ka jia-duyaka hi kukarai 
ka pekuna na palakara-nggu ka timbanya la rapatu Hanganji Bokulu Roma. 
Hi Kiri tunggu nu nda ningua hangia pakàla wànggunya na banjaru-nggu. 
20Nu jia-duyaka na pakiri-na hi kukarai-kai nyimi la pa-pahàmburu dàngga, 
ka ku-pabanjaru dànja wànggunggai, kai pinya pakiri-na hi nanggàna-ka 
nggili bàhi, jia-maaya na rukuna na Ma-pamànangu na pamonu mànuna na 
banjaru Ihirailu,” wàna. 
21Hàla nyuda hi dapanii-nya, “Nyuma duma ndedi-mapa ma-ngalangu 
huratu welingu la Yundia rukumu nyumu angu dedi. Dàngu ndedi 
ningumbu haàtu weli nàmungu mangàndi-nggama lii na rukumu nyumu 
jàka ndia mapulu nda hàmunggau nyumu. 
22Tàka ma-mbuhangu-madu parongu-ya na rukuna na pawaimu, nadu 
nyuma mbuu ndàbama marongu-maka ba na-paaka-nya tau na lii pa-ajaru 
na pa-kawana-mu nyumu,” wàdanya. 

23Ka pa-hamangu-danyaka dàngu i Paulu pa-kawuku hau lodu la pa-
pahàmburu. La lodu nuna dangu tau mamai la ngia pa-ngiangu-na i Paulu. 
Piti weli mbarungu lundu malingu-na i Paulu ba na-pakaloka-nja dàngu ba 
na-hakahii-nya lai nyuda na lii rukuna jàka nggikina i Ala ba na-pareta ba 
Hanganji-ya. Na-palata-nja da nda - ndalaru la Mbukuna i Muha dàngu la 
Mbukuda da Wunangu ba na-titiru-ha nyuda la pawaiya na rukuna i Yehu. 
24Ningu mawaiya jàka nggàraya na papanii-na i Paulu, tàka ningumai 
manda pawai. 
25Ba dàngu palumu-danya na pa-ndolaku wàda, dunjaku-danyaka lai nu, ba 
nahàla-ka i Paulu papanii-nja na panii yiana lai nyuda, “Na-jàngapu ailulu 
jàka nggàra wàna na Ngahuna i Ala la boku la mangilu-mi nyimi na mali la 
ngaruna i Wunangu Yahaya. 
26Napanii i Miri, ‘Luawa kai pekanya na banjaru yiana: Nyimi napa mirongu 
pangalangu tàka ndai pinya; nyimi napa itàngaru pangalangu tàka ndai 
tandaya jàka nggàraya na manjadi. 
27Nadu na kanandingu-na na banjaru yiana ba kandubalu-mana-nyaka, da 
kahilu-da da-kawanga-ka, dàngu da matada da-kapudangu-ka. Nu hi tuna 
nu da matada ka àmbu dangita, da kahilu-da ka àmbu darongu, dàngu da 
kanandingu-da ka àmbu da-jàngapu ka àmbu dabeli lai Nyungga, napa ku-
pamàlaru-duha,’ ba wàna,” hi wàna. 
28Ba nanjàpu-ka panii-nanyaka i Paulu, “Angu dedi màta kai pinya na lii 
rukuna na mànangu na ma-pawelingu lai Ala, nàhu pa-bobaru-yaka la ba - 
banjaru hawiangu nda Yahundi. Nyuda napa datundu-nya!” wànanja. [29Ba 
na-hàlaka papanii tuna nu i Paulu, dunjaku-danyaka lai nu da tau Yahundi 
dàngu pa-lumungu-da dàngga anguda.] 
30Dàmbu ndauna i Paulu ba na-ndàdiku la Roma, la uma pahewa wikina. 
Nahàmu na etina ba nanapa ndàbaya na tau na mamai pa-tadalu-ya. 
31Dàngu natoru mbenima duna pa-bobaru-ya lai nyuda rukuna jàka 
nggikina i Ala ba na-pareta ba Hanganji-ya dàngu na rukuna i Miri Yehu 



2878 

 

 
Na Huratu Matua 

© 1995, Indonesian Bible Society. 
 

 
 

 

 

 

Karitu. I Paulu ba na-palaku-ya nuna dàngu kalongga-mana, nda ningua ma-
pabeta-nya. 

Roma 

Roma 1 

1Angu dedi mbuu ndàbami pambuha-na i Ala la Roma dàngu pambàda 
paauna i Ala panjadi banjaru-na. Mbàda pindi-nanggaka dàngu mbàda 
wotu-nanggaka nyungga i Ala, hi na-patuki-ngga la pa-bobaru-ya na Lii 
Mànangu welingu lai Ala. 
2Nu na Lii Mànangu mbàda njànji-mana-nyaka paraïna i Ala welingu la 
handàka-na la ngaruda da wunangu-na dàngu pambàda tulihu-yaka la 
Huratu Matua. 
3Nu na Lii Mànangu jiaya na rukuna na Ana Ala, nu na Mirinda i Yehu 
Karitu. La hada tauna, wàlana i Ndautu-ya Nyuna, 
4na nyuna la hada Alana, Ana Ala-maya duna. Na mbutina nuna, jiaya na 
mbihana na manda ningu hamangu, nu la hadangu-na welingu la meti. 
5Lai Nyuna, nu i Karitu nawua ningganya paraïna i Ala na manggàna la 
panjadi pa-pahurungu ka màtawa nyungga – la patembi wànya i Karitu – 
kukapipiha da tau welingu la mbuu ndàba banjaru ka dapawai dàngu ka da-
manundu. 
6Mbuu ndàba banjaru ba wàna jiakai nyimimbu maninggai la Roma; 
pambàda paaungu-mbukaika nyimi panjadi banjaru-na i Yehu Karitu. 
7Tuna nuduka hi ku-tulihu-nggai huratu. Màla àruki ka na-paliri-nggainya 
na mànjaku maringu dàngu na peku na hàmu paraïna i Ala na Amanda 
dàngu i Miri Yehu Karitu na Mirinda. 

Na hamaya pa-malangungu 

8La kawu - wungana kupali-nya lai Yehu Karitu, na pa-malangu-nggunya i 
Ala lumumi nyimi mbuu ndàbami angu dedi, nadu ba narongu ndàbaka na 
pinu tana ba kanjupu pawaikai nyimi lai Karitu. 
9Ku-pangàda mànu-manggai duku la hamayangu-nggu. Jiaya i Alama na 
hakahii-nggu ba ma-deningu-maya yiana na papanii-nggu. Jiaya Nyuna-



2880 

 

 
Na Huratu Matua 

© 1995, Indonesian Bible Society. 
 

 
 

 

 

 

maka na Ala na palumu-nggu wàngu mbulungu etinggu ba kuwàngu pa-
bobaru-ya na Lii Mànangu rukuna na Anana. 
10Kukarai pambana-ya i Ala, ka na-pamàja àrukingga palua pa-tadalu-kai 
nyimi. 
11Nadu ba rinjungu halawàla-manggunya duku la paita matakai nyimi ka 
peku padaü-nggunggainya na pawua juana na Ngahuna i Ala paundungu 
wàna na pawaimi. 
12Yiana-ya duku na pawuku-nggu, mulana ba angu pawai-ndaka lai Karitu, 
peku-manaka ba ta-maràngga pa-undungu pawainda dua wikinda. 
13Angu dedi! Màta ka dapinya wànggu-nggai ba mbàda pahau dangu-
mangguka ka kulua pa-tadalu-ha nyuda ba wànggunggai, tàka ni - ningu bia 
ma-paratahungu. Na pa-rinjunggu màta ka ningumbu ruku paràma-nggu la 
hongada nyuda wànggunggai, hama tuna ba ningu rukuna na paràma-nggu 
la honga tau nda Yahundi la hau pangia - hau pangia. 
14Nadu ba ningu wai ngeranggu la mbuu ndàbana na banjaru-ka: na 
mambàda lànyapu huri lawiti-na dàngu na mandedi-kai, na ma-hakola 
dàngu na mandedi-kai. 
15Nuna-duyaka na ma-pawitingu hi kiri rinjungu-nggu pa-bobaru-ya na Lii 
Mànangu lai nyimimbu ma-ngiangu la Roma. 

Na wirungu-na na Lii Manangu 

16Kumonu hàmu-manya duku na Lii Mànangu, nadu ba jiaya na mbihana i 
Ala la pa-pamàna-nya mbuu ndàbana na tau pa-waika; la kawunga-na na 
tau Yahundi, hi mangu pa-banjaru hawiangu-mbu. 
17Nadu ba na-paloha wànya Lii Mànangu paraïna i Ala, jàka nggàra àndaya 
na pawàngu ka nahàmu beli na papuingu-na na tau dàngu i Ala; nu na ànda 
na pawàngu jiaya ba wàngu papawai lai Ala welingu la pakiri-na lundu 
hupu njàpuna. Nuna nu hama tuna na pa-tulihu la Huratu Matua, “Na tau 
na mapawai lai Ala hi nahàmu beli na papuingu-na lai ala, jiaya duna napa 
na maluri!” ba wàna. 

Na njalana na tau 

18Welingu la awangu na-paloha-nya paraïna i Ala na hànggana la mbuu 
ndàbanaka na njala dàngu na akatu-na na tau, nadu ba jiaya na akatu-maka 
na ma-paratahu-nya na tau la patanda-ya na lii papekangu na ma-tubangu 
rukuna i Ala. 
19Jàka nggàraya na ràka papina na tau na rukuna i Ala mbàda lohangu-
manaka duna la eti daluna na tau, nadu ba i Ala wiki-maka duna na 
mambàda paloha-nya nuna la tau. 
20Piti welingu ba na-padika-nya na tana i Ala, da hembana i Ala da panda 
ita, nu na hada Alana dàngu na mbihana na ma-palupangu, mbàda peku 
jàngapu-mana-nyaka paraï tau ba ita ndàbaha da pa-padika-naka. Nu ba 
tuna nda ningu ndoku-apa pelu pakangu-na na tau la pa-pamànangu wàngu 
wikina. 
21Na tanda-maya tau i Ala, na nyuna nda date-mbiaya pa-namatu-nya na 
mandapu Alana dàngu nda da-pamalangu-mbunya. Tàka manda lingu-ma-
aya na pa-kanandi-da; kapà-tangu-mada-nyaka da etida. 
22Manggàna-manya wàda bia la pakaka etida, tàka làti wàmu nduba-
madanya. 
23Nda jiaya na Ala ma-palupangu-a na palumu nida, tàka kahala hadaha 
mahama hadanja da ruku limana i Ala da malua-ya la meti; nu la hada tau, 
la hada ma-hawurungu, la hada banda ma-kapatu mbungungu wihi dàngu 
la hada banda mabei. 
24Nuna-duyaka hi kiri puli-nanja paraïna i Ala ka na-kawaha-ha parinju 
etida la pawunda ma-iraku, tàka hi dawunda ma-iraku la dua wikida. 
25Na Ala langatàka, da-pahilu wànya kamàla ala. Nda jiaya na Mapadi-
kangu-a na pa-marubuku-da, tàka pa-padikangu-ya na pa-marubuku-da 
dàngu na palumu-da. Tàka làti wàmu jiaya na Ma-padikangu duna na ràka 
pa-wotungu lundu nu - nu! Amingu. 

26Ba tuna nu na pawunda-na na tau, ka puli-nanjaka paraïna i Ala ba da-
namatu niya na nda roputu-da wikida na maànga. Da kawini-da nda da-
mangànjilungu-apa mini hama tuna na pakàli ndàmana na tau, tàka da-
mangànjilu ninja da anguda pa-kawini. 
27Hama-madai da tau minida, nda dana-matu ni-ayapa na pakàli ndàmangu 
ba mahuru angungu kawini, tàka dambana ningu la anguda pamini. Da tau 
mini dawunda-ya na pa-makia wàngu la anguda pamini, hi dangalanya na 
ràka limbana na pawunda-da na ma-akatu. 
28Rukuna ba nda nabihu na tau patanda-ya i Ala, ka puli-nanjaka paruha da 
kana-ndinguda paraïna i Ala, hi lupa dawunda-ha da ràka panda wundada 
làti. 
29Da etida da-hulungu wàngu mbuu ndàba ma-akatu-ka manda pa-deningu; 
dahulu-nja malumbangu, kajàliku dàngu malara eti; da-mbumbaru-nja 
patikingu la pa-pameti tau, pahànggangu, pa-lapingu dàngu pawuta 
wuyangu. Da wai ilunya na pulu wàngu tau hawiangu, 
30dawai ilunya na-paruha tamu tau hawiangu, da-ngànjangu dàngu da-
katadaku, da-karaü-nya eti i Ala dàngu dawai ilunya na abungu. Damàhi la 
pahimbu wulu aka mabidi ka wunda ma-akatu. Da-ndubaku-ha da inada da 
amada; 
31nda da-pangàdangu ngera anguda, nda da-tuturu dàngu nda da-paaïngu. 
32Da-pimanya, pa-namatu-nya na Ukuna i Ala, ba pa-hukungu metiya na tau 
na mawunda ndàbaha nuda. Jiapa-kai ba tuna, jiangu bia ba dawunda-ha 
nuda; dàngu da-patunju-mbuyaipa na tau hawiangu na mawunda-ha nuda. 

Roma 2 

Na hukungu welingu lai Ala 

1Jia ba tuna dimi angu dedi ka nggàra-makauka nu hiu panjala tau 
hawiangu? Nda nggàra-a maningu-nggau la papamà-nangu wàngu wikimu! 
Nadu jàkau panjala tau hawiangu, tàka làti wàmu hi wunda bidua-munyai 
dumu na ma-hamangu, nu rata dumu-nyaka hukungu nduma wiki-mbumu. 

2Tapi-manya jàka narata-nja hukungu paraïna i Ala da tau da mawunda-ha 
da pawunda matungu nu, na pa-deningu-ma duna nu na parata-na i Ala. 
3Tàka nyimi dimi angu dedi iwunda-mbuduhai dimi nu da pa-panjala 
wàminja da tau hawiangu! Tàka la kanandingu-mi, jia hinggilu-mikaka 
welingu la hukungu-na i Ala? 
4Jàka ndia hi pa-halela bia-minya nu na màja etina i Ala dàngu na muluru 
etina hamangui na lerangu etina na mabundu làndangu? Tàka làti jiangu-
ma bai pinya, keha ka dapanji-lungu welingu la njalada ba wàna duna làti 
i Ala hi kiri paloha-nanya nu na hàmu etina. 
5Tàka hi malihu bia-minyai dàngu hi ndai bihu pa-panjilungu. Jia ba tuna, 
nyimi wiki-maka dimi ma-pawiti-nya hi na-parukangu pambotu na 
hukungu-mi la Lodu Hupu Njàpuna, ba na-paloha-nya na hànggana i Ala, 
ba nawàngu molana ba narata hukungu. 
6Nadu ba na-palimba-nya nimbihu-na na tau i Ala nunjuya na pawunda-na. 
7Tàka hi nawua-nja luri na ma-palangatàkangu dàngu na mapa-lupangu da 
tau da ma-torungu pawunda mahàmu la pangala wànya na mangarangu, na 
tembi dàngu na ma-palupangu. 
8Na nyuna da tau da ma-kehangu kangeha wikida dàngu da manda 
karadaku-nya i Ala, tàka hi tundu ni bia-danyai na ma-akatu, jiaha da tau 
nuda da pahàngga halawàla-na i Ala. 
9Nimbihu-na na tau na mawai ilungu pawunda ma-akatu napa najàra dàngu 
na-mayila; la mangilu na tau Yahundi, dàngu da banjaru hawiangu-mbu. 
10Na nyuna mbuu ndàbana na tau na mawai ilungu pawunda mahàmu, napa 
i Ala nawua-nja mangarangu dàngu tembi pa-kariangu mapeku mahàmu; la 
mangilu-na na tau Yahundi, hama-manai da tau la banjaru hawiangu. 
11Nadu ba nda ningua duna njinjina na pawu-ndana i Ala la mbuu ndàbana 
na tauka. 

12Da tau la banjaru hawiangu dawunda manjala bundu nda pidanya na uku 
anggama Yahundi. Jia ba tuna pa-hukungu-ha la hambelina nuna na uku. 
Na nyuna da tau Yahundi dawunda manjala bundu pidanya-padua na uku 
nuna; jia ba tuna pa-karuhi-maha napa palata-nya nuna na uku. 
13Nadu hi da-pahàmungu beli na tau dàngu i Ala, nda jia-aya ba ruku 
pinanya na uku anggama Yahundi; tàka jiaya ba na-pahàra-nya duna jàka 
nggàraya daa na maninya la uku. 
14Da tau la banjaru hawiangu nda datanda-aya na uku anggama Yahundi. 
Na nyuna jàka dawàngu eti wikida ba da-pahàra-nya na pa-karuhi-na na 
uku, jiaya na eti wiki-madaka nu na manjadi uku ndumada nyuda, jiapa ka 
nda da-tanda-yakai na uku anggama Yahundi. 
15Na huri lurida nyuda jiaya na ma-paloha-nya, ba pa-tulihu-ya la etida nu 
na pa-karuhi-na na uku. Na eti daluda jiaya na ma-paloha-nya nuna, nadu 
nyuda wiki na-panjala-ha talànga handàka-na paraï pa-tandangu wikida 
tàka talànga handàka-nai na-pamàna-nja. 
16Tuna nuduka napa na manjadi la lodu pa-kawuku. La lodu nu – hama tuna 
na Lii Mànangu pa-bobaru-nggu – napa la ngaruna i Karitu na-patanda-nya 
paraïna i Ala mbuu ndàbana na ma-kawiningu la eti dàngu la kanandingu 
tauka. 

Da tau Yahundi dàngu na uku anggama Yahundi 

17Tàka nàhu nggiki hama-mika dimi nyimi angu dedi? Nyumu mapeka tau 
Yahundika ba wàmu. Nyumu uhandera la uku anggama Yahundi dàngu 
uhamemu wànya na papuingu-mu lai Ala. 
18Ungalanja da lii kaloka welingu la uku nuna, tàka hiu pinya na pambuha-
na i Ala dàngu hiu pingu papindi-ya jàka nggàraya na mahàmu. 
19Màndungu-mananya la etimu ba ma-kapipi tau mapoki-kau dàngu ba 
hambila-kau ndumada nyuda da maninja la kapàtangu; 

20nyumu ma-panaungu tau manda hàmu hurina dàngu ngguruda da tau 
nduba. Màndungu-mananya la etimu ba ni ndàbanya na papingu wàngu 
dàngu na lii papekangu ma-padeningu daa la uku anggama Yahundi. 
21Nyumu ma-papekangu tau hawiangu, ka nggikina duna hi ndau 
papekangu bia wikimu? Nyumu ma-papekangu tau ka àmbu na-manganga, 
tàka làti wàmu manganga pàku-amunya nyumu! 
22Nyumu ma-papekangu tau ka àmbu na njuraku, tàka làti wàmu njuraku 
pàku-amunya nyumu! Nyumu mahuda etinja da marapu, tàka làti wàmu 
piti pàku-amunya banda la uma marapu. 
23Nyumu ma-hamemu wa mànunya na Ukuna i Muha, tàka làti wàmu paaka 
pàku-amunya i Ala ba ndau nunjuya na Ukuna. 
24Daa la Huratu Matua tuna yia na pa-tulihu, “Rukumi nyimi tau Yahundi, 
pa-tarohaku-yaka na tamuna i Ala la hongada da banjaru hawiangu,” wàna. 
25Jàkau karadaku-nya na uku anggama Yahundi jiaya hi ningu linguna na 
kàrimu. Na nyuna jàka ndau kàli pa-namatu-nja da pa-karuhi-na na uku, 
nda kàri-ayapa na kàrimu. 
26Jàka nanunju-ya na uku anggama Yahundi paraïna haàtu tau nda Yahundi 
na panda kàri, ka nda nareki-aya nyuna paraïna i Ala ba beri tau pambàda 
kàriya? 
27Dàngu nuda da tau panda kàri napa da-panjala-kau nyumu tau Yahundi, 
nadu ba ningu uku anggama Yahundi-mu nyumu dàngu ba pakàri-kau 
nyumu, tàka hi pangga biamu-nyai nuna na uku. Nyuda nda pakàri-aha, 
tàka hi jiaha nyuda biai da manunju-ya na uku anggama Yahundi. 
28Nadu na tau Yahundi langatàka nda jia-aya na mamili tamungu Yahundi; 
dàngu na tau pakàri langatàka nda jia-aya na tau pakàri la tàda ihina. 
29Tàka hauya duna na haàtu tau Yahundi langatàka jiaya na tau na ma-paeti 
Yahundingu duna; tàka na kàri langatàka jiaya na kàri la eti duna paraïna 

Ngahuna i Ala, nda jia-aya na pandàta la mbuku. Na tau tungu nu na-
ngalangu wotungu welingu lai Ala, nda welingu la taua. 

Roma 3 

1Jàka tuna nu nggàra-yaka na linguna la panjadi tau Yahundi? Dàngu 
nggàra-yaka na linguna la pa-namatu-ya na huri kàri? 
2Jiangu-maka duna nadangu na linguna! Na mawu - wungangu-ma, ba la 
tau Yahundi-duya na ngia pa-pakata-nanja da puluna paraïna i Ala. 
3Tàka nggiki-naka ihu jàka nda natuturu hawiangu na tau Yahundi? Ka nda 
tuturu wàngu-mana-nyaka ihu i Ala rukuna na nda tuturu-da nu? 
4Langatàka nda hidama! Nadu na-lohangu-ma duna ba na-padeningu mànu-
ma i Ala, jiapa ka na-kambàliku ndàbakai na tau. Ninya na pa-tulihu la 
Huratu Matua, “Màtawa ka na-lohangu la kareuku-mu bau pa-deningu, 
dàngu bau talu jàka jiayaka na rehi pa-tandangu-kau,” ba wàna. 
5Na nyuna jàka pa-parukangu wànanya pa-lohangu nu na molana i Ala, 
rukuna ba nda tawunda ma-padeningu nyuta, nggikina wàndaka bàdi 
nyuta? Nda namola-a i Ala jàka nahuku-nda nyuta? wàndaka. (Jàka pa-
namatu ninya la hada tau ràka-mana nyuna na paàrangu nuna.) 
6Nda hidama! Nadu jàka nda namola i Ala nggiki hama peku-nakaka Nyuna 
la pa-patanda-nya yia na pinu tana? 
7Na nyuna jàka pa-parukangu wa bidua-nanyai pandudu na pa-deningu-na 
i Ala, rukuna nu na pawunda manda pa-deningu hi kiri wotunya i Ala, ka 
nggiki-naika duna hi panjala-ya na tau na mawunda ma-akatu ba tau 
njalaya? 
8Ka nggiki-naika duna hi nda pekuna ka tuna yia na paniinda, “Màlawa 
nyuma ka tawunda bia ma-akatu, ka peku nduduna na mahàmu?” hi nda 
wànda. Ningumai nyuna tau ma-paaka-ngga ba mbàda tuna nuka na 
paniinggu nyungga. Da tau tungu nu ràka-mana ka nahuku-nja paraïna i 
Ala. 

Nda ana haàtu-a mawunda pambuha-na i Ala 

9Màla nu narihi hàmupa ihu na mandapu-nda nyuta ba tau Yahundi-ta 
welingu la ma-ndapuna na banjaru hawiangu? Nda hidama! Mbàda jakaru-
manggu-nyaka, na tau Yahundi dàngu na banjaru hawiangu naro-duku 
ndàbanja njala ba wànggu. 
10Hama tuna na pa-tulihu la Huratu Matua, “Nda ana haàtu-a ma-
padeningu, 
11nda ana haàtu-a ma-jàngapu-ya dàngu nda ana haàtu-a malumu-nya i Ala. 
12Mbuu ndàbana na tau mbàda tanggalara-daka welingu lai Ala; mbàda 
njàrangu ndàba-daka. Nda haàtu-a mawunda ma-padeningu; nda ana haàtu-
ma! 
13Da kalàmba nggoruda beri reti ma-hanganga-ha. Da kaputingu-da da-
pandutu mbàdangu welingu la làmada, tàka da tàda ngaruda da-
hawurutungu pulu akatu hama tuna wai upahu ularu. 
14Da ngaruda da-hulungu ràtungu dàngu paakangu. 
15Na-kahàruku na panggada jàka da-orangu la pa-pajàra tau dàngu la pa-
pameti tau. 
16Pakabu wàngu dàngu pa-handuka wàngu-maya, na pa-wewaru-da la nggi 
- nggini. 
17Dapoki-nya na ngarangia mànjaku, 
18dàngu nda datembi-aya i Ala,” ba wàna. 
19Nàhu pi-ndanyaka, mbuu ndàbada da pa-tulihu la uku anggama Yahundi, 
ba ndumada da tau ma-ngiangu la lumbu pareta-na na ukuha. Nu ba tuna 
nda haàtu-apa maningu pelu pakangu-na, hi na-paàndangu na-karuhi-nanya 
nggubulu-na na pinu tana i Ala. 
20Nadu ba nda haàtu-a majia papeku da bia-nanya i Ala rukuna ba nawunda-
ha da maninja la uku anggama. Tàka làti duna, nu na uku paloha-ananya 
duna la tau ba tau njalaha nyuda. 

Nggiki hamana i Ala ba na-pahia-nya na tau la pa-papeku dànya Nyuna 

21Tàka nàhu mbàda paita-nanyaka na ànda paraïna i Ala, jàka nggiki 
hamana bàdi na tau ka na-papeku dànya Nyuna; dàngu nu na ànda na 
pawàngu nda na-pandetungu-a la uku anggama Yahundi. Da mbukuna i 
Muha dàngu da mbukuda da wunangu da-peka-maya nuna, 
22ba mbulungu jàka pawai lai Yehu Karitu-a bàdi hi nahunggu ànda li na 
tau la pa-papeku dànya i Ala. Nu na ànda li pawua-na i Ala nduma ndàbana 
na tau pawai lai Karitu-maya; maa ba nda ningua hekangu-da: 
23mbuu ndàbana na tau mbàda njala ndàba-madaka dàngu mbàda marau 
ndàba-mada-nyaka i Ala na mawu-kuya la pa-pamàna-nja. 
24Mbulungu rukuna na pa-namungu pawua juana i Ala-a duna, hi kiri hàmu 
belina na papuingu-na na tau dàngu i Ala; na ànda li na pawàngu jiaya: ba 
na-pamara-ya na tau paraïna i Yehu Karitu. 
25I Ala na mangeji-nya i Karitu Yehu ka paloha-nya la metina ba mara-
nanyaka welingu la njala na tau mapawai lai Karitu. Hi tuna nu na 
pawunda-na i Ala, paloha-nanya na molana. Nadu la rehi na ma-làpahu ba 
nda nahuku-anya na tau la njalana paraïna i Ala, ruku palera-nanya eti. 
26Tàka nàhu pa-luangu-nanyaka limana hanggangu la njala ba na-paita-nya 
mbutina na molana. Nu ba tuna nu, paloha-nanya na pa-deningu-na; dàngu 
nimbihu-na na tau mapawai lai Yehu, na-paloha-nya ba tau mambàda 
papeku daa belinya i Ala-yaka. 
27Jiaya ba tuna nda ningu-apa latana ka ta-hamemu wàngu. Nggikina hi 
tuna nu? Jiaya ba tawunda-ha da maninja la uku anggama Yahundi ka ihu? 
Ndia-a. Tàka rukuna ba tapawai-a. 
28Nadu ba tuna yia na mbulungu-na: Nda jia-aya ba ruku wunda-naha da 
maninja la uku anggama Yahundi hi kiri papeku-na na tau dàngu i Ala, tàka 
rukuna ba napawai lai Yehu Karitu duna. 
29Jàka ndia, ka Ala tau Yahundi-aya nu i Ala? Ka nda Ala banjaru hawiangu-
mbuya? Ala banjaru hawiangu-mbuya duna! 

30Nadu ba haàtu-ana na Ala. Nyunama duna na ma-pahia-nja da tau 
Yahundi la pa-papeku dànya i Ala rukuna ba dapawai. Dàngu hili Nyunamai 
na ma-pahia-nja da tau la banjaru hawiangu pa-papeku dànya i Ala; nuna 
nu jia-mbuya rukuna ba dapawai. 
31Nu ba tuna, tawàru-nyaka bàdi ihu na uku anggama Yahundi, rukuna ba 
mbàda pawai-ndaka lai Karitu? Nda hidama na matuna nu! Jiapa pamàndu-
kinda-nyaipa nuna na uku, nu ba tapawai. 

Roma 4 

I Ambarahàmu jiaya na ngerangu 

1Jàka tuna nu nggikina wànda-nyaka bàdi i Ambarahàmu na boku la 
mangilu-na na banjaru-nda? Nggàra-yaka na padeni-na? 
2Jàka na-kataku bi-duaya paraïna i Ala ba pelu tau maliya na etina i Ala 
rukuda da pawu-ndana, lata-mana-nyaka làti jàka na-hamemu wànja da 
pawunda-na. Tàka nda nangalangu-a pa-hamemu la hanggana i Ala. 
3Ninya na pa-tulihu la Huratu Matua, “I Ambarahàmu napawai lai Ala, 
rukuna nu na pawai-na na-kataku-ya paraïna i Ala ba pelu tau maliya na 
etina i Alaya,” ba wàna. 
4Na tau na maràma na-ngalangu wundana; nu na wundana pawua juangu-
ya, nda ningua mawàna; nadu ba ngera-mananya duna. 
5Na nyuna ningu tau na manda monu ninya na paràma wikina; na-
huharungu wikina lai Ala na mapeka-nya mànangu na tau na manjala. 
Palata-nya nuna-duka na pawaina hi na-kataku-ya na tau nuna paraïna i Ala 
ba pelu tau na maliya na etina i Alaya. 
6Tuna numbu na paita-na i Ndautu; jia-duyaka hi na-paoha-nya na tau 
pambàda kataku-na i Ala ba pelu tau maliya na etina i Alaya, bundu nda 
pangàda-nanja paraïna i Ala da pawunda-na na tau nuna. Tuna yia na 
paniina i Ndautu, 

7“Oha-anaka na tau na pa-jàmangu njàlana dàngu na tau na pa-hungguru-
na njalana paraïna i Ala! 
8Oha-anaka na tau na panda palimba-na njalana paraïna i Ala!” wàna. 
9Jiaya na tau na makata-nya na huri kària ihu na palaana nu ba napeka pa-
ohangu? Jàka ndia na tau na manda katanya na huri kàrimbu? Mbàda tiki 
haha-ma-manyaka la mangilu-na ba pelu tau maliya na etina i Alaya i 
Ambarahàmu ba na-kataku-ya paraïna i Ala, rukuna ba napawai lai Ala. 
10Màla pirangu-ka nu ba napeka-ya nuna paraïna i Ala? Ba ndedi nakàri ihu 
jàka ndia hi mbàda kàri-naka i Ambarahàmu? Ka ni hi jiaya ba ndedi pakàri-
ya wàngguka, ba nda la hambeli-na nuki. 
11Ba la malamiri pàku-anaka hi kàriya, tàka nuna na kàri ba tanda-aya duna 
ba mbàda kataku-nanyaka nyuna paraïna i Ala, ba pelu maliya na etina i 
Alaya, rukuna ba napawai lai Ala. Na kataku-nanya paraïna i Ala ba ndedi-
mapa na-katanya na huri kàri. Dàngu hi daama ndàbanya i Ambarahàmu la 
huri pangahu paraï mbuu ndàbada da tau mapawai lai Ala, dàngu ba tuna 
hi mbàda kataku-naha paraïna i Ala ba pelu maliya na etina i Alaha jiapa-
kai ka nda dakata-nya na huri kàri. 
12I Ambarahàmu daama-mbunya la huri pangahu paraï tau da makata-nya 
na huri kàri. Hi da-amanya la huri pangahu, nda jia biaya ba dakata-nya na 
huri kàri, tàka jia-mbuya ba daluri waiya i Ala hama tuna i Ambarahàmu 
ba ndedi nakata-nya na huri kàri. 

Ruku pawai lai Ala hi ngalanya na njanjina 

13Nanjanji-ya lai Ambarahàmu dàngu ana umbuku-na paraïna i Ala ba 
manguna i Ambarahàmu-ya napa yia na pinu tana. Hi tuna nu na panjanji-
na i Ala nda jia-aya ba na-karadaku la uku anggama Yahundi i 
Ambarahàmu, tàka jiaya ba napawai lai Ala hi na kataku-ya paraïna i Ala 
ba pelu tau maliya na etina i Alaya. 

14Nadu jàka jiaha da tau da ma-karadaku-nja da uku anggama Yahundi-a da 
ma-kataku-ya napa na panjanji-na i Ala, ka nda ningu-apa linguna na 
waindanya i Ala, tàka na njanjina i Ala nda ningu ndoku-apa ihina. 
15Na uku anggama Yahundi naparuu-nya na hukungu welingu lai Ala. Tàka 
jàka nda ningu uku nda ningumbu mapangga uku. 
16Jia ba tuna palata-nya na pawaina na tau lai Ala hi ninya na panjanji-na i 
Ala. Nuna nu jia-yaka na pa-màndungu wàna la mbuu ndàbada da ana 
umbuku-na i Ambarahàmu ba pa-wuangu lai nyudaya nu na pa-njanjingu 
ba pawua juangu ma-welingu lai Alaya; nda mbulungu la tau makara-
dakunya na uku anggama Yahundi bia, tàka lai nyudambu nu da mapawai 
lai Ala, hama tuna na pawaina i Ambarahàmu lai Ala. Nadu ba ama ndàba-
dundanya i Ambarahàmu la ngera pangahu. 
17Maa ba tuna yia na paniina i Ala lai Ambarahàmu, “Mbàda panjadi-
nggunggauka nyumu ka na-amanggau banjaru dangu,” wànanya. Tuna 
nuduka i Ala ba na-wuangu-ya na pa-njanjingu-na lai Ambarahàmu. Tàka i 
Ambarahàmu napawai lai Nyuna. Jiaya Nyuna-maka na Ala na ma-paluri 
tau mameti; jiaya Nyuna-maka na Ala na mawàngu pa-kareuku bia ba na-
padika-nya na manda ninya hi kiri ninya. 
18Pa-daingu bia-nanya pa-monungu dàngu papawai i Ambarahàmu ka jiapa-
kai ka nda ningu-apa pa-monungu. Rukuna nuna-duka hi nanjadi-ya amana 
na banjaru dangu. Hama tuna na pa-tulihu la Huratu Matua, “Da ana 
umbuku-mu napa kanjupu danguha,” ba wàna. 
19Pi-mananya la rehi nu i Ambarahàmu ba nda peku-anapa paningu 
kawukuna, maa ba làpahu-mana-nyaka na kawedana dàngu mareni 
hangahu-ama-naka na ndaungu lurina; tàka hi nambuta-mbui na papaha-
na, i Hara. Jiapa-kai ba tuna nda namàli-a na pawaina i Ambarahàmu. 
20Padaingu pawai-mana dàngu nda nandua nda-ndianya na njanjina i Ala. 
Ba tuna hama huka undungu-ma-ana na pawaina hi nawo - wotunya i Ala. 

21Na-màndungu hàmuma la etina ba namàka-ma duna i Ala pa-pahàra-nya 
na pambàda njanjina. 
22Nuna-duyaka hi kiri kataku-nanya i Ambarahàmu paraïna i Ala ba pelu 
tau maliya na etina i Alaya. 
23“Pa-kataku-ya ba pelu tau maliya na etina i Alaya” ba wàna, nda lumu 
mehana i Ambarahàmu bia hi kiri tulihu-ya, 
24tàka lumunda nyutambu. Napa nyuta pa-kataku-mbuta ba pelu tau maliya 
na etina i Alata, maa ba tapawai-du lai Ala na ma-paluri-ya welingu la meti 
i Yehu na Mirinda. 
25Nu i Yehu pambàda pulingu-yaka ka pameti-ya rukuda da njalanda nyuta; 
tàka hi nahili paluri beliya paraïna i Ala ka pekuna nyuta la pa-papeku daa 
belinya i Ala. 

Roma 5 

Ba pa-hàmungu beli dàngu i Ala 

1Nàhu mbàda pa-hàmungu beli-ndaka dàngu i Ala rukuna ba tapawai. Tuna 
nuduka hi taluri papeku dànya i Ala rukuna na Mirinda i Yehu Karitu. 
2Rukuna ba tapawai lai Yehu ka pahia-nandaka la papàda-nya na pa-
namungu-na i Ala, dàngu jiaya na pana-mungu nuna-duka na paluri wànda 
la rehi nàhu. Tuna nuduka hi tambaha eti ba tamonu-dunyaka napàda-
ndanya napa na pa-ohangu pawua-nanda i Ala! 
3Tàka nda didi biaya nuna, ta-hawola-mbuipa la mayila, maa ba tapi-dunya 
ba jiaya na mayila nuna na ma-patumbu-ya na torungu, 
4tàka na-torungu na-patumbu-ya na pa-dàdungu; jia-duyaka yiana, na pa-
dàdungu na ma-patumbu-ya na monungu. 
5Napa na monungu tungu yia nda na-pahala-aya na etinda, nadu ba mbàda 
paihi-nanyaka na etinda wàngu pa-namungu-na paraïna i Ala. Nawunda-ya 
nuna i Ala rukuna i Ngahu Matua na pambàda wua-nanda. 

6Ba ninda la nda payatangu-nda, nameti lumunda i Karitu la rehi pa-
kawuku-na i Ala; tàka làti wàmu tau mamarau-nya i Alata duta nyuta. 
7Nda namuda-a ka ningu tau ma-mbuhangu pameti lumu haàtu tau mamola. 
Talànga wanguna ningu ihu nyuna matoru mbeni pameti lumu haàtu tau 
hàmu. 
8Na nyuna i Ala na-paloha-ndanya na mbuha-nanda nyuta, nu la meti lumu-
nanda i Karitu ba nindapa la njala. 
9Nàhu pa-hàmungu beli-ndanyaka dàngu i Ala ruku metina i Karitu; rukuna 
nuna jiangu-maka duna ba pa-pahàla-ta napa welingu la hànggana i Ala 
paraïna i Karitu. 
10Jàka pa-papeku bi-duata dàngu i Ala nu la rehi papainda-nyapa ruku 
metina na Anana, ka na-rihipa duna la rehi nàhu ba nahàmu belika na 
papuingu-nda dàngu i Ala; jiangu-maka duna napa na-pamàna-nda ruku 
lurina i Karitu. 
11Dàngu nda didi biaya nuna, ta-hawola wa-mbunyapa na hàmuna i Ala 
rukuna na Mirinda i Yehu Karitu. Nadu ba rukuna i Karitu-du hi kiri pàda-
ndanya na papuingu hàmunda dàngu i Ala. 

I Andamu dàngu i Karitu 

12Ruku haàtu tau ba natama la njala la pinu tana, hi kiri ninya na meti 
rukuna nuna na njala. Hupu hàla luana, kaperaku ndàba-nanyaka meti 
nggubulu-na na tau pinu tana, maa ba mbàda njala ndàba-manaka na tau. 
13Ba ndedi pa-wuangu-ya na uku anggama Yahundi, mbàda ni-manyaka na 
njala la pinu tana. Tàka nda pa-palimba-anya na njala ba nda ningudu uku 
papangga. 
14Na nyuna ba tuna, piti welingu lai Andamu lundu lai Muha, na-kaliti dita 
ndàbaya meti nggubulu-na na tau pinu tana. Jiapa nyudambu da manda 
hamanya na dilina manjala i Andamu, na-kaliti dita-mbuha meti. I Andamu 
ninu maüna Nyunaya na manàmu-nya la rehi malamiri. 

15Na nyuna nda da-pahama-a; nadu ba kanjupu rihima-yapa duna na 
pawua-na i Ala jàka pame-njanya na dilina manjala i Andamu. Nadilina 
manjala na haàtu tau na-pawiti-nya na meti tau dangu. Kanjupu rihi-yaipa 
duna na pa-patumbu-na na pa-namungu-na i Ala dàngu na mànangu na 
pawua juana la tau na ma-kanjupu danguya, ruku hàmu eti haàtu tau, nu i 
Yehu Karitu. 
16Nu na pawua juana i Ala kanjupu rihi-mbuyapa duna welingu la njalana 
nu na haàtu tau. Nadu ba nahàla-ka padili manjala na haàtu tau, tàka-
nanyaka na ponihu, “Nanjala” wàna. Na nyuna ba nahàla ndàbaka padili 
manjala na tau dangu, tàka-nanyaka na pawua juana i Ala na mapeka-ya, 
na “Nda njala”. 
17Nadu ruku dilina manjala na haàtu tau, là-mbatu-nanyaka na meti la nggi 
- nggini rukuna nu na haàtu tau. Kanjupu rihi-yaipa duna na ruku pawunda-
na na tau haàtui, nu i Yehu Karitu. Rukuna Nyuna na-pabundu làndanya na 
pa-namungu-na paraïna i Ala la tau na ma-kanjupu danguya, dàngu ba 
nawua juanja mapeku ka da-pahàmungu beli dàngu i Ala; napa nyuda da-
katangu kawaha la pinu tana mulana i Karitu. 
18Jia ba tuna, hama tuna ba ruku dilina manjala na haàtu tau hi kiri huku 
ndàbanya nggubulu-na na tau, tuna numbu ba ruku pawunda-na na haàtu 
ba nanunju-ya na pa-mbuhana i Ala, hi kiri pahàlangu-na welingu la njala 
mbuu ndàbana na tau, hi wuanya luri. 
19Dàngu hama tuna ba nadangu na tau na malua-ya la njala, rukuna ba nda 
na-manundu na haàtu, tuna numbu ba na-dangu na tau na pa-wuangu 
mapeku ka da-pahàmungu beli dàngu i Ala ruku manundu-na lai Ala na 
haàtu tau. 
20Jiaya i Ala wikima na ma-wuangu-ya na uku anggama Yahundi. Na nyuna 
hama huka pa-mukarungu-na na tau la panunju-ya nuna na uku, hama huka 
pangga-madanyai na uku hi danjala la hanggana i Ala. Na nyuna ba tuna, 
hama huka wundana manjala na tau, hama huka-manai duna i Ala ba na-
namuha nyuda. 

21Ba tuna lupangu-maka duna làti tameti rukuna ba tanjala. Na nyuna 
nanamu biata i Ala hi nawua-nda ngarangia ka ta-pahàmungu beli dàngu 
Nyuna. Dàngu rukuna ba nahàmu belika na papuingu-nda dàngu i Ala, 
nawua-mbundanya na luri na ma-langatàka dàngu na ma-palupangu rukuna 
i Yehu Karitu, na Mirinda. 

Roma 6 

Meti welingu la njala dàngu na luri pambulu dànya i Karitu 

1Jàka tuna nu nggikina wàndaka bàdi? Lupangu-ka ihu ta-panutakungu 
pawunda manjala ka na-parukangu-mbu i Ala pa-namuta? 
2Nda tuna nua! Nda na tauku-atapa njala jia ba tuna, nggiki hama peku 
panu-takungu-ndakaka pawunda njala la lurinda? 
3Màla dimi angu dedi, ipidunya ba papa-mbulungu lai Karitu-ta nu ba 
parunu-nda? Nu ba tuna pa-pambulungu-taka la metina. 
4Nu la pa-runungu pa-taningu-taka dàngu i Karitu dàngu hi tameti karia-
nya Nyuna, màtawa ka hama tuna i Karitu ba pahada-nya welingu la meti 
paraï mbihana i Ama na mamanga-rangu, ka tuna numbu nyuta ba taluri 
wàngu luri bidi. 
5Jàka mbàda pa-mbulungu-ndaka dàngu i Karitu ba tameti karia-nya Nyuna, 
napa ta-pambulu daa-mbunya Nyuna maa ba pa-paluri beli-mbuta nyuta 
hama tuna Nyuna. 
6Tapi-manya na huri tau memanda ba mbàda pameti kariangu-yaka dàngu 
i Karitu la ai harikangu, ka peku pa-talàpu-ya na hurinda na manjala; nu ba 
tuna nda na-ata-andapa njala. 
7Nadu jàka nameti na haàtu tau, pa-pahàla-yaka na tau nuna welingu la 
lima njala. 
8Jàka mbàda meti karia-ndanyaka i Karitu, tawai-maya ba taluri karia-
mbunya Nyuna napa. 

9Maa ba tapi-manya ba mbàda paluri-yaka i Karitu welingu la meti dàngu 
ba nda nahili meti-apa; mbàda nda tauku-ana-nyapa meti. 
10Na meti na padeni-na i Karitu, meti lumu njalaya. Nuna nu na handàka 
juangu-a lundu nu - nu. Tàka na luri na paera-na nàhu luri-nanya ndumana 
i Ala. 
11Màtawa nyimimbu kai kaka wikimi ba meti pa-hàlangu-minyaka la njala 
na nyuna luri-minyaka la papuingu-mi na ma-jorutu dàngu i Ala lai Karitu 
Yehu. 
12Àmbu pahia-dunyapa na njala patauku-ya na lurimu na manda payatangu 
ka àmbu unamatu niya na pambuha etimu na ma-akatu. 
13Àmbu pahia-dunja da anggota tàda ihimu ka natauku-ha njala la pawunda 
wànja ma-akatu. Na nyuna pa-jàmangu-wa wikimu lai Ala hama tuna tau 
mambàda lelingu la luri welingu la meti. Pajàma ndàba-nyawa na lurimu 
lai Ala ka wunda wànja pambuhana i Ala. 
14Àmbu natauku-dukai njala ba nda luri-minya la lumbu uku anggama 
Yahundi-apa, tàka la lumbu pa-namungu-na i Ala-kaika. 

Ata la pambuha-na i Ala 

15Màla nggikina wàndaka nàhu na mbu-lunguna? Pekuna ihu ka tawunda 
bia manjala ba nda la lumbu uku anggama Yahundi-atapa, maa ba la lumbu 
pa-namungu-na i Ala-taka? Nda hidama! 
16Mipi-dunya dimi jàkai pa-jàmangu wikimi la haàtu la panunjuya na 
pambuha-na ba ata-nanggai paraïna nu na tau na ngia pa-karàda-mi – ka 
ata njalakai na mairu ngàdikai la meti, jàka ndia ka ata ma-manundu lai 
Alakai, dàngu ba timi nu pa-hàmungu beli-minyaka dàngu i Ala. 
17Tàka ba tuna malangu-na i Ala! Nadu ba ata njalakai làti àmangu, tàka 
nàhu weli eti-mika panunju lii panaungu mapa-deningu na pambàda 
wuangu-kai. 
18Mbàda pahàla-kaika welingu la njala, tàka nàhu ata la pambuha-na i Ala-
kaika. 

19Rukuna ba nda natoma hàmu na pangàdangu-mi, kupanii wànggai 
ngerangu la ata, ka peku mudana na-jàngapu-minya. Àmangu ipajàma 
ndàbanya na ihi daami ba atakai la ma-iraku dàngu la ma-akatu hangia - 
hangia hi kiri tumbuna na ma-iraku. Tuna numbu nàhu màtawa kai pajàma 
ndàbanya na ihi daami ba ata la pambuha-na i Alakai pawunda wàngu 
pawuku-na i Ala da ma-paihikungu. 
20Ba jiaya na ata-nanggai njala, nda natauku-akai pambuha-na i Ala. 
21Màla la rehi nu nggàra utungu-yaka na pangala-mi welingu la pawunda - 
pawunda da pa-makia-mi nàhu la pahili wundaha? Nuda da pawunda 
orangu-danya la metima-a! 
22Na nyuna nàhu pa-pahàla-kaika welingu la njala, hi atana i Ala-kaika. Na 
utungu-mi nu jiaya ba pahinggilu-ya na lurimi ndumana i Ala, tàka nuna nu 
na-orangu la luri na ma-langatàka dàngu na ma-palupangu. 
23Nadu na meti wunda njalaya; tàka na luri na ma-langatàka dàngu na ma-
palupangu lai Karitu Yehu na Mirinda jiaya na pawua juana i Ala. 

Roma 7 

Na uku lii lalei lii mangoma ba ngerangu-ya 

1Angu dedi! Nyimi mbuu ndàbami mbàda pimami-nyaka na uku. Jia ba tuna 
mipi-manya na-jorutu-na na uku la haàtu tau, mbulungu-ana la ngala lurina. 
2Ngera hama tuna, na haàtu kawini maningu leina, na-jorutu-ya uku la mini 
leina mbulungu la ngala lurina na mini lei-ana. Jàka nameti-ka na mini leina 
pahàlangu-nanyaka duna na papaha-na welingu la jorutu-nanya uku la mini 
leina. 
3Jàka na-papohungu dàngu mini haàtu ba naluri-ipa na leina, njuraku-
nanya wànanya. Na nyuna jàka nameti-ka na leina, pa-namatu-nya la uku, 
kawini jua-yaka duna nyuna. Tàka jàka naleingu mini haàtu, nda njuraku-
ananya. 
4Tuna numbu na ngerami nyimi angu dedi. Mbàda meti pahàlangu-mika 
welingu la uku anggama Yahundi, ba mbàda papambulungu-kaika dàngu 

na ihina i Karitu, tàka hi namangu-nggai paraïna Nyuna na pambàda paluri 
beli welingu la meti. Hi paluri beliya Nyuna welingu la meti ka ningu 
lingunda lai Ala la lurinda. 
5Nadu àmangu taluri nunjuya na hada tau. La rehi nu da parinju etinda da 
manjala da ma-miripu la etinda rukuna ba ninya na uku anggama, jiaha da 
ma-manyori daa la wikinda. Tuna nuduka hi tawunda-ha da ma-orangu la 
meti. 
6Na nyuna nàhu nda na-jorutu-atapa uku anggama Yahundi. Meti 
pahàlangu-ndanyaka la uku na ma-taukuta àmangu. Nda tarajaku pa-
namatungu-apa hama tuna na pawàngu la ma-wungangu, ba pa-namatu-
nya na uku na pa-tulihu. Tàka nàhu rajaku pa-namatungu-ndanyaka la 
pawàngu na mabidi na papaita-nanda na Ngahuna i Ala. 

Na uku dàngu na njala 

7Jàka tuna nu, nggikina wàndaka bàdi? Na-kajàliku na uku anggama 
Yahundi wàndaka? Nda hidama! Na nyuna jiaya na ukuma na ma-papeka-
ngga rukuna na njala. Nda kupi-anya duku làti jàka nggàraya duna na 
malumbangu, “Àmbu malumbangu,” jàka nda wàna na uku anggama. 
8Welingu la uku anggama, na-ngalangu ma-kalongga na njala la pa-
pamiripu màtu - màti pati-kingu la pa-malumbangu daa la etinggu; nadu 
jàka nda ninya làti na uku anggama, ka meti-nanyaka na njala. 
9Àmangu kuluri mangu nda ningu uku anggamangu. Tàka ba ninyaka na 
uku anggama pakiringu-nanyaka paluri na njala, 
10tàka nyungga meti-nggunyaka. Tàka na uku anggama na paluri wàngu ba 
wànda làti na pawuku la mangilu-na, hi jia bia-yaika na maparuu-ngganya 
na meti. 
11Maa ba na-hadangu-ya welingu la uku anggama-du hi na-ngalangu 
manggawangu na njala la pa-panyonga-ka dàngu la papa-metika. 
12Na uku anggama ma-pawelingu lai Alaya, nimbihu-da da hupu lii daa la 
uku welida lai Ala, ba tuna damola dàngu dahàmu-ma. 

13Màla, ka jiaya na mahàmu-ka ihu nu na ma-patàka-ngganya na pameti 
wàngu? Jiangu-ma ba ndia-a! Jiaya na njalama duna na ma-patàka-nya na 
pameti wàngu. Ba nawàngu pawànya na mahàmu, na patàka-ngganya na 
meti paraï njala, ka peku lohanguda da hadana na njala. Welingu la hupu 
liina i Ala hi itaya ba kanjupu akatu-ya na njala. 

Da ma-pandubaku daa la wikina na tau 

14Tapi-manya ba ma-pawelingu la Ngahuna i Alaya na uku anggama 
Yahundi; tàka nyungga tau maluputu-aka duku. Pambàda danggangu-kaka 
la panjadi ata njala. 
15Nadu nyungga wiki nda kupi-anya na pawunda-nggu. Da pambuha-nggu 
da pawunda ba wànggu làti, nda jia-aha da pawunda-nggu, tàka pàku da 
pa-karaü-nggu eti, jia nihai da pawunda-nggu. 
16Nu ba tuna, jàka kuwu-ndaha da ma-pahilitu la pambuha-nggu, nahàmu 
na uku anggama Yahundi, wànggu-duka nu. 
17Jia ba tuna, nda nyungga-apa duku mawunda-ha nuda, tàka jiaya na njala 
na matauku-ka duna na mawunda-ha nuda. 
18Kupi-manya ba nda ana haua mahàmu daa la wikinggu; nu la huri etinggu 
la hada tau-nggu. Maa ba rinjungu-manggunya làti pawunda mahàmu tàka 
nda ku-duluku-a la pawundaya. 
19Nda kuwunda-aya na mahàmu na pawunda ba wànggu làti; tàka hi wunda 
ni bia-ngguhai da ma-akatu da panda mbuhanggu pawunda-ha. 
20Jàka kuwunda niha da panda mbuhanggu, nu nda nyungga-a duku 
mawunda-ha nuda, tàka jiaya na njala na matauku-ka na mawunda-ha. 
21Jia ba tuna, ku-pambulu-nya ba kuka-nandinya ba jiaya na lawiti yiana 
na ma-manyori: nu, ka wundaya na mahàmu jàka wàngguka, jiaya na ma-
akatu-ma-a na ma-kawudaku daa lai nyungga. 
22Na wini eti-nggu nambuha-manya na Ukuna i Ala, 
23na nyuna kupàda-manya ba ninya na hili hau uku na ma-manyori daa la 
wikinggu – nu na uku na ma-patumbaru dànya na uku pa-pajia-na na 

pangàda etinggu. Tuna nuduka hi ku-kadupulu niya na uku njala na ma-
manyori daa la wikinggu. 
24-26Nu ba tuna, tuna yia na manggàna-ka nyungga: kuka-radaku wàngu eti 
dihanggu la Ukuna i Ala, tàka ku-rajaku wàngu huri eti taunggu la njala. Ai 
inai na ngera-angguka duku! Nggamu-aka na ma-pahàla-ka welingu la tàda 
ihinggu yiana na mangàndi-ka la meti? Malangu-na i Ala! Ba na-mbuhangu 
pa-pahàla-ka rukuna i Yehu Karitu. 

Roma 8 

Na luri pa-namatungu la Ngahuna i Ala 

1Nàhu nda ningu-apa hukungu ndumada nyuda da maluri pa-mbulungu 
dàngu i Karitu Yehu. 
2Nadu ba mbàda pahàla-na-nggaka welingu la uku na ma-pawiti-nya na 
njala dàngu na pameti wàngu, paraïna na Ngahuna i Ala na ma-pambulu-
nda dàngu i Karitu Yehu. 
3Jàka nggàraya na panda wu-ndana na uku anggama, ba tau ma-maluputu-
ta, mbàda wunda-nanyaka duna paraïna i Ala. Mbàda pakàku-nanyaka 
paraïna i Ala na ka-wahana njala la huri tolu ba nawàngu papa-lewaya na 
Ana wikina, na mamai wàngu hada ma-pahama la hada tau njala, ka podahu 
njala. 
4Hi nawunda-ya nuna i Ala matàwa na pambuha-na na pa-paloha-na daa la 
uku anggama Yahundi ka peku wunda-ndanya daa la wikinda nyuta maluri 
pa-namatungu la Ngahuna i Ala dàngu ba nda pa-namatu niaya na huri tolu. 
5Da tau da maluri pa-namatungu la huri tolu, pangàda pangala-madanya na 
pa-rinjuna na huri tolu. Tàka da tau da maluri pa-namatungu la Ngahuna i 
Ala, pangàda pangala-madanya na parinju-na na Ngahuna i Ala. 
6Jàka natauku-ya huri tolu na pangà-dangumu, metiya na hupu njàpuna. Na 
nyuna jàka natauku-ya Ngahuna i Ala, luriya dàngu papeku-ya hanggangu 
lai Ala. 

7Na tau na patauku huri tolu na pangàdangu-na, na-pamuhungu dàngu i 
Ala; rukuna ba nda nata-ngara la Ukuna i Ala; dàngu nda nanga-languma 
duna pa-tangara la Ukuna i Ala. 
8Da tau da maluri namatu-ya na huri tolu, nda jia li-adanya na etina i Ala. 
9Tàka nyimi dimi ndai luri namatu-aya na huri tolu. Jiaya na hurina na 
Ngahuna i Ala na pa-namatu-mi – jàka langatàka-du ba na-manyori ningu 
na Ngahuna i Ala daa la wikimi. Na tau na manda mangunya na Ngahuna i 
Karitu, na tau nuna nda manguna i Karitu-aya. 
10Na nyuna jàka ninya i Karitu daa la wikimi, jiapa ka nameti-kai na ihi 
daami ruku njala na nyuna ba tuna na Ngahuna i Ala nawua-nggai luri, maa 
ba mbàda hàmu dunaka na papuingu-mi dàngu i Ala. 
11Jàka naluri daa la wikimi na Ngahuna i Ala na ma-paluri-ya i Karitu 
welingu la meti, Nyuna nu na ma-paluri-ya i Karitu welingu la meti, napa 
na-paluri-mbuha da ihi daami da ma-ngalangu pameti. Nuna nu nawunda 
wànya Ngahuna na maluri daa lai nyimi. 
12Tuna nuduka dimi angu dedi, hi ningu pakundu dukunda; tàka nda jia-
aya na pambuha tolu na pakundu dukunda; nda nggàra taila wàngua la 
paluri nunjuya na pambuha-na na huri tolu. 
13Nadu jàkai luri nunjuya na huri tolu, napa imeti; tàka jàka naingu-mana 
bai pameti wànya àtalu-na na Ngahuna i Ala da pawunda-mi da manjala, 
napa iluri. 
14Da tau pa-kapipi-na na Ngahuna i Ala, ana Ala-maha duda. 
15Nadu na Ngahuna i Ala na pa-wuangu-kai nda na-panjadi-akai ata hi kiri 
lurimi la mangàdatu. Na nyuna na Ngahuna i Ala na-panjadi-kai ana Ala. 
Dàngu wàngu àtalu-na na Ngahuna i Ala, “Ama, ou na Amanggu!” hi kiri 
wanda ba tawara. 
16Na Ngahuna i Ala jiaya na ma-angunya na ngahunda nyuta la papekaya 
ba ana Alata nyuta. 

17Nu ba tuna, jàka na-ana-ndaka, ana ma-ngalangu kangeha-dutaka welingu 
la pa-bànjalu-na, maka-takuha napa da kanyuru pa-payema-na i Ala 
ndumada da anana. Napa angu nga-langunda dàngu i Karitu jàka nggàraha 
da pambàda payema-nanya paraïna i Ala; nadu jàka angu ngera-ndanya i 
Karitu la mayila-na, angu ngera-mbundanya napa la manga-ranguna. 

Na mangarangu ma-palupangu 

18Pa-namatu-nya ba kuwàngu pakaka-aya, mbuu ndàbada da mayila da 
padeni-nda nàhu, nda ana pa-topangu-ana dàngu na ma-ngarangu na pa-
bowangu-ta ngeru. 
19Nggu-buluna na-hanggubu awangu rinjungu nda ukuha ba danedi-nya na 
rehi pa-itangu-naha da anana paraïna i Ala. 
20Nadu ba pamà-tangu-yaka ka namobu na hanggubu awangu nda ruku 
pambuha wiki-ana duna, taka rukuna ba namàta-nya patuna nu paraïna i 
Ala. Jiapa-kai ba tuna ningu-mapa pamo-nungu na matuna yia: 
21ba pa-pahàla-ya napa la hau rehi na hanggubu awangu welingu la kawaha 
ma-pamija-ya hi pa-marandeka dàngu pa-bunjuku-ha karia-da da ana Ala. 
22Pi-mandanya ba kaingu-da padua-ka lundu nàhu mbutana na hanggubu 
awangu paraï pa-mayila hama tuna na mayila-na na haàtu ina la rehi 
habolangu-na anana. 
23Dàngu nda didi meha-aya mbutana na hanggubu awangu na ma-kaingu; 
nyuta wikimbu ta-kaingu daa la eti dalunda. Mbàda ngala-ndanyaka na 
Ngahuna i Ala ba jiaya na ma-wungangu na pawuana i Ala, jiapa-kai ba 
tuna, nedi-manda-nyapa duta na-pahàla ndàba-nanya na wikinda nggubulu-
na, hi na-ananda. 
24Maa ba jiaya namonu-ndanya nunadu hi kiri pamara-ta. Na nyuna jàka 
taita-yaka nuna na pamonu-nda, nuna nu nda hili monungu-ayapa. Nadu ka 
nggamu-yaipa dimi na ma-padaingu monu bia-nyapa na pambàda itana? 
25Na nyuna jàka nggàraya na pamonu-nda na pandedi itanda, pa-torungu-
ndanyaka ba tanedi-nya. 

26Tuna numbu na Ngahuna i Ala ba na-mai pandula-ta jàka ta-maluputu. 
Maa ba nda tapi-dunya jàka nggiki wànda bàdi ba ta-hamayangu; na Ngahu 
wikima duna na ma-hurungu la hanggana i Ala pakarai ndumanda nyuta, 
ba nawàngu pa-kalijiru kare-nganya hi lupa nda pekuna la patiki-ya. 
27Tàka i Ala na mapinya na wini eti tau, na-jàngapu-maya duna na pawuku-
na i Ngahu; maa ba karai-nanya lai Ala nduma ba-njaruna i Ala dàngu na-
patangangu-ma la pambuha-na i Ala. 
28Tapi-manya ba i Ala na ma-patunggu-nya mbuu ndàbana, hi da-ngalangu 
wàngu mahàmu da tau da mambuha-nya Nyuna dàngu da pa-paauna 
nunjuya na pawuku memana. 
29Nyuda nu da pambàda pindina i Ala, mbàda patunggu haha-mana-njaka 
la mangilu ka dahama hadanya na Anana, nu i Yehu Karitu. Nu ba tuna, 
ma-maaya-yaka i Ana la angu dedi da madangu. 
30Tuna nuduka i Ala ba napaau-nja nyuda da pambàda patunggu hahana la 
mangilu; tàka nyuda nu da papaau-na, na-pahia-nja ka dapahà-mungu beli 
dàngu Nyuna. Tàka nyuda nu da pa-pahia-na ka da-pahàmungu beli dàngu 
i Ala, ninguma kangeha-da la lurina i Ala wiki. 

Na pa-namungu-na i Ala rukuna i Yehu Karitu 

31Nggikina wànda-njaka nàhu nuda mbuu ndàbada? Jàka na-angunda i Ala, 
jia nggamu-yakaka na ma-ndubaku-ta? 
32Nda nahindi-mbuya na Ana wikina, tàka napuli-manya lumunda nyuta 
mbuu ndàbanda; nggikina-kaka hi nda nawua-ndaha hawiangu mbuu 
ndàbada? 
33Nggamu ma-ngalangu pakàla-ta nyuta banjaru papindi-na i Ala, jàka i Ala 
wikima na ma-jakaru-nya ba nda tanjala? 
34Ningu nu tau ma-panjala-ta? Napa i Karitu Yehuma na mapulu angunda! 
Jiaya Nyuna-maka na mambàda meti, ri - rihi jiaya Nyuna-maka na 
pambàda paluri welingu la meti, hi na-ngiangu lai Ala la pangia pa-tangara. 

35Ningu nu ma-ngalangu pa-pabeta-nya i Karitu la pambuha-nda nyuta? Na-
ngalangu nu na handuka pa-pabeta-nya, jàka ndia na ma-kalutu, jàka ndia 
na ma-pakehangu, jàka ndia na rimbangu, jàka ndia na mila, jàka ndia na 
hanggàmaru, jàka ndia na meti? 
36Ninya na pa-tulihu la Huratu Matua na matuna yia: “Lundu kanjupu-ya na 
lodu ba ni-nggama la hanggàmaru ma-orangu la meti lumumu Nyumu. Pa-
paluangu lima-kama hama tuna mbimbi parupu,” ba wàna. 
37Ndia-a! La mbuu ndàbada nuda, talu ailulu-mandanya nyuta rukuna 
Nyuna na mambuha-nda! 
38Maa ba kuwai langatàka-maya duku, la nggubulu pinu tana: ka metiya, ka 
luriya, ka papalewa-ya, ka maningu kawahangu-ya, ka ma-pangàdungu la 
rehi nàhuya, hamanai ka ma-pangàdungu la rehi na manàmu-nyakai, jàka 
ndia da ma-kapingatu hawiangu-kai; 
39ka maninja la awangu-hakai, hamanai ka maninja la unu tana-hakai, jàka 
ndia ka ngga - nggàra biaya hawiangu, mbuu ndàbada nuda nda da-
ngalangu-a pa-pabeta-nya i Ala la pambuha-nda nyuta, hama tuna na 
pambàda paloha-nanda lai Karitu Yehu, na Mirinda. 

Roma 9 

I Ala dàngu na banjaru-na na papindi 

1Yiana na papanii-nggu ni taï ma-padeningu-maya maa ba manguna i 
Karitu-ka. Nda kambàliku-anggunya. Na eti dalunggu na pa-kapipi-na na 
Ngahuna i Ala, na pamàndu-manya la etinggu ba ma-padeningu-maya yiana 
na papanii-nggu. 
2Kanjupu hawina-ka dàngu na-haruka na etinggu 
3lumuda da angu dedinggu da angu banjaru-nggu. Nadu jiapa-kai ka naràtu-
ngga i Ala dàngu ka kahika-ka welingu lai Karitu lumuda nyuda màlawa 
nyuna wàngguma duku. 
4Nyuda banjaru papindi-ha hi natuha ana wikina paraïna i Ala, màlamai ba 
na-paloha-nya na kawaha-na lai nyuda. Natura pa-njanjingu dàngu nyuda, 

hi nawua-nja uku anggama. Napeka-nja paraïna i Ala nggikina bàdi na huri 
lumungu-da dàngu mbàda ngala-mada-njaka da panjanji-na. 
5Ana umbuku-da da boku la mangilu-mandaha nyuda. I Karitu la hada tauna 
paweli-na la banjaru-da nyudama. Nu i Karitu nalàpa ndàbaya mbutana. Pa-
wotungu-ya i Ala lundu nu - nu! Amingu. 
6Nda nanjadi-apa na pa-njanjingu-na i Ala ka wànggu nda wànggua; tàka 
nda banjaru papindi ndàbana i Ala-aha mbutada da tau Ihirailu. 
7Nda ana ndàbana i Ala-aha mbutada da ana umbuku-na i Ambarahàmu. 
Maa ba napanii-du i Ala lai Ambarahàmu, “Jiaha da ana umbuku-na i Ihàku-
a duda da patiki ngeru ba ana umbuku-munja,” wànanya. 
8Da ana umbuku-na i Ambarahàmu da manjadi Ana Ala, jiaha da madedi 
ruku pa-njanjingu-na i Ala-a wàna-duka nu; nda nanggàna ndàba-aha da 
ana umbuku-naka. 
9Maa ba tuna yia na pa-njanjingu-na i Ala, “La rehi pa-kawuku, napa kumai 
beli, la rehi nu ninguka anana mini i Hara,” wàna. 
10Dàngu yiana-mbu: Na-paanangu tau madua anakeda mini i Ripuka ba 
haàtu ama-aha nu i Ihàku na boku la mangilu-nda. 
11Ba ndedi dadedi nu da anakeda mbàda tiki haha-mana-nyaka na papindi 
pangala-na paraïna i Ala. Nu ba napindi i Ala nda na-palata nianya la 
paràma tau, tàka na-palata ninya la paaungu-mana duna. Nadu ba ndedi 
nggàra papida la pawunda mahàmu jàka ndia ma-akatu nu da anakeda mini 
tau madua da anana i Ripuka, 
12mbàda panii-nanyaka i Ripuka paraïna i Ala, “Napa na ma-maaya na-
tangara la ma-maeri,” wànanya. 
13Ninya na pa-tulihu la Huratu Matua ba tuna yia na paniina i Ala, “I Yakupu 
kumbuha-nya, tàka i Ehaü ku-karaü-nya eti,” na mawàna. 
14Nggikina wàndaka nàhu nyuta na-pambulu-ndanya? Nda na mola-a i Ala? 
wàndaka nu. Ma-langatàka-ya namola-ma duna i Ala! 

15Maa ba napanii-du i Ala lai Muha, “Napa ku-paloha-nya na pa-namungu-
nggu la tau pa-palohangu pa-namungu ba wànggu dàngu napa kumila-nya 
eti na tau na pa-milangu eti ba wànggu,” wànanya. 
16Jia ba tuna, na ratana i Ala nda na-panamatungu-a la pambuha tau, jàka 
ndia la paràma tau, tàka pa-namatu-nanya na hàmu eti-ma-ana duna i Ala 
la tau papindi-na. 
17Nadu ba ninya na pa-tulihu la Huratu Matua, “Napanii-nya na hanganji 
Mehiru paraïna i Miri, ‘Hangia jua-ma-ana na pawotu wànggunggau la pa-
hanganji, nu màta ka jiakau nyumu pa-pajiliku wànggunya na mbihanggu 
dàngu pa-kawulangu wànggunya na tamunggu la panggubulu awangu,’ 
wànanya,” ba wàna. 
18Jia ba tuna, namila-nya eti na haàtu tau i Ala jàka nawuku-ya na matungu 
nu. Dàngu na-pawiti-nya pa-malihu na haàtui, jàka nawuku-mbuya na 
matungu nu. 

Na hànggana dàngu nahàmu etina i Ala 

19Nu ba tuna angu dedi, tuna yia-maka duna na paniimu lai nyungga, “Jàka 
tu-maduna nu, ka nggikina duna hi na-panjala-yaipa na tau paraïna i Ala? 
Ba nda ninguki haàtu tau ma-ngalangu pa-pabeta-nya na pambuha-na i 
Ala?” wàngguka, jiangu-maka nu ba wàmungga. 
20Na nyuna angu dedi! Ka ni ba tau pàku-akau nyumu. Jia ba tuna angu 
dedi àmbu jia toru mbeni ànga dumu la pa-papa ngaru dànya i Ala! Pekuna-
kaka nu na kanai wàla ai na papipi, ka na-paàra-nya na tau na mapipi-ya, 
“Ka nggikina hi tumungga yia bau pipika?” ka wànanya. 
21Ka ni hi ngera-mana duna ba nawàngu etina paràma-ya na tana wurungu 
nu na tau na ma-pandoi-ya na kanai wàla ai wàngguka? Welingu la hau 
kabànda tana wurungu ngera-mana duna pa-pandoi dua ngia hada kanai 
wàla ai; mahàmu-ya na hangia dàngu maràka hàmuya na hangiai. 
22Tuna numbudu jàka nggàraya na pawunda-na i Ala. Na-patikingu la pa-
hanubuku-nya na hànggana dàngu la pa-pajiliku-nya na mbihana. Nu ba 

tuna na-lerangu eti-manai la tau da pa-hukungu làti rukuna ba da pa-karaü-
ya na etina. 
23Na-patikingu-mbu i Ala pa-paita-ndanya na pa-ohangu na mabundu 
làndangu, na pa-paliri-nanda nyuta tau pambuha-na. Mbàda hawanjiru-
mana-ndaka la pangala-nya nu na pa-ohangu. 
24Jiata nyuta-maka pambàda paauna, nda mbulungu welingu la banjaru 
Yahundi bia, tàka welingu la ba - banjaru hawiangu-mbu. 
25Nadu la mbukuna i Wunangu Hohia napanii i Ala, “Da tau la nda banjaru-
nggu napa, ‘banjaru-ngguha,’ wànggunja. Na banjaru panda mbuhanggu 
napa, ‘pambuha-ngguha,’ wànggunja. 
26Dàngu la hau pangia na ngia pa-paningu-ha da tau, ‘Nda banjaru-
anggunggai, ba wànggu, da tau lai nu anana i Ala maluri-ha, wànanja tau,’ 
” wàna. 
27Napanii pa-jorutungu i Wunangu Yahaya, “Jiapa-kai ka hama wara 
tehiku-ya danguna na banjaru Ihirailu, tàka hakudu-ana na pa-pamànangu; 
28maa ba rengga rata-mananya hukungu-na napa na ihi pinu tanaka paraïna 
i Miri,” wàna. 
29Tuna yiambu na paniina i Yahaya, “Ngera hama tuna jàka nda nabii-
manda làti ana umbuku paraïna i Ala Hupu Mambiha, nda ta-màtangu-apa 
làti nyuta mbuu ndàbanda la pahama-nya la Hondumu dàngu la 
Nggomora,” wàna. 

Na pakeingu-na na banjaru-na i Ala dàngu na Lii Mànangu welingu lai Ala 

30Jia ba tuna, tuna yia na mbulungu-na: Da-banjaru hawiangu da nda 
banjaru Yahundi, nda da-pamukarungu-a ka nahàmu beli na pa-puingu-da 
dàngu i Ala. Tàka rukuna ba dapawai, na pahàmu beliya paraïna i Ala na 
papuingu-da nyuda dàngu Nyuna. 
31Tàka da tau Yahundi duda, da-ringgitu mànuma la panunju-ya na uku, ka 
nahàmu beli na papuingu-da dàngu i Ala. Tàka nda datàka-anya na hàmu 
belina na papuingu-da dàngu i Ala. 

32Ka nggikina hi ndia? Maa ba nda dawàngu pawai duda lai Ala ba 
dawunda-ya nuna, tàka wàngu-danya àtalu wiki-ma-ada. Ka njoru-danyaka 
ba da-tunjuru la “Watu Tunjuru”. 
33Rukuna nuna na Watu, tuna yia na pa-tulihu la Huratu Matua, “Eti 
wamanya yiana: Mbàda bànjalu-ngguka hau watu la Hiungu na ma-pawiti-
nya napa pa-tunjuru na tau; nu na hau watu bokulu na ma-pawiti-nya napa 
panjoru na tau. Na nyuna na tau na mapawai lai Nyuna nda jia hala-ana na 
etina,” wàna. 

Roma 10 

1Oi angu dedi! Kanjupu rinju-manggunya ka pamara-ya na banjaru-nggu. 
Dàngu ku-hamaya weli etingu-ma lai Ala tungguda nyuda. 
2Nda ku-kanodaru-a duku papanii-ya ba kanjupu ringgitu-ha palumu-nya i 
Ala. Na nyuna na ringgitu-da nda napalatangu-a la pingu ma-pawelingu lai 
Ala. 
3Nda dapi-anya jàka nggiki hamana i Ala ba na-pahàmu beliya na papuingu-
na na tau lai Nyuna. Tàka rukuna ba da-mbuhangu pa-namatu niya na 
pawàngu ba wàda nyuda, jia-duyaka hi nda danunju-ya na pawàngu ba 
wàna i Ala. 
4Na uku anggama mbàda palundu-nanyaka paraïna i Karitu. Jia ba tuna 
nimbihu-na na tau mapawai lai Karitu, hàmu beli-nanyaka na papuingu-da 
dàngu i Ala. 

Na mànangu nduma mbuu ndàbana na tauya 

5I Muha na-tulihu-ya, na tau na ma-pahàmungu beli dàngu i Ala palata-nya 
na uku anggama, napa naluri-ya rukuna ba nanunju-ya na uku anggama. 
6Na nyuna na pawàngu, ka na-pahàmungu beli dàngu i Ala na tau palata-
nya la pawaina lai Ala, tuna yia duna na papanii-na na Huratu Matua, 
“Àmbu jia panii-dumu la etimu, ‘Nggamu-aka napa na mahei la awangu?’ 
(nu, la pa-papuru-nya i Karitu, wàna-duka nu), 

7jàka ndia, ‘Nggamu-aka napa na mapuru la pangia tau meti?’ (nu, la pa-
padita-ya i Karitu welingu la pangia tau meti, wàna-duka nu)” wàna. 
8Nu na pawuku-na tuna yia, “Nuna na lii langu welingu lai Ala, la li - lihima-
àmunya; la ngaru-munya dàngu la eti-munya,” wàna-duka nu. Nunaya duna 
na lii langu na pa-bobaru-ma, lii langu, ba lupangu-ma bàdi napawai na tau. 
9Nadu jàkau peka wàngu ngarumu ba “Miriya i Yehu” dàngu jàkau pawai 
la etimu ba mbàda paluri-nanyaka i Yehu welingu la meti paraïna i Ala, 
mànangu-munyaka napa. 
10Nadu ba napawai wàngu etina na tau, hi na-kataku-ya paraïna i Ala ba tau 
ma-pahàmungu-yaka dàngu i Ala. Dàngu ba napeka wàngu ngaruna hi 
pamàna-nya. 
11Pa-tulihu-maya la Huratu Matua, “Na tau mapawai nda jia pahala-aya na 
etina,” ba wàna. 
12Nuna nu, nanggàna ndàba-maya na tau, maa ba nda ningua pa-hilitu-da 
da tau Yahundi dàngu da tau la banjaru hawiangu. Nu i Ala kamehangu 
Miri ndàbana na tau-maya duna. Nawua ndàba-manya kanyuru mabundu 
làndangu na tau ma-kamahi-nya na pa-ndulangu-na. 
13Pa-tulihu-maya la Huratu Matua, “Mbuu ndàbana na tau na mawara-nya 
i Miri napa na-mànangu,” ba wàna. 
14Na nyuna nggiki wara-nakaka na tau lai Miri jàka ndedi-madu dapawai? 
Dàngu nggiki hama pawai-dakaka lai Miri jàka ndedi-madu darongu-ya na 
rukuna Nyuna? Hama-manai, nggiki hama rongu-danya-kaka na rukuna i 
Miri jàka nda ningu mapabobarungu? 
15Dàngu nggiki hama ngàndi-nanya-kaka tau nu na lii langu jàka nda pa-
paràhangu-ha? Daa la Huratu Matua tuna yia na pa-tulihu, “Ai kanjupu 
hàmu-aya na maida da tau da mangàndi-ya na Lii Mànangu welingu lai 
Ala!” ba wàna. 



2910 

 

 
Na Huratu Matua 

© 1995, Indonesian Bible Society. 
 

 
 

 

 

 

16Na nyuna nda mbuu ndàba-ana na tau na ma-kataku-ya nuna na Lii 
Mànangu. Nadu ba mbàda panii-naka i Yahaya, “Miri, nggamu-aka na 
mawaiya na-pabobarungu-ma?” wàna. 
17Tuna nuduka hi kiri pawaina na tau rukuna ba darongu lii langu, dàngu 
hi kiri ronguya na lii langu rukuna ba ningu tau ma-bobaru-ya na rukuna i 
Karitu. 
18Na nyuna paàrangu-nggunya: Deningu-mana ihu nu ba ndedi darongu-ya 
na lii langu? Jiangu-ma duna ba mbàda rongu-danya! Nadu ba tuna yia na 
pa-tulihu la Huratu Matua, “Na talia liida mbàda làngi-naka la nggubulu 
pinu tana, na kareuku-da mbàda tàka-naka la hupu tana,” wàna. 
19Kuhili paàrangu: Ndedima ihu dapinya paraï tau Ihirailu? Màtawa ka 
nahema mangilu-ya paraïna i Muha na paàrangu yiana. Napanii i Muha, 
“Tuna yia na paniina i Ala, ‘Napa ku-pamalara-ha da etimi hanggangu la 
hau banjaru na nda banjaru-nggu dàngu napa ku-pakaraü-ha da etimi 
hanggangu la hau banjaru manduba,’ ” wàna. 
20Narihi toru mbenipa papanii i Yahaya, “Tuna yia na paniina i Ala, ‘Da tau 
da manda himbuka, mbàda hunggu-danggaka; dàngu ku-pawuwangu 
wikinggu lai nyuda, da manda paàra-nya na rukunggu Nyungga,’ ” wàna. 
21Na nyuna rukuna na banjaru Ihirailu napanii i Yahaya, “Tuna yia na 
paniina i Ala, ‘Piti weli mbarungu lundu rudungu ba ku-pajola-nja da 
limanggu la hau banjaru ma-malihu dàngu na manda karadaku,’ ” wàna. 

Roma 11 

Na hàmu etina i Ala la banjaru Ihirailu 

1Nàhu paàrangu-nggunya: Wàru-mana-nyaka ihu i Ala na banjaru wikina? 
Jiangu-ma ba ndia-a! Nyungga wiki ana umbuku-na i Ambarahàmu-maka 
welingu la kabihu Mbanyamingu. 
2Ndia-a! Nda nawàru-anya duna i Ala na banjaru-na na pambàda pindina 
welingu la kawunga-na. Ipi-manya nyimi angu dedi na pa-tulihu la Huratu 

Matua na rukuna i Elia, ba napanii wànya na banjaru Ihirailu lai Ala. 
Napanii i Elia, 
3“Miri, da-pameti-haka tau da wunangu-mu, dàngu da-nyungguru-ha da 
pangia ngia pawotu-nggau maraku. Didi meha-ma-akaka nyungga dàngu ka 
pameti-ya wàda-manggaka,” wàna. 
4Nggikina wàna nahema-nanya i Elia i Ala? Nahema i Ala, “Tau 7000-
mayapa duku na pabiingu nduma wikinggu. Ndedima duda nyuda da-
marubuku la marapu Mbaàlu,” wàna. 
5Tuna numbu la rehi nàhu. Ninja da ma-ana nda pirada da tau pambàda 
pindina i Ala ruku pa-namungu-na. 
6Nu ba napindi-ha na-palata-nya la pa-namungu-na, nda na-palata nianya 
la pawunda-da. Nadu jàka na-palata ninya nu na pindina i Ala la pawunda 
tau, ka nda pa-namungu langatàka-ayapa nu na pa-namungu-na i Ala. 
7Jia ba tuna, nggiki hama-naka nu? Na banjaru Ihirailu nda dangala-anya 
na pahimbu-da. Jiaha da ma-ana nda pira-ma-ada da pambàda pindina i 
Ala, da mangala-nya. Hawiangu da-malihu ndàbanya na paaungu-na i Ala. 
8Maa ba tuna yia na pa-tulihu la Huratu Matua, “Na-panduba-ha da etida, 
da kanandingu-da paraïna i Ala; lundu nàhu nda daita-a da matada dàngu 
nda darongu-a da kahilu-da,” wàna. 
9I Ndautu napanii-mbu, “Màtawa da mbabuda ka danjadi-ha oka kahili 
nduma wikida, dàngu ka danjadi-ha lambongu, ngia pa-kanabu-da hi 
damija! 
10Màtawa ba da-tàngaru ka na-kapàtangu hàla ka àmbu daita; dàngu 
màtawa ka dabunggu lundu nu - nu,” wàna. 
11Nàhu kuhili paàrangu: Nu ba da-kanabu da tau Yahundi, ka lupangu da-
talàpu wàna-maka ihu nu, hi lupa tuna nu? Nda hidama! Na nyuna rukuna 
ba danjala, tàka hi pamàna-nyai duna na banjaru hawiangu, hi lupa da-
malara wàngu da etida da tau Yahundi hangganja da banjaru hawiangu. 

12Rukuna ba nanjala na banjaru Yahundi dàngu ba nda danunju-ya na 
pambuha-na i Ala, ka pa-kanyuru-nanjaka da banjaru hawiangu paraïna i 
Ala. Ri - rihi-amaka jàka nahàmu belika na papuingu-da da tau Yahundi 
dàngu i Ala; ka manaü rihi-naipa duna ngeru na kanyuru na pawua-na i Ala! 

Na mànangu-da da banjaru hawiangu da nda banjaru Yahundi 

13Tàka nàhu màtawa ka kupanii la angu dedi da nda banjaru Yahundi! 
Lundu nàhu ku-pamanàra-maya duku na wai ngabanggu, ba pa-pahurungu-
ka ndumada da banjaru nda Yahundi. 
14Na pamonu-nggu, jiaya ka peku pa-malara àru-nggunya eti na banjaru 
wikinggu wànggu; nu ba tuna nu ka peku pamàna-nggunja hawiangu lai 
nyuda wànggu. 
15Rukuna ba na-tulaku-ha paraïna i Ala, ka hàmu beli-nanyaka na papuingu-
na na pinu tana dàngu i Ala; ka wàngu panggiki bia-naka jàka na-kataku 
beliha paraïna i Ala! Jiangu-maka duna ba hama tuna tau meti maluri 
beliya! 
16Jàka pambàda wuangu lai Ala-madu-yaka na kawunga kadipu roti, pa-
wuangu lai Ala-mbuya nggubulu-na nu na roti, wàna-duka nu. Dàngu jàka 
manguna i Ala-yaka na amuna na ai, mangu-mbunanja da kahanga-na. 
17Hawiangu da kahanga pingi haitungu – nu da tau Yahundi – pambàda lai-
haka. Tàka nu la ruku kabela ba laiya hi pa-dumbuku-nya kahanga haitungu 
omangu, nu da angu dedi la hambeli tau Yahundi. Hi pa-dumbuku-nggau 
lai nu angu dedi ka peku pàda-munja mbuu ndàbada da mahàmu welingu 
la luri pangahu-da da tau Yahundi. 
18Jia ba tuna àmbu pa-halela-duha nyuda da pambàda lai hama tuna na 
kahanga. Ipangàda-manya bàdi ba kahanga pàku-akai nyimi. Dàngu ba nda 
kahanga-a na mawua-nya pangangu na amu; tàka jiaya na amu duna na 
mawua-nya pangangu na kahanga. 



2913 

 

 
Na Huratu Matua 

© 1995, Indonesian Bible Society. 
 

 
 

 

 

 

19Na nyuna jiangu-maka duna upanii angu dedi, “Tubangu-ma na nyuna hi 
kiri laiha nuda da kahanga, jiaya ka peku pa-dumbuku-ngga nyungga la 
pingina!” jàka wàmu. 
20Deningu-mana nu. Na nyuna hi kiri wàrunja nyuda jiaya ba nda dapawai, 
tàka nyumu dumu hi kataku-kau jiaya bau pawai. Jia ba tuna àmbu 
ngànjangu wadunya nuna; tàka làti duna lupangu umangàdatu-ma bàdi. 
21Nadu jàka nda na-paaïngu i Ala la pawàru-nja da tau Yahundi da mahama 
tuna kahanga memangu-ha àmbu kaka ànga-duya ba na-paaïngu la pawàru-
nggau nyumu! 
22Jia ba tuna taita-ya yiana ba kanjupu hàmuya i Ala dàngu kanjupu pa-
jorutungu-mbuya. Na-pajorutungu ba na-paluangu limana hangganja nyuda 
da manjala, na nyuna nahàmu eti-manai lai nyumu angu dedi – mili àru 
nyuna upa-daingu paluri la màjangu-na. Jàka ndia, pa-wàrungu-mbukau 
nyumu napa. 
23Jàka jia-haka da tau Yahundi, jàka da-manjaria-ka welingu la nda 
pawaida, pa-kataku beli-maha duda napa; maa ba nambiha-ma duna i Ala 
la pa-kataku beliha. 
24Nyumu angu dedi manda welingu la banjaru Yahundi, hama tuna, na 
kahanga haitungu omangu-kau. Nu ba tuna hi peku bi-duana pa-
padumbuku-nggau la pingi haitungu hàmu, jiapa ka na-pahilitu-kai la huri 
mema - mamu dumu, ka rihi-amaka da tau Yahundi da pa-pangerangu la 
kahanga pingi haitungu memangu. Narihi muda-maka duna lai Ala la pa-
pabeli-nja la pingi memada. 

Na mila-nanya eti nggubulu-na na banjaru tau pinu tana i Ala 

25Angu dedi! Kumonu-manggai ka ambii kaka wikimi ba mbàda pi-minyaka 
mbuu ndàbana. Maa ba ninya duna na pambuha-na i Ala, tàka ndedi napi-
anya tau. Tàka ka dapinya nyuda wànggunggai; yiana-ya: Hawiangu da tau 
Yahundi da-malihu, na nyuna na-malihu-da nu dirama-ana lundu natoma 
na dihana na tau nda Yahundi na ma-hurungu lai Ala. 

26Tuna nuduka napa hi namara ndàba na tau Yahundi. Ba tuna yia na pa-
tulihu la Huratu Matua, “Napa namaiya na Hanganji Ma-pamara welingu la 
Hiungu; napa na-podahu ndàbaha da akatu-da da ana umbuku-na i Yakupu. 
27Napa kutura-ya na pa-njanjingu yiana dàngu nyuda la rehi jàma-nggunja 
da njalada,” wàna. 
28Rukuna ba nda dabihu da tau Yahundi pa-kataku-ya na Lii Mànangu 
welingu lai Ala, tuna nuduka hi muhuna i Alaha; tàka hi jiayai duna nu na 
pautu wàda da angu dedi welingu la hambeli tau Yahundi. Na nyuna rukuna 
ba papindi-na i Alaha, pa-daingu mbuha-mananja da tau Yahundi paraïna i 
Ala lumuda da boku la mangilu-da. 
29Nadu jàka mbàda pindi-naka tau i Ala dàngu hi na-pakanyuru-ya, nda jia 
yila beli-ananya paraïna i Ala nu na pambàda wundana. 
30Àmangu ndai karadaku-a nyimi lai Ala. Tàka nàhu mbàda paloha-nanyaka 
paraïna i Ala ba pahàlangu-minyaka welingu la njala, rukuna ba nda da-
karadaku da tau Yahundi. 
31Tuna numbui duda nu da tau Yahundi. La rehi nàhu nda da-karadaku-a 
lai Ala, ka peku paloha-nya ba pahàlangu-minyaka welingu la njala. Tàka 
nyudambui duda ngeru pa-palohangu-ya na pahàlangu-da welingu la njala. 
32Nuda ba mbàda màta-nanyaka nggubulu-na na tau paraïna i Ala ka 
natauku-ha nda karadaku-da, ka peku paloha-nanja na mila-nanja eti nyuda 
mbuu ndàbada. 

Na wotungu lai Ala 

33Kanjupu halawàlangu-ya na wuluna i Ala! Kanjupu tanjiku-ya na 
manggàna-na dàngu na pinguna. Nggamu ma-ngalangu pa-manginjiru-ha 
da botangu-na? Nggamu ma-ngalangu pa-jàngapu-ha jàka nggiki hama 
ràmana? 
34Tuna yia na pa-tulihu la Huratu Matua, “Nggamu nu mapinya na 
pangàdangu-na i Miri? Nggamu nu, tuna nu bàdi na mawàna-nya? 

35Nggamu nu mambàda wuanya ngga - nggàra i Miri hi pekuna la pa-karuhi-
ya na belingu-na?” na mawàna. 
36I Ala na ma-padika-nya mbuu ndàbana. Welina lai Alama mbuu ndàbana 
dàngu ndumana i Ala-maha. Pa-wotungu-ya i Ala lundu nu - nu! Amingu. 

Roma 12 

Na luri pangàdangu lai Ala 

1Angu dedi! Kanjupu hàmuya i Ala lai nyuta. Tuna nuduka hi karai 
pambana-kai, kai maraku wànya na lurimi, ka maraku luri pa-pahinggilu-
ya ndumana i Ala dàngu na maliya na etina. Tuna numa bàdi na lumungu-
mi lai Ala. 
2Àmbi namatu-duya na lawiti-na na pinu tana yiana. Pahia-nyawa i Ala ka 
na-pabidi-ya na lurimi, ka peku panjilungu-mi. Ba timi nu ingalangu 
papinya na pambuha-na i Ala – nu jàka nggàraya na mahàmu na maliya na 
etina dàngu na ma-lànyapu. 
3Mbàda wua-nangga-nyaka na pana-munguna i Ala. Tuna nuduka hi 
kupanau ndàbanggai angu dedi: Àmbi kaka-duya na wikimi bai rihi 
pajangga welingu la tudana. Màtawa kai kaka wikimi ba dàngu pawa-
wangumi wikimi; bai kaka wikimi ni-mbihumi pa-namatu-manya na tuda 
àtalu pawuana i Ala rukuna na pawai lai Yehu Karitu. 
4Na ihi daanda dadangu da anggotana. Nimbihu-da nuda da anggota ni - 
ninguma duda wai ngerada. 
5Tuna numbu nyuta. Jiapa-kai ka tadangu hau ihi daa-anda mbuu 
ndàbanda, maa ba ta-mbulungu-du lai Karitu. Dàngu nimbihu-nda nyuta ta-
maràngga papuingu dua wikinda ba anggota la hau ihi daa-ata. 
6Nyuta nimbihu-nda nda da-pahama-a da pa-wuangu-ta da palu-mungu 
wàngu. Nu da pa-wuangu-ta nawua-ndaha i Ala pa-namatu-nya na pa-
namungu-na. Jia ba tuna lupangu talumu wànja bàdi nuda da pa-wuangu-
ta. Na tau na mani-ngungu pa-wuangu-ya ka na-bobaru-ya na lii langu 

welingu lai Ala, lupangu-ma nabo-baruya bàdi nu na lii langu, pa-namatu-
nya na tuda àtalu na maninya lai nyuna. 
7Na tau na ma-ningungu pa-wuangu-ya ka na-ndula tau hawiangu, lupangu-
ma naweli etingu bàdi pandula tau hawiangu. Na tau na ma-ningungu pa-
wuangu-ya ka napape-kangu tau, lupangu-ma naweli etingu bàdi pa-
papekangu tau. 
8Na tau na ma-ningungu pa-wuangu-ya ka na pa-ringgitu tau hawiangu, 
lupangu-ma naweli etingu bàdi pa-paringgitu tau hawiangu. Na tau na ma-
ningungu pa-wuangu-ya ka na-wuangu la tau hawiangu welingu la 
manguna, lupangu-ma na-wuangu wàngu màjangu-bàdi. Na tau ma-
ningungu pa-wuangu-ya ka na-kapipi tau hawiangu, lupangu-ma naweli 
etingu bàdi pa-kapipi tau hawiangu. Na tau na ma-ningungu pa-wuangu-ya 
ka namila-nya eti na tau hawiangu, lupangu-ma ka dàngu mbaha etina bàdi 
ba nawunda-ya nuna. 
9Màta ka ma-langatàka-ya na mbuhangu-mi. Karaü-nyawa eti na ma-akatu 
dàngu ka-dupulu-maya na mahàmu. 
10Màtawa kai maràngga pambuha weli etingu dua wikimi, hama tuna ma-
paangu dedingu-kai daa la hau kuru uma, dàngu kai maràngga pama-
ngilungu la patembi. 
11Iràmawa dàngu maràna-mi. Àmbi mayaudu. Ràmawa la ndumana i Miri 
ba dàngu ringgitu-mi rukuna na Ngahuna i Ala. 
12Monu-nyawa i Miri ba dàngu hawola-mi, pa-torungu-ma la handukami, 
dàngu pamukarungu pahama-yangu. 
13Màla àru kai pa-ndulangu la papa-tomaya na manjaka-nja da tau Karitu 
hawiangu dàngu iyema hàmu etiha la umami da ariyaa panda tandami, nu 
da angu dedi angu pawainda. 
14Karaiwa lai Ala ka na-paliri-nja kanyuru da tau da mambana etida lai 
nyimi. Langatàka, karaiya i Ala ka na-pakanyuru-ha àmbu ràtungu-du. 

15Hawola dànjawa da tau da ma-hawola, dàngu hii dànjawa da tau da mahii. 
16Màtawa kai luri mambiru dàngga angumi. Àmbi jangga eti la nggoda 
nggà-dukumi, tàka màtawa kai pa-oringu la tau mangia wawa. Àmbi 
kakadu wikimi ba narihi na pingumi welingu la tuda pingumi. 
17Na tau na mawunda ma-akatu lai nyimi, àmbi papapa wadunya ma-akatu. 
Wunda-yawa jàka nggàraya na mahàmu la kanandingu tau mbuu ndàbana. 
18Pamukarungu-ma la pa-pawiti-nya na papeku-mi la panggolu-mi dàngu 
mbuu ndàbana na tauka. 
19Dou da angu dedinggu duku! Màtangu langatàka àru patungu kiringu, 
màta bianya duna i Ala ka na-patàkangu hukungu. Nadu ba ninya na pa-
tulihu la Huratu Matua, “Nyunggama ma-palimba-nya Nyunggama napa 
mahuku-nya, wàna i Miri,” na mawàna. 
20Tàka nyimi dimi hauya duna jàka manjuu-nanya na papamu, wua-bianya 
ka nangangu; jàka madau-nanya, wua bianya ka na-ngunungu. Nadu ba 
tamunya nu tumunya na pa-makia wàna. 
21Àmbu pahia-dunya na wikimu ka natalu-ya paraï ma-akatu, tàka màtawa 
kau talu wànya mahàmu na ma-akatu. 

Roma 13 

Na wai ngera hanggangu la ma-pareta 

1Nimbihu-na na tau lupangu-ma na-karadaku bàdi la ma-pareta. Maa ba nda 
ningua ma-pareta manda ngalangu kawahana welingu lai Ala. Dàngu da ma-
pareta la rehi nàhu da-pahàra-nja da kawaha-da la hupu liina i Ala. 
2Tuna nuduka na tau na manduba-ku ma-pareta hama biana ba ndubaku-
nanya na pa-kawuku-na i Ala. Dàngu na tau na matu-na nu napa na-
ngalangu hukungu. 
3Nadu na tau na mawunda mahàmu nda nggàra naihi wàngua ka na-
mangàdatangu ma-pareta. Mbulungu na tau na mawunda ma-akatu-a duna 

na ma-mangàdatu. Ka àmbu ku-mangàda-tungu ma-pareta jàka wàmu 
lupangu-maka bàdi uwunda mahàmu napa pa-wotungu-kau. 
4Nadu ba atana i Alaha da ma-pareta da-maràma-ya na pahàmu wàmu 
nyumu. Na nyuna jàkau wunda ma-akatu, lupangu-maka duna umangàdatu-
nja, ba nda kahewa-ana naka-tanguda kawaha la pa-hukungu tau. Atana 
Alamaha duda, da ma-pàtaka-nya na hukunggu welingu lai Ala la tau da 
mawunda ma-akatu. 
5Tuna nuduka hi lupangu umangàdatu-manja bàdi da ma-pareta – nda 
mbulungu biana ka àmbu ku-hukungu ba wàmu, tàka rukuna na papàda-
mu la eti diha kanandingu-mbumu. 
6Nuna-mbuya na latana hi kiri wuangu-mu hilu katiku, nadu da ma-pareta 
ba pa-nggawina i Alaha da ma-pahàra-nya yiana na wai ngera ma-
paihikungu. 
7Jia ba tuna mbayaru-hawa la ma-pareta jàka nggàraha nu da pa-mbayaru. 
Mbayaru-wa hilu katiku jàku lupangu umbayaru hilu katiku; dàngu 
mbayaru-wa mbewa, jàka lupangu umbayaru mbewa. Mahumbaru-njawa 
da paràka pa-mahumbarungu dàngu tembi-hawa da paràka patembi. 

Na wai ngera la dàngga angu 

8Àmbu nggàradu pawuta-mi ka lai nggamu-yakadu, mbulungu-ana bai 
maràngga pa-wutangu la ngera pa-mbuhangu dàngga angumi. Nadu na 
mambuha-nya na anguna patau, mbàda pahàra ndàba-nanjaka da ukuna i 
Muha. 
9Nadu na uku anggama Yahundi, nu: àmbu njuraku, àmbu pameti tau, àmbu 
manganga, àmbu rinjungu pamangu-nya jàka nggàraya na mangu tau 
hawiangu; ba wàna, mbuu ndàbada nuda anguda da uku hawiangu, mbàda 
pa-pambulungu-haka mbuu ndàbada hi hau uku-ahaka, “Mbuha-nyawa na 
angumu patau, hama tuna bau mbuhangu wikimu,” ba wàna. 

10Na tau na mambuha-nya na tau hawiangu, nda jia wunda-ana ma-akatu 
la tau nuna. Jia ba tuna na tau na ma-mbuhangu anguna, jiaya nyunaka na 
ma-pahàra ndàbanja da-pakaruhi-na na uku anggama-ka. 
11Hinggilu-da nuda mbuu ndàbada, pimaminya na rehi nàhu ba jiaya na 
rehi pawàla-mi welingu la katuda-mi. Nadu na rehi pamàna-nda, narihi 
mareni-ka nàhu welingu ba hina tapawai. 
12Mareni làpahu-nanyaka na rudungu; tiangu-ki harii-nanyaka. Jia ba tuna, 
ta-pànjangu-maka bàdi pawundaha da pawunda kapàtangu. Mbinu madàka-
mandaka bàdi, nu da madàka nduma harii. 
13Tawunda-mahaka bàdi da pawunda ma-matua, hama tuna da pakàli 
wunda tau la harii lodu; àmbu ta-borakungu ba ta-mbabu pa-làpahu-nya na 
tudana, àmbu ta-maüku. Àmbu ta-njuraku, àmbu tahuri-nya na manda 
hàmu la nggoda nggàduku-nda. Àmbu ta-pahànggangu, oha-nakai nyuna 
àmbu jia wàndadu. 
14Màtawa ka jiaya i Miri Yehu Karitu na mapeka-nggainya jàka nggàraya 
bàdi na pawunda-mi. Dàngu àmbu namatu-ya na pambuha tolu na manjala 
la panunju-ya na itirungu. 

Roma 14 

Àmbu panjala angu dedimu 

1Na tau na manda màndungu hàmu la etina na pawaina lupangu-ma inggepi 
pahàmu-nya la hongada da angu dedi. Àmbi pahema ngaru dànya rukuna 
na pa-pamàndu-na. 
2Ningu tau ma-pamàndu-nya ba pekuna la pa-àtalu ngangu biana jàka 
nggàraya. Tàka ninya hawiangu na ma-maluputu pawaina; pa-namatu-nya 
na papàda etina, mbulungu rii jua-a-duku panganggu wàna. 
3Na tau na ma-àtalu nganguna jàka nggàra biaya àmbu napawa-waduya na 
tau na mangangu tuda papindi-ma-ana; dàngu na tau mangangu tuda 
papindi-ma-ana, àmbu na-panjala-yai na tau na ma-àtalu nganguna jàka 
nggàra biaya, nadu ba mbàda kataku-nanyaka paraïna i Ala. 

4Màla ka nggamu-kauka dumu nyumu hiu tanggu patanda-nya ngera na ata 
tau hawiangu? Jàka njoru-nanya jàka hadangu-nanya, hi papina na miri-
mananya duna. Dàngu na-ndolaku bà-ndukuma duna napa nuna na ata, ba 
na-ngalangu-ma duna i Miri pa-pandolaku bànduku-ya. 
5Ninya hawiangu na tau na mapeka-nja rihida da lodu hawiangu welingu la 
lodu da - dangu, tàka na tau hawiangu hama ndàba biada da loduka wàda. 
Màta-nyaka duna nimbihu-na na tau ka nawàngu etina la papindi-ya na pa-
pamàndu-na. 
6Na tau na mapeka-nja rihida da lodu hawiangu, nu ba tuna nu tembi 
wànanya i Miri. Na tau na ma-àtalu nganguna jàka nggàra biaya, nu ba tuna 
nu tembi wànanya i Miri, nadu ba na-pamalangungu-du lai Miri ba jiaha 
nuda da pangangu. Hama-manai duna na tau na mangangu tuda papindi-
ma-ana; na tau nuna tembi-mbunanya i Miri dàngu napa-malangungu lai 
Ala. 
7Nda ana haàtu-a lai nyuta na maluri nduma wiki-ma-ana; dàngu nda ana 
haàtu-mbu lai nyuta na mameti nduma wikina. 
8Jàka luri-ndanya ba luri-ndanya ndumana i Miri. Dàngu jàka meti-ndanya, 
ba meti-ndanya ndumana i Miri. Jia ba tuna, ka luri-ndanya, ka meti-
ndanyakai, manguna i Miri-mata. 
9I Karitu mbàda meti-naka hi naluri beli. Tuna nuduka hi nduma tau luriya 
Miri dàngu ndumada da tau da mambàda meti-mbuya. 
10Jia ba tuna angu dedi! Ka nggikina duna hiu panjala-ya na angu dedimu, 
nu na angumu papawai? Dàngu ka nggikina duna hiu pawawa-ya nyuna? 
Napa nyuta mbuu ndàbanda tatàka la hanggana i Ala ka pata-ndanda 
ngeranda. 
11Pa-tulihu-ya la Huratu Matua, “Langatàka-ma,” wàna i Miri, “nimbihu-na 
na tau napa na-marubuku la hangganggu; dàngu nimbihu-na na tau napa 
napeka ba Alaka Nyungga,” wàna. 

12Jia ba tuna, nimbihu-nda nyuta papaà-ranguta la hanggana i Ala rukuna 
na pawu-ndanda. 

Àmbu pawiti-nya na pa-njàrangu wàna na angu dedimu 

13Jia ba tuna, àmbu ta-maràngga panjala dua wikinda. Na nyuna 
pamukarungu-ma ka àmbu nggàradu pawunda-mi, na ma-pawiti-nya hi kiri 
kahala tundungu-na pawunda manjala na angu dedimu, nu na angumu pa-
pawai. 
14Rukuna ba ku-mbulungu dàngu i Miri Yehu, màndungu-mananya duku la 
etinggu ba nda ningua ngga - nggàra ma-iraku wikina; na nyuna nuna na-
ngalangu pa-iraku la haàtu tau, na ma-pekanya iraku-na. 
15Na nyuna jàka na handuka wànya na etina na haàtu angu dedi angu 
pawaimu rukuna nu jàka nggàraya na pangamu, ka nda palata-amu-nyapa 
la pa-namungu nu na nggàduku lurimu. Jàka mbàda meti-madu-naka i 
Karitu lumuna na haàtu tau, àmbu màta-dunya pa-hanggàmaru na tau nuna 
rukuna jàka nggàraya na pangamu. 
16Jia ba tuna pamàndu-manya dimi na mahàmu ba wàmi nyimi nda 
nahàmu-a ba wànanya paraï tau hawiangu. 
17Nadu jàka na pareta-mayaka paraïna i Ala na lurina na haàtu tau, nda na-
papingi ningu-apa jàka nggàraya bàdi na pangana dàngu na pangunu-na. 
Na mapa-pingi jiaya ba nanunju-ya duna na pambuha-na i Ala, napàda-nya 
na mambiru la etina dàngu ba na-kataku-ya na mbaha eti pawua-na na 
Ngahuna i Ala. 
18Na tau na malumu tunanya nu i Karitu, jiaya duna na maliya na etina i 
Ala, dàngu hi na-pawili-nya tau hawiangu. 
19Jia ba tuna na paora-nda lupangu-maka bàdi ka jia mànuha da ma-pawiti-
nya na mambiru dàngu ka ta-maràngga pa-màndungu pawainda dua 
wikinda. 
20Jàka nggàraya na pambàda paloku-na i Ala àmbu paruha-duya lumuna na 
pangangu. Mbuu ndàbada da pangangu mahida-maha ka nganja; na nyuna 

jàka na-pawiti-nya panjala wàngu na tau hawiangu mulana nu na pangamu, 
njala-munya nyumu. 
21Narihi hàmu-mapa àmbu ngangudu tolungu, àmbu ngu-nungudu wai 
angguru, jàka ndia àmbu nggàradu pawunda-mu jàka panjala wànanya na 
haàtu angu dedi angu pawaimu. 
22Màta kau wunda meha biaya dumu la hanggana i Ala nduma wikimu nu 
jàka nggàraya dumu na pa-pamàndu-mu. Oha-anaka na tau na manda 
panjala wikina ba nda napala-tangu-a nanjala-na la ngera jàka nggàraya na 
mahàmu ba wàna. 
23Tàka na tau na maka-nodaru la panganya jàka nggàraya, hàlaka hi nga 
bia-nanyai, na-panjala-ya paraïna i Ala; nadu nu na paula-na, nda panama-
tuanya na ma-màndungu la etina jàka nggàraya na mahàmu dàngu na 
manjala ba wàna. Dàngu jàka nggàra biaya na pawunda dàngu nda 
màndungu eti, manjala-maya. 

Roma 15 

Pambaha etiya na tau hawiangu, àmbu jia biaya na wikimu 

1Nyuta duta ma-màndungu la etinda jàka nggàraya na pawainda, lupangu-
maka bàdi ta-patoru-nya na mbotu etina na tau na ma-maluputu pawaina. 
Àmbu takeha ni bianya na pambaha eti wànda nyuta wikima-a. 
2Na nyuna lupangu-maka bàdi nyuta haàtu - haàtu ta-pambaha eti dua 
wikinda dàngu angu dedinda na pahàmu wàna nyuna, ka naparu-kangu pa-
undungu na pawaina. 
3Nadu i Karitu ba nda na-kanandi-mbunya na pambaha eti wàngu la nduma 
wikina. Tuna yia na pa-tulihu la Huratu Matua, “Mbuu ndàbada da pa-paaka 
wàdanggau Nyumu, nanggàna ni-kaka nyungga,” ba wàna. 
4Mbuu ndàbada da pa-tulihu la Huratu Matua jiaha da pa-papekangu 
wànguta. Nadu da lii papekangu da pangala-nda welingu la Huratu Matua, 
jiaha da mawua-nda pa-torungu wàngu dàngu àtalu hi peku monu-ndanya 
i Ala. 

5Màla àruki i Ala, na ma-wuangu-ya na torungu dàngu na omba eti la tau, 
ka nandula àrukai kai luri kahau etingu, nunjuya na ngerangu-na i Karitu 
Yehu. 
6Bai wàngu pakahau etingu mbuu ndàbami la pa-parànjangu pawotu-nya i 
Ala, na Amana na Mirinda i Yehu Karitu. 

Na Lii Mànangu ndumada da banjaru nda Yahundi 

7Jia ba tuna angu dedi, màtawa kai maràngga panggepi hàmu etingu dàngga 
angumi, hama tuna i Karitu ba nanggepi-kai nyimi la pa-bunjuku wàna i 
Ala. 
8Nadu, ingàdaya, ba mbàda lumu-nanyaka na tau Yahundi i Karitu ka 
paloha-nya ba napa-tutungu i Ala la pa-pahàra-nja da panjanji-na la boku 
la mangilu-nda. 
9Rukuna ba nahàmu-nja eti i Karitu da banjaru hawiangu, jia-duyaka hi kiri 
pa-mangunju-danya i Ala. Tuna yia na pa-tulihu la Huratu Matua, “Tuna 
nuduka hi kuwotu-nggau napa la hongada da banjaru-ka, napa kuludu 
wotunya na tamumu,” ba wàna. 
10Hili nimanyai na pa-tulihu tuna yia, “Hawola karia-nyawa na banjaru-na 
i Ala na papindi ha dimi banjaru-ka!” ba wàna. 
11Dàngu yiana-mbu, “Wotu-nyawa i Ala, ha dimi banjaru mbutami, màtawa 
mbuu ndàbana na tau ka dawotu-nya Nyuna!” na mawàna. 
12Dàngu yiana-mbu na papanii-na i Yahaya, “Welingu la ana umbuku-na i 
Ihai napa na-kawudaku na haàtu na ma-pareta-ha napa da banjaru; lai 
Nyunaka napa na ngia pa-monungu-da da banjaru,” na mawàna. 
13I Ala jiaya na ngia pa-monungu-mi. Màla àruki ka na-paihi-nja da etimi 
wàngu mbuu ndàbana na mbaha etika, dàngu mànjaku rukuna bai pawai 
lai Nyuna, màta ka wàngu mbihana na Ngahuna i Ala kai parukangu 
pamonu-nya i Ala. 

Na ma-pawitingu hi kiri tulihu pa-jorutungu-na huratu i Paulu 

14Dou da angu dedinggu duku! Na-màndungu-ma duku la etinggu ba 
kanjupu dangu-maha da mahàmu lai nyimi. Ipima-nya dimi mbuu ndàba-
naka, dàngu bai ngalangu-ma pa-maràngga papekangu-mbu dàngga 
angumi. 
15Na nyuna jàka jia-haka da manda pira ngiada, ku-panamu-nggai wàngu 
pa-jorutungu-na la huratu yiana, maa ba mbàda wua-nangga-nyaka i Ala na 
wai ngera nuna. 
16Mbàda panjadi-nanggaka ma-tanggu lumunya i Yehu Karitu ka paràha-
ngga la ba - banjaru nda Yahundi. Tàka nyungga hi kuwunda-ya na 
pawunda ratu, na ma-bobaru-ya na Lii Mànangu welingu lai Ala, ka màtawa 
da tau nda Yahundi ka danjadi tanda maraku pa-kataku-na i Ala. Màla àru-
kiwa na Ngahuna i Ala ka napa-njadiha tanda maraku pawotu pa-mehangu 
ndumana i Ala. 
17Jia ba tuna, rukuna ba mbàda pa-mbulungu-ngguka dàngu i Karitu Yehu, 
peku-ngguka duku pa-hamemu wànya na paràma-nggu ndumana i Ala. 
18Kutoru mbeni papanii tunggu nu, jiaya na manggàna-ya na paràma-na i 
Karitu-a daa lai nyungga, la pa-panjadi-ha tau manundu lai Ala da tau nda 
Yahundi. Kuwunda-ya nuna wàngu pawunda dàngu wàngu paràma-
nggukai, 
19da pa-pakariangu wàngu tanda pa-hangàtarungu dàngu da tanda mbiha 
manda ningu hamangu; mbuu ndàbada nuda ruku mbihana na Ngahuna i 
Ala. Mbàda bobaru ndàba-nggunyaka na Lii Mànangu rukuna i Karitu la ta 
- tauka, piti welingu la Yeruhali lundu la Ilirikumu. 
20Na parinju etinggu, jiaya la pa-bobaru-ya na Lii Mànangu welingu lai Ala 
la hau pangia - hau pangia, da mandedi ronguya na rukuna i Karitu. Maa 
ba nda kubihu-a pa-pakiringu paràma la ngia pambàda ràma tau hawiangu. 
21Ninya na pa-tulihu la Huratu Matua, “Da tau da mandedi ngala ndoku-
manya na lii langu rukuna Nyuna, napa daita-ya; tàka nyuda da mandedi 
rongu ndokuya, napa da-jàngapu-ya,” ba wàna. 

Na pa-tikingu-na i Paulu palua la Roma 

22Nuna-duyaka hi ningu mànu mapara-tahungu la pamai pa-tadalu-kai 
nyimi. 
23Na nyuna nàhu na paràma-nggu la nga - ngabana lai nu mbàda palundu-
nggunyaka. Pinjangu ndaungu ba ku-rinjungu pa-tadalu-kai nyimi. 
24Napa jàka kuli hàmbu la paraingumi ba kulua la Hapanyulu, peku-ngguka 
pa-tàbuku-kai nyimi wàngguka pamonu-nggu, hi ku-harangu hawola 
dànggai hakudu. Hàlaka nu kumonu-nggai jàka pekuna kai ndula-kika ba 
jiaya na luanggu la Hapanyulu wànggu. 
25Na nyuna ka kulua kàdi nàhu la Yeruhali wànggu pangàndi-ha da pandula 
wànya na banjaru-na i Ala lai nu. 
26Nadu da kabungguru-na i Ala la Makandonia dàngu la Akaya mbàda 
patunju-danyaka la pawua-nja pa-ndulangu da angu dedi da mamila la 
banjaru-na i Ala la Yeruhali. 
27Dàngu mbaha eti-mada ba da pahama-nya nuna. Ràka-mana duna ba 
dandula-ha da angu dedi da mamila nu la Yeruhali; maa ba welingu la tau 
Yahundi-du hi da-ngalangu kanyuru welingu lai Ala da tau nda Yahundi. 
Jia ba tuna, ràka-mana ka ndula wànja kanyuru pinu tana da tau Yahundi 
paraï da tau nda Yahundi. 
28Jàka ku-palundu-nyaka nuna na wai ngerangu, dàngu jàka kupa-kata-
njaka lai nyuda la Yeruhali da pandu-langu pambàda kangutungu, jia-yaka 
duna napa hi kulua la tana Hapanyulu hi kuli hàmbu la paraingu-mi. 
29Jàka kutàka-ka napa lai nyimi, jiangu-maka duna ba nadangu na kanyuru 
welingu lai Karitu na patàka ngàndi-nggunggai. 
30Lumuna i Miri Yehu Karitu, dàngu lumuna na pawua-na na Ngahuna i Ala, 
ku-kamahi weli puhu weli etinggai, màla àruki ka weli etimi bai hamaya 
dàngga nduma-nggu lai Ala. 
31Hamayangu-wa ka na-pahàla-ka i Ala welingu la limada da tau nda pawai 
la tana Yundia, dàngu na pakundu dukunggu la pangàndi-ha da pa-

ndulangu la Yeruhali, ka da-kataku hàmu etiha paraï banjaru-na i Ala lai 
nu. 
32Nu ba tuna nu, jiaya jàka wàna i Ala, peku mainggu wàngu mbaha etinggu 
lai nyimi. Hi na-nggaüru na etinggu la pahiku-mi. 
33Màla àruki i Ala, na mawua-nya mapeku-mahàmu na tau, ka naangu-nggai 
mbuu ndàbami. Amingu. 

Roma 16 

Na tambi pa-tunggungu 

1Ku-rinjungu ka datanda-ya i Pembi, na ana wininda wànggunggai. Jiaya na 
mandula-ya na kabungguru la Kengikaria. 
2Kataku-ya ba jiaya na haàtu la banjaru-na i Miri. Maa ba tuna numa duna 
da tau mapawai lai Ala ba da-maràngga panggepi dua wikida. Ndula àru-
kiya, jàka nakarai pandulangu lai nyimi, maa ba nadangu-maka na tau 
pambàda ndulana – dàngu lupa nyunggambu. 
3Patàka-kinya na tambinggu lai Perikila dàngu i Àkuwila da angu ràmanggu 
la paràma-na i Karitu Yehu. 
4Datika pameti ka-amangu keha ka pahàla-ya ba wàdangga. Ku-pamalangu 
manja nyuda – dàngu nda didi meha biaka nyungga, jia ndàba-mayai duda 
da kabungguru-ka da ma-welingu la banjaru hawiangu da nda Yahundi ba 
da-pamalangu-nja nyuda. 
5Patàka-mbunya na tambingu la kabungguru ma-kanguhuru la umada 
nyuda. Tambi wànanggau wàminya i Epinetu na panamu-nggu. Jiaya 
nyuna-maka na kawunga tau la tana Ahia na mapawai lai Karitu. 
6Tambi wànanggau wàmi-mbunya i Maria. Nu na mambàda ràma pa-
mbangatungu ndumami nyimi. 
7Patàka-mbunya na tambinggu lai Ànduruniku dàngu i Yunia. Nyuda angu 
banjaru-ngguha dàngu angu tama-ngguhaka la uma kapàtangu. Ba ndedi 



2927 

 

 
Na Huratu Matua 

© 1995, Indonesian Bible Society. 
 

 
 

 

 

 

kupawai nyungga lai Karitu, mbàda pawai mangilu-madaka duda nyuda. 
Tau patanda-maha duda la hongada da pa-pahurungu. 
8Tambi wànanggau wàminya i Àmupaliyatu, na panamu-nggu, maa ba 
mbàda jiaya na angunggu la pa-pambulu dànya i Miri. 
9Patàka-nya na tembinggu-nya i Urumbanu, na angu ràmanda la paràma-na 
i Karitu. Hama-mbunai na tembi-nggunya i Hataki na panamu-nggu. 
10Tambi wànanggau wàminya i Apelihu. Papingu-mayaka na tuturu-na lai 
Karitu. Tambi wànanggai wàmi-mbunja da ihi umana i Aritumbulu, 
11dàngu i Herundiungu. Nyuna angu banjaru-nggunya. Tambi wànanggai 
wàmi-mbunja da angu dedi angu pawainda la kuru umana i Nàrakihu. 
12Tambi wànanggai wàminja i Tirupena dàngu i Teripoha da maràma 
pambanga-tungu palumu-nya i Miri, dàngu i Perihi na panamu-nggu. Nyuna 
mbàda ràma pamba-ngatungu-mbunaka ndumana i Miri. 
13Tambi wànanggai wàminja i Rupuhu dàngu na inana, ba beri ina wiki-
nggunya. I Rupuhu tau papindi-na i Miriya dàngu tau pawotungu-maya. 
14Patàka-nya na tambinggu lai Ahingukaritu, lai Palenggungu, lai Herimihu, 
lai Pàturombàhu, lai Herimàhu dàngu mbuu ndàbada da angu dedi angu 
pawainda da maninja lai nyuda. 
15Tambi wànanggai wàminya i Pilulongguhu, dàngu i Yulia; hamangui i 
Neriu dàngu da ana winina; dàngu i Olimupa hamanai mbuu ndàbada da 
tau pawai da maninja lai nyuda. 
16Imaràngga patambi-wa pa-namatu-nya na pa-oringu ba tau Karitu-ta. 
Mbuu ndàbada da kabungguru-na i Karitu da-patàkangu ndàba tambida lai 
nyimi angu dedi. 

Na lii panaungu la kanjupu-na 

17Dou da angu dedinggu-duku! Kukamahi pambana-nggai: Pananjarungu-
ma la tau na ma-patumbu-ya na pa-kawàringu dàngu na ma-kuwaru-ya na 

pawaina na tau hanggangu lai Miri. Nuna nu na pa-hilitu dàngu na pambàda 
pa-pekangu-kai. Wiliru-manja da tau tungu nu. 
18Nadu da tau da matuda nu nda ràma-danya la ndumana i Karitu-a na 
Mirinda, tàka ràma-danya nduma pa-lànyapu wàda da eti wiki-ma-ada. 
Dapa-mandangu wàngu kareuku ma-minangu, da-panyonga-ha da tau da 
manda nggàra papida. 
19Mbàda kada ndàba-mana-nyaka tauka bai manundu la lii papekangu 
rukuna na Lii Mànangu welingu lai Ala. Dàngu nahàmu wàmanya na 
etinggu ba timi nu. Na parinju-manggu jiaya kai manggàna la mahàmu, 
dàngu kai nduba ningu la ma-akatu. 
20I Ala na mawua-nya mapeku mahàmu na tau, napa nalu pangia wawaya 
lai nyimi i Kambàliku, hi na-pamuburu-ya. Màla àru-kiwa ka na-paliri 
mànunggai kanyuru paraïna i Yehu Karitu na Mirinda! 
21I Timutiu na angu ràmanggu na-patàka-nggai tambina. Hamangui i Lukiu, 
i Yahungu dàngu i Hohipatiru da angu banjaru-nggu. 
22Nyungga Teritiu ma-tulihu-ya yiana na huratu ku-patàka-nggainya na 
tambi paangu dedingu-nda. 
23Na-pangàndi-nggai tambina i Nggayu. La umana nyunama ku-ngiangu 
ningu dàngu lai numai na ngia pa-lumungu-na na kabu-ngguruma. I 
Eràtuhu, na makata-nja da banda paraingu, na-pangàndi-nggai tambina. 
Hamanai i Kawàratu na angu dedinda. 

[24Màla àru-kiwa na Mirinda i Yehu Karitu ka na-paliri-nggai kanyuru mbuu 
ndàbami. Amingu.] 

Na panjàpu wàna na huratu 

25Pa-wotungu-ya i Ala! Nambiha-ma duna pa-paundu-nya na pawaimi 
nunjuya na Lii Mànangu welingu lai Ala na pabobaru-nggu rukuna i Yehu 
Karitu. Ku-bobaru-ya nu na lii langu nunjuya na papuru pekana-ngga i Ala; 
nu na rukuna na patikingu na madira dangu ngahu ndaungu-na ba nda 
napinya tau. 

26Tàka nàhu, la hupu liina i Ala ma-palupangu, pambàda peka-yaka hi paka-
da ndàba wànya huratu pa-tulihu-da da wunangu, la mbuu ndàbana na 
banjaru-ka ka peku pawai ndàbada dàngu ka da-karadaku lai Ala. 
27Didi meha-ma-aya duna Nyuna na Ala, Nyuna mahupu manggàna-ya. 
Màla àruki ka pabunjuku-ya lundu nu - nu rukuna i Yehu Karitu! Amingu. 
Yemaya na tembima, Paulu, atana i Karitu. 

1 Korinitu 

1 Korinitu 1 

1-3Ngara angu dedi kabungguru-na i Ala la Korinitu! Nyimi na-paaunggai-
ka paraïna i Ala hi na banjaru-nggai, nadu nyimi ba manguna i Karitu 
Yehukai pa-kariangu mbuu hàlada da tau la nggi - nggiyakai da malumu-
nya i Yehu Karitu na Mirinda, nu na Mirida dàngu na Mirinda nyutambu. 
Nyungga Paulu dàngu na angu dedinda i Hohuteni, mamonungu i Ala 
Amanda dàngu i Miri Yehu Karitu ka nawua àrunggai kanyuru dàngu 
mànjaku. Nyungga kutulihu-ya na huratu yiana ba pa-pahurungu-na i Karitu 
Yehu, na pawotu wikina i Ala dàngu paraï ruku pawuku-mbuna. 

Da kanyuru welingu lai Ala da mali lai Yehu Karitu 

4Nyungga ku-pamalangu mànungu lai Ala ngerami nyimi, nadu nyimi ba 
mbàda ngala-minyaka na hàmuna i Ala linya i Karitu Yehu. 
5Nadu nyimi ba mbàda manguna i Karitu-kaika, ka luri wulu-minyaka dimi 
la hangia - hangia-ka. Na pingumi la hangia - hangia lalu tanjiku-yaka, 
dàngu bai pingumbu pa-ajaru wànya nuna na papingu wàngu. 
6Nu ba tuna nu wuwa-nanyaka na lii rukuna i Karitu ba tama hàmu-mana-
nyaka la etimi, 
7hi lupa nda na-yàmihu ndokunggai ana hau kanyuru-mbu, ba talànga nedi-
minya na tàkana na Mirinda i Yehu Karitu hi naita-ya paraï tau mbuu 
ndàbana. 
8I Karitu wiki napa na-anggaraa-makai lundu la hupu njàpuna; ka pekuna 
ba namai beli hi natoma-nggai nyimi dàngu nda nggàra nyurami. 
9I Ala pa-monungu ailulu-maya duna. Nyuna jiaya na Ala na mambàda 
paaunggai la pa-pambulu dànya na Anana, nu i Yehu Karitu, na Mirinda. 

Na paihangu la kuru kabungguru 

10Angu dedi mbuu ndàbami! Wànya na tamuna na Mirinda i Yehu Karitu, 
kukarai-kai ka pekuna nyimi mbuu ndàbami ka hau ngaru-akai, ka àmbu 

ninya na paihangu la padua-mi nyimi. Màta nyimi kai mbulungu, ka hau eti 
dàngu ka hau kanandingu-akai. 
11Nadu da tau welingu la kuru umana i Kalowi ba da-patàka-dunggaka ba 
ningu papalumungu la padua-mi nyimi wàda. 
12Na palanggu jiaya ba ninya la hongami nyimi na mapanii, “Nyungga 
kutundu-nya i Paulu,” wàna, nimbunyai na mapanii, “Nyungga kutundu-
nya i Apolu,” na mawàna, ninya hawiangu, “Nyungga kutundu-nya i 
Peturu,” wàna; tàka hili ninyai, “Nyungga kutundu-nya i Karitu,” na 
mawàna. 
13Nggiki peku pa-ihangu-naka i Karitu! I Paulu nda nameti-a la harikangu 
lumumi nyimi! Nyimi nda pa-parunungu-akai pakiku-nya i Paulu, 
wàngguka? 
14Malangu-manaka ba nda ningu haàtu welingu lai nyimi pa-parunu-nggu, 
ba mbulungu i Karipu dàngu i Nggayu duda. 
15Napa ningudu tau mapanii, ba nyungga ma-parunu-nya la pakiku-ngga 
nyungga. ( 
16Wua, i Hitipanu dàngu kuru umana tubana ba nyungga ma-parunu-nja. 
Tàka hinggilu-da nyuda, ba kukaka-ya nda hili ningu-apa haàtu pa-
parunungu.) 
17I Karitu na ma-palewa-ka nda jia-aya ka ku-parunungu tau, tàka 
mbulungu-ana la pabobaruya na Lii Mànangu welingu lai Ala; nuna kulaku-
manya bàdi, dàngu nda wàngunggunya màhinggu papanii-a hama tuna na 
huri tau, màta na kuaha ruku metina i Karitu la harikangu ka àmbu kahewa-
ma-ana. 

Na kuaha dàngu na manggàna-na i Ala mehana i Karitu-ha 

18Nadu da ngerada da tau da makangehanya la pa-làjaru, na ruku metina i 
Karitu la ai harikangu beri kareuku juaya. Tàka na ngeranda nyuta duta pa-
pamàna-na i Ala na lii nuna pawuku-na i Alaya ba na-pawuwa-ya na 
mbihana. 

19Nadu la Huratu Matua, i Ala napanii, “Na màhina na tau manggàna napa 
ku-kubaru-ya, dàngu na papina na tau pingu napa ku-pamolu-nya,” wàna. 
20Na, nggàra lingu-daipa da tau manggàna? Nggàra lingu-daipa da tau 
pingu? Nggàra lingu-daipa da ngara ma-tanjiku la pakanandingu la pinu 
tana yiana? I Ala mbàda pawuwa-mana-nyaka na manggàna pinu tana yiana 
ba ma-kakòlulu jua-maaya! 
21Nadu jiapa ka nda nggiki pinguna na tau, nyuna nda natanda-aya i Ala 
wànya na pingu wikina. Tàka paraï ruku manggàna-manaka i Ala, hi na-
orangu pa-pamàna-nja da tau da mapawai lai Nyuna liya na lii na pa-
wewaru-ma nyuma, ma-kakòlulu-ya ba wàdanya paraï tau pinu tana. 
22Da tau Yahundi karuhi-danya pa-hangàtarungu ka nanjadi mbuti, tàka da 
tau Yunani paihiku pàku-danya na manggàna pinu tana yiana. 
23Tàka nyuta duta jia-maaya la pabobaru-ya i Karitu na mameti la 
harikangu. Na lii nuna na-kumbalu-ya na papàda eti tau Yahundi, dàngu 
kareuku àngaya wàna ba nakaka-ya tau nda Yahundi. Dàngu da tau nda 
Yahundi ba dakaka-ya na lii nuna panduba wànguya. 
24Tàka na ngerada da tau da pambàda paauna i Ala – ka tau Yahundi-ya ka 
nda tau Yahundi-ya – na lii nuna pawuku-na i Alaya ba na-pawuwa-ya na 
mbihana dàngu na manggàna-na. 
25Nadu ba itaya ba hama mandubaya lai Ala, na rihi manggàna-mapa 
welingu la manggàna tau; dàngu ba itaya ba hama ma-malijangu-ya lai Ala, 
na rihi kapàru-mapa welingu la kapàru tau. 

Na mbihana i Ala dàngu na malijangu-na na tau 

26Ngara angu dedi! Kamangu papangàdanya na hadami ba jiaya napaau-
nanggai paraïna i Ala. Ba hawutu pàkumi lai nyimi ma-manggàna jàka ndia 
ma-kuaha, jàka ndia ma-mandapu la majangga tundunya na patandangu 
tau. 
27Nadu ba tuba harawuku-mana i Ala la papindi-ya na manduba ba wàna 
na pinu tana, ka peku makia-da da tau mapingu ba wàda. Dàngu i Ala 

napindiya na tau na ma-mangonangu ba wàna na tau pinu tana, ka peku 
makia-da da mini kapàru kaborangu. 
28I Ala napindi-ya na tau ngia wawa, na tau ànga, na manda palingu ba 
wàna na tau pinu tana yiana, ka peku palàjaru-nanya paraïna i Ala na tau 
na mangia dita ba wànanya tau pinu tana. 
29Ruku tuna nu nda ningu-apa haàtu tau mapahamemu wikina la hanggana 
i Ala. 
30I Ala wikima duna na mawuku-kai hi peku pambulungu-mi dàngu i Karitu 
Yehu. Linya i Karitu hi natuta ma-manggàna. Dàngu li lai Nyunambu i Ala 
hi na-papeku belita dàngu Nyuna wiki, hi natuta banjaru mehana, dàngu hi 
na-pahàla-ta. 
31Jiaya, hama tuna na pa-tulihu daa la Huratu Matua, “Na tau na ma-
mbuhangu pa-hamemu, màta ka na-hamemu wànya na pa-paloku-na i Miri 
bàdi,” ba wàna. 

1 Korinitu 2 

Na lii ruku metina i Karitu la harikangu 

1Ngara angu dedi! Ba jiaya na mainggu lai nyimi dàngu ba ku-bobaru-
nggainya rukuna na pa-pakaka-na i Ala na pandedi pina na tau pinu 
tana, nyungga nda kuwàngu-a manggàna pinu tana jàka ndia nda kuwàngu-
mbu kareuku mapari - rihingu. 
2Nadu ba mbàda etingu-manggu-nyaka ba talànga ningga lai nyimi, ba nda 
kuhili wundanggai hangia - hangia, jia-maaya na rukuna i Yehu Karitu; na 
ma-paihikungu Nyuna ba nameti-ka la harikangu. 
3Ba jiaya na ningga lai nyimi, ku-mangonangu dàngu ku-kandàndaku paraï 
pa-mangàdatu. 
4Na lii na pa-patàka-nggunggai nyimi nda ku-patàka wa-anggai ma-payila 
eti tundunya na màhina na tau. Nyungga ba ku-patàka-nggai kuwàngu pa-
paita-nggai mbuti ba ma-kuaha-ya na Ngahuna i Ala. 

5Hi tunggu nu, ka pekuna na pawaimi la Karitu ka àmbu na-palata ningu la 
màhi tau, tàka ka na-palatangu la kuaha-na i Ala. 

Na manggàna-na i Ala 

6Jiapa ka tuna nu, la honga tau na mambàda manyàmu-nya na luri pangahu, 
tubaduna nyungga ba kubata wànya na rukuna na manggàna. Tàka na 
manggàna nuna nda jia-aya na manggàna pinu tana, jàka ndia na 
manggàna-da da mayàpa kuaha la rehi nàhu, napa na kuaha-da na-
molungu. 
7Na manggàna na pawunda-nggu, jiaya na manggàna welingu lai Ala. Na 
manggàna yiana nda napi-anya tau pinu tana, tàka i Ala mbàda payema-
mana-ndaka pahàmu wànda ba ndedimbu na-padika-nya na pinu tana. 
8Nda haàtu-mbu welingu nuda da mayàpa kuaha la rehi nàhu da mapinya 
na manggàna nuna. Nadu jàka dapinya làti, nda tuna nua ka da-harika-nya 
i Miri nu na ma-pangarangu. 
9Na belingu-na nuna nimanyaka na pa-tulihu la Huratu Matua, “Nggàraya 
na panda ita ndoku dàngu na panda rongu ndoku tau, dàngu na mandedi 
tumbu ndoku la kanandingu-na na tau, nuna-yaka na pa-payema-na i Ala 
ndumada da tau da mambuha-nya,” wàna. 
10Tàka i Ala mbàda pawuwa-nanyaka lai nyuta ba na-palua-nya la Ngahuna. 
Na Ngahuna i Ala na ma-manginjiru hàlaya, lupa da pa-pakaka-na i Ala 
jiapa ka jiaha da marihi winingu-mbu. 
11Nadu na mapinya na ihi etina na haàtu tau mbulungu na ngahu wikina na 
tau nuna-ma-a, ma ndia? Tunambu i Ala. Na mapinya na ihi etina i Ala 
mbulungu na Ngahuna i Ala wiki! 
12Tàka nyuta nda nawua-anda ngahu pinu tana yiana, mbulungu na Ngahu 
welingu lai Ala, ka peku pi hàla-ndanya na pawua-nanda nyuta i Ala. 
13Jiaduya nu, jàka ma-pakalira-nja da hangia - hangia rukuna i Ala la tau 
da maningu Ngahuna i Ala, nda mawunda-aya tundunya na manggàna tau, 
tàka tundunya na pa-ajaru-na na Ngahuna i Ala. 

14Na tau na manda ningu Ngahuna i Ala, nda peku kataku-ananya jàka 
nggàraya na pa-pawuwa-na i Ngahu. Nadu da tau tungu nu nuda da hangia 
- hangia ba wànda beri hau panduba wàngu maaya. Da tau nuda nda da-
hàmburu-aya, nadu nuda ba wànda mbulungu ma-pangahu bàdi ma-pabila-
nya. 
15Na tau na maningu Ngahuna i Ala pekuna ba na-pabila-nya mbuu 
ndàbana, tàka nda ningua haàtu maningu hàkungu la pa-pabila-nya Nyuna. 
16Daa la Huratu Matua ninya na pa-tulihu, “Nggamu mapinya na 
kanandingu-na i Miri? Dàngu nggamu matanggu panaunya?” na mawàna. 
Nyuta duta ma-pahama kanandingu dàngu i Karitu! 

1 Korinitu 3 

Da tau da ma-lumungu lai Ala 

1Ngara angu dedi! Làti nda peku-ana nyungga ba ku-pabanjaru dànggai 
nyimi hama tuna na tau na maningu Ngahuna i Ala. Nyungga ba ku-pa-
banjaru dànggai nyimi hama tu-maana bàdi dàngu tau na maluri-pa 
tundunya na pambuha pinu tana; hama tuna dàngu tau maana rara pawaina 
lai Karitu. 
2Àmangu nyungga wua-nggunggai pangangu anarara-maapa, nda pangangu 
tau matua-a; nadu nyimi ba ndedi mimàka-pa la matungu nu. Tàka 
nàhumbu nyimi ndedi mimàka-a ndumana nuna, 
3nadu nyimi ba jiapa-kaipa bai luri tundunya na luri huri taumi. Nadu nyimi 
jàka jiapa-kaipa bai pa-kilitungu etimi dàngu bai pahànggangu dàngga 
angumi, màla nda paitangu-aminya nu ba jiapa-kaipa bai luri tundunya na 
huri tau, hama tuna na tau na mandedi tandaya i Ala? 
4Jàka ningu mapanii, “Nyuma makiku-nya i Paulu,” dàngu ningui hawiangu 
mapanii, “Nyungga kukiku-nya i Apolu,” na mawàna, màla nda paitangu-
aminya nu nyimi na hurimi ba hamada da tau pinu tana? 
5Làti duna nggamuya i Apolu? Dàngu nggamuya i Paulu? Nyuma tau ma-
lumungu lai Ala-a-kama, mambàda kapipi-kai nyimi la papawai lai Karitu. 

Nyuma duma palaku-manya na wai ngera-ama na pa-patangguna-nggama 
haàtu - haàtu paraïna i Ala. 
6Nyungga tondungu-anggunya, tàka i Apolu na mamangahungu, i Ala 
wikima duna na matunya tumbuna. 
7Jia ba tuna na ma-papingi i Ala-maka duna, nadu ba Nyuna na matunya 
tumbuna. Na ma-tondungu dàngu na ma-mangahungu nda ma-papingi-aha; 
8nyuda ba dadua hama-maada. Napa da-ngalangu wundada tundunya na 
paraï njilida. 
9Nyuma ha-paangu ràma - mama duma lumuna i Ala; tàka nyimi beri 
wokana i Alakai. Nyimi dimi angu dedi, beringu Umana i Ala-mbukai. 
10Wànya na pingu na pawua-nangga i Ala, nyungga beringu mamàhi pawulu 
uma-dukaka, matunya latana nuna na watu uma nuna, tàka na-haàtu hi na-
pahada-nya na uma la pinuna nu na watu uma. Haàtu - haàtu màta ka 
napanau pahàmu-nya jàka nggiki wàna ba na-pahadangu lai nu la watu 
uma. 
11Nadu bai Ala wiki-maka duna na mabànjaluya i Yehu Karitu na watu uma, 
ba watu umaya dàngu didi-maaya, na ngia pawulu-ya nu na uma; nda hili 
ningu-apa watu uma hau. 
12Ninya na ma-pahada wàngu àmahu rara lai nu la watu uma, ningu ma-
pahada wàngu àmahu bara, ningumbui ma-pahada wàngu watu mata 
tawuru, ningu mawàngu ai, ningu mawàngu rumba meti, jàka ndia rembi 
uhu. 
13Na paràma-na haàtu - haàtu na tau napa paitamaya tiangu, la rehi tàka 
belina i Karitu. Nadu la lodu nuna napa epi-maka duna mapawuwaya na 
paràma-na na tau haàtu - haàtu. Epi napa makama-nya dàngu na ma-pabila-
nya na bilana na paràma. 
14Era torungu-na la epi nuna na uma na pawulu tau la watu uma nuna ba 
nda na-mutungu la epi, na tau nuna napa ngalangu-nanyaka wundana. 

15Tàka na paràma nuna jàka na-mutungu, runggi-nanyaka duna napa; nyuna 
wiki namara, hama tuna na tau na maluhu welingu la epi. 
16Màla angu dedi, mipinya nyimi ba Uma Alakai? Dàngu na Ngahuna i Ala 
ba ngiangu-nanya daa lai nyimi? 
17Era ningu tau maparuhaya na Uma Ala, napa i Ala na-paruha-mbuya na 
tau nuna. Nadu na Uma Ala mbulungu-ana ba ndumana i Alaya, tàka nyimi 
jiadu-kaika na uma nuna. 
18Àmbu ningudu haàtu ma-panyonga-ya na wikina. Jàka ningu tau la 
hongami nyimi ma-pàdangu wikina ba na-manggàna tundunya na hukutu 
pinu tana yiana, na tau nuna màta ka nanduba, ka peku manggàna langatà 
- tàkana. 
19Nadu na manggàna ba wàna ba nakaka-ya tau pinu tana tàka manduba-
ya wàna ba naita-ya paraïna i Ala. Daa la Huratu Matua ninya na pa-tulihu, 
“I Ala nayàpa-haka da tau manggàna ba wàda la màhi wikida,” wàna. 
20Nimbunyai na pa-tulihu, “I Miri napinya na kanandingu-da da tau 
manggàna ba kanandingu manda ningu lingungu-ya,” na mawàna. 
21Jia-duya nu, jàmangu àmbu ningudu haàtu matika pa-wotungu haàtu tau, 
nadu mbuu ndàba-naka pa-wuangu hàla-mahaka lai nyimi kai mangunja: 
22I Paulu, i Apolu, i Peturu, na pinu tana yiana, na luri, na meti, na rehi 
nàhu jàka ndia na rehi na manàmu-nya, mbuu ndàbana mangu-mami-
nyaka. 
23Tàka nyimi manguna i Karitu-kai, dàngu i Karitu manguna i Alaya. 

1 Korinitu 4 

Da pa-pahurungu-na i Karitu 

1Ngàda-kama nyuma ba tau ma-paloku lai Karitu-kama, na matanggu 
hemaya la pa-bobaru-ha da pa-pakaka-na i Ala da pandedi pi tau pinu tana. 
2Na ma-papingi na pa-karuhi la tau ma-paloku tungu nu ba na-tuturu bàdi 
la mirina. 

3Na ngeranggu nyungga, nda papanii wàngu-aya jàka nggàraya ka nyimikai 
– ndia ka nggamu-yakai – na pa-pangàda-mi na wikinggu nyungga. Màlai 
jàka nggàraya na pa-pangàda-nggu na wai ngera wikinggu nyungga nda 
papanii wàngu-mbuya. 
4Nyungga duku nda ku-pàdangu-a njalanggu la ngga - nggàraikai, tàka nuna 
nda mbuti-aya ba tuba nda njalanggu nyungga. I Miri wiki bàdi duna na 
matiki-ya kunjala hi ndia. 
5Jia-duya nu, ba ndedi jiaya na rehina, màtangu àmbi jia manyamalu-mi la 
patiki-nya njala nda njalana na haàtu na tau. Patia bianya napa jàka natàka 
i Miri. Nyuna duna tiangu na ma-wàlahu hàlaya na pawini - pawiningu-ka 
na maràpu la kapàtangu. Nyuna duna na malunggaru hàlaya na pawuku na 
ma-tanjiku daa la eti tangguda patau. La rehi nu hinaka duna na tau haàtu 
- haàtu-ka hi na-ngalangu wotungu welingu lai Ala na ràka pa-kangeha-na. 
6Angu dedi! Jiakai nyimi-maka pakehangu, hi ma-paita-nggai ngerangu, 
nyungga dàngu i Apolu. Na pawuku màta ka datundunggama wàma, kai 
ajaru wànya na palara lii wàngu, “Yàpa pamàndu-nja da kalaratu da 
maninja,” ba wàna. Ba tuna nu nda ningu-apa haàtu welingu lai nyimi 
matika pawotu-nya na haàtu, tàka hi napaakanya na haàtu. 
7Nggamu matukau nyumu la parihi welingu la tau hawiangu? Mbuu 
ndàbada ka nda pangala-mu welingu lai Ala-aha? Jia, nggikina hi hamemu 
wàmunyai, hama tuna nda pa-wuangu-ha nu da maninja lai nyumu? 
8Tuba-manai nyuna ba nda hili nggàra-apa pa-kalana-mi! Nyimi 
wuluminyaka! Nyimi maràmba-kaika! Nyuma duma ndia-a. Hàmu-maka nu 
jàka maràmba langatàka-makaika, ka pekunai duma ka ma-maràmba 
dànggai. 
9Nadu ba ku-kanandi-nya nyungga, nyuma duma tau pa-pahurungu, tuna-
nggama tau pa-imingu-maaka paraïna i Ala la hangga angunda patau 
hamanai la papalewa awangu. Nyuma hama tuna tau ànga-kamaka ba 

tunggama hukungu meti la hangga madangu dàngu ba na-kayaka-nggama 
paraï tau pinu tana. 
10Lumuna i Karitu, nyuma tau nduba-kamaka, tàka nyimi tau Karitu 
mamàhi-kai! Nyuma ma-malijangu, nyimi mi-kapingatu! Nyuma pa-
paakangu-kama, nyimi dimi pa-wotungu-kai! 
11Lundu la rehi nàhu nyuma mahunggu-ya na rimbangu dàngu na madau; 
da pakima jiaha da maninja la ihi-maama; na pa-mayila-kama tau; nda 
ningu-maki duma pa-ngiangu ngia pa-engangu-ma; 
12nyuma maràma dira matiki ba mahimbu ana pangama. Era ningu maràtu-
nggama makarai bianya kanyuru; era pa-mayila-da-nggama ma-patoru 
bianya; 
13era pulu pa-iraku-da-nggama, mahema wà bianja pulu ma-minangu. 
Nyuma beri kangudu pinu tana-kama; lundu la rehi nàhu nyuma ba nakaka-
kama tau, iraku pinu tanakama. 
14Nyungga ba ku-tulihu-ya yiana lai nyimi màta ka da-makia nda wànggua, 
tàka màta ka panaunja hama tuna da ana wikinggu, wànggu. 
15Nadu ba nyunggadu manjadi amami, jiapa-kadu ba ngaha patau Karitu-
kai talànga wànguna hakambulu ràta-mbuhaka ihu da nggurumi. La dalu 
lurimi ba tau na ma-pambulu dànya i Karitu-kai, nyungga manjadi amami, 
ka ba nyunggadu mangàndi-nggai nyimi Lii Mànangu rukuna i Karitu. 
16Jiaya nu hi ku-karuhi pambana-nggai kai tundunya na ngeranggu 
nyungga, hi wànggu. 
17Jiaya nuna-maka hi kupalewaya i Timutiu lai nyimi. Ba ma-kikungu lai 
Karitu-ya, nyuna beri ana wiki-manggu-nyaka na pambuha-nggu. Nyuna 
ana pamonungu-maya. Napa nyuna ka na-wàlahu-nggainya na ngera huri 
luringgu nyungga na patundu-nggu kandai hàlanggu papawai lai Karitu, nu 
na huri luri na pa-ajaru wànggu la hau kabunggu - hau kabungguru, jiapa 
ka la nggikadu. 

18Ba tau mapira-ha da angumi nyimi da ma-abungu, nadu ba dakaka-ya 
napa nda kumai-apa lai nyimi. 
19Tàka jàka na-pahiangga i Miri, napa namangga duku lai nyimi, nda 
namandai-apa. Napa la rehi nuna ka kuita-mbuya nggàraka paula-da nuda 
da tau da ma-abungu; nda mbulungu biana na kareuku-da. 
20Nadu i Ala jàka na-pareta-ya na lurina na haàtu tau, nuna na-pakaràngi 
wànya na màkana paluri na tau nuna, nda jiaya na kareuku-ana. 
21Ba tuna pindi biaya jàka nggàraya na parihi mbuhami! Màla mi-
mbuhangu ba kumai nu ka ku-ajaru wànggai ma-hanggàritu jàka ndia ba 
kumai ka ku-ajaru wànggai panàrungu dàngu panamungu? 

1 Korinitu 5 

Na kajari la padua kabungguru 

1Làti nyungga mbàda ningu-maka kareuku matàka-ngga, nu la padua-mi 
nyimi ba ningu ruku kajari na ma-làpahu ailulu: Ningu la hongami nyimi 
tau ma-njuraku dàngu papaha amana. Da tau da manda tandaya i Mirimbu 
nda ningu matuya na matuna nu! 
2Jiapa ba tuna nu mijangga eti wà bianya. Làti mi-handuka eti wànya bàdi, 
kai paluhu-ya welingu la hongami na tau na matuya na matuna nu. 
3-4Na ngerana la tolu nyungga kumarau-nggai nyimi, tàka la ngera eti 
dalunggu nimangga duku la padua-mi nyimi. Jiaya ka ku-kingatungu 
wànggu hama tuna ningga la padua-mami, “Ruku tamuna i Miri Yehu 
Karitu, wàlahu-nggunggaika, na tau na mambàda tuya na ma-iraku tungu 
nu, huku-manya bàdi!” wànggu. Jàka mi-pauhi reki biaya ba ningga 
nyungga la padua-mi nyimi, dàngu wànya na kuaha-na na Mirinda i Yehu, 
5lupangu-ma bàdi nyimi kai wuaya na tau nuna lai Kambàliku ka na-tàlaru 
na tauna, dàngu ba tuna nu ka pa-malundu-nya na hamangu-na la rehi mai 
belina i Miri. 

6Nda ràka-ana nyimi bai abungu. Talànga wanguna nyimi mipi-mbunya 
yiana na palara lii wàngu, “Na tai wolu na ma-hawutu-na na-papupuhu 
ndàbaya na kanguta pa-haürungu!” ba wàna. 
7Iwàru pàkunya bàdi na tai wolu memangu, nu na tai wolu njala, ka pekuna 
nyimi ka hama kanguta bidikai, na maili welingu la tai wolu njala mandai, 
dàngu ku-pimanya nyimi ba timi nu. Nadu na pamangu Pahanda nyuta 
mbàda papayemangu-mayaka, nadu i Karitu na manjadi mbimbi Pahanda, 
pambàda maraku wàngu-mayaka. 
8Ba tuna, màlawa nu ka taremi-nya na pamangu-nda, ba tawàngu roti panda 
tungu tai wolu, nu na roti na ma-pamaü-nya na ma-yahangu dàngu mbuu 
ndàbana na pambuha etina i Ala. Àmbu taremi wadunya na pamangu Paha 
nuna wàngu roti maningu tai wolu memangu, nu na tai wolu njala dàngu 
akatu. 
9Daa la huratu-nggu na ma-mangilu, mbàda peka haha-manggu-nggaika, ka 
àmbi panggolu dànja da tau da ma-kajari. 
10Da pawuku-nggu nda jia-aha da tau da makajari jàka ndia da manganga 
eti, da mapalapingu jàka ndia da ma-lumungu marapu da mawàngu panda 
tanda ndokuya i Ala. Ndia-a! Nda jia-aha nyuda da pawuku-nggu; nadu jàka 
mi-marau-manjaka bàdi nyuda, maa kai luhu ailulu-madua-ka bàdi welingu 
la pinu tana yiana. 
11Na pawuku-nggu jiaya, nyimi ka àmbi mi-panggolu-dadunja da tau da 
mapeka wikida ba tau Karitu-ha, tàka da tau nuda da-kajari, jàka ndia da 
malumbangu, jàka ndia da-lumungu marapu, jàka ndia da-mapulu pa-iraku-
ya na tau hawiangu, da ma-maüku, jàka ndia da mamangangambu. Àmbi 
mandapu-du pangaa dua dànja da tau nuda! 
12-13Tubana la patimba-nya ngerana na tau nda Karitu nda ngeranggu 
nyungga-aya. I Ala duna napa na matanggu timbanja ngerada nyuda. Tàka 
jàka jiaha da angu kabungguru-mi, ka nda nyimi wiki dimi matimbanja 

ngerada? La Huratu Matua ninya na pa-tulihu, “Wànggaya na tau akatu 
welingu la hongami,” ba wàna. 

1 Korinitu 6 

Kàla angu dedi la rapatu 

1Nggikina hi ningu la hongami nyimi na matoru mbeni palua la hakimu na 
manda tandaya i Ala, la pakàla-ya na angu dedi angu pawaina, jàka era 
ningu pa-palumu-da dàngu nuna na angu dedina? Nggikina nyuna hi nda 
nakarai la kabungguru-na i Ala ka na-panjàpu-ya na palakara nuna? 
2Ka ndai pinya dimi ba na banjaru-na i Ala napa na matanggu rapatu-ya na 
pinu tana yiana? Jia, jàka tuba nyimi-madui ma-rapatu-ya na pinu tana 
yiana, ka nda làda-mami nu la pa-panjàpu-ha da palakara pa-rapatu da 
manda lalu paihikunguda? 
3Màla ka ndai pinya dimi ba nyutaka napa ma-rapatu-ha da palakara-da da 
papalewa awangu? Rihi-aipa duna da palakara la luri hau lodu - hau lodu! 
4Jàka datumbu da palakara tungu nu, màla nyimi mi-patàka-manjaka nuda 
la tau na manda ningu ndoku wai ngerangu la kabungguru? 
5Langatàka pamakia wànguya! Jiangu-maka duna ba ningu la hongami na 
ràka ma-manggàna la pakalonggaya na ma-kalutu la honga angu dedi 
maràngga tau Karitu! 
6Tàka na belingu-na, na haàtu na tau Karitu lua bia-nanya la tau nda Karitu 
la pa-pakàla wànya na palakara-na la anguna pa-karitu! 
7Màtangu pàku la pangàndi palakara la tau nda Karitu; ba ninja da pa-
palumungu la honga jua-ami beri tanda kàku-maminya-ka. Rihingu hàmupa 
ka wàngu paningu malapi-kai jàka ndia ma-parunggi-kai! 
8Tàka hi nyimi wiki-maai malapi-ya na angumi. Nyimi wiki-maai ma-
parunggi-ya na angumi. Dàngu bai lakunya na matuna nu, jia-maahai da 
angu dedi angu pawaimi! 

9Mipinya dimi, da tau da manda patundu-nya na pambuha-na i Ala, napa 
ba nda angu kabungguru-na i Ala-aha? Àmbu na-panyonga-kai! Da tau da 
matuu ma-kajari, da ma-lumungu marapu, da ma-njuraku, da ma-
payorangu la hamada, 
10da ma-manganga, da mamanganga eti, da ma-maüku, na ma-mbuhangu 
papulu pa-marihaku-ya na anguna, dàngu na ma-kapidihu-ya na anguna – 
mbuu ndàbada da tau tungu nu napa nda peku-ana la paangunya na 
kabungguru-na i Ala. 
11Ba tau mapira-ha da angumi nyimi àmangu tuna numaka na hurida. Tàka 
nàhu nyuna, miwuwaka la pa-yahangu welingu la njala. Nyimi mangu 
mehana i Ala-kaika. Nyimi papeku beli-minyaka dàngu i Ala, nadu nyimi 
bai waiyaka i Miri Yehu Karitu dàngu paraï rukuna i Ngahu welingu la 
Alanda. 

Wànyawa na taumu la pawotu-nya i Ala 

12Ningu mapanii nimbihu-na na tau pekuna la pawunda hàlaya jàka 
nggàraya, wàna. Tàka nyungga duku nda ningu hàla-a linguna wànggu. Jia 
jiapa ka napeku ndàba-kadu ba kuwunda-ya jàka nggàraya, tàka nyungga 
nda ku-pahiangu-a wikinggu ka na-kuaha-ka paraï ngga - nggàra. 
13Ningumbui mapanii, da pangangu ndumana na kambuha, dàngu na 
kambu jiaya na manapa pangangu. Tàka nuda da dua matangu napa na-
pamolu-nja paraïna i Ala. Na tàda ihina na tau àmbu nawa-dunya la patuu 
ma-kajari, tàka mbulungu la palumu wànya i Miri. Tàka i Miri napa narada-
manya duna na tàda ihi. 
14I Ala na-paluri-yaka i Miri Yehu welingu la meti, tumbuna napa ba 
napalurita nyuta paraï kuaha-na. 
15Àngu dedi mipinya na tàda ihimi ba nua tauna i Karitu-ya. Jia, peku-naka 
nu nyungga ba kupiti-ya na hangia na nua tauna i Karitu la patuya nua 
tauna na kawini kajari? Nda hidama! 

16Jàka ndia, talànga wanguna nyimi ndai pinya ihu na tau na ma-
papohungu dàngu tau kajari, ba pambulu dàna-nyaka nuna na tau kajari! 
Nadu la Huratu Matua ninya na pa-tulihu, “Nyuda ba dadua mbulungu-
maada-nyaka,” ba wàna. 
17Tàka na tau na ma-papohungu wikina lai Miri, na Ngahuna i Miri dàngu 
na ngahuna na tau nuna mbulungu-maada-nyaka. 
18Maraunja da pawunda - pawunda da ma-kajari. Nadu mbuu ndàbada da 
njala hawiangu-ka pawunda la hambeli tàda ihinanya. Tàka na tau na matu 
ma-kajari, tungu-nanya manjala la tàda ihi wikina. 
19Nyimi mipinya bàdi na tàda ihimi ba ngia pa-ngiangu-na na Ngahuna i 
Alaya. Na Ngahu ma-ngiangu daa lai nyimi. Dàngu i Ala wikimaka na ma-
wuangu-ya na Ngahu nuna lai nyimi. Na wikimi nyimi nda mangu wiki-
aminya, nuna manguna i Alaya duna. 
20I Ala nakei-makaika nyimi dàngu mbàda mbayaru panjàpu-mana-nyaka. 
Jiaduya nu, wànyawa na taumi ka peku wotu wànya i Ala. 

1 Korinitu 7 

Da paàrangu rukuna na lii lalei na lii mangoma 

1Nàhu ka kupanii-ya na habata lii na maninya la huratu-mi wànggu. Na 
haàtu na tau mini jàka nda nalalei, nuna mahàmu-ya. 
2Tàka ka àmbu ningu ma-patitiru la patuya na hangia - hangia na manda 
jiaya, nahàmu-mapa nimbihu-na na tau mini ka ningu papaha-na, tàka na 
tau kawini ka ningu leina. 
3Na lei màta ka na-palundu-nya na wai ngerana ba leiya hanggangu la 
papaha-na, dàngu na papaha màta ka na-palundu-nya na wai ngerana ba 
papaha-ya hanggangu la leina; nimbihu-da màta ka da-kawàra pa-lundungu 
wai ngerada. 

4Na papaha nda na-kuaha wiki-aya na tàda ihina; na ma-kuaha-ya na tàda 
ihina na leina. Hamanai na lei nda na-kuaha wiki-aya na tàda ihina; na ma-
kuaha-ya na tàda ihina na papahana. 
5Àmbi pa-maraungu-du dua wikimi la ngera mapalei papahangu. Pekuna 
jàka nda pirana na mandaina, mili nyuda ba dadua ka da-kawàra pa-
hamangu. Ba timi nu jiaya hi maràngga hamayangu, hi nda ningu 
maparatahu-nggai. Tàka ba tunaka nu, mi-kawàra pa-belingu bàdi, kai 
kawàra palihi la ngera mapalei ma-papahangu. Jàka nda timi nu napa na-
titiru-kai wàndi akatu, nadu ba ndai màka pa-roputu wikimi la pa-itirungu. 
6Ba kupanii-ya yiana nda hama tuna pareta-aya, tàka hama tuna panaungu-
ya. 
7Làti na parihi mbuhanggu mbuu ndàbana na tau ka natundu-ngga nyungga. 
Ba tuna haàtu - haàtu mbàda ningu-maka kanyuru mehana welingu lai Ala. 
Na haàtu ningu kanyuru tuna ni, tàka na haàtui ningu kanyuru tuna nu. 
8Da tau da mandedi lalei mangoma dàngu da kawini da mambàda kawini 
meti lei, yiana-yaka na panaungu-nggu lai nyuda: Nahàmu-pa jàka jiapa-
hapa ba daluri meha hama tuna nyungga. 
9Na nyuna angu dedi jàka ndai màka pa-roputu wikimi, nahàmu-pa kai lalei 
kai mangoma. Nadu ba nahàmu-pa bai lalei bai mangoma, welingu ba na-
ruwatu-kai itirungu-mi. 
10Kulanja nyuda da mambàda lalei mangoma yiana-ya na paretanggu: (Làti 
nda nyungga-a ma-wuangu pareta, tàka i Miri duna.) Na haàtu na kawini 
na mambàda mangoma màtangu àmbu na-dunjaku-dunya na leina. 
11Tàka jàka mbàda dunjaku-nanyaka, na-padaingu bàdi ba nda nahili 
mangoma, jàka ndia màta ka nabeli la leina. Dàngu na haàtu na mini lei 
àmbu na-pahewa-dunya na papaha-na. 
12La hawia - hawiangu yiana-ya na panaungu-nggu – tàka panaungu-nggu 
nyungga-aya ndia i Miri-a – na tau Karitu na maningu papahangu kawini 

manda waiya i Karitu, tàka na papaha-na na-mbuhangu paluri dànya nyuna, 
na tau nuna àmbu na-pahewa dadunya na papaha-na. 
13Dàngu na haàtu kawini Karitu na maleingu tau manda waiya i Karitu, tàka 
na leina na-mbuhangu paluri dànya nyuna, na papaha nuna àmbu na-
pahewa dadunya na leina. 
14Nadu na lei na manda pawai ràkana wàna-nyaka la paangu-nya na 
banjaru-na i Ala rukuna ba naleinya paraï papaha pambàda manguna i Ala. 
Tumbuna na papaha na manda pawai ràkana wàna-nyaka la paangu-nya na 
banjaru-na i Ala, rukuna ba na-papaha-nya paraï lei pambàda manguna i 
Ala. Jàka nda tuna nu, da anada hama tuna ana tau kapiru-duhaka, tàka 
pambàda reki-haka duda nu da anada ba angu banjaru-na i Alaha. 
15Tàka nuna na tau na manda waiya i Ala ka na-dunjaku-nya na papaha-na 
jàka ndia na leina na ma-karitu, àmbu pamàndu-dunya. Na ngerana yiana 
na angu dedi kawini jàka ndia mini pa-hàlangu-nanyaka, nadu na 
pambuhana i Ala, nyimi kai luri papeku. 
16Nadu nyumu angu dedi kawini, ba papaha-kau – na mambàda waiya i Miri 
– nggiki hama pi langatàka-munya nyumu ba nda peku pamàna-munya na 
leimu? Hamanai nyumu angu dedi mini ba lei mambàda Karitu-kau, nggiki 
hama pi langatàka-munya nyumu ba nda peku pamàna-munya na papaha-
mu? 

Luriwa hama tuna ba na-kapipi-kau i Miri 

17Màtawa haàtu - haàtu ka na-palànyapu-ya na lurina tundunya ba na-
kapipi-ya paraïna i Miri, hama tuna na pambàda kawukuna i Ala ba napaau-
nya la papawai lai Nyuna. Nunaya duku na kalaratu na pa-ajarunggu la hau 
kabunggu - hau kabungguru. 
18Ngera hama tuna na tau na pambàda kàri ba na kataku-ya na paaungu-na 
i Ala, àmbu na-pakakangu-du la paàli-nya na tanda kàrina. Hama-mbunai 
na haàtu na pandedi kàri ba napaau-nya paraïna i Ala, na tau nuna àmbu 
nakarai-du la pakàri-ya. 

19Nadu ba tundunya na kalaratu kàri jàka ndia ba nda patundu-nya, 
hamama-ada ba nda nggàra linguda. Na malingu duna jia-maaya ba 
katundu-nja da pareta-na i Ala. 
20Màtawa haàtu - haàtu ka na-padaingu ba naluri hama tuna na hadana ba 
na-kataku-ya na paaungu-na i Ala. 
21Ba napaau-nggau, nyumu ka atakau, àmbu handuka wadunya bau 
patandanya na rukuna nuna. Tàka napa jàka ningu pekuna bau pahàlangu, 
ka jiayaka hiu pahàlangu. 
22Nadu na ata na mambàda pawai lai Miri, tauna i Miri-yaka na ma-
pahàlangu. Dàngu na tau pahàlangu na mambàda pawai lai Miri, nyuna 
atana i Karitu-yaka. 
23Mbàda palundu-mana-nggaika wilimi ba nakeikai paraïna i Ala. Jia-duya 
nu, àmbi pahiangu-du wikimi la paata-nggai tau. 
24Ba tuna, angu dedi, jiapa nda nggikina na hadami ba paaunggai, màtawa 
ka na-padaingu na lurimi angu i Ala. 

Ngerada da tau da mandedi lalei mangoma dàngu da kawini meti lei 

25Nàhu na ngerada da tau da mandedi lalei mangoma. Na ngerana nuna 
nyungga ndedi ku-ngalangu ndokua pareta ngga - nggàra welingu lai Miri. 
Na nyuna ruku pa-namungu-na i Miri, nyungga ba tau ràka parongu-ka, 
màta ka kuwua-nja panaungu wànggunggai. 
26Ba tapinya mbuu ndàbana na pahanduka wàngu na maora-nda la rehi 
nàhu, ba kureki-ya nahàmu-mapa na tau ka napadaingu paluri wànya na 
hada lurina nàhu. 
27Jàka mbàda ninguka papaha-mu àmbu kehangudu pa-pahàlangu welingu 
la papaha-mu. Jàka ndedi ningu papaha-mu àmbu himbudu papaha-mu. 
28Tàka jàka mulalei mu-mangoma, nuna nda njala-aya. Tumbuna na haàtu 
na bidi kawini jàka na-mangoma nda manjala-aya. Jia-aya, nyuda da 
malalei da ma-mangoma napa hangga-danya na handuka dangu. Nyungga 

duku màta ka peku hinggilu-da welingu la handuka nuda wànggu parinju-
nggu. 
29Na pawuku-nggu nyungga tuna nu, angu dedi: Nyuta nda nadangu-apa na 
kalongganda. Piti welingu nàhu na tau na mambàda ningu papahangu, màta 
bia ka naluri hama tuna na manda ningu papahangu-ya; 
30na tau na mahii, màta bia ka naluri hama tuna tau manda handuka-ya; na 
tau na mariki, màta ka hama manda hawola-ya; na tau na mambàda kei, 
màta ka hama manda ningu ngga - nggàrangu-ya; 
31dàngu na tau na maningu ulangu la ngera pinu tana, màta ka naluri hama 
tu biana ba nda nggàra ningu ulana. Nadu ba nda namandai-apa yiana na 
pinu tana, la dalu hadana na maninya nàhu, napa na-molungu! 
32Na parinju-nggu màta nyimi kai pahàlangu welingu la handuka. Na tau 
na manda ningu papahangu, na-pambulu-maanya na kanandingu-na la 
hangia - hangia na ngerana i Miri, nadu ka nahàmu wàngu na etina i Miri, 
ba wàna. 
33Tàka na tau na maningu papahangu, napa nadangu-mapa na kanandi-
nanya na ngera pinu tana, nadu ka nahàmu wàngu na etina na papaha-nggu, 
ba wàna; 
34hupu hàla luana pa-biwangu-nanyaka na kanandingu-na. Na haàtu na 
kawini na manda mangoma, jàka ndia na haàtu na bidi kawini, nadangu 
ningu na kanandi-nanya na ngerana i Miri, nadu ba na-mbuhangu ka pekuna 
na tauna dàngu na hamangu-na ka manguna i Alaya. Tàka na kawini na 
mambàda ningu leingu, na-pambulu-nya na kanandingu-na la hangia - 
hangia ngera pinu tana, nadu ba na-mbuhangu ka nahàmu wàngu na etina 
na leinggu, ba wàna. 
35Hi ku-tulihu hàlaya na rukuna yiana ndumana na pahàmu wàna na wikimi 
nyimi, màta ka kuhiri-nja lai ni lai na nda wànggua. Na pambuha-nggu jia-
aya màta ka daliya na ma-deningu dàngu na maràka-na wànggu-anggai, 
dàngu ka pekuna bai pambulu-nya kanandingu-mi lai Miri, wànggu. 

36Jàka ningu haàtu tau ba nakaka-ya ba nda ràka-ana ba tunanya nu na 
kawini tubana tàka nda peku roputu-na wikina, dàngu ka ku-kanoma-ya na 
bidi kawini nuna jàka wàna, puli bianya ka nawànya na mahàmu la 
etina. Nyuna nda nanjala-a jàka dapakanoma nyuda. 
37Tàka jàka ningu haàtu na mambàda botaya la etina la panda kanoma-ya 
na tubana, dàngu ba nabota-ya nu nda ningumbui ma-pambana-ya, nu ba 
tuna nu nahàmu, mili namàka nyuna pa-pajàngapu-nya. 
38Na kawàndi-na, na tau na mapaumangu nahàmu, tàka na tau na manda 
pa-umangu na-rihingu hàmuipa. 
39Na haàtu na kawini na mambàda mangoma, la nditaku-na na mini lei-
nanyapa ba naluri-pa. Tàka ba nameti-ka na leina, peku wàngu etina pahili 
mangoma la pambuha-na; mili nu nyuna ka pa-umangu Karitu-ya. 
40Na nyuna rihi utungu-manapa jàka nda nahili mangoma. Nuya na 
wininggu nyungga, tàka ba ku-kanandi-nya hi kutiki-ya nuna ruku kuaha-
na na Ngahuna i Ala-maya. 

1 Korinitu 8 

Na ngerada da pangangu da pambàda mangejingu la marapu 

1Nàhu jiaha da pangangu pa-payemangu ba mangejingu la marapu. 
Tubangu-ma nyuna ba ningu mapanii, “Tapi-manya ba ningu ndàbaka 
pingunda,” na mawàna. Ba tuna na pingu na-pawiti-nya pangamba na tau, 
tàka na mbuhangu na-pahadangu anguna patau. 
2Na tau na makaka-ya ba dangu papina, làti duna ndedi napi-anya na ma-
tanjiku halawàla. 
3Tàka na tau na mambuha langatàka-nya i Ala, natanda-maya duna paraïna 
i Ala. 
4Na ngera ngangu pangangu da pambàda mangejingu la marapu, tapi-
manya na marapu paninu maü-nanya na manda nimbunya duna làti. Dàngu 
tapi-manya na Ala ba haàtu-ana; nda hili ningu hawiangu. 

5Tubanguma ba dadangu da pa-patamungu ala dàngu da miri; nu da 
maninja la awangu hamanai da maninja la pinu tanambu. 
6Tàka nyuta duta, haàtu-ana na Ala, nu i Ama na ma-padika-nya mbuu 
ndàbana. Ndumana Nyuna-maka nyuta hi taluri. Dàngu na Miri jia-mayai 
ba haàtu-ana, nu i Yehu Karitu. Palinya Nyuna hi padika-nya mbuu 
ndàbana-ka, dàngu lumuna Nyuna nyuta yia hi taluri. 
7Jiapa ka tuna nu, nda jia pi hàla-ananya nuna paraï tau. Ninja àmangu da 
mandàmangu pa-lumungu marapu. Jia ba tuna nu lundu nàhumbu dapàda-
manyapa da pangangu da pambàda mangejingu la marapu, ba pangangu 
marapu-ha. Jàka danganja da pangangu nuda, da pàda-manya ba njala-
danya; nadu na papida ba ndedi na-kapànduku-mapa. 
8Làti duna da pangangu nda jia manaü pamàndu-adanya na pa-nuangu-nda 
dàngu i Ala. Jàka tanganja da pangangu nuda, nda ningua utungu ngga - 
nggàra pangalanda. Belingu-na jàka nda tanganja da pangangu nuda, nda 
ningumbui parunggi-nda ngga - nggàra. 
9Na nyuna, pananjarungu! Napa hi ningu bia tau hawiangu manjala wànya 
– nadu na papina ba ndedi na-kapànduku – rukuna bau wàngu etimu la 
pawunda-ya jàka nggàra biaya. 
10Na pawuku-nggu tuna nu: Ngera hama tuna nyimi ma-kapànduku papimi, 
ba talànga ngangumu la uma marapu. Tunaka nu hi ningu maita-kau bau 
mandapu pangangu lai nu. Na tau nuna jàka nda na-kapànduku na pa-
kawana-na, màla nda rukumu nyumu nu hi natoru mbeni wàngu panganja 
da pangangu pambàda mangejingu la marapu? 
11Ruku tuna nu, na pa-kawana-mu nyumu jiayaka na ma-panjàra-nya na pa-
kawana-na na tau nuna na mandedi kapànduku papina. Làti hi nameti i 
Karitu lumuna na tau nunambu. 
12Dàngu jàka utuyaka na njala tungu nu hangganja da angu dedi Karitu-mu 
– bau paruha-ya na pa-kawana-da nyuda da ma-lamanga – ka njala bokulu 
dumunyaka nyumu lai Karitu. 



2951 

 

 
Na Huratu Matua 

© 1995, Indonesian Bible Society. 
 

 
 

 

 

 

13Nunaya na kirina, jàka ruku pangangu ma-pawiti-nya hi nanjala na angu 
dedinggu, nyungga nda kuhili ngangu ndoku-apa duku tolungu. Raï ai duna 
hi nanjala na angu dedinggu, hi rukunggu nyungga biaka wànggu. 

1 Korinitu 9 

Da hàkuda dàngu da wai ngerada da pa-pahurungu 

1Màla nyungga yia nda tau ma-kalewa-aka? Nyungga nda pa-pahurungu-
aka? Ndedi kuita-mayapa nyungga i Yehu, na Mirinda? Màla nu nyimi nda 
rukunggu nyungga-akai ba kuràma ndumana i Miri? 
2Jàka nda dapeka-kai da tau hawiangu nyungga yia ba pa-pahurungu-ka, 
nyimi làti nu ana hawutu ràka peka-mami! Nadu na lurimi ba tau Karitu-
kai, mbutiya ba pa-pahurungu-ka nyungga. 
3Jàka ningu tau ma-pulungga, napa kuhema tunggunya yia: 
4Màla nyungga nu nda ningu hàkunggu la pa-ngalangu pangangu dàngu pa-
ngunungu rukuna na paràma-nggu? 
5Làti jàka ningu papaha-nggu, màla nda ningu hàkunggu nyungga pa-
kariangu haàtu papaha ma-karitu angunggu nàhu ba kulaku hama tuna ba 
wànguda da anguna paluhu i Miri Yehu dàngu da pa-pahurungu hawiangu, 
hamangui i Peturu-mbu? 
6Jàka ndia hi didiyai Mbàranamba-a dàngu nyungga pa-pabukungu la pa-
pamukarungu wikima pahimbu wiki ana paluri wàma? 
7Nda ningua anggota tanatara pa-kawàri la pa-mbayaru wiki nduma lurina 
daa la pamba mahada ngàndi pabera! Nda ningua tau tungu woka ma-
pamula angguru la wokana tàka hi nda nanganjai da angguru ihi wokana! 
Nda ningua mini pawangu na maradangu mbimbi tàka hi nda naunu-njai 
da wai huhu mbimbina! 
8Nyungga hi ku-jakaru-nya nuna, nda palata wànggunya na pakàli 
ndàmangu-a na pawàngu hau lodu - hau lodu, tàka nuna ni-manyaka daa la 
Huratu Matua. 

9Daa la mbukuna i Muha ni-manyaka na pa-tulihu, “Na hapi na ma-talànga 
yila wari puruhu uhu nggàndumu àmbu patanga-dunya na ngorana,” na 
mawàna. Jiaya na hapika nu na pa-hamata-na i Ala? 
10Jàka ndia napa hi nyuta tau pawuku-na? Tubangu-ma nuna na pa-tulihu 
ndumanda nyutama nadu na tau na maràma woka dàngu na tau na ma-
patimbu-nya na uhu nggàndumu, ràka-mana ba daràma ka ningu ana 
pangala-da hawiangu welingu la ihi woka, wàda. 
11Nyuma ma-hàbaru-nggaika wini pangahu daa la lurimi. Ka jàka mamuti-
hakaika da kanyuru pabanda-mi, màla karuhi-manya malalu dangu-maka 
nu welingu lai nyimi? 
12Na tau hawiangu jàka ningu hàkuna la pa-monunggai nyimi, màla ka nda 
marihi nu la paningu hàkungu welingu lai nyuda? Na nyuna ba tuna 
nyungga duku ndedi kuwa-anya na hàkunggu. Na belingu-na, màta ka 
kutanggu hàla bianya, màta ka àmbu ningu ma-paratahungu la pa-bobaru-
ya na Lii Mànangu rukuna i Karitu. 
13Mipi-manyaka duna angu dedi, da tau da maràma daa la Uma Ala, ba da-
ngalangu pangangu daa la Uma Ala. Dàngu da tau da mapalokuha da kameti 
maraku ba da-ngalangu tangguda hawiangu la kameti pa-maraku wàngu lai 
nu. 
14Tuna numbu i Miri mbàda kawuku-mana-nyaka, da tau da ma-bobaru-ya 
na Lii Mànangu, ba da-ngalangu bàdi paluri wàda welingu la lii pa-bobaru-
da. 
15Ba tuna nyungga ndedi ku-handàkangu-mapa duku pawàngu habata 
welingu da hàku nuda. Dàngu ba ku-tulihu-ya yiana na huratu nda jia-aya 
na pawuku-nggu màta ka wànjawa nuda nàhu hanggangu lai nyungga nda 
wànggua. Rihingu hàmu ka kumeti jàka kuwàru-ma-anyaka nuna na pa-
hamemu wànggu. 
16Nàdu, jàka jia-aya na bobaru-ya na Lii Mànangu welingu lai Ala, nda 
ningua hàkunggu la pa-hamemu wànya, nadu bai Ala-maka na ma-pareta-

ka la palaku-nya nuna. Hanggàmaru-nggunyaka, jàka nda ku-bobaru-ya 
nuna na Lii Mànangu! 
17Ngera hama tuna làti ba kulaku-nya na paràma nuna ka wàngu-nggunya 
eti wikinggu, peku-manaka duku ba ku-monungu la pa-ngalangu wunda. 
Tàka nyungga ba ku-bobaru-ya nuna na Lii Mànangu jia pàkuya ba pa-
patanggungu-ka. Nyungga na-paràha-ngga i Ala la palaku-nya nuna. 
18Jàka tuna nu ka nggàraka wundanggu? Yianaya na wundanggu: Ba peku 
bobaru-nggunya na Lii Mànangu wàngu nda ningu haàtu pa-pambotu-nggu 
matanggu wuangga wundanggu, nadu nyungga ba nda ku-karuhi-aha da 
hàkunggu ba ma-bobaru Lii Mànangu-ka. 
19Nyungga ba nda nggamudu maata-ngga; nyungga tau kalewa-ka. Jiapa ka 
tuna nu, nyungga duku mbàda pa-jàmangu-ngguka wikinggu ka naata-ngga 
tau mbuu ndàbana. Hi kulaku-nya nu màta ka peku da - dangu-kina na 
patalu-nggu ndumana i Karitu. 
20Ba kuhangga-nja da tau Yahundi, nyungga ku-panggàduku tau 
Yahundingu-ma, ka peku talu-nggunya na tau Yahundi ndumana i Karitu. 
Ba kuhangga-nja da tau da maluri tundunja da ukuna i Muha, na nggàduku-
nggu hama tumana na ma-pamàndu-nja da uku nuda, làti duku ba nda ku-
pamàndu-anja. Nu hi tunggu nu ka peku iru ngàndi-nggunja la pa-kikungu 
lai Karitu. 
21Ba kuhangga-nja da tau nda Yahundi, na nggàduku-nggu hama tumana na 
tau nda Yahundi na maluri la hambeli ukuna i Muha. Nu hi tunggu nu màta 
ka peku iru ngàndi-nggunja ka da-kikingu lai Karitu. Na nyuna nda tanda-
ana ba nda ku-manundu-nja da pareta-na i Ala; tàka jia-mayaka nu ba 
dakuahaka da pareta-na i Karitu. 
22La padua-da da tau da ma-lamanga papida, nyungga na nggàduku-nggu 
hama tumana na tau na ma-lamanga papina, ka pekuna ba kuiru ngàndiha 
lai Karitu. Na kababa-na, nyungga duku màla ndàba bia nggubulu-na 

ndumana na tau mbuu ndàbana ka peku pamara-nggunya hawiangu 
welingu lai nyuda wànggu. 
23Hi kulaku-nya nuna mbuu ndàbana lumuna na Lii Mànangu welingu lai 
Ala, ka pekunai duku ba ku-ngalangu kanyuru, wànggu. 
24Mipi-manyaka angu dedi, la dalu parimbungu mbuu ndàbada da ma-
parimbu dapalai, na nyuna haàtu-ana duna na ma-ngalangu wundana. Nu 
ka timi nu bàdi bai palai ka peku ngalangu-mi wundami. 
25Nimbihu-na na tau na ma-pandàmangu wikina, na-roputu wikina la mbuu 
ndàbana. Hi tuna nu ba rinjungu-nanya ka pahàngalu-nya wàla ai pa-
pahilapungu tanda talu, nu na wàla ai na maluu malaï. Tàka nyuta duta yia 
hi ta-roputu wikinda la hangia - hangia, ba rinju-ndanya na wàla ai pa-
pahilapungu ka pahàngalu-nda na manda hilu malaï. 
26Jia-duyaka nu nyungga hi kupalai dàngu ninya na pawuku-nggu na 
pambàda tiki hahangu. Hama tuna la parimbungu pa-patàkilu, nyungga nda 
àtalu tungu-anggu. 
27Nyungga ku-pajàmangu wikinggu la pa-parajaku pa-mbangatu-ka hi lupa 
ku-manyàmu-nya. Hi kiri tunggu nu, nadu ba nda ku-mbuhangu, nyungga 
matanggu pawànda patama la parimbangu, nyungga wiki hi nda pa-pahia-
nggai, wànggu. 

1 Korinitu 10 

Na pa-panamu hahangu la ngera marapu 

1Angu dedi! Màta kai namuya na rukuda da boku la mangilu-nda àmangu 
ba dalaku karia-nya i Muha. Nyuda mbuu ndàbada ba na-pamaü-nja 
karumangu dàngu ba damara la papala-ya la Tehiku Rara. 
2Ka peku kiku-danya i Muha, nyuda mbuu ndàbada pa-parunungu-ha la 
kuru karumangu dàngu la tehiku nuna. 
3Nyuda mbuu ndàbada dangangu pangangu pangahu ma-pahama, 

4dàngu da-unungu paunu pangahu ma-pahama. Nyuda mbuu ndàbada da-
unungu welingu la kaba watu pangahu na mandutu-ha nyuda; na kaba watu 
ba wànda jia-duyaka i Karitu wiki. 
5Na nyuna ba tuna, da anguda nyuda dadangu da panda hàmuna eti i Ala, 
tuna nuduka hi dataneparu da metida la maràda telangu. 
6Nu mbuu ndàbada tunanda ngerangu-duka lai nyuta, la pa-panamu-nda 
napanau wànda ka àmbu ta-mataru-nja da hangia - hangia da ma-akatu 
hama tuna nyuda. 
7Dàngumbu ka àmbu talumu-nja da marapu hama tuna na pawunda-da 
hawiangu da anguda. Daa la Huratu Matua ninya na pa-tulihu, “Na banjaru 
nuna ngangu ngunungu-danyaka dàngu renja-danyaka ba dalumu-nya na 
marapu,” na mawàna. 
8Àmbu tatu-duya na hangia - hangia na ma-kajari, hama tuna na pawunda-
da hawiangu da anguda. Nadu ba tau dua kambulu tailu rataya na anguda 
nyuda da mameti kahau lodungu, nu ba tuda nu. 
9Àmbu ta-kamangu àngadu pakama-nya i Miri hama tuna na pawunda-da 
hawiangu da anguda àmangu, hi lupa dameti ba nakati-ha kataru mbana. 
10Àmbu ta-kangudaru-mbu; hama tuna na pawunda-da hawiangu da anguda 
àmangu, hi lupa na-pameti-ha paraïna Papalewa Meti. 
11Nuda mbuu ndàbada hi tuda nu lai nyuda, màta ka nanjadi ngerangu la 
tau hawiangu wàna. Dàngu nuda mbuu ndàbada pa-tulihu-mbuha la pa-
panamu hahanda nyuta. Nadu nyuta nàhu ba luri-ndanya la hupu njàpu 
rehi. 
12Na tau na makaka wikina ba ndolaku màndungu-nanya, pananjarungu 
badi; ka àmbu jia njoruna. 
13Nimbihu-na na mapakamangu na pangala-mi pakàli ngala-mananya na 
tauka. Ba tuna i Ala na-tuturu-ma la paràndi-na. Nyuna nda napuli-anggau 
la pakama-nggau làpahu-nya na màkamu. La rehi tàka-nanggau ma-

pakamangu napa nawua-manggau ànda duna hi peku màkamu la pa-
pajàrungu. 
14Jia-duya nu angu dedi pambuha-nggu, màta kai karaü-nya eti la pa-
lumungu marapu. 
15Nyungga ba ku-pabanjaru dànggai hama tuna langgunya na tau 
manggàna. Màta kai timba wiki bianya na papanii-nggu yiana. 
16La rehi ba taunu-nya na wai angguru ba tawàngu pamalangu-nya i Ala, 
màla nda pawuwa-andanya nu ba mbulungu-ndanyaka nyuta dàngu i Karitu 
la metina? Dàngu la rehi ba tapabe - berinja da roti hi takawàra ngangu, 
màla nda pawuwa-andanya nu ba mbulungu-ndanyaka nyuta dàngu na tàda 
ihina i Karitu? 
17Nadu ba hau pàkuna na roti, tàka nyuta mbuu ndàbanda hi tangangu hàla 
welingu la roti nuna ba hauna, nu nyuta madangu beri haàtu tau-madua-
ndaka. 
18Kamangu pa-tàngaru-ha da tau Yahundi. Da manganja da pangangu pa-
maraku wàngu la pinu ngia pawotu maraku, jia-mahaka da ma-pambulu 
dànya nuna na ngia pawotu maraku. 
19Nggàraya na pawuku-nggu? Da marapu dàngu da pangangu da pa-maraku 
wàngu la marapu nda ningu ndoku ihina. 
20Nggàraha da pa-maraku wàngu la ngia pa-marakungu kameti la marapu, 
nda pa-marakungu lai Alaha, tàka la wàndi - wàndi akatu. Tàka nyungga 
nda ku-mbuhangu-a kai pa-mbulungu dàngu wàndi akatu. 
21Nyimi nda uku pa-unungu welingu la kaba wai angguru-na i Miri, dàngu 
hi kaperaku-minyai la pa-unungu welingu la kaba wai angguru-na i wàndi 
akatu. Nyimi nda uku la pangangu la menjana i Miri dàngu hi ngangu-
minyai la menjana i wàndi akatu. 
22Jàka ndia ka ta-pakapihi-ya i Miri wàndaka? Màla tarihi kapàru-pa nyuta 
welingu lai Miri? 

23Na panii tau, “Peku-mana duta pawundaya jàka nggàra biaya na 
pambuha-nda,” na mawàna. Tubangu-ma! Ba tuna nda jia lingu ndàba-ada 
da pambuha-nda. “Nyuta pambuha bianda nggàra ula jàka wànda” – ba tuna 
nda mbuu ndàba-ana na pambuha-nda na ma-ngalangu pa-pahada-nya na 
lurinda. 
24Àmbu jia ningudu haàtu tau mapamukarungu nduma wiki-ana. Nimbihu-
na na tau lupangu-ma na-pamukarungu nduma tau hawiangu-mbu. 
25Nyimi peku ngangumi ngga - nggàra pa-danggangu la pahangu tolungu. 
Àmbi kanuturu mangilu-duhapa, jiapa ka ningu-kadu ma-pabetangu daa la 
eti dalumu. 
26Nadu daa la Huratu Matua ninya na pa-tulihu, “Na pinu tana yiana dàngu 
nggubulu-na na ihi-naka manguna i Miriya,” na mawàna. 
27Era ningu haàtu tau manda Karitu madunda-nggai pangangu, tàka nyimi 
mi-kataku-mayaka, nga bianya jàka nggàraya na pa-pahangga-nanggai. 
Àmbu kanuturu-duha jàka nggi paweli-da nuda da pangangu, ka àmbi ningu 
ma-pabetangu daa la eti dalumi. 
28Tàka jaka ningu mapanii-nggai, “Da pangangu yiada pambàda pa-maraku 
wàngu-haka la marapu,” jàka wànanggai, àmbi ngadunja da pangangu 
nuda, rukuna ba pangàda-nya ngerana na tau nuna dàngu na pa-pàdangu la 
eti dalu. 
29Na pawuku-nggu nda jia-aya na papàda-mu la eti dalumu nyumu, tàka eti 
daluna na tau nunaya. Raï hi ningu bia ma-paàrangu, “Ha, nggikina hi 
padira-nya na kalongga-nggu nyungga ruku papàda eti dalu haàtu? na 
mawàna. 
30Jàka kungangu pangangu dàngu pamalangu-nggunya i Ala, nggikina na 
tau hi na-paaka wàngganja nuda da pangangu, ka ni ba hàla-madu-ngguka 
pa-pamalangu-nya i Ala?” jàka wàna. 
31Nggàra biaya na pawunda-mu – ka ngangumunya jàka ndia ka unungu-
munyakai – wunda hàla biaha ka wotu wànya i Ala. 

32Ilu-anya ràkana na lurimu, ka àmbu mu-pawiti-nya pawunda manjala na 
tau hawiangu; ka tau Yahundi-ya jàka ndia ka tau nda Yahundi-yakai, jàka 
ndia ka kabungguruna i Ala-yakai. 
33Luriwa hama tuna nyungga. Nyungga duku pa-mukarungu manggunya ka 
nahàmu wàngu na etina mbuu ndàbana na tau la ngga - nggàra mbuu 
ndàba-naka, wànggu, dàngu nda ningu pawukunggu la nduma wikinggu 
nyungga. Na pakeha-nggu jia-aya ka peku pamàna-nja nyuda mbuu 
ndàbada, wànggua. 

1 Korinitu 11 

1Tundu-nyawa na ngerangu-nggu nyungga, hama tuna nyungga duku ba 
kutundunya na ngerangu-na i Karitu. 

Na ngera tungu tamalingu la katiku la rehi lumungu 

2Nyungga kuwotu-nggai nyimi nadu nyimi ba naingu-mana nanamu-mingga 
nyungga bai tundunja da pa-ajaru da pawua-nggunggai. 
3Na nyuna ku-mbuhangu kai pinya na hili hangiai, Na ma-kapala-nya 
nimbihu-na na tau minika jiaya i Karitu; na ma-kapala-nya na kawini 
papaha jiaya na mini lei, dàngu na makapalanya i Karitu jiaya i Ala. 
4Na haàtu na tau mini la rehi hamayangu jàka ndia la rehi patàka-nanya na 
lii welingu lai Ala la hangga tau dangu, ka natuu tamalingu, na tau nuna 
paaka-nanya i Karitu. 
5Tàka na haàtu na tau kawini la rehi hamayangu jàka ndia la rehi patàka-
nanya na lii welingu lai Ala la hangga tau dangu, ka nda natuu tamalingu 
la katiku-na, na kawini nuna paaka-nanya na mini leina na ma-kapala-nya 
nyuna. Nuna hama biana ba beringu pa-kikiru-yaka na katiku-na na kawini 
nuna. 
6Nadu na haàtu na kawini jàka nda na bihu pa-patamali-nya na katiku-na, 
nahàmu-pa ka nggutinya na lunggina. Tàka na haàtu na tau kawini jàka pa-
kikiru-ya na katiku-na jàka ndia pangguti-nya na lunggina, nuna nu pa-
paakangu wàngu-yaka lai nyuna. Jiaduya nahàmu-pa ka natuu tamalingu. 

7Na mini nda nggàra naihi wàngua la patuu tamalingu, nadu ba ninu maü 
dàngu ba pa-mangunju wàna i Alaya. Tàka na kawini duna ninu maü 
mangunju tau miniya, 
8nadu na mini ba nda pa-padedi welingu la tau kawini-aya, jiaya na tau 
kawini duna na pa-padedi welingu la tau mini. 
9Na mini hi padika-nya nda lumuna na kawini-a, tàka jiaya na kawini hi 
padika-nya lumuna na mini. 
10Jia-duya ka dahàmu wàngu da etida da papalewa awangu, na haàtu tau 
kawini natuu bàdi ndàbi katiku-na, tandana nyuna ba la wawa kuaha mini 
leinanya. 
11Na nyuna ba tuna la lurinda tau Karitu, na tau kawini nda na-ndolaku 
meha-a pahàlangu welingu la mini, dàngu na tau minimbu nda na-ndolaku 
meha-a pahàlangu welingu la kawini. 
12Nadu ka jiapakai pa-padedi welingu la miniya na kawunga kawini, tàka 
la hambeli-na nu, na mini nadedi-ya welingu la kawini; tàka ngara mbuta-
naka mapawelingu lai Alaya. 
13Kamangu kai timba wikinya na ngerana yiana angu dedi: Màla nahàmu 
nu ba nda na-pandàdangu katiku-na na haàtu tau kawini, ba na-hamayangu 
lai Ala la hangga tau dangu? 
14Welingu la pambàda erana i madangu pambàda ajaru-makaika, ba hangia 
manda pa-ràkangu-ya jàka namalai lunggina na mini. 
15Tàka na ngerana na kawini, na lunggi pa-wuangu-mayaka la pa-pandàda 
wànya na katiku-na dàngu na lunggi malai ba pa-hamemu wànanya. 
16Na, jàka ningu ma-mbuhangu pa-palumu wànya na rukuna yiana, hangia 
jua-ana na papanii wànggu nyungga, nu jiaya ka nyutakai ka da kabunggu 
- kabungguru-na i Ala hawiangu-kai, mbulungu-maana ba hangia-na na 
pambàda ndàmangu la kuru kabungguru; hinggilu-na nuna nda hili ningua. 

Na pamangu-na i Miri 

17Na rukuna yiana na habata, nyungga nda kuwotu-anggai nyimi. Na pauhi-
mi la lumungu-mi, nda ningu linguna mahàmu, tàka manda hàmuya. 
18La kawu - wungana na parongu-nggu, nu la pauhi - pauhi-mi ningu kaliba 
- kalibaru ma-pandubaku. Dàngu ba kureki-ya nu na parongu-nggu harangu 
ningu-madu pa-deningu-na. 
19Tubangu, ànda-mana ba natumbu na pakawàringu lai nyimi, ka peku 
wuwana napa jàka ngga - nggamuha da tau Karitu langatàka. 
20Tàka nu bai pauhi, na pawunda-mi nda Pamangu-na i Miri-aya. 
21Nadu ba jia-yaka na rehi ngangu, haàtu - haàtu ba parimbungu-dunanyai-
ka papiti-ha da pangangu wikida, hi lupa ninya hawiangu na manda 
ngalangu ndoku ngga - nggàra, tàka hawiangu hi lupa na-maüku wànya. 
22Nggikina hi tuna nu? Ka nda ningu umami nu angu dedi? Làti lai nu duna 
kai ngangu kai ngunungu! Jàka ndia napa hi harawuku-mi la pa-paaka-nya 
na kabungguru-na i Ala dàngu la pa-makia-ha da tau mila? Nggàraka bàdi 
papanii-nggunggai nyimi? Kuwotu-nggaika bàdi? Ndia-a! Nda kuwàngu 
pawotu ndoku-manggai. 
23Nadu na pa-ajaru-nggunggai, nuna pangalanggu welingu lai Miri wiki-
maya: la rudungu nu ba jiaya na kaleka-nya i Yehu, na Mirinda, napiti-ya 
na roti, 
24dàngu ba nahàla-ka pa-pamalangu-nya i Ala ba jiaya na roti, kawita - wita 
wàna-nyaka limana, hàla hi napanii, “Yiana jiaya na taunggu na 
papajàmangu ndumami nyimi. Wànyawa yiana kai namu wàngga,” wàna. 
25Tuna numbui ba hàla pangangu, napiti-ya na kaba wai angguru hi napanii, 
“Na angguru yiana jia-yaka na pa-ràndingu bidina i Ala, na pa-pakaràngi 
wàngu wai rianggu. Handàka unu - handàka unuminya yiana, màta kai 
wànya kai namu wàngga,” wàna. 

26Tubangu-ma, handàka nga - handàka ngaminya na roti dàngu bai ununya 
na wai angguru yiana, nyimi bobaru-minya na metina i Miri, hi lupa namai 
beli. 
27Jia-duyaka nu, na tau na mangangu rotina i Miri jàka ndia na ma-unungu 
angguru-na i Miri dàngu nda wànguna huri maràka-na, na tau nuna nanjala 
hanggangu lai Miri, na mambàda pa-kameti wàngu wikina dàngu tolu 
dàngu riana. 
28Jiaduya, haàtu - haàtu nakinju pàku bàdi wikina, ka namangu panganya 
na roti dàngu paunu-nya na angguru. 
29Nadu na tau jàka nangangu roti dàngu jàka na-unungu angguru dàngu nda 
wàrihu-nanya na pamangu nuna ba ma-deningu la tauna i Miriya, na tau 
nuna ba nangangu ba na-unungu ngalangu-nanya hukungu-na i Ala la tàda 
ihi wikina. 
30Nuya na pakiri-na hi nadangu la hongami nyimi na mahidu dàngu na ma-
mangonangu, dàngu ningumbu mameti. 
31Tàka jàka ta-manginjiru pàku wikinda, napa nda jia huku-ananda i Ala. 
32Tàka jàka nahuku-nda i Ala, nawàngu pa-ràmbahu-ta, ka àmbu nanggàna-
ta nahuku papohu-nda dàngu pinu tana yiana. 
33Jiaya nu angu dedi, jàka mi-pauhi pangangu la pamangu-na i Miri, màta 
nyimi kai kawàra pa-nedingu. 
34Jàka ningu mamanjuu, nangangu pàku bàdi la umana. Nyimi jàka mi-
wàrihu-ya na ngerana yiana, na pauhi - pauhi-mika bai lumungu napa nda 
na-patàka-anggai hukungu welingu lai Ala la tàda ihi wikimi. Jàka jiaha da 
pabata - pabata hawiangu, napa ka ku-palara-nggai jàka kumai. 

1 Korinitu 12 

Da pawua-na na Ngahuna i Ala 

1Nàhu panii-ndanja da pawua - pawuangu welingu lai Ngahuna i Ala. Na 
rukuna nuna angu dedi màta kai pi pahàmu-nya wànggu. 

2Namuya kawai la wungana ba ndedi mitanda-ya i Miri, ba ningu mairu 
ngàndikai pa-kikungu la marapu ma-kambànga. 
3Nyimi mipi-manya bàdi na tau na pairu ngàndina na Ngahuna i Ala nda jia 
panii-ana, “Pa-ràtungu-ya i Yehu!” ka wàna. Hamambunai nda ningua haàtu 
mapanii, “I Yehu Miriya!” ka wàna, jàka nda nairu ngàndiya na tau nuna 
paraïna Ngahuna i Ala. 
4Màtu - màtu pa-wuangu welingu la Ngahuna i Ala, tàka na ma-wuangu-ha 
nu mbutada, jiaya i Ngahu numa na ma-haàtu-na. 
5Màtu - màtu paràma la palumu-nya i Miri, tàka i Miri na pa-lumungu nu 
jiaya na Miri numa na ma-haàtu-na. 
6Màtu - màtu ànda ba ràmaha da paràma-na i Miri, tàka na ma-paàtalu-ya 
paràma nimbihu-na na tau jiaya na Ala numa na ma-haàtu-na. 
7Ndumana na pahàmu wànda nyuta mbuu ndàbanda, ba naràma la nimbihu 
tau na Ngahuna i Ala, namàra haàtu-manya. 
8La haàtu, i Ngahu nawua-nya pamàka wàngu pa-kareuku pa-
mahumbarungu. La haàtui i Ngahu nunamai na mawua-nya pamàka wàngu 
pa-palara-nya na rukuna i Ala. 
9I Ngahu nunamai ba haàtu-na na mawua-nya na haàtu tau pamàka 
halawàla wàngu la pawaiya i Karitu; tàka na haàtu i Ngahu nunamai na 
mawua-nya kuaha la pa-pamàlaru tau. 
10Na haàtu nawua-nya kuaha la pa-patumbu pa-hangàtarungu, tàka na 
haàtu nawua-nya kanyuru la papeka-ha da pa-pakaka-na i Ala. Na haàtui i 
Ngahu nawua-nya pamàka wàngu la papindiya nggiya na kanyuru na ma-
pawelingu la Ngahuna i Ala dàngu hi nggiya na mandia. Ninya na pa-
wuangu la pamàka pa-kareuku wàngu màtu - màtu hilu pa-hangàtarungu, 
dàngu hili ninyai na pa-wuangu pamàka wàngu la pa-palara-nja na ihida da 
hilu hangia - hangia. 

11Nudaka mbuu ndàbada paràma-na i Ngahu nunamai na ma-haàtu-na; 
haàtu - haàtu na tau nawua-nya kanyuru wikina tundunya na pa-patunggu-
nanya paraïna i Ngahu. 

Dadangu da anggota tàka na mbulungu na tauna 

12I Karitu hama tuna tauna na tauya, na tauna na-mbulungu, tàka da 
anggota-na dadangu. Mbuu ndàbada da anggota-na, jiapa ka dadangu tàka 
na tauna mbulungu-ma-ana. 
13Tunda numbu nyuta mbuu ndàbanda, ka Yahundi-ya ka nda Yahundi-
yakai, ka ataya ka tau marandeka-yakai; nyuta mbuu ndàbanda na-parunu-
ndaka paraïna i Ngahu ma-haàtu-na, ka pekuna nyuta ka ta-mbulungu la 
tauna i Karitu. Nyuta mbuu ndàbanda tangala palundu-nyaka i Ngahu na 
ma-haàtu-na. 
14Nadu na taunda nda hangia biana da anggota-na, tàka dadangu da 
anggota-na. 
15Na wihi jàka napanii, “Nyungga nda limaaka, jia nyungga nda nua ihi-
anangga na taunggu,” jàka wàna, nu na wihi nda jia, nda nua ihi-aya la 
tauna. 
16Dàngu na kahilu ka napanii, “Nyungga ba nda mataka, jia nda nua ihi-
anangga na taunggu,” ka wàna, ba tuna na kahilu nda jia nda nua ihi-aya la 
tauna. 
17Ngera hama tuna mbuu ndàbana na taunda ka mata juaya, nggikina 
wànaka na taunda ba narongu? Jàka ndiai, mbuu ndàbana na taunda ka 
kahilu juaya, nggikina wànaka na taunda ba nahangei? 
18Itandanyaka i Ala ba natunja pangia-da nu da anggota la taunda. Hangia 
- hangia natu - tumanja pangia-da paraïna i Ala tundunya na pawuku-na 
Nyuna. 
19Mbuu ndàbana jàka hau anggota-aya, ka nggiyaka na taunda ba wànda? 
20Jia, tubangu-ma ba dadangu da anggota-nda, tàka na taunda na-
mbulungu-a. 

21Jia-duya nu, na mata nda peku panii-ananya na lima, “Nyungga nda 
nggàra kuihi wàanggau!” ka wànanya, jàka ndia na katiku nda peku panii-
ananya na wihi, “Nyumu nda nggàra kuihi wàanggau!” ka wànanya. 
22Tàka làti duna, da anggota la taunda da marihi lamanga ba wànda, tàka 
jiahaipa da pa-kalana halawàla-nda; 
23dàngu da anggota la taunda da manda palingu ba wànda, tàka jiahaipa 
duda da anggota da patungu wili pa-rihingu. Da anggota la taunda da 
manda manandangu ba wànda, tàka jiahaipa duda da pa-ihilingu mànu. 
24Da anggota la taunda da mambàda manandangu, nda nggàra daihi 
wàngua la pa-ihili-nja. Tuna numaka i Ala ba na-pandoi-ya na taunda hi 
lupa da anggota-nda da ma-kawawaku linguda narihi dangupa na-pawili-
nja. 
25Ba tunaka nu na taunda nda na-pakawàri - kawàringu-a; nimbihu-da da 
anggota-nda da-kawàra pa-manggangu dàngga anguda. 
26Jàka na-mayila na hangia anggota-nda, maràngga mayila hàla-madanya; 
jàka wotunya na hangia anggota-nda, mbuu ndàbada da anggotanda 
hawiangu da-nggaüru-mai duda. 
27Angu dedi, nyimi mbuu ndàbami tauna i Karitu ndàbakai, dàngu nyimi 
haàtu - haàtu anggota tauna i Karitu-kai. 
28Tuna numbu daa la kabungguru, i Ala na-kawàra tu-manyaka pangia-na 
nduma matu - matu tau: Kawunga-na da pa-pahurungu; na padua wàda, da 
wunangu, na patailu wàda da ngguru, hàla nyuda da ma-patumbu - 
patumbu pa-hangàtarungu, hàla nyuda da pawuangu kanyuru la pa-
pamàlaru tau, jàka ndia da ma-pandulangu la tau hawiangu, dàngu da ma-
pairungu, jàka ndia da ma-kareuku wàngu hilu hangia - hangia pa-
hangàtarungu. 
29Nyuda nda pa-pahurungu ndàba-aha, jàka ndia wunangu, jàka ndia 
ngguru. Nda da-ngalangu ndàba-a kuaha la papatumbu pa-hangàtarungu, 

30jàka ndia la pa-pamàlaru tau, jàka ndia la pa-kareuku wàngu hilu pa-
hangàtarungu, jàka ndia la pa-haleli-ha nuda da hilu. 
31Jiaduya nu, màtawa kai pa-mukarungu langatàka la pa-ngalanja da 
kanyuru da marihi lingu. Na nyuna ba tuna yiana na mapandàkingu ka ku-
paita-nggai ànda marihi hàmu. 

1 Korinitu 13 

Na mbuhangu 

1Jiapa ka kupingu-kadu nyungga pa-kareuku wàngu hilu tau hangia - 
hangia, dàngu ka kuwàngu-mbu hilu papalewa awangu, tàka jàka nda 
kumbuha-nya na angunggu patau, nuda da kareuku-nggu, lingu manda 
palingu-ha. 
2Jiapa ka kupingu-kadu pa-patàka-nya na lii welingu lai Ala, dàngu ka kupi 
ndàbanya na hangia - hangia na matanjiku, dàngu ka kupi hàlanya mbuu 
ndàbana dàngu ba kuwai langatàka-ya i Ala hi lupa kupeku-mbu pa-paleli-
nja da palindi, tàka jàka nda kumbuha-nja da tau hawiangu, nyungga nda 
nggàra ndokua lingunggu! 
3Jiapa-kadu mbuu ndàbada da pa-bànjalu-nggu, ka kuhunggunja la tau 
mila, dàngu ku-pajàmangu-mbu wikinggu la patunu-ka, tàka jàka nda 
kumbuha-nja da angunggu patau, nuda mbuu ndàbada nda wàngu paningu 
ndoku linguda. 
4Na tau na ma-mbuhangu tau hawiangu, na-lerangu etina dàngu nahàmu 
etina. Nyuna nda na-mbumbaru-a na kapihi-na, nda na-abungu dàngu nda 
na-ngànjangu-a. 
5Nyuna nda na-pawawa anguna, nda na-hanggàritu, nda na-dàhiku-a tau 
hawiangu la patundu-nya na pambuha-na nyuna, nda narengga unjaru 
dàngu nda na-paumbingu. 
6Na tau na ma-mbuhangu tau hawiangu, nda na-mbuhangu-a ma-akatu, 
mbulungu mahàmu-a duna pambuha-na. 

7Nyuna na-torungu pa-hanobaku-ha mbuu ndàbada hangia - hangia dàngu 
na-orangu pawaiya na marihi hàmu la ta - tauka; jiapa ka nda nggikina-
kadu na tau na ma-mbuhangu anguna nda na-mbulangu-a na monungu-na 
dàngu natorungu pa-patia-nya ngara mbutana mbuu ndàbana. 
8Nda ana ninguma duna rehina napa, ba na-pànjangu pa-maràngga pa-
mbuhangu na tau. Nàhu ningu tau ma-manggàna pa-patàka-nya na lii 
welingu lai Ala, tàka napa napadirangu la pa-patàka-nya nuna na lii. Nàhu 
ningu mapingu pa-kareuku wàngu hilu hangia - hangia pa-hangàtarungu, 
tàka napa na-padirangu pa-kareuku wànja da hilu nuda. Nàhu ningu tau 
madangu papina hangia - hangia, tàka napa jàka nggàraha da papina pa-
marombangu-ha. 
9Nadu na pingunda dàngu na màkanda nyuta la pa-patàka-nya na lii 
welingu lai Ala, ndedi na-jàngapu lundungu. 
10Napa natàka na rehina i Ala ba na-pajàngapu lundunya, tàka na manda 
jàngapu lundungu napa na-mbulangu. 
11Ba anakeda kuduka, ba kupanii hama tuna anakeda kuduka dàngu ba ku-
palàdangu hama tuna anakeda kuduka, dàngu ba ku-kanandingu hama 
anakeda kuduka. Nàhu ba ku-matua-ka, na huringgu ba hama anakeda 
kuduka, kuwàru-nyaka. 
12Nggàraya na paitanda nàhu beri hama tuna na ninu malamaruya la 
kaninu. Tàka napa nyuta taita pangalanya na ma-habola. Nàhu nyungga 
ndedi kupi hàlanya, tàka tiangu napa kupi hàlanya hama tuna i Ala ba napi 
hàlanya na ngera wikinggu nyungga. 
13Jia ba tuna la rehi nàhu ningu tailu batana bàdi na palaku-nda na ma-
padaingu: na pawai, na monungu dàngu na maràngga pa-mbuhangu. Tàka 
na marihi paihikungu welingu nu ba tailu batada jiaya ba ta-mbuhangu 
angunda. 

1 Korinitu 14 

Da lii kaloka rukuda da kanyuru welingu la Ngahuna i Ala 

1Màtawa nu kai pa-mukarungu la pambuha-nya na tau hawiangu. 
Dàngumbu kai pa-mukarungu-ma la pa-kataku-ha da kanyuru - kanyuru 
pawua-na na Ngahuna i Ala, ri - rihi na nggàhungu la pa-patàka-nja da pa-
pakaka-na i Ala la tau. 
2Na tau na ma-kareuku wàngu hilu pa-hangàtarungu, na tau nuna nda panii 
dàngu-nanya taua; panii dànanya i Ala. Nda ningua tau mapinya jàka 
nggàraya na papeka-na, nadu ba na Ngahuna i Ala hi kiri pekana hangia - 
hangia hi mbulungu i Ala-a duna na mapinya. 
3Tàka hauya duna na tau na ma-patàka-nya na lii welingu lai Ala, patàka-
nanya la tau; la pa-paundu-nja, la pa-pahayandalu-ha dàngu la pa-
pangaüru-ha. 
4Na tau na ma-kareuku wàngu hilu pa-hangàtarungu pa-undungu-nanya 
wiki-ana; tàka na tau na ma-patàka-nya na lii welingu lai Ala, ndula-nanya 
na kabungguru ka na-parukangu pa-pabonjangu. 
5Lalu mbana hàmu-aya làti angu dedi mbuu ndàbami jàka ipingu pa-
kareuku wàngu hilu pa-hangàtarungu. Tàka na marihi hàmu angu dedi jàkai 
màka pa-bobaru-ha da pa-pakaka-na i Ala. Nadu na tau na ma-patàka-nya 
na lii welingu lai Ala, ba na-bokulu ningupa welingu la tau na makareuku 
wàngu hilu pa-hangàtarungu; hauya duna na tau ma-kareuku wàngu hilu 
pa-hangàtarungu jàka napingu pa-kaloka-nya nuna na pa-kareuku wàna, ka 
peku ningu linguna la mbuu ndàbana na kabungguru. 
6Jàka era mainggu lai nyimi, tàka hi ku-kareuku wàngu ma - màtu hilu pa-
hangàtarungu lai nyimi, nggàra lingu-naka nu lai nyimi? Nda nggàra ndoku 
linguna! Hauyai duna, jàka ku-wàlahu-nggainya na palara liina i Ala, jàka 
ndia ku-pakaloka-nya na rukuna i Ala, jàka ndia ku-patàkanggai-nya na lii 
welingu lai Ala, jàka ndia ku-ajaru-kai. 
7Da malingu pa-parànjangu wàngu ludu da manda ningu luringu hawutu, 
hama tuna da taleli dàngu da jungga, jàka nda pa-kàritu paloha-nja, nggiki 
hama pi-nanyaka tau jàka nggàra wiliku-ya na pawotu? 

8Na hili hau ngerangui: Jàka àtalu palingu biaha da taropitu, nggamu-yaka 
napa na ma-hawanjiru palaku pa-pabera? 
9Tuna numbu na nggàhungumu la pa-kareuku wàngu hilu hangia - hangia 
pa-hangàtarungu. La nggàhungu-mu nu bau tikiha da kareuku da manda 
lohangu, nda haàtu-a mapinya jàka nggàra wàmu bau panii. Da kareuku-
mu nuda napa dambulangu nda pahilu pinja. 
10La pinu tana yiana dangu hilu, tàka nda ningu hau welingu nuda da hilu 
da manda ningu àndangu. 
11Tàka jàka nda kupinya na hilu na patiki-na na tau, na tau na matiki-ya na 
hilu nuna ka tau hangàdangu-duyaka hanggangu lai nyungga; hamanai 
duku nyungga hanggangu lai nyuna. 
12Na ngerami nyimi wiki, kupimanggai bai rinjungu-mai dimi pa-ngalangu 
kanyuru welingu la Ngahuna i Ala. Tàka na ma-paihikungu, màtawa kai pa-
mukarungu la pawànya na nggàhungu-mu pandula-ya na kabungguru ka 
na-bonjangu. 
13Nuya na pakiri-na, na tau na makareuku wàngu hilu pa-hangàtarungu, 
màta ka na-kamahingu lai Ala ka peku wua-mbunanya pa-nggàhungu 
wàngu la pa-kaloka-nya jàka nggàraya na papanii-na. 
14Nadu nyungga jàka ku-hamayangu wàngu hilu pa-hangàtarungu, na 
ndewanggu hamayangu-madu-nanya, tàka na kanandingu nda na paruku-a. 
15Jia ba tuna, nggàra wànggu-aka bàdi? Yianaya napa na pawunda-nggu: 
Napa ku-hamayangu wàngu ndewanggu, tàka napa ku-hamayangu wàngu-
madui kanandingu-nggu. Napa kuludu wàngu ngahunggu, tàka na nyuna, 
ka kuludu wàngu kanandingu-mbunggu wànggu-madui. 
16Nadu angu dedi jàka mi-pamalangu-nya i Ala ka wàngu ndewa-ami, tàka 
hi ningu tau hawiangu na manda pinya na hilu pa-hangàtarungu welingu la 
Ngahuna i Ala, na tau nuna nda peku panii-anapa, “Jia-maduya!” ka 
wànanya na hamaya pamalangungu-mu; ka ba nda napinya jàka nggàra 
wàmu. 

17Jiapa ka nahàmu ailulu-kadu nuna na hamaya pamalangungu-mu, ba tuna 
na hamayangu nuna nda ningu ndoku linguna la tau hawiangu. 
18Nyungga ku-pamalangu-nya i Ala, nadu nyungga wiki ba kupingu pa-
kareuku wàngu hilu hangia - hangia pa-hangàtarungu marihi-nggai nyimi 
mbuu ndàbami. 
19Ba tuna, la pauhi - pauhi ba lumunya i Miri, kurihi mbuhangu-mapa ka 
kuwunda ana lima mbua kareuku papi tau welingu la pawunda riu rata 
pulungu la hilu pa-hangàtarungu. Hi kurihi mbuhanya na matungu nu, ka 
peku ajaru-nggu tau wànggu. 
20Angu dedi! Àmbi pa-tandangu hama tuna anakeda. La ngera ma-akatu, 
màtawa kai pa-daingu hama tuna na anakeda. Tàka la pa-kanandingu 
màtawa ka hama mambàda matua-kai. 
21Daa la Huratu Matua ninya yiana na pa-tulihu, “Napanii i Miri, ‘Wàngu 
pa-palua-nya la tau da ma-kareuku wàngu hilu ngganangu, ba kupanii 
dànya napa na kabungguru yiana. Jiapa, wàngu pa-palua-nya la tau 
hangàdangu napa kupanii dànya na kabungguru-nggu; jiapakai ba tuna, 
nyuda nda darongu-maya duku na paniinggu,’ ” na mawàna. 
22Ba tuna, na pa-wuangu la pa-kareuku wàngu hilu pa-hangàtarungu hau 
tandaya nduma la tau manda pawai, nda nduma tau mapawai-a. Dàngu na 
pa-wuangu la pabobaruya na pa-pakaka-na i Ala la tau, jiaya na tanda 
nduma tau mapawai, nda nduma tau manda pawaia. 
23Jia ba tuna, jàka era pauhi-na na kabungguru, nggubulu-na na 
kabungguru ka na-kareuku wàngu hilu pa-hangàtarungu, hàla hi nàmunjai 
duda ba mapira-ha da tau welingu la hambeli, jàka ndia tau manda Karitu, 
da tau nuda napa ba dakaka-kai bai tau katoba ndàbaha wàda-dunggaika. 
24Tàka nyimi angu dedi mbuu ndàbami jàkai patàka-nya na lii welingu lai 
Ala, hàla hi natàka na haàtu na tau nda Karitu jàka ndia tau la hambeli, 
hangia - hangia da pa-bobaru-mi napa mbuu ndàbada pawuwa-danja da 
njalada da tau nuda, hi da-patanda wànja da njalada. 

25Hangia - hangia da ma-kawiningu la etina napa wuwa-danyaka, hi lupa 
na pa-wawangu wikina ba nalumu-nya i Ala. Nyuna napa na-mangaku i Ala 
langatàka ninya la padua-da nyuda, wàdanggai. 

Da kalaratu la kabungguru 

26Ba tuna angu dedi, nggàraya na àndana yiana mbuu ndàbana? Jàka mi-
pauhi la palumu-nya i Miri, ningu maludu, ningu ma-ajaru, ningu ma-
bobarungu hangia welingu lai Ala, ningu ma-kareuku wàngu hilu pa-
hangàtarungu, dàngu ningu ma-pakaloka-nya nuna na kareuku. Tàka nuna 
mbuu ndàbana lupangu-ma bàdi kai wànya la pa-ajaru dàngu la pahàmu 
wàna mbuu ndàbana. 
27Jàka ningu màta ka ku-kareuku wàngu hilu pa-hangàtarungu jàka wàna, 
mbulungu ka tau madua jàka ndia dangu-mada-nyaka ka madua haàtua 
bàdi ka dawàngu pa-pahilu - pahilungu. Dàngu ningumai bàdi mapingu pa-
kaloka-nya na papanii-na nuna na tau na ma-kareuku. 
28Jàka nda ningu tau mapingu pa-kalokangu, da tau da ma-kareuku wàngu 
hilu pa-hangàtarungu da-kandii bàdi daa la pauhi. Màta bia ka dapanii 
dànya i Ala la etida. 
29Madua jàka ndia madua haàtu tau maningu lii welingu lai Ala lupangu-
ma ka da-patàka-nya na lii nuna, tàka hawiangu la rehi nu ka datimba-nya 
nuna na papeka-da. 
30Tàka jàka era ningu lii welingu lai Ala na matàka-nya na haàtu na ma-
mandapu nu la pauhi, na tau na ma-talànga panii, na-pànjangu bàdi. 
31Ba wàngu patuna nu angu dedi mbuu ndàbami, peku màra haàtu - 
haàtungu-mi pa-patàka-nya na lii welingu lai Ala, ka peku ngalangu-na 
mbuu ndàbana lii pa-ajaru dàngu hi na-parukangu papawai. 
32Na pa-wuangu welingu lai Ngahu la pa-patàka-nya na lii welingu lai Ala 
pekuna ka nauli-nya paraï tau ma-patàka-nya na lii nuna. 

33I Ala, Ala ma-mbuhangu ma-lànyapu-ya; nda Ala ma-mbuhangu ma-
kanyaüru-aya duna. Hama tuna na pawàngu la kabungguru-na i Ala mbuu 
ndàbada, 
34da kawini dakandii bàdi la rehi pauhi kabungguru. Nyuda nda pa-
pahiangu-aha la pa-kareuku. Nyuda nda peku-ana la pa-pairungu, nuna pa-
jàngapu-nya na uku anggama. 
35Jàka da-mbuhangu nyuda papinya jàka nggàraya, màta ka da-paàra bianja 
da leida la uma. Pa-makia wànguya era ningu kawini ma-kareuku la pauhi 
kabungguru. 
36Màla na puluna i Ala tàkana welingu lai nyimi? Jàka ndia mbulungu lai 
nyimi-aka na ngia pa-patàka-nya nuna na pulungu? 
37Jàka ningu tau ma-pàdangu wikina ba ningu pa-wuangu-ya la pa-patàka-
nya na lii welingu lai Ala, jàka ndia ba ningu pa-wuangu-ya hangia welingu 
la Ngahuna i Ala, na tau nuna màta ka napàda-nya, ni jàka nggàraya na pa-
tulihu-nggu ba pareta welingu lai Miriya. 
38Tàka jàka ningu manda kataku-ya yiana, àmbu eti wadunya. 
39Jia ba tuna angu dedi, pamukarungu-wa la pa-patàka-nya na lii welingu 
lai Ala, tàka àmbi hiri-dunya na tau na ma-mbuhangu pa-kareuku wàngu 
hilu hangia - hangia pa-hangàtarungu. 
40Na nyuna bai lakunya nuna nawàngu papakei pa-hàmungu-ma bàdi. 

1 Korinitu 15 

Na rukuna i Karitu na pa-paluri beli welingu la meti 

1Tàka nàhu angu dedi, màta kai namu beliya wànggu na Lii Mànangu 
welingu lai Ala, na pa-bobaru-nggunggai nyimi àmangu. Mi-kataku-yaka 
dàngu miwai-yaka i Karitu rukuna nuna na Lii Mànangu. 
2Jàka mikata pamàndu-nya jàka nggàraya na pambàda bobaru-nggunggai, 
na Lii Mànangu nuna na-pamàna-manggai duna; hinggilu-na jàkai pawai 
dàngu nda piminya. 

3Nggàraya na pa-patàka-nggunggai angu dedi, jia-mayai-ka duku na 
pambàda kataku-nggu. Na ma-paihikungu, hama tuna na pa-tulihu la 
Huratu Matua, ku-patàka-nggai nu i Karitu nameti lumuda da njalanda; 
4ba pa-taningu-ya, hàla hi paluri beliya la lodu patailu wàna. Nunambu pa-
tulihu-ya la Huratu Matua. 
5Nyungga ku-bobaru-mbunggainya, i Karitu na-papaluri beli na-paitangu-
maka wikina lai Peturu, hàla hi na-paitangu wikina la hakambulu madua 
pa-pahurungu. 
6Hàla patuna nu na-handàka pa-itangu wikina la tau lima ngahu rihi 
makiku-nya. Dangu-mapa welingu lai nyuda da tau nuda luri-madanya-pa 
nàhu, tau mapira-aha da mambàda meti. 
7Hàlaika nu i Karitu napaitangumbu wikina lai Yakombu tàka la malamiri 
la pa-pahurungu mbuu ndàbada. 
8Tàka la malamiri dehi na-paitangu wikina lai nyunggambu – nyungga ba 
beringu anarara madedi ndedi rehina! 
9Nyungga pa-pahuru-na i Miri marihi ngia wawaka. Nyungga duku nda 
ràka-ana pa-pahurungu ka wànangga tau, nadu nyungga ba mbàda pa-
mayila-nggunyaka na kabungguru-na i Ala. 
10Tàka paraï ruku mila etina i Ala lupa tunggu yia-duka nàhu. Dàngu nda 
kahewa-ana i Ala ba najàma-ngga. Màlai jiaka nyungga-maka marihi 
mbangatu paràma welingu la mbuu ndàbada da pa-pahurungu hawiangu. 
Na nyuna làti duna nda rukunggu nyungga-aya; tàka rukuna i Ala-maya 
duna na mambuha-ngga dàngu na maràma dàngga. 
11Ba tuna, welingu lai nggamu biaya bai ngalanya na Lii Mànangu – ka 
welingu lai nyunggakai jàka ndia ka welingu la pa-pahurungu hawiangu-
kai – nda pabata wàngu-aya. Na ma-papingi jiaya ba ma-bobaru-nggainya 
na Lii Mànangu tàka nyimi hi mipawai. 

Na ngerana na tau ba pa-paluri beliya welingu la meti 

12Jàka jiaya i Karitu na pa-bobaru-ma ba mbàda pa-paluri beli-yaka welingu 
la meti, nggikina hi ningu la hongami nyimi mapanii, na tau meti napa nda 
pahilu paluri beli-ayapa hi wàda? 
13Jàka tuba-manaka napa da tau meti ba nda pahilu paluri beli-ahapa, nu 
na àndana, i Karitu-mbu nda pa-paluri-aya welingu la meti. 
14Dàngu jàka era nda pa-paluri beliya i Karitu welingu la meti, ka nda ningu-
apa linguna nyuma ba mabobaru-nggai ngga - nggàra dàngu nda ningumbu 
linguna nyimi bai pawai, nadu na pawaimi nyimi ba nda ningu ndoku latana 
ngga - nggàra. 
15Ri - rihi na rukuna nuna, wuwa-nanyaka ba panii ànga-manya nyuma na 
rukuna i Ala, nadu ba mabobaruya ba mbàda paluri beli-nanyaka i Karitu 
welingu la meti, bundu nda paluri beli-nanya padua duna paraïna i Ala – 
jàka tuba duna ba nda pa-paluri beliha da tau meti! 
16Nadu jàka nda pa-paluri beli-mahapa da tau meti, i Karitu-mbu nda pa-
paluri beli-aya welingu la meti. 
17Tàka jàka nda pa-paluri beliya i Karitu, na pawaimi ka mbulungu 
manggadipangu-madua-yaka; nuna na àndana nyimi jiapa-kaipa ba dàngu 
njalami dàngu ba nda hili ningu ndokupa pa-monungu. 
18Nuna na àndana da tau Karitu da mambàda metimbu nda ana nggàra-apa 
pamonu-da. 
19Na monungu-nda nyuta lai Karitu jàka padirangu-ma-ana-nyaka la lurinda 
nàhu la pinu tana, tau marihi dimangu-madua-taka nyuta welingu la mbuu 
ndàba tau la pinu tana yiana! 
20Tàka na ma-langatàka duna i Karitu mbàda pa-pahada belingu-yaka 
welingu la meti. Jia-yaka yiana na ma-pakaràngi-ya da tau da mambàda 
meti napa ba pa-paluri beliha. 

21Nadu na pameti wàngu hi natama la pinu tana paraï ruku haàtu tau, tuna 
numbu na luri beli welingu la meti pa-wuangu-ya na tau paraï ruku haàtu 
taumai. 
22Hama tuna na nggubulu-na na tau hi nameti ba napapohungu-duka dàngu 
i Andamu, tuna numbu napa mbuu ndàbana ba paluri-ya nadu ba na-
papohungu-duka dàngu i Karitu. 
23Tàka haàtu - haàtu napa pa-paluri-ya nunjuya na pandàki - pandàkingu-
na: la kawungana i Karitu, hàlaka napa tomaya na rapa tàka belina, hi da-
pandàkingu da tau da pamangu-na i Karitu. 
24Hàlaka nu tàka-nanyaka na mulungu. La rehi nu i Karitu hi na-panyàku 
hàlaha da pareta, da kuaha dàngu da kapàru mbuu ndàbada; hi namangu 
pa-pakata belinya napa na kuaha-na ba hanganjiya, lai Ala, na Amanda. 
25Na pareta pangalangu-ma bàdi i Karitu, lundu na-panyàku hàlaha lai 
Karitu paraïna i Ala mbuu ndàbada da muhuna i Karitu. 
26Na muhu malamiri dehi na pa-panyàku napa jiaya na meti-duka. 
27La Huratu Matua tuna yia na pa-tulihu, “I Ala mbàda panyàku hàla-
nanyaka ngara mbutana lai Nyuna,” na mawàna. Lohangu-mananya, “ngara 
mbutana” ba wàna nda na-awahu-aya i Ala, na ma-panyàku-ya ngara 
mbutana lai Karitu. 
28Tàka ba na-panyàku-yaka nggubulu-na la lumbu pareta-na i Karitu, Nyuna 
wiki nu, na Ana Ala, napa na-panyàku wikina lai Ala, na mambàda panyàku-
ya ngara mbutana lai Nyuna. Tàka i Ala wiki-maka duna napa na ma-pareta 
ndàbaya nggubulu-na. 
29Jàka nda pa-paluri beli-maduha da tau meti, nggikina hi ningu tau pa-
parunungu lumuda da tau meti? Nggàra lingu-naka hi da-paloku-ya nuna? 
Jàka tuba langatàka-maduna napa ba nda pahili paluri beli-ahapa da tau 
meti, nggàra lingu-naipa hi da-paloku-ya nuna? 

30Dàngu nggàra lingu-naka hi ma-mbuhangu nyuma pahangga mànunya na 
maharui hau lodu - hau lodu? 
31Angu dedi! Nimbihu lodu nyungga ba ku-patoru-nya na mayila karia-na 
ba na-bokulu na etinggu rukuna na lurimi bai pawai lai Karitu Mirinda. 
32Jàka tàngaru-ya welingu la ngaba tanggunda pataua, nggàra lingunaka 
duku ba ku-pajàrungu ba beri hama tuna ma-paràkapu dàngu banda bohuka 
la paraingu yiana, la Epihu? Jàka ma-tubangu-ya ba nda pa-paluri beliha da 
tau meti, narihi hàmu-mapa ka tawànya na palara lii tau, “Màlawa ka 
tangangu ka ta-ngunungu, ka ta-hanggela hawola, nadu haromu ba meti-
madu-ndanyaka,” ba wàna. 
33Àmbu na-panyonga-kai! Na panggolu manda hàmu na-paruha-ya na huri 
na mahàmu. 
34Ipàdanya-wa nàhu, dàngu àmbi hilu njala-dupa. Ràka-manaka jàka 
mimakia, nadu la hongami ba ningupa tau mandedi tandaya i Ala. 

Na hadana na taunda ba hàla paluri beli welingu la meti 

35Talànga wanguna ningu ma-paàrangu, “Nggiki-naka na tau meti ba paluri 
beliya? Nggiki-naka na tauda na pa-wuangu-ha ba hàla pa-paluri beliha?” 
wàda. 
36Nduba langatàka! Na wini na patondu-mi la tana, nda jia ailulu tumbu-
ana, jàka ndedi-madu nameti nuna na wini. 
37Dàngu na wini na patondumu nu la tana – ka wini uhu nggàndumuya jàka 
ndia wini hauyakai – jiaya na karohu wini nuna-aka duna na-patondu-mu, 
ndau tondu mangu hada-anya nu na matumbu napa. 
38I Ala wikima duna napa na mawua-nya hadana na wini nuna nunjuya na 
pa-pakaka-na na pahàmu wàna na wini nuna. Hau mata - hau matangu wini, 
i Ala na mawua-nya hada wikina na matumbu - matumbu-ka. 
39Na tauda da hau dika - hau dika da maningu luringu nda da-pahama 
ndàba-a. Na tau ninguma duna hadana na tauda, da banda hau-mayai na 

hadana na tauda; da ma-hawurungu haumbuyai duda na hadana na tauda, 
dàngu da iyangu hili haumayai duda na hadana na tauda. 
40Tuda numbu da maninja la awangu dàngu da maninja la pinu tana. Da 
maninja la awangu ni - ningu mehama duda manandanguda, dàngu tuda 
numbu da maninja la pinu tana. 
41Na manandangu-na na matalodu hau-mayai duna welingu la 
manandangu-na na wulangu. Da kandunu-mbu ni - ningumai duda 
manandangu mehada. Malai da kandunu nimbihu-da ha - haumahai duda 
na manandangu-da. 
42Tuda numbu napa da tau meti da papaluri beli. Da taunda da maninja la 
reti, jiahaka duda da ma-làjaru, tàka da taunda da pa-paluri beli jiahaka 
duda da manda hilu làjaru. 
43Ba jiaya natani-nya na taunda, na taunda nuna na-kambànga na-
maluputu; tàka ba jia-yaka na-paluri beliya, na taunda nuna nahàmu na-
kapàru. 
44Ba jiaya natani-nya na taunda, na taunda nuna ma-pawelingu la pinu 
tanaya; tàka ba paluri beli-yaka, na taunda nuna tau pawua-na na Ngahuna 
i Ala-yaka. Ningu tauna na tau ma-pawelingu la pinu tana, tàka ningumai 
tauna na tau ma-pawelingu lai Ala. 
45La Huratu Matua ninya na pa-tulihu, “Na kawunga tau, nu i Andamu dika 
maluri-ya,” tàka i Andamu malamiri Ngahu ma-paluri-ya. 
46Na mamai mangilu jiaya na ma-pahada taungu, nda ma-pangahu-aya. Na 
ma-pangahu jiaya na matàka malamiri. 
47I Andamu na ma-wungangu, pa-padedi welingu la tanaya, tàka i Andamu 
padua wàna ma-pawelingu la awangu-ya. 
48Da tau la pinu tana yiana hamada i Andamu na ma-wungangu, na pa-
padedi welingu la tana, tàka da tau awangu hama jiangu-maka Nyuna na 
mamai welingu la awangu. 

49Hama tuna nyuta nàhu ba jiangu-mata hama tuna i Andamu na pa-padedi 
welingu la tana, napa nyuta dedi-ndanyaka hama tuna Nyuna na mamai 
welingu la awangu. 
50Na pawuku-nggu, angu dedi, jiaya: da taunda da pa-padedi welingu la la 
ria dàngu tolu, nda peku tama-ada la Pinu Tana Bidina i Ala; dàngu da 
taunda tiangu da mapeku la pameti nda peku njadi-ada pa-palupangu. 
51Panau-maya yiana na pa-winingu: Nda jia meti ndàba-anda nyuta napa, 
tàka mbuu ndàbanda nyuta napa ta-panjilungu. 
52Na ngerana nuna napa jia njadi harabàndangu biana la ha-kambàdiku wua 
mata, la rehi palingu-ya na taropitu na pajiaka wàna. Nadu ba rongu-yaka 
na lingu taropitu, da tau meti napa pa-paluri beliha wàngu tauda na ma-
palupangu, tàka nyuta mbuu ndàbanda napa pa-panjilungu-ta. 
53Da taunda yiada da mapeku la pameti, pahilu-manja bàdi wàngu taunda 
da manda peku la pameti, dàngu da taunda welingu la pinu tana pa-pahilu 
wànja bàdi wàngu taunda welingu la awangu. 
54Jàka pahilu-njaka da taunda da mapeku la pameti wàngu taunda manda 
peku la pameti, dàngu da taunda welingu la pinu tana pahilu wànjaka 
wàngu taunda welingu la awangu, la rehi nu hinaka hi na-pajàngapungu na 
pa-tulihu la Huratu Matua, “Na meti papamau-yaka; na talu hàrangu-
nanyaka!” 
55“Ha meti nggiyaka na talumu? Ha meti nggiyaka na upahu-mu?” na 
mawàna. 
56Na upahu-na na meti jia-duyaka na njala, tàka na njala hi na-pambangatu-
ya na rukuna la uku anggama. 
57Tàka malangu-na i Ala; na mawua-nda talu lumuna i Yehu Karitu na 
Mirinda! 
58Jia-duya nu, angu dedi pa-mbuhangu, màtawa kai àtalu dàngu kai 
màndungu. Ràma pangalangu ndumana i Miri, kai weli eti pa-langatàkangu, 

nadu bai pi-madunya mbuu ndàbana na paràma-mi ndumana i Miri, napa 
nda kahewa-ana. 

1 Korinitu 16 

Da hunggu ndumada da angunda patau Karitu 

1Nàhu na ngerada da àmahu da pahungguminja da angunda patau Karitu, 
kupanau-nggai màta kai wànya na panaungu na pawua-nggunja da 
kabungguru la Nggalatia. 
2La kawunga lodu hau minggu - hau minggu, màta mbuu ndàbami angu 
dedi kai pa-hinggilu hawutu àmahu, kawàra pajàngapunya na pangala-na 
haàtu - haàtu. Pahàmu-maha da àmahu nuda ka lupa kutàka, la rehi nuna 
ka àmbu hilu pa-uhingu-dupa. 
3Napa jàka kutàka, ka ku-palewa-ha da tau da pambàda ora etimi nyimi. 
Napa nyungga kuwuanja huratu ma-karia-nja, ka pekuna ka dangàndi-ha 
nuda da àmahu hunggu la Yeruhali. 
4Tàka jàka hada nahàmu-madu jàka kulaku karia-nja nyuda, jiangu-ma napa 
ba kulaku karia-nja. 

Na pa-pakaka hahana i Paulu 

5Napa nyungga kulua pa-tadalu-kai jàka kuli ningu la Makandonia, nadu ba 
patikingu-nggunyaka pali ningu lai nu. 
6Talànga wanguna ku-harangu mandaipa ihu pa-ndàdiku dànggai, lupa ku-
panjàpu-mbuya ihu na rehi maringu. Hàlaka nu kai lua pa-kareni-ngga ba 
ku-pangala-nya na àndanggu la hau pa-ngiangu ma-pandàkingu. 
7Nda ku-mbuhangu-ma la pali hàmbua ba ku-tadalu-kai nyimi. Jàka na-
pahiangu i Miri, ka ku-ndàdiku mandaiki lai nyimi wànggu. 
8La manggawa-na nu napa ku-ndàdiku la paraingu yiana, la Epihu lundu 
tomaya na lodu Petakota. 
9Dangu ngia papeku-na lai yiahu la paràma-ha da paràma maningu 
lingungu, jiapa ka nadangu kadu na tau na ma-pandubaku. 

10Jàka natàka i Timutiu, nggepi dàngu hàmunya, ka peku hàmuna na etina 
ba ninya la hongami nyimi, nadu nyuna hama tuna nyungga-mbu maràma 
ndumana i Miri. 
11Àmbu ningudu napa manda kawela-nya nyuna. Ndula-maya ka peku 
pangala-nanya na àndana ba nabeli dàngu hàmungu lai nyungga, nadu ba 
nedi-manggunya na tàkana dàngu da angu dedi hawiangu-mbu. 
12Jàka jiaya na angu dedinda i Apolu, mbàda pambira wundangu-mangguka 
papekanya nyuna ka na-karia-nja da angu dedi hawiangu palua patadalu-
kai nyimi. Ba tuna ndedi na-màndungu-mapa la etina la palua nàhu lai 
nyimi. Ba tuna napa jàka ningu kalongga-na jiangu-madu ba namai lai 
nyimi. 

Na panjàpu wàna na huratu 

13Màtawa kai rimangu dàngu kai pa-màndungu la lurimi hama tuna na tau 
Karitu. Pajàrungu-ma kai toru mbeni dàngu kai kapànduku. 
14Mbuu ndàbana na paraï rukumi, màta kai wànya na mbuhangu-mi. 
15Angu dedi mitanda-mayaka i Hitipanu dàngu da ihi kuru umana; nyuda 
da makawunga dedi tau Karitu la Akaya. Nyuda weli eti-mada paràma ri - 
rihi la palumu-nya na banjaru-na i Ala. 
16Ku-kamahi weli etinggai màta nyimi kai tundunja da pairu ngàndinguda 
da tau tungu nu, hamanai da tau hawiangu da angu ràmada dàngu da angu 
lumungu-da. 
17Nahàmu na etinggu na tàkada i Hitipanu, i Potunatu dàngu i Akahaiku. 
Nyuda beringu jia-makaika nyimi lai nyungga. 
18Nyuda da-panggaüru-ya na etinggu hama tuna ba da-panggaüru-ha da 
etimi nyimi. Da tau tungu nu tatembi-maha bàdi. 
19Da kabunggu - kabungguru dapangàndingu tambida lai i Àkuwila dàngu i 
Perikila hamanai na kabungguru da ma-pauhi la umada jiamayai ba da-
pangàndinggai tambi pambanangu la huri Karitu. 

20Mbuu ndàbada da angu dedi lai yiahu da-pangàndi-nggai tambida. Mi-
kawàra patambi hàmu etingu-wa la huri Karitu ma-paangu dedingu. 
21Kubonja-ya nyungga lai yia na tambi pa-tulihu wikinggu: Tambi welingu 
lai nyungga yia Paulu. 
22Na tau na manda mbuhanya i Miri màta ka nanggàna-ya ràtungu! 
Maranata – dou Mirima, mainguwa! 
23Màla àruki i Miri Yehu ka napakanyuru-nggai nyimi angu dedi. 
24Ku-pandutu-nya na mbuha-nggunggai nyimi mbuu ndàbami ma-
pambulungu lai Karitu Yehu. Yemaya na tembi, Paulu 

2 Korinitu 

2 Korinitu 1 

1Angu dedi kabungguru-na i Ala la Korinitu dàngu mbuu ndàbana na 
banjaru-na i Ala la nggubulu Akaya. Nyungga, Paulu, pa-pahurungu-na i 
Karitu Yehu, na pawotu ruku pawuku-na i Ala, anguma i Timutiu na angu 
dedinda, 
2ma-monungu màla àru i Ala Amanda dàngu i Miri Yehu Karitu, ka na-
wuangu-ya na kanyuru dàngu mànjaku lai nyimi. 

I Paulu na-pamalangu-nya i Ala 

3Pa-wotungu-ya i Ala, na Amana na Mirinda i Yehu Karitu. Nyuna Ama 
malalu hàmu etiya, dàngu Nyuna na Ala na mawua-nya pa-màndungu 
wàngu eti na tauka. 
4Nyuna ma-pamàndu-nja da etima la nggàra handuka bia na pahunggu-ma, 
ka pekuna ba da-màndungu tuda nu da etima na pawua-nanggama i Ala, 
ma-ngalangu-mbu nyuma pa-pamàndu-nja da etida mbuu ndàbada da tau 
la dalu handuka-da. 
5Da mayila - mayila da pahunggu-na i Karitu mbàda dangu-madaika duma 
da pahunggu-ma. Dàngu rukuna i Karitu da etima nyuma màndungu 
langatàka-madanya-ka. 
6Era hungguma ma-handuka, nuna jia-mayaka na pa-màndungu wàda da 
etimi lumuna na pa-mànangu wàmi. Jàka pamàndu-njaka da etima nyuma, 
nyimii dimi da-màndungu wàngumbu da etimi, hi peku màkami la pa-
pajàrungu la handuka - handuka-mi, hama tuna na pahunggu-ma nyuma. 
7Na kawàndi mànuma na pimanya nyuma ba nda ana nggidiku-da da etima 
rukuna na ngerami nyimi, nadu ba pi-mamanggai nyimi bai mayila 
dànggama nyuma. Dàngu jiambu-duyaka ba tuna nu nyimi hi pamàndu 
karia-nggama dàngu nyuma. 

8Angu dedi! Màta ka dapinya wàmanggai rukuna na handuka na pahunggu-
ma la ngabana la Ahia. Na mayila na pa-hambeta-ma lalu mbotuya ba 
mapàda-nya, hi lupa nda ningu-mapa monungu-ma la paluri; 
9ba mapàda-nya hama tu-ma-anaka na hukungu meti. Tàka hi natumbu na 
matuna nu, màta ka àmbu ma-monungu màka wikima, ka mbulungu 
mamonu-nya i Ala-a na ma-paluri tau meti. 
10Nyuna-maka na ma-pamara-kama welingu la hanggàri bokulu pameti 
wàngu. Dàngu nyuna-mbuka napa na ma-pamara-kama la lodu - lodu 
malamiri, nadu ba lai Nyunadu na ngia pa-monungu-ma. 
11Mapi-manya paraï ruku da hamayangu-mi ndumama nyuma, i Ala napa 
nahili pamara-kama welingu la ma-hanggàri. I Ala na-orangu la pa-kanyuru-
nggama ba hema-nanja da hamayangu-mi da madangu ndumama nyuma, 
dàngu jia-duyaka napa hi nadangu na tau na ma-pamalangu-nya i Ala. 

I Paulu ba na-panjilu-nya na pa-pakaka-na 

12Nyuma ma-hamemu, nadu daa la eti daluma ba pi-kawàndi-mama-nyaka 
na lurima la pinu tana yiana – ri - rihi na papuingu-ma dàngu nyimi – ba 
mbàda palaku-manyaka wàngu eti tànji eti yahangu-mamaka. Nu ba 
malaku-nya, nda wàngu-manya manggàna taua, tàka wàngu-manya na 
kapàru na pawua-nanggama i Ala. 
13-14Da pa-tulihu-ma lai nyimi jia-aha da hangia - hangia da paràka 
pambaha-mi dàngu da paràka pa-jàngapu-mi. Nàhu ndai jàngapu hàmu-a-
kama, tàka ku-monungu napa mi-jàngapu paha - hàmu-nggama. Jia ba tuna 
nu, napa la rehi tàkana i Miri Yehu, hamemu wàmi-nggamaka nyuma, hama 
tuna nyumambu ba ma-hamemu wànggai nyimi. 
15Ruku pimanya nunadu-ka làti nyungga la wungana hi ku-pakakangu la 
pa-tadalu-kai, ka peku ngalangu-mi kanyuru pandua wundangu. 
16Nyungga ku-patikingu pa-tadalu-kai, nàhu ba talànga lakunggu la 
Makandonia dàngu hi kuhili laku li lai nyimi jàka kubeli, ka peku ndula-
mingga la àndanggu ba ku-pangalangu la Yundia wànggu. 

17Tàka ku-panjilu-nyaka na pa-pakaka-nggu, màla, tanda-nanyaka nu ba 
nda na-màndungu na wininggu? Ba jiaya na patikingu-nggu la pa-pakaka-
nya nuna, wàngu-nggunya eti wiki-ma-angguka, tiangu “wua” hi wànggu, 
tàka hili tiangui “ndia” hi wànggu? 
18Lumuna i Ala na ràka pawai, ba kuràndi-kai, nda “wua” dàngu nda “ndia”-
aya. 
19Nadu i Yehu Karitu, na pa-bobaru-danggai nyimi paraï da i Hila dàngu i 
Timutiu dàngu lupa nyungga wiki nda tau “wua” dàngu “ndia”-aya. Tàka 
làti duna Nyuna jia-mayaka na pahema wàna “wua” ba wàna i Ala. 
20Nadu ba lai Nyuna-maka i Ala, “wua” ba wàna rukuda mbuu ndàbada da 
paràndi-na. Palata-nya nuna-maka nyuta “Amingu” hi wànda lai Ala lumuna 
i Yehu Karitu. Hi kiri tuma nu ka pekuna ba maraku-nya i Ala. 
21I Ala wikima duna mangu rukungu nyuta hi ta-màndungu la pa-
pambulungu dàngu i Karitu; Nyunama duna na mapindi pawingu-nda 
nduma wikina. 
22Ndumana nuna-maka i Ala hi na-pakaràngi-ya ba mangu-nanda nyuta, hi 
nawua-ndanya na Ngahuna daa la etinda, ba kawuku-ya rukuna nawua 
hàla-nandaha napa da paràndi-naka. 
23I Alama duku na hakahii-nggu – nadu ba napinya na ihi etinggu – hi nda 
kutoma palua la Korinitu, nadu ka àmbu da-kahàdiku da etida 
wànggunggai. 
24Nyungga nda ku-pambana-akai jàka nggàraya bàdi na pawaimi, nadu ba 
mbàda pawai langatàka-madu-mika lai Karitu. Nyungga duku ràma dà-
anggunggai ka peku parukangu-mi bai pa-ohangu. 

2 Korinitu 2 

1Jia-duyaka ba tuna nu hi mbàda bota-nggunyaka la panda hilu mai pa-
tadalu-kai na pa-handuka eti wàmi. 

2Nadu jàka nyungga-madua-ika ma-pahanduka-kai, ka hilu nggamuipa na 
ma-pamanda-ngga nyungga, jàka nda jiakai nyimi tau pambàda pa-
handuka-nggu eti? 
3Nuna-duya na pakiri-na hi ku-tulihu-ya yiana na huratu lai nyimi. Nda 
kubihu-a kai pa-handuka-ka nu ba ku-tadalu-kai, ma ba nyimi-duipa bàdi 
ma-panggaüru-ka nyungga. Nadu ba kupi-manya jàka ku-nggaüru nyungga, 
jiangu-mai dimi nyimi bai nggaüru ndàba. 
4Nyungga ba ku-tulihu-nggai nyimi wàngu hawina dàngu mbotu etinggu ba 
wa - wàrada da wai matanggu. Na pawuku-nggu màta nyuda ka da-hawina 
nda wànggu-anggai, tàka màta kai pàdanya nyimi ba lalu mbuha-
nggunggai. 

Ba jàmanja da manjala 

5Jàka ningu tau ma-pawiti-nya na pa-hawina wàngu, na ngerana nuna nda 
hanggangu-nanya lai nyungga-a, tàka hanggangu-nanya lai nyimi mbuu 
ndàbami jàka ndiakai hawiangu da angumi nyimi. Nyungga nda ku-
mbuhangu patika pa-hanggàritu-nya na tau nuna. 
6Na tau tungu nu, toma-mana-nyaka jàka nahuku-nya madangu la hongami 
nyimi. 
7Nàhu nyimi màta kai jàmanya dàngu kai pamanda-nya ka àmbu natika 
pàku pa-hawina dàngu hi lupa nambota monungu. 
8Jiaya hi kukarai-kai, kai paita belinya nyimi ba mbuha langatàka-
maminya. 
9Hi ku-tulihu-nggainya yiana na huratu, na pawuku-nggu ka kukama wànja 
wànggunggai, jàka danunju mànu-duha da panau - panaungu-nggu wànggu. 
10Jàka mijàma-madu-nyaka nyimi na tau na manjala lai nyimi, kujàma-
madunyai duku nyungga na tau nuna. Nadu jàka kujàma-madu-nyaka – jàka 
tuba ningudu tau paràka pa-jàmangu – kujàma-manya duku nyungga la 
hanggana i Karitu ndumana na hàmumi nyimi. 

11Hi kiri tunggu nu ka àmbu ningu ngia papeku-na i Kambàliku la pa-kuaha-
ta nyuta, nadu ba tapi-madunja da pa-pakaka-na. 

Na pakadiku-na i Paulu la Tarua 

12Ba jiayaka na tàkanggu la Tarua, ka bobaru-ya na Lii Mànangu rukuna i 
Karitu ba wànggu, i Miri na-bunggahu-manggaka ànda la paràma la 
ngabana lai nu. 
13Tàka nda nangudu-a na etinggu nyungga, nadu ba nda ku-pahàmburu 
dànya na angu dedinda i Titu lai nu. Ka pa-belingu-nggunyaka langu la tau 
lai nu, hi kulaku la Makandonia. 

Na talu rukuna i Karitu 

14Tàka malangu-na i Ala! Nyuna na mairu ngàndi-kama la paï mànangu-na 
i Karitu, nadu ba maluri pa-mbulungu-du dàngu Nyuna. I Ala nawà-nggama 
nyuma, ka peku wewarungu-na na rukuna i Karitu, hama tuna na mbi kati 
na ma-hambungaru la nggi - nggini. 
15-16Nadu nyuma ba hama tuna wau kaminyangu mbii kati-kama patunu-na 
i Karitu ndumana i Ala. Hanggangu la tau da ma-orangu la pa-làjaru, nyuma 
yia hama tuna wau meti ma-pameti-kama; tàka hanggangu la tau da pa-
pamànangu, hama tuna wau mbii kati-kama nyuma na mangàndi paluri 
wàngu. Màla, nggamuka nu na ma-ngalangu pa-palundu-nya na wai ngera 
nuna? 
17Nyuma duma nda hama tuna na tau hawiangu ba nadangu, na mabili batu 
wànya na lii welingu lai Ala, ba hama tuna malanja pa-danggangu-ya. 
Matànji-maha-duma da pawuku - pawuku-maka, nadu ba i Ala wiki-maka 
duma na matu-nggama wai ngerama. Dàngu naita wiki-makama i Ala hi ma-
patàka-nya na lii nuna ba atana i Karitu-kama. 

2 Korinitu 3 

Da ma-lumungu la pa-ràndingu bidi 

1Màla nu la paita wàngu mata beri hama tuna wotungu-manya wikima? 
Jàka ndia ma-ngalangu-maka bàdi huratu wotungu ndumami nyimi, jàka 
ndia welingu lai nyimi, hama tuna na pa-karuhi-da tau hawiangu? 
2Nyimi wiki jia-makaika huratu wotungu-ma nyuma, na pa-tulihu daa la 
etima nyuma, dàngu na papina dàngu na pambaha-na nimbihu-na na tauka. 
3Nyuda wiki daita-maya, nyimi ba beringu huratu pa-tulihu-na i Karitu-kai 
na pa-pangàndingu la ruku lumungu-ma nyuma. Na huratu nuna na pa-
tulihu, na panda wàngu wai mitingu, tàka wàngu Ngahuna i Ala na maluri; 
dàngu nda pa-tulihu la watu tulihu-aya, tàka la eti tau. 
4Hi mapanii tuma nu, ka ba mapi hàmu-dunya i Ala rukuna i Karitu. 
5Nda nggàra-a latana duma ka mapanii wàngu ba àtalu-ma nyuma-maya la 
pa-palaku-ya na paràma yiana, tàka i Alama duna na mawua-nggama pa-
duluku wàngu. 
6Nyuna na ma-paduluku-kama la pa-lumungu ndumana na hau pa-ràndingu 
bidi; na pa-ràndingu na ma-kanderungu la Ngahuna i Ala, nda la uku pa-
tulihu-a. Nadu na pa-tulihu ba mangàndi pameti wànguya, tàka na Ngahuna 
i Ala ba ma-wuangu luriya. 
7Ba pandoi-ya dàngu ba huratu-ya la watu nu na pa-ràndingu mangàndi 
meti, na handaraku-na i Ala na-hanggilangu turuku-ya na matana i Muha. 
Na handaraku-na nu kanjupu hanggilangu-ya hi lupa nda da-duluku pa-
tàngaru-ya na matana i Muha paraï banjaru Ihirailu, jiapakai ka mbàda 
ngeri màlina la rehi nu na hanggilangu la matana. Ba tuna, jàka pa-karàngi 
wànya hanggilangu ma-bokulu tungu nu ba pandoi-ya na pa-ràndingu 
mangàndi meti, 
8ka narihi-aipa duna pa-hanggilangu ba pa-karàngi-ya nu na pa-ràndingu 
pawua-na na Ngahuna i Ala. 

9Jàka tuna nu na-hanggilangu-na na pa-ràndingu na mahuku-nya na tau, ka 
narihi-maka duna pa-hanggilangu na pa-ràndingu na ma-pakalongga-ya na 
tau la pa-papeku dàngu i Ala. 
10Peku-mbuna papanii, na ma-hanggilangu la wungana, nda na-
hanggilangu-apa ba na-pahipungu ka na hanggilangu la rehi nàhu. 
11Jàka tuna numaka na hanggilangu-na na hangia na ma-torungu hawutu, 
ka narihi-aipa duna pa-hanggilangu nu na hangia na ma-palupangu. 
12Paraï ruku ba ninya na monungu-ma la matungu nu, jia-duyaka hi matoru 
mbeni papanii tuma nu. 
13Nyuma duma nda hama tuana i Muha ba na-palumburu-nya na matana ka 
àmbu naita-ya paraï banjaru Ihirailu nu na-kamàda dàngu na munangu-na 
la matana i Muha na handaraku-na i Miri. 
14Na kanandingu-da nyuda na-palumburungu-ka. Dàngu lupa toma la lodu 
nàhu na kanandingu-da na-palumburu-nya tamalingu ba dambaha-ha da 
mbuku rukuna na pa-ràndingu ndai. Hi na-ngalangu pa-tawainggahu nuna 
na tamalingu, mbulungu-ana jàka pambulu dànya i Karitu. 
15Nàhumbu, jàka mbaha-danja da mbukuna i Muha, na-palumburu-manjapa 
tamalingu na kanandingu-da. 
16Na nyuna na haàtu na tau jàka na-hurungu lai Miri, na tamalingu nuna 
pa-wainggahu-ya welingu la matana. 
17Na, na Miri ba wànda ni kawai, jiaya i Ngahu-duka. Dàngu jàka ngginiya 
na Ngahuna i Miri, lai nu nimbunya na marandeka. 
18Nàhu nyuta duta mbuu ndàbanda, nda na-palumburu-anjapa tamalingu 
da matanda, tàka nyuta paninu-ndanyaka na hanggilangu-na i Miri Yehu. 
Dàngu jia-duyaka tapanga - ngalangu pa-panjilungu la pahama-nya Nyuna; 
parukangu pamandai parukangu-ndanyaka pa-hanggilangu. Na 
hanggilangu nuna ma-pawelingu lai Ngahuya, tàka na Ngahu nuna jiaya i 
Miri. 

2 Korinitu 4 

Na banda welingu la awangu la kanaingu welingu la tana 

1Hi makata-nya nyuma na paràma yiana ruku mila etina i Ala-aya. Jiaya ba 
tuna nuduka hi nda nambota na monungu-ma nyuma. 
2Nyuma duma nda mawàngu-a huri kapàtangu na pa-makia wàngu. Nda 
ma-mbuhangu-a paràma kahilingu dàngu la pa-panjingu njànganya na 
puluna i Ala. Ba malumu-nya nyuma i Ala wàngu-manya eti yahangu-mama 
tundunya na pambuha-na. Jiaduya nu hi ma-monungu, mbuu ndàbana na 
tau ka na-pabila dàngu hàmu-nggama daa la eti daluna. 
3Jàka ndedi manyàmu hàmu-manyapa na Lii Mànangu na pa-bobaru-ma, ka 
mbulungu da tau da ma-orangu la pa-làjaru-duaka nu da manda manyàmu-
nya. 
4Na wàndi akatu na ma-kuaha-ya na pinu tana yiana na-pandàda-njaka da 
kanandingu-da nu da tau da manda pawai. Nyuna-maka na madi - dimbaku-
ha nyuda ka àmbu peku ita-danya na handaraku welingu la Lii Mànangu na 
ruku bokulu-na i Karitu, ba jiaya na hadana i Ala. 
5Na lii langu pa-patàka-manggai nu nda lii langu ruku wikima nyuma-aya. 
Na lii langu nuna jiaya na lii langu rukuna i Yehu Karitu; ba Miri-maya duna 
Nyuna; tàka nyuma duma ba atami-nggama lumuna i Karitu. 
6I Ala na mapanii: “Màtawa welingu la kapàtangu ka nahunga na harii,” na 
mawàna, jiaya i Ala nuna-maka na ma-pahunga-ya na harii daa la etinda, 
ka peku habola-na na kanandingu-nda la pa-manyàmu-nya na hanggilangu-
na i Ala na ma-handaraku la matana i Karitu. 
7Tàka na banda pangahu nu na ma-manandangu mangàndi wànya na 
wikima nyuma yiana na manda palingu, na pa-pandoi welingu la tana. Jia 
ba tuna nu lohangu-nanyaka ba lai Alaya duna nu na bokulu kuaha, nda lai 
nyuma-aya. 

8Pahada ngàndingu-kama nyuma welingu la nggi - nggini, tàka nda ma-
ngiangu-a la ma-panggàpi nggihungu. Ma-hondaru-mai nyuna, tàka nda jia 
njàpu-ana na monungu-ma. 
9Dangu mamuhu-nggama, tàka ndedi ma-handàkangu-ma padidi meha-
kama. Dàngu jiapa ka kàli palu panjoru-kama-kadu, ba tuna nda mameti-a. 
10Naingu-mana ba mapàda-nya na metina i Yehu la tàda ihima, ka peku 
wuwana na lurina la tàda ihima nyuma. 
11La ngala lurima, naingu nàpu-mana-nggama pameti wàngu lumuna i 
Yehu, màta ba tuna nu, ka peku wuwana na lurina i Yehu la tàda ihima 
nyuma ni na manda payatangu. 
12Jia ba tuna nu na meti ràma-nanya daa lai nyuma, na nyuna ma-hawola 
wànya ba jiaya na luridu na maràma daa lai nyimi. 
13Daa la Huratu Matua ningu palara lii wàngu na pa-tulihu: “Ba kupawai, 
jia-duya hi ku-kareuku,” na mawàna. Na, jiaya na ringgitu pawai tungu 
nuduka, hi ma-kareuku, nadu ba mapawai. 
14Mapi pa-ihiku-manyaka i Ala na mambàda paluri beliya i Miri Yehu, napa 
na-paluri belimbu-kama dàngu i Yehu, hi na-karia-nggai nyimi, dàngu 
nyuma la hanggana. 
15Mbuu ndàba-daka nuda ndumana na pahàmu wàmi nyimi-maka. Nadu 
jàka manaü danguna na tau na mangala-nya na mbuhangu-na i Ala, manaü 
dangumbu-dunai na hamaya pamalangungu na pa-patàkangu lai Ala; nuya 
na-pamangara wànya i Ala. 

Luri wàngu pawai 

16Nuna-duya na latana nyuma hi nda nanjàpu-nggama monungu. Jiapa-
kadu la paita wàngu mata manaü ruha-mamanya, ba tuna daa la eti daluma 
ba pa-pabidi-ya-padua hau lodu - hau lodu. 
17Dàngu na handuka na manda pirana yiana, na paera-ma ba nda nggi tuna 
mandaina, napa ba hanggau wàma-nyaka na pa-ohangu na manda ningu 

hamangu dàngu na ma-palupangu. Na pa-ohangu nuna naliru lànga-nyapa 
jàka pamenja-nya dàngu nuna na handuka. 
18Nadu nyuma duma nda ma-tàngaru niaha jàka ngga - nggàraha da paita 
wàngu mata, tàka jiaya na panda ita duma. Na paita wàngu mata nda nggi 
mandai-ana ba na-torungu, tàka na panda ita wàngu mata nunaya duna na 
ma-mandai pa-lupangu. 

2 Korinitu 5 

1Nadu ba mapi-manya, jàka nyànggaru-ya na uma – ni na taunda – na ngia 
pandaunda yia la pinu tana, napa i Ala na-payema-nda hau uma la awangu, 
na pawulu wikina i Ala na ma-torungu lundu nu - nu. 
2La umanda yiana nàhu, nyuta ta-kaingu, ba lalu rinjungu-nda pangia-nya 
na umanda la awangu. 
3Na uma nuna jia-duyaka na taunda na mabidi. 
4La ngala ngia-ndanyapa na uma na ma-welingu la pinu tana yiana, i - 
ingunda padua ba lalu mbotuna na bukunda. Nda jia-aya ba rinjungu-
ndanya pa-pahàlangu welingu la taunda na ma-welingu la pinu tana yiana, 
tàka ba rinjungu-ndanya pa-pandàni wànya na taunda na ma-welingu la 
awangu, ka peku kuaha-nanya na taunda na malua-ya la meti paraïna 
maluri. 
5Na ma-payema-ndanya nuna, Nyuna wikima duna i Ala, tàka hi nawua-
ndanya na Ngahuna ka jiaya na kawuku. 
6Jia-duyaka ba tuna nu da etima hi da-kapànduku mànu. Mapi-manya ba 
talànga ngiangu-mapa la tauma yiana, mamarau-nyapa na uma ngia pa-
ngiangu-ma napa dàngu i Miri. 
7Nadu ba maluri palata-manya na pawaima lai Karitu, nda ma-palata-anya 
la ngga - nggàra paita wàngu mata, 
8nunaya na kirina hi da-torungu da etima. Ma-mbuhangu-mapa duma la pa-
pahàlangu welingu la tauma yiana, ka peku ngiangu-ma anguma i Miri. 

9Jia-duyaka nu hi ma-pamukarungu langatàka keha ka nahàmu na etina 
Nyuna, nu ba ninggama la umama lai yiahu, jàka ndia ka lai nàhukai. 
10Nadu ba jiangu-maka duna nyuta mbuu ndàbanda ba bindata la rapatu-
na i Karitu, dàngu napa haàtu - haàtu na-ngalangu himbalu-na tudana na 
paraï paruku-na la pinu tana yiana – na paruku-na na mahàmu jàka ndia na 
ma-akatu-kai. 

Na pa-hàmungu dàngu i Ala paraïna i Karitu 

11Nyuma mapinya àndana na mangàdatu-nya i Miri; nuna-duya na pakiri-
na hi ma-pamukarungu ka napi hàmunya tau na ngera wikima nyuma. I Ala 
natanda pa-ihiku-manggama duma, dàngu kumonu-mbunggai nyimi kai 
tanda pa-ihiku-nggama la etimi. 
12Keha ka dawotu-nggama nda wàma-anggai hi kiri panii tuma nu. Wua-
manggai lata mahàmu-a duma kai hamemu wànggama, ka peku pingumi 
jàka nggiki wàmika bàdi bai hemaya na tau na ma-tàngaru ningu kaba mata 
taua, tàka nda na-tàngaru niaya na hurina. 
13Jàka jia-kama nyuma, tubangu-ma ba ita-kama ba hama tuna ma-katoba-
kama, lumuna i Alaya. Dàngu jàka ita-kama ba nda nggàra ehima, lumumi 
nyimiya. 
14Na mbuhangu-na i Karitu-maka na ma-kuaha-kama nyuma, dàngu 
mapàda-manya duma, jàka haàtu-na na tau na mameti ndumana na tau 
mbuu ndàbana, nuna tandana mbuu ndàbana na tau ba mbàda meti-naka. 
15I Karitu nameti ndumana na tau mbuu ndàbana, ka pekuna da tau da 
maluri, ka àmbu dahilu luri-dupa nduma wikida, tàka ndumana i Karitu, na 
mambàda meti dàngu na pa-paluri beli lumuda nyuda. 
16Jia-duyaka nu, nyuma nda ma-pabila-anyapa na tau tundunya na hukutu 
tau. Tubana la wungana nyuma ma-pabila-nya i Karitu la ngera tau, tàka 
nàhu duma ndia-apa. 
17Na tau na mambàda pambulu dànya i Karitu, tau bidi ailulu-yaka. Na ma-
memangu nda hili ni-anyapa – mbuu ndàbana mabidi-yaka. 

18Nuna mbuu ndàbana paraï rukuna i Alaya. I Ala la ngaruna i Karitu, na-
paloku-ya ka tahàmu beli dàngu Nyuna, hi na-patanggu-nda la pairu 
ngàndiya na tau hawiangu ka pekuna ba nahàmu dàngu i Ala. 
19Nyuma ma-bobaru-ya ba ruku li padua-na i Karitu, i Ala na paloku-ya na 
tau hi da-pahàmungu beli dàngu wikina Nyuna. I Ala ba nawunda-ya nuna, 
dàngu nda karuhi-nanja da njala pawunda-na na tau hangganya na wikina 
Nyuna. Tàka mbàda patanggu-na-nggamaka nyuma i Ala la pa-bobaru-ya 
na lii nuna. 
20Jia-duya nyuma yia papalewa-na i Karitu-kama. La ngaruma nyuma i Ala 
wikima duna na ma-patàka-nya na lii languna. Wànya na tamuna i Karitu, 
nyuma ma-kamahi langatàka-nggai, nggepi-yawa na-pajolangu-na lima i 
Ala, na ngia papeku-na bai pahàmu dànya Nyuna. 
21I Karitu nda nanjàla-a, ba tuna i Ala natuya la patanggu-nja da njalanda 
nyuta, ka peku pahàmu dàndanya i Ala ruku pa-mbulungu-nda dàngu i 
Karitu. 

2 Korinitu 6 

1Nadu nyuma ba ràma dàmanya i Ala, ma-kamahi langatàka-nggai ka àmbi 
padima-nya na hàmu etina i Ala. 
2Daa la Huratu Matua napanii-ma i Ala: “La rehi pa-pamàjangu ku-patingi-
manggauka, dàngu la lodu pa-mànangu, kundula-makauka,” wàna. Namu 
pahàmu-nya, nàhu jiayaka na rehi pa-pamàjangu. Nàhu jiayaka na lodu pa-
mànangu! 
3Nda mabihu-a duma ka panjala-ya na pa-paloku-ma. Jia-duyaka nu hi ma-
pamukarungu ka àmbu haàtu-mbu pa-pawiti-ma la paningu latana 
pawunda-ya na ngerana nuna. 
4Hinggilu-na, la ngga - nggàra bia mbuu ndàbana, ma-pawuwa-maya duma 
ba atana i Ala-kama. Nadu, la mbuu ndàbana na handuka hangia - hangia 
patoru-mamanya duma pa-hambeta-ya: 

5ba pa-mayila-kama, ba patama-nggama la uma kapàtangu, dàngu ba 
kambukuru-kama; ràma dira matiki-kama, naingu nda katuda-ma, naingu 
nda nganguma. 
6Mawàngu tànjima, wàngu manggàna-ma, wàngu torungu-ma dàngu wàngu 
hàmu etima, ba ma-pawuwa-ya ba atana i Ala-kama nyuma. Dàngumbu ba 
wàngu monungu-ma la pa-ndulangu-na na Ngahuna i Ala, dàngu wàngu 
mbuhangu ma-kunduhu; 
7pa-kariangu na bobaru-manya na lii welingu lai Ala dàngu na kuaha-na i 
Ala, ba ma-pawuwa-ya ba atana i Ala-kama nyuma. Nyuma pamàndu-
manya na pawuku-na i Ala beri madàka-manya la patungu dàngu la pa-
kahiri wiki. 
8Nyuma patembi-kama, tàka pa-paakangu-mbu-kamai; pa-wotungu-kama 
tàka pa-pulungu-mbu-kamai. Nyuma ma-patàrihungu, ba tuna da-
kambàliku wàda-nggamai. 
9Nda patanda-aha wàda-nggama nyuma, tàka natanda hàla-kama duma tau. 
Dakaka-ya ba meti-manyaka, tàka hi lurima-padua. Jiapa ka pa-mayila-
kama, nda mameti-a. 
10Jiapa ka pa-hawina-hakadu da etima, tàka nggaüru mànu-madanya duma 
da etima. Ba wàngu paita-kama mamila, tàka rukuma nyuma nadangu-maka 
na tau na mawulu. Ba wàngu paita-kama nda nggàra ndoku maningu-
nggama, tàka na ma-langatàka mbuu ndàbana mangu hàla-mamanya. 
11Angu dedi pa-mbuhangu la Korinitu! Nyuma nu paloha ailulungu-mama-
nyaka lai nyimi. Mbuu ndàbada da ihi etima wàlahu hàla-mama-njaka. 
12Nda da-kabitangu-a duma da etima hanggangu lai nyimi, nyimia dimi ma-
kabitangu etimi hanggangu lai nyuma. 
13Nàhu màtawa ka kupeka-nggai hama tuna da ana wikinggu. Wàlahu-
mbuyai dimi na etimi hanggangu lai nyuma. 

Na panaungu la parima-nya na tau na manda pawai 

14Àmbi pa-mbulungu-du dàngu da tau manda pawai lai Yehu; nuna nda na-
jàngapu. Nggiki peku-naka na mahàmu ka na-papohungu dàngu na ma-
akatu! Nda napeku-a na harii ka na-papohungu dàngu na kapàtangu. 
15Nda napeku-a i Karitu ka na-pahamangu dàngu i Kambàliku. Nggàra-yaka 
na ngia pa-pahama-na na tau Karitu dàngu na tau nda Karitu? 
16Nggàra-yaka na papuingu-na na Umana i Miri dàngu na uma marapu? 
Nyuta yia Umana i Mirita, nu i Ala na maluri. I Ala wiki-maka mapanii: 
“Napa Nyungga ku-ndàdiku la padua-da nyuda, dàngu kuluri angunja 
nyuda. Napa Nyungga Ala-danggaka, tàka nyuda banjaru-nggunja, wàna. 
17Jiaduya nu, dunjaku-nja da tau da manda tandaya i Ala, dàngu kawàri 
wikimi welingu lai nyuda. Àmbi panua daa ndokunya na ma-iraku, jiaya hi 
ku-kataku-kai. 
18Napa Nyungga Ama-mingga, tàka nyimi ananggu-nggai, nuya na paniina 
i Miri Mahupu Mbiha,” wàna. 

2 Korinitu 7 

1Angu dedi pa-mbuhangu! Mbuu ndàbada da pa-ràndingu pa-pahanggangu 
lai nyuta-maha. Jia-duya màtawa ka ta-payahangu wikinda welingu la 
mbuu ndàbana na ma-pairaku-ya na hamangu na tàda ihinda. Màtawa ka 
ta-mangàdatu-nya i Ala, ka peku kahaungu-na na luri lànyapu-nda ndumana 
Nyuna. 

Na nggaüru-na i Paulu 

2Nggepi-kama nyuma daa la etimi. Nda manjala-a duma la haàtu-mbu, 
dàngu nda ningumbu haàtu pa-parunggi-ma. Nda ana ninguma duma ngia 
panggari-ma utungu welingu lai nggamu bia. 
3Hi kupanii tunggu nu màta ka panjala-ha nyuda nda wànggu-anggai. Nadu, 
hama tuna ba mbàda wànggunggai àmangu, nyuma lalu mbana mbuha-
manggai, nyuta tau ma-paangungu-ta la luri la meti. 

4Nimanya duku na wai langatàka-nggunggai nyimi. Jiapa ku-hamemu-wa-
kinggaipa nyimi! Jiapa ka nadangu na ma-handuka na pangala-ma, na 
etinggu na-nggaüru wànya na ngerami nyimi. Na-nggaüru langatàka-ma 
duku na etinggu! 
5Ba jiaya na tàkama la Makandonia, nda peku ndokuna nyuma la pa-
hangahu. Welingu lai nu - lai nu mahunggu ma-kalutu: welingu la hapapa 
pa-lumungu-ya, tàka welingu la eti wikima mangàdatu-ya. 
6Tàka malangu-na i Ala na ma-pabokulu mànuya na etina na tau na manjàpu 
monungu-na; Nyuna ma-pamiripu-ha da etima ba natàka i Titu. 
7Da-nggaüru da etima nda jia biaya na tàkana i Titu, tàka jia-mbuya ba 
napanii-ya jàka nggikina ba na-nggaüru na etina paraïmi nyimi. Napeka-
nggama ba lalu rinjungu-kai nyimi pa-pahàmburu dàngga nyungga; bai 
peka halaera rukuna na pawunda-mi àmangu dàngu ba wangu eti-mamika 
pa-kahiri-ka. Jia-mayaka nuna na parihi nggaüru eti wànggu. 
8Jiapa-kadu na huratu-nggu ka na-pahawina-ha da etimi, tàka nda kupeka-
a halaera ba ku-tulihu-ya nuna na huratu. Tubangu-ma ba jiaya na ita-
nggunya ba na-pahawina-kai na huratu nuna – jiapa ka nda pira mandaina 
nuna na hawina-mi – hala era-kiyaka harangu wànggu-madui duku. 
9Tàka nàhu nahàmu-ka na etinggu – nda jia-aya bai hawina wànyaka, tàka 
jiaya rukuna nuna na hawina-mi ba panjilungu wàngu-nanyaka na hurimi. 
Tubangu-ma nuna na handuka-mi na-palaku kariangu-ma na pawuku-na i 
Ala. Jia ba tuna, nda parunggi-amanggai. 
10Nadu na hawina tungu nu, ba lingu wàngu bia-nanyai ba da-panjilungu 
da etimi na mangàndi-nggai pamàna wàngu. Na tau nda napeka-a hala era 
na ngerana nuna. Tàka hauya duna, na hawina na ma-palaku kariangu 
dàngu na pawuku taua nalingu ningu la pameti wàngu. 
11Tàngaru-ya jàka nggàraya na linguna na hawina-mi na ma-palaku 
kariangu na pawuku-na i Ala! Na linguna nyimi bai pa-mukarungu 
langatàka la pa-kahingiru beliya na ma-kanubaru! Nyimi bai paumbi-nya na 

njala, bai mangàdatu, bai rinjungu, bai ringgitu, bai wàngu etimi pahuku-
nya na manjala! La dalu mbuu ndàba-naka na papanii wàngu, pa-itangu-
mami-nyaka ba ndai njala-a nyimi. 
12Jia ba tuna, jiapa ka mbàda tulihu-nggunya-kadu nuna na huratu, nu hi 
ku-tulihu-ya nda jiaya na tau na manjala-a. Dàngu ndiambu lumuna na tau 
na ma-mayila rukuna nuna na njala. Hi ku-tulihu-ya duku nuna na huratu, 
ka peku pàda wiki-minya nyimi la hanggana i Ala, jàka nggi tuna na 
mbangatu-na na eti wàmi-nggama nyuma. 
13Nuna-duyaka hi da-nggaüru da etima. Hinggilu-na nu na nggaüru etima, 
ri - rihi-maipa bai pambaha eti-kama ba maita-yaka na mbaha etina i Titu; 
hi na-nggaüru na etina rukumi nyimi angu dedi. 
14Ku-hamemu wa-manggaika nyimi lai nyuna. Malangu-mi ba ndai 
pamakia-ka. Mbuu ndàbana na pambàda panii-manggai ma-deningu-maha. 
Hama-mbuna jàka nggàraya na pa-hamemu wàma na ngerami nyimi lai Titu 
jia-mayai ba na-padeningu. 
15Nàhu manaü-manaka ba nambuha-nggai, nadu ba nanamu-ya jàka nggiki-
minya nyimi mbuu ndàbami bai mbuhangu patundu-nya na pa-irungu-na 
dàngu jàka nggikina nyimi bai kataku wànya tembimi dàngu manundu-mi. 
16Dira hàmuya nyungga na etinggu, nadu ba pa-monungu-kaika nyimi la 
mbuu ndàba-naka. 

2 Korinitu 8 

Da àmahu hunggu welingu la tau Karitu 

1Angu dedi, nyuma ma-mbuhangu kai pimbunya na rukuna jàka nggiki 
hama hàmuna i Ala la kabunggu - kabungguru la Makandonia. 
2Nyuda pambàda kamangu-mahaka la handuka - handuka mambotu. Ba 
tuna nyuda la padua handuka - handuka nuda, nggaüru bia-danya dàngu 
lalu màjangu etiha la pa-wuangu ba ndulaya na tau hawiangu, jiapa-kadu 
ka dira milaha. 

3Kupi hàmu-manya ba ràka pamàka-mada ba da-wuangu, talànga wanguna 
narihi-mbuipa. Dàngu nda ningu ma-paràha-nja, 
4da-pambanangu nyuda pakarai-kama, ka ma-pandulangu-mbui duma 
nyuma pawua-nja hunggu da banjaru-na i Ala la Yundia, wàda. 
5Ba da-wuangu nyuda na-làpahu halawàla-manyapa welingu la pamonu-ma 
làti. La kawunga-na da-pajàmangu wikida nyuda lai Miri, hi mangupa lai 
nyumambu, pa-jàngapu-nya na pambuha-na i Ala. 
6Nunaya na pakiri-na hi matika pa-pandudu-ya i Titu – na mambàda pakiri-
nya yiana na pa-paloku – ka peku pangala-nanya na pa-paloku mahàmu 
yiana la hongami nyimimbu. 
7Mi-manyori-ma nyimi la mbuu ndàba biana: Mi-manyori la ngera pawai, 
la ngera pa-paluhu kanandingu, la ngera pingu, la ngera ma - màtu pa-
paloku, dàngu la mbuhami-nggama nyuma. Jiaya nu, màta kai manyori-
mbu la pa-paloku-ya yiana na mahàmu. 
8Ba kutunggai-nya yiana la hangga nda pareta-aya. Tàka ba kuwàngu pa-
jàkaru-nya jàka nggiki maràna-na na tau hawiangu la pandula-ya na anguna 
patau, rinjungu-mbunggunya la papinya jàka nggi natàka ningu na 
mbuhangu-mi. 
9Nadu ba pi hàmu-diminya, ba kanjupu mbuha-nanda nyuta i Yehu Karitu, 
na Mirinda. Nyuna nawulu, tàka na-panjadi wikina la pamila lumumi nyimi, 
ka màtawa ba namila Nyuna, kai wulu nyimi. 
10Tundunya na pa-kanandi-nggu nyungga, ràka-manaka bai palundu-nya na 
pambàda pakiri-mi la ndaungu na ma-làpahu. Ba nyimidu ma-kawungangu 
pa-kanandi-nya dàngu pa-pakiri-nya na pa-paloku nuna. 
11Màtawa nàhu kai pangala-nya tundunya na pamàka-mi. Màtawa kai pa-
ringgitungu la pa-panjàpu-ya nuna na pa-paloku, hama tuna àmangu bai pa-
ringgitungu la pa-pakaka-nya nuna. 

12Jàkai wàngu etimi nyimi la pa-wuangu, na-kataku-maha duna da pawua-
mi paraïna i Ala, palata-nja jàka nggàraha da maninja lai nyimi, nda pa-
palata-anja jàka nggàraha da manda ninja lai nyimi. 
13-14Nda nianya duku nyungga na pawuku-nggu ka pamara-ya hawiangu 
welingu la wai ngerana, tàka hi pambotu-kai nyimi. Tàka nàhu ba na-
patoma ndàba-duka lai nyimi, ràka-manaka nyimi kai patoma-ya na 
manjaka-nja nyuda. Napa jàka ningu manjaka-nggai dimi nyimi, tàka hi na-
patoma ndabai lai nyuda jiangu-ma napa dandula-kai nyimi. Nu ba timi nu 
jiaya hi mi-kawàra ngalangu ba lumunggai. 
15Daa la Huratu Matua ninya na pa-tulihu: “Na tau na ma-ngalangu 
padangu, nda narihi-a, tàka na tau na ma-ngalangu hawutu, nda najapu-
anya,” na mawàna. 

Ba palewa-ha i Titu dàngu da anguna 

16Ma-pamalangu langatàka-nya i Miri ba tunanya nu i Titu, hi hama 
karàhaku-mama la pandula-kai nyimi! 
17Nadu ba nda mbulungu biana ba nawàngu etina i Titu la pa-pajàngapu-
nya na pakarai-ma nyuma, tàka nyuna wikimbu wàngu eti wiki-mana la 
pandula-kai nyimi, hi lupa bota wiki-mananya duna la palaku lai nyimi. 
18Anguna nyuna ma-pakaria-mbunya na haàtu angu dedi na pambana 
tembida da kabungguru mbuu ndàbada rukuna na paràma-na la pa-bobaru-
ya na Lii Mànangu welingu lai Ala. 
19Hinggilu-nai, na tau nuna mbàda papindi-mayaka dàngu patiki-da da 
kabungguru-mayaka la pa-karaha-kama nyuma la ngia palaku-ma. Nadu 
nyuma napa ba laku-manyaka la pa-patàka-nja da hunggu, ka peku pa-
mangara-nya i Miri, dàngu ka peku ita-minya ba wàngu-manya eti-mama 
duma la pa-pandulangu. 
20Nda uku pa-nanjarungu-kama ka àmbu ningu tau ma-panjala-kama nyuma 
la ngera patàka-manja nuda da hunggu bokulu tungu nu. 

21Màta ka taràma pa-tànjingu wàma nyuma, nda mbulungu biana la 
hanggana i Miri tàka la hangga angunda pataumbu. 
22Da karia-na i Titu dàngu nuna na angu dedi ba wànda, nimanyai-pa na 
haàtu na angu dedi. Mbàda kama mànu-mama-nyaka dàngu mapi-manyaka 
nyuna ba na-mbuhangu mànu pa-pandulangu. Tàka nàhu ri - rihi-maka ba 
na-mbuhangu pandula-kai nyimi, nadu ba na-bokulu na pamonu-na lai 
nyimi. 
23Na ngerana i Titu, nyuna angu lànggi-manggunya, na maràma dàngga 
nyungga la pandula-kai nyimi. Dàngu jàka jiaha nuda da angu dedi da 
madua, da ma-karia-nya nyuna, nyuda tau papalewa-da da kabunggu - 
kabungguru dàngu jia-mahaka da pa-hamemu wàngu lai Karitu. 
24Mamonu-manggai nyimi kai paita-nja bai mbuhanja nyuda, ka napi 
ndàbanya kabungguru bai mbuhanja nyuda, dàngu jàka nggàraya na pa-
hamemu-ma na ngerami nyimi ba ma-deningu-ya. 

2 Korinitu 9 

Na pa-ndulangu dàngga angu pa-karitu 

1Làti duna nda nggàra ihi wàngu-apa ba ku-tulihu-nggai rukuda da pa-
ndulangu nàhu da pa-pangàndingu la kabungguru-na i Ala la Yundia. 
2Kupi-manggai bai mbuhangu pa-pandulangu, dàngu mbàda hamemu wa-
manggu-nggaika la hanggada da tau Makandonia. Kupeka-nja nyuda, ba 
welingu la ndaungu na ma-làpahu-maka da angu dedi la Akaya ba mbàda 
rimangu-daka pa-wuangu hunggu. Dàngu na pa-ringgitungu-mi nyimi 
nawànda-yaka na pa-ringgitungu-da hawiangu da madangu lai nyuda. 
3Nàhu ku-palewa-ya i Titu dàngu da angu dedi da madua lai nyimi, ka 
pekuna jàka nggàraya na pa-hamemu - hamemu wàma na ngerami nyimi 
àmbu hama tuna ma-kakòlulu-ya. Jia ba tuna, màtawa ka mbàda rimangu-
mi, nadu mbàda rimangu-daka ba wànggu-manjaka. 
4Na-kadiku na etinggu, napa hi ningu bia tau Makandonia matundu-ngga, 
jàka jia-yaka na mainggu lai nyimi. Tàka napa jàka datoma-nggai dàngu 

ndedi rimangu-mi, ka makia nda uku-aka-mapa, nadu ba mbàda panii-maka 
nyuma ba pa-monungu langatàka-makai nyimi! Tàka nyimi wiki imakia-mai 
dimi. 
5Nuya na pakiri-na palewa mangilu-mahaka bàdi nyuda ka da-paloku-ha da 
hunggu da paràndi-mi hi wànggu. Hi kiri tunggu nu ka pekuna napa jàka 
kutàka, nuda da pawua-mi ka mbàda màtu-daka. Nu ba tuna nu, wuwa-
nanyaka ba pawua weli eti-minja nuda da pawua-mi, nda ruku wua lerangu-
ami. 
6Namuya! Na tau na ma-hàbarungu wini hawutu - hawutu, ana hawutu-mai 
duna pangala-na napa. Tàka na tau na ma-hàbaru pada - dangu wini, napa 
namuti pada - dangumai duna. 
7Màtawa nimbihu-na na tau ka nawàngu etina ba na-wuangu. Àmbu na-
kanodaru ba na-wuangu jàka ndia àmbu nawua mangu lerangui, nadu i Ala 
ba nambuha-nya na tau na ma-wuangu wàngu mbaha etina. 
8Nambiha-ma duna i Ala pawua-nggai kanyuru mabundu làndangu, hi peku 
ningu mànu padua jàka nggàraya na pa-kalana-mi; màlai narihi-mbuipa hi 
peku pa-itangu wàngumi hàmumi dàngu pa-namungu-mi. 
9Daa la Huratu Matua ninya na pa-tulihu rukuna i Ala: “Nyuna naha - 
hàbarungu la tau mila; na màjangu etina na-padaingu lundu nu - nu,” na 
mawàna. 
10I Ala na ma-payema-nya wini na tau na ma-hàbarungu dàngu pangangu 
ndumanda nyuta. Nyunambu na ma-payema-nya dàngu na ma-paworu-ya 
jàka nggàraya na pa-hàbaru-mi, hi peku bonjangu-na na ruku màjangu 
etimi. 
11Jia ba tuna nu napa namàtu ndàbaka dimi lai nyimi la ngga - nggàra bia 
hi pekuna ka nua naingu-na bai wuangu wàngu màjangu etimi. Dàngu da 
pawua-mi da papabe - berima jia-haka da ma-pawiti-nya hi kiri danguna na 
tau na ma-pamalangu-nya i Ala. 

12Nadu paraï ruku hàmu eti timi nu, nda jia biaya bai patoma-ya na pa-
kalana-na na banjaru-na i Ala, tàka jia-mbuya na ma-pawiti-nya napa hi kiri 
danguna na tau na ma-pamalangu-nya i Ala. 
13Rukuna na hàmumi na pa-pajiliku-mi, dangu na tau Karitu la Yundia napa 
da mawotu-nya i Ala, nadu ba daita-ya na tuturu-mi hanggangu la Lii 
Mànangu rukuna i Karitu na pakiku-mi. Dàngumbu, dawotu-nya i Ala, nadu 
ba lalu màjangu etikai la papabe - berinja ndumada nyuda dàngu mbuu 
ndàbada da tau hawiangu-ka wàngu ngga - nggàra na maninya lai nyimi. 
14Napa nyuda da-hamaya-manggaika duda ndumami nyimi ba dàngu 
kanjupu namu-danggai rukuna ba lalu hàmu etiya i Ala lai nyimi. 
15Màlawa ka ta-pamalangu-nya i Ala rukuna na pawua-na na manda najaru! 

2 Korinitu 10 

Ba na-pamànangu wikina i Paulu ruku na paràma-na 

1Nàhu nyungga duku yia Paulu, ninya na hangia na pa-patàka-nggunggai. 
Tundunya na panii tau, ku-malijangu nyungga jàka kutàka la hanggami 
nyimi, tàka kutoru mbeni biai jàka kumarau-nggai, wàda. Kai rongu, rukuna 
na malijangu-na dàngu na hàmu etina i Karitu, 
2ku-kamahi langatàka-nggai, àmbi wudaya na pa-haladiku lerangu wànggu 
lai nyimi napa jàka kumai. Nadu ba pa-tikingu-manggu-nyaka pa-kukutu-
nja da tau da mapulu-nggama, himbu-danya malanja pinu tana dumu na 
ràmada nyuda, ba wàda-nggama. 
3Tubangu-ma ba luri-manyapa la pinu tana, tàka na pakeha-ma nda ma-
palata-anya la pawuku pinu tana. 
4Da madàka da pawàma ba ma-kehangu pakeha-ma, nda madàka la pinu 
tana yiana-aha, tàka madàka welingu lai Alaha na mambiha manyola. 
Mawànja da madàka nuda hi ma-palàjaru ndàbaha da ngia pa-pajàrungu; 
ma-tebuku-ha mbuu ndàbada da pa-patayaku wàngu, 

5dàngu hi ma-tumburu-ha da tindingu jangga eti da pa-pahadangu la pa-
ndubaku-ya na papingu wàngu rukuna i Ala. Ma-tanawa-nja da kanandingu-
da da tau dàngu hi mairu ngàndiha nyuda la pa-tangara lai Karitu. 
6Dàngu jàkai pa-tundungu hàmu-maka, rimangu-ma-padua-ka nyuma la 
pahuku-nya na tau na manda pa-tundungu. 
7Màta kai pàdanya jàka nggàraya na ma-langatàka. Jàka ningu haàtu 
mapàda hàmunya ba manguna i Karitu-ya nyuna, màta ka na-panamu-nya 
na wikina dàngu ka na pàdanya ba manguna i Karitu-ma-kamai duma 
nyuma hama tuna nyuna. 
8Nda kumakia wa-anya duku jàka narihi dangu ningu-mapa ba ku-hamemu 
wànya na kuaha na pawua-nanggama i Miri, nadu hi ngalanya nu na kuaha 
ka pahada wànggai nyimidu, nda jia-aya ka panjoru-kai. 
9Nda kumbuha-anya jàkai pàdanya ba pa-mangàdatu-nggunggai daa la hura 
- huratu-nggu. 
10Na panii tau: “Da huratu-na i Paulu nda da pahanda dàngu pa-
mahumbarungu-ha, tàka jàka ni wikinya nyuna la padua-nda nyuta, tau 
malijangu-maaya dàngu na kareuku-na nda ana nggàra-a linguna!” wàda. 
11Màta na tau tungu nu ka napàda-nya, jàka ninggama nyuma la padua-mi 
nyimi, da pawàngu ba wàma jia pawingungu-maha da pa-tulihu-ma la hu - 
huratu-ma. 
12Jiangu-maka duna ba nda matoru mbeni duma nyuma pa-pamenjangu 
wikima jàka ndia pa-pahama tudangu la tau da mareki wikida ba tau 
mangia ditaha. Ma-kanjupu nduba-maha! Ba da-hukutu wikida wàngu 
hukutu pa-pandoi wikida. 
13Nyuma duma nda tuma nua. Jàka ma-hamemu duma nda ma-làpahu-anya 
na dirana. Jiapa-makama duma la kaloka ngia paràma-ma, na pambàda 
panduma-nanggama i Ala. Dàngu lupa nyimimbu nahanggau-nggai kaloka 
ngia paràma-ma nyuma. 

14Jiaduya, jàka mamai pa-tadalu-kai nyimi dàngu ba mangàndi-nggai Lii 
Mànangu rukuna i Karitu, langatàka nda maluhu-a welingu la kaloka 
paràma-ma. 
15Nda ma-wotungu-a wikima duma la ruku paràma tau hawiangu na 
maninya la hambeli kaloka paràma-ma na pambàda panduma-nanggama 
nyuma paraïna i Ala. Tàka jiapa-makama duma la padira na pambàda tiki-
nanggama nyuma paraïna i Ala dàngu ma-monungu-ma ka manaü pawaimi 
nyimi lai Karitu, ka pekuna ba maràma-ya na marihi bokulu la hongami 
nyimi. 
16Nu ba tuna nu peku-naka duma ba bobaru-ya na Lii Mànangu la parai - 
paraingu hawiangu dàngu nda pa-bokulu-ma wikima la paràma na pambàda 
paloku la kaloka ngia pa-lumungu-na na tau hawiangu. 
17Daa la Huratu Matua ninya na pa-tulihu: “Na tau na ma-mbuhangu pa-
hamemu wànya jàka nggàraya, màta ka na-hamemu wànya na pambàda raï 
rukuna i Miri,” na mawàna. 
18Nadu na tau na pa-wotungu jiaya duna na tau na pawotu-na i Miri, nda 
jia-aya na tau na ma-wotungu wikina. 

2 Korinitu 11 

Na rukuna i Paulu dàngu da pa-pahurungu kabàli 

1Pahia àrungga nyungga ka ku-pahada ma-ndubangu hawutu. Pekuna 
wàngguka? 
2Nyungga kurinju-nggai nyimi, hama tuna i Ala wikimbu ba narinju-nggai 
nyimi. Nyimi ngera hama tuna na bidi kawini ba dàngu yahangu-napa, na 
pambàda ràndinggu la pa-papohu-nja dàngu leina, nu i Karitu. 
3Tàka na-kadiku na etinggu nyungga napa hi ningu bia ma-panyonga-ya na 
kanandingu-mu la panda hili tuturu lai Karitu, hama tuna àmangu i Hawa 
ba panyonga-ya paraï ruku màhina i Ularu. 
4Nadu ba kureki-ya mi-mbuhangu nyimi panggepi-ya na tau na matàka-
nggai dàngu na ma-ajaru-nggai rukuna na Yehu haàtu – nda jiaya i Yehu na 

papeka-manggai nyimi. Dàngu minggepi-mbuya na ngahu dàngu na “lii 
mànangu” na mahau ailulu-ya welingu la Ngahuna i Ala dàngu na Lii 
Mànangu na pambàda kataku-mi welingu lai nyuma. 
5Nyungga duku nda ana pàdangu-manggu wikinggu ba kurihi ngia wawa 
welingu lai nyuda da “pa-pahurungu” nu da manda ningu hamangu! 
6Talànga wanguna nda kutika papingu pa-kareuku ihu nyungga, tàka jàka 
jiaya na ngera pingu, nda tau nduba-aka duku. Nuna mbàda paita-
mamanggai mbuti la hangia - hangia lai nyimi. 
7Ba jia na-bobaru-nggunya lai nyimi na Lii Mànangu welingu lai Ala, nda 
ana karai-anggunggai kai tanggunya na luringgu; dàngu ba tunggu nu pa-
wawangu-nggunya wiki-dungguka. Hi tunggu nu màta ka dajangga nyuda 
wànggunggai. Màla njala-nggunyaka nu hanggangu lai nyimi? 
8Ba jiaya na lumu-nggunggai nyimi, da kabungguru hawiangu da matanggu-
nya na luringgu nyungga. Hi ku-parunggi-ha nuda da kabungguru, ka peku 
ndula-nggunja nyuda, wànggunggai ngalangu pawànda. 
9La rehi nu jàka ningu manjaka-ngga, nda ku-handàkangu-a pa-pahanduka 
haàtu welingu lai nyimi. Mbuu ndàbada da pa-kalana-nggu, da angu dedi 
welingu la Makandonia-a duda da ma-payema-ngga. Kumangga pahàmu-
manya duku ka àmbu ku-pahanduka-ha nyuda la ngga - nggàra bia ba 
wànggu, dàngu napa kumangga mànu-manya duku ka na-padaingu ba tuna 
nu. 
10Na hamemu-nggu yiana nda peku-ana la pa-podahu-ya jiapa ka la nggi - 
ngginimbu la nggubulu tana Akaya, nadu na pa-ajaru-na i Karitu na ma-
deningu ba ninya lai nyungga. 
11Nggikina hi kupanii tunggu nu? Màla jia-yaka nu ba nda kumbuha-nggai 
nyimi? Napi-mangga i Ala ba kumbuha-nggai! 
12Nggàraya na pa-palaku-nggu nàhu, napa palaku pangala-manggu-nyapa 
duku ka àmbu peku ningu latana “da pa-pahurungu” hawiangu la pa-



3005 

 

 
Na Huratu Matua 

© 1995, Indonesian Bible Society. 
 

 
 

 

 

 

pabokulu wikida dàngu la papanii, ba hama tuna nyumama na ràmada 
nyuda. 
13Da tau tungu nu jiaha da pa-pahurungu kabàli. Jia-mahaka nyuda da tau 
maràma da ma-pakambura-nya na tau ba dawàngu panjàda, ba hama tuna 
pa-pahurungu-na i Karitu-haika nyuda. 
14Nda pa-hangàtarungu-aha ba tuda nu nyuda, nadu i Kambàliku-mbu ba 
nakàli njàda-madui duna ba hama tuna maranongu hariiya! 
15Jia-duya nda hina wàngua jàka danjàda da malumu-nya i Kambàliku ba 
hama tuna na tau na malumu-nya na pawuku-na i Alaha. La malamiri napa 
dahunggu-maya duda na tuda himbalu-na mbuu ndàbada da paruku-daka. 

Na papàda-na i Paulu ba pa-pahurungu-ya 

16Màta ka kuhili beli-kinya handàkangu: Àmbu jia ningudu makaka-ka ba 
tau ndubaka nyungga. Tàka nyimi jàka timi nukai bai kakaka, pahia 
àrungga nyungga yia manduba ka ku-hamemui duku hawutu. 
17Tiangu màta ka kuwunda-ha da pa-hamemu wànggu, na nyuna nda i Miria 
na ma-paràha-ngga papeka-ha nuda. La ngerana yiana langatàka panii tau 
ma-ndubangu-nggunya. 
18Tubangu-ma ba nadangu na tau na ma-hamemu wàngu ngga - nggàra la 
ngera pinu tana, ba tuna ka ku-hamemui duku hi wànggu. 
19Nadu ba dàngu hàmu eti bidua-mi bai patoru-nja da tau manduba, nadu 
lalu pingu-kama nyuma ba wàmidu. 
20Nyimi dimi mi-pahia bianya na tau la pa-atanggai nyimi, ba na-kapidihu-
kai dàngu ba na-ohurungu utuna welingu lai nyimi, jàka ndia ba nakaka 
wikina ba nangia dita welingu lai nyimi, dàngu ba natoru mbenimbu 
patàba-kai. 
21Ku-makia wa-inya la papeka-ya nyuma yia ba lalu malijangu-kama nyuma 
la patuma nu. Tàka jàka nggàraya na patoru mbeni wàna pa-hamemu na 
tau hawiangu, kutoru mbenimbui duku nyungga! (Nu pa-kareuku tau 
ndubangu-dunggunya.) 

22Tau Imbarani-ha nu nyuda? Nyunggambu tau Imbarani-ka. Tau Ihirailu-
ha nu nyuda? Nyunggambu tau Ihirailu-ka. Wàlana i Ambarahamu-ha nu 
nyuda? Tuna numbu duku nyungga! 
23Ma-lumungu lai Karitu-ha nu nyuda? Ba ronguya hama tuna ma-mbulangu 
kandingu-ka yia nyungga, na nyuna ma-lumungu marihi hàmu-maka duku 
welingu lai nyuda mbuu ndàbada! Kurihi mbangatu-mapa duku paràma, 
dàngu kurihi la pakàli patama-ngga la uma kapàtangu, kurihi la pakàli pa-
mayila-ka dàngu la pakàli tika pameti. 
24Mbàda palima wundangu-ka ba na-pamayila-ka tau Yahundi, ba palu 
wàngga ràmbahu patailu kambulu hiwa wundangu. 
25Pandailu wundangu ba da-ràmbahu-ka tau Roma; handàkangu ba pinjalu-
ngga watu. Pandailu wundangu pa-tambulu-ngga kapalu la tehiku, dàngu 
ku-handàkangu pa-halindingu la tehiku ba dua kambulu patu mbua 
njàmunggu. 
26Dangu kàli ngia palaku maraunggu na ma-hanggàri: na hanggàri la iwa, 
na hanggàri la ma-rambangu, na hanggàri welingu la tau Yahundi dàngu la 
nda Yahundi, na hanggàri la kuru paraingu, na hanggàri la hambeli 
paraingu, na hanggàri la tehiku dàngu na hanggàri welingu la tau da ma-
pangia ngaba wikida ba angu dedi Karitu-ha tàka hi ndia paduai. 
27Kuràma dira matiki lundu diraka ba ya - yàhunggu: naingu-mana ba nda 
ku-mahuru, ba nda kungangu, ba nda ku-ngunungu, nda ku-pambirangu bia 
pa-tawàlahu la pa-rimbangu, la pa-maringu ba nanjaka-ngga pakinggu 
dàngu ba nda ningu ngia pa-ngiangu-nggu. 
28Hinggilu-da nuda mbuu ndàbada, nimbihu lodu ba ku-kadiku-nja da 
ngerada da kabungguru mbuu ndàbada. 
29Jàka ningu ma-lamanga, ku-lamanga karia-mbunja. Jàka ningu ma-
kanabu la manjala, na-làjaru na etinggu. 
30Jia-duya keha ka ninguma bàdi pa-hamemu wàngu jàka wànggu, jiaha 
jàka nggàraha da ma-pawuwa-ya na lamanga-nggu da pa-hamemu wànggu. 

31I Ala, Amana i Miri Yehu napi-mangga nyungga ba nda ku-kambàliku. Pa-
wotungu-ya na tamuna lundu nu - nu. 
32Ba jia na ningga la Ndamàhiku, na nggumbunuru na ma-kuaha lai nu la 
lumbu pareta-na i Hanganji Aretàhu, na-paràha-nja da tanatara padaiya na 
pindu bokulu, la payàpa-ka nyungga. 
33Tàka da-duluru wàngga hau katanga hu wawa welingu la katonga kangeli. 
Tuna nuduka hi ku-tamàhiku welingu la limana nuna na nggumbunuru. 

2 Korinitu 12 

Na pabowangu dàngu na harii mata pawua-na i Ala lai Paulu 

1Tubangu-ma ba nda ningu linguna la pa-hamemu. Na nyuna ba tuna na-
patikingu-mapa na etinggu la pa-hamemu wànja da ngga - nggàra da pa-
pabowa-na dàngu da pa-paita-nangga duku i Ala. 
2Kutanda-ya nyungga na haàtu na tau Karitu la hakambulu patu mbua 
ndaungu na ma-làpahu, na pa-padita la pangia mahupu jangga la awangu. 
(Nda kupi-anya hi jiaya na tau langatàka-manaka na pa-padita, jàka ndia hi 
pa-pajilikungu-jua-aya – i Ala-a duna na mapinya.) 
3-4Kuhili beli-kinya handàkangu: Kupinya na tau yiana pa-padita-ya patama 
la Pirundau. (Nda kupinya hi jiaya na tau langatàka-manaka na pa-padita, 
jàka ndia hi pa-pajilikungu jua-aya – i Ala-a duna na mapinya.) Lai nu na 
tau nuna narongu-ha da ngga - nggàra da manda peku la papeka-ha paraï 
tau dàngu ba nda pa-pahiangu-mbuya na tau la patiki-ha. 
5Na rukuna na tau nuna ku-mbuhangu nyungga pa-hamemu, nda jia-aya na 
rukuna na tau wikinggu nyungga. Jàka jiaya na ngera wikinggu nyungga, 
jia-aha da ngga - nggàra da ma-pawuwa-ya na lamanga-nggu duku da pa-
hamemu wàngu ba wànggu. 
6Jàka era mbuhangu-nggu pa-hamemu wàngu ngga - nggàra, nda ku-
mbuhangu-a duku pa-kakòlulu ànga; ma-tubangu-a duku na papanii-nggu. 
Na nyuna ku-roputu-ma wikinggu duku, ka àmbu ningu tau makaka parihi-

ngga welingu la pambàda itana na pa-palaku-nggu, jàka ndia na pambàda 
ronguna na papanii-nggu. 
7Tàka ka àmbu kutika pa-pajangga wikinggu rukuda da pai - itanggu nuda 
da manda ningu hamangu, nawua-ngga hangia panyaki la ihinggu ba beri 
madàka pawàna i Kambàliku-ya. Nuna na panyaki na pa-wuangu-ka jia-
yaka na papalu wànguka ka àmbu ku-pajangga wikinggu. 
8Mbàda pandailungu-ngguka pa-hamayangu lai Miri ka na-payila àrunya 
nuna na hidu welingu la ihinggu. 
9Tàka nahema i Miri, “Nyungga ku-mbuhanggau nyumu, toma-mana-nyaka 
nu ndumamu nyumu; nadu na kuaha-nggu ba jia-mayaka na parihi màka 
wàna lai nyumu, ba talànga lamanga-mu,” wànangga. Nunaya na pakiri-na 
hi narihi hàmu na etinggu la pa-hamemu wànja da lamanga - lamanga-nggu, 
nadu la rapa lamanga-nggu, jia-maayai napàda-nggunya i Karitu ba naopa 
wàngga kapàru-na. 
10Jiaya duku hi ku-hawola wànja da lamanga-nggu. Jia-mbuyai hi ku-
hawola jàka lumuna i Karitu duku, nyungga ba napulu-ngga tau, ba 
kuhunggu ma-kaliutu, ba keha mànungga dàngu ba ku-ngalangu handuka. 
Nadu jàka ku-lamanga, ba jia-maya na rapa halangatu-nggu. 

Na pa-kadiku-na i Paulu ngerada da tau Korinitu 

11Langatàka, nyungga ku-pahuri tau ma-ndubangu – na nyuna nyimi dimi 
maruku-nya hi kiri tunggu nu. Làti duna nyimima bàdi mawotu-ngga. Nadu 
jiapa ka nda ningu ndokukai lingunggu, tàka nda ana ngia wawa-anggu 
welingu lai nyuda hiana da “pa-pahurungu” manda ningu hamangu! 
12Da pahangàta - pahangàtarungu dàngu da ngga - nggàra da manda ningu 
hamangu, lupa da paràma - paràma da ma-bokulu mbàda pa-paita 
manjilungu-makaika ka danjadi mbuti ba pa-pahurungu-maka duku 
nyungga. 
13Màla la nggi-kiaya-ka nu na ngia panda inga wàngukai nyimi, pamenja-
nja da kabungguru hawiangu? Ka jia-kidua-yaka ihu: nyungga ba nda ku-

pahanduka-kai la patanggu-ngga paluri wànggu. Màlangu-kimika dimi 
rukuna yiana na panjala-nggu! 
14Nàhu mbàda pandailu wundangu wàngu-ngguka pamai pa-tadalu-kai. 
Tàka nda ku-mbuhangu-a duku pa-handuka-kai nyimi, nadu na pambuha-
nggu ba nda jia-aha jàka nggàraha da mangumi, tàka jiakai nyimi wikimi 
duku. Nadu ba nda ana-a duna da mahimbu-nja paluri wàda da ina amada, 
tàka da ina amada bàdi da mahimbu-nja paluri wàda da anada. 
15Jiaya nu nyungga hi dàngu hàmu eti-manggu ba kuwàngu etinggu la pa-
maraku wa hàlanja mbuu ndàbada ndumami nyimi, jiapa-kadu na tàda ihi 
wikinggu nyunggambu. Jàka tuna nu pàkudu na namu-nggunggai nyimi, 
màla ràka-manaka nu ba ndai tika pa-mbuhangga nyungga? 
16Ba tuna jiaya wàmi wàngguka ba nda ku-handàkangu paharui-kai nyimi. 
Na nyuna ba tuna ningu mapanii, ba lalu kabinggilu-ka nyungga yia; dàngu 
ba ku-ngalangu utungu nyungga lai nyimi ruku kahili-nggunggai. 
17Nggiki peku-naka! Màla rukuda da tau papalewa-ngguka bàdi ba kunggari 
utungu welingu lai nyimi ai? 
18Ku-palewa-ya nyungga i Titu pamai pa-tadalu-kai nyimi, dàngu ku-
palewa-ha da angu dedi Karitu hawiangu malaku karia-nya nyuna. Màla i 
Titu ka nu na mapiti utungu welingu lai nyimi? Nyuma duma pa-kadua-ma 
hama-mana na pawuku-ma ba maràma, dàngu hama-manai na huri ràma 
na pawàma! 
19Talànga wanguna bai kaka-kama pa-kinjangu pàku-manya nyuma lundu 
nàhu pa-kahiri wikima hanggangu lai nyimi? Hanjàliru ailulu-minya! 
Napinya i Ala mbuu ndàbana na papanii-ma ba nunju-manya na pawuku-
na i Karitu. Dàngu mbuu ndàbana na pawunda-ma ka pahada-nya na luri 
pangahu-da wàmanggai. 
20Na-kadiku na etinggu napa la rehi tadalu-nggunggai, hi kutoma bianggai 
ba nda hama tuna na pamonu-nggu, dàngu nyimii dimi hi toma bia-mingga 
ba nda hama tuna na pamonu-mi. Napa hi ningu bia ma-pahànggangu, ma-

kapihi, ma-karaü eti, ma-karuhi ngera wikina, maràngga pa-pulungu, 
maràngga parunda, mangamba dàngu ma-pariwatungu. 
21Ku-mangàdatu napa la rehi tàkanggu, hi pawawa bia-nangga i Ala la 
hanggami nyimi dàngu napa hi hii bia-nggunyaka ba nadangu la hongami 
nyimi na manjala àmangu, ba nda na-panjilungu dàngu ba nda na-pànjangu 
pa-namatu-ya na paraï paruku-da na ma-kajari, na ma-iraku dàngu na 
manda ràkana. 

2 Korinitu 13 

Da hupu njàpu panaungu-na dàngu na tambi 

1Yiana jiayaka na pa-pandailungu wànggu ba kumai pa-tadalu-kai. Daa la 
Huratu Matua ninya na pa-tulihu: “Nimbihu palakara ningu bàdi angu 
mapinya ma-hakahii madua jàka ndia ma-tailu, hina hi na-kawàndi na 
palakara nuna,” na mawàna. 
2Da tau da matuu manjala la rehi na ma-làpahu hamanai mbuu ndàbana na 
tau hawiangu, mbàda panau mangilu-manggu-njaka ba jiaya na pa-
panduangu wàngunggu pamai pa-tadalu-kai. Nàhu ba talànga pa-
maraungu-nda, kuhili panau hahanggai, napa jàka kuhili mai, nda ningu-
apa haàtu welingu lai nyuda mamara welingu la hukungu. 
3Napa nyimi mingala hàlanja da mbuti da parinju-mi nu ba nyuna langatàka 
i Karitu na mapanii la ngarunggu nyungga. Jàka na-karuhi-kai nyimi i 
Karitu, nda na-lamanga-a ba na-karuhi-kai, tàka jiangu-maka ba na-paita-
nya na kuaha-na la hongami. 
4Tubanguma ba jiaya na harika-nya, ma-lamanga-ma, tàka nàhu naluri-ka 
ruku kuaha-na i Ala. Nyuma na-lamanga-mbu la lurima ba ma-pambulungu 
dàngu i Karitu, tàka jàka ma-hangganggai nyimi, ma-halangatu dànya i 
Karitu, ruku kuaha-na i Ala. 
5Màla kai kamangu pakinju wikimi, jàka tuba langatàka nyimi bai luri 
palata-nya na ruku pawaimi lai Karitu! Nu mipàda-manyaka duna i Karitu 

Yehu ba ninya lai nyimi! – hauyai duna jàka nda weli etimi la papawai 
langatàka. 
6Kumonu-nggai kai pàdanya, ba nda tau manda torungu-a-kama nyuma jàka 
kama-nggama. 
7Ma-hamayangu lai Ala, ka nandula àrukai ka àmbi wunda manjala. Nda 
pa-itangu-manya maka-ama la pa-palundungu wai ngerama, tàka ka peku 
namatu-minya jàka nggàraya na pawuku-na i Ala – jiapa ka hama manda 
linguya na paràma-ma, màla nyuna! 
8Nadu ba nda peku-ana duma paràma-ya jàka nggàra biaya na ma-ndubaku-
ya na ma-deningu; matundu-manya bàdi na ma-deningu. 
9Nahàmu na etima jàka ma-lamanga, tàka nyimi hi mi-halangatu. Ma-
hamayangu padua màta nyimi ka na-lànyapu na ngerami. 
10Nunaya na pakiri-na hi ku-tulihu-ya yiana na huratu ba ndedipa ba ningga 
la padua-mi nyimi mbuu ndàbami. Jiaya ba tuna nu, jàka kutàka-ka napa, 
ka àmbu kuhili wàngu ma-hanggàritu lai nyimi, ba kuwànya na kuaha na 
pawua-nangga i Miri. Na kuaha nuna nawua-ngganya la pa-pahada wànggai 
nyimi, nda la pa-palàjaru-akai. 
11Na njàpuna angu dedi, màtawa kai hawola, dàngu kai pa-mukarungu la 
pa-lànyapu. Kataku-hawa da panaungu-ngguka mbuu ndàbada. Màta ka hau 
eti-akai bai kawàra pa-mbuhangu bai luri. I Ala na Mahupu Mbuhangu 
dàngu na pingina na peku màta ka naangu mànunggai. 
12Mi-kawara patambi hàmu etingu-wa dàngga angumi la huri Karitu ma-
paangu dedingu. Nggubulu-da da banjaru-na i Ala da-pangàndingu tambida 
lai nyimi. 
13I Miri Yehu Karitu ka na-pakanyuru-nggai, i Ala ka nambuha-nggai dàngu 
na Ngahuna i Ala ka naangu-nggai mbuu ndàbami! Matembi-kai, Paulu 

Nggalatia 

Nggalatia 1 

1-3Dou da angu dedinggu la kabunggu - kabungguru la ngabana na tana 
Nggalatia. Nyungga yia, Paulu, dàngu mbuu ndàbada da angu dedi nu da 
tau Karitu da angunggu, mamonu-nya ka màla àruki i Ala na Amanda, 
dàngu i Miri Yehu Karitu ka nawua-nggai kanyuru dàngu mapeku mahàmu. 
Nyungga duku hi pa-pahurungu-ka nda lindi ninguna la taua jàka ndia nda 
ruku taua mawotu-ka, tàka pawotu-na i Yehu Karitu-ka dàngu i Ala na 
Amanda na mambàda paluri beliya Nyuna welingu la meti. 
4Paraï pa-karadaku-nya na pambuha-na i Ala na Amanda, na pa-jàmangu 
wikina i Karitu panjadi kameti maraku lumuda da njalanda, ka peku pahàla-
ta welingu la akatu-na na rehi nàhu. 
5Pa-wotungu-ya i Ala lundu nu - nu! Amingu. 

Na Lii Mànangu mangu didingu 

6Ku-hangàtaru-nya na rukumi nyimi angu dedi! Nyimi pa-paaungu-kai 
paraïna i Ala ruku pa-namungu-na i Karitu, tàka nàhu kanjupu renggakai 
pa-taluru-nya i Ala tàka hi katundu ninya na “lii mànangu” na mahauya 
welingu la Lii Mànangu na ma-welingu lai Ala. 
7Làti duna nda ningua “hili hau lii mànangu”. Tàka ninja da tau da ma-
bobaru-ya lai nyimi na “lii mànangu” rukuna i Karitu ba dawàngu pa-
panjingu-njànganya hi lupa da pa-hariwatu-ha da kanandingu-mi. 
8Na tau na ma-bobaru-ya na “lii mànangu” na mahauya welingu la Lii 
Mànangu pambàda bobaru-ma màtawa ka nahuku-nya paraïna i Ala – jiapa 
ka jia wiki-kama nyumakai jàka ndia ka papalewa welingu la awangu-yakai! 
9Mbàda panii-mamaka àmangu, tàka nàhu kuhili paniiya: Na tau na ma-
bobaru-nggainya na “lii mànangu” na mahili hauya welingu la Lii Mànangu 
na pambàda ngalami welingu lai nyuma, màtawa na tau nuna ka nahuku-
nya paraïna i Ala! 

10Nu ba panii tunggu nu keha ka na-pajia-ya tau ba pa-pahurungu-ka 
wàngguka ihi nu? Nda hidama! Monu-nggunya na-pajia-nangga i Alama-a 
duku. Duruhungu-nggunya ihi nu pa-pamandangu eti tau ka nambuha-ngga 
tau? Jàka tuna numapa na pawunda-nggu, nda atana i Karitu-aka. 

Nggikina hi kiri pa-pahurungu-ya i Paulu 

11Lupangui pi-manyaka bàdi angu dedi ba nda welina la taua nu na Lii 
Mànangu na pa-bobaru-nggu. 
12Nda pangala-nggu la tau-aya nuna na lii langu dàngu nda haàtu-mbu ma-
papeka-ngganya. I Yehu Karitu wikima duna na mabowa-ngganya na ihina 
nuna na Lii Mànangu. 
13Jiangu-maka ba mbàda rongu-minya rukuna na nggoda-nggàduku 
luringgu àmangu ba haàtu tau ma-kadupulu la anggama Yahundi-ka. Pi-
maminya ba kanjupu mbana etika ba ku-palua-nya lima na kabungguru-na 
i Ala dàngu ba dira kukutungu-ka keha ka ku-weharu-ya ba wànggu. 
14La ngera nunjuya na anggama Yahundi, kurihi-manjapa duku da tau 
Yahundi rànjanggu. Kanjupu ringgitu-ka la ngera huri lawiti-da da boku la 
mangilu-ma. 
15Na nyuna ruku hàmu etina i Ala, napindi-ka nyungga ba ndedi-mapa 
kudedi, tàka hi napaau-ngga la palumu-nya Nyuna. 
16Na-paloha-ngganya na Anana paraïna i Ala ka peku bobaru-nggunya na 
Lii Mànangu rukuna na Anana la tau manda Yahundi. La rehi nu nda haàtu-
a ngia palua-nggu pakarai timbangu. 
17Nda kulua-mbu la tau la Yeruhali da mambàda mangilu-ngga panjadi pa-
pahurungu. Tàka kulaku ningu la tana Arapu, hàlaka welingu lai nu hi kuhili 
beli la Ndamàhiku. 
18Palàngangu tailu mbua ndaungu lua-nggunyaka la Yeruhali ka ma-
patanda dàngu i Peturu. Hakambulu lima mbua lodu-anggu ba ku-ndàdiku 
lai nyuna. 

19Nda ku-jàngapu-aha da pa-pahurungu hawiangu hinggilu-na i 
Yakombu na anguna paluhu i Miri. 
20Yiana na pa-tulihu-nggu ma-deningu-maya. Napi-mangga i Ala ba nda 
kambàliku-anggunya! 
21La hambeli-na nu lua-nggunyaka la ngabada da tana Hiria dàngu Kilikia. 
22Lundu toma la rehi nu ndedi-mapa datanda pawingu-ngga paraï da 
kabungguru Karitu la Yundia. 
23Dawàngu parongu panii tau bia: “Na tau na ma-pamayila-kama àmangu 
nàhu bobaru-nanyaka rukuna na pawai na pa-pamànji-na làti àmangu,” da 
mawàda. 
24Ka wotu-danyaka i Ala na rukunggu nyungga. 

Nggalatia 2 

I Paulu dàngu da pa-pahurungu hawiangu 

1Pa-làngangu hakambulu patu mbua ndaungu beli-nggunyaka la Yeruhali 
anguma i Mbàranamba, dàngu ma-karia-mbunya i Titu. 
2Nu hi kulua la Yeruhali, jiaya ba mbàda puru peka-nanggaka i Ala, lupangu 
ulua-maka bàdi, ba wànangga. Tàka la pauhi pa-mehangu-ma dàngu da liku 
uru lai nu pakaloka-nggunjaka na Lii Mànangu pa-bobaru-nggunja da tau 
nda Yahundi. Maa ba nda ku-mbuhangu-a duku ka kahewa-maana na 
paràma-nggu la rehi na ma-làpahu hamangui la rehi nàhu. 
3I Titu na ma-karia-ngga tau Yunani-ya, tàka nda pa-pambana-aya la 
panunju-ya na huri kàri, 
4jiapa ka ningukai tau ma-pambana-ya nuna. Nyuda nu jiaha da tau da 
matama kangunduhu la kaloka-nda nyuta hi da-panjàda wikida ba beri angu 
dedi-ndaha. Nu hi datama kangunduhu, jiaya la pa-kanuturu-ya na 
marandeka-nda rukuna ba ta-mbulungu dàngu i Karitu Yehu. Da-mbuhangu 
pa-pabeli-nda la mandapu-nda na ma-wungangu ba ata-tapa, 

5tàka nyuma duma nda jia tamaï ànga-ama lai nyuda, maa ba mangga-
mamanya duma ka pa-daingu ihi mbàngi-nanya na Lii Mànangu ndumami 
nyimi. 
6Tàka ba tuna, nda ningua mabidi pa-karuhi-da da tau da paràka parongu – 
nyungga duku nda ningu hekangu-na jàka paràka parongu-ha jàka ndiakai, 
ba nda napindi-a kaba mata tau duna i Ala. 
7Tàka da-pajia-mbuyaipa paraïda tau da paràka parongu ba mbàda 
pangaba-nanggaka duku paraïna i Ala la pa-bobaru-ya na Lii Mànangu la 
tau nda Yahundi, hama tuna ba mbàda pangaba-nanyaka i Peturu la pa-
bobaru-ya na Lii Mànangu la tau Yahundi. 
8Nadu i Ala na mawua-nya kodi màka i Peturu la panjadi pa-pahurungu 
nduma tau Yahundi, nawua-mbungga nyungga kodi màka la panjadi pa-
pahurungu nduma tau nda Yahundi. 
9I Yakombu, i Peturu dàngu i Yuhani ba hada jiaha da liku uru kabungguru, 
da-pajia-ya ba mbàda wua-nangga-nyaka paraïna i Ala yiana na wai ngaba 
ma-patukingu. Nu, kei-danyaka na limana i Mbàranamba dàngu na 
limanggu nyungga ba tanda pa-kanduangu-ya. Hàlaka nu pahama-manyaka 
la ngaru pamera-manyaka la lima nyuda dàngu nyuma, ba la hongada da 
banjaru nda Yahundi-kama na ngia paràma-ma duma nyuma, tàka nyuda 
duda la honga banjaru Yahundi-ha. 
10Na pakarai-da na madidi-aya, jiaya ka mainga-ha da tau mila. Tàka hi jia 
pàkuyai na uhu etinggu duku la pawunda matungu nu. 

Na palu wada-nanya i Peturu la Atiokia paraïna i Paulu 

11Ba namai la Atiokia i Peturu ku-rawaku-ya la hangga madangu, maa ba 
nda na-padeningu-du na pawàna. 
12La mangilu-na na-mandapu pangaa dànja da angu dedi da tau nda 
Yahundi. Tàka ba datàka-ka da tau pa-paràha-na i Yakombu wiliru-nanyai 
welingu la angu dedi da tau nda Yahundi dàngu nda nabihu-apa pa-angu 

ngangunja nyuda, paraï pa-mangàdatu-nja da tau da mawuku-ya ka kàri 
ndàbaya na tau. 
13Da angu dedi Yahundi hawiangu da-kikungu-mai duda la pa-kapilandu 
hama tuna i Peturu hi lupa na-kahala katundungu-mbu i Mbàranamba la 
pa-kapilandu hama tuna nyuda. 
14Nu ba kuita-yaka na nggàduku-da ba nda na-patangangu la pa-deningu-
na na Lii Mànangu, ka panii-nggunyaka i Peturu la hanggana mbuu ndàbana 
na tau na maninya lai nu: “Nyumu ba tau Yahundi-kau, jàkau paluri tau nda 
Yahundingu, ka nggikina nàhu hiu hàniya na tau hawiangu la paluri hama 
tuna tau Yahundi?” wànggunya. 

Na tau Yahundi dàngu na tau nda Yahundi pa-pamànangu-ha ruku pawai lai 
Karitu 

15Deningu-mana pa-namatu-nya na dedima, nyuma duma tau Yahundi-
kama dàngu “nda tau njala ma-welingu la tau nda Yahundi-akama”. 
16Jiapa-kai ba tuna mapi-manya duma, hi kiri hàmu belina na papuingu-na 
na tau dàngu i Ala, mbulungu-ana ba ruku pawai lai Yehu Karitu-a, ba nda 
ruku pahàra-nya na uku anggama-a duna. Nyuma wikimbu mapawai-ma 
duma lai Yehu Karitu, ka peku pa-hàmungu belima dàngu i Ala ba ngahama 
papawai, nda jiaya ba ruku pahàra-manya na uku anggama. Nadu ba 
pahàra-nya na uku anggama, nda jia haàtu-a mapeku pa-pahàmungu beli 
dàngu i Ala. 
17Ma-paringgitungu-ma duma ka nahàmu beli na papuingu-ma dàngu i Ala 
ba mawàngu pa-pambulu dànya i Karitu la lurima. Tàka ba mawunda-yaka 
na matuna nu hi lohangu bia-nanyai ba “tau njalambu-kamapa” hama tuna 
da tau nda Yahundi, ka nu, jiaya i Karitu-ka ihu na ma-pawiti-nya hi kiri 
njalama? Jiangu-ma ba ndia-a! 
18Jàka ku-pahada belinya na uku anggama na pambàda nyungguru-nggu, 
paloha-dunggu-nyaka nu ba tau mambàda pangga uku-kaka nyungga. 

19Na nyuna nyungga duku mbàda meti pahàlangu-ngguka la uku anggama 
– nu na uku wikima duna na ma-pameti-ka – ka peku luringgu ndumana i 
Ala. Mbàda pa-harikangu-kaka dàngu i Karitu. 
20Nàhu nda nyungga-apa duku maluri, tàka jiaya i Karitu duna na maluri 
daa la wikinggu. Na luringgu na papàda-nggu nàhu jiaya na luri ruku pawai 
la Anana i Ala na mambuha-ngga dàngu na mambàda mangejingu wikina 
ndumanggu nyungga. 
21Nda ku-pahalela-aya na pa-namungu-na i Ala. Jàka nahàmu beli na 
papuingu-na na tau dàngu i Ala rukuna ba na-pahàra-nya na uku anggama, 
ka nda ningu-apa linguna na metina i Karitu! 

Nggalatia 3 

Na uku anggama ihu jàka ndia na pawai lai Karitu 

1Oi angu dedi tau Nggalatia! Lalu mbana ndubakai nyimi! Jàka nggamu 
biaka na ma-pambingu-kai? Dira lohangu-mayaka làti ba ku-pakaloka-
nggainya na rukuna na metina i Karitu la ai harikangu! 
2Kamangu kai peka-ngganya nu yiana na ma-hangia-na: Rukuna bai pahàra-
nya na uku anggama-ka ihu nu, hi kiri ngala-minya na Ngahuna i Ala, jàka 
ndia hi rukuna bai ronguya na Lii Mànangu welingu lai Ala dàngu ba ruku 
pawaimi lai Karitu? 
3Ka nggikina hi tu-inaka na ndubami! Ka nii, hi mbàda pakiringu dimika 
làti paluri bidi wànya na Ngahuna i Ala, ka nggiki hamana nàhu hi wàngu 
àtalu wikimi la pangala-nya na lànyapu-na? 
4Kahewa-ma-anaka nu mbuu ndàbana na pambàda erami? Nggiki hama 
kahewa biana nu! 
5I Ala nawua-nggainya na Ngahuna dàngu na-patumbu-ha da pa-
hangàtarungu la hongami nyimi. Hi kiri wunda-naha nuda paraïna i Ala 
jiayaka ihu nu bai pahàra-nya na uku anggama, jàka ndia ba jiaya na ruku 
rongu-minya na Lii Mànangu dàngu bai pawai lai Karitu? 



3018 

 

 
Na Huratu Matua 

© 1995, Indonesian Bible Society. 
 

 
 

 

 

 

6Nuna nu hamana na pa-tulihu la Huratu Matua na rukuna i Ambarahàmu 
– na matuna yia: “I Ambarahàmu napawai lai Ala, rukuna nu na pawaina 
na-kataku-ya paraïna i Ala ba pelu tau maliiya na etina i Alaya,” ba wàna. 
7Jia ba tuna màtawa kai pinya, na ana umbuku langatàka-na i Ambarahàmu 
duna jiaya na tau na mapawai lai Ala. 
8Mbàda ita haha-mana-nyaka duna paraïna Huratu Matua ba na-
pakalongga-ya paraïna i Ala na ngera hàmu belina na papuingu-na na tau 
nda Yahundi dàngu i Ala, jàka dapawai lai Nyuna. Nuna na Lii Mànangu 
papanii hahangu-ya i Ambarahàmu la lii njanji yiana, “Lai nyumu napa na-
pakanyuru-ya mbuu ndàbana na banjaru la pinu tana paraïna i Ala,” ba 
wàna. 
9Napawai i Ambarahàmu, tàka hi pa-kanyuru-ya. Tuna numbu napa mbuu 
ndàbana na tau pawai ba pa-kanyuru-nja anguda i Ambarahàmu. 
10Da tau da ma-handera la uku anggama da-ngiangu ndàba la lumbu 
ràtungu, maa ba ninya na pa-tulihu la Huratu Matua, “Na tau na manda 
tuturu la panunju-ha mbuu ndàbada da pa-tulihu la Mbuku Uku Anggama 
naràtu-nya paraïna i Ala!” na mawàna. 
11Nda ana haàtu-a ma-pahàmungu beli dàngu i Ala rukuna ba na-pahàra-
nya na uku anggama. Nuna nu pambàda jakarungu-mayaka la Huratu 
Matua, “Na tau mapawai lai Ala hi nahàmu beli na papuingu-na dàngu i 
Ala, jia-aya duna napa na maluri!” mbàda wàna-maka. 
12Tàka na uku anggama nda pa-palatangu la pawai-aya. Ninya na pa-tulihu 
la Huratu Matua ba naluri rukuna na uku napa na tau na ma-pahàra-nya na 
uku anggama. 
13Na nyuna i Karitu na-pamara-ta welingu la ràtungu-na na uku anggama, 
ba nawàngu pa-pajàmangu wikina la ràtungu lumunda nyuta. Maa ba ninya 
na pa-tulihu la Huratu Matua, Pa-ràtungu-ya na tau na mameti pa-tiwalungu 
la ai, na mawàna. 

14Hi tuna nu na pawunda-na i Karitu, ka peku wuangu-mbuya la tau nda 
Yahundi na kanyuru panjanji-na i Ala lai Ambarahàmu. Nu ba tuna, 
nyutambu mapawai lai Ala peku ngala-ndanyaka na Ngahu na panjanji-na 
i Ala. 

Na uku anggama ihu jàka ndia na njanjina i Ala 

15Dou da angu dedinggu duku! Màla ka kupiti ngerangu welingu la paera-
nda hau lodu - hau lodu. Jàka ningu tau matura lii pa-njanjingu dàngu jàka 
mbàda pamàndu-nyaka nu na lii pa-njanjingu, nda jia ningua haàtu ma-
ngalangu papanda-ya nu na lii pa-njanjingu, jàka ndia ma-ngalangu patunya 
bonja-nakai. 
16Da njanjina i Ala, i Alama duna na matura-ha ndumana i Ambarahàmu 
dàngu ndumana na tau na ana umbuku-na i Ambarahàmu. Daa la Huratu 
Matua nda tuna yia-a na pa-tulihu: “dàngu ndumada da tau da ana umbuku-
na i Ambarahàmu” nda wàna-a duna, nuna nu na-nggànangu la tau dangu. 
Na pa-tulihu lai nu tuna yia duna, “dàngu ndumana na tau na ana umbuku-
mu,” wàna duna, nuna nu na nggànangu la haàtu taua nu jiaya i Karitu-du 
na palaangu. 
17Na pa-jakaru-nggu nàhu la huratu yiana tuna nu: na njanjina i Ala 
pambàda tura dàngu pambàda pamàndu mangilungu-mayaka duna. Na uku 
anggama na pa-wuangu palàngangu 430 ndaungu la malamiri-na, nda na-
ngalangu-a papanda-ya na màndungu-na dàngu la pa-pamuna-nya nu na 
njanjina i Ala. 
18Nadu jàka paraï ruku uku anggama-ya nu na pawua-na i Ala, ka nda pa-
wuangu ruku njanji-ayapa nu na pawua-na i Ala. Tàka ba pambàda njanji-
pàku-dunanya i Ambarahàmu paraïna i Ala, hi nawua-nyaya nuna i 
Ambarahàmu paraïna i Ala. 
19Jàka tuna nu nggàra nduma-yaka duna hi wuangu-ya na uku anggama? 
Na hemana tuna nu: hi bonja wànya nu na uku jiaya ka napeka-ya na 
papangga-na na tau. Na undungu-na nu na uku anggama dira-ma-ana lundu 
la rehi tàkana na haàtu ana umbuku-na i Ambarahàmu, na patiki la panjanji-

na i Ala lai Ambarahàmu. Nu na uku anggama pa-patàka-da da papalewa-
ya ba na-palindi-nya la haàtu tau. 
20Nu ba tuna, dua nggàbada bàdi da maninja ka ningu mali padua-nja ka 
wànda wàngu. Na nyuna i Ala nda nggàra naihi wàngua duna mali padua-
nya, ba Nyuna wikima duna na mawàngu wikina. 

Na linguna na uku anggama 

21Na-pahilitu na uku anggama dàngu da njanjina i Ala wànaka ihu nu? 
Jiangu-ma ba ndia-a wàngguka! Nadu ba wuangu-ya na uku anggama keha 
ka wua wànya luri na tau jàka wàna làti, ka pa-hàmungu beli-nanyaka na 
tau dàngu i Ala rukuna na uku anggama. 
22Na nyuna ninya na pa-tulihu la Huratu Matua, ba la kawaha njalaya 
nggubulu-na na banjaru tau pinu tana. Jia ba tuna, na pa-wuangu na 
pambàda njanji palata-nya na pawai lai Yehu Karitu, pa-wuangu-ya la tau 
da mapawai. 
23Ba ndedi jiaya na rehina la papawai lai Karitu, nadai tutu-matapa paraïna 
uku anggama; hama tuna paoka-matapa lundu la rehi pawuwa-ya na pawai. 
24Jia ba tuna, nu na uku anggama jia-yaka na ma-hamata-ta nyuta lundu 
natàka i Karitu pa-pahàmu beliya na papuingu-nda dàngu i Ala ba ngahanda 
papawai lai Karitu. 
25Nàhu jia-yaka na rehina ka peku pawaina na tau lai Karitu, nda na-
hamata-atapa paraïna uku anggama. 
26Rukuna bai pawai nyimi lai Karitu Yehu, ka pambulu daa dimi-nyaka 
Nyuna; tuna nuduka hi ana Alakai. 
27Nyimi mbuu ndàbami pambàda pa-runungu-kaika la tamuna i Karitu, tàka 
hi mbàda ngala-minja da hemba wikina i Karitu la wikimi nyimi. 
28La ngerana yiana nda ningu-apa hekangu-da da tau Yahundi dàngu da tau 
nda Yahundi, da ata dàngu da tau marandeka, da tau mini dàngu da tau 
kawini. Maa ba mbulungu-minyaka rukuna i Karitu Yehu. 

29Jàka manguna i Karitu-kai ana umbuku-na i Ambarahàmu-dukai. Tàka hii 
ngalanya napa na panjanji-na i Ala. 

Nggalatia 4 

1-2Na nyuna ku-jakaru-nyaka bàdi yiana: Ba ndedi natoma matua-na na 
haàtu ana manduma-nja da pa-bànjalu amana, ningu tau matanggu hamata-
ya dàngu matanggu tanara-ya na pahàmu wàna nyuna lundu nadeni-nya na 
matua-na pa-namatu-nya na hupu lii amana. Ba hangganya nyuna nu na 
ana, hama biana ba hanggangu haàtu ata, jiapa-kai ka jiaya na mamangu 
ndàbanja da banda. 
3Tuna numbu duta nyuta: Ba ndedi ta-matua, na atanda paraïna kanandingu 
memana na pinu tana. 
4Tàka ba na-patutungu-ka na rehina paràha-nanyaka na Anana paraïna i 
Ala, na pa-paana haàtu tau kawini hi naluri ningu la kaloka uku anggama. 
5Nu ba tuna nu, padita-nahaka da tau da maluri la kaloka uku anggama; ka 
peku-mbunda nyuta panjadi ana Ala. 
6Nu ba ana Alakai, paràha-nanyaka na Ngahuna na Anana paraïna i Ala ka 
natama la etimi dàngu la etinggu nyungga, nu i Ngahu na mawara, “Dou 
Ama, na Amanggu,” na mawàna. 
7Jia ba tuna, nda ata-akaipa, tàka anakai-ka. Tàka ba ana Alakai, napa i Ala 
nawua ndàba-nggaiha da pa-payema-na ndumada da anana. 

Namimu-nja eti i Paulu da tau Nggalatia 

8Àmangu, ndai tanda-aya i Ala, tuna nuduka hi na-atanggai paraï da kawaha 
da pa-alangu, tàka làti duna nda hidama ka Alaha. 
9Na nyuna nàhu tanda-minyaka i Ala, jàka ndia narihi jàngapu-pa i Ala 
natanda-kai nyimi. Ba tuna, ka nggikina dimi hi beli la kanandingu memana 
na pinu tana da ma-lamanga dàngu da mamila? Ka nggikina dimi hi hili 
mbuhangu-minyai papa-atangu wikimi la kanandingu nuda? 

10Imbabunja da lodu da pa-hekangu, da wulangu da pa-hekangu, dàngu da 
ndaungu da pa-hekangu. 
11Na-nggidiku na etinggu jàka era kahewa pàku-anaka na jàranggu 
ndumami nyimi. 
12Dou da angu dedinggu duku! Ku-kamahi pambana-nggai hama àrungga 
nyungga. Nadu ba kuhama-dunggaika nyimi. Nda nggàra manjala pawunda-
mi lai nyungga. 
13Jiangu-mapa bai namuya jàka nggàraya nu na ma-pawitingu la kawunga-
na hi kiri bobaru-nggunya na Lii Mànangu lai nyimi. Na ma-pawiti-nya nu 
jia ba kuhidu. 
14La rehi nu ndai mayita-angga nyungga, jiapa-kai ka jiaya na ihinggu na 
pa-kamangu wàngukai la rehi nu. Jiapa inggepi-mbukapa hama tuna 
nanggepi-mi papalewa-na i Ala jàka ndia hama tuna nanggepi-minya i 
Karitu Yehu wiki. 
15Kanjupu pa-ohangu-kai la rehi nu. Tàka nàhu, nggiyaka na pa-ohangu-mi? 
Kupi-manya duku la rehi nu jàka pekuna làti bai mbuhangu-ma pahiku-ha 
da wua matami la pawua-nggaha nyungga. 
16Ka màla nàhu papa-ndanya wàmi-nggaka nu, rukuna ba kupeka-nggainya 
na ma-padeningu? 
17Dira ringgitu-ha nu da tau hawiangu ba dahimbu-kai nyimi, tàka manda 
hàmuha da pawuku-da. Na parinju-da jia-ma-aya la pabota-ya na papuingu-
mi dàngu nyuma, ka peku ringgitu-mi la patundu-nja nyuda. 
18Nahàmu-mai nyuna la pa-ringgitu-nja da mahàmu - mahàmu-ka, mili àru 
nyuna ka timi nu mànuma, dàngu àmbu mbulungu ba ningga nyungga-a. 
19Dou da ana mbuhanggu duku! Nàhu hili mayila-nggunyaka lumumi nyimi. 
Ku-mayila hama tuna na mayila-na na haàtu ina ba na-habolangu anana. 
Pa-daingu mayila-manggu napa jàka ndedi-mapa ihembanja da hembana i 
Karitu! 

20Dira rinjungu-ka nàhu ka ningga la pahiku-mi nyimi ka peku panii 
dànggunggai ba kuwàngu pa-haleli-ya na nggorunggu, maa ba nda pi-
manggu-nyapa jàka nggiki-nggunggaika bàdi! 

Ba ngerangu-ha i Hanggaru dàngu i Hara 

21Dou da angu dedinggu duku ma-mbuhangu paluri la kaloka-da da uku 
anggama, màla làti kai patinggi-ngga! Napa kupanii-nggainya jàka nggàraya 
duna na pa-tulihu la Mbuku Ukuna i Muha. 
22Lai nu pa-tulihu-ya ba tau madua-ha da anana i Ambarahàmu: Na inana 
na haàtu ataya, tàka na inana na haàtui tau marandeka-ya. 
23Na anana na kawini ata, hama dedi-mana na made - dedika ba ruku pa-
patumbu la huri tauya. Na nyuna na anana na kawini marandeka, hi nadedi 
jiaya ba ruku panjanji-na i Alaya. 
24Nuna nu ta-ngalangu patuya ngerangu. Nuda da kawini madua pelu jia-
haka da dua mbungu pa-njanjingu: Na hapungu welina la Palindi Hinai – 
jiaya i Hanggaru-duka, ba dadedi da anana ataha. 
25Jia ba tuna, i Hanggaru jiaya na Palindi Hinai la tana Arapu-duka, na 
maninu maünya na paraingu Yeruhali dàngu nggubulu-na na mangia-nya 
nàhu da mambàda njadi ata. 
26Na nyuna na Yeruhali la awangu, Yeruhali ma-marandeka-ya duna, tàka 
jia-yaka na inanda nyuta. 
27Maa ba ninya na pa-tulihu la Huratu Matua, “Hawola-wa dumu ha kawini 
mbuta, manda pa-ana! Mu-hanggela hawola-wa dàngu kakàlaku-wa dumu 
mandedi handàkangu papàda-nya na pakati kajia paraï pa-habola! Nadu ba 
darihi dangupa napa da anana na kawini pa-dunjaku leina welingu la kawini 
maningu leingu,” na mawàna. 
28Dou da angu dedinggu duku! Nyimi ana Alakai papa-anangu ruku njanjina 
i Ala; nyimi mihama-nya i Ihàku. 

29La rehi nu na ana na madedi na pa-patumbu ruku pambuha tau na-
pamayila-ya na ana na madedi ruku pambuha-na na Ngahuna i Ala. Tuna 
numbu nàhu. 
30Tàka nggàraya na pa-tulihu la Huratu Matua? Tuna yia na pa-tulihu lai 
nu: “Wànggaya na kawini ata dàngu na anana, nadu na anana na kawini ata 
nda angu pa-kangehangu-ana ngeru pa-bànjalu amada dàngu na anana na 
kawini marandeka,” wàna. 
31Nu ba tuna, angu dedi, nyuta nda jia-ata anana na kawini ata; tàka anana 
na kawini marandeka-ta duta. 

Nggalatia 5 

Pamàndu-nya na marandeka-mu 

1Nyuta nàhu marandeka-ndanyaka, maa ba na-pamarandeka-dutaka i 
Karitu! Jia ba tuna pamàndu-manya na marandeka-mi, dàngu àmbi bihu-
dupa ka hili atanggai. 
2Namu-maya, jàkai karai ka kàrikai, nda ningua linguna i Karitu lai nyimi, 
wàna-duka nu. Nyungga wikima yia ma-tamungu Paulu mangu wàngu. 
3Kuhili panamu-nya na tau na makarai ka kàriya ba ngera-mananya la 
panunju-ya nggubulu-na na uku anggama! 
4Keha ka ta-pahàmungu beli dàngu i Ala jàka wàmi hi kiri nunju-minya na 
uku anggama, mbota-duna-nyaka nu na papuingu-mi lai Karitu. Nu ba tuna 
nu, luri-minya la hambeli pa-namungu-na i Ala. 
5Tàka nyuma duma, mamonu-nya ba wàngu pa-ndulangu-na na Ngahuna i 
Ala dàngu ba ngahama papawai lai Karitu, na-pahia-nggama i Ala ka ma-
pahàmungu beli dàngu Nyuna. 
6Nadu jàka mbàda mbulungu-ndaka dàngu i Karitu Yehu, nda papanii 
wàngu-ayapa duna na ngera kikunya jàka ndia na ngera nda kikunya na 
kalaratu kàri. Na ma-papingi jia-aya na ngera pawai lai Karitu, tàka nuna 
na-lohangu ningu la mbuha-ndanya na tau hawiangu. 

7Àmangu nahàmu-maka làti na pa-dàdungu-mi! Ka nggiki-naika nàhu hi 
ndai nunju-ayapa na pambuha-na i Ala? Nggamuya na mambàda pamanda-
nggai? 
8Jiangu-ma ba nda i Ala-a duna na mawunda-ya nuna, nu i Ala na mambàda 
paaunggai nyimi! 
9“Na tai wolu ma-hawutu-na na-pahawunju-ya nggubulu-na na kanguta pa-
haürungu,” wàna na tau. 
10Jiapa ka tunakai na-màndungu-mapa duku na etinggu ba nda jia 
kadupulu-ami la hili hau pa-ngàdangu, maa ba mbàda mbulungu-ndaka 
dàngu i Karitu. Dàngu na-màndungu-ma duku la etinggu ba nahuku-nya 
napa paraïna i Ala na tau na ma-kuwaru-ya na kanandingu-mi, jiapa ka 
nggamu-yakai nu. 
11Jàka jiaka nyungga, angu dedi, ka nggikina duna hi muhu mànungga jàka 
tuba bobaru-nggunya làti ba pawàngu-mayapa na kalaratu kàri? Jàka tuna 
numa làti na pa-bobarungu-nggu, ka nda papanii wàngu-ayapa làti na 
bobaru-nggunya rukuna na ai harikangu-na i Karitu. 
12Da tau da ma-kuwaru-ha da kanandingu-mi, narihi hàmu-mapa ka ailulu 
handàkangu luhuda welingu la kabungguru! 
13Pambàda paaungu-kaika nyimi la panjadi tau marandeka. Na nyuna àmbu 
àtalu eti biami la pawunda ndàbaya jàka nggàraya na parinju-mi ba 
ngahami pa-marandeka. Tàka na nyuna lupangu-ma kai maràngga pa-
mbuhangu dàngu kai maràngga painga dua wikimi. 
14Nggubulu-na na uku anggama pa-pambulungu-ya la hupu lii yiana ba 
hauna, “Màtawa kau mbuhanya na angumu patau hama tuna bau 
mbuhangu wikimu,” ba wàna. 
15Na nyuna jàka maràngga pa-kumbitu bia-minyai, pananjarungu-ma napa 
ihadànjalu pa-kariangu-du. 

Na parinju-na na Ngahuna i Ala dàngu na parinju-na na tau 

16Tuna yia na pawuku-nggu: Màtawa ka na-kapipi-kai Ngahuna i Ala dàngu 
àmbu namatu niduya na parinju-na na tolu. 
17Nadu na parinju-na na tolu na-pandubaku dàngu na parinju-na na 
Ngahuna i Ala, hamangui na parinju-na na Ngahuna i Ala na-pandubaku 
dàngu na parinju-na na tolu. Da-maràngga pa-ndubaku-ma duda hi lupa nda 
peku namatu-minya jàka nggàraya na parinju-mi. 
18Tàka jàka na-kapipi-kai paraïna na Ngahuna i Ala, nda na-kawaha-akaipa 
uku anggama. 
19Na parinju-na na huri tolu na-lohangu ningu la pawunda - pawunda ma-
kajari, ma-iraku, dàngu manda pa-ràkangu, 
20la lumungu marapu, dàngu alimu; la pa-muhungu, pa-hànggangu, pa-
kilitungu, karaü eti, yaulu kangeha wiki; maràngga pa-kawàringu dàngu pa-
bàriku, 
21dàngu malara eti, maüku, borakungu dàngu da hama-daka. Ku-panamu-
nggaiha nàhu mbuu ndàbada nuda hama tunambu ba ku-panamu-nggaiha 
àmangu ba nda jia njadi-ada ana banjaru-na i Ala ngeru da tau da mawunda-
ha da matungu nu. 
22Tàka làti duna, jàka na-kapipi-ha da tau paraïna Ngahuna i Ala, tuda yia 
duda làti: Da-maràngga pa-mbuhangu, da-hawola, da-mambiru, da-lerangu 
eti, da-lerangu patandangu, dahàmu eti la tau hawiangu, da-tuturu, 
23dawawa eti, dàngu damàka mànuma pa-roputu wiki. Nda ningua duna 
uku anggama mahiri-nja da matuda nu. 
24Da tau da pambàda manguna i Karitu Yehu duda, mbàda pameti-danyaka 
na huri toluda dàngu mbuu ndàbana na itirungu dàngu na parinju-na. 
25Na Ngahuna i Ala mbàda wua-nandaka luri bidi; jia ba tuna lupangu 
Nyuna-maka duna na ma-kawaha-ya na lurinda. 
26Àmbu tangamba, dàngu àmbu ta-maràngga tuya na pakatiu eti wàngu, 
dàngu àmbu ta-maràngga pa-malarangu eti dua wikinda. 

Nggalatia 6 

Maràngga pa-ndulangu 

1Dou da angu dedinggu duku! Jàka era toma-minya na haàtu ba nawunda 
manjala, màtawa nyimi maluri pa-namatungu la Ngahuna i Ala, kai kapipi-
ya na tau nuna ka nabeli la ànda ma-padeningu. Na nyuna wàngu malijangu 
bàdi bai wundaya nuna, dàngu rimangu-ma ka àmbu jia linanggai ma-
pakamangu. 
2Màtawa kai maràngga pa-mbapangu la paduku-ya na mambotu la tau 
hawiangu, màtawa ba timi nu kai nunjuya na hupu liina i Karitu. 
3Jàka ningu haàtu makaka wikina ba tau ràka tauya, tàka làti wàmu hi ndia 
biai, na tau nuna panyonga-nanya wikina. 
4Nimbihu-na na tau nakinju wiki-maya bàdi, jàka nahàmu na huri lurina, 
jàka ndia. Jàka nahàmu, pekuna ka na-hamemu wànya na rukuna nuna. Na 
nyuna àmbu na-pamenja-dunya dàngu na pawunda tau hawiangu. 
5Nadu nimbihu-na na tau ba maràngga hema wiki-mana duna ndumana. 
6Na tau na ma-ngalangu lii papekangu-na i Karitu màtawa ka na-kawàri 
welingu la mbuu ndàbada da manguna da mahàmu ndumana na ma-
papeka-nya. 
7Àmbu ningu ma-panyonga-kai. Nda pa-pajulu wàngu-aya i Ala! Jàka 
nggàraya na pa-tondungu, jia-maya napa na pamuti. 
8Na tau na ma-tondungu pa-namatungu la huri toluna, napa namuti-ya na 
meti welingu la huri toluna. Na nyuna jàka na-tondungu pa-namatu-nya la 
kapipi-nanya Ngahuna i Ala, napa namuti-ya na luri langatàka dàngu na 
ma-palupangu welingu la Ngahuna i Ala. 
9Jia ba tuna, àmbu nahoda-duta la pawunda-ha da mahàmu; nadu jàka nda 
ta-pànjangu-ma pawunda-ha nuda, napa ngeru tamuti-maya na ihina. 

10Jia ba tuna, ba ningu-dupa ma-manggawangu-nda, màtawa ka tawunda 
mahàmu la mbuu ndàbana na tauka, ri - rihi la angu dedinda da angu 
pawainda. 

Na lii panamu dàngu na tambi 

11Hamata pahàmu-manya yiana ba nyungga wikima ma-tulihu pa-bokulu-
nggainya. 
12Da tau da ma-mbuhangu pa-pangia ngaba wikida la paita wàngu mata, 
nyuda-maka nu da mambana la pa-ruwatu-kai la panunju-ya na kalaratu 
kàri. Tàka hi kiri tuda nu, jia-aya ka àmbu na pa-mayila-ha tau Yahundi 
rukuna na ai harikangu-na i Karitu. 
13Da tau da ma-panamatungu la kalaratu kàri, nda da-namatu-mbuya na 
uku anggama. Tàka dakàri bàdi hi kiri wàdanggai nyimi, ka peku hamemu 
wàdanya bai nunjuya nuna na kalaratu. 
14Tàka nyungga duku nda ana mbuhangu manggu pa-hamemu wàngu ngga 
- nggàra, hinggilu-na na Mirinda, i Yehu Karitu na mambàda meti la ai 
harikangu. Nadu ba ruku metina la ai harikangu, hi nda ana ni-manyapa 
duku na pinu tana la etinggu. Dàngu beri hama tuna meti-manggu-nyaka 
duku, hangganya na pinu tana. 
15Jàka kàri jàka ndiakai, nda ehingu-a duna. Tàka na mambàtingu jiaya ka 
njadi tau bidi. 
16Ndumada da tau da ma-pamàndu-nya nuna, dàngu hamangui nduma 
nggubulu-na na banjaru-na i Ala, ku-monungu ka nawua-nja mapeku 
mahàmu dàngu pa-namungu-na paraïna i Ala. 
17Na pangalangu-na, àmbu jia hili ningudu haàtu ma-pahanduka-ka, nadu 
ba ni-manjaka duku da mbuti la ihinggu na ruku kiku-nggunya i Yehu. 
18Màla àruki na Mirinda i Yehu Karitu ka na-pakanyuru mànukai. Amingu. 
Matembi-kai, Paulu 

Epihu 

Epihu 1 

1Na banjaru-na i Ala la Epihu, na ma-tuturu lai Karitu Yehu! 
2Nyungga Paulu, pa-pahuru-na i Karitu Yehu, ruku pawuku-na i Ala, ku-
monungu mili àru i Ala Amanda dàngu i Miri Yehu Karitu ka nawua 
àrunggai kanyuru dàngu mànjaku lai nyimi mbuu ndàbami. 

Na kanyuru pangahu ruku li padua-na i Karitu 

3Pa-wotungu-ya i Ala, na Amana na Mirinda i Yehu Karitu! Nyuna na-
pakanyuru-ndanja mbuu ndàbada da kanyuru pangahu la awangu, nadu ba 
ta-pambulungu dàngu i Karitu. 
4Ndedimbu pa-padika-nya yiana na pinu tana, i Ala mbàda pindi-nandaka 
rukuna i Karitu, màta nyuta ka namangu paihiku-nda dàngu nda ningu 
nyuranda la hanggana i Ala. Ruku mbuhangu-na i Ala, 
5Nyuna mbàda tiki haha-mana-ndaka rukuna i Yehu Karitu, napa ba wotu-
nandaka hi hama ana wikinanda. Dàngu tubana ba jia-mayaka nuna na 
paora-na la pa-palaku-ya. 
6Pa-wotungu-ya i Ala na ma-bokulu, nadu ba rukuna na Ana pambuha-na 
Nyuna lalu mbana namu-nanda nyuta. 
7Nadu, ruku metina i Karitu na-pahàla-ta nyuta paraïna i Ala, nu jia-duyaka 
ba jàma-nandaka welingu la nja - njalanda. 
8Nyuna hi tuna nu nadu ba lalu mbuha-nanda nyuta, dàngu na mbuhangu 
nuna na-huburu-ndanya ba nawàngu kaminaku manggàna-na. 
9Tundunya na orangu wikina, i Ala napeka-ndanya na pa-kàpingu la pa-
pakaka-na; mbàda bota-nanyaka nuna na pa-pakaka-na napa na-palundu-
nya rukuna i Karitu. 
10Nuna na pa-pakaka-na, ka pekuna mbuu ndàbana, na maninya la awangu 
hamanai na maninya la pinu tana, ka na-pambulungu dàngu i Karitu, na 



3030 

 

 
Na Huratu Matua 

© 1995, Indonesian Bible Society. 
 

 
 

 

 

 

kapala-na. Dàngu na ngerana nuna napa na-palundu-nya paraïna i Ala jàka 
jia-yaka na rehina. 
11I Ala na-patumbu-ya mbuu ndàbana tundunya na patiki etina dàngu na 
pabota wikina. Piti weli mulangu mbàda pindi-mana-ndaka, nadu na 
pambuha-na ka pekuna nyuta ka banjaru-nanda ba ta-pambulungu dàngu i 
Karitu. 
12Màtawa nyuta, makawunga monungu lai Karitu, ka tawotu-nya i Ala paraï 
ruku bokulu-na! 
13Nyimimbu banjaru-na i Ala-makaika ba jiaya na rongu-minya na hupu 
liina i Ala, na Lii Mànangu na mawua-nggai nyimi pamàna wàngu. Nyimi 
mipawai lai Yehu Karitu, jia-duya i Ala hi nawua-nggai tanda mangu-
nanggai, nu na Ngahuna na paràndi-na. 
14Na Ngahu nuna-maka na mapakawàndi-ya ba ngala-ndanyaka napa na 
pambàda ràndina i Ala la banjaru-na. Nuna jia-yaka na ma-pakaràngi-
ndanya ba pahàla-nanyaka napa i Ala na banjaru-na. Pawotunguya i Ala 
ruku bokulu-na! 

Na hamayangu-na i Paulu 

15Jia-duya, piti welingu ba kurongu-kai bai pawai lai Miri Yehu, dàngu bai 
mbuha hàlanja da banjaru-na i Ala, 
16nyungga nda ninya na pànjangu-nggu la pamalangu-nya i Ala lumumi 
nyimi. Naingu-mana na tiki-nggunya na tamumi jàka ku-hamayangu. 
17Ku-kamahingu ka pekuna na Alana na Mirinda i Yehu Karitu, na Ama na 
mamangarangu, ka na-wuangu-ya na Ngahuna lai nyimi. Na Ngahu nuna 
napa napamanggàna-kai nyimi, dàngu napa Nyuna na-pawuwa-ya i Ala lai 
nyimi hi lupa mitanda-ya. 
18Ku-kamahingu ka pekuna i Ala ka na-bunggahu-ya na kanandingu-mi ka 
nahabola; ka peku hanggàlu-minya na ràka pamonumi welingu lai Ala na 
ma-paau-nggai nyimi. Dàngumbu kai pinya jàka nggiki hama pa-bundungu-

da da kanyuru manandangu da pa-payema-nanya na banjaru-na paraïna i 
Ala; 
19dàngu jàka nggiki hama mbangatuna i Ala la paràma ba nawàngu mbinu 
kuaha-na lai nyuta mapawai. Na kuaha-na i Ala hama kuaha panda 
hamangu-ya 
20na pawàna ba na-paluri beliya i Karitu welingu la meti dàngu ba nawua-
nya ngia pamandapu marihi jangga ma-pahama dàngu i Ala la awangu. 
21Na mandapu-na i Karitu narihi raunyapa welingu la ngia pa-mandapu-da 
mbuu ndàbada da ma-pareta, mbuu ndàbada da maningu kuahangu, mbuu 
ndàbada da liku uru, mbuu ndàbada da pa-miringu dàngu jiapa ka 
nggamuya-kadu na pambàda wuana ngia pa-mandapu majangga; ka maluri 
la rehi nàhuya, ka maluri la rehi na manàmu-nyakai. 
22I Ala na-panyàku hàlaya la lumbu kuaha-na i Karitu, dàngu hi wuanya i 
Karitu la kabungguru, na ma-kapala-nya mbuu ndàbana. 
23Na kabungguru tauna i Karitu-ya na-pamalundu-nya paraïna Nyuna na 
ma-pamalundu hàlanya mbuu ndàbana jiapa ka la nggiya-kadu. 

Epihu 2 

Welingu la meti hanggangu la luri 

1Àmangu nyimi mimeti la huri pangahu nadu nyimi bai njala dàngu bai 
panggaha da pareta-na i Ala. 
2La rehi nu nyimi mitundunja da huri pawàna na pinu tana yiana; nu jia-
duyaka ba mi-manundu la ma-kuaha-ya na hanggubu awangu nggailaru, nu 
da wàndi nàhu da ma-kuaha eti tau manda manundu lai Ala. 
3Àmangu nyuta hama-manda dàngu nyuda; nyuta ba taluri tundunya na 
huri taunda dàngu ba tawunda-ya jàka nggàraya na pahàmu wàna na 
taunda dàngu na kanandingunda. La rehi nu nyuta tau panggàna hànggana 
i Ala-mbuta, hama tuna da tau hawiangu. 

4Tàka nggiki bia-naka ihu na màja etina i Ala! Nyuna ba kanjupu namu-
nanda nyuta, 
5jiapa ka meti bia-ndanyapa la huri pangahu rukuda da papangga - 
papangga-nda, napaluri beli karia-nda dàngu i Karitu. Jia-duya, mbulungu-
maana na hàmu etina i Ala, hi na-pamàna-nggai paraïna Nyuna. 
6Ruku pa-mbulungu-nda dàngu i Karitu Yehu, i Ala na-paluri beli karia-nda 
dàngu Nyuna, ka pekuna ka ta-pareta karia-nya Nyuna dita la awangu. 
7Hi tuna nu i Ala, ka peku ita-nanya tau la rehi na manàmu-nya, jàka nggiki 
hama bokulu-na na pa-namungu-na i Ala. Nuna na pa-namungu-na na-
papawuwa-na i Ala ruku hàmu etina lai nyuta ba nalii paduanda i Karitu 
Yehu. 
8-9I Ala nambuha-nggai nyimi, jia-duya hi na-pamàna-nggai rukuna bai 
pawai lai Yehu. Na mànangu-mi nda ruku pa-mukarungu wiki-ami. Nuna 
pawua juana i Ala-aya. Jia-duya, nda ningua haàtu majia ngamba ànga la 
ngerana nuna. 
10Nyuta pawulu-na i Alata, dàngu napandoita lai Karitu Yehu ka pekuna 
nyuta ba ta-paloku-ya na hangia - hangia na mahàmu, na pambàda payema-
nanda nyuta. 

Pa-mbulungu rukuna i Karitu 

11Angu dedi hapaela-mi nda tau Yahundi! Namuya na hadami la àmangu: 
Nyimi “tau nda kàri” wàdanggai paraï tau Yahundi, da mapeka wikida ba 
tau pakàri-ha (hi wàda ba mbàda ngalangu-dudaka tanda pa-pandoi tau la 
tàda ihida). 
12La rehi nu nyimi ndai mbulungu-a dàngu i Karitu, nyimi tau hangàdangu-
kai, ndai tama-a la banjaru papindina i Ala. Nyimi ndai tama-a la paingu 
pa-ràndingu-na i Ala dàngu banjaru-na. Nyimi bai luri la pinu tana yiana 
dàngu nda ningu monungu dàngu nda ningu Ala. 
13Nàhu nyuna, bai mbulungu-ka dàngu i Karitu Yehu, nyimi àmangu 
mamarau làti pa-palihingu-kaika ruku metina i Karitu. 

14Nadu i Karitu wiki jiaya na ma-pandami-nda. Nyuna na ma-pambulu-nya 
na tau Yahundi dàngu na tau nda Yahundi hi hau banjaru-aha. Na kangeli 
na ma-padirangu, nu na pa-muhungu, pa-nyungguru-yaka paraïna i Karitu 
ba na-palua-ya na wikina la kameti maraku. 
15Na uku anggama Yahundi dàngu da pareta - pareta dàngu da kalara - 
kalaratu-na mbàda podahu-nanjaka paraïna i Karitu, ka pekuna nuda da tau 
dua banjaru ka hau banjaru tau bidiha, na ma-pambulungu dàngu Nyuna. 
Nuya na larana i Karitu ba na-pandamingu. 
16Paraï ruku metina la ai harikangu, i Karitu na-pambulu-nja da tau dua 
banjaru, dàngu hi na-pandami-nja nyuda dàngu i Ala, hi lupa munangu-
nanyaka na pa-muhungu. 
17Nunaya na pakiri-na hi namai i Karitu la pa-bobaru-ya na Lii Mànangu 
rukuna nuna na pandami lai nyimi; ka lai nyimikai tau nda Yahundi 
mamarau àmangu welingu lai Ala, ka la tau Yahundi-kai malihi-nya i Ala. 
18Ruku li padua-na i Karitu, nyuta mbuu ndàbanda – ka tau Yahundi ka tau 
nda Yahundi-kai – rukuna na Ngahuna i Ala na ma-mbulungu, peku-naka 
ba talihi-nya i Ama. 
19Jia ba tuna, nyimi ndai tama-apa la tau hangàdangu jàka ndia tau la 
hambeli. Nyimi nàhu angu banjaru-na i Ala-kaika. Nyimi angu kuru umana 
i Alakai. 
20Nyimimbu pa-pahadangu-kaika la lata watu uma, pabànjaluda da pa-
pahurungu dàngu da wunangu, tàka i Karitu Yehu jia-yaka na watu mahupu 
marihi. 
21Nyunaka na ma-panunggulu hàlanya na pa-pahadangu hi tuya Uma Ala 
na pa-patukingu ndumana i Ala. 
22Nadu ba luri pa-mbulungu dàngu i Karitu, pa-pahadangu-mbukai nyimi 
angu da tau hawiangu, hi nadedi hau uma ndumana i Ala; lai nu na-ngiangu 
i Ala wàngu Ngahuna. 

Epihu 3 

Na ràmana i Paulu ndumana na tau nda Yahundi 

1Nunaya na kirina, nyungga Paulu, hi patamangga la uma kapàtangu rukuna 
i Karitu Yehu lumumi nyimi nda tau Yahundi. 
2Jiangu-maka duna bai rongu, ba ruku hàmu etina i Ala, mbàda pakata-
nangganyaka yiana na wai ngeranggu lumumi nyimi. 
3I Ala na-bunggahu-yaka na pa-kàpingu la pa-pakaka-na dàngu hi napeka-
ngganya nyungga. (Na ngerana nuna mbàda tulihu pa-kababa-nggunyaka 
nu dita, 
4dàngu jàkai mbahaya, napa ijàngapu-mayaka duna na pa-kàpingu rukuna 
i Karitu hama tuna nyungga ba ku-jàngapu-ya.) 
5Àmangu nuna na pa-kàpingu ndedi pa-handàkangu-ma papeka-ya la tau, 
tàka nàhu na Ngahuna i Ala mbàda pawuwa-nanjaka da pa-pahurungu 
dàngu da wunanguna. 
6Nuna na pa-kàpingu jiadu-yaka yiana: Nu la Lii Mànangu, da tau nda 
Yahundi da-kawàra pàda-njaka da kanyuru welingu lai Ala, làti àmangu ba 
payema-nanja da tau Yahundi-a duna. Da tau nda Yahundi angu ndàba-daka 
la tauna i Karitu, dàngu da-maràngga ngalanya jàka nggàraya na paràndi-
na i Ala lai Karitu Yehu. 
7I Ala na-pakata-ngganya na pawua-na – na wai ngeranggu – la pahàbaru-
nya na Lii Mànangu. Ku-kataku-ya nuna na pawua-na paraï rukuna na 
kuaha-na i Ala na maràma daa la wikinggu nyungga. 
8Welingu la nggubulu banjaru-na i Ala, nyungga-maaka duku marihi nda 
palingu. Ba tuna i Ala na-pakata-ngganya yiana na pawua-na: na wai ngera 
la pa-bobaru-nja da tau nda Yahundi na Lii Mànangu na ngera pawulu-na i 
Karitu na manda ningu njàpuna; 

9dàngumbu ka pekuna ba welingu lai nyungga mbuu ndàbana na tau 
napinya jàka nggikina i Ala na Ma-padika-nya na pa-nggubulu awangu, ba 
na-paloku-ya na pa-pakaka-na, na pakàpi weli ndaingu la pinu tana yiana. 
10Na pawuku-na i Ala jiaya ka pekuna nàhu, mbuu ndàbada da mayàpa 
kuaha la hanggubu awangu, ka dapinya welingu la kabungguru, na 
manggàna-na i Ala la màtu - màtu hadana. 
11Ba na-pahàra-nya nuna i Ala nunju-nanya na pa-pakaka-na weli nungu, na 
papatumbuna lai Karitu Yehu, na Mirinda. 
12Wànya na pawai lai Karitu dàngu ruku pa-mbulungu dàngu Nyuna, 
nawua-ndaka ma-kalongga la pa-hangiri-ya i Ala dàngu bundungu-na na 
pawai. 
13Jia-duya na pakarainggu, jiaya: àmbi kadiku-dunya na ngera mayila-nggu 
lumumi nyimi, nadu mbuu ndàba-naka nuna ba jiaya na pahàmu wàmi 
nyimidu. 

Na mbuhangu-na i Karitu 

14Jiaya nuna-duka hi ku-marubuku nyungga la hanggana i Ama. 
15Welingu lai Nyuna nimbihu-na na tau kuru uma la awangu dàngu la pinu 
tana, ba nangala-nya na hurina na ma-kahaungu. 
16Ku-hamayangu mili àru i Ala na Mahupu Mangarangu ka na-orangu la pa-
pamàndu-nya na eti dalumi wàngu Ngahuna. 
17Mili àru ruku pawaimi lai Karitu, ka na-engangu i Karitu la etimi, dàngu 
na lurimi ka na-palatangu dàngu ka na-kuaha-ya paraï mbuhangu. 
18Kuhamayangu mili àrukai pa-angungu dàngu mbuu ndàbana na 
kabungguru-na i Ala, kai manginjiru-ya jàka pira ndàbaru-na dàngu 
nunjuna, hamanai jàka pira janggana dàngu manjolungu-na na mbuhangu-
na i Karitu, 

19na panda hanggàlu pa-tanjiku-nda wàngu kanandingu tanggunda patau. 
Mili àru nyimi kai tandaya na mbuhangu-na i Karitu, ka peku mbinu 
wàngumi hada wikina i Ala na ma-lundungu. 
20Wànya na kuaha-na i Ala na maringgitu paràma la wikinda nyuta, peku-
manaka i Ala pa-paloku padangu na maliru lànganya na pakarai-nda jàka 
ndia na pa-kanandi-nda. 
21Màla àru ka pa-mangunju-ya i Ala lundu ana handalaru handàdiku la 
kabungguru, rukuna i Karitu Yehu. Pa-wotungu-ya i Ala lundu nu - nu! 
Amingu. 

Epihu 4 

Na mbulungu-na na taunda 

1Nunaya na pakiri-na nyungga – haàtu tau pa-tahangu, na pa-tahangu paraï 
ruku lumu-nggunya i Miri – hi kukarai pambana-nggai nyimi: luriwa 
nunjuya na mandapu-mi ba tau pambàda paauna i Alakai. 
2Màtawa nyimi ka na-karàda mànu na etimi, kai malijangu dàngu kai pa-
torungu. Pawuwa-ya na mbuhangu-mi bai wàngu pa-pandulangu dàngga 
angumi. 
3Pamukarungu langata - tàka kai luri pandami, ka peku padai pangalangu-
na na mbulungu na pambàda raï rukuna na Ngahuna i Ala. 
4Ba mbulungu pàkuna na taunda dàngu hi mbulungu-na na Ngahu. Tuna 
numbu nyimi ba paaunggai, ka na-mbulungu na monungu na ma-pahama. 
5Ba mbulungu pàkuna na Miri, mbulungu na pawai, mbulungu na 
parunungu, 
6dàngu na-mbulungu na Ala, na Ama la mbuu ndàbana na tau. Nyuna-maka 
na Miri pa-nggubulu awangu na maràma la mbuu ndàbana dàngu na ma-
kuaha la mbuu ndàbana. 
7Nyuta haàtu - haàtu ta-kawàra ngalangu hangia pa-wuangu, tundunya jàka 
nggàraya na pawua-na i Karitu. 

8Daa la Huratu Matua ninya na pa-tulihu, “Ba jiaya na heina Nyuna la 
pangia mahupu jangga, nangàndi padangu tanawangu; dàngu na-wuangu 
pa-wuangu hangia - hangia la tau,” wàna. 
9Nu, “nahei” jàka wàna, jia-duyaka ba mbàda puru-naka la kawunga-na 
lupa la pangia mangia wawa halawàla la pinu tana yiana. 
10Tàka Nyuna nu na mambàda puru, Nyuna-mbuduka na mahei la pangia 
marihi jangga halawàla welingu la a - awangu-ka, hi lupa nambinu wàngu 
na hanggubu awangu na ninya Nyuna. 
11Nyuna-maka “na ma-wuangu pa-wuana hangia - hangia la tau” ba wàna; 
hawiangu natuya papahurungu, hawiangu natuya wunangu; tàka 
hawiangui natuya ma-bobaru Lii Mànangu, tàka da-hawiangui natuha 
ngguru dàngu matanara kabungguru. 
12Yiana hi tunanya nu hawanjiru-nanya na banjaru-na i Ala ka peku 
lumunanya i Miri dàngu ka peku pahada-nanya na tauna i Karitu. 
13Jia-duyaka ba tuna nu hi ta-mbulungu nyuta nu ba hamanda la ngera 
pawai dàngu la ngera tanda hàmundanya na Ana Ala. Tàka hi tanjadi tau 
mamatua taunda mangeri nda - ndàharungu la jàngapu hama tuna i Karitu. 
14Nyuta nda tahilu anakeda-apa ma-lindingu lai nu - lai nu dàngu da 
pangàndi arihu pa-ajaru-da da tau da mapingu pa-kahili. Nyuda da-panjàra-
nya na tau wàngu akalu kahili-da. 
15Ndia-a! Hauya duna, màta ka ta-pawuwa-ha wàngu eti mbuhangu 
langatàka-nda jàka nggàraha da ma-deningu, hi lupangu la ngala mandaina 
taparu - rukangu pa-lànyapu la mbuu ndàbana hama tuna i Karitu na 
kapala-nda. 
16Ruku ulingu-na Nyuna, hi na-panua pa-hàmungu, hi na-parepingu mbuu 
ndàbada da nua ihi danguka paraï rukuda da kawohuku-mada duda 
nimbihu-da. Tàka jàka da-kawàra ràma-maka ndumada nuda nimbihu-da 
da anggota, mbuu ndàbana na tauna napa kabu - butuhu-mana-nyaka duna 
hi lupa na-matua dàngu hi lupa na-halangatu paraïna mbuhangu. 

Na luri bidi lai Karitu 

17Jiaya ba tuna lumuna na tamuna i Miri, yiana-yaka napa na papanii-nggu 
dàngu na pa-paailulu-nggu: àmbi hili luri-dupa hama tuna na tau na manda 
tandaya i Ala, dàngu la pa-pangàda-nya na manda jiaya. 
18Na kanandingu-da nyuda na-kapàtangu-ka. Nda datanda-ayapa na luri pa-
wuana i Ala, nadu ba nda ningu ndokuma duda papi wàdanya na ngerana i 
Ala. Hi tuda nu ba malihu katiku-madanya. 
19Nda ningu-apa nyuda papàda-da pa-makia wàngu, hi lupa datundu-
maanya na hawuwatu-na na itirungu-da, hi daluri iraku pambuha etida. 
20Tàka i Karitu Yehu na patanda-mi nda tuna nua duna! 
21Mbàda rongu-minyaka na rukuna Nyuna! Dàngu ba makiku - makikungu-
kai, pambàda ajaru-makaika na huri - hurina i Ala na maninya lai Nyuna! 
22Jia-duya pukalu-yawa na tau memangu lupa na huri luri memangu na pa-
paruha-da da paiti - paitirungu da ma-panjàrangu. 
23Màtawa da eti dàngu da kanandingu-mi kai pabidi palundu hàlanja. 
24Màtawa kai luri hama tuna tau bidikai na pa-padikangu tundunya na 
hadana i Ala; nu la paluri wàngu huri madeningu, matànji dàngu ma-matua. 
25Jia-duya angu dedi mbuu ndàbami, àmbi hilu kambàliku-dupa. Màta kai 
kawàra patutungu dàngga angumi, nadu nyuta mbuu ndàbanda ba angu nua 
tauna i Karitu-ta. 
26Jàka era mbenimi, àmbi màta-dunya na mbenimi hi lupa na-pawiti-nya 
na panjala wàmi. Àmbi mbeni lundu malingu-na, 
27ka àmbu ningu ngia papeku-na i Kambàliku. 
28Na tau na makàli manganga, na-pànjangu-maka bàdi pa-manganga. Tàka 
na nyuna màta ka naràma ka wàngu tànjina ba na-ngalangu paluri wàna 
dàngu ka peku pa-ndulangu-na la tau na maningu ma-njakangu. 



3039 

 

 
Na Huratu Matua 

© 1995, Indonesian Bible Society. 
 

 
 

 

 

 

29Jàka mi-kareuku àmbi wàngudu panii marihaku. Màta kai wàngu panii 
ma-panaungu dàngu ma-pandulangu la tau hawiangu. Da panii tungu nu 
napa da-patàka-nya pahàmu wàngu da tau da marongu-ya. 
30Àmbi pa-kahàdiku-duya na etina na Ngahuna i Ala. Nyimi pambàda ndàta 
wàngu Ngahu-kaika, ba manguna i Alakai. I Ngahu nuna-maka na kawuku 
ba nàmu-ama-nyaka lai nyimi na Lodu Hawewa-mi. 
31Wàrunya mbuu ndàbana na hidu eti, na pa-umbingu dàngu na mbeni. 
Àmbi hilu warangu-du dàngu àmbi hilu tolangu. Àmbu hilu ningu-dupa 
karaü eti jàka ndia hilu hau papàda eti hamana nuna. 
32Tàka na nyuna, màtawa nyimi kai pa-hàmungu eti dàngu kai pa-milangu 
eti dàngga angumi, dàngu kai kawàra pa-jàmangu hama tuna i Ala ba 
najàma-nggai nyimi lai Karitu. 

Epihu 5 

Luri la harii 

1Nyimi jia-kaika anana i Ala da-pambuha-na, jia ba tuna màtawa kai 
pamukarungu la patundu-nya na hurina i Ala. 
2Na hurimi màtawa ka na-paamu la mbuhangu, hama tuna i Karitu-mbu ba 
nambuha-nda nyuta. Nyuna na-mangejingu wikina lumunda nyuta, ba 
tanda maraku mambii hambungaru-ya dàngu na pahàmu eti wàna i Ala. 
3Nyimi banjaru-na i Alakai. Jia-duya, da paraï da paruku-mika da ma-iraku 
dàngu da ma-kabularu, jàka ndiakai na ma-malumbangu nda ràkana ba 
ningu la padua-mi nyimi. Napa ningudu lata papanii wàna na tau hawiangu, 
nyimi bai rukunja nuda da matuda nu. 
4Nda ràka-mbuna nyimi la pawunda panii ma-iraku, da ma-kajari dàngu na 
manda ràkana. Tàka na nyuna, màtawa kai wundaya na pamalangungu-mi 
lai Ala. 
5Panau pahàmu-nya: na tau na ma-kajari hurina, jàka ndia na ma-kabularu, 
jàka ndia na ma-malumbangu (na tau na mawàngu huri tungu nu hama-

maana na tau na ma-lumungu marapu), na tau nuna nda peku-ana patama 
la angu banjaru na pa-pareta-na i Karitu dàngu i Ala. 
6Nyimi àmbi na-panyonga-dukai paraï paba - banjarungu ma-kakòlulu. 
Nadu ba jiaha da matuda nudu na ma-patumbu-ya na hànggana i Ala la tau 
da manda manundu lai Nyuna. 
7Jia ba tuna, màtangu ailulu pa-panggolu dànja da tau da matungu nu. 
8Nyimi wiki àmangu ninggai la ma-kapàtangu. Nàhu nyimi angu banjaru-
na i Miri-kaika, nu ba tuna nyimi tau la harii-kaika. Jia-duya màtawa kai 
luri la harii. 
9Nadu ba welingu la harii tungu nudu hi nahunga na paraï ruku na 
mahàmu, na ma-deningu dàngu na matànji la matana i Ala. 
10Pamukarungu-ma patanda-ya jàka nggàraya na pahàmu eti wàna i Miri. 
11Àmbi wunda-duha da paruku - paruku da manda ningu lingungu, da 
pawunda-da da tau da maluri la kapàtangu. Tàka na nyuna, màtawa kai pa-
habola-ha da njalada la hangia - hangia da matungu nu. ( 
12Nadu nuda da hangia - hangia da pawunda-da la ma-kawiningu, mili la 
papanii jua-aha ba pa-makia wàngu-mbuya.) 
13Mbuu ndàba-daka da pa-patarakungu la harii, paita lohangu-maha. 
14Nadu mbuu ndàbada da paita lohangu, maharii-ya. Jia-duyaka hi ninya 
na panii, “Pawàla-wa dumu ha ma-katuda, dàngu hadangu-wa welingu la 
ngia pameti! Napa i Karitu ka na-handaraku-nggai,” wàna. 
15Jia-duya, mangga pahàmu-nya na huri lurimi. Àmbi paluri tau ma-
ndubangu; tàka màta kai paluri tau manggànangu. 
16Wa pahàmu-manya handàka ningu - handàka ningu pekuna lai nyumu, 
nadu na rehi nàhu ba rehi akatu-ya. 
17Àmbi ndubadu, tàka manginjiru-maya jàka nggàraya na pawuku-na i Miri. 

18Àmbi maüku-du la angguru, nadu nuna napa na-paruha-dukai. Tàka na 
nyuna, màtawa ka na-kuaha-kai paraïna Ngahuna i Ala. 
19Wànjawa da panii la ludu pamalangungu, la ludu wotungu dàngu la wiliku 
pangahu, la paba - pabanjarungu-mi. Màtawa nyimi kai wàngu eti nggaüru-
mi bai wundaha da ludu wotungu lai Miri. 
20Màtawa kai nutakungu la pawunda pa-malangungu lai Ala jiapa ka nda 
nggàraya bai wànya na tamuna i Yehu Karitu na Mirinda. 

Da mapalei papahangu 

21Ka tembi wànya i Karitu, màtawa nyimi kai kawàra pa-karadakungu 
dàngga angumi. 
22Oi papaha, mi-karadaku-wa la leimi hama tuna lai Miri. 
23Nadu na mini lei kapala-na na papaha-ya, hama tuna i Karitu ba kapala-
na na kabungguru-ya dàngu Nyuna wikimbu na Hanganji Pa-mànangu-na 
na kabungguru nu na tau-na. 
24Hama tuna na kabungguru-mbu ba na-karadaku lai Karitu, tuna numbu 
da papaha ba da-karadaku la mini leida. 
25Oi mini lei, mi-mbuhangu-wa papaha-mi hama tuna i Karitu ba nambuha-
nya na kabungguru màlai ba na-mangejingu wikina lumuna na kabungguru. 
26Hi kiri tuna nu i Karitu, ka pekuna la pa-payaha-nya na kabungguru, 
wàngu lii pa-ajaru dàngu la wai pa-runungu, ka peku huharu-nanya lai Ala 
la malamiri-na. 
27Tuna nuduka na-pawiti-nanya paraïna i Karitu hi na-ndolaku mangu 
bunjuku dàngu yahangu-na na kabungguru la hanggana, dàngu nda ningu 
katànja-na dàngu nyurana. 
28Tuna numbu na mini lei bàdi ba nambuha-nya na kawini papaha-na, hama 
tuna ba na-mbuhangu tàda ihi wikina. Na tau na ma-mbuhangu kawini 
papaha-na, mbuhangu-nanya tàda ihi wikina. ( 

29Nda kàli ningua tau ma-karaü-nya eti na tàda ihi wikina. Tàka na nyuna 
narada-nya dàngu namangga-nya hama tuna i Karitu ba narada-nya na 
kabungguru-na. 
30Nyuta tapi-manya nuna, nadu nyuta ba nua angu toluna i Karitu-ta.) 
31Daa la Huratu Matua ni-manyaka na pa-tulihu, “Jiaya ba tuna nu na tau 
mini na-dunjaku-nja bàdi da inana da amana ka na-kapuli karia-nya na 
papaha-na, tàka nyuda ba da dua mbulungu-danyaka,” wàna. 
32Na ndalaru nuna na-tanjiku na ihina. Tàka nyungga kupiti papapa-nya 
nuna la ngera panuangu-na i Karitu dàngu na kabungguru. 
33Tàka na ndalaru nuna ningu-madui nuana dàngu na ngerami nyimi: 
Màtawa nimbihu-na na mini lei ka nambuha-nya na kawini papaha-na hama 
tuna ba na-mbuhangu tàda ihi wikina dàngu màtawa nimbihu-na na kawini 
papaha ka na-patikingu la patembi-ya na mini leina. 

Epihu 6 

Da ana dàngu da ama da inada 

1Ha dimi ana! Ba tau ma-kikungu lai Karitu-kai nyimi, patundungu-wa la 
amami la inami, nadu ba timi nu bàdi hi ràkana. 
2“Tembiha da amamu da inamu,” wàna na kawunga pareta-na i Ala na 
maningu njanjingu: 
3“Ka peku mànjaku-mu dàngu ka namalai na lurimu la pinu tana,” wàna. 
4Angu dedi, nyimi ba amakai! Àmbi tikadu pa-halawàla-nja da anami hi 
lupa dambeni wànya, tàka màtawa kai pa-matua-ha bai panaunja la huri 
dàngu bai ajaru-ha la pambuha-na i Miri. 

Da ata dàngu da miri 

5Angu dedi manjadi ata! Tundu-njawa da pareta mirimi la pinu tana yiana. 
Ba timi nu màta ka weli etimi bai tembiha dàngu bai patundu-nja, hama 
tuna ba timinya nu i Karitu wiki. 

6Màta ba timi nu àmbu mbulungu biana jàka ningu ma-tanara-kai, ka 
nawotu wànggama tau ba wàmi. Tàka màtawa ba timi nu ba ngaha paata-
na i Karitu-kai na maweli etina la pa-patundu-nya na pambuha-na i Ala. 
7Na paràma na pa-paloku-mi ba atakai, màta kai ràma hàmu etiya, ba hama 
tuna jiaya i Miri na palumu-mi, nda mbulungu tau biaya. 
8Namuya mbuu ndàbana na tau, ka ataya ka tau marandeka-yakai, ba 
kawàra ngalangu-mananya himbalu-na welingu lai Miri ndumada da 
mahàmu da paraï rukuna. 
9Angu dedi nyimi manjadi miri! Màtawa na hurimi ka timi nu bai hangganja 
da atami. Àmbi hilu hanggàritu-dunjapa. Namuya, nyimi dàngu da atami 
hama ninguma haàtu pa-tangara-mi, nu i Miri la awangu. Nyuna nda na-
tàngaru-a kaba mata tau-duna. 

Da dàkana i Ala da mamàtu ndàba 

10La njàpuna, màtawa nyimi kai kapingatu, bai màka wànya na kapingatu 
pangala-mi welingu la kuaha-na i Miri, nadu bai pa-mbulungu dàngu 
Nyuna. 
11Wànjawa mbuu ndàbada da madàka pa-pabera wàngu da mamàtu ndàba 
da pawua-na i Ala lai nyimi, ka pekuna bai pajàrungu la palawa-nya na 
akalu kahili-na i Kambàliku. 
12Nadu nyuta ba ta-patarangu nda lawa-ndanja da angunda pataua tàka 
lawa-ndanja mbuu ndàbada da wàndi kambàliku da makuaha-ya nggubulu-
na na hanggubu awangu. 
13Jiaya ba tuna nu, nàhu, paki-hawa mbuu ndàbada da dàka pabera-na i 
Ala, ka peku màkami palawa-nya napa la lodu akatu ba nahada ngàndingu 
patungu na muhu. Dàngu ka jiapa-mayapa na kaborangu-mi bai hàlaka pa-
patarangu lundu hupu njàpuna. 
14Màtawa nyimi kai màra mangga rimangu. Paki-yawa na tuturu-mi lai Ala 
hama tuna na ruhu bànggimi, dàngu na patutungu hama tuna na kalembi 
waja. 

15Màtawa na wàngu etimi la pa-bobaru-ya na Lii Mànangu na mangàndi 
mànjaku, ka halapa wihi-minya. 
16La nimbihu rehi wànyawa na pawaimi lai Ala ka temingu ma-patipangu; 
wànya na pawai nuna mimàka papàda-ha mbuu ndàbada da ana pana epi 
welingu lai ma-akatu. 
17Pitiya na mànangu ka tubuku wajami dàngu na puluna i Ala ka hapanda 
welingu la Ngahuna i Alaya. 
18Pahàra-nyawa nuna mbuu ndàbana ba dàngu hamayangu-mi la pakarai 
pa-ndulangu welingu lai Ala. La era ngia papeku-na, hamayangu-wa hama 
tuna ba nairu ngàndikai Ngahuna i Ala. Màtawa kai rimangu mànu dàngu 
àmbi tamaï-du. Hamayangu mànu ndumada mbuu ndàba banjaru-na i Ala. 
19Dàngu hamayangu-wa ndumanggu nyunggambu, ka pekuna nyungga ba 
talànga kareuku-nggu, i Ala ka nawua-nggaha da panii da ma-jàngapu. 
Dàngu ka peku toru mbeninggu pa-bunggahu-ya na pa-kàpingu la Lii 
Mànangu. 
20Nadu ba lumuna na Lii Mànangu nunadu hi tuka wunangu nyungga, tàka 
nàhu nyungga ningga la uma kapàtangu. Hamayangu-wa ka peku toru 
mbeninggu papanii-ya na rukuna na Lii Mànangu, hama tuna na ràka 
papanii wànggu. 

Na lii malangu la njàpuna 

21I Tihiku angu dedinda, na ma-tuturu la lumunya na paràma-na i Miri, 
nyunaka duna napa na mapeka-nggaiha mbuu ndàbana na ngeranggu 
nyungga, kai pinya jàka nggàra ehinggu dàngu jàka nggàra ulanggu. 
22Nunaya na pakiri-na hi ku-palewa-ya nyuna lai nyimi, la papeka-nggai 
nyimi mbuu ndàbami jàka nggàra ehima nyuma, ka peku nggaüru wànguda 
da etimi. 
23Màla àruki i Ala na Ama, dàngu i Miri Yehu Karitu ka na-wuangu ngia 
papeku-na nggubulu-da da kabungguru ka da-pambulungu dàngu ka da-
kawàra pa-mbuhangu màlai ka da-padaingu la papawai lai Karitu. 

24Màla àruki i Ala ka na-pakanyuru-kai angu dedi mbuu ndàbami mambuha-
nya na Mirinda i Yehu Karitu wàngu mbuhangu na panda hilu pàda. 
Matembi-kai, Paulu 

Pilipi 

Pilipi 1 

1Dou da angu dedinggu mbuu ndàbami banjaru-na i Ala ma-ngiangu la 
Pilipi, dàngu mambàda pa-mbulungu dàngu i Karitu Yehu. Hamangui da 
angu dedi da liku uru dàngu da ma-pambapangu la kabungguru! Nyungga 
Paulu anguma i Timutiu ba atana i Karitu Yehu kama, 
2ma-monungu ka màla àruki i Ala na Amanda dàngu i Miri Yehu Karitu 
nawua-nggai kanyuru dàngu peku hàmu. 

Na hamayangu-na i Paulu ndumana na kabungguru 

3Handàka pangàda - handàka pangàda-nggunggai ku-pamalangu-nya i Ala. 
4Dàngu handàka hamaya - handàka hamaya-nggunggai ndumami mbuu 
ndàbami, dàngu mbaha eti-manggu ba ku-hamayangu. 
5Ku-pamalangu-nya i Ala rukuna bai pambapa dàngga la pa-bobaru-ya na 
Lii Mànangu welingu lai Ala, piti welingu la lodu kawunga-na lundu nàhu. 
6I Ala wikima duna na ma-pakiri-nya nu na paràma mahàmu lai nyimi, 
dàngu kupi hàmu-manya duku ba na-pangala-manya duna lupa na-palundu-
nya la lodu mai belina i Karitu Yehu. 
7Ràka-mana jàka tuna nu ba ku-pangàda-nggai, nadu ba ni mànunggai 
nyimi mbuu ndàbami la etinggu. Dàngumbu bai angungga la pangala-nya 
na pa-namungu-na i Ala na pawua-nangga; nàhu ba ku-ngiangu la uma 
kapàtangu, hamangui ba la hambeli-ka la papulu angunya dàngu la pa-
padàdu-nya na Lii Mànangu. 
8Napi-mangga i Ala ba kanjupu rinju-nggunggai wàngu mbuha weli eti weli 
puhu-nggunggai na ma-pawelingu lai Karitu Yehu wiki. 
9Yiana-ya na hamaya-nggunggai ndumami: màla àruki ka na-parukangu na 
mbuha-minya i Ala dàngu na angumi dàngu ka naingu bonjangu-na na 
pingumi la ma-padeningu dàngu timbangu ma-pananjarungu. 

10Nu ba tuna pingu-minyaka papindi-ya jàka nggàraya na mahàmu 
halawàla, hi nda ana nggàra nyurami jàka ndia nda ana nggàra pa-panjala 
wàngukai la lodu mai belina i Karitu. 
11Napa nabundu làndangu wàngu pawunda mahàmu langatàka na lurimi da 
pa-patumbu wikina i Yehu Karitu; hi pabokulu-ya dàngu hi pawo - wotungu-
ya napa i Ala. 

Luri ndumana i Karitu 

12Màta kai pinya wànggu, da matu - tumbuka lai nyungga ba jia pàkuyai na 
parihi dangu wàna na tau na marongu-ya dàngu na mawaiya na Lii 
Mànangu. 
13Jiaya nuna-duka na papi wànanya mbuu ndàbana na madai la uma 
hanganji dàngu da tau hawiangu-ka la paraingu yiana ba ruku lumu-
nggunya i Karitu hi kiri puhika la uma kapàtangu. 
14Tàka na tamanggu la uma kapàtangu jia-yaka na pa-màndungu wàna na 
etina lai Miri na tau dangu la honga tau Karitu la paraingu yiana, hi hama 
huka toru mbenida pa-bobaru-ya na lii languna i Ala dàngu nda mangàdatu-
da. 
15Nimanjai nyuna hawiangu lai nyuda da ma-bobaru-ya i Karitu ruku 
malara etida dàngu ka pahànggangu wàngu ba wàda, na nyuna hawiangu 
duda matànji-maya na pawuku-da ba da-bobaru-ya i Karitu. 
16Ruku mbuha-mada-nyaka i Ala dàngu nyungga hi kiri wunda-danya nuna 
maa ba dapi-dunya ba mbàda pawai ngaba-nanggaka i Ala la pa-jakaru-nya 
ba ma-deningu-maya na Lii Mànangu. 
17Tàka da tau hawiangu duda, nda nahàmu-a na pawuku-da ba da-bobaru-
ya i Karitu; himbu-danya nduma wiki-ma-ada ba da-bobaru-ya. Ka bonja 
wànya na handuka-na la uma kapàtangu, wàdangga làti pamonu-da. 
18Na nyuna, màlawa nyuna! Jiapa ka nggiki hamana-kadu, ka matànji-ya na 
pawuku-da ba dawunda-ya nuna, ka manjala-yakai, tàka nu hi pa-bobaru-

maduya i Karitu; jiaya hi kumbaha eti. Dàngu pa-daingu mbaha eti-manggu 
duku, 
19maa ba pi-manggunya ba pa-pahàla-ka duku napa rukuda da hamayangu-
mi dàngu wàngu pa-ndulangu-na na Ngahuna i Yehu Karitu. 
20Na parinju halawàla-nggu dàngu na pamonu-manggu ka àmbu jia nda 
duluku-nggu la wai ngabanggu wànggu. Tàka kumonu-manya, ka nua 
nainguna, ri - rihi nàhuma, ka kutara uranggu la pa-pabokulu-ya i Karitu 
wàngu ndewa hamangu-nggu – ka luri-nggunya ka meti-nggunyakai –. 
21Nadu nyungga duku jiaya i Karitu-ma na ngia pa-orangu-na na luringgu! 
Tàka na meti pamàngi wànguya wànggu. 
22Na nyuna jàka peku wundanggu paràma marihi palingu, nu ba kuluri la 
pinu tana, ka nda kupi-anyapa jàka nggiya na papindi-nggu. 
23Pa-pandàngi mbeli mbapangu-ka. Ku-rinjungu langatàka-ma duku pa-
taluru-nya yia na pinu tana palua pa-ndàdiku lai Karitu, maa ba jiaya 
nunadu na mahàmu halawàla; 
24na nyuna, ndumana na pahàmu wàmi nyimi, narihi hàmupa jàka pa-
daingu ndàdiku-nggu la pinu tana yiana. 
25Kupi hàmu-manya duku nuna. Tuna nuduka hi kiri pinggunya ba pa-
daingu ndàdiku-nggu lai nyimi mbuu ndàbami, ka peku ndula-nggunggai 
kai parukangu pa-àtalu dàngu kai parukangu pambaha eti la pawaimi lai 
Miri. 
26Jia ba tuna, jàka kubeli napa lai nyimi, nyimi mambàda pa-mbulungu 
dàngu i Karitu Yehu, pabo - bonjangu-nanyaka na danguna na pa-hamemu 
wàmingga nyungga. 
27Nu ba tuna, na ma-papingi nàhu jiaya jàkai luri pa-namatungu la pa-
karuhi-na na Lii Mànangu rukuna i Karitu. Nu ba timi nu, jàka era pa-
hàmburu dànggunggai jàka ndiakai napa kurongu ba na-jorutu na 
kahaungu-mi dàngu ba handàka pa-ringgitungu-mi lumuna na pawuku na 

ma-mbulungu dàngu na parinju-mi na ma-mbulungu; nu lumuna na pawai 
na ma-patangangu la Lii Mànangu welingu lai Ala. 
28Màtawa kai tara ura mànu, àmbi mangàdatu-nja da papami. Nu ba timinu, 
jakaru-minya ba jiangu-ma napa dakàku, dàngu ba nyimi napa matalu, ba i 
Ala wikima na mawua-nggai talu. 
29Nadu i Ala nawua-nggainyaka na pa-namungu-na nda mbulungu biana kai 
pawai lai Karitu, tàka jia-mbuya kai pàdangu mayila lumuna i Karitu. 
30Nàhu miangu-ngga la pa-paringgitu dàngga la paringgitungu na pa-ukuru-
nda; nu na pambàda itami ba ku-paringgitu-nya àmangu, dàngu ba jia-
mayapa nàhu na pa-paringgitu-nggu, hama tuna na pambàda rongumi nàhu. 

Pilipi 2 

Na wawana dàngu na bokulu-na i Karitu 

1Mi-àtalu nyimi, rukuna bai pa-mbulungu dàngu i Karitu. Dàngu ninggai la 
omba eti rukuna ba nambuha-nggai i Karitu! Na-kapipi-kai paraïna 
Ngahuna i Ala, dàngu bai maràngga pa-mbuhangu dàngu bai maràngga 
pangàdangu ngera dua wikimi. 
2Màla naa, ka tuna yia bai li langatàka-ya na etinggu: Kai pahama eti ba 
dàngu pahama-na na pa-mbuhangu-mi, ba dàngu pahama-na na 
kanandingu-mi dàngu pahama-na na pawuku-mi. 
3Àmbu nggàradu pawunda-mi lumuna na-kehangu-mi ngera wikimi, jàka 
ndia la pa-ngànjangu wàngu. Tàka làti duna màtawa kai maràngga wawa 
etimi bai maràngga kakaya ba narihi na tau hawiangu welingu lai nyimi 
wiki. 
4Eti wànyawa na nduma tau hawiangu; àmbu jia biaya na nduma wikimi. 
5Màtawa na huri etimi ka hama tuna na huri etina i Karitu: 
6Làti duna nahama hadanya i Ala, tàka lupangu-ma bàdi kupàtu-ya na hada 
Alanggu nda wàna-a. 

7Tàka na nyuna napuli ndàbanja nuda hi hama tuna haàtu ataya. Hama tuna 
haàtu tauya, dàngu hi itaya na lurina ba hama tuna luri tauya. 
8Na-pawawangu wikina, hi na-karadaku lai Ala la ngala lurina lundu metina 
– nu na meti la ai harikangu. 
9Tuna nuduka hi dira pajangga-nanya paraïna i Ala, hi na-pakata-nya 
kawaha marihi ndàbanja da kawaha hawiangu. 
10Ka tembi wànya i Yehu, napa na-marubuku ndàba mbutana na maninya 
la awangu, dàngu la pinu tana, hamangui na maninja la unu tana ba 
datembi-ya Nyuna. 
11Napa dapeka ndàba mbutada ba Miriya i Yehu Karitu; tuna nuduka hi pa-
mangunju-ya i Ala Ama. 

Handaraku hama tuna na hambila na maharii-nya na pinu tana 

12Jia ba tuna, dou da angu dedi pambuha-nggu duku, hama tuna ba naingu 
manundu-mi lai nyungga ba ninggapa àmangu la pahiku-mi, tàka ri - rihipa 
nàhu ba ta-pamaraungu, màtawa ka pa-daingu manundu-mi lai nyungga. 
Mbàda pamàna-nanggaika i Ala ba tuna pa-ringgitu pangalangu-ma ka na-
lànyapu na peku hàmumi. Wunda-yawa nuna ba wàngu pa-maraku dàngu 
manundu-mi lai Ala, 
13nadu ba i Ala wikima duna na maràma la wikimi nyimi ka peku mbuhangu 
dàngu ka peku ngalangu-mi paliya na etina i Ala. 
14Ràma-yawa mbuu ndàbana dàngu nda hoputu-mi jàka ndia dàngu nda pa-
lumungu-mi. 
15-16Nu ba timi nu jakaru-minya ba ana Ala manda ningu nyurangu-kai, 
matànji mola dàngu ma-padeningu la lurimi la pahiku tau akatu dàngu tau 
njala. Dàngu la rehi patàka-minya lai nyuda na lii langu paluri wàngu, 
màtawa ka hama tuna handaraku-kai lai nyuda na ma-hambila hi naharii 
na pinu tana. Jàka tuna nu na lurimi ràka-manaka duku la pa-hamemu 
wànggai nyimi la rehi mai belina i Yehu Karitu. Nuna nu mbuti-duyaka ba 

nda kahewa-na na paringgitungu-nggu dàngu ba ningu ngalana na 
pamukarungunggu. 
17Talànga wanguna pa-pameti-ka ihu napa, tàka na wai rianggu hi beri 
mangejingu pa-paliringu-ya la pinu pa-mangeji-mi lai Ala na tanda pawaimi 
lai Nyuna. Jàka lupangu-ma ba tuna nu, ku-pamalangungu rukuna nuna, 
dàngu kumbaha eti dànggai nyimi. 
18Màta àruki ka tuna numbu nyimi bai mbaha eti, dàngu bai mbaha eti 
dàngga nyungga. 

I Timutiu dàngu i Epaporunditu 

19Ku-monungu ba wàngu pa-ndulangu-na i Miri Yehu, peku lu palewa-
nggunya i Timutiu lai nyimi ka peku halembiru-na na etinggu jàka kurongu-
ya na ngerami nyimi. 
20Didi meha-ma-aya i Timutiu na mahama etingga nyungga, dàngu na 
maweli etingu pa-pangàda-nya na pahàmu wàmi nyimi. 
21Mbuu ndàbada hawiangu jiaya na nduma wiki-ma-ada na palumu-da, nda 
jia-aya na ndumana i Yehu Karitu. 
22Mbàda ita wiki-mami-nyaka na mbutina ba ningu linguna i Timutiu. 
Mbàda ràma pa-mbangatungu-naka ba na-pambapa dàngga la ngera 
bobaru-ya na Lii Mànangu welingu lai Ala. Hama tuna ana dàngu ama bia-
kama. 
23Jia ba tuna, jàka kupi-nyaka, jàka nggi - nggikina na hupu njàpuna napa 
na ngeranggu, lu paràha-manggunya lai nyimi. 
24Ku-monungu ba wàngu pa-ndulangu-na i Miri, lu mai wiki-manggunya 
duku napa pa-tadalu-kai nyimimbu. 
25Jàka jia-yaka i Epaporunditu na papalewa-mi la pa-pambapa dàngga, ku-
paràha-nyaka bàdi lai nyimi wànggu. Mbàda karaha-mana-nggaka la 
paràma-nggu dàngu la pa-ringgitungu-nggu. 

26Dira rinju ndàba-mananggai, dàngu nda nangudu-a na etina rukuna bai 
ronguya hiduna. 
27Deningu-mana ba nahidu tika pameti-ka-amangu. Na nyuna namila-nya 
eti paraïna i Ala; tàka nda didi mehaya nyuna bia, nyunggambu namila-
ngga eti i Ala ka àmbu hama huka hawina-nggu. 
28Tuna nuduka hi hama huka rinjungu-nggu pa-paràha-nya pabeli lai nyimi, 
kai hawola beli bai itaya, dàngu ka nangudu-mbui duku na etinggu. 
29Ba tuna nggepi mbaha eti-yawa ba haàtu angu dedi angu pawaiya. Tembi-
yawa mbuu ndàbana na tau tungu nu. 
30Lumuna na paràma-na i Karitu, natika pameti-ka-amaka; nda nawaia 
wikina ba na-pambapa dàngga nyungga hurumi nyimi. 

Pilipi 3 

Na pa-deningu na ma-langatàka 

1Jia ba tuna angu dedi, màtawa kai hawola rukuna ba mbàda pa-mbulungu-
mika dàngu i Miri. Nda kumayau-a duku la pahili tulihu-ya na pambàda 
tulihu-nggunggai la mangilu-na; nadu ba pahàmu wàna na mànangu-mi 
nyimiya. 
2Pananjarungu-ma la tau da mawunda-ha da ma-akatu, da tau ‘ahu’ ba ràka 
wàndanja. Da-paruwatu ka kàriha da tau. 
3Tàka làti wàmu jiata nyuta-maka duta mambàda ngalanya na kàri na ma-
langatàka, nda nyuda-a. Nyuta duta talumu-nya i Ala ruku kapipi-nanda 
Ngahuna i Alama, dàngu ta-pa-malangungu rukuna ba ta-pambulu dànya i 
Karitu Yehu la lurinda. Nda tamonu-anja da lii huri lawiti paita wàngu mata. 
4Peku biana duku làti pamonu-nja nuda da lii huri lawiti. Nadu jàka ningu 
haàtu makaka-ya ba ma-palatangu-maya la pa-monungu lii huri lawiti paita 
wàngu mata, kurihi-pa duku nyungga. 
5Nyungga duku pakàri-ka ba walu mbua lodu-anggupa. Tau Ihirailu-maka 
duku ba kudedi welingu la kabihu Mbanyamingu; tau Imbarani weli 

wingungu-maka. La ngera nunjuha da uku anggama Yahundi, tau la kaloka 
tau Parihi-maka. 
6Jiapa kanjupu ringgitu-kikaipa, hi lupa ku-pamayila-ya na kabungguru. 
Jàka pa-namatu ninya la uku anggama Yahundi, haàtu tau hàmu manda 
ningu nyurangu-maka duku. 
7Na nyuna lumuna i Karitu, mbuu ndàbada da pautu wàngu ba wànggu làti 
àmangu, pamburi wànguha wàngguka nàhu. 
8Nda didi biaha nuda; jiapa mbuu ndàba-naka ngara mbutana, pamburi 
wànguma-aha wàngguka. Na mangunggu ba wànggu duku nàhu narihi pa-
wilingu-pa: nu ba kutanda-ya i Karitu Yehu na Miringgu. Lumuna i Karitu-
maka hi kiri jàma-nggunja mbuu ndàbada ngara mbutada. Kalàmba hàlaya 
wànggu-maka nàhu ka peku ngala-nggunya i Karitu, 
9dàngu hi ma-langatàka-ya na pambulu dànggunya Nyuna. Na hàmuna na 
papuingu-nggu lai Ala, nda paloku wiki-anggu-nyapa wàngu nunju-nggunya 
na uku anggama. Nàhu hi nahàmu na papuingu-nggu dàngu i Ala jiaya ba 
kupawai lai Karitu. Jia ba tuna, na hàmuna nu na papuingu, ma-pawelingu 
lai Ala-maya, dàngu palata-nya na pawai lai Yehu Karitu. 
10Hau jua-ma-ana na parinju-nggu, jiaya ka kutanda-ya i Karitu wàngguma-
a, dàngu ka kuera-nya na mbiha mendi na ma-paluri beliya Nyuna welingu 
la meti. Ku-rinjungu pa-mayila dànya Nyuna dàngu la pameti hama tuna 
Nyuna. 
11Dàngu monu-manggunya ba pa-pahada belingu-ka napa welingu la meti. 

Talanjiru ka tàka la ngia patàka 

12Mbàda ngalangu-ngguka, jàka ndia mbàda jàngapu-ngguka nda wànggu-
a. Na nyuna pa-ringgitu pangalangu-manggunya la pangala-nya na pa-
wuangu pa-payema-na i Karitu. Jiaya nuna-maka hi na-hanggàlu-ka hi na-
panjadi-ka manguna. 
13Langatàka-ma angu dedi, mbàda ngala-manggu-nyaka nu na pa-wuangu, 
nda wànggu-a. Na nyuna hangia-na na pawunda-nggu, nu ba nda kunandi-

anyapa na pambàda taluru-nggu dàngu hi ku-paringgitungu la patàka-nya 
na pa-hanggangu. 
14Tuna nuduka hi ku-talanjiru pangalangu hanggangu la ngia patàka la 
pangala-nya na talu, nu na luri la awangu; nuna-duyaka na papaau wànanda 
i Ala lai Karitu Yehu. 
15Tunda numaka bàdi nyuta mbuu ndàbanda mambàda matua la huri 
pangahu. Na nyuna jàka ningu la hongami mahili hau pangàdangu-na, napa 
na-pakaloka-manggainya duna i Ala. 
16Na nyuna ba tuna etiwa-manyaka bàdi yiana: Taluri pa-namatungu mànu-
maka bàdi la kalaratu pambàda nunjunda lundu nàhu. 
17Dou da angu dedinggu mbuu ndàbami! Kiku-nyawa na ngerangu welingu 
lai nyungga. Mbàda pangita-mama-nggaika ngerangu ma-padeningu, jia ba 
tuna hamata pahàmu-nja da tau da ma-panamatungu la ngerangu welingu 
lai nyuma. 
18Mbàda kàli panii-manggu-nggaika, tàka nàhu kuhili panii-nggainya pa-
kariangu wai matanggu, ba nadangu na tau na ma-paruha wànya huri lurina 
na pameti wàna i Karitu la ai harikangu. 
19Na hupu njàpu lurida da tau tungu nu jiaya na molungu, nadu na pa-paala-
da jiaya na parinju-na na tolu wiki-ma-ada. Da pa-makia wàngu ba wànda, 
jia nihai da pa-hamemu wàda nyuda; nadu ba jiaya na ngera pinu tanama-
a duda na pa-kanandi-da. 
20Tàka nyuta duta ana tana la awangu-ta. Weli nàmu-dunaka napa ba 
namaiya na Hanganji Ma-pamànangu-nda i Miri Yehu Karitu. Jiaya Nyuna-
maka na pane - nedinda ba dàngu rinju-ndanya. 
21Da ihinda da ma-maluputu dàngu da ma-ngalangu pakabu, napa na-
panjilu-nja paraïna i Karitu hi dahama-nya na ihina Nyuna na ma-
mangarangu. Hi na-ngalangu pawunda-ya nuna jiaya ba ningu kodi màkana 
la pa-panyàku-ya mbuu ndàbana. 

Pilipi 4 

Da lii pairungu 

1Jia ba tuna dou da angu dedi pambuha-nggu duku, tuna nuduka bàdi bai 
luri pawai weli etingu lai Miri. Kurinju-manggai duku! Jiakai nyimima pa-
bokulu eti wànggu hi kiri mbaha etinggu. 
2Kukarai pambana-kai dou da ana wininggu i Eundia dàngu i Hinitiki! 
Màtawa kai kahau etingu ba angumi papawai. 
3Tàka la angu ràmanggu na ma-tuturu, kukarai-mbukau kau ndulaha nuda 
da tau kawini da madua. Mbàda pa-mbangatungu-madaka ba daràma 
dàngga la pa-bobaru-ya na Lii Mànangu welingu lai Ala; hama tuna i 
Kalemingu dàngu mbuu ndàbada hawiangu da angu ràmanggu. Da tamuda 
nyuda ninja la Mbuku Tau Luri. 
4Màta àruki ka ni mànunggai la hanggela hawola nadu ba mbàda pa-
mbulungu-mika dàngu i Miri. Hanggela hawola-wa! Hili wànggu-manggai. 
5Màtawa mbuu ndàbana na tau ka naita-ya na hàmu etimi la nggoda 
nggàduku-mi. Maa ba nda pira-kinaka na tàkana i Miri. 
6Àmbu nggàradu pa-kaduku-mi. Nggàra biaya na pahili ulami patàka bianya 
na pakarai-mi lai Ala la hamayangu-mi. Nggàra biaya na manjaka-nggai 
panii mànu-maya nu lai Ala ba dàngu pa-malangungu-mi. 
7Na peku na hàmu welingu lai Ala na panda toma kanandingu tau pinu tana, 
napa namangga-nya na etimi dàngu na pangàdangu-mi na mambàda pa-
mbulungu dàngu i Karitu Yehu. 
8La hupu njàpuna angu dedi, màta ka jiaha da ma-pawilingu da ma-hulungu 
la kanandingu-mi, da paràka pa-wotungu, nu da matànji, da patembi, da 
mamola, da ma-langatàka, da huri mandangu, dàngu da mahàmu. 
9Pahàra-nyawa na pambàda papeka-mi dàngu na pambàda ngalami welingu 
lai nyungga; nu na parongu-mi la kareuku-nggu dàngu na pangita-mi la 

pawunda-nggu. I Ala na pingina na peku na hàmu, jiangu-ma duna na-
angunggai. 

Na lii pa-malangungu 

10La luri pambulu dànggunya i Miri, kanjupu pa-ohangu-ka, nadu ka jiapa 
ba ngala mandai-manaka, peku pangàda bia-minyapa nàhu na ngeranggu. 
Nu hi panii tunggu nu, mbàda maromba-minggaka nda wànggua; maa ba 
etiwa-mamingga, tàka ndai hunggungu ngarangia la pa-paloha-nya. 
11Hi ku-jakaru-nya yiana, nda jia-aya ba ningu manjaka-ngga, maa ba 
mbàda ndàmangu-mangguka duku pa-patoma wàngu tuda maningu-ngga. 
12Mbàda era-manggu-nyaka na panjaka wàngu, dàngu na pa-bundungu 
wàngu. Mbàda pi-manggu-nyaka na nyangana la pa-hanobaku-ya jàka 
nggàra biaya; ka luri mbokaru-ya, hamangui ka luri mila-yakai, ka mabundu 
làndangu-ya ka manjaka njàpu-yakai. 
13Wàngu kodi màka pawua-nangga i Karitu, ku-dàdungu-ma duku pa-
hanobaku-ya mbuu ndàbana jàka nggàraya. 
14Na nyuna mbàda ndula-minggaka la handuka-nggu; tàka mahàmu-maya 
nu na pawundami. 
15Dou da angu dedinggu duku tau Pilipi! Pi wiki-maminya ba ku-hadangu 
àmangu welingu la Makandonia, la kawunga bobaru-nggunya na Lii 
Mànangu, didi meha-akai nyimi kabungguru mandulaka; didi meha-akai 
nyimi maangu pàda-ngganya na utu dàngu na runggi. 
16Ba ningga la Tehalunika ba ku-kalanangu pa-ndulangu, ndai wàngu pa-
handàkangu bia pa-pangàndi-ngga pandula wàmingga. 
17Nu keha ka ku-ngalangu wàngu pa-wuangu-ka nda wànggua. Na parinju-
manggu jiaya ka peku ita-kingguha da ihina na mabonja-ya na utumi, 
wànggu. 
18Mbàda ngala ndàba-manggu-njaka – jiapa darihi-mbupa welingu la 
tudana! Mbuu ndàbada da pawua-mi da pa-pangàndi-mingga, mbàda ngala-
nggunjaka welingu lai Epaporunditu. Nàhu màtu ndàba-mana-nyaka duku 

na pa-kalana-ngguka. Nuda da pawua-mingga hama tuna mbii hiritu 
welingu la kameti maraku pawotu lai Alaha da payema mbaha etina i Ala. 
19I Ala na palumu-nggu na mabundu làndangu pawulu-na lai Karitu Yehu, 
napa na-patoma ndàbaya na pa-kalana-mika. 
20Pa-wotungu-ya i Ala na Amanda lundu nu - nu! Amingu. 

Na tambi la hupu njàpuna 

21Tambi wànanggai wàminya nggubulu-na na banjaru-na i Ala na ma-
pambulungu dàngu i Karitu Yehu. Dàngu tambi wàda-mbunggai da angu 
dedi da maninja lai nyungga. 
22Tambi wàda-mbunggai mbutana na banjaru-na i Ala la paraingu yiana ri 
- rihi da maninja la umana na Hanganji Bokulu. 
23Màla àruki i Miri Yehu Karitu ka na-pakanyuru hàlakai. Matembi-
kai, Paulu dàngu Timutiu 

Kolohi 

Kolohi 1 

1-2Angu dedi banjaru-na i Ala la Kolohi da ma-tuturu la pa-pambulungu 
dàngu i Karitu! Ba pa-pahuru-na i Karitu-ka, – ruku pawotuna i Ala – 
nyungga Paulu, anguma na angu dedinda i Timutiu, ma-monungu i Ala na 
Amanda ka nawua-nggainya na kanyuru dàngu na mànjaku. 

Hamaya pa-malangungu 

3-4Nyuma mbàda rongu-mamaka bai pawai lai Yehu Karitu dàngu bai mbuha 
ndàbanya na banjaru-na i Ala. Jia-duyaka ba ma-hamayangu ndumami 
nyimi, hi ma-pamalangu-nya i Ala, Amana na Mirinda i Yehu Karitu. 
5Nyimi mipawai dàngu mi-pambuhangu, nadu nyimi bai monunya jàka 
nggàraya na pa-payema-na i Ala la awangu ndumami nyimi. Nyimi mbàda 
rongu-minyaka na rukuna nuna, ba jiaya ba patàka-nggainya na Lii 
Mànangu na ma-padeningu. 
6Nuna na lii rukuna i Ala mbàda we-warungu-naka la pa-nggubulu pinu 
tana, dàngu na lurina na tau na-pakanyuru pangalangu-maka rukuna na lii 
nuna, hama-mana na lurimi ba na-pakanyurungu piti welingu la rehi rongu-
minya na mila etina i Ala dàngu bai pàda langatàka-nya la lurimi. 
7Na ngerana nuna na-patàka-nggainya paraïna i Epàparàhu, na angu 
ràmama na pa-mbuhangu. Nyuna maràma lai Karitu-ya, na ma-tuturu 
paràma ndumana na pahàmu wànda nyuta. 
8Welingu lai nyuna-maka ba marongu, paraï ruku kuaha-na na Ngahuna i 
Ala, pekuna nyimi bai kawàra pa-mbuhangu. 
9Nuna-yaka na pakiri-na hi ma-hamayangu mànu ndumami nyimi piti 
welingu ba marongu-ya na rukumi nyimi. Nyuma makarai-ya i Ala ka 
pekuna na Ngahuna i Ala ka nawua-nggai manggàna dàngu la pa-jàngapu-
ya na ngera pi palundu-minya jàka nggàraya na pawuku-na i Ala. 

10Nu peku-mika nyimi paluri nunjuya na pambuha-na i Ala, dàngu kai 
pahàmu mànuya na etina, ka peku patumbu-mi mahàmu hangia -hangia. 
Dàngu ka peku bo - bonjangu-na napi-minya i Ala. 
11Màla àru ruku kuaha bokulu welingu lai Ala, ka pa-kapànduku-kai, ka 
peku màkami pa-hambeta-ya mbuu ndàbana bai wàngu pa-patoru-nya 
dàngu hàmu etimi 
12dàngu bai wàngu pamalangu-nya i Ama. Nadu ba na Ama nunadu na ma-
paràka-nggai la pangala-nya jàka nggàraya na pa-payema-nanya na 
banjaru-na paraïna i Ala la ngia pa-hanganji-na na ma-handaraku. 
13Nyuna mbàda pahàla-nandaka welingu la kuaha kapàtangu hi na-haleli-ta 
la ngia pa-hanganji-na na Ana pambuha-na. 
14Paraï ruku na Anana pa-pahàla-taka nyuta; jia-duyaka ba pa-jàmangu-
haka da njalanda. 

I Karitu dàngu na paràma-na 

15I Karitu jiaya na nggambaru-na i Ala na pangita, làti duna ba nda pangita-
aya; i Karitu ana ma-maaya dehiya, hupu marihi-mayaka Nyuna la mbuu 
ndàbana na pa-padikangu. 
16Nadu ba rukuna Nyuna-maka ba na-padika-nya paraïna i Ala mbuu 
ndàbana la awangu dàngu la pinu tana, mbuu ndàbana na pangita dàngu 
na panda ngita, jia ndàba-mbuha da wàndi ma-kuaha dàngu ma-pareta. 
Mbuu ndàbana la pa-nggubulu awangu yiana ba padika-nya rukuna i Karitu 
dàngu ndumana i Karitu-maha. 
17Ba ndedi ni hàlanja da maninja, i Karitu mbàda ni mangilu-nyaka. Dàngu 
lumuna Nyuna-maka hi kiri ninja mbuu ndàba-daka la pangia - pangia-mada 
duda. 
18Nyuna katiku-na na tau-nanya, nu na kabungguru; nadu ba Nyunadu na 
ngia paweli lurina na kabungguru. Nyuna ana ma-maaya dehiya, na 
kawunga pa-paluri beli welingu la meti, màta ka Nyuna-a na hupu marihi 
welingu la mbuu ndàba-naka. 

19I Ala wikima duna na mawuku-ya ka màta mbuu ndàba-naka na maninya 
la wikina i Ala, ka nimbunya ba namàtu hàla la wikina na Anana. 
20Dàngu rukuna nu na Ana-mbuna nabota-ya i Ala la pa-paloku-ya mbuu 
ndàba-naka la pa-pahàmu beli dàngu Nyuna – mbuu ndàba-naka la pinu 
tana, hamanai na maninya la awangu. I Ala na-pàhara-nya nuna la metina 
na Anana la ai harikangu. 
21Àmangu nyimi mimarau welingu lai Ala. Nyimi mimuhu-nya paraï rukuna 
na hurimi dàngu na kanandingu-mi na ma-akatu. 
22Tàka nàhu, ba nameti-duka na Anana, i Ala na-paloku-ya na pa-nuangu-
mi dàngu Nyuna hi nahàmu beli. Nu ba tunaka nu nyimi peku-naka ba 
ngàndikai la pa-hurungu lai Ala ba dàngu matua-mi, ba dàngu yahangu-mi 
dàngu ba nda ningu nyurami. 
23Na nyuna ba tuna nyimi mi-padaingu-du bàdi pa-tuturu la papawai dàngu 
bai ndolaku pa-undungu la pawaimi. Napa nyimi mi-pahàla-dunya na 
monungu, na pambàda wuangu-kai ba jiaya na kataku-minya na Lii 
Mànangu welingu lai Ala. Na lii nuna pambàda bobaru-yaka la nimbihu-na 
na tau la nggubulu pinu tana. Dàngu lumuna nuna-maka nyungga, Paulu, 
hi matanggu lumungu-ka. 

Na palumu-na i Paulu la kabungguru 

24Nàhu nyungga nahàmu na etinggu ba ku-mayila nduma pahàmu wàmi 
nyimi. Nadu ba kuwàngu pa-mayila wànya na taunggu, nyungga tunggunya 
tomana na papàda-na i Karitu làti lumuna na kabungguru-na, nu na tauna. 
25I Ala na-paràha-ngga nyungga palumu-nya na kabungguru-na ndumana 
na pahàmu wàmi nyimi. Nyungga ku-patàka-manya bàdi na lii welingu lai 
Ala, mbuu ndàbana; 
26nu na lii ba pira ngahu ndau biana-ka na ma-làpahu ba nakàpi-nya paraïna 
i Ala la tau mbuu ndàbana, tàka nàhu pawuwa-nanyaka la banjaru-na. 
27I Ala na-orangu pa-pawuwa-ya jàka nggiki hama hàmuna dàngu bokulu-
na nuna na pakàpi-na ndumana mbuu ndàbana na tauka. Nuna na pa-

kàpingu jia-duyaka: i Karitu ba ninya daa la wikimi nyimi, jia-duyaka bai 
kawàra pàdanya na mangunju-na i Ala. 
28Jiaya i Karitu nuna-maka na pa-bobaru-ma la nimbihu tauka. Ma-panamu-
nja dàngu ma-ajaru-ha nyuda mbuu ndàbada wàngu kiha manggàna-ma. Na 
pawuku-ma ka màta nimbihu-na na tau ka ma-karia-nya lai Ala, ba tau 
matua-yaka la ngera pangahu-ka, nadu ba da-mbulungu-duka dàngu i 
Karitu. 
29Ka tomaya na ngerana nuna, jia-duyaka hi kuràma pa-mbangatu-ngu. 
Nyungga ku-pamukarungu lundu dira àtalu pa-wuana-ngga i Karitu, na 
maràma wàngu mbinu kuaha-na la wikinggu nyungga. 

Kolohi 2 

1Keha ka dapinya wànggunggai jàka nggiki mbangatu-na na pamukarungu-
nggu ndumami nyimi dàngu ndumada nyuda la Laündikia hamanai mbuu 
ndàbana na tau na manda tandaka nyungga. 
2Mbuu ndàbana hi kiri tunggu nu ka peku undungu-na na etida dàngu ka 
da-pambuhangu dàngga anguda, ka na-màndungu na mbulungu-da. Ba 
wàngu patuda nu jàngapu langatàka-danyaka dàngu pi hàmu-danyaka ba 
datanda-ya na pakàpi-na i Ala, nu i Karitu wiki. 
3I Karitu-maka na ma-pawuwa-ya na manggàna-na dàngu na pinguna i Ala, 
àmangu na-pawiningu làti. 
4Yiana hi kupanii-ya ka àmbu ningu ma-panyonga-kai, jiapa nda nggamuya, 
jiapa nda nggiki minangu-na na ngaruna lai nyimi. 
5Nadu jiapa ka kumarau-kai welingu lai nyimi, kaka biaya ba nimangga 
duku la padua-mi. Dàngu na-nggaüru nyungga na etinggu ba kuita-kai ba 
hau eti-akai dàngu ba na-màndungu na pawaimi lai Karitu. 

Na luri na ma-jàngapu hàmu 

6Nyimi angu dedi mbàda kataku-minyaka i Karitu Yehu ba Miriya. Jia-duya 
nu màtawa kai luri pa-mbulungu dàngu Nyuna, 

7dàngu kai paamu lai Nyuna. Màtawa nyimi kai pahada-nya na lurimi ba 
jiaya i Karitu na latana. Màtawa nyimi kai parukangu papawai lai Karitu, 
tundunya na pambàda ajaru-kai. Dàngu màtawa da etimi ka da-mbumbaru 
wàngu lii pa-malangungu. 
8Màtawa nyimi kai pananjarungu, napa hi ningu lia mahiru-ha da etimi ba 
dawàngu mà - màtu pa-manggàna wàngu la pinu tana na manda palingu, 
tàka ma-panjàrangu-ha. Da manggàna nuda nda ma-pawelingu lai Karitu-
ha, tàka manggàna pahunggu tau-aha dàngu da wàndi da ma-kuaha-ya na 
pinu tana. 
9Nadu mbuu ndàbana na hada wikina i Ala ni hàla-manya lai Karitu, nu la 
hada tauna. 
10Dàngu ba ruku luri pa-mbulungu dàngu i Karitu, nyimi pa-wuangu-
mbukai luri malundungu. Nadu i Karitu jia-mayaka na mangia dita hàlanja 
nimbihu da wàndi da ma-kuaha dàngu da ma-pareta. 
11Nadu ba pa-mbulungu dàngu i Karitu, nyimi pakàri-makaika, nda kàri 
pawàngu lima tau, tàka kàri paruku-na i Karitu-maya duna, na ma-pahàla-
kai welingu la kuaha huri manjala. 
12Nadu ba parunu-nggai nyimi, patani kariangu-kaika dàngu i Karitu; dàngu 
jia-mbuyai na pa-runungu nunamai ba paluri kariangu-kai nyimi dàngu i 
Karitu, nadu bai waiya na kuaha-na i Ala na mambàda paluri-ya i Karitu 
welingu la meti. 
13Àmangu, nyimi mbàda meti-mika la huri pangahu rukuna bai njala, dàngu 
ba nda pakàri-kai la tolu. Tàka nàhu nyimi na-paluri pakaria-nggaika dàngu 
i Karitu paraïna i Ala. I Ala mbàda jàma hàla-nanjaka da njalanda, 
14nda na-ihili-anyapa na huratu wutangu-nda, na ma-pangàdu wànda 
kalaratu - kalaratu mambotu. Ba na-harika-nyaka nuna na huratu la ai 
harikangu, na-podahu-ha i Ala mbuu ndàbada da pakàla wànanda. 
15La ai harikangu nuna-duka i Karitu ba na-pàraku hàlaha da wàndi da ma-
pareta dàngu da ma-kuaha hi nda dahili tu papida. Nyuda jia la paimi-ki-

anjaka madangu ba jiaya naweli-nanja paraïna i Karitu ba tanawangu 
duhaka la paï mànangu-na Nyuna. 
16Jia-duya nu àmbi pahia-dunya na tau la pa-panjala-kai nyimi la ngera 
pangangu pa-ngunungu, jàka ndia la ngera lodu - lodu bokulu anggama, 
jàka ndia la pa-mbabungu wula bidi, jàka ndia la ngera lodu Hangahu. 
17Nuda mbuu ndàbada beri maü-adaha duda da manàmu-nja, tàka na 
mawuwa na ngerada nuda jia-mayaka i Karitu! 
18Àmbi pahiangu-du wikimi la pa-parunggi-kai paraï tau na ma-kapilandu 
la pa-pawawa wikina dàngu na ma-maraku-nja da papalewa awangu. Na 
tau nuna ngamba wànanya na kanandingu pinu tanana dàngu hamemu 
wànanja da harii mata patukingu, 
19hi lupa nda nahili yàpa-apa lai Karitu na kapala. La pa-irungu-na i Karitu, 
mbuu ndàbana na taunda pa-radangu-ya dàngu hi na-pandetu-nja paraï 
kawohu - kawohuku-na, hi na-kabutuhu tundunya na pambuha-na i Ala. 

Meti dàngu luri karia-nya i Karitu 

20Nyimi mbàda meti karia-minyaka i Karitu, dàngu mbàda pa-pahàla-kaika 
welingu la wàndi - wàndi na ma-kuaha-ya na hanggubu awangu yiana. 
Màla, nggikina nyimi hi miluri hama tuna jiapa-kaipa la kuaha-na na pinu 
tana yiana? Nggikina nyimi hi mi-pawawangu wikimi la kalaratu da matuda 
yia: 
21“Àmbi dàmaya yiana”, “Àmbi kapaliku-nya nuna”, “Àmbi jonggaru-ya 
nuna”? ba wàna. 
22Mbuu ndàbada da kalaratu nuda jiaha ba hàla pawànja nda hili ningu-apa 
linguda. Nuda da kalaratu dàngu da lii pa-ajaru pawunda tau-aha duda. 
23Tubangu-ma ba wàngu paita-aya nuna hama ma-manggàna-maduya, ba 
na-pawànda ka nalumu-nja tau da papalewa awangu, la pa-pawawangu 
wiki, dàngu pa-mayila wiki; tàka nuna mbuu ndàbana nda ningua linguna 
la pa-roputu-ya na itirungu-na na tau. 

Kolohi 3 

1Nyimi mbàda pa-paluri kariangu-kaika dàngu i Karitu. Jia-duya màtawa 
kai pamukarungu pangala-nja da maninja la awangu, la pangia-na i Karitu 
ba na-pareta dànya i Ala. 
2Pahangga-nya na kanandingu-mu la maninja lai nu, màtanja da maninja la 
pinu tana. 
3Nadu nyimi ba mbàda meti-mika, tàka na lurimi na-kawini karia-nya i 
Karitu daa lai Ala. 
4Na, na paweli lurimi na ma-langatàka jiaya i Karitu dàngu jàka nawuwa ka 
Nyuna napa wuwa karia-minyaka la bunjuku-na! 

Na luri memangu dàngu na luri bidi 

5Jiaya nu, pameti-hawa da itirungu pinu tana, na ma-titiru-ya na wikimu la 
pa-njuraku, la pa-iraku, la pa-itirungu, la pa-matarungu ma-akatu, dàngu la 
pa-malumbangu (nadu na malumbangu hama-mana na ma-lumungu 
maràpu). 
6Da hangia - hangia matungu nuduka da ma-pambumbaru-ya na hànggana 
i Ala la tau da manda karadaku-nya Nyuna. 
7Nyimimbu àmangu mitundu-nja da pa-itirungu tungu nu, ba da-kuaha-
kaipa. 
8Tàka nàhu màtawa kai wàrunja da ma-akatu hangia - hangia welingu la 
wikimi: àmbi mbeni-dupa, àmbi hawuwatu-dupa, àmbi karaü-nya eti na tau 
hawiangu. Na kareuku tolangu dàngu na tola pa-irakungu àmbu jia luhu 
duna welingu la ngarumi. 
9Àmbi maràngga panyonga dàngga angumi. Nadu na luri memangu-mi 
dàngu na hu - huri-naka ba mbàda pahàla-dimi-nyaka. 
10Nyimi nàhu pa-wuangu-kaika luri bidi. Nyimi tau bidi-kaika, na pa-pabidi 
panga - ngalangu paraïna mawulu-kai nu i Ala, tundunya na hadana Nyuna. 
Na pawuku-na màta nyimi kai tanda hàmuya i Ala. 

11Tàka na paruku-na nuna nu munangu hàla-danyaka na pa-hilitu-da da tau 
Yahundi dàngu da tau nda Yahundi, da tau da makàri dàngu da tau manda 
kàri; nda ningu-apa hekangu-da da tau hangàdangu dàngu da tau nda pingu 
huri, da tau ata dàngu da tau marandeka, nadu ba jia-ayaka i Karitu la mbuu 
ndàbana dàngu na-pambulu dànjaka nyuda mbuu ndàbada! 
12Angu dedi, nyimi banjaru-na i Alakai. I Ala nambuha-nggai nyimi dàngu 
napindi-makai-ka nyimi hi mangu paleha-nanggai. Nuya na pakiri-na hi 
lupangu-ma bàdi mi-paloha-nya na mila etimi, na hàmu etimi, na karàda 
etimi, na malijangu etimi, dàngu na torungu-mi la mayila. 
13Màta nyimi kai kawàra pa-norungu dàngga angumi, kai kawàra pa-
jàmangu jàka ninya na matuu kiringu la anguna. Dàngu hàmu eti-mana 
duna i Miri ba najàma-nggai nyimi, jia-duya màtawa nyimimbu kai pa-
jàmangu dàngga angumi. 
14Tàka na marihi mbàtingu, jiaya: màtawa nyimi kai kawàra pa-mbuhangu, 
nadu na mbuhangu ba jiaya na ma-ohuru papohu-nggai nyimi mbuu 
ndàbami angu dedi hi lupa mi-malundungu. 
15Màtawa da pabota - pabotami ka nauli-nya paraïna peku welingu lai 
Karitu na maninya la etimi. Nadu ba i Ala na mapaau-nggai nyimi pa-
paangungu hi hama hatau-ami, ka peku lurimi la mànjaku na ma-pawelingu 
lai Karitu. Màtawa nyimi kai pa-malangungu. 
16Màtawa da paaja - paajaru-na i Karitu da mambinu wàngu kanyuru ka na-
tanjiku daa la etimi. Màtawa kai kawàra pa-ajaru dàngu kai kawàra 
panaungu wàngu manggàna-mi. Wundawa ludu pa-malangungu dàngu ludu 
wotungu hamanai da wili - wiliku pa-ngahu, wundawa ludu ndumana i Ala 
ba dàngu pamalangungu-mi daa la etimi. 
17Nggàra biaya na papaloku-mi nyimi jàka ndia na papanii-mi, màtawa kai 
paloku dàngu kai panii la tamuna i Miri Yehu. Pa-malangungu-wa lai Ala 
Ama, rukuna na paràma-na i Yehu ndumami nyimi. 

Na panuangu dàngga angu la luri bidi 

18Angu dedi kawini papaha! Karadaku-wa la mini leimi, ka ba tuna nudu 
bàdi na hurimi ba ngaha patau Karitu-kai. 
19Angu dedi mini lei! Mbuha-njawa da papaha-mi. Àmbi hanggàritu-dunja. 
20Anakeda! Wai ngera-maminya dimi ba ngaha patau Karitu-kai la pa-
manundu la ina amami, nadu ba nunaya na pahàmu eti wàna i Ala. 
21Angu dedi nyimi manjadi ama! Àmbi pahidu-etiha da anami, hi lupa 
dambota monunguda. 
22Angu dedi nyimi manjadi ata! Màtawa la mbuu ndàba-naka, kai karadaku 
la mirimi la pinu tana yiana. Àmbu mbulungu biana bai karadaku ba talànga 
hamata-danggai, nadu ka dawotu wànggama ba wàmi. Karadaku-wa lai 
nyuda dàngu eti tànjimi, nadu ba tembi-minya i Miri. 
23Nggàra paràma biaya na pa-pahangga-danggai, màtawa kai ràma weli 
etingu, beri hama tuna i Miri na palumu-mi, nda mbulungu na tau bia. 
24Namuya bai ngalangu wundami nyimi napa welingu lai Miri. Nggàraya na 
pa-payema-na i Miri ndumana na banjaru-na, jia-mahaka nuda napa da pa-
wuana-nggai. Nadu na mangia dita langatàka nu na palumu-mi ba jiaya i 
Karitu wikima duna. 
25Dàngu jàka nggamuya na matu manjala, napa patanggu-mananja duna da 
njala - njalaka, nadu i Miri ba nda na-tàngaru-a duna kaba mata tau. 

Kolohi 4 

1Angu dedi nyimi manjadi miri! Màtawa bai hangganja da atami, kai wàngu 
ma-padeningu dàngu ma-patànjingu. Namuya nyimii dimi ba ningu-madui 
haàtu mangia ditanggai la awangu. 

Da panau - panaungu 

2Màtawa kai hamayangu ma - mànu dàngu kai màra mangga rimangu, ba 
dàngu pa-malangu-minya i Ala. 

3Hamaya-mbu-nggama ndumama nyuma, ka nawua-nggama ma-kalongga 
hàmu i Ala la pa-hàbaru-nya na lii rukuna na pa-kàpingu rukuna i Karitu. 
Nadu ba rukuna nuna-maka nyungga yia hi kiri ningga la uma kapàtangu. 
4Hamayangu-wa ka peku màkanggu nyungga la pa-wàlahu-ya nuna na pa-
kàpingu ka lupa na-habola hàla, hama tuna na pawàngu-ma duna. 
5Jàka jiaya na pa-nuangu-mi dàngu da tau nda pawai, màtawa kai màhi la 
paluri, màtawa kai panggapa-nya na ngia papeku-na na mahàmu. 
6Màtawa la hangia - hangia da patiki-mi ka da-pahàmu eti dàngu ka da-
pawànda eti. Màtawa nyimi kai pinya jàka nggikina wàmi bai hemaha da 
paàrangu tau. 

Na hiuluna na huratu dàngu na tambi 

7I Tihiku, na angu dedi pa-mbuhangu, napa nyuna ka na-wàlahu-nggainya 
mbuu ndàba-naka na ngeranggu nyungga. Nyuna na-tuturu la paràma 
dànggama ndumana i Miri. 
8Ku-palewa-ya nyuna lai nyimi kai pinya na rukuma nyuma dàngu ka peku 
nggaüru-mi. 
9I Onihimu napa nalua karia-nya i Tihiku, nyuna tau ma-pawelingu lai 
nyimiya. Nyuna tau tuturu-ya, tàka mambuha-manya nyuna. Nyuna dàngu 
i Tihiku napa da-wàlahu-nggainja mbuu ndàbada da matumbu la pangia-
nggu nyungga yia. 
10I Aritàruku, na maninya la uma kapàtangu angunggu nyungga, na-
pangàdi-nggai tambi. Hamangui i Màruku, na tambaru anguna paluhu i 
Mbàranamba. (Mbàda pa-pangàndingu-makaika langu la pa-tàbuku-ya jàka 
namai lai nyimi.) 
11Tambi wàna-mbunggai i Yehu, nu i Yutuhu ba wàda-mbunya. Welingu la 
tau Yahundi da mambàda pawai lai Miri Yehu, didi-aha nyuda pa-kadua 
haàtu-da da maràma dàngga nyungga la pa-paloku-ya na wai ngerama 
welingu lai Ala. Nyuda lalu mbana pa-ndulangu langatàka-ha lai nyungga. 

12Tambi wànanggai i Epàparàhu. Nyunambu ma-pawelingu lai nyimiya. 
Nyuna atana i Karitu Yehuya, na ma-hamayangu mànu ndumami nyimi. 
Nyuna na-kamahi langatàka-nya i Ala ka peku kapànduku-mi la pa-kawana-
mi dàngu kai matua langata - tàka, ka peku lànyapu-na na karadaku-mi la 
pawuku-na i Ala. 
13Ku-hakahii-manya duku nyungga ba mambana mbangatu langatàka-ya na 
ràmana ndumami nyimi dàngu ndumada da tau la Laündikia dàngu la 
Hiarapoli. 
14I Ndotiru Lukahu na pambuha-nda dàngu i Ndemàhu tambi wàdanggai. 
15Patàka àrunya na tambima la angunda pa-karitu la Laündikia, hamanai i 
Nimupa, dàngu na kabungguru na ma-lumungu la umana. 
16Jàka hàlaka pambaha-ya na huratu yiana lai nyimi, màla àru na huratu 
yiana ka pambaha-mbuya la kabungguru la Laündikia. Hama-mbunai nyimi 
wiki màta kai mbahaya napa na huratu pa-pangàndingu welingu la 
Laündikia lai nyimi. 
17Dàngu kai paniinya i Àrakipu, “Palundu-nya na wai ngera na pa-wuangu-
kau la palumu-nya i Miri,” wàna wàminya. 
18 Tambi wànggunggai nyungga Paulu. Nyungga wikima duku ma-tulihu-ya la 
ngabana yiana. Àmbi maromba-dunya ba ningga-pa nyungga la uma 
kapàtangu! Màla àru i Miri ka na-pakanyuru-kai mbuu ndàbami. Matembi-
kai, Paulu 

1 Tehalunika 

1 Tehalunika 1 

1Dou da angu dedinggu la kabungguru la Tehalunika, manjadi banjaru-na i 
Ala Ama dàngu i Miri Yehu Karitu: Nyuma ba jia ndàba-kama Paulu, Hila 
dàngu Timutiu ma-monungu ka màla àruki i Ala ka nawua-nggai kanyuru 
dàngu peku hàmu mbuu ndàbami. 

Na huri luri dàngu na pawaida da tau Tehalunika 

2-3Nyuma duma ma-pamalangu mànu-manya i Ala rukumi nyimi mbuu 
ndàbami. Handàka hamaya - handàka hamayangu-ma lai Ala na Amanda, 
ma-pangàda mànu-manggai. Ma-hamaya mànu-manggai ndumami. 
Manamu-maya jàka nggiki hamana bai paloha-nya na pawunda-mi ba tau 
mapawai lai Karitu-kai, jàka nggiki hamana bai mbuhanya na tau hawiangu 
tàka hi lumunja, dàngu jàka nggiki hamana na undungu-na na monungu-mi 
la Mirinda i Yehu Karitu. 
4Mapi-manya, angu dedi, ba nambuha-nggai paraïna i Ala dàngu ba mbàda 
pindi-nanggai panjadi mangu paleha-na. 
5Maa ba nda mbulungu wàngu kareuku bia ba ma-patàka-nggainya na Lii 
Mànangu, tàka wàngu mbihana dàngu wàngu Ngahuna i Alambu. Dàngu 
mapi hàmu-manya duma ba ma-deningu-maya na Lii Mànangu. Mipi-manya 
nggiki hamana na huri lurima duma lumuna na pahàmu wàmi nyimi ba 
ninggama la hongami nyimi. 
6Mikiku-manya na huri lurima nyuma dàngu na huri lurina i Miri. Jiapa ka 
dira mayila-kai, minggepi mbaha etiya na pulungu pa-bobaru-manggai. Nu 
na mbaha eti, pawua-na na Ngahuna i Alaya. 
7Nu ba timi nu jiakai-ka ngerangu la mbuu ndàba tau Karitu la tana 
Makandonia dàngu la Akaya. 
8Nadu pakiringu welingu lai nyimi mbàda kada-nanyaka na rukuna i Miri 
la Makandonia dàngu la Akaya. Dàngu nda didi biaya nuna; jiapa na rukumi 

nyimi jàka nggiki hama pawaimi lai Ala, mbàda toma-naka la nggi - nggini, 
hi nda majàra-apa la papanii ngga - nggàra. 
9Mbuu ndàbada nuda da tau dapanii-ya jàka nggiki hamana bai nggepi-
kama àmangu ba mamai lai nyimi. Dapanii-ya jàka nggiki hamana bai 
dunjaku-nja da marapu, tàka hi hurungu lai Ala maluri na madidi meha-aya 
la palumu-nya Nyuna. 
10Dapanii wàmbunya jàka nggiki hamana nanedi-minya na maina na Ana 
Ala welingu la awangu, nu i Yehu, na pambàda paluri-na i Ala welingu la 
meti. Jiaya i Yehu nuna-maka na ma-pahàla-ta welingu la hànggana i Ala 
na manàmu-nya. 

1 Tehalunika 2 

Na paràma-na i Paulu la Tehalunika 

1Dou da angu dedinggu duku! Pi-maminya ba nda kahewa-ana na-tadalu-
manggai. 
2Pi-maminya ba ndedi mamai lai nyimi la Tehalunika ba mbàda pa-mayila-
kamaka dàngu ba mbàda pawawa-kamaka la Pilipi. Na nyuna jiapa ka 
nadangu-kai na tau na ma-ndubaku-kama, mbàda wuana-nggamaka toru 
mbeni paraïna Alanda la pa-bobaru-nggainya na Lii Mànangu welingu lai 
Nyuna. 
3Na kamahi-manggai nda hau ma-njàrangu-aya; dàngu nda wàngu pawuku 
manda tànji-mbuya jàka ndia ka panyonga-ha nda wàma-mbunggai. 
4Langatàka ndiama! Keha ka naliya na eti tau nda wàma-a hi ma-kareuku, 
ka naliya na etina i Ala, na makama-nja da etima wàma duma. Nadu da-
paràkangu-ma duda pa-bobaru-ya na Lii Mànangu ba wànadu-nggama i Ala. 
5Pi-maminya ba ndedi ninguma duma ma-minangu la ngaruma, jàka ndia 
ndedi ma-handàkangu-ma duma pa-kahili-kai la pa-pahini wànya na 
manganga etima. Hakahii-maya i Ala! 

6Keha ka natembi wànda tau nda wàmambu – ka welingu lai nyimikai jàka 
ndia ka welingu la tau hawiangu-kai. Làti duna peku-mana duma pa-karuhi 
ana nggàra welingu lai nyimi, maa ba pa-pahurungu-na i Karitu-du-kama. 
7Na nyuna ma-malijangu-maya duma na pawàma ba ninggama la pahiku-
mi, hama tuna haàtu ina na ma-lumungu anana. 
8Rukuna nambuha langatàka-manggai, ma-mbuhangu-mbu pawua-
nggainya na lurima nda didi biaya na Lii Mànangu welingu lai Ala. Nadu ba 
kanjupu namu-manggai! 
9Jiangu-ma bai namu-mayapa jàka nggiki hama mbangatu-ma la paràma 
dàngu la pa-paringgitungu. Lodu rudungu ba maràma, keha àru ka àmbu 
haàtu-du pa-pambotu-nda lai nyuda ba wàmanggai, nu ba ma-bobaru-
nggainya na Lii Mànangu welingu lai Ala. 
10Na-matua dàngu natànji-ma duma na lurima, dàngu nda ningua nyurana 
hanggangu lai nyimi mambàda pawai lai Karitu. Jiakai nyimima hakahii-
ma dàngu i Alambu. 
11Bai pi-madunya ba hama tuna haàtu ama ma-ihilingu anana, tuna numbu 
ba ma-ihilinggai nyimi. 
12Mapanau-nggai, ma-kamahi-nggai ka àmbi màli, dàngu ma-pambana-kai 
kai pandoi-ya na lurimi ka naliya na etina i Ala. Nadu ba mbàda paau-duna-
nggaika paraïna i Ala la panjadi ana tana la Tana Bidina i Ala kai hamemu-
nya na mangunju-na. 
13Hili ni-manyaipa na hangia na panda kambotahu wàna na pa-malangu-
manya i Ala. Nuna nu, jiaya na ngera kataku-minya na puluna i Ala ba ma-
patàka-nggainya, bai kataku-ya nda hama tuna pulungu welingu la tau pinu 
tana-aya, tàka pulu langatàka-na i Ala-maya ba wàmidu. Nyunama duna na 
maràma daa lai nyimi mapawai lai Karitu. 
14Kai pinya dimi angu dedi, na pambàda erami nyimi mbàda era-mbuda-
nyaka paraï da kabungguru-na i Ala la tana Yundia nu da kabungguru 
manguna i Karitu Yehu. Nyimi dimi era-minya na mayila welingu la banjaru 



3072 

 

 
Na Huratu Matua 

© 1995, Indonesian Bible Society. 
 

 
 

 

 

 

wiki-mami, hama tuna na paera-da da kabungguru-na i Ala la Yundia 
welingu la tau Yahundi. 
15Jiaha nyuda-maka nu da ma-pameti-ya i Miri Yehu dàngu da wunangu, 
dàngu da ma-pamayila-kama nyuma. Damuhu hàlanya na tau dangu, dàngu 
nda nambuha ndoku-manja paraïna i Ala. 
16Jiapa dapara - ratahu-mbu-nggama la ngera bobaru-manya la banjaru nda 
Yahundi na pulungu na ma-pamàna-nja nuda da banjaru. Nu ba tuda nu da 
tau Yahundi, bonja pangala-danja da njalada lundu datoma dihada. Tàka 
hupu hàla luana nggàna-nahaka nàhu hànggana i Ala! 

Na rinjungu-na i Paulu la pahili tadalu-ha handàkangu da tau Tehalunika 

17Na nyuna angu dedi, piti welingu ba pa-pahewangu hawutu-kamaka 
welingu lai nyimi – ba ta-pahewa la mata tàka la eti ndia-a – hama huka 
rinju-manggai hi ma-pamukarungu dira matiki ka hili pa-hàmburu dànggai 
nyimi! 
18Ka lua pa-tadalu-ha nyuda wàma-manggaika làti; tàka nyungga, mbàda 
handàka panduangu-mangguka làti pa-ehingu, na nyuna na-pabeta-nggama 
i Kambàliku. 
19Langatàka jiakai nyimima pamonu-ma dàngu pambaha eti wàma. Nadu 
jàka natàka-ka napa i Miri Yehu, dàngu jàka ta-hurungu-ka la hanggana, 
jiakai nyimima pa-hamemu wàma! 
20Ma-deningu-maya jiakai nyimima pa-hamemu wàma dàngu pa-hawola 
wàma! 

1 Tehalunika 3 

1Hupu hàla luana nda manoru-anyapa na rinjungu-ma. Jia ba tuna, narihi 
hàmupa ka ma-ndàdiku meha kàdi la Atena, wàmaka la pangàdangu-ma, 
2nu ba talànga palewa-manya na angu dedinda i Timutiu. Haàtu tau 
malumu-nya i Alaya nyuna na ma-pambapa dànggama la pa-bobaru-ya na 
Lii Mànangu-na i Karitu. Hi ma-palewa-ya i Timutiu lai nyimi jiaya ka na-

paundu-nja da pawaimi dàngu ka na-kamahi-nggai la pa-parukangu 
papawai lai Karitu. 
3Ba tuna nu nda haàtu-a lai nyimi ma-kandulingu rukuda da mayila-nda. Ba 
pi wiki-ma-diminya nuda da mayila ba nimbunja la hukutu-na i Ala 
ndumanda nyuta. 
4Ba ni-nggamapa lai nyimi, mbàda peka haha-manggaika ba jiangu-ma napa 
ta-mayila. Tàka nuna mbàda njadi langatàka-manaka; ba pi wiki-ma-
diminya. 
5Tuna nuduka hi ku-palewa-ya i Timutiu, maa ba kanjupu rinjungu-ka la 
papinya jàka nggi tuna na kadutuhu-mi la ngera pawai lai Karitu. Na-
nggidiku na etinggu, jàka na-hàrangu pàku-aka na kama-nanggai paraïna i 
Kambàliku lundu kahewa-ma-anaka mbuu ndàbana na jàrama. 
6Nàhu mbàda beli-naka i Timutiu dàngu mbàda patàka-nanyaka lai nyuma 
na lii langu mbaha eti rukuna na huri pawaimi lai Karitu dàngu rukuna na 
maràngga pa-mbuhangu-mi. Napeka-nggamanya ba mahàmu ju - juaya na 
pa-pangàda wàmi-nggama la etimi. Dàngu ba rinjungu-minya pa-
pahàmburu dànggama, hama tuna nyumambu ba ma-rinjungu pa-
pahàmburu dànggai nyimi. 
7Tuna nuduka dimi angu dedi, na lii langu rukumi nyimi jiaya na pa-
nggaüru wàda da etima la mbuu ndàba handuka dàngu mayila-ma. Na 
pawaimi lai Karitu na-pabokulu-ha da etima, 
8tàka hi mapàda-nya nàhu ba luri langatàka-manyaka, mili àru nyuna ka 
pa-daingu undungu-mi bai pa-mbulungu dàngu i Miri. 
9Kanjupu bokulu-ya na pa-malangungu-ma lai Miri ba jiaya mbuu ndàbana 
na mbaha eti paera-ma la hanggana rukumi nyimi. 
10Ma-kamahi weli etinya i Miri la lodu la rudungu, ka peku paita matanda 
la pa-pamàtu-ya na ma-kalana-nggai tudana na papawai wàngu lai Karitu. 

11Màla àruki i Ala wiki na Amanda dàngu na Mirinda i Yehu ka na-pa-
taluluku-nggama ànda la pa-pahàmburu dànggai nyimi! 
12Màla àruki i Miri ka na-pawiti-nggainya ka hama huka pa-mbuhangu-mi 
dua wikimi dàngu ka hama huka mbuha-minya mbuu ndàbana na tau, hi 
napabo - bonjangu na mbuhangu-mi, hama tuna nyuma ba mambuha-nggai 
nyimi. 
13Nu ba timi nu, napa i Miri ka na-pamàndu-nja da etimi, hi lundui matua 
dàngu nda ningu nyurami la hanggana i Ala na Amanda, nu la rehi maina 
na Mirinda i Yehu, dàngu mbuu ndàbana na tau pambàda manguna. 

1 Tehalunika 4 

Na luri na maliya na etina i Ala 

1Hinggilu-nai nu angu dedi, mbàda paita-manggaika ngerangu jàka nggiki 
lurimi bàdi kai liya na etina i Ala. Deningu-mana ba mbàda timi nu-maka 
bai luri. Na nyuna nàhu la hupu liina i Miri Yehu, makarai pambana-kai 
dàngu ma-ruwatu-kai, kai parukangu-ki pa-pamukarungu la luri tungu nu! 
2Nadu ba mbàda pi dimi-njaka da ngerangu pambàda pangita-manggai la 
hupu liina i Miri Yehu. 
3Yiana-ya na pambuha-na i Ala: Màtawa kai luri ndumana i Alama-a, bai 
pa-matua wikimi, kai wiliru-nya mbuu ndàbana na luri iraku. 
4Nimbihu-da da mini lai nyimi, lupangu dapi-manya bàdi jàka nggiki 
hamana ba naluri dànya na papaha-na pa-namatu-nya na pawàngu na 
maliya na etina i Ala dàngu na tau. 
5Àmbu luri namatu-ya na pambuha tolu hanggangu la papaha-mu, hama 
tuna na pawunda-da da tau manda tandaya i Ala. 
6Nu la matuna nu, àmbu jia haàtu du mawunda manjala la angu dedina, 
jàka ndia la pa-panyonga-ya. Àmangu mbàda pa-jorutungu-maka ba ma-
panamu-nggainya, ba nahuku-nja napa i Miri da tau da mawunda-ha da 
njala tungu nu. 

7Ba napaau-nda i Ala, nda jia-aya ka taluri kajari, tàka ka taluri pa-namatu-
nya na maliya na etina Nyuna. 
8Na tau na ma-tebuku-ya yiana na lii papekangu, nda tebuku-nanya taua, 
tàka tebuku-nanya i Ala na mawua-nggainya na Ngahu Matua-na. 
9Nda nggàra maihi wàngu-apa la pa-tulihu-nggainya jàka nggiki hamana bai 
mbuhanja da angu dedi angu pawainda. Mbàda papeka-mana-nggaika 
paraïna i Ala la pa-maràngga pa-mbuhangu dàngga angumi. 
10Tàka na ngerana yiana mbàda paloha-minyaka la mbuu ndàbada da angu 
dedi angu pawainda la nggubulu tana Makandonia. Na nyuna, angu dedi, 
makarai pambana-kai, ka na-parukangu-ki pahàmu na lurimi. 
11Pamukarungu-ma paluri mandangu dàngu àmbu pa-hongangu la ngera 
tau hawiangu. Màtawa kai ràma bai himbuya na pa-patoma wàna na luri 
wikimi, hama tuna na pambàda jorutu-manggai àmangu. 
12Jàka tuna numa bai luri, nda jia monungu-ami la tau hawiangu, dàngu hi 
datembi-kai tau manda pawai lai Karitu. 

Na maina i Miri 

13Angu dedi, ma-rinjungu-ma kai pi hàmunya rukuda da tau da mambàda 
meti; ka àmbi handuka hama tuna da tau hawiangu da manda ningu 
monungu-da. 
14Nyuta duta tawai-maya ba mbàda meti-naka i Karitu dàngu ba mbàda luri 
beli-naka. Tuna nuduka hi tawai-mbuya ba na-paluri beliya paraïna i Ala 
mbuu ndàbana na tau mapawai lai Yehu na mambàda meti, ka daluri lai 
Nyuna. 
15Na ngerana nuna, yiana-ya na lii papekangu-na i Miri na pa-patàkangu-ha 
ba wàmanggai: La rehi maina i Miri Yehu, nyuta maluri-pa la rehi nu nda 
jia mangilu-andanja da tau da mambàda meti mangilu. 
16Napa nawara pakodungu na ngora papalewa dàngu hi napini-ya na 
taropitu-na i Ala ba jiaya na tanda lii pa-irungu. Hàla, hi napuru wikina i 

Miri Yehu welingu la awangu, tàka da tau Karitu da mambàda meti hi paluri 
mangilu-ha. 
17Hàlaka nu, nyuta maluri-ipa la rehi nu pa-padita pa-kariangu-ta dàngu 
nyuda la karumangu pa-patàbuku dànya i Miri la kuru awangu. Tàka hi 
hanii mànunda lai Miri lundu nu - nu. 
18Jia ba tuna, yiana na panii ka jiaya na pawàngu bai maràngga pa-
màndungu eti dua wikimi. 

1 Tehalunika 5 

Rimangu-ma panedi-nya na maina i Miri 

1Angu dedi, nda majàra-a pa-tulihu-nggainya jàka pira pa-wingungu-ya na 
rehina na rapa njadida nuda napa. 
2Maa ba pi hàmu-maminya ba hama ma-manganga matàka wàngu rudungu-
ya na Lodu tàkana i Miri. 
3“Peku hàmu-nanyaka nàhu mbuu ndàbana,” ba wànaka na tau, la rehi 
nuduka ba natàka harabànda-nya pa-molungu wàngu, hi nda haàtu mapeku 
la pamara. Nuna nu nanjadi harabàndangu, hama tuna na pakati kajia-na 
na haàtu kawini ma-habola. 
4Na nyuna nyimi dimi nda tau maluri la kapàtangu-akai, hi katàtaku-nya nu 
na lodu hama tuna tàka ma-manganga. 
5Tau maluri la hambila-kai nyimi mbuu ndàbami; ma-ngiangu la harii 
lodukai dimi nyimi. Nda tau maluri la kapàtangu-ata duta nyuta, jàka ndia 
nda ma-ngiangu la kapàta rudungu-ata. 
6Jia ba tuna, àmbu mahuru pàku-andanya hama tuna na tau hawiangu. Ta-
rimangu-maka bàdi, dàngu nanggàna ndàbama bàdi na kanandingu-nda. 
7Rudungu pa-katuda wàna na tau, dàngu rudungu-mbu pa-maüku wàna. 
8Tàka nyuta duta ma-ngiangu la harii loduta; jia ba tuna nanggàna ndàbama 
bàdi na kanandingu-nda. Lupangu pa-daingu wai-manda-nyaka bàdi i Miri 
dàngu tambuha-nya na tau hawiangu, dàngu tamonu-nya wàngu pi hàmu-

ndanya ba na-pamàna-nda napa paraïna i Ala. Nuna-duya na temi timbinda 
na ma-pahangindi-nda ba ta-paringgitungu pa-ndubaku-ya na kapàtangu. 
9Hi napindi-ta i Ala nda jia-aya ka hukunda, tàka ka pamàna-nda rukuna na 
Mirinda i Yehu Karitu. 
10Nameti lumunda nyuta ka màtawa la rehi tàkana napa – ka luri-ndanyapa, 
ka mbàda meti-ndakai – peku luri karia-ndanya Nyuna. 
11Jia ba tuna, màtawa kai maràngga pa-kamahingu ka àmbi màli dàngu kai 
maràngga pa-undungu pawaimi dua wikimi, hama tuna na pawàmi nàhu. 

Da ngerangu la panjàpu wàna dàngu na tambi 

12Angu dedi, ma-kamahi pambana-kai kai ma-humbaru-nja da tau da 
maràma la pahiku-mi; nu da tau da pambàda pindina i Miri la pa-kapipi-kai 
dàngu la papanau-nggai. 
13Màtawa kai yemaha wàngu tembi halawàla-minja dàngu wàngu mbuha-
minja ba pangàda-nja da paràma-da. Màtawa kai papeku mànu dàngga 
angumi. 
14Ma-kamahi-mbunggai angu dedi, hàngga nàrunya na tau na manda 
mbuhangu paràma; pamàndu-nya na etina na tau ma-mangàdatu; ndulaha 
da tau da paràka pandula dàngu màtawa kai lerangu etimi la tau mbuu 
ndàbana. 
15Pananjarungu ka àmbu ningu ma-palimba wànya akatu na ma-akatu. 
Pamukarungu mànuma la pawunda mahàmu dàngga angumi dàngu la tauka 
mbuu ndàbana. 
16Màtawa kai hawola mànu, 
17dàngu kai hamayangu mànu. 
18Màtawa kai pa-malangungu mànu jàka ngga - nggàra ehimi, maa ba 
nunaya na parinju-na i Ala welingu lai nyimi ba tau ma-pambulungu dàngu 
i Karitu Yehukai. 
19Àmbi roputu-ya na Ngahuna i Ala. 

20Àmbi pahalela-ha da lii langu pa-patàka-na na Ngahuna i Ala. 
21Kanuturu-ya mbuu ndàbana, dàngu kai namatu-maya na mahàmu. 
22Wiliru-nya mbuu ndàbana na ma-akatu-ka. 
23Màla àruki ka i Ala wiki na mawua-nda mapeku mahàmu, ka na-panjadi 
àrukai tau maweli etingu pa-katiku pulinya na luri ndumana i Ala. Màla 
àruki i Ala ka namangga-nya na wikimi mangu mbulungu-na, na ngahumi, 
na hamangu-mi, hamangui na ihi daami, hi lundu nda ningu nyurana la rehi 
mai belina na Mirinda i Yehu Karitu. 
24I Ala, na mambàda paaunggai, napa nawunda-ya nuna maa ba ma-tuturu-
duya. 
25Hamaya àru-nggama ndumama, dou da angu dedima duma! 
26Màtawa kai maràngga patambi mbuu ndàbami wàngu pa-mbuhangu-mi 
ba ohami patau Karitu. 
27La hupu liina i Miri, kukarai pambana-kai, kai dihaya yiana na huratu la 
mbuu ndàbada da angu dedi angu pawainda. 
28Màla àruki na Mirinda i Yehu Karitu ka na-paliri-nggai kanyuru mbuu 
ndàbami. Matembi-kai, Paulu 

2 Tehalunika 

2 Tehalunika 1 

1Angu dedi kabungguru la Tehalunika, manjadi banjaru-na i Ala na Amanda 
dàngu i Miri Yehu Karitu! Nyuma ba ha-pajia-kama i Paulu i Hila dàngu i 
Timutiu 
2ma-monungu ka màla àruki i Ala Ama dàngu i Miri Yehu Karitu ka na-
paliri-nggai kanyuru dàngu peku hàmu mbuu ndàbami. 

Na rata hukungu pa-panggànangu la rehi tàkana i Karitu 

3Angu dedi, ngera mànu-mamanya duma la pa-pamalangu-nya i Ala rukumi 
nyimi. Dàngu ràka-mana ba tuma numaa, ba hama huka pawai-dimika lai 
Karitu, dàngu ba hama huka pa-mbuhangu dimika dua wikimi. 
4Tuna nuduka hi kiri panii-manya na rukumi nyimi handàka tada - handàka 
tadalu-manja da kabungguru-na i Ala. Mawàngu pa-hamemu ba mapeka-ya, 
nggiki hama undungu-na na pawaimi lai Karitu ba pajàra-kai dàngu la 
mayila na pahunggu-mi. 
5Nuna-duyaka na pa-lohangu wàna, nggiki hama molana ba na-patandangu-
na ngera i Ala, Nyimi mbàda mayila-mika lumuna na Tana Bidina i Ala, 
tuna nuduka napa, ràka-mada duda la patama-nya na Tana Bidina i Ala hi 
kiri wànanggai. 
6Napa nawànya na mamola dàngu na-palimba wànya mayila la tau na ma-
pamayila-kai nyimi. 
7Tàka lai nyimi ma-mayila la rehi nàhu – hamangui lai nyumambu – napa 
nawua-nda halembiru i Ala la lodu puruna i Miri Yehu welingu la awangu 
ba na-pawuwangu wikina dàngu da papalewa-na da ma-kaborangu 
8dàngu wàngu epi ma-kandulangu. Puru-nanya pahuku-nja da tau da manda 
wàrihu-ya i Ala da manda pa-tangangu lurida la Lii Mànangu rukuna i Yehu 
na Mirinda. 

9Napa da tau nuda dangala-nya na hukungu, nu na molungu lundu nu - nu, 
hi wàrunja la hambeli welingu la hanggana i Miri dàngu welingu la mbiha 
manyola-na; 
10napa da-hàrangu nuda mbuu ndàbada la lodu maina ka na-pamangunju-
ya paraï banjaru-na dàngu ka datembi-ya paraï mbuu ndàbada da tau 
pawaika. Napa nimbunggai nyimi la hongada nu na banjaru-na i Ala, maa 
ba mbàda wai-dimi-nyaka na lii langu pa-patàka-manggai. 
11Tuna nuduka hi ma-hamaya mànunggai ndumami. Ma-hamayangu ka na-
paràka-nggai paraïna i Ala la paluri nunjuya na pambuha-na; jiaya nuna-
maka na papaau wànanggai. Màla àruki i Ala, ka wàngu mbihana, ba na-
pahàra-nya na parinju-na la pawunda mahàmu, dàngu la pa-palundu-nya 
mbuu ndàbana na pawunda-mi ruku pawaimi lai Karitu. 
12Nu ba timi nu pa-mangunju-dimi-nyaka na Mirinda i Yehu Karitu, dàngu 
na-pamangunju-mbukai nyimi paraïna i Yehu, ruku hàmu etina na Alanda 
dàngu i Miri Yehu Karitu. 

2 Tehalunika 2 

Na Tau Akatu 

1Rukuna na maina na Mirinda i Yehu Karitu, dàngu rukuna ba pauhi-nda 
ngeru pa-ndàdiku lai Nyuna, kukarai pambana-kai: 
2Àmbi rengga la pa-hondaru jàka ndia àmbi rengga la paringu langu rukuna 
na kareuku tau ba rehi-mana-nyaka nàhu na lodu mai belina i Miri Yehu ba 
wàda. Talànga wanguna nuna na kareuku ma-welingu la manyura-ya, jàka 
ndia ma-welingu la hau lii pa-pekangu-yakai; jàka ndia talànga wanguna 
ningukai mapanii ba tuna nu na pa-tulihu-ma la hangia huratu-ma nyuma. 
3Jiapa ka nggiki hamana-kai, àmbi pa-màjangu-du wikimi ka na-panyonga-
kai tau. Nadu ba ndedipa natàka nu na Lodu, lupangu da-mangilu-mapa 
yiada: Nadangu na tau na ma-kandulingu, ma-pahini-nya i Karitu; tàka na 
Tau Akatu na pa-pandumangu patama la naraka na-jakarungu wikina. 

4Wàngu ngànjangu-na napa na-patumbarungu dàngu na-pajangga wikina la 
mbuu ndàbada da pa-hamaya tau, jàka ndia la mbuu ndàbada da marapu 
da Ala ba wàna na tau. Lupa na-mandapu-ma napa la Uma Ala hi na-bobaru-
ya, Alaka ba wàna. 
5Namu-maha ba mbàda panii ndàba-ngguhaka nuda ba ninggapa lai nyimi. 
6Dàngu pi-maminya jàka nggàra-yapa na ma-pabetangu hi nda danjadi nuda 
mbuu ndàbada. Napa na-mumuku nu na Tau Akatu la rehi pambàda 
kawuku-na i Ala. 
7Pakiringu-nanyaka nàhu paràma kangunduhu nu na àtalu na ma-paloku-
ya na akatu, na nyuna papa - pàtu-yapa. Napa jàka pa-hinggilu-yaka nu na 
mapàtu-ya, 
8hina-duka hi nawuwa nu na Tau Akatu. Napa jàka namai-yaka i Miri Yehu 
ka pameti-nanyaka nu na Tau Akatu wàngu kayeku welingu la ngaruna, 
dàngu na-pamolu wànya handaraku-na ba ninya. 
9Napa na-mumuku wàngu mbiha manyola-na i Kambàliku nu na Tau Akatu. 
Ma - màtu pa-hangàtarungu napa pawunda-na dàngu ngga - nggàra manda 
ningu hamangu da ma-panyonga. 
10Ma - màtu ma-akatu pa-kahili wàna ba na-panjàra-nja napa da tau da 
manduma-nya na molungu. Napa da-molungu ba da-tebuku-ya dàngu ba 
nda dambuha-nya na lii langu na ma-tubangu welingu lai Ala na ma-
ngalangu pa-pamàna-nja nyuda. 
11Tuna nuduka hi na-patàka-nja kawaha ma-panjàra-nja paraïna i Ala, hi 
dawaiya na manda tubangu. 
12Mbuu ndàbana na tau na mambuha-nya na njala dàngu ba nda dawaiya 
na ma-tubangu, napa daita-ya na injana ba hukunja. 

Hi kiri pindikai jiaya ka pamàna-nggai 

13Angu dedi pambuha-na i Miri! Lupangu-maka bàdi ma-pamalangu 
mànunya i Ala rukumi nyimi, nadu ba weli mulangu-maka ba mbàda pindi-
nanggai paraïna i Ala ka pamàna-nggai. Nuna nu hi nanjadi jiaya ba ruku 

paràma-na na Ngahuna i Ala lai nyimi ba na-panjadi-kai banjaru matua-na 
i Ala dàngu bai waiya na lii ma-tubangu welingu lai Ala. 
14Ndumana nuna-maka hi napaau-nggai paraïna i Ala wàngu Lii Mànangu 
pa-bobaru-manggai. Tàka hi kiri paau-nanggai paraïna i Ala, maa ba 
nawuku-duya ka peku-mbuna napàda-minya na mangunju-na na Mirinda i 
Yehu Karitu. 
15Jia ba tuna angu dedi, màtawa kai ndolaku bànduku dàngu kai paundu 
mànu-manya na lii pa-pekangu pambàda wua-manggai, ka la ngarukai, ka 
la huratu-kai. 
16-17Màla àruki na Mirinda i Yehu Karitu wiki, dàngu i Ala na Amanda ka 
na-panggaüru dàngu ka na-pamàndu-nja da etimi, ka peku paloku dàngu ka 
peku bobaru-minya na mahàmu. Nadu ba nambuha-dunda paraïna i Ala, 
dàngu ba ruku hàmu etina hi na-pamàndu-nja da etinda tàka hi tamonu-nya 
na mahàmu. 

2 Tehalunika 3 

Hamaya-nggama ndumama 

1La njàpuna angu dedi, hamaya-nggamawa ndumama. Hamayangu-wa ka 
nalu kada ndàbanya tau na lii langu welingu lai Miri dàngu ka danggepi 
hàmuya, hama tuna lai nyimi àmangu. 
2Hamayangu-mbu ka na-pamara-kama i Ala la tau iraku da ma-akatu. Nadu 
ba nda mbuu ndàba-ana na tau na mawaiya na lii langu welingu lai Miri. 
3Tàka ma-tuturu-maya duna i Miri. Napa na-paundu-nggai dàngu naopa-
nggai welingu lai Ma-akatu. 
4Dàngu mamonu hàmu-manya duma i Miri na rukumi nyimi, ba pahàra-
minya padua dàngu ba daingu pahàra-maminya duna napa na pa-panau 
wàmanggai. 
5Màla àruki i Miri ka na-kapipi-kai ka hama huka jàngapu-minya ba mbuha-
nanggai paraïna i Ala dàngu ba wua-nanggai torungu i Karitu. 

Wai ngera-maya na ràma 

6Angu dedi, la hupu liina i Miri Yehu Karitu, ma-paràha-nggai angu dedi kai 
wiliru ndàbanja da angu dedi da mapatai eti, da manda nunjuha da lii pa-
pekangu da pawua-manja. 
7Maa ba pi wiki-maminya ba lupangui pa-namatungu-ma la ngerangu 
welingu lai nyuma. Nyuma duma nda ma-katuda hada - katuda hadangu-a 
ba ni-nggama lai nyimi. 
8Nda mangangu jua-a la tau, ma-mbayaru-ma duma. Jiapa dira matiki-
mbuipa ba maràma wàngu lodu rudungu ka àmbu haàtu-du pa-pambotu-
ma lai nyimi. 
9Hi tuna nu na pawunda-ma nda jia-aya ba nda ngaba-manya la pa-karuhi-
kai kai ndula-kama, tàka jiaya ba mbuhangu-manya pa-paita-nggai 
ngerangu. 
10Ba ni-nggamapa lai nyimi, mbàda jorutu-manggai-nyaka yiana, “Na tau 
na manda mbuhangu paràma, àmbu nangangu-du,” mbàda wàmaka. 
11Hi tuna nu na paniima jiaya ba ningu parongu-ma, ba ninja da tau patai 
eti lai nyimi. Nda nggàra-a paràma-da, jia-ma-aya la patama korunya na 
ngera tau hawiangu na pangguma-da. 
12La hupu liina i Miri Yehu Karitu, ma-panggàna-nja kareuku da tau nuda 
dàngu ma-panamu-nja, ka daràma mandangu dàngu ka dahimbu wiki 
lurida. 
13Tàka nyimi dimi àmbu nahoda-dukai la pawunda mahàmu. 
14Talànga wanguna ningu napa tau manda mbuhangu pakiku-nya na 
paniima la huratu yiana. Pananjarungu-ma la tau tungu nu dàngu àmbu pa-
longgamai daa-dunya ka na-makia. 
15Na nyuna àmbu hama tuna papa-minyai; tàka miwàngu papanau bianya 
duna hama tuna angu dedi-minya. 

Na lii kamahingu la hupu njàpuna 

16I Miri jiaya na pingi peku na pola hàmunda. Màla àruki ka nawua-nggai 
peku hàmu la mbuu ndàbana. Màla àruki i Miri ka hanina lai nyimi mbuu 
ndàbami. 
17 Nyungga yia Paulu, tambi wànggunggai. Nyungga wikima ma-tulihu-ya lai 
yiana. Yiana-maya na tanda na patunggu la mbuu ndàba-daka da huratu-
nggu. 
18Màla àruki na Mirinda i Yehu Karitu ka na-paliri-nggai kanyuru mbuu 
ndàbami. Matembi-kai, Paulu 

  



3085 

 

 
Na Huratu Matua 

© 1995, Indonesian Bible Society. 
 

 
 

 

 

 

1 Timutiu 

1 Timutiu 1 

1-2Timutiu, ana langatàka-nggu lai Miri! Na huratu yiana welina lai nyungga 
yia Paulu, pa-pahuru-na i Karitu Yehu ruku pareta-na i Ala, na Ma-pamàna-
nda dàngu ruku pareta-na i Karitu Yehu, na pamonu-nda. Mili àru i Ala Ama 
dàngu i Karitu Yehu na Mirinda ka nawua àrunggau nyumu kanyuru, 
màjangu dàngu mànjaku. 

Na panaungu rukuda da lii pa-ajaru da ma-njàrangu 

3Na parinju-nggu nyungga, nyumu màta ka engamu la Epihu, hama tuna na 
pambàda pa-ihiku-nggunggau ba jiaya na lakunggu la Makandonia. Nadu, 
la Epihu ninja ba tau mapira-ha da ma-wewaru-nja da lii pa-ajaru da manda 
deningu, tàka nyumu màta kau roputu-ha bàdi. 
4Pekanja ka da-jiaka-wa bàdi pa-pabanjaru wànja da lii pangerangu dàngu 
na ruku dedi tau da manda ningu dirangu. Nuda mbuu ndàbada jiaha da 
mawuda-ya na pa-pahànggangu wàngu, dàngu nda na-pakabutuhu-aya na 
patanda wàndanya na pa-pakaka-na i Ala, làti duna ba mbulungu-ana jàka 
tawaiya Nyuna-a. 
5Na pawuku-nggu nu la lii panaungu-nggu ka màtawa na mbuhangu ka 
naluhu welingu la eti yahangu dàngu eti dalu ma-matua, pa-kariangu pawai 
weli etinya i Miri, dàngu ba tuda nu hi peku mbuha-danya na anguda patau. 
6Ninya hawiangu na tau ba nda tuna nuapa na lurina dàngu da-njàrangu 
ninguka la pa-pataya - pa-tayaku na manda ningu ndoku linguna. 
7Nyuda ka manjadi ngguru anggama wàda, tàka nyuda wiki nda da-
jàngapu-aya jàka nggàraya na papanii wàda hamanai da hangia - hangia da 
pa-kawàndi-da ba da-paluhu-ya. 
8Tapi-manya na uku anggama ba nahàmu jàka patutu langatàka-nya la 
panunju-ya na pawàngu-ma duna. 
9Nu ba tuna tanamu-duya bàdi hi kiri pandoi-ya na uku nda pa-pandumangu 
la tau hàmua duna, tàka pa-pandumangu-ha da mapangga-ya na uku, nu da 

tau akatu, ba hapajia-ha, da tau kabularu, da tau njala, da tau da manda 
ningu anggama-da, da tau pinu tana, hangganja da tau da ma-pameti amada 
jàka ndia inada, dàngu hapaela-naka na ma-pameti tau, 
10hangganja da tau da ma-payora pakiu kaüngu, da ma-paangu dàngu 
hamada, da ma-panggora, da ma-kakòlulu, da ma-hakahii kambàliku, 
dàngu nggamu biaya na mawunda-ya na hangia - hangia na ma-ndubaku-
ya na lii pa-ajaru na ma-deningu. 
11Na lii pa-ajaru nuna nimanya daa la Lii Mànangu na papawai ngerangga 
nyungga la pa-wewaru pakada-nya, nu na Lii Mànangu welingu lai Ala na 
ma-bokulu dàngu na ràka pa-wotungu. 

Na-patikingu pa-pamalangungu ruku hàmuna i Ala 

12Ku-pamalangu-nya i Karitu na Mirinda. Nyuna na mambàda wuangga pa-
àtalu wàngu la palumu-nya Nyuna, dàngu ba ku-paràkangu nyungga la 
pawai ngeranya nuna, 
13jiapa-kadu àmangu nyungga ba kupulu-nya, ba ku-pamayila-ya dàngu ba 
ku-pa-kalana-ya Nyuna. Ba tuna i Ala namila-ngga eti, nadu la rehi nu ba 
ndedi kupawai, tàka hi nda kupinya jàka nggàraya na-paula-nggu. 
14Tàka hi manaü mila-ma-anangga eti paraïna Mirinda. Nyuna nawua-ngga 
nyungga pamàka wàngu papawai lai Nyuna dàngu la pambuha-nya na 
angunda patau. Na màka tungu nu nawua hàla-manda nyuta mbuu 
ndàbanda mambàda pambulu dànya i Karitu Yehu. 
15Na-deningu langatàka na kareuku yiana – jia ba tuna ràka-mana jàka ta-
kataku-ya dàngu jàka tawai ndàbaya –: “I Karitu Yehu namai la pinu tana 
yiana la pa-pamàna-nya na tau na manjala,” ba wàna. Tàka nyungga-maka 
duku tau njala marihi akatu. 
16Tàka jia pàkuyai ba ruku tunggu nu i Ala namila-ngga eti, ka pekuna i 
Karitu Yehu ba na-pawuwa hàlaya na lerangu etina hanggangu lai nyungga, 
tau marihi njala yia. Tàka yiana hau ngerangu-mayaka napa la tau mbuu 

ndàbana da mapawai lai Nyuna tàka hi da-ngalangu luri langatàka na ma-
palupangu. 
17I Ala, na ma-Hanganji la nggubulu rehika, ràka-mana ka tembiya dàngu 
ka wotu ma - mànunya, nadu ba Nyuna na ma-palupangu, na panda ngita 
dàngu na ma-pamehangu! Amingu. 
18Oi Timutiu na ananggu! Na wai ngera yiana ku-pakata-nggaunya nyumu, 
rukuna ba pangàda-nya na liina i Ala na pa-patàka-da da wunangu la 
kabungguru na manggàna-kau nyumu. Màtawa na hupu ràndi nuna kau 
bàlanya la parukangu-mu na mahàmu. 
19Parukangu-ma bau kata undunya na pawaimu na ma-deningu, dàngu 
wàngu eti dalu matua-mu. Ningu tau da manda wàrihu-ya na papàda eti 
daluda, hi lupa na-lujuru na pawaida. 
20La hongada nyuda jiaha i Himiniu dàngu i Alihandaru. Nu da tau madua 
mbàda huku-nggunjaka ba kuwua-ha lai Kambàliku, ka peku jiaka-da pa-
paaka-nya i Ala. 

1 Timutiu 2 

Na lumungu-na na kabungguru 

1Na kawunga-na, nyungga kukarai pambana-kai, ka màtawa na lii 
kamahingu, na hamayangu, na hamaya pa-tunggungu dàngu na lii malangu 
kai patàka-nya lai Ala nduma mbuu ndàbana na tau; 
2ndumada da hanganji dàngu nduma mbuu ndàbada da tau da ma-katangu 
kuaha. Karaiwa ka peku luri mambiru dàngu mànjaku-nda ba talumu-nya i 
Ala ba nawàngu pa-paràkangu na huri lurinda. 
3Nunaya na mahàmu dàngu na maliya na etina i Ala, na Ma-pamàna-nda. 
4Na pambuha-na màta ka pamàna hàlanya na tau dàngu ka napinya na ma-
deningu wàna. 
5Nadu ba haàtu-ana na Ala, dàngu ba haàtu-ana na mali padua la Ala dàngu 
la tau, nu i Karitu Yehu. 

6Nyuna haàtu taumaya na mambàda pa-jàmangu wikina la pa-pahàla 
ndàbaya na tau welingu la nja - njalada. Nu ba tuna nu i Ala pawuwa-nanya 
la rehi ma-jàngapu, ba na-mbuhangu Nyuna ka pamàna-nya mbuu ndàbana 
na tau ba wàna. 
7Nuna-duyaka na kirina hi palewa-ka nyungga palua tomaha da tau nda 
Yahundi la pa-bobaru-nja lii rukuna na pawai na ma-padeningu. Yiana na 
pa-jakaru-nggu ma-deningu-maya, nda kambàliku-anggunya. 
8Na pambuha-nggu nyungga ka la nggi bia màtawa da tau mini ka da-
hamayangu wàngu eti matua-da, àmbu wàngu mbeni dàngu pa-hilitu-da. 
9Màtawa da tau kawini ka ràka-ana ba dawotu ngaüda dàngu ba dawotu 
paki manggepi. Àmbu da-pandoi-ha da lunggida da majulu mata tau, jàka 
ndia paki ngaü marara, jàka ndia hàda anahida, jàka ndia paki mbana 
wilikai. 
10Tàka hauya duna, màtawa da tau kawini ka da-pahàmu wikida wàngu 
pawunda-da da mahàmu, hama tuna na maràka-na la kawini na malumu-
nya i Ala. 
11Màtawa na haàtu kawini ka na-papekangu la pakandii dàngu la pa-
manundu. 
12Nda ku-pamàna-anya nyungga na kawini ma-papeka-nya dàngu ma-
pareta-ya na tau mini; dakandii-ma-a bàdi. 
13Nadu na pa-kawunga wulu jiaya i Andamu hi mangupa i Hawa. 
14Nda nyuna-a i Andamu, tàka na kawini duna na pa-panyonga, hi lupa 
dapangga-ya na pareta-na i Ala. 
15Na nyuna ba tuna, na kawini napa pa-pamara-ya ba na-paanangu anana, 
mili ka dàngu karàda etina nyuna ba na-padaingu papawai lai Karitu dàngu 
ka na-padaingu la pa-mbuhangu anguna hamanai ka na-panuda-nya na 
lurina ndumana i Ala. 

1 Timutiu 3 



3089 

 

 
Na Huratu Matua 

© 1995, Indonesian Bible Society. 
 

 
 

 

 

 

Da ma-hamata kabungguru 

1Langatàka na-deningu na kareuku yiana, “Na tau na ma-mbuhangu pa-
hamata kabungguru, mbuhangu-nanya paràma mambana pa-wilingu,” ba 
wàna. 
2Na haàtu na tau na ma-hamata kabungguru, tau manda ningu nyurangu-
ya bàdi, ma-haàtu-a papaha-na, napingu pa-roputu wikina, na-manggàna 
dàngu na-àhalu; na-mbuhangu panggepi ariyaa la umana, napingu pa-ajaru 
tau; 
3màtangu tau makàli maüku, jàka ndia tau makàli pahànggangu. Tàka 
hauya duna, nyuna ka tau maringu etiya dàngu nambuha-nya na papeku. 
Àmbu tau matarungu nduiya. 
4Màta nyuna ka tau mapingu pa-paloku hàmu uma-nanya, mapingu pa-
papeka-nja da anana la pa-manundu dàngu la patembi-ya nyuna. 
5Nadu na tau na manda pingu pa-paloku hàmu kuru uma wikina, nggiki 
hama pingu-naka pa-paloku-ya na kabungguru-na i Ala? 
6Na haàtu na tau ma-hamata kabungguru nda ukua tau mabidi tama pa-
karitu, nadu napa nyuna nangamba wadunya, ka lupa pa-ràtungu-yaka 
hama tuna i Kambàliku la handàka-na. 
7Màta nyuna ka tau mahàmu tamu-nanya la panggolu; nadu jàka nda tuna 
nu, nyuna napa na-paaka-nya tau, ka lupa kanabu-nanyaka la kahili-na i 
Kambàliku. 

Ma-pambapangu la kabungguru 

8Na ma-pambapangu la kabungguru jia-mayai ba tau hàmu dàngu ba tau 
tànjiya bàdi; nda na-matarungu ndui dàngu manda lalu unu padangu wai 
angguru. 
9Dakata pamàndu-manya bàdi nyuda la eti dalu yahangu-da na lii pa-ajaru 
la papawai lai Karitu na pambàda pawuwa-na paraïna i Ala. 
10Pa-kamangu-mahapa bàdi nyuda, jàka ndia madu ningu nyurada ba itaha, 
hinaka duna hi napeku ba da-pambapangu la kabungguru. 

11Da papaha-da tau hàmu-mahai bàdi, nda tau makàli maràna ngaruna. 
Nyuda dapingu bàdi pa-roputu wikida dàngu ka da-patutungu la mbuu 
ndàbana. 
12Da ma-pambapangu la kabungguru haàtu-a bàdi papaha-da. Dapingu bàdi 
paangga-ha da anada dàngu pa-paloku hàmuya na kuru umada. 
13Da tau da ma-pambapangu dàngu hàmungu la kuru kabungguru, napa 
patembi-ha la kabungguru dàngu napa da-parukangu patoru mbeni pa-
pabanjaru-nya na ngera pawaida lai Karitu. 

Na ma-tanjiku la anggama-nda 

14Na pamonu-nggu nda nahili mandai-apa ba kumai pa-tadalu-kau. Jiapa ka 
tuna nu, ku-tulihu-maya bàdi na huratu yiana lai nyumu, 
15jàka ku-endapu, ka mbàda pi-munyaka jàka nggikina wànda bàdi ba taluri 
ba kuru Umana i Alata, nu na kabungguru-na i Ala na maluri. Na 
kabungguru yiana-maka ba kambaniru ndolaku-ya, jiaya na na mandema-
ya na lii pa-ajaru na ma-deningu welingu lai Ala. 
16Nda ningumbu haàtu mamàka pa-pandia-ya, ba kanjupu bokulu-ya na ma-
tanjiku la anggama-nda nyuta: Nyuna na-paitangu wikina la hada tau, 
dàngu na-paloha-nya ba ma-deningu-ya paraïna Ngahuna i Ala, hi daita-ya 
paraï da papalewa. Na rukuna pa-bobaru-yaka la hau banja - hau banjaru, 
dàngu Nyuna pawai-yaka la pinu tana nggubulu-na dàngu ba pa-padita-ya 
la awangu. 

1 Timutiu 4 

Da kamàla ngguru 

1Na Ngahuna i Ala napanii paihiku-nya ba na-kandulingu hawiangu na tau 
la rehi - rehi na manàmu-nya, ba na-pahini-nya i Karitu. Nyuda napa 
datundu ninja da wàndi da ma-panjàrangu dàngu ba dakiku-nja da lii pa-
ajaru-da da wàndi akatu, 
2na pa-patàka-da wàngu ngaru tau kapilandu da ma-kakòlulu. Da eti daluda 
da tau tungu nu da-kapàtangu-ka. 

3Da-ajaru-ya na tau la panda lalei la panda mangoma dàngu la panda 
ngangu pangangu tungu nu - tungu ni ba wàda. Làti duna ba pangangu pa-
padika-na i Ala-maduha la panganja wàngu pa-malangungu lai Nyuna paraï 
da tau da mambàda pawai lai Karitu dàngu da mambàda tandaya na lii pa-
ajaru na ma-deningu welingu lai Ala. 
4Mbuu ndàbada da pa-padika-na i Ala dahàmu, dàngu nda ningua hangia 
manda hida ka wàndanya, jàka ta-kataku wa-madu-nyaka pa-malangungu 
lai Ala. 
5Nadu na kanyuru welingu lai Ala dàngu na hamayangu jia-yaka na ma-
pahida-ha da pangangu. 

Da malumu-nya i Karitu Yehu da maràma pa-hàmungu 

6Jàkau ajaru-madu-haka nuda mbuu ndàbada la angu dedi angu pawai, 
jiakau-ka nyumu napa malumu-nya i Karitu Yehu na maràma pa-hàmungu. 
Dàngu pa-katombuhu pangala-munyaka nyumu na wini etimu wàngu 
puluna i Ala na pawainda nyuta, dàngu wàngu lii papeka - papekangu mapa-
deningu da panunju-mu lundu nàhu. 
7Maraunja da lii pangerangu a - ànga da manda ningu lingungu. Pa-
ndàmangu-wa wikimu la paluri la ngera lumungu. 
8Na pa-ndàmangu wiki la ngera tolu, hawutu-a linguna, tàka na pa-
ndàmangu wiki la ngera pangahu nalingu hàla la hangia - hangia, nadu ba 
ningu ràndingu-na ndumana na luri la rehi nàhu dàngu la rehi na manàmu-
nya. 
9Na ngerana nuna ma-deningu-ya dàngu ràka pa-kataku-ya dàngu ràka 
pawai ndàba-maya. 
10Jia-mayaka na kirina hi ta-parukangu dàngu hi taràma pa-mbangatungu, 
nadu ba monu hàmu-ndanyaka i Ala na maluri; Nyuna Mapa-mànangu-ya 
ndumana na tauka, ri - rihi-maka duna da tau da mapawai. 
11Papeka-wànjawa mbuu ndàbada nuda, paràha-nja ka danunju-ha. 

12Àmbu pahiangu-du jiapa ka haàtu-na la pa-pangia wawakau nyumu ba 
ngaha pabidi minikau. Tàka hauya duna, màta nyumu ka ngerangu-kau 
ndumada da tau da mapawai nu la pa-banjarungu-mu dàngu la nggoda 
nggàduku-mu, la hurimu bau mbuhangu angumu dàngu la papawai lai Yehu 
Karitu, dàngu na lurimu na ma-yahangu. 
13Ba talànga tuna nu, ka lupa kutàka napa, nyumu kau duruhungu-ma 
pambaha-nja na Huratu Matua da tau, kau titiru-ha dàngu kau ajaru-ha 
nyuda. 
14Àmbu pambula-du pawànya na kanyuru welingu la Ngahuna i Ala na pa-
wuangu-kau ba jiaya na pa-dambaku-danggau lima la katiku-mu paraï da 
liku uru la kabungguru, hamanai da wunangu ba da-patàka-nya na hupu 
liina i Ala na ngera wikimu nyumu. 
15Paloku hàlaya nuna mbuu ndàbana ba wàngu weli etimu, ka peku ita hàla-
nanya tau na kabutuhu-mu. 
16Manggangu wikimu dàngu mangga-mbunya na lii pa-ajaru-mu. Màtawa 
kau tuturu la pa-paloku hàlaya nuna mbuu ndàbana, nadu ba wàngu 
patumu nu nyumu napa pamara-munya na wikimu nyumu hamanai da tau 
da marongu-kau. 

1 Timutiu 5 

Na wai ngera hanggangu la angu papawai 

1Àmbu hanggàritu-du bau hàngganja da tau da marihi matua welingu lai 
nyumu, tàka màta kau wàndaha ka da-patingi-nja da kareuku-mu, nyuda ka 
beri hama tuna ama-munja. Ingaha da bidi mini ka beri hama tuna eri aya-
munja, 
2dàngu da ina matua ka hama tuna ina-munja. Da bidi kawini kau ingaha 
hama tuna eri-munja, wàngu huri yahangu-mu. 
3Tembiha da kawini meti lei da maluri pameha pa-langatàkangu. 
4Tàka jàka ningu anana jàka ndia umbuku-na na kawini meti lei, nyudaka 
bàdi da pa-kawunga panaungu ka dapinya ba wai ngera-danya la painga-ha 

da tau kuru umada, ka da-himbalu-ya na hàmuda da ina amada dàngu da 
boku àpuda. Nadu ba jia-mayaka na matuna nu na pahàmu wàna na etina i 
Ala. 
5Na kawini meti lei na ma-pamehangu ailulu, dàngu nda ningumbu ngga - 
nggamu na ma-anggaraa-ya, jia-maaya i Ala duna na pamonu-na. Lodu 
rudungu hani-mana la pa-hamayangu, ba na-kamahi-nya na pa-ndulangu-
na i Ala. 
6Tàka na kawini meti lei na ma-mbuhangu paluri borakungu, nu mbàda 
meti-naka jiapa ka dàngu lurina. 
7Patàka-nja da panaungu yiada lai nyuda, màta ka daluri dàngu nda ningu 
nyurangu. 
8Tàka jàka ningu tau manda inga nua kalembi-na, ri - rihi da kuru uma 
wikina, na tau nuna pahini-nanya na pawaina; nyuna narihi nda hàmupa 
welingu la tau nda pawai. 
9Mbulungu da kawini meti lei da matutu-ha da kalaratu yiada tiangu da pa-
patamangu la kirada da kawini meti lei: na umuru-na ba nda la wawa nomu 
kambulu ndaungu-na, àmangu ba na-handàkangu-a pa-mangoma, 
10patanda-ya nyuna ba kawini mawunda-ya na mahàmu - mahàmu la hangia 
- hangia, hama tuna ba mbàda pa-matua dàngu hàmu-nanjaka da anana, ba 
nahàmu jàka ningu tau mali patodu la umana, ba nainga-ha da tau da 
mapawai, nandula-ha da tau da-mahanduka, dàngu weli eti-mana pawunda-
ha da paràma mahàmu. 
11Àmbu patama-dunja la kira da kawini meti lei bidi kawini. Nadu jàka na-
mbangatu-maka na itirungu-da, hilu mangoma-danyaka duda, dàngu ka 
dunjaku-danyaka i Karitu. 
12Njala-danyaka, nadu ba da-pahàla-nya na pa-ràndingu na pambàda pa-
katangu-ha. 
13Dàngumbui nyuda ba da-padima-nya na rehi kalongga-da ba da-
nggumangu patama luhunja da uma tau. Tàka na marihi iraku, nyuda ba 

da-pakiringu la papulu-nya na tau hawiangu dàngu ba datama korunya na 
pa-paloku haàtu hamanai ba da-pabanjaru wànya na hangia - hangia na 
manda ràkana pa-pabanjaru wànya. 
14Nunaya na ma-pawitingu, da bidi kawini meti lei màta ka da hili 
mangoma hi kiri wànggu, ka da-ngalangu ana dàngu ka da-paloku kuru 
umada ka àmbu ningu pekuna da muhunda la pamari - rihaku-ha da 
tamunda. 
15Nadu ba mbàda ninjaka da kawini meti lei da mambàda njàrangu pa-
tundungu wàndi akatu. 
16Tàka jàka ningu kawini Karitu maningu angu kuru umangu mambàda meti 
lei, màta nyuna ka nandula-ha da kawini meti lei; àmbu ilu biaya na 
kabungguru ba natanggu-nja nyuda. Nu ba tuna nu peku-naka na 
kabungguru pandula-ha da kawini meti lei da manda ningu ndoku nua 
kalembingu. 
17Da liku uru kabungguru da ma-paloku pahàmu-nya na wai ngerada, 
ràkana jàka pandua wundangu patembi-ha, ri - rihi nyuda da ma-maràna 
pa-pabobarungu pulungu dàngu da ma-ajaru tau. 
18Nadu la Huratu Matua ninya na pa-tulihu, “Na hapi na ma-talànga 
tarohaku uhu nggàndumu, ka da-alingu da karohu-da welingu la wilida, 
àmbu katanga ngora-duya,” wàna, nimbunyai: “Na tau na maràma, hàku-
mananya pakei wundana,” ba wàna. 
19Àmbu kataku-duya na pulu tau ma-panjala haàtu liku uru kabungguru, 
hinggilu-na jàka na-jorutu-ya hakahii tau madua jàka ndia rihi welingu lai 
nukai. 
20Na tau na mawunda manjala, hàngganya kanyàngi-nya bàdi la hangga 
kabungguru nggubulu-na, ka peku mangàdatu wànguda hawiangu. 
21La hanggana i Ala, i Karitu Yehu, dàngu da papalewa papindi, kukarai 
pambana-kau màta yiada da panaungu kau nunjuha dàngu nda ningu ngga 
- nggàmu pa-pakaka-mu la eti, dàngu ndau lua papa. 

22Àmbu jia rengga-dumu la pa-padàmbaku-nya lima na haàtu na tau la pa-
pakada-nya na wai ngerana la palumu-nya i Miri. Jàka nanjala na tau 
hawiangu, àmbu kikungu-du panjala dànya. Manggangu-ma wikimu kau 
yahangu mànu. 
23Àmbu mbulungu wai-a paunu-mu; unungu-mbu hawutu angguru, ka 
napeku wàngu na kambumu, nadu nyumu bau kàli hidu mànu. 
24Na njalana hawiangu na tau, ba ndedi pa-rapatu-ya, mbàda wuwa 
lohangu-naka. Tàka na njala tau hawiangui hàla-yaka bàdi hina hi pinya. 
25Tuna numbu da pawunda da mahàmu pangalangu wuwa-ma-adanya. 
Dàngu da manda mudambu la paita-ha, nda jia kawiningu pangalangu-ada. 

1 Timutiu 6 

1Da tau Karitu da maata, màta ka da-pangàda-nja ba ràka patembi-ha da 
mirida, ka àmbu na-paruha-ya tau na tamuna i Ala dàngu na lii pa-ajaru-
nda. 
2Da tau ata da ma-miringu tau Karitu, àmbu da-pahalela-ha da mirida ba 
angunda pa-karitu-madu àmbu wàda. Tàka màtawa ka manaü hàmu-
kinaipa ba da-lumungu mirida, nadu da mirida da palumu hàmuda ba 
hapajia-maha ba tau pawaiha dàngu pa-mbuhangu-maha. 

Na lii pa-ajaru na manda deningu dàngu na pawulu wàngu na ma-langatàka 

Mbuu ndàbada-ka yiada màta kau ajaru-wànja dàngu kau panau wànja. 
3Nggamu na ma-ajaru wàngu mahili hauna welingu yiada-ka dàngu da 
manda namatu-ha da lii pa-ajaru da ma-deningu welingu la Mirinda i Yehu 
Karitu, dàngu la lii pa-ajaru la anggama-nda nyuta, 
4nyuna tau ngambaya dàngu nda nggàra ndoku papina! Wai panyaki-
mananya la pa-patayaku dàngu la pa-palumu wànja da kareuku jua hi 
nawuda-ya na-malara eti, na paihangu, na pa-pulungu, na-parimangu 
manda hàmu, 

5dàngu na palumungu-da na manda njàpu ndoku. Na pangàdangu-da da tau 
nuda na-kabitangu-ka dàngu nda na-padeningu-apa. Ba dareki-ya peku 
wulu wàdanya na anggama. 
6Tubangu-ma na anggama na-wuangu pautu bokulu wàngu nu jàka da-
mànjaku eti wànja da maninja lai nyuda. 
7Nadu ba nda ningudu ana ngga - nggàra pangàndi-nda la pinu tana yiana, 
dàngu nda ningumbui ngga - nggàra paluhu ngàndi-nda welingu la pinu 
tana! 
8Jia-duya jàka ningu-duka pangangu dàngu papaki, ka jiaka-ka duna. 
9Tàka na tau na ma-mbuhangu pawulu, na-panyonga-ya dàngu nahiru-ya 
paraï ma - màtu pa-matarungu manduba dàngu ma-paruha. Da pamata - 
pamatarungu nuda na-palàjaru-ya dàngu na-pahanggàmaru-ya na tau. 
10Nadu paraï ruku matarungu àmahu ma - màtu akatu matumbu. Ninya 
hawiangu na tau na ma-kehangu àmahu hi lupa nda nanunju-ayapa na lii 
pa-ajaru Karitu, hàla ka pinjalu-nanjaka ma-handuka na ma-palàjaru-ha da 
etida. 

Da panaungu pa-panduma mehangu 

11Tàka nyumu dumu tau manguna i Alakau, jia-duya nyumu màta kau 
marau hàlanja nuda. Pamukarungu-ma màta ka tau-ma-padeningu-kau la 
matana i Ala, ma-paatangu wikina lai Ala, mapawai lai Karitu, ma-
mbuhangu anguna patau, pa-torungu la mayila, dàngu kau màjangu la 
panggolu. 
12Parukangu langata - tàkama la paluri hama tau Karitu, ka peku hanggau-
munya na pawua juangu na luri langatàka dàngu na ma-palupangu. Nadu 
ba ndumana nuna-duka hi na-paaunggau i Ala ba jiaya napeka-mu la 
hangga tau dangu ba pawai-munyaka lai Karitu. 
13Tàka nàhu, la hanggana i Ala na mawua-nya luri mbuu ndàbana na 
maninya, dàngu la hanggana i Karitu Yehu na ma-hakahii-nya na ma-
deningu lai Putihu Pilatu, karai-nggunyaka yiana lai nyumu: 

14Karadaku hàlanja da pareta bau wàngu pa-yahangu dàngu ba nda ningu 
nyuramu lupa la lodu mai belina na Mirinda i Yehu Karitu. 
15Na maina napa pa-kawuku-ya la rehi ma-jàngapu paraïna i Ala wiki. 
Nyuna duna na ma-kuaha pa-mehangu; Nyuna na-bokulu, Hanganji-da da 
hanganji mbutada, dàngu Mirida da miri mbutada. 
16Nyuna-a duna na panda kuaha-na paraïna na meti; Nyuna na luri daa la 
ma-handaraku na panda tara palihi-nya tau jiapa nda nggamuya. Ndedi 
ningua haàtu tau mambàda itaya jàka ndia ma-ngalangu paita-ya. Lai Nyuna 
hàlaya na wotungu dàngu na mbiha manyola lundu nu - nu! Amingu. 
17Na ngerada da tau wulu la pinu tana yiana, màtawa kau kamahi-nja ka 
àmbu dangamba dàngu ka àmbu damonu-nja da pa-bànjalu-da da manda 
palupangu – hama tuna da pawulu-da. Nyuda damonu-nya i Ala bàdi na 
mawua hàla-ndanja mbuu ndàba-daka da ma-bundungu, ka peku lada-
ndanja. 
18Kamahi-nja ka da-paitangu hàmuda, ka nadangu na paloku-da mahàmu, 
ba da-màjangu etida, dàngu ba da-mbuhangu pa-wuangu la anguda. 
19Nu ba tuda nu nyuda pa-uhingu-danya banda na pingida da banda hàmu 
ndumana la rehi na manàmu-nya. Nu ba tuda nu nyuda napa ngala-danyaka 
na luri pa-lupangu, ni na luri na ma-langatàka. 
20Nggàraya na pa-patanggungu-kau, mangga pahàmunya, Timutiu! 
Maraunja da pa-banjarungu da manda ningu lingungu dàngu la pa-palumu-
nja da hangia - hangia “Papingu wànguya,” ba wàda ànga. 
21Nadu ba nidunja da tau da mapeka-ya na pinguda, hi lupa da-hiliru 
welingu la lii pa-ajaru Karitu, na pawaida la wungana. Mili àru i Miri ka na-
pakanyuru-kai Angu dedi. Na lii patembi-ma nyuma, Paulu 

2 Timutiu 

2 Timutiu 1 

1-2Oi Timutiu, na ananggu na pambuha-nggu! Nyungga, Paulu, ku-tulihu-
nggaunya yiana na huratu, dàngu ku-monungu mili àru i Ala Ama dàngu na 
Mirinda i Karitu Yehu ka nawua-nggau nyumu kanyuru, màjangu dàngu 
mànjaku. Ruku pawuku-na i Ala, pawotu-ka nyungga ka pa-pahurungu-na i 
Karitu Yehuka tàka hi palewa-ka pa-bobaru-ya rukuna na luri na paràndi-
na i Ala. Nuna na luri tangala-nya rukuna ba ta-pambulu dànya i Karitu 
Yehu. 

Na pa-malangungu dàngu na pa-monungu 

3Ku-pamalangu-nya nyungga i Ala na palumu-nggu wàngu eti yahangu-
nggu, hama tuna na pawàda da boku la mangilu-nggu. Ku-pamalangu 
mànunya i Ala handàka namu - handàka namu-nggunggau la hamayangu-
nggu, la lodukai ka la rudungu-kai. 
4Ku-pangàda-nya na hawina-mu. Jiaya hi ku-rinjungu langatàka pa-
pahàmburu dànggau, ka peku nggaüru hàmuna na etinggu. 
5Ku-pangàda-nya na pawaimu na ma-langatàka lai Karitu, hama tuna na 
pawaina na àpumu i Lowihu dàngu na inamu i Euniki. Na-màndungu-ma 
nyungga la etinggu na pawai tungu nu ba nimbunya lai nyumu. 
6Jia-duya nu hi ku-panamu hahanggau, kau pa-miripu-ya na pawua jua-
nanggau i Ala ba jiaya na pa-dambaku-nggunggau lima la katiku-mu. 
7Nadu na Ngahu na pawua-nanda i Ala, nda Ngahu mawua-nda pa-
mangàdatu wàngua. Tàka hauya duna, nu na Ngahuna i Ala na ma-
pakapànduku-ta, ba napinu wànda mbuhangu dàngu hi tamàka pa-roputu 
wikinda. 
8Jia ba tuna àmbu makia-du pa-hakahii-nya na rukuna na Mirinda, 
dàngumbu àmbu makia wa-dungga nyungga pa-patamangu la uma 
kapàtangu lumuna Nyuna. Tàka hauya duna, màtawa nyumu wànya na 
màka welingu lai Ala, kau mayila karia-nggama lumuna na Lii Mànangu. 

9I Ala na-pamàna-nda nyuta dàngu napaau-nda ka banjaru-na Nyunata. Hi 
tuna nu Nyuna nda palata-nanya jàka nggàraya na pambàda ràmanda, tàka 
palata-nanya na pambàda pakaka-mana duna dàngu na pa-namungu-na. 
Nyuna nawua-ndanya na pa-namungu-na rukuna i Karitu Yehu, ba 
ndedimbu pa-padika-nya na pinu tana yiana. 
10Tàka nàhu, i Ala paita-nanyaka na pa-namungu-na lai nyuta ba namaika 
na Hanganji Pa-mànangu-nda i Karitu Yehu. I Yehu natalu-yaka na kuaha 
meti dàngu hi nangàndi-ya na luri pa-lupangu rukuna na Lii Mànangu. 
11Ka bobaru-ya na Lii Mànangu nuna-duka hi nawotu-ka nyungga i Ala la 
panjadi pa-pahurungu dàngu ngguru. 
12Nuna-duya na pakiri-na hi kupàda hàlanya na mayila yiana, ba tuna na-
màndungu-ma duku na etinggu, nadu ba pi hàmu-manggunya jàka 
nggamuya na pawainggu. Màndungu-mananya nyungga la etinggu, jàka 
nggàraya na pambàda patanggu-nangga, namaka-ma duna Nyuna 
pamangga-nya lundu la Lodu Hupu Njàpuna. 
13Tundu weli eti-manya na lii pa-ajaru na ma-deningu na pambàda pakata-
nggunggau. Dàngu màtawa kau yàpa padàinya na pawai dàngu na 
mbuhangu na pamangu-nda ba ta-pambulu dànya i Karitu Yehu. 
14Wàngu pa-ndulangu-na na Ngahuna i Ala na maluri daa lai nyuta, màta 
nyumu kau mangga pahàmu-nja da hangia - hangia ma-pawilingu da 
pambàda pa-tanggungu-kau nyumu. 
15Bau pi-madunya nyumu mbuu ndàbada da tau la kaliungu Ahia ba mbàda 
dunjaku-danggaka, jia hàla-mbuhaka i Pinggiluhu dàngu i Herimunggenihu. 
16Tàka da kuru umana i Onihiporu nda na-pambirangu biapa la pa-
panggaüru-ya na etinggu. Mili àru i Miri ka na-orangu pa-paita-nja mila 
etina lai nyuda. Jiapa-kai ka la uma kapàtangu-ka nyungga, tàka nyuna i 
Onihiporu nda na-makia wa-anya na ngeranggu nyungga. 
17Ba nataka-kaka la Roma, ailulu himbu-ma-anangga nyungga hi lupa na-
patàbuku dàngga. 

18Tàka bau pi-madunya nyumu ba kanjupu danguya na ndula-nangga la 
Epihu. Mili àru i Miri ka na-paitangu mila etina lai nyuna la lodu patanda-
nanya ngera i Miri mbuu ndàbana na banjaru tauka. 

2 Timutiu 2 

Da panjuri-na i Karitu da ma-tuturu 

1Oi Timutiu na ananggu! Màtawa nyumu kau kapànduku paraï ruku pa-
namungu na pa-wuangu-ta, rukuna ba ta-pambulu dànya i Karitu Yehu. 
2Da lii pa-ajaru àmangu da pambàda rongumu welingu lai nyungga la dangu 
tau, màta kau patanggu-nja da tau da paràka pa-monungu dàngu da ma-
hakapu la pa-ajaru tau hawiangu. 
3Mu-hambeta kariangu bàdi nyumu ba panjuri tuturu-na i Karitu Yehukau. 
4Na haàtu panjuri na ma-talànga palaku-ya na waingera-na nda nahili inga-
ahapa da pa-paloku la nduma wikina, nadu ba na-mbuhangu pa-pahàmu-ya 
na etina na ngora pabera-na. 
5Na haàtu na tau na ma-parimbungu nda jia pangora-ana la pa-rimbungu, 
jàka nda nanunju-ha da kalara - kalaratu. 
6Na mini tungu woka na ma-mbangatu la paràma, nyuna-maka duna na ma-
kapingi ngalanja da ihi wokana. 
7Pangàda-nja nuda da pa-jakaru-nggu, nadu i Miri napa nawua-manggau 
duna pamàka wàngu la pa-jàngapu-ya mbuu ndàbana. 
8Namu-maya yiana: Na Lii Mànangu na pa-bobaru-nggu jia-mayaka na lii 
rukuna i Yehu Karitu, na wàla wuana i Ndautu; jiaya Nyuna-maka na Karitu 
na mambàda luri beli welingu la meti. 
9Jiaya na ruku bobaru-nggunya na Lii Mànangu nuna-maka, hi ku-pàdangu 
mayila, hi lupa tungga nggili bàhi hama tuna na haàtu tau akatu. Tàka na 
puluna i Ala nda peku-ana la patunya nggili bàhi. 
10Nunaya na pakiri-na hi ku-pajàrungu nyungga la pa-handepa ndàbaya, 
lumuna na pahàmu wàda da tau da pambàda pindina i Ala, ka pekunai duda 

pangala-nya na mànangu pawua-na rukuna i Karitu Yehu dàngu na ma-
pakariangu bunjuku ma-palupangu. 
11Langatàka deningu-mana na pulungu yiana, “Jàka mbàda meti karia-
madu-ndanyaka Nyuna, napa taluri karia-manyaka duna. 
12Jàka ta-padaingu-madu la pa-pajàrungu, angu-manda-nyaka Nyuna la pa-
pareta dànya Nyuna. Jàka ta-pahini-nyaka Nyuna, Nyunambu napa na-
pahini-mandaka duna. 
13Jàka nda ta-tuturu nyuta, Nyuna duna daingu tuturu-mana, nadu ba nda 
jia ndubaku-ana wikina,” ba wàna. 

Da tau maràma da pa-wotungu 

14Màtawa nyumu kau panamu-nja da tau, da rukuda yiada mbuu ndàbada. 
La hanggana i Ala, màta kau panaunja ka àmbu da-palumu wànya na rukuda 
da kareuku. Nuda nda ningua linguda, tàka manaü pariu raü-danja da tau 
da marongu-ha. 
15Màta nyumu kau pamukarungu langata - tàka ka peku pajia-nanggau 
paraïna i Ala, ba ràka tau maràma lai Nyunakau. Parukangu-ma ka àmbu 
umakia la ngera paràma-mu, tàka màta kau ajaru patutu-manja da lii pa-
ajaru da ma-deningu welingu lai Ala. 
16Maraunja da pa-banjarungu da manda ningu lingungu dàngu da ma-
pawawa-ya i Ala. Da pa-banjarungu tungu nu jia la pabonja-ya na akatu-na 
na tau-ma-a. 
17Na lii pa-ajaru-da da tau nuda napa na-làmbatu hama tuna na hidu 
kawàngga làmbatu-ya. La hongada nyuda jia-mbuhaka i Himiniu ada i 
Piletu. 
18Nyuda da-hiliru-ka welingu la lii pa-ajaru na ma-deningu, dàngu hi 
dapariu raüya na pawaida hawiangu da tau. Na paniida nyuda mbàda 
làpahu-naka duna na hadangu welingu la meti, wàda. 
19Tàka na lata undungu na pa-pandoi-na i Ala nda peku-ana la pa-kàduku-
nya. La pinuna ni-manyaka na pa-tulihu, “I Miri natanda-maya duna na tau 

na pamangu-na,” wàna, dàngu, “Na tau na mapanii ba manguna i Miriya 
nyuna, na-pànjangu-ka bàdi pawunda manjala,” wàna. 
20La hau uma na ma-bokulu ningu màtu - màtu kanaingu-na. Ninja da pa-
pandoi welingu la àmahu bara jàka ndia àmahu rara, tàka ningu-mbudui 
pa-pandoi welingu la ai jàka ndia tana. Ninja da pàwangu la lii ma-kawàndi 
dàngu ninja da pawàngu la pa-paloku hau lodu - hau lodu. 
21Na tau na ma-paili wikina welingu la ma-akatu-ka, na tau nuna napa pa-
patanggu-nya lii ma-kawandi. Nyuna mangu paleha-ya dàngu malingu-ya 
la mirina. Nyuna pa-panapangu-ya la pa-paloku-ha da paràma - paràma 
mahàmu. 
22Maraunja da wai lejida da bidi tau. Parukangu-ma paluri nunjuya na 
pawuku-na i Ala, tuturu la lii pa-ajaru-na, dàngu mbuhanja da angunda 
patau, hamanai ka na-mànjaku na etimu. Tumu nuwa bau angunja nyuda 
da mawara pakarai pa-ndulangu lai Miri wàngu eti yahangu-da. 
23Àmbu kikungu-du la patayaku-da da tau nduba da manda nggàra papida. 
Bau pi-madunya nyumu nuda mbuu ndàbada jiaha da pa-pahànggangu 
wàngu. 
24Na tau na maràma ndumana i Miri nda nanggepi-a la pa-pahànggangu; 
nyuna na-hawewa bàdi hanggangu la tau mbuu ndàbana dàngu na-ajaru pa-
hàmungu tau dàngu na-lerangu eti. 
25Na wàngu ma-malijangu bàdi ba na-ajaru-ya na tau na makàli pa-tidungu; 
mili àruki i Miri ka nawua-nja manggawangu ka peku pa-mbelingu-da 
welingu la njala - njalada dàngu ka datanda-ya na lii pa-ajaru na ma-
deningu. 
26Ba wàngu patuna nu jia hi da-pàdangu wikida, hi da-pahàla welingu la 
kahili-na i Kambàliku, na mambàda tanawa-nja dàngu na ma-pambana-ha 
la patundu-nya na pambuha-na. 

2 Timutiu 3 

Da lodu hupu njàpuna 

1Namu-maya yiana: La lodu - lodu hupu njàpuna ba dadangu da handuka. 
2Da tau napa jiaya na wai ngera wiki-maada na pa-kanandi-da, na hurida 
da-matarungu ndui, dangamba, dàngu dakàli panii abungu. Nyuda da-
mbuhangu pa-paakangu tau, da-patarangu la ina amada, nda dapingu pa-
malangungu, dàngu da-kamàri-nya na hangia - hangia na ma-pangahu. 
3Nyuda nda da-mbuhangu anguda, nda da-mbuhangu pa-jàmangu njala, da-
pairaku-ya na tamu tau hawiangu, dakàli wàngu ma-hanggàritu, dakàli 
mbana eti dàngu nda dambuha-nya na mahàmu. 
4Nyuda dakàli papuha, da-hangànjaru, nda damalai kanandingu. Dambuha 
ninyapa na hàmuna la pinu tana, welingu la pa-manundu lai Ala. 
5Jiapa ka da-manundu la panunju-ha da kalaratu anggama ba itaha, tàka 
da-tebuku-ya na ihi mbàngina na anggama. Wiliru-nja da tau tungu nu. 
6Ninja la hongada nyuda da marunu la hau uma - hau uma, hi da-awahu-ha 
da kawini ànga, da mambana dangu njalada, da pa-panyàku la pa-itirungu 
hangia - hangia. 
7Da kawini nuda dakarai mànu ka-ajaru-ha, tàka nda da-handàkangu ndoku 
papinya na pa-ajaru na ma-deningu welingu lai Ala. 
8Hama tuda i Yanihu dàngu i Yamberihu ba da-rawaku-ya i Muha la 
handàka-na, tuna numbu da tau nuda ba da-rawaku-ya na pa-ajaru na ma-
deningu welingu lai Ala. Na kanandingu-da nda na-patuba-apa, dàngu na 
pawaida na-yàmihu-ka. 
9Tàka nyuda nda nggàra-a patoma-da, nadu napa na ndubada nyuda ba pi 
hàla-nanyaka tau, hama tuna na pahunggu-da i Yanihu dàngu i Yamberihu-
mbudu. 

Da lii panau papekangu 

10Tàka nyumu mbàda tundu-munjaka da lii pa-ajaru-nggu, na nggoda 
nggàduku-nggu, dàngu na ngia pa-hanggangu-na na luringgu. Ita wiki-
mamu-nyaka nyumu jàka nggikina nyungga ba weli eti-manggu duku 

pawaiya i Yehu Karitu dàngu ba kumbuha-nya na angunggu patau. Mupi-
manya nyumu na pa-torungu-nggu dàngu na pa-jàrungu-nggu. 
11Muita-makaka ba pajàra-ka dàngu na mayila-nggu. Mupi hàla-manya 
nyumu na matumbu la ngeranggu nyungga la Atiokia, la Ikuniumu, dàngu 
la Litaru, dàngu mupi hàla-manya nyumu na jàranggu! Tàka i Miri na-
pamara-ka welingu la mbuu ndàbada nuda. 
12Tubangu-ma mbuu ndàbana na tau na ma-mbuhangu paluri lumungu 
dàngu na maluri pambulu dànya i Karitu Yehu napa ba pa-mayila-ya, 
13tàka da tau da ma-akatu dàngu da tau da ma-palapingu napa parukangu-
danyaka pa-akatu. Nyuda dalapi-ya na tau hawiangu, tàka nyuda hi palapi-
ha padua. 
14Tàka jàka jiakau nyumu Timutiu, màtawa kau yàpa pamandu-nja da lii 
paaja - lii pa-ajaru da ma-deningu da pambàda ajarungu-kau dàngu da 
pawai weli etimu; nadu bau pimanja jàka nggamuha da nggurumu. 
15Munamu-maya bàdi nyumu ba piti welingu pa-anakeda-mu ba mbàda 
tanda-munyaka na Huratu Matua. Nuna na Huratu Matua jiaya na mawua-
nggau pa-jàngapu wàmunya na pa-ngalangu wàngu mànangu rukuna na 
pawai lai Karitu Yehu. 
16Mbuu ndàbada da pa-tulihu daa la Huratu Matua papuru pekana i Alaha 
da malingu la pa-ajaru wàngu ma-deningu, la pa-kanyàngi dàngu la pa-
pahàmu manjala, dàngu la pa-ajaru-ya na tau ka naluri tundunya na 
pambuha-na i Ala. 
17Wànya nuna na Huratu Matua hi pa-nggànapu palundu-nya na tau na 
malumu-nya i Ala nduma mbuu ndàbana na paràma mahàmu-ka. 

2 Timutiu 4 

1I Karitu Yehu napa hili nàmu belinya la pinu tana yiana la pa-patanda-nya 
ngerana na tau na maluri dàngu na mameti; dàngu napa hili nàmunya la 

pa-pareta ba Hanganji-ya. Jia ba tuna kukarai pambana-kau la hanggana i 
Ala dàngu i Karitu Yehu: 
2Màtawa nyumu kau bobaru-ya nuna na lii welingu lai Ala dàngu kau pa-
nuangu pa-dàhiku-ya na tau ka na-patingi-nya, jàka da-mbuhangu hi ndia. 
Màtawa nyumu kau pa-kawàndi-ya la eti tau, kau paita-nja da manjala 
dàngu kau pambana-ha. Bau ajaru-ya na tau kau wàngu lerangu eti ju - 
juamu. 
3Nadu ba nàmunya na rehina ba nda nahilu bihu na tau pa-kataku-ya na lii 
pa-ajaru na ma-deningu. Tàka hauya duna napa nyuda datundu-maanya na 
pambuha wikida, dàngu ba da-pauhi-nja da ngguru dàngu la pa-ajaru-ya na 
hangia - hangia na mahàmu la kahilu-da ba darongu-ya. 
4Napa dahulu-nja da kahilu-da parongu-ya na ma-deningu, tàka hi da-
patalelingu kahilu-da la mawunda lii pangerangu. 
5Jiapa ka tuna nu, màta nyumu kau roputu wikimu, jiapa ka nda nggikina. 
Pa-jàrungu-ma la mayila-mu, paloku-maya na wai ngeramu ba ma-bobaru 
Lii Mànangu-kau, dàngu palaku pahàmu-manya na wai ngeramu ba 
malumu-nya i Alakau. 
6Jàka jiaya na ngera wikinggu nyungga, toma-nanyaka na rehinggu la 
pameti la pa-kameti maraku lai Ala. Tiangu-ki napa dunjaku-nggunyaka na 
pinu tana yiana. 
7Mbàda tundungu-mangguka nyungga la pa-parimbu paha - hàmungu, 
dàngu kutoma-maka la rehi njàpuna. Daingu tuturu-manggu duku lai Karitu 
lundu njàpuna. 
8Tàka nàhu duku na wunda talunggu patia-nangga padua-ka. La Lodu Hupu 
Njàpuna, i Miri, na Hakimu na mamola napa nawua-ngganya na 
wundanggu, nadu nyungga ba kuluri pahàmu dànya i Ala. Tàka nda 
mehanggu nyungga-a napa makei pa-wuangu matungu nu, tàka mbuu 
ndàba mbuna na tau na ma-rinjungu panapa-ya na tàkana i Miri. 

Da ngerangu la njàpuna 

9Pamukarungu-ma jàka pekuna kau lu mai parenggangu lai nyungga, 
10nadu i Ndemàhu ba na-dunjaku-nggaka nyungga, ba narihi mbuha-nyapa 
na pinu tana yiana. Nyuna hambàda-naka la Tehalunika. I Karekihi 
hambàda-naka la Nggalatia dàngu i Titu la Ndàlumatia. 
11Didi-makia-yaka i Lukahu na ma-ndàdiku dàngga. Lua papiti-ya i Màruku 
kai kariangu nàmu, nadu nyuna ba peku pambapa dànangga la paràma-
nggu. 
12Mbàda paràha-nggunyaka i Tihiku palua la Epihu. 
13Jàka umai, ngàndiya na kalembi bokulu na pa-bànjalu-nggu la Tarua la 
umana i Kàrapu. Ngàndi-mbuha da mbukunggu, ri - rihi da mbuku da pa-
pandoi welingu la karàta manulangu. 
14I Alihandaru na matuku wudu ma - màtu-maka ma-akatu pawunda-na lai 
nyungga. Nyunaka i Miri napa ka natunya himbalu-na nunjuya na paruku-
na. 
15Nyumu wiki màta kau pananjarungu hanggangu lai nyuna, nadu nyuna 
ba lalu mbana ndubaku-nanya na lii pangàndi-nda. 
16Ba jiaya na kawunga jakaru-nggunya na pa-kahiri wànggu wikinggu, nda 
ningu ndoku haàtu ma-karaha-ka; mbuu ndàbada da-dunjaku-ma-angga. 
Mili àru i Ala ka àmbu na-panjala-ha ba tudangga nu! 
17Ba tuna i Miri karaha-nangga padua. Nyuna nawua-ngga kapàru hi lupa 
kumaka pa-bobaru palundu-nya nuna na Lii Mànangu, ka peku rongu-danya 
mbuu ndàbada da tau nda Yahundi. Tàka nyungga pahili-nggunyaka 
welingu la hanggàmaru meti. 
18Tubangu-ma ba na-pahàla-ka napa i Miri welingu la nimbihu pawuku 
akatu hanggangu lai nyungga. Napa na-karia wàngga mànangu nyungga la 
ngia pa-hanganji-na la awangu. Màlawa ka pa-bokulu-ya Nyuna lundu nu - 
nu! Amingu. 

Na lii malangu la njàpuna 



3107 

 

 
Na Huratu Matua 

© 1995, Indonesian Bible Society. 
 

 
 

 

 

 

19Malangu-da wàna wàmunya i Perikila dàngu i Àkuwila dàngu da kuru 
umana i Onihiporu. 
20I Eràtuhu na-ndàdiku la Korinitu, tàka i Torupimu ku-dunjaku mangu 
hidunya la Miletu. 
21Pamukarungu kau mai nàmu ba ndedi na-urangu. I Embulu, i Pundihu, i 
Linuhu dàngu i Kalaundia malangu-na wàmunja wàdanggau; hamanai 
mbuu ndàbada da angu dedi hama pawainda. 
22Nyunaka i Miri ka na-karaha-kau. Nyunaka i Miri ka na-pakanyuru-kai 
angu dedi ba hapajia-kai! Na lii patembi-ma nyuma, Paulu 

Titu 

Titu 1 

1Dou i Titu na ananggu duku! Nyungga, Paulu, ku-tulihu-ya yiana na huratu 
ba atana i Ala dàngu pa-pahuru-na i Yehu Karitu-ka. Nyungga papindi-ka 
dàngu pa-paràhangu-ka la pandula-ha da tau papindi-na i Ala ka da-
undungu la pawaida. Lupangu-mbu bàdi ku-kapipi-ha nyuda ka datanda-ya 
na lii papekangu ma-tubangu na pa-papeka-nanda na anggama-nda. 
2Na lii pa-pekangu nuna pa-latangu-nanya la monungu ba tangala-nya napa 
na luri na ma-langatàka na ma-palupangu. I Ala mbàda ràndi mangilu-
nanyaka nuna na luri ba ndedi na-pakiringu na rehi – tàka i Ala nda jia 
kambàliku-ana. 
3Ba jia-yaka na rehina, na-paloha-nya paraïna i Ala na paràndi-na la lii 
languna. Na lii languna nuna na-pakata-ngganya nyungga, tàka nyungga hi 
ku-pakada-nya na hupu liina i Ala Ma-pamàna-nda. 
4Oi Titu, nyumu ana langatàka-nggunggau, nadu nyuta ba angu pawainda 
lai Karitu. Ku-monungu ka nawua àru-kinggau kanyuru dàngu mapeku 
mahàmu paraïna i Ala na Amanda dàngu i Yehu Karitu na Hanganji Ma-
pamàna-nda. 

Na paràma-na i Titu la Kareta 

5Ku-bànjalu-kau la Kareta ka peku palundu-munya na mandedi lànyapu. 
Dàngumbu, ka peku wotumu tau ma-kapipi kabungguru la nimbihu 
paraingu. Dàngu kau namuha yiada da pa-paihi-nggunggau: 
6Na tau ma-kapipi kabungguru, tau manda ningu nyurangu-maya bàdi; 
nyuna duna haàtu-ma-a bàdi papaha-na; da anada mbàda pawai-daka lai 
Karitu hi nda jia-aha da patanda tau ba ana maànga-ha da manda rongu lii 
panaungu. 
7Na ama bokulu kabungguru jiaya na tau na ma-paloku-ya na paràma-na i 
Ala, àmbu ningudu nyurana bàdi. Àmbu na-ngànjangu-du, àmbu narengga 

mbenidu, àmbu na kàli maüku, àmbu na kàli pa-lumungu dàngu àmbu ma-
kabàlikungu àmahu-duya. 
8Lupangu-ma ba nanggepi hàmu etiya na ariyaa la umana, nambuha-nya na 
mahàmu, na-ngalangu papàtu wikina, na-patutungu, na-yahangu dàngu na-
àhalungu. 
9Lupangu-ma ba nakata undunya na lii pa-pekangu pa-monungu, hama tuna 
na pambàda papekangu-ya. Jia ba tuna hi namàka papanau-nya na tau 
palata-nya la lii panaungu ma-tubangu, dàngu la pabowa-nja njalada da tau 
ma-ndubaku-ya. 
10Ba nadangu-du na tau ma-mbuhangu pa-patula ngganggangu, ri - rihi da 
tau da ma-welingu la anggama Yahundi; nyuda da-panyonga wànya 
kambàliku-da na tau hawiangu. 
11Da tau tungu nu wunggu-manja bàdi da ngaruda, nadu ba da-pariu-raü 
hàlanya na kuru uma tau ba dawànya na lii papekangu manda ràkana. 
Dawunda-ya nuna ba himbu-danya utu manda ràka-ma-ana! 
12Na haàtu wunangu wikida, ma-welingu la Kareta-mbuyai, napanii-ma, 
“Da tau Kareta da-kambàliku mànu, dàngu beri banda bohuha da mamalau 
mbulida dàngu mamayau,” wàna. 
13Nggàraya na papanii-na na wunangu nuna na-patubangu-ma. Jia ba tuna 
lupangu-ma bau hàngga langatàka-nja; ka peku kata undu-danya na lii 
panaungu ma-tubangu 
14dàngu ka àmbu dahili kata-dunjapa da analalu tau Yahundi jàka ndia da 
kalaratu pa-pandoi tau na ma-jukaru-nya na lii pa-pekangu ma-tubangu. 
15Na-yahangu ndàbama duna la tau yahangu. Tàka la tau ma-iraku 
kanandingu-na dàngu manda pawai, nda ningua hau ma-yahangu, nadu na 
pangàdangu-da dàngu na wini etida ba na-iraku hàla! 

16Da-panii nyuda ba datanda-ya i Ala, tàka hi pahini biada-nyai la paràma-
da. Nyuda pa-mayitangu-ha, dàngu nda dabihu pa-karadaku; nyuda jiaha 
da tau da manda duluku la pawunda-ya jàka nggàraya na mahàmu. 

Titu 2 

Da lata lii papekangu ma-tubangu 

1Tàka nyumu dumu Titu, màtawa kau paniiya na lii papekangu pa-deningu. 
2Panau-njawa da ma-kaweda mini, ka dapàtu wikida, ka da-manggàna 
dàngu ka da-pananjarungu ba tau paràka patembi-ha. Jiangu-mbu bàdi ba 
dakata undunya na lii papekangu ma-tubangu welingu lai Ala, ba da-
pambuha hàmungu dàngu ba da-torungu la mayila-da. 
3Màta ka tuna numbu bau panaunja da ma-kaweda kawini ka na-
patangangu na huri lurida hama tuna na tau na ma-pambulu-nya na lurina 
lai Ala. Àmbu da-pulungu tau hawiangu, dàngu àmbu na-parajaku-ha pa-
unungu ma-maüku. Lupangu-ma ba da-papekangu mahàmu-a, 
4nu ba tuda nu ka da-kapipi-ha da bidi kawini la pa-mbuhangu leida, la pa-
mbuhangu anada, 
5la pa-manggàna, la pa-yahangu dàngu la panjadi ina kuru uma mahàmu, 
ma-karadakungu leida. Jàka tunaka nu nda ningua tau malapi-ya na puluna 
i Ala. 
6Hamanai, upanau-mbunja bàdi da bidi mini ka da-manggàna. 
7La mbuu ndàbana, màtawa kau pangita-nja ngerangu la huri hàmu. Jàkau 
pa-pekangu, lupangu-ma bau patutungu dàngu ka weli eti-mamu. 
8Wànguwa kareuku manggàna, ka àmbu na-paaka-nggau tau, ka peku 
makia-da da papamu ba nda ningu manda hàmu papulu wàdanda. 
9Da tau ata da-patundungu-ma bàdi la mirida, ka daliya na etina la ngga - 
nggàra bia mbutana. Àmbu da-patarangu-du, 

10jàka ndia àmbu da-manganga-du. Màtawa ka da-pangitangu mànu huri 
hàmu dàngu tuturu-da, ka peku wotu-danya tau na lii pa-pekangu rukuna i 
Ala, Ma-pamàna-nda ba daita-ya na hurida. 
11Nadu ba mbàda pawuwa-mana-nyaka na pa-namungu-na i Ala la pa-
pamàna-nya na tau mbuu ndàbana. 
12Na pa-namungu-na i Ala nuna na-papeka-nda ka àmbu tahili luri ndubaku-
duyapa na pambuha-na i Ala dàngu ka àmbu takiku-dunyapa na itirungu 
pinu tana. Nyuta na-papeka-nda paluri la pinu tana yiana ba wàngu 
pingunda papàtu wiki, pa-patutungu, dàngu pa-tuturu lai Ala. 
13Nàhu ba nedi-ndanya na Lodu na pamonu-nda nu; la Lodu nuna napa 
naita-ya tau pinu tana na bunjuku-na i Yehu Karitu, na Ala Hupu 
Mabunjuku, na Hanganji Ma-pamàna-nda. 
14Nyuna mbàda meti lumu-nandaka ka peku pahàla-nanda welingu la akatu-
nda mbuu ndàbada, dàngu hi na-panjadi-ta hau banjaru ma-pahàla welingu 
la njala hi tanjadi mangu wiki-maana, dàngu ma-maràna patuu mahàmu. 
15Papeka wànjawa yiada, panau-njawa dàngu màtawa ka dawàngu pa-
mahumbaru-nggau bau kanyangi-nja. Àmbu ningudu haàtu tau ma-
pamuda-kau. 

Titu 3 

Na huri tau Karitu 

1Upanamu-manja da anggota-da da kabungguru-mu ka da-tangara la liku 
uru - liku uru dàngu la ma-kuaha la nanggara, ka da-karadaku dàngu ka da-
ehingu padua pawunda mahàmu hangia - hangia. 
2Paniinja nyuda ka àmbu dapawau tau hawiangu, ka àmbu da-palumu 
dànya nggamu bia na tau, na nyuna ka da-mambiru panggolu. Màta ka da-
paita-nya na malijangu ju - juada la tau mbuu ndàbana. 
3Nadu àmangu nyuta wikimbu ba tau ndubata, ta-njàrangu dàngu nda ta-
karadaku. Na-paata-ta paraï ma - màtu pa-itirungu dàngu mangabangu; ma-

akatu-maaya na pa-kanandi-nda dàngu nda ta-mbuhangu ka nahàmu na 
angunda, ta-maràngga pa-karaüngu eti dàngga angunda. 
4Tàka i Ala, Ma-pamàna-nda na-pawuwa-ya na pa-namungu-na dàngu na 
màjangu etina lai nyuta. 
5Hi na-pamàna-nda nyuta, nda ruku-ana ba mbàda wundanda mahàmu, na 
nyuna ba Nyuna wikima duna na mamila-nda eti. Nyuna na-pamàna-nda 
ruku ràmana na Ngahuna i Ala, na ma-padedi belita hi taluri bidi ba wàngu 
pabaha-ta. 
6I Ala naburi-nda Ngahuna rukuna i Yehu Karitu, na Hanganji Ma-pamàna-
nda, 
7màta ruku pa-namungu-na i Yehu, ka ta-papeku beli dàngu i Ala hi tangala-
nya na luri langatàka dàngu na ma-palupangu na pamo - monunda. 
8Na pulungu yiana ma-tubangu langatàka-maya. Ku-mbuhangu kau pa-
mbangatu-manja yiada wànggu, màta da tau da mapawai lai Ala ka da-
parukangu patuu mahàmu dàngu malingu la tau mbuu ndàbana. 
9Wiliru-nya na pa-tayaku manda ningu lingungu, na lii ndalaru dedi, na pa-
lumungu dàngu na pawunjingu rukuna na kalaratu anggama. Nuda 
mbutada nda ningua linguda dàngu nda ningumbu utungu. 
10Na tau ma-pawiti-nya na pa-biwangu daa la kabungguru, màta kau 
kanyàngi-nya handàka panduangu; hàlaka nu àmbu hili panggolu dàdu-
nyapa. 
11Ba pi-dumunya na tau tungu nu ba iraku-nanya dàngu da njalana ba jiaha 
da mbuti ba njala-nanya. 

Da lii panaungu la njàpuna 

12Napa jàka ku-paràha-nggainjaka i Àratemahu jàka ndia i Tihiku, 
upamukarungu-ma paluu mai lai nyungga la Nikupoli, nadu ba engangu lai 
nu wànggu la wula maringu. 

13Pamukaru langatàka-ma pandula-ya i Henàhu na ma-tanjiku la uku, dàngu 
i Apolu, ka peku hadangu-da palaku dàngu ka àmbu ningu manjaka-nja. 
14Da-papekangu-ma bàdi patuu mahàmu da angunda ka peku patoma-na na 
manjaka-nja; ka àmbu kahewa lurida. 
15Da angu dedi mbuu ndàbada da maninja la lihinggu, tambi wàdanggau. 
Tambi wànanggai ka wàmu hàlanja da angu pawainda. Màtawa i Miri ka 
na-pakanyuru-kai nyimi angu dedi mbuu ndàbami. Na tembi welingu lai 
nyuma, Paulu 

Pilemungu 

Pilemungu 1 

1Angu dedi Pilemungu, angu mbuha dàngu angu ramama! Nyungga, Paulu, 
haàtu tau pa-tahangu lumuna i Karitu Yehu, anguma dàngu na angu 
dedinda i Timutiu, ma-tulihu-ya na huratu yiana lai nyumu 
2dàngu na kabungguru na ma-pauhi la umamu; dàngumbu na anawini-nda 
i Àpia dàngu na angu parukangu-nda i Àrakipu. 
3Ma-monungu nyuma mili àru i Ala Amanda dàngu i Miri Yehu Karitu ka 
nawua-nggau kanyuru dàngu mànjaku nyumu. 

Na mbuhangu-na dàngu na pawaina i Pilemungu 

4Nimbihu-na ba ku-hamayangu nyungga, kutiki-ya na tamumu Angu dedi 
dàngu ku-pamalangu-nya i Ala. 
5Nadu ba kurongu bau pawai weli etimu lai Miri Yehu dàngu bau mbuha 
ndàbanya na banjaru-na i Ala. 
6Ku-hamayangu mili àru na paangu dedingu-nda ba kawàra tau pawaita ka 
na-pawiti-nya napa napi hàmu-ndanya mbuu ndàba na kanyuru na 
pamangu-nda rukuna ba ta-pambulungu lai Karitu. 
7Angu dedi Pilemungu, nambuha-munya mbuu ndàbana na banjaru-na i 
Ala, na-panggaüru-ya na etinggu dàngu na-titiru-ka nyungga! Mbuu 
ndàbana na banjaru-na i Ala da-nggaüru ndàba da etida rukumu nyumu. 

Na lii kamahingu ndumana i Onihimu 

8Jia ba tuna, ba tau ma-paangu dedingu-ta hi hau pawai-anda, kutoru 
mbeni-maka duku làti pa-pareta-kau Angu dedi, la pa-palaku-ya jàka 
nggàra-yaka bàdi na pa-palaku-mu Angu dedi. 
9Tàka ba kumbuha-nggau Angu dedi, kuwàngu pakarai-akau duku. 
Nyungga yia ma-kaweda-ka dàngu nàhu pa-tahangu-ka la uma kapàtangu 
lumuna i Karitu Yehu. 

10Nyungga, Paulu, ku-jakaru-nggaunya na hau na pakarai-nggu lai nyumu, 
na ngerana i Onihimu, na ananggu rukuna i Karitu. Nadu lai yia la uma 
kapàtangu, ama pangahu-nanggaka nyungga. 
11Àmangu nyuna nda ningua linguna lai nyumu, tàka nàhu ninguka linguna, 
nda mbulungu biana lai nyumu, tàka lai nyunggambu. 
12Nàhu nana na tau na pambuha-nggu ku-pangàndi belinya lai nyumu. 
13Làti duna pàtu-nggunya, ka ninguki angunggu wànggu-maka làti, ka 
nahilu-kau nyumu, ka na-pambapa dàngga, ba talànga la uma kapàtangu-
ka yia ruku bobaru-ya na Lii Mànangu welingu lai Ala. 
14Tàka nyungga nda ku-mbuhangu patunggu nu jàka ndedi mu-patunju-ya 
nyumu. Kurihi mbuha-nyapa jàka wàngu eti-mamu dumu bau wundaya 
nuna; nda ku-mbuhangu-a duku pa-pambana-kau. 
15Talànga wanguna i Onihimu na-pahewa dànggau ana hawutu Angu dedi, 
ka peku ngala beli-munya lundu nu - nu. 
16Nàhu nyuna nda mbulungu ata bia-yapa lai nyumu; narihi-pa welingu lai 
nu. Nàhu nyuna angunda patau Karitu pa-mbuhangu-yaka. Nyuna nalingu 
ailulu lai nyungga, ka narihi-aipa duna lai nyumu! Tuba lingu langatàka-
mana ka ba ata-yakai malai ba haàtu angu dediya lai Miri! 
17Jiaduya nu Angu dedi, bau rekika nyungga ba angu hama tau Karitu-
mungga, nggepi beli-yawa i Onihimu, beri hama nggepi-mungga nyungga 
Angu dedimu. 
18Jàka ningu panjala-na jàka ndia pawuta-na lai nyumu, màta nyungga 
duku matanggu ndàbanja. 
19Na, màta ka ku-tulihu wiki-manggunya yiana: Nyungga, Paulu, napa ku-
hiulu hàla-maha duku mbuu ndàbada. (Nda kujàra-a pa-panamu-nggau 
nyumu ba ningu wutamu lai nyungga, nu na lurimu na mabidi ba tau Karitu-
kau.) 

20Jiaduya nu, lumuna i Miri kamangu àru làti kau tulungga, pa-nggaüru-
kiya na etinggu ba angu dedi-madunda lai Karitu. 
21Hi ku-tulihu-ya na huratu yiana nadu ba na-màndungu-du la etinggu, bau 
patutu-nya napa na pakarai-nggu. Dàngu kupi-manya bau pa-rihingu-
mbuipa welingu la pakarai-nggu. 
22Ba talànga tuna nu, màla àru kau rimangga pangia-nggu la umamu, nadu 
ba monungu-manggunya ba nahema-ya i Ala na hamayangu-mi Angu dedi 
mbuu ndàbami tàka hi na-karia belingga nyungga lai nyimi. 

Na lii malangu la njàpuna 

23I Epàparàhu, na maninya la uma kapàtangu angunggu nyungga lumuna i 
Karitu Yehu, malangu-na wànanggau. 
24Nggepi-mbuha da lii malangu-da da angu ràmanggu: i Màruku, i 
Aritàruku, i Ndemàhu dàngu i Lukahu. 
25Mili àru i Miri Yehu Karitu ka na-pakanyuru-nggai mbuu ndàbami. Na lii 
patembi-ma nyuma, Paulu 

Imbarani 

Imbarani 1 

I Ala napanii la ngaruna na Anana 

1La rehi la handàka-na ma - màtu ngarangia pawàna i Ala, ba napanii danja 
da boku la mangilu-nda la ngaruda da wunangu. 
2Tàka nàhu la rehi malamiri panii-nanyaka lai nyuta la ngaru Anana. 
Rukuna yiana na Anana hi na-padika-nya na pa-nggubulu awangu mbuta-
na paraïna i Ala. Dàngu mbàda kawuku-nanyaka i Ala ba na Anana yiana-
maka manduma-nya mbuu ndàbana. 
3Nyuna na ma-patapanjiru-ya na mangunju-na i Ala na maji - jilana; Nyuna 
jiaya na ninu maüna na hada wikina i Ala. Nyunambu na maopa wànya 
pulu mbiha mendina, hi kiri undungu-na mbutana na hanggubu awangu. 
Nu ba nahàla-ka pa-pahàla-ya na tau welingu la njalana-naka, ka mandapu-
nanyaka la kanjàka pareta la awangu, ba na-mandapu dànya i Ala, Ma-
kawaha na mahupu-jangga. 

Na bunjuku-na na Ana Ala 

4Na mandapu-na i Ana na pangala-na welingu lai Ala nda hakudu hipu-naha 
da mandapu-da da papalewa, dàngu na tamuna na pawua-nanya paraïna i 
Ala nda hakudu hipu-naha la pa-mangarangu welingu la tamu na pawua-na 
i Ala la papalewa-ka. 
5Ndedi ma na-handàkangu papanii tuna yia la haàtu papalewa i Ala, 
“Nyumu Ana-nggunggau; la lodu nàhuma bau Amangga Nyungga,” la 
pawàna. Ndedimbui na-handàkangu papanii tuna yia i Ala rukuda da 
papalewa, ka nggamuya-kadu: “Napa na-Amangga Nyungga, tàka hi kuana-
nya Nyuna,” la pawàna. 
6Tàka la rehi palewa-nanya na Ana kawungana yia la pinu tana, napanii i 
Ala, “Màtawa da papalewa-na i Ala mbuu ndàbada ka da-marubuku-nya i 
Ana,” wàna. 

7Rukuda da papalewa, napanii i Ala, “I Ala natuha ngilu da papalewa-na, 
dàngu natuha roka epi da malumu-nya,” wàna. 
8Tàka lai Ana napanii i Ala, “Na kanjàka hanganji-mu dou Ala, hanii-mana 
lundu nu - nu! Na pareta-mu pareta mamola-ya. 
9Nyumu mu-mbuhangu mamola, dàngu mu-paura-ya na ma-kaputingu; jia-
duyaka i Ala, na Alamu, hi napindi-kau Nyumu hi nawua-nggau tembi 
maraku pambaha eti wàngu, marihi-nja da angumu,” wàna. 
10Napanii-mbu i Ala, “Nyumu, dou Miri, la kawunga-na mu-padika-nya na 
tana, dàngu Nyumu wikima maruku limanya na awangu. 
11Nuda mbuu ndàbada napa da-molungu-ha, dàngu dambora hama tuna 
paki; tàka Nyumu dumu ndau panjilungu-a. 
12Yiana na hanggubu awangu mu-palàpitu kalembi-nya napa, tàka hiu 
pahilu wànya hangia. Tàka Nyumu dumu ndau panjilungu-a napa, dàngu 
nda jia ningua hupu njàpuna na lurimu,” wànanya. 
13Ndedima na-handàkangu i Ala papanii tuna yia la haàtu papalewa, 
“Mandapu-kau la kawana-nggu, ka lupa ku-panyàku-ha lai Nyumu da papa-
muka,” nda wàna-a. 
14Jàka tuna nu, ka nggàra-haka duda da papalewa? Nyuda jiaha da ngahu 
malumu-nya i Ala dàngu da pa-paràha-na pandula-ha da tau da manduma-
nya na mànangu ngeru. 

Imbarani 2 

Na mànangu na manda najaru 

1Tuna nuduka hi lupangu ta-pamàndu langatàka-manjaka bàdi da lii 
papekangu pambàda rongunda, ka àmbu ta-pambelingu welingu la 
pawainda. 
2Da lii langu pambàda pekada da papalewa la boku la mangilu-nda ma-
deningu-maha, tàka na tau na mapangga-ya dàngu na manda nunjuya 
nangala-nya tuda himbalu-na. 

3Narihi-aipa duna na mànangu na marihi halawàla-nja nuda da lii langu! 
Jàka nda taeti wànya nuna na mànangu, nda tamara-a la hukungu. Nadu ba 
i Miri wikima na ma-bobaru mangilu-ya nuna na mànangu, tàka na tau na 
marongu mangilu-ya mbàda wuangu-daka mbuti lai nyuta ba ma-deningu-
maya. 
4La perada nuda, na-pamàndu-nya na pa-hakahiingu-da da tau paraïna i Ala 
wàngu ma - màtu pa-hangàtarungu dàngu tanda manda ningu hamangu, hi 
napabe - berinja pawuana na Ngahuna i Ala nunjuya na pambuha wikina. 

Na mahewa-nya ànda na tau ka pamàna-nya 

5Da papalewa nda da-ngalangu-a kuaha welingu lai Ala la pa-pareta-ya na 
tana bidi na manàmu-nya, nu na tana na papanii wànda yiana. 
6Tàka ninguma pa-tulihu la hili hau pangia la Huratu Matua, “Nggàra-
mayaka nu na tau, dou Ala, hiu namuya? Na tau duna tau-ma-aya, na nyuna 
mu-ihilii bianya! 
7Ndumana la rehi dànggitu mu-pangia wawaya hawutu welingu la 
papalewa. Muwua-nya bunjuku dàngu tembi, 
8dàngu mu-pakata-nya kuaha la mbuu ndàbana,” na mawàna. Jia ba tuna, i 
Alama na-mapadika-nya na tau “pa-kuaha-ya mbuu ndàbana” jàka wàna, 
nu na ihina nda jia ningua manda karuduku-nya na tau, wàna-duka nu. 
Jiapa-kai ba tuna, nda taita-aya nàhu na tau ba na-kuaha-ya mbuu ndàbana. 
9Tàka mbàda ita-ndanyaka ba na-kuaha i Yehu! Nda nggi tuna-a mandaina 
Nyuna ba pawawa-ya hawutu welingu la papalewa. Màtawa ba ruku hàmu 
etina i Ala ka peku meti lumu-nanya nggubulu-na na tau pinu tana. Taita-
ya nàhu Nyuna pa-wuangu-ya ngia pa-mandapu ma-bunjuku dàngu 
patembi, nadu ba mbàda mayila lundu meti-naka. 
10Ràka-mana duna i Ala – na ma-padika-nya mbuu ndàbana nduma pawuku 
wikina – na-pawiti-nya i Yehu na ma-pamànangu ma-lànyapu pali ningu la 
mayila. Jia ba tuna nu peku-naka i Ala pawanda-ya na tau dangu ka da-



3120 

 

 
Na Huratu Matua 

© 1995, Indonesian Bible Society. 
 

 
 

 

 

 

bunjuku karia-nya i Yehu. Maa ba Nyunamaka duna ma-bunggahu-nja ànda 
ka peku pamara-ha. 
11I Yehu na-payaha-nja da tau welingu la nja - njalada; Nyuna nu na ma-
payaha-nja, dàngu nyuda da pa-payaha-na, haàtu Ama-ma-aha. Tuna 
nuduka hi nda na-makia i Yehu, papeka ba angu dedi-nanja. 
12I Yehu na panii-nya i Ala, “Ku-bobaru-nja napa da angu dedinggu rukumu 
Nyumu. Napa kuwotu-nggau Nyumu daa la pa-jàmburu-da,” wàna. 
13Napanii-mbu i Yehu, “Jiaya i Alama na ngia pamonu-nggu,” wàna. Dàngu 
nahili paniimbui, “Yiangga yia, karia-ma da ana pawua-nangga Nyungga i 
Ala,” wàna. 
14Rukuda da tau nu ananggu-nja ba wànanja, ba tau ma-ngalangu pameti-
ha, ka pa-hamangu-nanyaka wikina i Yehu dàngu nyuda hi naluri la huri 
tau. Nu hi tuna nu na pawunda-na, ka peku pa-làjaru-nanya i Kambàliku na 
ma-kuaha-ya na pameti wàngu rukuna na metina Nyuna. 
15Tuna nuduka ba na-pahàla-ha da tau pa-paatangu la ngala lurida paraï pa-
mangàdatungu meti. 
16Nu lohangu-nanyaka ba nda jiaha da papalewa-a da pandula-na, tàka jiaha 
da wàlana i Ambarahàmu duda. 
17Na ihina nuna lupangu nahama-manja bàdi la ngga - nggàra da angu 
dedina, wàna duka nu. Nu ba tuna nu peku-naka panjadi Ratu Bokulu ma-
tuturu dàngu mamila etina. Wàngu lumungu-na na matuna nuduka hi peku 
jàmangu-da da njalana na tau. 
18Dàngu rukuna ba mbàda pàdangu-naka mayila dàngu ba mbàda 
kamanyaka, peku ndula-nahaka da tau da pa-kamangu, maa ba pambàda 
kamangu duya Nyuna wiki dàngu ba mbàda mayila-naka. 

Imbarani 3 

I Miri Yehu narihi bokulu-pa welingu lai Muha 

1Angu dedi, angunda patau Karitu pambàda paau-mbuna i Ala! Màla 
pangàda hàmu-manya bàdi rukuna yiana i Yehu! Na-palewa paihiku-nya 
Nyuna paraïna i Ala panjadi Ratu Bokulu la anggama payàpa-nda. 
2Na-tuturu-ma duna lai Ala na mambàda pindiya la paràma nuna hama tuna 
i Muha àmangu ba na-tuturu pa-palaku-ya na paràma-na la Uma Ala. 
3Tàka i Yehu duna na-paràkangu-ma pa-ngalangu tembi maraku ma-
parihingu welingu lai Muha. Nadu na tau na mawulu uma ba parihi tembiya 
welingu la uma nuna. 
4Deningu-na nimbihu-da da uma ba ninguma mawulu-ha, tàka na mawulu-
ya mbuu ndàbana, jiaya i Ala duna. 
5I Muha na-tuturu-ma duna ba ma-lumungu-ya daa la Umana i Ala dàngu 
la pa-patàka-nya na papaniina i Ala la rehi na manàmu-nya. 
6Tàka i Karitu duna na-tuturu ba Anaya, na makata-nya na Umana i Ala. 
Nyuta-maka yia Umana i Ala, jàka pa-daingu ringgitu-nda dàngu pa-daingu 
màndungu-na la etinda la pangala-nya na pamonu-nda. 

Na hangahu-na na banjaru-na i Ala 

7Jia ba tuna nu, hama tuna na papanii-na na Ngahuna i Ala, “La lodu nàhu, 
jàkai ronguya na wai liina i Ala, 
8àmbi malihu-du hama tuda da boku la mangilu-mi, ba da-katadaku lai Ala, 
hi dakama-nya i Ala la maràda wara. 
9‘Lai nu dakama-ngga paraï da boku la mangilu-mi, dàngu dakaka-ka,’ wàna 
i Ala, ‘jiapa ka mbàda ngita-danja da pawunda-nggu ba patu kambulu 
ndauna mandaina,’ wàna. 
10Jia-duyaka hi kuhàngga-nja, hi kupanii, ‘Naingu-mana ba nda da-tuturu, 
dàngu nda dabihu pa-karadaku-nja da hupu liinggu,’ hi wànggu. 
11Kumbeni hi ku-harangu, ‘Nda jia ngalangu-ada patama la tana nuna la pa-
hangahu dàngga Nyungga,’ wànggu,” wàna. 

12Oi angu dedi, manggangu ka àmbu ningu haàtu lai nyimi ma-akatu etina 
dàngu manda pawai, hi na-kandulingu ba namaraunya i Ala maluri! 
13Jia ba tuna, ka àmbu ningu haàtu lai nyimi pa-panyonga ma-akatu hi na-
ndubaku-ya i Ala, màtawa kai maràngga panaungu dàngga angumi nimbihu 
lodu ba talànga luri-ndapa la rehi nàhu, nu, “na Lodu Nàhu” ba wàna la 
Huratu Matua. 
14Nyuta mbuu ndàbanda angu pajàrungu-na i Karitu-ta, mili àru nyuna 
takata undunya na ma-màndungu la etinda piti welingu la pakiri-na lundu 
hupu njàpuna. 
15Yiana-ya na pa-tulihu la Huratu Matua, “Jàkai ronguya na wai liina i Ala 
la lodu nàhu, àmbi malihu-du, hama tuda da boku la mangilu-mi, ba da-
katadaku lai Ala,” wàna. 
16Màla, nggamu-haka wàmi da marongu-ya na wai liina i Ala hi katadaku 
biada-nyai lai Nyuna? Hi jia ndàba-maha da tau da pairu ngàndina i Muha 
welingu la Mehiru, wàngguka? 
17Dàngu ka nggamu-haka da pambenina i Ala la patu kambulu ndaungu 
mandaina? Jiaha da matuu manjala, hi dameti hadaparu la maràda telangu, 
wàngguka? 
18Ba tuna yia na harangu-na i Ala, “Nda jia ngalangu-ada patama la tana 
nuna la pa-hangahu dàngga Nyungga,” wàna – ka nggamu-haka duda da 
palaana i Ala? Jiaha da tau da ma-katadaku lai Ala, wàngguka? 
19Nu pidunda-nyaka nàhu, hi nda da-ngalangu patama, ba ruku nda 
pawaida lai Ala. 

Imbarani 4 

1Nu ba tuna, undungu-mana-nyapa duna na njanjina i Ala, dàngu napa 
nawua-mandanya nu na hangahu na pambàda njanjinanda. Jia ba tuna, 
màtawa ka ta-manggangu ka àmbu ningu haàtu lai nyimi na manda 
ngalanya na hangahu panjanji-nanda. 



3123 

 

 
Na Huratu Matua 

© 1995, Indonesian Bible Society. 
 

 
 

 

 

 

2Nadu na Lii Mànangu nuna pambàda pa-tàkangu-yaka lai nyuta, hama tuna 
lai nyuda. Na nyuna nda ningua linguna nu na lii langu lai nyuda. Nadu ba 
jiaya narongu-danya nuna, nda dapawai-a. 
3Tàka nyuta mapawai tangala-nya duta na hangahu panjanji-nanda i Ala. 
Nuna napatangangu dàngu na papanii-na i Ala, “Nyungga kumbeni dàngu 
ku-harangu, ‘Nda jia ngalangu-ada patama la pa-hangahu dàngga Nyungga,’ 
wànggu,” wàna. Napanii tuna nu i Ala jiapa-kai ba mbàda njàpuna na 
paràma-na piti welingu ba napadikanya yia na pinu tana. 
4Nadu rukuna na lodu papihu wàna ba nidunya na pa-tulihu la Huratu 
Matua, “La lodu papihu wàna hangahu-nanyaka i Ala welingu la mbuu 
ndàbana na paràma-naka,” ba wàna. 
5Rukuna nuna nimanyai na pa-tulihu, “Nda jia ngalangu-ada patama la tana 
nuna la pahangahu dàngga Nyungga,” ba wàna. 
6Jia ba tuna nu nyuda da marongu mangilu-ya na Lii Mànangu nuna, nda 
dangala-anya nuna na hangahu maa ba nda da pawaidu. Jàka tuna nu 
lohangu-nanyaka ba ningu tau hawiangu mapeku pangala-nya nuna na 
hangahu. 
7Nadu ba nahili kawuku-duya na hili hau lodu i Ala, “na Lodu Nàhu” ba 
wàna. Ba nda pira mbua ndaungu biapa ma-palàngangu ba napanii i Ala la 
ngaruna i Ndautu rukuna yiana, hama tuna na patiki nu kawai, “Jàkai 
ronguya na wai liina i Ala la lodu nàhu, àmbi malihu-du,” ba wàna. 
8Làti jàka mbàda wua-nanjaka nuda da tau paraïna i Yuhua na hangahu 
panjanji-na i Ala, nda jia panii-anapa làti i Ala rukuna na hili hau lodu. 
9Jia ba tuna, nduma banjaruna i Ala ni-manyapa na njanji la pa-hangahu 
hama tuna i Ala ba na-hangahu la lodu papihu wàna. 
10Nadu na tau na mangalanya na hangahu panjanji-nanya paraïna i Ala, 
napa na-hangahu-mbu welingu la paràma-naka, hama tuna i Ala. 

11Jia ba tuna, màtawa ka ta-pamukarungu langatàka-ma la pangala-nya na 
hangahu panjanji-nanda i Ala. Ka àmbu jia ningudu haàtu lai nyuta manda 
lundungu hama tuna nyuda àmangu, rukuna ba nda dapawai lai Ala. 
12Na puluna i Ala pulungu luriya dàngu namàka; narihi-pa patara welingu 
la hapanda madàka mbeli mbapa. Na pulungu nuna natanju pa-ràpangu la 
pa-kawàri hamangu dàngu ngahu; lupa kawohuku dàngu tambiliku, hi lupa 
napi paràpa-nya na kanandingu dàngu na pawuku eti tau. 
13Nda ningu pa-padikangu ma-kambelingu la hangga-na i Ala. Mbuu 
ndàbana pangita-ya dàngu na-tabunggahu-maa la mbara matana. Lai 
Nyunaya napa na ngia pahema ningunda. 

I Miri Yehu Hupu Ratu Bokulu-ya 

14Tuna nuduka hi lupangu takata undungu-ma bàdi la papeka wainda. Nadu 
ba nidunya lai nyuta na Hupu Ratu Bokulu-nda, na mambàda tama 
lundungu la hanggana i Ala – jiaya Nyuna-maka i Yehu na Ana Ala. 
15Na Ratu Bokulu-nda nda jia nda pi-ananya da lamanga-nda. Tàka 
pambàda kamangu-yaka la mbuu ndàbana, hama tuna nyuta; jia-aya ba nda 
ningu njalana! 
16Jia ba tuna nu, màtawa ka tatoru mbeni pahangiriya i Ala na ma-pareta 
wànda hàmu eti. Napa i Ala namila-nda eti hi na-pakanyuru-ta ka peku pa-
ndulangu la rehina. 

Imbarani 5 

1Nimbihu ratu bokulu papindi-ya welingu la banjaru, hi wotuya la palumu-
nya i Ala huruda nyuda. Na paràma-na jiaya la pawotu hunggu maraku lai 
Ala pa-jàmangu wàda da njala. 
2Na ratu bokulu wiki nadangu-mai duna na malijangu-na la ngga - nggàra, 
jia ba tuna nu hi peku wànguna ma-malijangu la tau manda nggàra papina 
dàngu na ma-njàrangu. 

3Tàka rukuna ba na-malijangu-mai duna nyuna jia-duyaka hi lupa nawotu 
bàdi maraku ruku njala, nda mbulungu bia lumu njala banjaru, tàka lumu 
njala wiki-mbuna. 
4Nda ningumbu haàtu mawotu wikina la panjadi ratu bokulu. Hi nanjadi 
ratu bokulu na tau, jàka napaau-nya paraïna i Ala – hama tuna i Harungu. 
5Tuna numbu i Karitu. Nda nawotu-a wikina la panjadi Ratu Bokulu. I Ala 
wikima duna na mawotu-ya. I Ala napanii-nya, “Nyumu Ananggu-nggau; la 
lodu nàhu-maka ba Ama-mungga,” wàna. 
6Napanii-mbu i Ala la hau pangia, “Nyumu Ratukau lundu nu - nu, hama 
tuna i Ratu Melikuhendiku,” wàna. 
7La rehi lurina i Yehu yia la pinu tana na-hamayangu dàngu kaladaku-na lai 
Ala pakariangu wai matana, na mamàka pa-pahàla-ya Nyuna welingu la 
meti. Dàngu rukuna ba na-pawawangu wikina lai Ala ba natembi marakuya, 
ka rongu-nanyaka. 
8I Miri Yehu duna Ana Ala-maya, tàka jiapa-kai ba tuna nu, na-papekangu-
ma pa-karadaku ba jiaya na-pàdangu-na mayila. 
9Ba hàlaka patuya ma-pahàla langatàka, ka jiaya Nyunaka na pingi pola 
mànangu lundu nu - nu nduma mbuu ndàbana na tau ma-karadaku lai 
Nyuna, 
10tàka i Ala na-paloha-mbunya ba jiaya Nyunaka na Ratu Bokulu, hama tuna 
i Ratu Melikuhendiku! 

Panamu wànya 

11Jàka jia-yaka na mandapu na i Yehu ba Ratu Bokulu-ya, nadangu-mapa 
làti na papeka-nja ba wànggunggai, tàka nda namuda la pa-kaloka-nya maa 
ba ndai renggadu pa-jàngapu-ya. 
12Toma-mana-nyaka làti na rehina ba ràka nggurukai, tàka jiangu biaipa ba 
ningu bàdi ma-papeka-nggainja da kawunga pakiri-na na puluna i Ala. 
Ndedi-mapa ingalangu pangangu ma-màndungu; ràka ma-unungu wai 
huhu-ma-a-kaipa. 

13Na tau na ma-unungu-ipa wai huhu, ana rara-duyapa; ndedi-mapa naera-
nya jàka nggàraya na ma-padeningu dàngu na manjala. 
14Na pangangu màndungu tunggu ma-matua-ya da mambàda ndàmangu, hi 
da-ngalangu pahekanya na mahàmu dàngu na manjala. 

Imbarani 6 

1Jia ba tuna nu, màtawa ka ta-pangalangu la nuana na lii pa-pekangu 
rukuna na matua luri tau Karitu, dàngu àmbu dira-ana la pa katana-ya na 
lata kawunga pa-pekangu la anggama-nda. Àmbu tahili beli-dunyapa na lata 
pa-pekangu ba na-pànjangu-ma bàdi na tau la pawunda-ya na manda lingu 
dàngu ba pawaima bàdi lai Ala, 
2jàka ndia na kawunga pa-pekangu ruku pa-runungu jàka ndia rukuna na 
pa-dambakungu lima la tau, jàka ndia rukuna na luri beli welingu la meti, 
jàka ndia na hukungu ma-palupangu. 
3Jiaya jàka wàna i Ala, màtawa ka ta-pangala-nja da nuada nuda da lii pa-
pekangu! 
4Nadu, da tau da mambàda kandulingu, nda napeku-apa la pa-kapipi beliha. 
Nyuda àmangu mbàda ninjaka la hambila-na i Ala, dàngu mbàda pàda-
danyaka na pawua-na Nyuna. Nyuda mbàda kuaha-mbuna-njaka paraïna 
Ngahuna i Ala. 
5Nyuda mbàda ndàma-danyaka ba mahàmu-ya na puluna i Ala, dàngu 
mbàda pàda-danjaka da pawua-na da ma-patahu la rehi na manàmu-nya. 
6Tàka hàlaka nu hi kandulingu biada-nyai! Nggiki peku-nakaka la pa-kapipi 
beliha ka da-panjilungu welingu la nja - njalada. Nadu ba hili harika-danyai 
na Ana Ala hi datuya la pa-pawawa-ya la hangga madangu. 
7Na tana na pa-mangàpahu wai urangu na makàli parunya, hi na-patumbu-
ya na matumbu na maningu lingungu la tau mapoka-ya, na tana nuna na-
pamaringu-ya paraïna i Ala. 

8Tàka jàka natumbu bianya witu dàngu rii madàka, ka nda ningu-apa 
linguna nuna na tana, hi naràtu-nya napa paraïna i Ala dàngu hi tunu 
palàpu-ya la hupu njàpuna. 
9Na nyuna ha angu dedi pambuha-nggu, jiapa-kai ba panii tuma nu, da-
màndungu biai da etima rukumi nyimi. Màndungu-madanya da etima ba 
mbàda ngala-minjaka da marihi hàmu, nu da kanyuru da anguna na 
pamànangu wàmi. 
10I Ala duna nda Ala manda tànji-aya. Nda nambula-anya na paràma-mi 
ndumana Nyuna, dàngu na mbuha-minya Nyuna bai paloha-nya la lumu-
minja da angunda patau pawai àmangu dàngu nàhumbu. 
11Marinju halawàla-manya ka pa-daingu ànjaru-mi nimbihumi lundu hupu 
njàpuna, hi lupangu ingalanya nu na pamo - monumi. 
12Nda ma-mbuhangu-a kai mayau. Tàka na pambuha-ma kai luri hama tuna 
da tau da mangala-nja da paràndi-na i Ala, ruku pawai lai Nyuna dàngu 
ruku pa-daingu nedingu-da. 

Na ràndina i Ala nda na-panjilungu-a 

13Ba na-paràndingu i Ala lai Ambarahàmu, na-harangu ba jiangu-ma napa 
na-pahàra-nya jàka nggàraya na pambàda njanji-naka. Tàka ba nda ningua 
marihi jangganya i Ala, ka harangu wàngu-nanyaka tamu wikina. 
14Napanii, “Ku-panjanjingu ba ku-pakanyuru-kau napa dàngu ku-paworu-
makau duku,” wàna. 
15I Ambarahàmu na-patoru-nya ba nadeningu, ka ngala-nanjaka da 
panjanji-nanya i Ala. 
16Jàka na-harangu na tau, nahara wànya na tamu tau hawiangu na marihi-
nya nyuna, nuna na harangu na-pakamàndalu-ya na mapandaya na pa-
njanjingu. 
17I Ala nambuhangu pa-kawàndi-ya la tau na mangala-nya na panjanji-na, 
ba nda na-haleli-aya na pawuku-na. Tuna nuduka hi na-pamàndu wànya 
harangu na panjanji-na. 

18Nu ba dua ngiada nda da-haleli-a: I Ala duna nda peku kambàliku-mana 
la panjanji-na dàngu la harangu-na. Jia ba tuna nu, nyuta mambàda handera 
lai Ala, napanau pa-mbangatu-nda la pakata undunya na pamonu-nda na 
maninya la hangganda. 
19Na monungu-nda beri watu labu matama tanjikuya dàngu na ngia pakata 
undungu-nda hi taluri ngudu. Na monungu nuna na-paràpangu la hambeli 
dindi tera la Rowa Mahupu-matua la Umana i Miri la awangu. 
20I Yehu mbàda mangilu-nandaka ànda lai nu, dàngu mbàda tama-naka lai 
nu ba nanjadi Ratu Bokulu-nda lundu nu - nu, hama tuna i Ratu 
Melikuhendiku. 

Imbarani 7 

I Ratu Melikuhendiku 

1Nyuna i Melikuhendiku hanganji la Halimu-ya, ratuna i Ala Mahupu-
jangga. Ba nabeli-ka pabera-ha da hanganji paraïna i Ambarahàmu, lua-
nanyaka pa-tàbuku-ya paraïna i Melikuhendiku hi na-pakanyuru-ya. 
2Ka wotu-nanyaka i Ambarahàmu lai Melikuhendiku hangia la hakambulu 
welingu la mbuu ndàbada da pariba-na. (Nyuna i Melikuhendiku, jàka 
haleli-ya na ngarana, “Hanganji Mamola,” wàna duna, tàka ba hanganji 
Halimu-ya, jàka haleli-ya, “Hanganji Peku,” wàna.) 
3Rukuna yiana i Melikuhendiku nda ninguma lii kaloka ba ningu amana 
jàka ndia inana jàka ndiakai boku la mangilu-na, nda ningumbu kaloka 
dedina, jàka ndiakai kaloka metina. Nyuna pa-pahamangu-ya la Ana Ala; 
nyuna ratu ma-palupangu-ya. 
4Nu, ita-ndanyaka ba dira bokulu-ya i Melikuhendiku; bokulu tuna numaka 
hi lupa nawotu-nya pa-hakambulu wàda welingu la mbuu ndàbada da 
pangala-naka la pa-hànjalungu nyuna i Ambarahàmu, na boku la mangilu-
da da banjaru-nda. 
5Ninya la uku anggama Yahundi ba lupangu-ma da ratu da ana umbuku-na 
i Lewi ba da-ngalangu hangia la hakambulu welingu la ihi paraïda da 

banjaru Ihirailu, nu da angu dedi wikida, jiapa-kai ba jia ndàbaha ba ana 
umbuku-na i Ambarahàmu-ha. 
6Nyuna duna i Melikuhendiku nda ana umbuku-na i Lewi-aya na nyuna na-
ngalangu-mbu hangia la hakambulu welingu la mbuu ndàbada da pariba-
naka i Ambarahàmu, hi na-pakanyuru-mbuyaipa i Ambarahàmu, làti wàmu 
na mambàda ngalanja da panjanji-na i Ala. 
7Langatàka nda jia ningua mapanda-ya, ba nangia wawamapa duna na tau 
na pa-pakanyurungu welingu la ma-pakanyuru-nya. 
8Da ratu ma-ngalangu hangia la hakambulu, tau mangalangu pameti-ha. 
Tàka na maninya la Huratu Matua, i Melikuhendiku duna na mangalangu 
hangia la hakambulu, tau maluri pa-ngalangu-ya. 
9Ta-ngalangu-mbu patàpu-ya, nyuna i Lewi – na maana umbuku-nja da ma-
ngalangu hangia la hakambulu welingu la tau Ihirailu – mbàda wotu-
mbuda-haka nuda ba jiaya nawotu-naha i Ambarahàmu lai Melikuhendiku. 
10Jiapa-kai ka ndedi nadedi i Lewi ta-ngalangu-mbu patàpu-ya ba mbàda 
ninyaka daa la ihina i Ambarahàmu na boku la mangilu-na, nu ba jiaya na 
pa-tàbuku-da i Melikuhendiku dàngu i Ambarahàmu. 
11Ba ngaru-dapa da ratu Lewi na uku anggama Yahundi pawua-ya la banjaru 
Ihirailu. Rukuna ba nda natoma luana ba da-palaku-ya na paràma-da da 
ratu Lewi la handàka-na, ningu-duka bàdi hili ratu haàtu mahama-nya i 
Ratu Melikuhendiku, dàngu àmbu welina la kaloka-na i Ratu Harungu-
duya! 
12Nu ba tuna, jàka na-haleli na mandapu-da da ratu, na-haleli-mbudu bàdi 
na uku anggama Yahundi. 
13Nuna nu na palana jiaya na Mirinda: Nyuna welina la hau kabihu, dàngu 
ndedi haàtu-a angu kabihu-na ma-katangu paràma ratu. 

14Mbuu ndàbana na tau napi-manya ba welina la kabihu Yahunda na 
Mirinda; tàka nda natiki-maya duna na kabihu nuna paraïna i Muha ba 
napanii-ya rukuda da ratu. 

Na hili haàtu ratu hamana i Melikuhendiku 

15Na papanii-nda yiana narihi lohangu-pa ba jiaya na-kawundaku-na na hili 
haàtu ratu na mahama-nya i Melikuhendiku, 
16hi wotuya Nyuna la paratu, nda pa-panamatu-nya na huri lawiti taua, taka 
pa-namatu-nya na lurina na maningu kuahangu dàngu na manda ningu 
njàpungu. 
17Nadu ba napanii na Huratu Matua, “Nyumu ratukau lundu nu - nu hama 
tuna i Melikuhendiku,” ba wàna. 
18Jia ba tuna, nàhu na uku ndai papahinggilu-yaka, ba nda na-undungu-apa 
dàngu ba nda ningu-apa linguna. 
19Na uku anggama Yahundi nda ana ningua pa-pahàra-na manda ningu 
nyurangu. Tuna nuduka nyuta nàhu hi pa-wuangu-ta hau monungu marihi 
hàmu; hi peku hangiri-ndanya i Ala. 
20Hinggilu-nai, nuna mbuu ndàbana wàngu pa-karia-nya harangu welingu 
lai Ala. Nda ningua harangu tungu nu ba wotuha paratu hawiangu. 
21Tàka ba wotuya la paratu i Yehu pawàngu harangu-maya, ba napanii-nya 
paraïna i Ala, “I Miri mbàda harangu-naka, dàngu nda na-haleli-aya napa 
na pawuku-na, ‘Nyumu ratukau lundu nu - nu,’ ” ba wàna. 
22Nu ba tuna, kawuku njanji marihi hàmu-yaka i Yehu. 
23Hili ni-manyaipa na habata: dadangu-ma da ratu hawiangu, rukuna na 
metida hi nda na-padaingu na payàpa-da. 
24Tàka i Yehu duna naluri lundu nu - nu, jia ba tuna na wai ngaba ratuna 
nda napala-a la tau haàtu. 

25Jiambu-duyaka hi namàka pa-pamàna hàlanja da tau lundu nu - nu, da 
ma-ngarangia-nya Nyuna la pa-hangiri-ya i Ala, nadu ba naluri lundu nu - 
nu la pa-kamahi-nja ndumada lai Ala. 
26Jia ba tuna i Yehu jia-yaka na Ratu Bokulu pa-kalana-nda. Nyuna na-
matua; nda ana nggàra-a pahili-na jàka ndia panjala-nakai. Nyuna pa-
pahinggilu-ya welingu la tau njala dàngu pa-pajangga pa-hipungu-ya 
welingu la awangu-ka. 
27Nyuna duna nda hama-ada da ratu bokulu hawiangu, da mangàndi mànu-
mapa maraku nimbihu lodu ruku njala wikina, hi mangupa rukuda da 
njalana na banjaru-ka. I Yehu na-handàkangu-ma-a duna pa-mangejingu 
wikina lundu nu - nu, ba na-mangejingu wikina ba kameti maraku-ya. 
28Na uku anggama Yahundi nawotu bia tau ningu nyurangu la paratu 
bokulu. Tàka na ma-malamiri-nya na uku nuna, na-panjanji wàngu harangu 
i Ala ba nawotu-ya pa-Ratu Bokulu, na Anana na pambàda tuna Ma-
pamànangu manda ningu nyurangu lundu nu - nu. 

Imbarani 8 

I Yehu na Ratu Bokulu-nda 

1Nu na papanii-ma yiana-ya na mapapingi: Ninya lai nyuta na Ratu Bokulu 
na matungu nu, na ma-mandapu pa-pareta anguna i Ala Mahupu-mangunju 
la awangu. 
2Nyuna nalumu-nya na paràma ba Ratu Bokulu-ya la Rowa Mahupu-matua, 
nu la maü tera langatàka-na i Miri, na pa-pahada-na i Miri, na panda ruku 
tau. 
3Nimbihu-na na ratu bokulu-ka pawotu-ya la pangàndi mangejingu dàngu 
maraku lai Ala. Tuna numbu na Ratu Bokulu-nda; ningu-mana bàdi pa-
mangeji-na. 
4Làti jàka la pinu tanaya, nda jia ratu-aya, ba mbàda ningu-duka ratu 
mangàndi-ha da pamangejingu nunjuya na uku anggama Yahundi. 

5Na paràma palumu-da ba ratuha ninu wai maü mara-ananya duna làti 
welingu la maninya la awangu. Mbàda peka-mana-nyaka i Muha paraïna i 
Ala la handàka-na rukuna nuna, ka wuluya na Maü Terana i Miri ba wàna i 
Muha. Napanii i Ala lai Muha, “Tàngaru pàku! Mbuu ndàbana muwulu-
maya bàdi nunjuya na ngerangu na papangitangu-kau la palindi,” ba wàna. 
6Tàka nàhu i Yehu duna na-ngalangu paràma ratu na marihi mangarangu 
welingu da paràma-da nuda da ratu. Nadu na pa-njanjingu-na i Ala dàngu 
na tau, jiaya na pa-njanjingu na marihi hàmu ba na-palatangu-du la janji na 
marihi hàmu. 
7Làti jàka nda ningu nyurana na panjanjingu na ma-mangilu, ka nda nggàra 
ihi wàngua ka turaya na pa-njanjingu padua wàna. 
8Tàka i Ala duna mbàda hunggunaka njala la banjaru-na, hi napanii, 
“Rimangu, nàmunya taï na lodu, ba kutuya na pa-njanjingu bidi la banjaru 
Ihirailu, dàngu la banjaru Yahunda. 
9Nda hama jiangu pàku na pa-njanjingu na patunggu la boku la mangilu-da 
la lodu londa-nggunja paluhu welingu la tana Mehiru. Nyuda nda da-
padaingu-a la pa-njanjingu patunggu lai nyuda; kiringu nunadu hi nda ku-
ihili-nja nyuda. 
10Tàka nàhu, yiana-yaka na pa-njanjingu la banjaru Ihirailu la lo - lodu na 
manàmu-nya, wàna i Miri: Napa kutuha da ukunggu la pa-ngàdangu-da, 
dàngu ka ku-huratu-ha la etida. Nyungga napa ka Ala-dangga, dàngu nyuda 
napa ka banjaru-nggunja. 
11Nda da-panaungu-apa la angu nituda, dàngu nda dapanii-mbunjapa da 
angu dedida, ‘Tanda-yawa i Miri,’ nda wàda-apa. Nadu ba datanda ndàba-
maka ngeru, ka ma-matua-ya ka anakeda-yakai. 
12Napa kujàma-nja da njala-daka, dàngu nda kuutu-ahapa da ndoku-daka,” 
wàna. 

13Nu ba na-jakaru-nya na pa-njanjingu mabidi, mamandai-yaka dàngu 
mamiri-yaka na pa-njanjingu na ma-wungangu, wàna-duka nu i Ala; tàka 
jàka nggàraya na mambàda mandai, mareni làpahu-mbuna-nyaka. 

Imbarani 9 

Na huri lumungu la pinu tana dàngu na huri lumungu la awangu 

1Nu na pa-njanjingu na ma-mangilu ninguma huri lumungu-na dàngu 
ningumbu uma ngia pa-lumungu pawulu tau. 
2Na rowana na mangia ngaba nu na uma tera pawulu-da Rowa Matua 
wàdanya na tamuna. Lai nu ningu tandai palita dàngu ningumbu menja ngia 
patuu roti pa-mangejingu lai Ala. 
3La mbara dalui, nu la hambeli-na na dindi tera na padua mbàla wàda, ninya 
na rowa, Rowa Mahupu-matua wàdanya na tamuna. 
4Lai nu ninya na ngia pawotu maraku papandoi welingu la àmahu rara na 
ngia patunu dupa, dàngu ningumbu Pàti Pa-njanjingu na pa-kadapu weli 
winggirungu àmahu rara. Daa la kuru Pàti ninya na kadihi marara na 
maningu mànangu, dàngu na tokuna i Harungu na mambàda kalunga, 
dàngu da dàmbu kapambalu watu ngia pa-tulihu-ha da hakambulu Ukuna i 
Ala. 
5La pinu Pàti nuna hi ninjai da madua da patau awangu, da maningu ruu 
kàpangu da ma-paninu maünya na ninya i Ala. Da ruu kàpada nuda pa-
kadua-da da-hanggubu-nya na ndàbi Pàti, nu da pa-jàmangu wàda da njala. 
Na nyuna na rukuda yiada nda peku panii mara hau-andanya nàhu. 
6Tuna nuduka ba àhalu ndàbaha. Danimbihu lodu patama da ratu la rowa 
mangia ngabana na uma tera la pa-palaku-ya na wai ngerada. 
7Na matama la rowa mbara daluna na uma tera nuna didiya na ratu bokulu-
ma-a. Na-handàkangu-a hau ndaungu ba nawundaya nuna. Ba nawunda-ya 
nuna nangàndi wai ria pa-mangejingu lai Ala lumuna nyuna wiki dàngu 
lumuda da njala panda mbutina na banjaru. 

8Ba tuna nu na pawàngu, pa-habola-duna-nyaka paraïna Ngahuna i Ala, ba 
ninyapa na rowa mangia ngaba nu la uma tera, ndedi nambowa-a na 
ngarangia ma-hanggangu la Rowa Mahupu-matua. 
9Yiana pa-pangera wànguya na rehi nàhu; nu da pa-mangejingu dàngu da 
banda maraku pangàndi-da lai Ala ba nda damàka-a pa-palànyapu-nya na 
eti daluna na tau na mangàndi mangejingu. 
10Nadu da lii nuda ba ruku pangangu dàngu pa-ngunungu lupa huri baha 
hangia - hangia-aha duda. Nudaka mbuu ndàbada ba kalaratu paita wàngu 
mata-aha duda da pa-namatu lundu tomaya na lodu pabidi-nanya i Ala. 
11Tàka i Karitu duna mbàda mai-naka ba Ratu Bokulu-ya la ngara mahàmu-
ka da mambàda ninja. Na Maü Terana i Miri na ngia pawunda-nanya na 
paràma-na ba Ratu Bokulu-ya jia-yaka na uma tera na marihi bokulu manda 
ningu nyurangu. Nu nda ruku lima tau-aya; nda paweli-na la pinu tana pa-
padikangu-aya. 
12Natama-nya na Rowa Mahupu-matua la uma tera nuna i Karitu, na-
handàkangu-a nduma lundu nu - nu. La rehi nu nda nangàndi-a wai ria 
kamambi bumbu jàka ndia wai ria ana hapia ka mangejingu; nangàndi wai 
ria wikina, hi kiri pahàla-nanda lundu nu - nu. 
13Na wai ria kamambi dàngu na wai ria mini romba hapi dàngu na-kalatu 
ana hapi, pa-paiharu-nja da tau iraku tundunya na uku anggama ka da-
yahangu. 
14Jia ba tuna, jàka na-payaha-nja da iraku-da da tau ruku wai ria dàngu 
nuna na kalatu, ka manaü-naipa duna na wai riana i Karitu! Rukuna i Ngahu 
ma-palupangu, na-mangejingu wikina i Karitu lai Ala ba maraku manda 
ningu nyurangu-ya. Na wai riana na-payaha-nja da eti dalunda welingu la 
lii anggama manda lingu, ka talumu-nya i Ala maluri. 
15Tuna nuduka hi Mali Padua la papanjanjingu bidiya i Karitu ka peku 
ngaladanya na kanyuru pa-lupangu na pambàda ràndi-nanja paraïna i Ala 
da tau da pambàda paauna. Hi natumbu nuna mbuu ndàbana ba mbàda 

ningu-duka mameti, nu i Karitu; na metina nuna na-pahàla-ha da tau 
welingu la njala pawunda-da ba pawàngu-yapa na pa-njanjingu ndai. 
16Nadu jàka ningu huratu njanji la ngera kangeha-nja da pa-bànjalu, ningu 
bàdi mbuti ba mbàda meti-naka na tau na manjanji-ya. 
17Nadu na huratu njanji la ngera kangeha-nja da pa-bànjalu ndedi pawàngu-
aya ba naluri-ipa na tau na maruku limanya. Hinapa duna jàka mbàda meti-
naka. 
18Tuna nuduka hi pamàndu wànya wai riamai bàdi nu na pa-njanjingu na 
ma-wungangu. 
19La mangilu-na na-patàka ndàbanya na pareta rukuna na Ukuna i Ala la 
banjaru Ihirailu paraïna i Muha. Hàlaka nu hi napiti wai ria ana hapi i Muha 
dàngu wai ria kamambi bumbu, hi na-pakoru-nya wai, hi na-paiharu wànja 
karàngga hihupu dàngu wulu mbimbi rara atu na Huratu-da da Ukuna i Ala 
dàngu na banjaru Ihirailu-ka mbuu ndàbana. 
20Ba talànga wundaya nuna napanii i Muha, “Yiana jia-yaka na wai ria na 
ma-pamàndu-nya na pa-panjanjingu-na i Ala na panunju-mami bàdi,” wàna. 
21Tunaka nu hi na-paiharu-mbunyai wai ria na Maü Terana i Miri dàngu da 
kanaingu pa-lumungu wànguka paraïna i Muha. 
22Tuna numa nunjuya na uku anggama Yahundi, tika pambuu ndàbada-ka-
amangu ba payaha wànja wai ria; hi peku jàmangu-da da njala mbulungu-
ana jàka ningu wai ria mambungu. 

Ba kameti maraku-ya i Karitu, na podahu njala 

23Tuna nuduka na pawàngu ba payaha-manja bàdi da mahama hadanja da 
maninja la awangu. Tàka ndumada da maninja la awangu-ma duda, kameti 
maraku marihi hàmuma bàdi pawàngu. 
24Nadu i Karitu ba nda tamangu-nanya la Rowa Matua paruku lima taua, na 
maninu maünya na Rowa Matua na ma-langatàka. I Karitu tama-nanya la 
awangu-ma duna; lai nu nàhu hurungu-nanya la hanggana i Ala lumunda 
nyuta. 

25Na Ratu Bokulu Yahundi natama nimbihu ndaungu la Rowa Mahupu-
matua la Umana i Miri ba nangàndi wai ria heu banda. Tàka i Karitu duna 
ba natama nda jia-aya la pahau dangu pa-mangejingu wikina. 
26Nadu jàka tu-manaka nu, mbàda pahau dangu-dunaka bàdi làti pa-
pàdangu mayila weli mula weli tanangu. Tàka nàhu na paitanda la rehi 
malamiri, ba na-handàkangu-ma-a duna pamai la pinu tana la pa-podahu 
njala ruku mangejingu-na wikina. 
27Mbàda hukutu-mana-nyaka paraïna i Ala ba na-handàkangu-a pameti na 
tau hàlaka hi mangu parata-nya wai ngerana. 
28Tuna numbu i Karitu ba na-handàkangu-a pa-mangejingu wikina la 
paduku-ha da njalana na madangu. Napa taï nahili mai beliya la pa-nduangu 
wàna, nda jia-aya ka panjàpu-ha da ruku njala, tàka ka pamàna-nja da tau 
da manedinya na maina. 

Imbarani 10 

1Na uku anggama Yahundi nawàngu pa-lamaru-a ba na-paninu maünja da 
mahàmu da manàmu-nja, ba nda jia pàkuya nu na hada langatàka-da. Nuna 
na uku nda na-ngalangu-a pa-palundu-nya la nda ningu hidana na tau na 
ma-hurungu palumu-nya i Ala ba nawàngu pangàndi maraku, jiapa-kai ka 
na-nimbihu ndaungu ba nawotu mànu kameti maraku ma-hamangu. 
2Jàka mbàda payaha langatàka-manjaka làti da njala tau da malumu-nya i 
Ala, ka nda hili ningu ndokua duna pàdanguda njalada, dàngu nda pahili 
wotu-apa kameti maraku. 
3Tàka na ma-lohangu, jianihaika da kameti maraku pawotu la nimbihu 
ndaungu da ma-panamu-nja da tau rukuda da njalada, 
4nadu na wai ria hapi dàngu wai ria kamambi bumbu ba nda da-ngalangu-
ma duda pa-podahu njala. 

5Jia-duyaka ba natàka-ka i Karitu la pinu tana, hi napanii-nya i Ala, “Nda 
kameti maraku dàngu mangejingu-a dumu pambuha-mu; tàka na nyuna 
mbàda payema-munggaka tàda ihinggu. 
6Nda kameti maraku patunu-a paora-mu jàka ndia nda kameti maraku pa-
jàmangu wàngu njalambu. 
7Hi kupanii, ‘Yia-nggaka yia, ou Ala! Mainggu-nyaka pa-patutu-nya na 
pawuku-mu, hama tuna na pa-huratu la Huratu Matua rukunggu Nyungga,’ 
wàna,” hi wàna. 
8La kawunga-na napanii i Karitu, “Nda kameti maraku dàngu mangejingu-
a dumu pambuhamu; nda kameti maraku banda patunu dàngu nda kameti 
maraku ruku njala-a paora-mu,” wàna. Tuna nu na panina i Karitu jiapa-kai 
ka pa-panamatungu la uku anggama Yahundi-ha ba wotuha nuda da kameti 
maraku mbuu ndàbada. 
9Hàlaka nu hi napanii i Karitu, “Yia-nggaka yia, ou Ala! Mainggu-nyaka pa-
patutu-nya na pawuku-mu,” wàna. Jia-duyaka hi na-pahinggilu ndàbaha da 
kameti maraku da ma-wungangu paraïna i Ala, tàka hi na-pahilu wànja 
kameti maraku-na i Karitu. 
10I Yehu Karitu mbàda patutu-nanyaka na pawuku-na i Ala hi na-
mangejingu wikina ba kameti maraku-ya. Rukuna na mangejingu-na nuna, 
ba na-handàkangu-a panunju-ya lundu nu - nu, ka payaha ndàba-nandaka 
welingu la njala. 
11Nimbihu-na na ratu Yahundi na-pahàra-nya na wai ngerana nimbihu lodu 
ba ratuya, dàngu na-panutakungu pawotu-ha da kameti maraku ba jia - 
jiama-aha. Tàka da kameti maraku nuda nda da-ngalangu ndokua pa-
podahu njala. 
12Tàka na nyuna, i Karitu duna haua kameti maraku pawotu-na na pa-
jàmangu wàda da njala, tàka na kameti maraku nuna na-undungu-ma duna 
ndumana lundu nu - nu. Ba nahàla-ka nu pawotu kameti maraku, ka 
mandapu-nanyaka i Karitu la kawana-na i Ala hi anguda pa-pareta. 

13Nàhu patiangu-nanya padua i Karitu hi lundu na-panyàku-ha da papa-
naka paraïna i Ala. 
14Jia ba tuna nu rukuna na kameti maraku ba hauna, mbàda palundu-
nanjaka la nda ningu nyurada paraïna i Karitu da tau da pambàda payaha-
na welingu la njala. 
15Na Ngahuna i Ala na-hakahii-mbu-nyaka lai nyuta rukuna yiana. Ba 
napanii na Ngahuna i Ala, 
16“ ‘Yiana-ya na pa-ràndingu na paràndi-nggunja napa la lo - lodu na 
manàmu-nya,’ wàna i Miri, ‘napa ka kutuha da ukunggu daa la etida, dàngu 
ka ku-huratu-ha daa la pa-ngàdangu-da,’ ” wàna. 
17I Ala napanii-mbu, “Nda kuutu-ahapa da njalada dàngu da akatu-da,” 
wàna. 
18Nu ba tuna, pambàda jàmangu-haka da njala dàngu da iraku, nda nggàra 
ihi wàngu-apa la pawotu maraku pa-jàmangu wàngu njala. 

Màlawa ka ta-hangiri-ya i Ala 

19Jia ba tuna, Angu dedi, rukuna na metina i Yehu, ka toru-mbeni-ndanyaka 
patama la Rowa Mahupu-matua. 
20Ba mbàda lota-nandaka ngarangia mabidi i Yehu, nu na ngarangia na 
mawua-nda luri. Na ngarangia nuna nali ningu la dindi tera, nu na tàda ihi 
wikina i Yehu. 
21Dàngu ba ningu-ndaka nàhu haàtu Ratu Bokulu, na ma-tanara-ya na 
Umana i Ala. 
22Jia ba tuna nu, màlawa ka ta-hangiri-ya i Ala mangu tànji etinda dàngu 
màndungu pawainda; wàngu eti pa-payarahu welingu la kaduku-nya na 
njala, dàngu da tàda ihi pambàda baha wàngu wai kahingiru. 
23Màtawa ka ta-pamàndu-manya na papeka-nda rukuna na pamonu-nda, 
nadu ba pa-monungu-maya duna i Ala dàngu na-patutu-manya duna napa 
na paràndi-na. 

24Dàngu màtawa ka ta-maràngga pa-hamata dàngga angunda, ka ta-
maràngga pahàni dua wiki la pambuha-nya na angunda dàngu la pawunda 
mahàmu. 
25Màtawa ka ta-pauhi mànuma dàngga angunda, àmbu tamayau-dunya 
hama tuna na pakàli wàna hawiangu. Manaü tuturu-manda bàdi la pa-
maràngga pa-undungu dàngga angunda, nadu ba tapi-manya ba nda 
namandai-apa na lodu tàkana i Miri. 
26Nadu jàka mbàda tàka-nandaka pulungu ma-tubangu welingu lai Ala, tàka 
hi taharawuku biai patuu mànu manjala, ka nda hili ningu-apa kameti 
maraku pa-podahu wànja da njalanda. 
27Na maninya lai nyuta mbulungu-ma-ana ba ta-hanobaku-ya na ratananda 
wai ngera i Ala dàngu na epi hànggana na matunu palàpu-ha napa da tau 
da ma-ndubaku-ya Nyuna! 
28Na tau na manda patutu-nya na uku pawua-na i Muha, pahuku pameti-ya 
dàngu nda pa-jàma-anya, jàka madua matailu na ma-hakahii-nya ba njala 
langatàka-mananya. 
29Manaü mbotu-naipa duna na hukungu na pa-panggànangu-ma bàdi la tau 
makali - lijaku-nya na Ana Ala. Na tau nuna na-pakàba-ya na wai ria pa-
ràndingu-na i Ala, nu na metina i Karitu na ma-payaha-nya la njala. Nyuna 
napaakanya i Ngahu na ma-wuangu pa-namungu. 
30Tapi-manya nggamuya nu Nyuna na mambàda panii, “Napa kutungu 
hilunggu Nyungga! Napa Nyungga ku-panggànangu hukungu!” na mawàna. 
Dàngu na mapanii, “I Miri napa na-patanda-nya wai ngera na banjaru-na,” 
na mawàna. 
31Nda uku maradaputa jàka ta-yàmihu la limana i Ala Maluri! 
32Inamu-mayai bàdi Angu dedi, nggi - nggikina na lurimi la rehi na ma-
làpahu. La rehi nuna, ba nahàla pa-handaraku-nggai hambilana i Ala, ba 
dira mayila-kai; na nyuna daingu-mami bai pajàrungu dira matiki. 

33Talànga handàka-na da-pakalana-kai dàngu manda hàmuya ba da-palua-
nggai lima la hangga madangu. Talànga handàka-na mitanggu mayila daa-
mbunja nyimi dàngu nyuda da pa-paluangu lima tungu nu, 
34dàngu bai hawina karia-nja da tau ma-ngiangu la uma kapàtangu. Tàka 
ba wàhi ndàba-haka da mangumi, inggepi mbaha eti biaya nuna, maa bai 
pidunya ba ninyapa na mangumi na marihi pahàmu, na ma-padaingu lundu 
nu - nu. 
35Jia ba tuna nu, màtawa ka àmbu da-mbotadu da monungu-mi, nadu jàka 
daingu-mami la pawai, nadangu-ma napa na wundami! 
36Ipa-torungu-ma bàdi, ka peku nunju-minya na pawuku-na i Ala, ka peku 
ngala-minya na paràndi-na. 
37Maa ba pa-tulihu-duya la Huratu Matua, “Ba nda pira-àma-napa, ba naluu 
tàka Nyuna na manàmu-nya; dàngu nda jia pare - rehi-ananya na maina. 
38Hamanai na banjaru-nggu na matànji napa napawai hi naluri; tàka jàka 
ningu la hongada ma-kandulingu, ka nda kumbuha-anya napa,” ba wàna. 
39Nyuta duta nda banjaru ma-kandulingu dàngu ma-njàrangu-ata. Tàka na 
nyuna banjaru mapawai lai Alata dàngu papamànanguta. 

Imbarani 11 

Na pawai 

1Na pawai ba wànda jiaya na-màndungu langatàka-na la eti jàka nggàraha 
da pa-monungu, nu jia-duyaka ba mbàda ninjaka la lima da kawuku-da da 
panda ngita wàngu mata. 
2Rukuna ba dapawai da tau la handàka-na hi nambuha-nja paraïna i Ala. 
3Rukuna ba tapawai, hi tapinya ba na puluna i Ala na ma-padika-nya na pa-
nggubulu awangu; jia ba tuna, nggàraha da pangita-nda, dedida welingu la 
panda ngita. 
4Rukuna ba napawai hi nangàndi kameti maraku lai Ala i Hambilu, nu na 
kameti maraku na marihi-nya na kameti maraku-na i Kaïngu. Rukuna na 

pawaina nuna hi nanggepiya i Hambilu paraïna i Ala ba tau hàmuya, nadu 
ba na-lohangu ba nanggepi-ha da pawotu-na paraïna i Ala. I Hambilu duna 
mbàda meti-naka, tàka rukuna na pawaina hi re - reu bia-napa lundu nàhu. 
5Rukuna ba napawai, hi nda nameti i Henuku, na nyuna pa-padita-ya hi 
karia-nya lai Ala. Nda ningua tau mahunggu-ya, maa ba mbàda padita-
nanyaka duna paraïna i Ala. Pa-tulihu-mayaka daa la Huratu Matua ba 
ndedipa pa-padita-ya i Henuku, nali-maya na etina i Ala. 
6Jàka nda ningu pawai, nda ningua haàtu tau ma-ngalangu paliya na etina 
i Ala. Nadu na tau na ma-hangiri-ya i Ala nawai-maya bàdi ba ninya i Ala, 
dàngu ba nawua-nya wundana na tau na mahimbuya Nyuna. 
7Ruku pawaina hi napanii-nya i Nuhu paraïna i Ala rukuda da madedi la 
lodu malamiri, da pandedi ngitana. I Nuhu nakaradaku-nya i Ala hi na-
pandoi-ya na kapalu la pa-pamara wànya nyuna dàngu na kuru umana. Nu 
hi hukunya na pinu tana, tàka i Nuhu duna tau hàmuya wànanya paraïna i 
Ala rukuna na pawaina. 
8Ruku pawaina, na-karadaku lai Ala i Ambarahàmu ba napaau-nya hi na-
palewa-ya palaku la hau pangia na paràndi-nanya paraïna i Ala. Ka laku-
nanyaka nyuna i Ambarahàmu dàngu nda pinanya na ngia pa-hanggangu-
na. 
9Wàngu pawaina, namandapu nyuna i Ambarahàmu la tana paràndi-nanya 
paraïna i Ala ba tau tàkaya. Ka ngiangu-nanyaka lai nu i Ambarahàmu la 
uma tera. Tumbuda i Ihàku dàngu i Yakupu, da maangu ndumanya na 
paràndi-na i Ala. 
10Nadu ba patia-ma-nanya duna i Ambarahàmu na paraingu na maningu 
lata màndungu, na pa-pakaka hahana dàngu na pa-pahada-na i Ala. 
11Ruku pawaina, hi na-ngalangu bia kawukuna lai Hara nyuna i 
Ambarahàmu, jiapa ka nda mbàda làpahu-nakadu na kaweda-na i 
Ambarahàmu, tàka i Hara duna ba tau mbutaya. Na-màndungu-ma la etina 
i Ambarahàmu ba na-patutu-nya na paràndi-na i Ala. 

12Jiapa-kadu la rehi nuna ba hama tuna tau mambàda metiya i 
Ambarahàmu, na nyuna nangala pahau dangu bia ana umbuku-na, da panda 
taü padiha – hama tuna na danguda da kandunu la awangu dàngu wara la 
hingi tehiku. 
13Nyuda nu mbuu ndàbada daingu pawai-mada hi lundu dameti. Nda 
dangala-anjapa da paràndi-na i Ala, tàka dangita dàngu danggepi marau-
aya. Jia ba tuna nu ka pajia-duda-nyaka ba tau tàkaha dàngu ba tau tama-
aha yia la pinu tana. 
14Da tau da mapanii tuda nu ba paita loha-danya ba himbu-danya tana na 
manjadi tana wikida napa. 
15Nda jia-aya na tana na pambàda tu kajia-da na pa-pangàda mànuda. Nadu 
jàka tuna nu, mbàda peku-daka làti pa-kabeli la tana ngia paweli-da. 
16Tàka ita-ndanyaka, ba rinjudanya na hau tana na marihi hàmu, nu na tana 
na maninya la awangu. Jia-duyaka hi nda na-makia i Ala, Ala-manya jàka 
wàdanya, maa ba mbàda payema-du-nanjaka hau paraingu ndumada 
nyuda. 
17Ruku pawai-mbuna, i Ambarahàmu hi nawotu-ya i Ihàku ba natuya 
kameti marakuna ba jiaya nakama-nanya paraïna i Ala. Lai Ambarahàmu-
maka na ngia paparàndinguna i Ala, na nyuna ba tuna na màjangu bia i 
Ambarahàmu pawua-ya na ana mangu didingu-na. 
18Mbàda panii-naka i Ala lai Ambarahàmu, “Lai Ihàku yiana-maka na ngia 
pa-ngalangu-mu ana umbuku-mu na paràndi-nggunggau,” ba wànanya. 
19Na-màndungu-ma duna la etina i Ambarahàmu ba namàka-ma duna i Ala 
la pa-pahada belinya i Ihàku welingu la meti – jia ba tuna nu, i Ambarahàmu 
mbàda ngala beli-nanyaka i Ihàku welingu la meti peku wàndambu. 
20Ruku pawaina, i Ihàku hi napeka-nja mahàmu i Yakupu dàngu i Ehaü 
ndumana na lodu na manàmu-nya. 

21Ruku pawaina, ba ndedipa nameti i Yakupu, hi napeka màra haàtu-nja 
mahàmu da anana i Yuhupu – hi na-hamaya-nya i Ala ba na-panyuka la 
pingina na tokungu-na. 
22Ruku pawaina, i Yuhupu – ba mareni meti-ama-naka – hi napanii-ya na 
luhuda da tau Ihirailu welingu la Mehiru, hi napamuanja jàka nggiki-danya 
bàdi napa na metina. 
23Ruku pawaida, da inana da amana ba nadedi-ka i Muha hi dawini katailu 
mbua wulanya paraï da ina amana. Ba daita-ya paràka miningu-na dàngu 
nda damangàdatu-anya na hupu liina na hanganji. 
24Ruku pawaina, ba na-matua-ka i Muha nda nabihu-a ka tikiya ba anana 
na anana kawini i Piraüngu-ya. 
25Narihi mbuhangu-pa la papàda dànya mayila na banjaru-na i Ala welingu 
la papàda-nya na luri hàmu nu na luri la njala na manda pira-a mandaina. 
26I Muha napàda-nya la etina ba kanjupu rihi pawilingu-mayapa duna la 
pangala-nya na pawawa-ya lumuna na Hanganji Ma-pamànangu panjanji-
na i Ala welingu la pangala ndàbanja da banda tana Mehiru, maa ba monu-
mananya duna i Muha na wundana la lodu malamiri. 
27Ruku pawaina, i Muha hi na-dunjaku-nya na tana Mehiru dàngu nda 
mangàdatu-nanya na hànggana na hanganji. Ka laku hanggangu-nanyaka i 
Muha la ngia palaku-na ba hama jiangu ita bia-nanya i Ala na panda ngita. 
28Ruku pawaina i Muha, hi nakata-nya na uku Paha hi na-wuangu pareta ka 
perinja wai ria da pindu uma tau Ihirailu ka àmbu na-pameti-ha da kawunga 
anada paraï papalewa-na i Ala na matanggu butuhu kayeku tau. 
29Ruku pawaida da tau Ihirailu, hi peku pala-danya na Tehiku Rara, ba 
hama tuna mali la mamara biaha, tàka da tau Mehiru da ma-kamangu-mbu 
la papala da-mumuhu. 
30Rukuna na pawai, da tau Ihirailu da-nyungguru-ha da kangeli paraingu 
Yeriku ba dahàla-ka pa-winggiru kapihu mbua lodunya. 

31Ruku pawai-mbuna i Rahàpu, na kawini pahunda, hi nda namohu karia 
bianja da tau da ma-ndubaku-ya i Ala; ba nanggepi mangu hàmu-dunjaka 
da tau Ihirailu da ma-kapilitu tana. 
32Nu ba tuna, peku panii pa-ngalangu-manggu, tàka nanjàpu-nggaka rehi. 
Nadu ba ndedi kutiki-aha i Nggindiungu, i Mbaràku, i Himuhungu, i Yeputa, 
i Ndautu, i Hamuilu lupa da wunangu-ka. 
33Ruku pawaida, hi mbàda pakàku-daha da pa-hanganji. Dawundaya na 
matànji, hi dangala-nya na paràndi-na i Ala. Dawunggu-nja da ngaru hinga, 
34dapàda epi ma-kandulangu, da-pahàla welingu la tanju-nanja hapanda. Da 
manda màka, hi dalua-ya la pamàka; nyuda da-kaborangu la pabera, hi da-
beraha da pamba banjaru tau hangàdangu. 
35Ruku pawaida, da kawini dangala belinja da taudaka da mameti. 
Ningumbu ma-pajàmangu wikida ka pa-mayila-ha lundu meti, nda dabihu-
a ka pahàla-ha, ba da-mbuhangu ningupa la pa-paluri beliha la hili hau luri 
na marihi hàmu. 
36Ningu pa-payudi, papalu, patungu nggili bàhi, dàngu pa-panànggangu, la 
uma kapàtangu. 
37Pa-pinjalungu watuha lundu dameti, ningu pa-rondangu, dàngu ningu pa-
pameti wàngu hapanda. Da-njadangu dàngu paki manula mbimbi jàka ndia 
manula kamàmbi; ba dàngu milada, pa-pamayila dàngu pa-pajàra-ha. 
38Na pinu tana yiana nda ràka pangia-adanya. Da-njadangu la maràda 
telangu dàngu la tandula - tandula, da-ngiangu la liangu dàngu la rowaku. 
39Nda uku bokulu-ya na mànangu na pangala-da da tau mbuu ndàbada nuda 
rukuna na pawaida! Jiapa-kai ba tuna nda dangala-anya na paràndi-na i 
Ala, 
40nadu ba ningu pa-pakaka-na duna i Ala na marihi hàmu ndumanda nyuta. 
Nu na pa-pakaka-na, jia ba da-karia-nda nyuta-a hi pekuda la panda ningu 
nyurangu. 

Imbarani 12 

I Ala Ama-ndanya 

1Nu ba tuna, na ngera wikinda nyuta nda uku dangu-maha da ma-hakahii 
la winggiru-nda! Jia ba tuna, màtawa ka tatòku ndàbanja da ma-pambotu-
ta dàngu da njala da ma-karitaku mànuta. Dàngu màtawa ka taparukangu 
papalai la ngia pa-parimbu na pahangganda. 
2Màtawa ka tapanau-ya i Yehu, maa ba Nyunadu na ma-patumbu-ya na 
pawainda hi naopa-nya welingu pàku la pakiri-na lupa la hupu njàpuna. I 
Yehu na-patoru-nya na mayila-na la ai harikangu! Nda na-kawela-anya na 
meti la ai harikangu nuna ba pa-makia wànguya. Pangàda-nanya na hawola-
ma-a na papàda-na ngeru. Nàhu mandapu-nanyaka la kawana kanjàka 
hanganji-na i Ala hi anguda la pa-pareta. 
3Màla kai pangàda-nya nggiki hama mayilana i Yehu ba nahangga-nja da 
tau njala da ma-mbangatu la pa-ndubaku-ya! Jia ba tuna nu àmbi kudu eti 
wanyai hi nambota na monungu-mi. 
4Nadu bai pabera dànya na njala, ndedi imbeni hanggangu-a hi lundu luhu 
wai riami. 
5Dàngu àmbu mbula-dunya yiana na panaungu-na i Ala, na papanii-nanggai 
ba ana-nanggai: “Oi ananggu, katana pahàmu-manya na pa-pekangu-na i 
Miri, dàngu àmbi kudu eti wànyai jàka nahàngga-nggai. 
6Nadu ba na-pawàhiku-nya nimbihu-na na tau pambuha-na duna i Miri, 
dàngu na-paràmbahu-nya nimbihu-na na tau, ana-nggunya,” ba wàna. 
7Màtawa kai kataku-ya na ràmbahu welingu lai Ala ba hama tuna pa-
wàhikungu mapawelingu la haàtu amaya. Nadu ka ningu nu haàtu ana na 
panda payalu-na paraïna amana? 
8Jàka nda pa-payalu-nggai hama tuna mbuu ndàbada da anana hawiangu, 
ka nda ana langatàka-akai, tàka ana wuku rumbakai. 
9Ningu-madu amanda la pinu tana. Nyuna na payalu-nda, tàka hi tatembi-
ya. Ba tuna, ka narihi-aipa duna hanggangu la Ama pangahu-nda na 

maninya la awangu, jiangu-maka bàdi ba tarihi pa-wawangu wikinda lai 
Nyuna, ka taluri. 
10Da ina amanda la pinu tana ningu dirana na rehi ba da-payalu-nda pa-
namatu-nya na mahàmu la kanandingu-da. Tàka i Ala duna hi na-payalu-
nda ndumana na pahàmu wànda nyuta wikima, ka peku matua karia-
ndanya Nyuna. 
11Deningu-mana nu ba payalu-nda, nda pahàmu eti wàngu-aya ba pa-
wàhiku-nda, tàka pahawina wànguya. Na nyuna tai la malamiri-na, 
ndumanda nyuta duta pambàda payalu-na, nu ba na-pawàhiku-nda jia-yaka 
na mapawitinya hi kiri luri nunju-ndanya na pawuku-na i Ala dàngu hi 
tatàka-nya na pàda-ndanya na luri mambiru. 

Na ngerangu dàngu na lii panamu hahangu 

12Jia ba tuna, màtawa kai pamàndu-nja da limami da manda màka, dàngu 
da kambàku-mi da manda - ndàndada! 
13Màtawa kai pangga mànu la ànda ndidaru, ka àmbu na-pahili na wihimu 
na ma-kanjiku, tàka ka na-màlaru-wa. 
14Pamukarungu-wa la paluri papeku dàngu tauka mbuu ndàbana. 
Pamukarungu-mbu la paluri matua, ka ndumana i Miri-ma-a. Nadu ba nda 
ningua haàtu tau mangita-ya i Miri jàka nda tuna nu na lurina. 
15Rimangu ka àmbu ningudu ma-yàmihu welingu la hàmu etina i Ala, ka 
àmbu ningudu ba hama ma-maüku na matumbu la hongami nyimi, hi jiaya 
na patumbu wàna na ma-kalutu, tàka hi na-paruha wànya paita-na na tau 
dangu. 
16Rimangu ka àmbu ningu tau njuraku jàka ndia manda kawelanya na luri 
pangahu, hama tuna na pawundana i Ehaü. Ba nadangga wànya pangangu 
hau makua na pa-maaya wàna. 
17Maa ba pi-diminya la lodu malamiri i Ehaü na-mbuhangu pangala-nya nu 
na kanyuru welingu la amana, tàka pa-jukarungu-ya. Nadu jiapa ka wàngu 

wai matana-kadu ba nahimbu wihuna la pa-pahàmu beliya na njalana nda 
napeku ndokuapa. 
18Nyimi dimi angu dedi nda maimi pahangganya na pahangga-da da tau 
Ihirailu-a yia la handàkana. Nyuda hangga-danya na mapeku la pa-
jonggaru-ya, nu na Palindi Hinai na maduru epina; hangga-danya na 
kapàtangu, na kanjidingu dàngu na ngilu mbangatu; 
19hangga-danya na lingu taropitu, dàngu na lingu talia lii manda najaru. Ba 
darongu-yaka nuna na talia lii paraï da tau Ihirailu, karai pa-mbanangu-
danyaka ka àmbu hili parongu-nja nuna na talia lii. 
20Maa ba nda da-torungu parongu-ya nuna na lii pareta pa-patàka-na 
paraïna nuna na talia lii. Nadu ba napanii, “Mbuu ndàba biana na ma-
jonggaru-ya yiana na palindi, banda-yakai jàka ndia ka ngga - nggamu 
biaya, pa-pinjalu pameti wànya watuma bàdi,” ba wàna. 
21Nu na paita-da da tau Ihirailu kanjupu pa-maradapungu-ya, hi lupa 
napanii i Muha, “Ku-mangàdatu hi nda - ndàndanggu!” wàna. 
22Tàka nyimi dimi, tàka-minyaka la Tandula Hiungu dàngu la paraingu-na 
i Ala na maluri, nu na Yeruhali la awangu, dàngu riu rata papalewa-na. 
23Tama-minya la kabungguru ma-hawola – nu na kabungguru-da da 
kawunga anana i Ala, da mambàda ningu tamungu la huratu la awangu. 
Hurungu-minya lai Ala, na Hakimu ma-patanda-nya mbuu ndàbana na 
banjaru. Hangga-minja da hamangu tau meti da matànji, da mambàda 
lundungu. 
24Hurungu-minya lai Yehu, na Mali Padua la pa-ràndingu bidi; 
hanggaminya na wai ria pa-paiharungu na mapanii-ya na marihi hàmu 
welingu la wai riana i Hambilu. 
25Jia ba tuna nu, pananjarungu bàdi ka àmbi jukaru-nya Nyuna na mapanii. 
Nyuda da manda patingi-nya Nyuna na mapuru la pinu tana hi na-patàka-
nya na puluna i Ala, nda peku palai-ada. Ka manaü-ama-naka nyuta yia 

mambàda ronguya Nyuna na mapanii welingu la awangu! Jàka nda 
tapatingimanya, ka nggiki hama pahàla bianda! 
26La rehi nuna na talia nggoruna napakanggupuku-ya na tana. Tàka nàhu 
paràndingu-nanyaka, “Hilu handàkangu-ki, napa ku-panggupuku-ya nda 
didi-aya na pinu tana, tàka na awangu-mbu,” wàna. 
27Nu “hili handàkangu” ba wàna peka-nanya na ngerana na pa-nggubulu 
awangu na pambàda padika-na ba na-nggàduku napa hi paleli-nya, ka peku 
pa-daingu-na na manda ngalangu pa-nggàduku. 
28Jia ba tuna, màtawa ka ta-pamalangungu lai Ala, maa ba tangala-dunyaka 
welingu lai Nyuna na hau pa-hanganji na manda nggàduku. Màtawa ka ta-
pamalangu-nya dàngu ka talumu-nya i Ala, hi tatembi-ya ba dàngu 
mangàdatu-ndanya, tundunya na paora wiki-mana duna. 
29Nadu na Alanda ba beri epi ma-pakàrangu-ya. 

Imbarani 13 

Nggikina bàdi ka liya na etina i Ala 

1Màtawa ka daingu-na na maràngga pa-mbuhangu-mi dàngga angumi, ma-
paangu dedingu ba tau Karitu-kai. 
2Àmbi jia màtangu dimi panggepi ariyaa pandedi tandami la umami. Nadu 
ba wundaya na matungu nu, mbàda ninguka tau manggepi ariyaa la umana 
bundu nda pinanya ba papalewa-ha. 
3Inamuha da tau da ma-ngiangu la uma kapàtangu, ba hama tuna ngiangu-
mbuminyai dimi la uma kapàtangu hama tuna nyuda. Hamanai da 
panggàna mayila la manda palatangu, màtawa kai namu-mbuha ba beri 
nyimima patuda-nggai nu. 
4Màtawa na lii lalei lii mangoma ka natembi ndàbaya tau, jia ba tuna nudu 
hi lupanguma bàdi da-maràngga pa-manundungu dua wikida da mapalei 
pa-pahangu. Na tau na ma-kajari dàngu na ma-njuraku napa ngeru na-
patanda-nya ngerana paraïna i Ala. 

5Màtawa na lurimi ka àmbu na-panyàku-ya àmahu, tàka màtawa kai patoma 
wàbianya nggàraya tuda na maninya lai nyimi. Maa ba mbàda panii-naka i 
Ala, “Nda jia màta-anggunggau dàngu nda jia dunjaku-anggunggau,” wàna. 
6Tuna nuduka hi tatoru mbeni papanii, “I Miri jiaya na ndulanggu, nda ku-
mangàdatu-a. Jia nggiki-nangga-kaka tau?” hi wànda wàngu. 
7Àmbi mbula-dunja da tau da makapipikai, da mambàda papeka-nggainya 
na puluna i Ala. Panau-maya nggikina ba daluri dàngu ba dameti, dàngu 
kai tundunya na pawaida. 
8I Yehu Karitu duna jia - jia-maya, àmangu nàhukai dàngu lundu nu - nu. 
9Àmbu nairu ngàndi-dukai mbuu ndàbana na pa-pekangu manda pa-
deningu hangia - hangia, da ma-panjàra-nggai. Pamàndu-manja bàdi da 
etinda paraïna hàmu etina i Ala, ba jiaya nunadu na mahàmu; àmbu jia 
nihai da kalaratu ruku pangangu na ngia pa-màndungu ninguna na etimi. 
Da tau àmangu da manunju-ya nuna na kalaratu nda ningua linguna. 
10Ningu hau ngia pawotu maraku-nda nyuta, ka wotu wàngu kameti maraku 
lai Ala. Tàka da ratu da ma-lumungu la Maü Terana i Miri, nda ngera-
adanya la pangaanya na kameti maraku na maninya nu la pinuna na ngia 
pawotu maraku. 
11Na wai ria banda na pawotu na pa-jàmangu wàda da njala, nangàndi-ya 
paraïna ratu bokulu la Rowa Mahupu-matua, tàka hi tunuha da metida da 
banda la hambeli ma-pauma terangu. 
12Jia-mbuduya i Yehu hi nameti la hambeli pindu bokulu paraingu ka peku 
payaha-nanya welingu la njala na banjaru-na wànya na wai ria wikina. 
13Jia ba tuna nu, màtawa ka ta-hurungu lai Nyuna la hambeli ma-pauma 
terangu ka taangu ngeranya ba paaka-nya Nyuna. 
14Nadu la pinu tana yiana ba nda ningua ngia pa-ngiangu ma-padaingu 
ndumanda nyuta; ba himbu-ndanya ngia pa-ngiangu na manàmu-nya. 

15Jia ba tuna ba nali padua-nda i Yehu, màtawa ka tawo - wotu mànunya i 
Ala; nuna nu kameti maraku pa-malangungu-ndanya lai Nyuna, na maluhu 
la tàda ngaru ba tawotu hailanya na ngarana. 
16Àmbi marombangu-du la patuu mahàmu dàngu la pa-maràngga pandula 
dàngga angumi, nadu ba jiaha da maraku tungu yiadu da maliya na etina i 
Ala. 
17Màtawa kai pa-tundungu la tau makapipi-kai dàngu kai pawawa lai 
nyuda. Maa ba jia-duha da ma-hamata mànuya na luri hamangu-mi, nadu 
ba lupangu ningu hemada ngeru lai Ala. Jàkai pa-tutungu lai nyuda, peku 
lumu hàmu eti-dudanggai; jàka nda tuna nu, napa dalumu hawina etinggai, 
na matungu nu nda pautu wà-aminya. 
18Ihamaya mànu àru-nggama ndumama. Maa ba pi-mamanya ba ningu lai 
nyuma eti pa-tandangu mahàmu, nadu la ngga - nggàra bia ba mbuhangu 
mànu-mamanya pawunda-ya na ma-patubangu. 
19Ku-kamahi pa-ihiku-nggai, kai hamaya-ngga ndumanggu ka naluu pabeli-
ngga i Ala lai nyimi. 

Na hamayangu panjàpu wàna na huratu 

20I Ala mbàda paluri-nanyaka na Mirinda i Yehu welingu la meti. Jiaya na 
metina nuna-duka nàhu hi nanjadi Hupu Ma-pawangu lai nyuta mbimbina. 
Nu na metina pamàndu-mbunanya na njanji pa-lupangu na patura-nanda 
nyuta i Ala. 
21Màla àruki i Ala na pingi polana na peku na hàmu ka na-pamàtu-nggainya 
na mahàmu hangia - hangia da pa-kalana-mi la pawunda wànya na 
pambuha-na. Màta àruki rukuna i Miri Yehu Karitu, ka natuya i Ala daa la 
etinda nggàraya na pambuha-na. Màtawa i Karitu ka wotu hailanya lundu 
nu - nu! Amingu. 

Na panjàpu wàna na huratu 

22Ku-kamahi-nggai angu dedi, kai kanandi pahàmu-nja yiada da lii 
panaungu-nggu, nadu yiana na huratu-nggu ba nda natika-a pamalai. 

23Kai pinya ba mbàda luhu-naka i Timutiu na angu dedinda welingu la uma 
kapàtangu. Jàka mbàda tàka-nanggaka, napa ku-karia-nya jàka kumai pa-
tadalu-kai. 
24Tambi wàda wàminya mbuu ndàbada da ma-kapipi-kai dàngu na 
kabungguru-na i Ala mbuta biana. Tambi wàda-mbunggai da angu dedinda 
la Italia. 
25Màla àru-kiwa i Miri ka na-paliri-nggai kanyuru mbuu ndàbami angu dedi. 

Yakombu 

Yakombu 1 

1Angu dedi banjaru-na i Ala hapaela-mi ma-tanyàlangu la pinu tana! 
Malangu-mi wànggu nyungga, Yakombu, atana i Ala dàngu atana i Miri 
Yehu Karitu. 

Na pawai dàngu na manggàna 

2Angu dedi hapaela-mi! Jàka era hunggumi màtu - màtu ma-pakamangu, 
màtawa kai pinya nuna ba wangu-manaka. 
3Nadu nyimi kai pinya, jàka mi-padaingu la papawai lai Miri, nu bai hunggu 
ma-pakamangu, la njàpuna jia-duyaka hi mi-pajàrungu. 
4Manggangu ka pekuna na pajàrungu etimi ka nabonja pangalangu ka lupa 
nalundu pa-langatàkangu dàngu ba nda ningu ma-yàmihu la hangia-hangia. 
5Jàka ningu la hongami na manda tika pa-manggàna, màtawa ka nakarai lai 
Ala, napa nawua-manya duna manggàna paraïna i Ala; nadu i Ala ba na-
màjangu dàngu namila eti-mana duna pawua juanya na tau haàtu-haàtu. 
6Na nyuna na tau na makarai napawai bàdi; àmbu nali luadu na etina. Nadu 
na tau na mali lua etina, ngera hama tuna na ngalingu la tehiku na pa-
puputu ngilu palua pamaingu. 
7-8Na tau na matuna nu nda na-kadeningu-a na kanandingu-na; nyuna nda 
peku-ana la papiti botangu ngga - nggàra la hangia - hangia la mbuu 
ndàbana na papaloku-na. Na matuna nu, àmbu na-monungu-du pa-
ngalangu ngga-nggàra welingu lai Miri. 

Na mila dàngu na wulu 

9Na tau Karitu na mamila màtawa ka na-nggaüru na etina jàka na-pajangga-
ya paraïna i Ala. 
10Tàka na tau Karitu na mawulu màta ka na-nggaüru-mbu na etina, jàka na-
pawawa-ya paraïna i Ala. Nadu napa na tau wulu ba na-maromba hama 
tuna na wàla rumba. 

11Ba nahunga-ka na lodu dàngu mbana hàritu-na, ka malaï-nanyaka duna 
na rumba ka lupa munju-nanyaka na wàlana dàngu mbulangu-nanyaka na 
manandangu-na. Tuna numbu na tau wulu; napa làjaru-nanyaka nu ba 
talànga paloku-nanya na paraï rukuna. 

Na ma-pakamangu dàngu na ma-parunda 

12Oha pàku-anaka na tau na ma-pajàrungu ba talànga hungguna ma-
pakamangu. Nadu ba nahàla-ka pa-pajàrungu la ma-pakamangu, napa ba 
ngalangu-nanyaka wundana, nu na luri na pambàda ràndina i Ala la mbuu 
ndàbana na tau na mambuha-nya i Ala. 
13Jàka ningu haàtu panggàna ma-pakamangu tungu nu, “Yiana na ma-
pakamangu ma-pawelingu lai Alaya”, àmbu wànadu, nadu i Ala duna nda 
peku-ana ka nakama-nya ma-akatu, dàngu nyuna nda na-kamangu-mbu 
haàtu tau. 
14Tàka na tau hi nanggàna-ya pa-kamangu, jiaya jàka nairu ngàndiya dàngu 
jàka nanggàna-ya itirungu wikina na ma-akatu. 
15Tunaka nu, na itirungu-na na ma-akatu jàka natundu-nyaka, ka dedi-
nanyaka na njala; dàngu nuna na njala jàka na-matua-ka, na injana jiaya na 
meti. 
16Àmbu na-panyonga-dukai angu dedi pa-mbuhanggu! 
17Nimbihu-na na pa-wuangu na mahàmu dàngu na pa-ngalangu na ma-
lundungu ma-pawelingu la awangu-ya, na pa-papuru-na paraïna i Ala, na 
ma-padika-nja da maharii la awangu. Nyuna Ala manda pa-njilungu-ya, 
dàngu nda na-patikingu hawutu-mbu ma-kapàtangu. 
18Ruku weli eti wikina nyunama hi nawulu-ta nyuta anana rukuna na liina 
na ma-deningu. Hi tuna nu ka pekuna nyuta ba ta-ngalangu pa-ngiangu 
mangia ngaba la honga mbuu ndàbana na pa-padikana. 

Na pa-tingingu dàngu na paloku 

19Hamata pahàmu-manya angu dedi pa-mbuhangu hapaelami! Haàtu-haàtu 
na tau màta ka narengga la pa-patingingu, tàka ka na-endapu la kareuku 
dàngu ka na-endapu la pambeni. 
20Na tau na mambeni nda namàka-a pa-paloku mahàmu, na pahàmu wàna 
na etina i Ala. 
21Jiaya nu wàru-njawa nimbihu-da da pa-ndàmangu da ma-iraku dàngu da 
ma-akatu. Kataku-yawa dàngu pa-wawangu-mi wikimi na pulungu na 
patuna i Ala la etimi, nadu na pulungu nuna ningu màkana la pa-pamàna-
nggai nyimi mbuu ndàbami. 
22Màtawa nyimi kai paloku-ya jàka nggàraya ba wàna i Ala, àmbu 
mbulungu biana bai patingingu, nu ba timi nu lupa panyonga-minya wiki 
dimika. 
23Na tau na marongu-ya na puluna i Ala, tàka hi nda na-paloku-yai, beri 
hama tuna na tau na ma-kaninu ba naitaya na hadana daa la kaninu. 
24Nahàla-ka pa-kanundaru pahàmu-nya, laku-nanyaka, ka hangu mbula-
madua-nanyaka jàka nggikina na hadana na matana. 
25Na ukuna i Ala na-lundungu dàngu na-kapànduku la pa-pamarandeka-ya 
na tau. Dàngu na tau na ma-manginjiru-ya dàngu na ma-hamata pahàmu-
nya lupa na-paloku-ha da uku nuda, nda mbulungu biana ba na-patingingu 
tàka hi maromba-nanyai, na tau nuna napa na-pakanyuru-ya paraïna i Ala 
la hangia - hangia na pa-paloku-na. 
26Jàka ninya na haàtu na tau na ma-pàdangu wikina ba na-manundu la 
anggama, tàka nda namangga-nya na làmana nyuna panyonga-nanya 
wikina; na lumungu-na nda ningu linguna. 
27Na manundu la pa-paloku-ya na anggama na ma-yahangu dàngu na ma-
langatàka tundunya na pangàda-na i Ala Ama, jiaya: ndulaha da analalu 
mila dàngu da kawini meti lei da ma-mayila, dàngu ka na-manggangu 
wikina ka àmbu na-paruha-ya pinu tana yiana. 

Yakombu 2 

Na pa-kawàri-nya na tau 

1Angu dedi hapaelami! Ba ngaha patau mapawai-ta lai Yehu Karitu, Miri na 
Mahupu mangarangu, àmbi pakawàri - kawàri-dunya na tau, bai palata-nya 
na paita wàngu mata. 
2Nadu jàka ningu haàtu tau wulu na matungu tawuru àmahu rara dàngu 
paki manandangu na mamai la ngia pa-pauhi-mi, hàla nàmunyai duna na 
haàtu tau mila na mapaki katàri kahira, 
3nyimi mitembi niyapa na tau na mapaki manandangu. Mipanii-nya, “Mai 
umbu kau mandapu la kanjàka mahàmu yiana”, wàminya. Tàka la tau mila, 
“Ndolaku lai nukau” jàka ndia “Mandapu lai nu la kaheli” wàminya. 
4Ba timi nu kawàri dimi-nyaka na angu hama taumi dàngu pabila-minya na 
tau bai palata-nya na pangàdangu-mi na ma-akatu. 
5Namuya, angu dedi pa-mbuhangu! Na tau mila la pinu tana yiana, napindi-
ya paraïna i Ala la pawulu wàngu pawai. Da tau nuda jia-haka da angu 
banjaru-na i Ala, hama tuna na paràndi-na i Ala la tau na mambuha-nya 
Nyuna. 
6Tàka nyimi mi-paaka-nja da mamila, tàka da tau wulu padua-ka da ma-
kapidihu-kai dàngu da mabinda-kai nyimi la rapatu! 
7Nyuda da ma-paaka-nja da tamu patembi da pangala-mi welingu lai Ala! 
8Nyimi wàngu-minya ma-deningu jàka mi-palaku-ya na uku la Pahanganji 
na maninya daa la ndalaru Huratu Matua, “Mbuhanya na angumi hama tuna 
bai mbuhangu wikimi”, ba wàna. 
9Tàka jàka mi-kawàri - wàriya na tau bai palata-nya na hangia - hangia na 
paita, nyimi tuminya manjala, dàngu na ukuna i Ala wàlahu-nanya lai nyimi 
ba pangga-minya na uku. 
10Na tau na mapangga-ya na hangia welingu la uku - ukuna i Ala, na àndana 
nyimi pangga hàla-maminja nuda da uku mbuu ndàbada. 

11Nadu, “Àmbi njuraku”, na mawàna, ba jia-maduyai, “Àmbi pameti tau” 
na mawàna. Jia jiapa ka ndai njuraku, tàka mi-pameti tau, jia-maya nyimi 
ba mapangga ukukai. 
12Kareuku-wa dàngu pa-luangu-wa lima hama tuna na tau tiangu na pa-
rapatu tundunya na ukuna i Ala na ma-pamarandeka-ya na tau. 
13Nadu i Ala ba nda na-paitangu-apa mila etina la tau na manda tandaya na 
mila eti. Na nyuna na mila eti na-kapànduku-pa duna welingu la hukungu. 

Na pawai dàngu na paruku 

14Angu dedi hapaelami! Nggàra linguna ba napanii na tau, “Nyungga tau 
pawaika”, ba wàna, jàka nda na-pawuwa-ya nuna la paruku-na? Peku-naka 
na pawai tungu nu ba pamàna wànguya? 
15Ngera hama tuna na haàtu na angu dedi, mini-yakai ka kawini-yakai, na 
ma-kalanangu pakina dàngu ka nda natoma-ya ana pangana hau lodu - hau 
lodu. 
16Nggàra lingu-naka bai paniinya, “Paki pa-hàmungu paki ma-mamitu 
dàngu nga pa-hàmungu-wa!” ka wàmi bianya – bundu nda wua-minya jàka 
nggàraya na pa-kalana-na ba naluri? 
17Tuna numbu na pawai, jàka nda pa-pawuwa-ya la paruku-nda, na pawai 
tungu nu nda ningua linguna. 
18Talànga wanguna ningu mapanii, “Ningu ma-kawana-nya na pawaina 
dàngu ningumbu na ma-kawana-nya na paruku-na,” wàna. Kuhema 
nyungga, “Paita-nggapa jàka nggikina hi peku ningu bia pawaina, tàka hi 
nda ningui paruku-na, tàka napa nyungga duku ka ku-paita-nya na 
rukunggu tandana ba ningu pawainggu.” 
19Màla nyimi miwaiya i Ala ba didi-aya ba na-pamehangu wàngguka? Na, 
da wàndi dawai-mbuya ba tuna da-kandàndaku paraï pa-mangàdatu! 
20Minduba-kaduka dimi! Màla jiangu-maipa nu ka pa-kawàndi-nggainya ba 
nda nalingu la paningu pawaingu bundu nda ningu paruku? 

21Tàngaru biaya i Ambarahàmu boku la mangilu-nda. Nyuna na-kataku 
hàmuya paraïna i Ala paraï ningu paruku-na, nu ba jiaya na maraku 
wànanya i Ihàku, anana lai Ala, dita la pinu ngia pawotu maraku. 
22Lai yia lohangu-nanyaka na pawai ba pawuwa wànya paruku-ma bàdi hi 
peku lundunguna. 
23Nuna na-jàngapu-yaka na ndalaru la Huratu Matua, “I Ambarahàmu 
napawai lai Ala, dàngu ruku pawaina na-kataku-ya paraïna i Ala ba tau ma-
patutu-nya na pambuha-na i Ala”, ba wàna. Nuna na pakiri-na i 
Ambarahàmu, “Ariyaa-na i Ala”, hi wàdanya. 
24Lohangu-nanyaka nàhu, na tau pa-kataku hàmuna i Ala ba jiaya na tau na 
maningu pa-rukungu, nda mbulungu biana ba ningu pawaina. 
25Tàngaru-mbuya na rukuna i Rahàpu, na kawini pahunda. Nyuna na-
kataku hàmuya paraïna i Ala ruku paruku-na, nu ba jiaya na yema-nanja da 
tau Ihirailu da malua pa-butingu, ba natulu-nja la papalai winingu wikida 
la hau ànda. 
26Na, hama tuna na tau na manda ningu ngahungu ba meti-nanya, tuna 
numbu na pawai na manda ningu rukungu ba meti-nanya. 

Yakombu 3 

Na làma tau 

1Angu dedi hapaelami! Àmbu natika pàku padangu na angumi nyimi na ma-
mbuhangu panjadi ngguru. Kai pinya nyuta manjadi ngguru napa ba na-
pajorutungu-pa na rapatu-ta nyuta welingu la tau hawiangu. 
2Nyuta mbuu ndàbanda ba takàli tu manjala. Tàka na tau na manda 
handàkangu panjala wàngu kareuku-na, nyuna tau lundungu-ya ba namàka 
pa-roputu wikina. 
3Jàka ta-pahàngalu-nya rapa na njara ka peku pa-tundungu-na la pambuha-
nda nyuta, peku-manaka ba tawihu hàlaya na tauna. 

4Piti-mbuyai na kapalu ka pangerangu wàngu. Jiapa ka nda nggiki bokulu-
na nu na kapalu dàngu ka nangàndi-ya ngilu mbangatu, tàka peku biana la 
pawihu wànya kamudi ana ku - kudu, tundunya na pambuha-na na ma-
kamudingu. 
5Tuda numbu da làmanda, jiapa ka nda nggiki hama kuduna, tàka ba nda 
uku katadaku-ya la hau lii - hau lii bokulu. Ngàdaya jàka nggiki hama 
bokulu-na na omangu na ma-mutungu paraï ruku epi ana hakudu-ana! 
6Na làma hama-mana na epi. La tàda ihinda nyuta, nyuna beri mata wai 
akatu-ya na ma-wewaru-nya na ma-akatu la nggubulu wikinda. Wànya na 
epi na ma-pawelingu la epi manda mbàda, nyuna natunu hàlaya na 
nggubulu paluri wànda nyuta. 
7Mbuu ndàbada da banda bohu hangia-hangia, da ma-hawurungu, da mabei 
dàngu da iyangu tamàka pa-pamopu-ha dàngu mbàda pamopu-mana-njaka 
paraï tau. 
8Tàka na làma tau nda pamàka pa-pamopu-ya jiapa nda nggamuya. Na làma 
na-akatu dàngu nda pamàka pa-kuaha-ya; bai muru kabaingu pameti 
wànguya. 
9Nyuta tawànya la pamalangu-nya i Miri na Amanda, tàka jia-mbuyai na 
pawàngu la paràtu-nya na angunda patau, na pa-padikangu tundunya na 
hadana i Ala. 
10Welingu la haua ngaru daluhu da kareuku pa-malangungu wàngu 
dàngumbu da pa-ràtungu wàngu. Làti àmbu tuna nu bàdi. 
11Màla ningu nàhu mata wai ma-handàka kabubalungu wai kàba dàngu wai 
paita? 
12Angu dedi! Nda peku-ana da pingi ai kapilitu ba datungu wua haitungu, 
dàngu na pingi angguru ba natungu wua kapilitu. Na mata wai mbàru nda 
jia paluhu-ana wai kàba. 

Na manggàna weli ditangu 

13Era ningu la hongami nyimi tau ma-manggàna dàngu ma-paeti, màtawa 
ka na-pawuwa-ya na lurina na mahàmu dàngu ka na-paloku-ya na hangia - 
hangia na mahàmu, pa-kariangu màjangu dàngu manggàna etina. 
14Tàka jàka mi-kapihi, mi-karaü etimi, dàngu mi-kehangu kangeha wikimi, 
àmbi hamemu wà-dunya na manggàna tungu nu, nadu ba timi nu panjingu 
njànga-minyaka na lii na ma-deningu welingu lai Ala. 
15Na manggàna tungu nu nda ma-paweli ditangu-aya la awangu. Nuna ma-
pawelingu la pinu tanaya, ma-pawelingu la itirungu eti tauya, dàngu ma-
pawelingu lai kambàliku-ya! 
16La nggiya na maningu kapihingu, na maningu huri kehangu kangeha wiki, 
lai nuyaka natumbu ningu na pariu-raüngu dàngu mbuu ndàbana na paruku 
na ma-akatu. 
17Tàka na tau na maningu manggànangu na mapaweli ditangu, la kawu - 
wungana na-yahangu, hàla na-mbuhangu pa-papeku, nahàmu la pa-
panggolu dàngu na-patundungu. Nyuna mila eti juaya dàngu na-ngalangu 
mahàmu la paraï la parukuna. Nyuna nda nali papa dàngu nda na-
kapilandu. 
18Tuba-mana na hàmu ba paraï ruku wini pekuya na pa-hàbaru-na na tau 
na mambuha-nya na peku! 

Yakombu 4 

Paangu dàngu na pinu tana 

1Màla nggi paweli-daka nu da pahànggangu dàngu da parau ngaru la padua-
mi nyimi? Màla nda pa-weli-dapa nu la paiti - paitiru-mi na ma-panua 
naingu la pa-pabera daa la etimi, keha ka tangala-nya na pahàmu eti wàngu 
la pinu tana ba wàmi? 
2Nyimi mi-mangànjilungu tàka ndai ngalangu, ka jia-duyaka hi patikingu 
pa-pameti tau! Nyimi mi-paringgitungu tàka ndai tomaya na pahimbu-mi, 

ka parau ngaru-minyaka, ka pahànggangu-minyaka. Nyimi ndai ngalangu 
ngga - nggàra, nadu nyimi ba ndai karai lai Ala. 
3Dàngu jiapa ka mbàda karaimi-kadu, ndai ngalangu-mapa duna, nadu na 
ngia pa-hanggangu-na na pakarai-mi ba nanjala-du; na pakarai-mi ba jiaya 
na pahàmu wàna na eti biami. 
4Nyimi tau nda tuturu-kai! Ndai pinya dimi, nyimi jàka mi-paangu dànya 
na pinu tana yiana, nyimi muhuna i Ala-dukaika? 
5Àmbu reki-duya ba nda ningu latana na maninya daa la Huratu Matua, 
“Daa la wikinda nyuta i Ala natuya na ngahu na ma-mbangatu karuhi-na.” 
6Na nyuna ba tuna, na mila etina i Ala na pawua-nanda nyuta na kapàru-pa 
welingu la pa-karuhi-na na ngahunda. Jia-duyaka hi nimbunya daa la 
Huratu Matua na pa-tulihu, “I Ala napapa-nja da tau da majangga etida, 
tàka namila-nja eti da tau da ma-pawawangu wikida”, ba wàna. 
7Jiaya nu, marubuku-wa lai Ala dàngu lawanya i Kambàliku, napa napalai-
ma i Kambàliku welingu lai nyimi. 
8Hangiri-wa lai Ala, napa i Ala na-hangiri-makai duna. Paili-ha da limami, 
nyimi ha tau njala! Dàngu payaha-nja da etimi, nyimi ha tau kahanga eti! 
9Màtawa kai manjaria langata - tàka, kai hii dàngu kai padudurungu; 
màtawa na rikimi ka na-pahilungu wàngu hii, dàngu na hawola-mi ka na-
pahilungu wàngu hawina! 
10Màtawa nyimi kai pa-wawangu wikimi la hanggana i Miri, napa i Miri na-
pajangga-makai duna. 

Na panaungu ka àmbu pa-pulungu dàngga angu 

11Angu dedi hapaelami, àmbi pa-pulungu-du dàngga angumi, bai paakangu 
dàngu bai panjala angumi. Na tau na ma-paakangu dàngu na ma-panjala 
anguna hama tau Karitu-na, paaka-nanya dàngu panjala-nanya na ukuna i 
Ala. Dàngu jàka mi-panjala-ya na ukuna i Ala, tandana nyimi ba ndai 
patundu-nja da uku nuda, tàka hakimu uku-dukaika. 

12Làti ba haàtu pàkuna na mangu hàkungu la pa-wuangu uku la tau dàngu 
na ma-patanda-nya ngera na tau. Nyuna Ala ma-kuaha-ya la pa-pamànangu 
dàngu la pa-palàjaru. Jia nggamu-kaika dimi nyimi, hi mi-mbuhangu pa-
panjala-ya na angumi patau? 

Na panaungu ka àmbu panii abungu 

13Da angu dedi da mapanii, “La lodu nàhu jàka ndia haromu nyuma laku-
manya la paraingu pinangu dàngu ndàdiku-manya lai nu hau ndaungu la 
pa-danggangu dàngu la pahimbu àmahu”, ba wàda – ronguya yiana na 
panaungu-nggu. 
14Nggàra madedi-ya na lurimi haromu, nyimi ndai pimbunya! Nyimi beri 
hama kawuu-akai, ba hawutu-ana na paita wànya, hàla molungu-ma-
ananya. 
15Làti, “Jia jàka wànadu i Miri jia-yaka hi maluri hi maràma tungu ni tungu 
nu”, wàmia bàdi. 
16Tàka nàhu nyimi ngamba dàngu panii abungu-minya. Na kareuku tungu 
nu nanjala. 
17Jiaya nu, na tau na mapinya jàka nggàraya na mahàmu làti ka nalaku-nya 
tàka hi nda palaku-nanyai, na tau nuna nanjala. 

Yakombu 5 

Na panaungu la tau wulu 

1Angu dedi hapaelami, tau wulu! Patinginya na panaungu-nggu. Màtawa 
nyimi kai hii dàngu kai padudurungu nadu napa nyimi ba pàda-minyaka na 
mayila! 
2Da pawulu-mi làjaru-danyaka. Da pakimi nga-nanjaka manganii. 
3Da àmahu marara mabara-mi patai rara-danyaka, da patai rarada napa 
hakahii-haka ba dalawa-nggai nyimi dàngu napa nga-danjaka da tolumi 
hama tuna epi. Nyimi ba pabundu-minjaka da bandami ba talànga ndedi 
jiaya na njàpuna. 

4Nyimi ndai wuanja wundada da tau da maràma la wokami. Nàhu kai 
patingi-nja ba da-kaladaku! Da tau da ma-pauhi-nja da ihi wokami, dawara 
pakarai pa-ndulangu tàka na warada natoma-maka la kahilu-na i Ala, na 
Miri Mahupu-mbiha. 
5Nyimi dimi luri borakungu-minya dàngu bai làdaya na pahàmu eti wàngu 
la pinu tana yiana. Nyimi beri pamboka-minya wikimi ndumana la lodu 
hambàli. 
6Nyimi bai hukunja dàngu bai pameti-ha da tau da manda njala, tàka nyuda 
ba nda dalawa-nggai. 

Na pa-torungu dàngu na hamayangu 

7Jiaya nu, patoru-nya angu dedi, ka lupa natàka i Miri. Tàngaru jàka nggiki 
hama pa-torungu-na na tau tungu woka, lupa nangala-nya ihina na wokana 
na mambana pa-wilingu lai nyuna. Na-patorungu ba na-patia-nya na rehi 
urangu pamunju ruu ai dàngu na rehi urangu pawàla wàla ai. 
8Màta nyimimbu kai patoru-nya dàngu ka da-bokulu da etimi, nadu na lodu 
tàkana i Miri ba mareni-ama-naka. 
9Àmbi kangudaru-du dàngu àmbi panjala-du dàngga angumi, napa nahuku-
dunggai paraïna i Ala. Namuya! Na Hakimu mareni-naka, rimangu-mana-
nyaka la pamai. 
10Angu dedi hapaela-mi, namuha da ngara wunangu da ma-kareuku wànya 
na tamuna i Miri. Nyuda da-patorungu dàngu da-pajàrungu la pa-mayila. 
Jia tu-hawa nyuda ka ngerangu-ha lai nyimi. 
11Nyuda na-paoha-nja tau nadu ba da-pajàrungu. Nyimi mirongu-mayaka 
na pa-torungu-na i Ayupu, dàngu nyimi mipi-manyaka jàka nggikina i Miri 
la malamiri ba na-pakanyuru-ya nyuna. Nadu i Miri ba lalu mila etiya dàngu 
ba nahàmu etina. 
12Na marihi ailulu yiana-ya: Àmbi harangu-du, ka wànya na awangu jàka 
ndia ka wànya na tanakai, dàngu ka wànya na hangia - hangia-kai. Peka-

yaka, “jia” jàka jiaya, dàngu “ndia” jàka ndiaya; ka àmbu napuha-nggai 
hukungu paraïna i Ala. 
13La hongami nyimi jàka ninya na ma-talànga handuka-na, màtawa ka na-
hamayangu. Jàka ninya na ma-hawola, màtawa ka naludu wotunya i Ala. 
14Jàka ninya na mahidu, màtawa ka napaau-nja da ma-pairungu la 
kabungguru. Dàngu màtawa da ma-pairungu ka da-hamayangu tungguna 
nuna na mahidu dàngu màta ka dadoha-nya lonahu wànya na tamuna i Miri. 
15Na hamayangu-da nyuda jàka weli eti-maduda, napa i Miri na-pamàlaru-
maya duna nuna na mahidu dàngu najàma-nja da njala da pambàda rukuna. 
16Jia-duya nu, nyimi màtawa kai kawàra mangaku njalami dàngu kai 
kawàra pa-hamayangu, ka pekuna ka pamàlaru-kai. Na hamayangu tau ma-
manundu lai Ala, nabokulu na kuaha-na. 
17I Elia hama taunda nyuta-maya. Nyuna na-hamayangu langata - tàka ka 
àmbu peku puruna na urangu, ka nda napuru-apa na urangu lundu tailu 
mbua ndau hakawita-na. 
18Tunaka nu ba nahili hamayangu-ka, nu na awangu ka papuru-nanyaka na 
urangu hi lupa nahili tu beli ihina na tana. 
19Angu dedinggu hapaelami! La hongami nyimi jàka ningu manda hili 
tundunya na pa-ajaru welingu lai Ala, hàla ka ningu haàtu tau mairu ngàndi 
beliya lai Ala, 
20namuya na ndalaru yiana: Na tau na mairu ngàndiya na tau panjànga beli 
welingu la àndana na manjala, na tau nuna pamara-nanyaka na hamangu-
na nuna na tau njala welingu la meti dàngu jiaya hi kiri danguda da njala 
da pa-jàmangu. Matembi-kai, Yakombu 

1 Peturu 

1 Peturu 1 

1-2Angu dedi banjaru paleha-na i Ala, ma-tanyalangu la tana tau la ngabana 
la Potuhu, la Nggalatia, la Kapandokia, la Ahia dàngu la Mbitinia! Nyungga, 
Peturu, pa-pahuru-na i Yehu Karitu, ku-monungu màla àruki i Ala ka 
nawua-nggai mapeku mahàmu na mabundu làndangu. Nyimi papindi-kai la 
panjadi banjaru-na i Ala nunjuya na pauna-na i Ala Ama. Dàngu na Ngahuna 
i Ala mbàda padedi-nanggaika banjaru matua-na, pa-patukingu tungguna i 
Ala, kai tuturu lai Yehu Karitu dàngu ka pa-matua-kai ruku wai riana. 

Na monungu ma-undungu 

3Màlawa ka ta-pamalangungu lai Ala, na Amana na Mirinda i Yehu Karitu! 
Nyuna lalu mila-nanda eti, jia ba tuna hi nawua-nda luri bidi, rukuna ba na-
pahada belinya i Yehu Karitu welingu la meti. Nuna nu jiaya na mawua-nda 
monungu ma-undungu. 
4Ta-monungu ka tamangu-nja da kanyuru da pa-paloku-nanya na banjaru-
na paraïna i Ala, nu da kanyuru da pa-bànjalu la awangu, hi nda da-
ngalangu paruha, jàka ndia hi nda da-muhungu, jàka ndiakai nda damiri. 
5Nuda mbuu ndàbada tunggu-minja, maa bai pawaidu lai Ala. Napa na-
katindi-kai na kuaha-na i Ala ka peku ngala-minya na pamara wàngu na pa-
payemangu-kai napa la hupu njàpuna. 
6Jia ba tuna màtawa kai mbaha eti, jiapa-kai la rehi nàhu na manda nggi 
tuna mandaina ba lupangu-ma ihawina ruku tàka-nanggai ma-pakamangu 
hangia - hangia. 
7Na pawuku hi natàka-nggai ma-pakamangu jia-duya ka itanya mbutina 
jàka tuba pawai weli etingu-dimi lai Miri hi ndia. Da àmahu rara da ma-
ngalangu paruha-mbu, pakama wànja epi. Màla na pawaimi darihi pa-
wilingu-pa la àmahu rara, jia ba tuna hi kama-mbunya bàdi ka peku 
màndungu-na. Ba wàngu patuna nuduka hi peku wotunggai napa dàngu hi 
tembikai dàngu hi pa-bunjuku-kai la rehi mai belina i Yehu Karitu. 

8Nyimi imbuhanya, jiapa-kai àmangu ba ndai ngitaya. Dàngu bai waiya 
Nyuna, jiapa-kai nàhu ba ndai ngitaya. Tuna nuduka hi ihawola, hi pàdanya 
na mbaha eti manda najaru na panda taü. 
9Nadu ba ngala-minyaka na ngia pa-orangu-na na pawaimi, nu na marada 
da hamangu-mi. 
10Jiaya na pamara wàngu yiana-duka na-pakanàndaru-da dàngu na-
pamanginjiru-da da wunangu, dàngu hi danyura-ya na kanyuru na pa-
panduma-nanggai i Ala. 
11Da-kanàndaru-ya jàka nggikina dàngu pirangu-ka napa ba nanjadi 
nuna, nu na pawuku-na na Ngahuna i Karitu na maninya daa lai nyuda. La 
rehi nu nanyura-ya lai nyuda paraïna Ngahuna rukuna da mayila da 
matàka-nya i Karitu ngeru, dàngu na mangunju-na na ma-pandutungu la 
hambeli-na nuna. 
12Na bowa-njaka da wunangu paraïna i Ala ba nda ndumada nyuda-a hi 
dawunda-ha nuda, na nyuna lumumi nyimi; nu da lii parongu lohami nàhu 
welingu la ma-bobaru Lii Mànangu rukuna i Yehu Karitu. Da-patàka-
nggainja nuda da lii wànya na kuaha-na na Ngahuna i Ala na papalewa 
welingu la awangu. Jiapa da papalewa-mbu da-rinjungu-mbu papinya nu 
na lii langu pa-bobaru-da da ma-bobaru Lii Mànangu. 

Na lii kamahingu ka luri matua 

13Jia ba tuna nu, màtawa kai rimangu dàngu kai hawanjiru padua. Mangga 
rimangu-ma dàngu monu langatàka-manya na kanyuru na-pawuangu-kai 
napa la rehi mai belina i Yehu Karitu. 
14Manundu-wa lai Ala, dàngu àmbi luri namatu-duya na pa-itirungu 
àmangu, ba ndedi-mapa itandaya i Ala. 
15Tàka màtawa kai matua la pawunda-mika mbuu ndàbana, hama tuna i 
Ala na ma-paaunggai ba na-matua. 
16La Huratu Matua pa-tulihu-ya, “Màtawa kai matua, ba ma-matua-ka 
Nyungga,” wàna. 

17Nyimi Ama wàminya i Ala bai hamayangu lai Nyuna. Màla i Ala nuna-
maka na ma-patanda-nya wai ngerana na tau nunjuya na paràma-na haàtu 
- haàtu ba dàngu nda pindina kaba mata tau. Jia ba tuna nu ba talànga 
ninggaipa la pinu tana yiana, màtawa kai pa-bunjuku-ya i Ala la luri-mika. 
18Ba pi-diminya nggàraha da pa-palohu wàngukai ba pahàla-kai welingu la 
luri manda ningu lingungu da pa-pakangeha-danggai da boku la mangilu-
mi. Na pa-palohu wàngukai nda jia-aha da banda da ma-molungu ka àmahu 
baraha jàka ndia ka àmahu rara-hakai, 
19na nyuna ma-pawilingu halawàla-maya; jiaya na wikina i Karitu wiki, ba 
hama jiangu na mbimbi na pa-mangejingu lai Ala na manda ningu 
nyurangu, na manda ningu njalangu. 
20I Ala napindi-ya i Karitu ba ndedi pa-padikangu-ya na pinu tana. Dàngu 
la lo - lodu mareni njàpuna yia na rehi, mai-nanyaka la pinu tana ka peku 
pamara-nanggai. 
21Rukuna Nyunadu hi kiri pawaimi lai Ala na mambàda paluri beliya 
welingu la meti hi na-pabunjuku-ya. Jia ba tuna, jiaya i Alama na pawaimi 
dàngu lai Ala-mbuya na ngia pa-monungu-mi. 
22Maa bai tuturu-du la lii papekangu-na i Ala, ka pa-yahangu-dimi-nyaka 
wikimi dàngu hi imbuha weli etinya na angumi patau pawai. Jia ba tuna 
nu, màtawa kai pambuha weli etingu dàngga angumi. 
23Nadu ba rukuna na puluna i Ala na maluri dàngu na ma-palupangu-du, 
tàka hi injadi tau bidi nu na manda welina la tau, na nyuna welina lai Ama 
na ma-palupangu duna. 
24Daa la Huratu Matua tuna yia na pa-tulihu: “Nggubulu-na na tau pinu tana 
beri hama rumbaya, dàngu na mangarangu-naka mbutana hama wàla 
rumbaya. Na rumba na-malaï, da wàla-mbuna damunju; 
25tàka na puluna i Miri na-padaingu lundu nu - nuya,” wàna. Na pulungu 
nuna jiaya na Lii Mànangu na pambàda bobarungu-kai. 

1 Peturu 2 

Na watu maluri dàngu na banjaru ma-matua 

1Jia ba tuna nu, wàru ndàba-njawa da ma-akatu-ka welingu la wikimi; àmbi 
hili kambàliku-dupa, dàngu àmbi kapilandu-dupa. Àmbi malara etimi, 
dàngu àmbi pawawa tau hawiangu. 
2Màtawa ka hama ana rara mabidi dedikai, na mamadau mànunya na wai 
huhu pangahu manda ningu korungu. Tuna nuduka hi mi-kabutuhu dàngu 
hi pamàna-nggai. 
3Daa la Huratu Matua tuna yia na pa-tulihu, “Nyimi mbàda làda wiki-
minyaka ba dira hàmu etiya i Miri,” wàna. 
4Jia ba tuna, hurungu-wa lai Miri. Nyuna beri watu luriya, na pawàru tau 
pinu tana, ba nda ningu linguna ba wàda làti; tàka i Ala duna napindi-ya 
patuya watu ma-pawilingu. 
5Nyimi dimi hi hama watu lurikai. Jia ba tuna màtawa kai mbuhangu ka 
tukai pa-pahada wànya na Uma Ala ma-pangahu. Tuna nuduka hi ratukai, 
maluri patukingu ndumana i Ala dàngu rukuna i Yehu Karitu hi imangejingu 
lai Ala, kameti maraku pangahu paora-na i Ala. 
6Nadu daa la Huratu Matua tuna yia na pa-tulihu, “Nyungga mbàda pindi-
nggunyaka na hau watu ma-pawilingu, na pa-bànjalu-nggu la Hiungu ba 
watu marihi mehaya; na tau na mapawai lai Nyuna nda jia pa-makia-aya,” 
ba wàna. 
7Nuna na watu lalu pa-wilingu-ya ndumami nyimi mapawai. Tàka ndumada 
da manda pawai, hàrangu-danyaka da ndalaru Huratu Matua yiada, “Na 
watu pawàru-da da tukangu nuda jia bia-yaika na watu marihi-meha,” ba 
wàna. 
8Dàngu “Nuna jia-yaka na watu pa-tunjuru wàna na tau, na watu na panjoru 
wàda nyuda,” ba wàna. Hi da-tunjuru jia-duya ba nda dawaiya na puluna i 
Ala. Tuna numaka duna na pambàda kawuku-na i Ala na ngerada nyuda. 

9Tàka nyimi dimi banjaru papindi-kai, ratu ma-lumungu hanganji-kai, 
banjaru matua-kai, paleha ndumana i Ala, banjaru-na i Ala wiki. I Ala 
napindi-kai dàngu na-paaunggai paluhu welingu la ma-kapàtangu patama 
la hambila-na na ma-handaraku, ka peku pakada-minya na lii langu rukuda 
da pawu - wundana da manda ningu hamangu. 
10Àmangu nda banjaru-na i Ala-akai làti, tàka nàhu banjaru-na i Ala-kaika. 
Àmangu nda namila-anggai eti làti i Ala, tàka nàhu ngala-minyaka na mila 
etina Nyuna. 

Da atana i Ala 

11Oi angu dedi pambuha-nggu! Nyimi dimi tau tàka dàngu tau pàlaku-kai 
yia la pinu tana. Jia ba tuna ku-kamahi pambana-nggai ka àmbi tundu 
bianya na pa-itiru tolu da ma-pabera mànu dànja da hamangu. 
12Dira hàmu-maya bàdi na hurimi la padua tau manda tandaya i Miri, jàka 
era pulu-danggai ba hama tau akatu-kai, lupa da-pajia-maya na pawunda-
mi na mahàmu hi dawotu-nya na tamuna i Ala la lodu maina. 
13La tamuna i Miri, màtawa kai karadaku-nja nimbihu-da da ma-kawaha la 
tau: ka la Hanganji Bokulu ba hupu mangia ditaya, 
14ka nggumbunuru-yakai pa-panduma-na na Hanganji Bokulu la pahuku-
nya na tau ma-akatu dàngu patembi-ya na mawunda mahàmu. 
15Nadu na pambuha-na i Ala duna kai pakandii wànya na tau na ma-kareuku 
nduba bai tuya na mahàmu. 
16Màtawa kai paluri tau marandekangu, tàka àmbi pandàda wànya 
marandeka-mi na ma-akatu, na nyuna luriwa ba atana i Alakai. 
17Itembi ndàbaya na tau, imbuhanja da angu dedi da angumi patau Karitu. 
Imangàdatu-nya i Ala, dàngu itembiya na Hanganji Bokulu. 

Na mayila-na i Karitu ngerangu-ya 

18Oi angu dedi ma-lumungu angumi, itangara-wa la mangia ditanggai bai 
karadaku langatàka-nja; nda mbulungu bia la mahàmu dàngu la ma-
mandangu hurina, tàka la mambana eti-mbuna. 



3169 

 

 
Na Huratu Matua 

© 1995, Indonesian Bible Society. 
 

 
 

 

 

 

19I Ala na-pakanyuru-manggai napa, jàkai pa-torungu la mayila manda 
ningu kiringu rukuna na lumu-minya i Ala. 
20Nadu nggàra-yaka narihi-na jàkai torungu pa-mayila ba hukunggai ruku 
njalami? Tàka jàka torungu-minya ba pa-mayila-kai ba dàngu tuminya na 
mahàmu, ka pa-kanyuru-nanggaika napa paraïna i Ala. 
21Ba lumuna nunadu hi kiri paau-nanggai paraïna i Ala. Nadu i Karitu wiki 
ba mbàda duku-naka mayila lumumi nyimi, dàngu wànya nuna hi na-
bànjalu-nggai ngerangu ka peku liti-minya na rukuna. 
22Nyuna duna nda ana tumana manjala dàngu nda ana haàtu-mbu tau 
marongu-ya ba na-kambàliku. 
23Ba tolanya nda nahema wà-anya tolangu. Ba pa-mayila-ya, nda na-
pangàdungu-a; na wotu-maaya na palakara-na lai Ala, i Ma-patandangu na 
matànji. 
24Nyuna wiki i Karitu naduku-ha da njalanda la wikina la ai harikangu, ka 
peku pahàlangu-nda welingu la lima njala, hi taluri la pambuha-na i Ala. 
Da manua-na i Karitu jiaha da ma-pamàlaru-kai. 
25Àmangu hama mbimbi njàrangu-kai, tàka nàhu pa-karia belingu-kaika la 
patundu-nya na Mapawa-nja dàngu Matanara-ha da hamangu-mi. 

1 Peturu 3 

Mini lei dàngu papaha 

1Jia-mayai dimi papaha, itangara-ma bàdi la mini leimi, jàka ningu la 
hongada manda waiya na puluna i Ala, ka peku pawaida rukuna ba daita-
ya na hurimi. Dàngu ndai jàra-a papanii ngga - nggàra lai nyuda, 
2nadu ba daita-ya na huri hàmumi na ma-yahangu. 
3Na manandangu-mi àmbu jia biaya na manandangu pangita, bai pa-
mananda-nja da lunggimi, bai wotu ngaü jàka ndia paki mbana wili. 

4Tàka màtawa na manandangu-mi ka welina la eti dalu, nahuri ma-
malijangu na ma-mandangu; nudaha duda da manandangu palupangu da 
ma-pawilingu langatàka la hanggana i Ala. 
5Ba tuna nukadu àmangu da kawini da maningu anggama-da da mamonu-
nya i Ala ba da-pamanandangu wikida, wàngu tangara-da la leida. 
6Tuna numbu i Hara, ba na-tangara lai Ambarahàmu, umbu ba wànanya. 
Nyimi nàhu jiakai anana i Hara, jàkai tu mahàmu dàngu nda mangàdatu-
minya jiapa ka nggàra-yakai. 
7Dàngu nyimimbu dimi lei, dàngu pingumi bàdi bai luri dànja da papaha-
mi, dàngu pàda-minya ba la kaloka tau ma-maluputu-ha nyuda. Itembi-
maha bàdi, ba angu-ma-diminja la panduma-nya na pa-namungu-na i Ala, 
nu na luri langatàka welingu lai Ala. Wunda-yawa yiana, ka àmbu ningudu 
ma-paratahu-nya na hamayangu-mi. 

Na mayila ba wunda mahàmu 

8Na mbulungu-na yiana-ya: màtawa kai kahau etingu angu dedi dàngu 
kahaungu papàda etimi. Màtawa kai pa-manàwarungu hama tuna tau ma-
paangu dedi. Dàngu màtawa kai pa-milangu eti dàngu kai karàda eti. 
9Àmbi palimba wànya ma-akatu na ma-akatu, jàka ndia na tolangu wàngu 
tolangu; tàka màtawa kai pa-himbalu-nya wàngu kamahi-minya kanyuru 
welingu lai Ala. Nadu hi kiri paau-nanggai i Ala jia-duya ka peku ngalangu-
mi kanyuru welingu lai Nyuna. 
10Daa la Huratu Matua tuna yia na pa-tulihu, “Na tau na ma-patikingu 
pambuha-nya na luri dàngu la pa-deninja da lodu hàmu, namangga-manya 
bàdi na ngaruna ka àmbu napanii wànja da ma-akatu dàngu nda tikina ngga 
- nggàra ma-kambàliku. 
11Namarau-manya bàdi na ma-akatu, ka nawunda-ya na mahàmu; nahimbu 
langatàka-maya bàdi na papeku ka lupa nangala-nya. 

12Nadu i Miri ba hamata mànu-manaha da tau da mawunda-ya na pambuha-
na, dàngu na-tanaü mànu-maha i Miri da hamayangu-da; tàka na-ndubaku-
ha da tau da mawunda ma-akatu,” wàna. 
13Jia nggamu-yakaka na matunggai ma-akatu jàkai rinjungu pawunda 
mahàmu? 
14Tàka jiapa kai pàdangu-kadu mayila rukuna bai wunda mahàmu, utu-
maminya! Àmbi mangàdatu-dunya nggamu biaya, dàngu àmbi kadiku-
dunya. 
15Tàka màtawa kai tembi pa-ihiku-nya i Karitu-ma-a la eti dalumi na ma-
patangangu la mandapu-na ba Miri-duya. Dàngu màtawa kai rimangu mànu 
la pahema la tau na ma-paàra-nya rukuna na monungu na pamangu-mi. 
16Tàka iwànyawa nuna wàngu malijangu dàngu huri lii patembi. Dàngu 
màtawa na wini etimi ka nahàmu-ma, jàka napulu-nggai tau rukuna na luri 
hàmumi ba makiku-nya i Karitu-kai, ka da-makia wiki nu da tau mapulu-
nggai. 
17Narihi-pa pahàmu bai pàdangu mayila rukuna bai tu mahàmu – jiaya jàka 
wàna i Ala – welingu bai pàdangu mayila rukuna bai tu ma-akatu. 
18Nadu i Karitu ba na-handàkangu-a pameti nduma lundu nu - nu lumuda 
da njala tau – na haàtu tau nda njala, nameti lumu tau njala. Hi natuya nuna 
i Karitu ka peku ngàndi-nanggai lai Ala. Na pa-pameti jiaya na toluna, tàka 
hi paluri beliya la luri pangahu. 
19Daa la ngahu laku-nanyaka pa-bobaru-ya na puluna i Ala la hamangu tau 
meti da ma-ngiangu la oka: 
20nu da hamangu tau meti da manda tuturu lai Ala àmangu la rehina i Nuhu. 
La rehi nu na-patiangu wàngu lerangu etina i Ala ba talànga pandoi-na 
kapalu i Nuhu. Didi-aha da tau da ma-ngiangu la kapalu-ma-a – ba tau 
mawalu-ha nggubulu-da – da pa-pamara wàngu iwa obungu. 
21Màla, ngerana nuna-duyaka na pa-pamaü-na na pa-runungu nàhu na ma-
pamara-kai. Yiana na pa-runungu nda hau lii pawunda-aya la pa-paili-ya na 

tolu welingu la ma-iraku, na nyuna panjanji weli etingu-minya lai Ala. Nuna 
na pa-runungu na-pamara-kai rukuna ba mbàda hadangu beli-naka i Yehu 
Karitu welingu la meti, 
22hi nahei-ya la awangu. Nàhu yàpa dàna-nyaka kuaha i Ala hi na-pareta-
ha mbutada da papalewa, mbutada da ma-kuaha, dàngu mbutada da ma-
kapingatu-ka. 

1 Peturu 4 

Na luri bidi 

1Ba mbàda pàdangu-dunaka mayila i Karitu la tolu, lupangu-ka bàdi ka jiaya 
na pa-ngàdangu tungu nu na pa-kapingatu wàmi wikimi. Nadu na tau na 
ma-pàdangu mayila la tolu, ba nda nahili tuapa manjala. 
2Jia ba tuna nu, màtawa kai nunjuya na pambuha-na i Ala ba talànga luri-
mipa la pinu tana dàngu ba nda jia-aya na pambuha tolu na panunju-mi. 
3La lodu na ma-làpahu, toma-mana-nyaka mandaina bai wundaya jàka 
nggàraya na pakàli wundana na tau manda tandaya i Miri. Bai luri la manda 
jiaya. Bai nunjuya na pa-itiru tolu, nu na maüku, na borakungu, na ngunu 
pa-mbabungu dàngu na huri lumungu marapu na-pamayitangu. 
4Nàhu da tau manda tandaya i Miri, da-hangàtaru ba ndai pa-namatungu la 
paluri hama tuna nyuda, la panda kambotahu pambuha-nya na njala. Tuna 
nuduka hi da-pakalana-kai. 
5Tàka jiangu-maka duda napa ba dahema ngerada lai Ala, na ma-
payemangu la pa-patanda-nya wai ngerana na maluri dàngu na mameti. 
6Tuna nuduka hi bobaru-mbuyaka na Lii Mànangu la tau meti. Na pawuku-
na ka pekuda nyuda da pambàda pa-tandangu wai ngera la tolu – hama tuda 
da tau mbutada da pa-patandangu wai ngera ngeru – ka daluri la ngahu 
nunjuya na pambuha-na i Ala. 

Na ma-paloku-ha da pawua-na i Ala 

7Na hupu njàpuna mbuu ndàbana mareni-amanaka, jia ba tuna nu màtawa 
kai roputu wikimi dàngu kai rimangu, ka peku hamayangu-mi. 
8Na marihi welingu la mbuu ndàbana, màtawa kai pa-mbuhangu langatàka-
ma dàngga angumi, nadu na maràngga pa-mbuhangu-mi na-palaku 
kariangu-mbu na maràngga pandàdangu-mi njala. 
9Màtawa kai maràngga panggepi ariyaangu la umami haàtu - haàtu, dàngu 
nda kambunguku-mi. 
10Nimbihu-mi nyimi mbàda ngala-minjaka da pawua-nanggai i Ala tuda 
ndumami haàtu - haàtu. Jia ba tuna ba ma-tanara mahàmu-kai, la pa-tanara-
ha da pawua-na i Ala màtawa wànya na àtalu-mi nuna kai kambuhi-nya na-
pahàmu wàmi ba jia ndàbakai. 
11Na tau na ma-patàkangu pulungu, màtawa ka na-patàkangu pulungu 
welingu lai Ala; na tau na ma-lumungu anguna, màtawa ka na-lumungu 
wàngu àtalu welingu lai Ala, ka peku pa-bunjuku-ya i Ala la ngga - nggàra 
bia rukuna i Yehu Karitu. Nyunaya duna na ma-kuaha dàngu na ma-ràkangu 
ka pa-bunjuku-ya lundu nu - nu. Amingu. 

Na mayila ba tau Karitu-ta 

12Oi angu dedi pa-mbuhangu! Lalu mayila-kai nàhu ba kamanggai. Tàka 
àmbi maratangu-du, ba hama jiangui nggàna-nanggai manda ràkangu. 
13Màla, màtawa kai hawola, ba mayila karia-minya i Karitu. Ka peku 
hanggela hawola-mi taï la rapa wuwana na bunjuku-na i Karitu. 
14Utu-mami-nyaka jàka pa-paakangu-kai rukuna bai tundunya i Karitu. Nu 
na Ngahu bunjuku, na Ngahuna i Ala ba nidunya lai nyimi. 
15Àmbu ningudu haàtu lai nyimi ma-pàdangu mayila ba ma-pameti tauya, 
jàka ndia ba ma-manganga-ya, jàka ndia ba ma-akatu-ya, jàka ndiai ba ma-
patama korungu la ngera tau hawiangu-ya. 
16Tàka jàkai pàdangu mayila ba tau Karitu-kai, àmbi makia wàdunya. 
Màtawa kai pamalangu-nya i Ala, ba laku ngàndi-minya na tamuna i Karitu. 

17Rehi-manaka nàhu ba na-patanda-nya wai ngera na pinu tana i Ala. Dàngu 
banjaru wikina i Alama pa-patanda mangilungu wai ngera. Màla, jàka na-
pakiri-nya lai nyuta i Ala, ka nggiki-ama-naka ngeru la hupu njàpuna na tau 
na manda tundunya na Lii Mànangu-na i Ala? 
18Daa la Huratu Matua tuna yia na pa-tulihu, “Jàka datika panda mara-kadu 
da tau tànji, ka hili nggàra-yaipa duna na manjadi la tau njala manda 
tandaya i Miri!” ba wàna. 
19Jia ba tuna nu, jàka ningu tau ma-pàdangu mayila nunjuya na pambuha-
na i Ala, màtawa ka daluri tànji dàngu ka da-pakatangu wikida la Ma-
padika-nja. Napa Nyuna na-patutu padeni mànu-manya na panjanji-na. 

1 Peturu 5 

Na kabàba mbimbina i Ala 

1Kukarai-ha da liku uru kabungguru-mi ka da-katàmbalu. Ku-tulihu-
nggainya yiana ba angumi paliku uru-duka dàngu mambàda hakahii 
wikinya na mayila-na i Karitu, dàngu na pa-pabunjuku kariangu ngeru, jàka 
jia-yaka na rehi pa-jiliku-nya na bunjuku-na i Karitu la tau pinu tana. Ku-
kamahi langatàka-nggai 
2kai pawanja da kabàba mbimbi da pawua-nanggai i Ala. Pawa paweli eti-
manja nunjuya na pambuha-na i Ala, dàngu àmbu wàngu mbotu etimi. 
Àmbu jia pàkuya bai kehangu banda pinu tana bai palaku-ya na paràma-mi, 
na nyuna ba orangu langatàka-minya la pa-lumungu. 
3Àmbu hama tuna maningu kuahangu-kai hangganja nyuda da pa-
patanggungu-kai, na nyuna màtawa ka ma-paitangu ngerangu-kai lai nyuda. 
4Dàngu jàka jia-yaka na rehi maina napa na Mini Pawangu Ma-bunjuku, 
ngala-dimi-nyaka na tubuku kajilaku na manda wadaru na kajilaku-na. 
5Tuna numbu nyimi dimi angu dedi, bidi tau. Màtawa kai karuduku 
hangganja da ma-kaweda. Màtawa kai pa-wawangu wikimi mbutami dàngu 
kai maràngga pa-nggumangu dua wikimi wàngu karàda etimi. Nadu daa la 

Huratu Matua ba tuna yia na pa-tulihu: “I Ala napapa-nya na tau ngànjangu, 
tàka namila-nya eti na tau karàda eti,” ba wàna. 
6Jia ba tuna nu, pa-wawangu-wa wikimi la lima àtalu-na i Ala, ka peku 
pajangga-nanggai ngeru jàka jia-yaka na rehina. 
7Pabuku ndàba-nyawa i Ala na pa-handuka-mika, nadu ba ihili-mananggai. 
8Màtawa kai pawàla dàngu kai rimangu padua! Nadu i Kambàliku ba jiaya 
na papami. Nyuna beri hingaya na malaku winggirungu ba nga - ngaüna ba 
nahimbu pahoba-na. 
9Màtawa kai rawaku wànya pawaimi ma-màndungu, maa ba pi-diminya na 
mayila tungu nu pa-panggànangu-mbuha da angumi patau i Karitu la pa-
nggubulu awangu. 
10Tàka bai hàla-kika pa-pàdangu mayila, i Ala wikima duna ngeru na ma-
palànyapu-kai. Nyunama duna na ma-pakapànduku-kai dàngu na ma-
paàtalu-kai dàngu na ma-pakapingatu-kai. Nadu ba Ala ma-panamungu-
maya duna, na mambàda paaunggai la papàda-nya na bunjuku-na Nyuna 
na ma-palupangu lai Karitu. 
11Nyunaya duna na ma-kuaha lundu nu - nu! Amingu. 

Na tambi pahiulu wànya na huratu 

12Yiana na huratu-nggu na ma-kababa, ku-tulihu-nggai wàngu pa-
mbapangu-na i Hila, na haàtu tau Karitu ma-tuturu ba wànggu. Ku-
mbuhangu pa-titiru-kai ka na-màndungu la etimi yiana na pa-tulihu-nggu, 
ba ma-deningu-maya na rukuna na pa-namungu-na i Ala. Màtawa kai kata 
undu-manya nuna na pa-namungu. 
13Tambi wàdanggai da angu kabungguru-nda la Mbambiluni, da papindi-
mbuna i Ala; tumbuna i Màruku na ana pambuha-nggu. 
14Imaràngga patambi-wa dua wikimi wàngu pambuha weli etingu-mi ba 
angu dedi Karitu-kai. Màla àruki i Miri ka nawua-nggainya na peku na hàmu 
mbuu ndàbami angu dedi pambàda manguna i Karitu. Tambi welingu lai 
nyuma, Peturu 

2 Peturu 

2 Peturu 1 

1Oi angu dedi mapawai langatàka hamama nyuma! I Yehu Karitu, nu na Ala 
dàngu na Hanganji Ma-pamàna-nda, rukuna Nyuna-maka nu i Yehu Karitu 
hi kiri pawainda lai Nyuna, maa ba nawunda-duya na ma-deningu. Na 
huratu yiana welina lai Himungu Peturu, na haàtu ata dàngu pa-pahurungu-
na i Yehu Karitu. 
2Màtawa i Ala ka nawua-nggai kanyuru dàngu mapeku mahàmu mabundu 
làndangu, maa bai tanda-duya i Ala dàngu i Yehu, na Mirinda. 

Na paaungu dàngu na pindina i Miri 

3I Ala mbàda paki-nanyaka na mbiha Alana la pawua-ndanja da maningu 
lingungu la paluri lumunya i Ala. Nyuna natuya yiana tundunya na papinda 
rukuna i Yehu Karitu, na mambàda paaunda papàda-nya na bunjuku-na 
dàngu na hàmuna. 
4Ba wàngu patuna-duka ba nawua-ndaha da kanyuru da manda ningu 
hamangu i Ala dàngu da ma-pawilingu pambàda njanji-nanda. Rukuda nuda 
hi peku tambutuhu-mi welingu la pa-itirungu ma-akatu na ma-paruha-ya 
yia la pinu tana, dàngu hi minggepi-ya na huri Ala. 
5Jia ba tuna nu, màtawa kai pamukarungu langatàka ka peku daingumi la 
papawai lai Karitu, tàka nuna na pawaimi ka najura-ya paraï luri hàmu. La 
perana na luri hàmumi, lupangu-ma bai njadi tau pingu, 
6tàka la perana na pingumi lupangu-mbu bai roputu wikimi. Tàka hinggilu-
na bai roputu wiki, màtawa kai pa-katombuhu wikimi ka peku torungu-mi 
la pahangga-nya mbuu ndàbana. La perana bai torungu la pahangga-nya 
mbuu ndàbana lupangu-mbu bai luri nunjuya na pambuha-na i Ala. 
7Dàngu na luri nunjuya na pambuha-na i Ala lupangu-mbu bàdi na-
panggànapu wànya mbuha-minja da angu dedi da angu pawainda. Na 

pangalangu-na màtawa na mbuha-minja da angu dedi da angu pawainda 
kai bonja wànja mbuha-minja da tau mbuu ndàbada. 
8Nuda mbuu ndàbada jiaha da huri da maningu lingungu lai nyimi. Jàka da 
bundu làndangu-ka da huri nuda lai nyimi, parukangu-minyaka pa-ringgitu 
dàngu ninguka wunda njilimi, dàngu rihi tanda hàmu-minyaka i Yehu 
Karitu, na Mirinda. 
9Tàka na tau na manda hanggaunja dahuri tungu nu, tau kahukulu 
kanandingu-ya; nyuna nda naita-aya dàngu nambula-nya ba mbàda pa-
payahangu-yaka welingu la nja - njala-naka da ma-làpahu. 
10Jia ba tuna nu, angu dedi, màtawa ka manaü pamukarungu-mi ka peku 
màndungu-na na ngera paau-nanggai dàngu na pindi-nanggai paraïna i Ala. 
Jàka timika nu, nda jia kandulingu -amipa. 
11Ba timika nu toma hàmu-nanyaka na hàku na pa-wuangu-kai la patama la 
ngia pahanganji-na na ma-palupangu i Miri dàngu na Hanganji Ma-pamàna-
nda i Yehu Karitu. 
12Jia ba tuna numaka, hi ku-panamu mànunggai rukuna nuna, jiapa-kai ka 
mbàda piminya dàngu ka mbàda wai langatàka-minya na pa-pekangu-na i 
Ala na pambàda ngalami. 
13La ngala luringgu, wai ngaba-manggunya la pa-panamu-nggainja nuda. 
14Nadu ba pi-manggunya ba nda namandai-apa na dunjaku-nggunya yia na 
pinu tana, ba mbàda panii paloha-mana-nggaka na Mirinda i Yehu Karitu 
na ngerana yiana. 
15Tàka pamukarungu-manggunya wikinggu ka peku hili namu mànu-minja 
nuda jàka taliu-ngguka napa. 

Na hakahii maita mataya na bunjuku-na i Karitu 

16Ba mapeka-nggainya nggi tuna na bunjuku-na na maina na Mirinda i Yehu 
Karitu, ba nda kikungu-manya pange - ngerangu pawulu wàngu manggàna 
taua. Nu na bunjuku-na i Karitu pambàda ngita wàma mata-mayaka. 

17Nyuma ninggama lai nu ba natembi-ya dàngu ba na-pabunjuku-ya paraïna 
i Ala, i Ama. La rehina nu marongu-ya na liina i Mahupu-mangarangu na 
mapanii-nya, “Yiana-yaka na Ananggu na pambuha-nggu. Nyuna jiaya na 
maliya na etinggu!” ba wàna. 
18Nyuma wikima marongu-ya yiana na lii welingu la awangu ba talànga 
ninggama dàngu Nyuna la pinu palindi matua. 
19Tuna nuduka hi na-parukangu pa-màndungu la etima na lii languna i Ala 
na pa-bobaru-da da wunangu. Nahàmu-pa kai katana-ya na lii langu nuna, 
nadu na lii langu nuna ba beri hama tuna na palita na ma-handaraku la ma-
kapàtangu hi lundu mbàkahu wàna paharii, dàngu hi lundu nahunga na 
kandunu marai romu daa la etimi. 
20Na ma-parihingu-ma màtawa kai namuya yiana: Na lii languna i Ala na 
pa-patàka-da da wunangu ba nda napeku-a la pa-kaloka wànya pangàdangu 
eti wiki. 
21Nadu, na lii languna i Ala ndedima duna pa-bobaru-ya ruku pambuha eti 
tau-ma-a. Tàka na Ngahuna i Alama duna na majuju-ya na eti tau la papeka-
ya na lii languna i Ala wiki. 

2 Peturu 2 

Da kamàla ngguru 

1La rehi na ma-làpahu mbàda nimbunja da kamàla wunangu la banjaru-na 
i Ala. Tuna numbu la padua-mi nyimi ba ninja napa da kamàla ngguru. 
Nyuda da patama-nja da lii pa-pekangu da manda tubangu, da ma-patàlaru-
ya na tau. Dàngu hi lupa da-pahini-mbunya i Makuaha na mambàda pahàla-
ha nyuda. Tuna nuduka hi daparuu-nya na pa-molungu wàda na maluu 
tàkanja. 
2Jiapa-kai ba tuna nu, nadangu-ka ngeru na tau na makiku-nya na hurida 
da kamàla ngguru da pa-kuaha pa-itiru toluda. Dàngu da pawunda-da nuda 
da ngguru da-pawiti-nya na tau dangu hi da-pawawa-ya na Ngarangia 
Matubangu na ma-hanggangu lai Ala. 



3179 

 

 
Na Huratu Matua 

© 1995, Indonesian Bible Society. 
 

 
 

 

 

 

3Paraï pa-manganga eti, nuda da kamàla ngguru da-pakaloka-nggai lii 
pangerangu pawulu wikida keha ka ta-utungu lai nyuda ba wàdanggai. Tàka 
na ngera patanda-nja ngerada ka ratanja hukungu mbàda mandai-manaka 
ba payema-nja, dàngu na pa-molungu wàngu na pambàda pa-ndumangu-ha 
nyuda ba nedi-mananja. 
4Da papalewa manjala-mbu ba nda napuli-anja pa-pahàla welingu la 
hukungu paraïna i Ala, na nyuna napuha-ha hu daa la naraka. Nyuda pa-
panànggangu-ha la njuruku kapàtangu, ba pàtuha lai nu lundu toma la Lodu 
Patandangu ngera. 
5Tuna numbu na pinu tana la rehi la handàka-na ba nda na puli-anya pa-
pahàla welingu la hukungu paraïna i Ala. I Ala na-patàka-nya na iwa 
obungu la pinu tana ngia pa-ngiangu-da da tau akatu la rehi nu. Didi-aya i 
Nuhu dàngu da tau mapihu da pa-pamara, ba na-bobaru-duya na huri na 
paora etina i Ala. 
6Tuna numbu na ngerada da paraingu Hondumu dàngu Nggomora: Na-
pamolu wànja epi nuda da paraingu paraïna i Ala ka ngerangu-ya jàka 
nggàraya ngeru na manggàna-ha da tau akatu. 
7Tàka i Lòtu hi pamara-ya, ba naluri nunju-duya na pambuha-na i Ala; nda 
uku handuka-ya na etina rukuna na huri kajari-da da tau ma-iraku. 
8La padua-da da tau tungu nu naluri handuka eti nyuna i Lòtu nu na 
mahàmu huri lurina, maa ba naita dàngu ba narongu-duha da paraïda da 
ma-akatu hau lodu - hau lodu. 
9Jia ba tuna, napi-manya duna i Miri nggiki hama pamara-nanja da tau da 
manunju-ya na pambuha-na jàka dahangga-nja da ma-pakamangu. Dàngu 
napi-manya i Ala nggiki hama pàtuha da tau ma-akatu ka pa-mayila-ha la 
Lodu Patandangu, 
10ri - rihi da tau da ma-itirungu ma-iraku da pambuha toluda dàngu da ma-
pawawa-ya na kuaha-na i Ala. Tuna nuduka na toru mbenida dàngu na 

ngànjangu-da da kamàla ngguru hi nda ana kanodaru-mada pa-pawawa-ha 
da ma-bunjuku la awangu! 
11Jiapa-ki duda da papalewa da marihi la pa-àtalu dàngu la pambiha 
welingu la kamàla ngguru nuda nda dakàla-aha da ma-bunjuku nuda wàngu 
kareuku pawawa-daha la hanggana i Miri. 
12Tàka da ngguru - ngguru yiada pàku, kanjupu-maha! Nyuda hama tuda da 
banda da madedi ndumana ka yàpaha dàngu ka pameti-ha. Nyuda nda da-
kanandingu-a, tàka da-paluangu limada nunjuya na papàda eti-ma-ada, hi 
da-rawaku-ha da panda pida ba da-kareuku pawawa-ha. Jia ba tuna nu 
rukuna na paràma wikida, ka molungu-danyaka ngeru hama tuna da banda 
bohu. 
13Na himbalu-na na mayila pa-patumbu-da, da-pàdangu mayila napa. Lai 
nyuda-duda, na mapali eti ba wàda jiaya na ngera palaku-ya la harii lodu 
nggàra biaya na pambuha tolu wikida. Jàka da-mandapu dànggai la nga pa-
mbabungu, na-palabu eti na hurida, maa ba da-maüku wànja da pa-itiru-da. 
14Nda ningua hodada la patuu manjala, dàngu na pambuha-mada jiaya la 
pa-tàngaru kawini kajari. Tàka hi da-titiru-ha da tau mabidi pawai dàngu 
da manda màndungu etida. Ndàmangu-mada-nyaka da etida la pa-
borakungu. Nyuda jiaha da tau pa-ràtungu! 
15Ba nda da-mbuhangu-du pali la ngarangia mamola, ka njàrangu-danyaka. 
Nyuda da-namatu niya na ngara ngiana i Mbiliamu, na anana i Mbeuru la 
handàka-na. Nyuna i Mbiliamu na-mbuhangu pa-ngalangu àmahu welingu 
la pawunda-na na manjala. 
16Tàka pa-tendangu-yaka rukuna na njalana, ba talànga pa-kareuku taungu-
na na kalandai. Tuna nuduka ba bakaya nuna na wunangu ka namàta-nya 
na pawunda ma-katobangu-na. 
17Da kamàla ngguru nuda beri hama tuna matawai mamihi-ha dàngu hama 
hambongu patimbu ngilu mbangatu-ha. Mbàda pandengi-nanjaka pangia 
ma-kapàta wuru yila paraïna i Ala. 

18Dawulu lii pawola - lii pawolakungu ma-minangu dàngu da manda ningu 
ihingu; na itirungu la pa-kajari jiaya na pawàda la pa-panjoru-ha da tau da 
mangeri tambukalu làti welingu la kaloka tau ma-njàrangu luri. 
19Da kamàla ngguru nuda daràndi-nja pa-marandeka da tau nuda, tàka 
nyuda wiki hi ata-nanja paduai paraï na ndàmangu-da na ma-paruha tau. 
Nadu jàka nggàra matalu-ya na tau, ba atana na matalu-duya nyuna. 
20Na tau na matanda-ya i Miri dàngu i Yehu Karitu na Ma-pamàna-nda 
mbàda tambukalu-naka welingu la kuaha pinu tana na ma-pairaku-ya na 
tau pinu tana. Tàka la malamiri ka hili kàna bia-nanyai hiruna hi lundu 
natalu-ya paraïda nu da kuaha, ka manaü akatu-daka nyuda la hupu 
njàpuna welingu la wungana. 
21Narihi-pa pahàmu làti da tau tungu nu jàka nda dapinya na ngarangia ma-
tubangu welingu lai Ala, welingu ba dapinya, tàka la malamiri-na hi nda 
mbuhangu-danyai panunju-ha nuda da pareta pawua-nanja paraïna i Ala. 
22Nggàraya na pawunda-da mbuti-yaka na pa-tubangu-na na lara lii yiana, 
“Da ahu napa dabeli-ha panganja da mutada,” dàngu “Da wei pambàda ihu 
napa dabeli-ha pa-ramuku la kapihaku,” ba wàna. 

2 Peturu 3 

Na ngera ràndiya na maina i Miri 

1Oi angu dedi pambuha-nggu! Jia-yaka yiana na huratu padua wàda da pa-
pangàndi-nggunggai. Daa la huratu da madua-da yiada, ku-pamukarungu 
pawuda-ha da pangàdangu kahingiru-mi. 
2Ku-kamahi-nggai kai namuha da pulungu patiki mangilu-da da wunangu-
na i Ala wànggunggai, dàngu da pareta-na i Miri, na Hanganji Ma-
pamànangu, da pa-patàka-nanggai la ngaruda da pa-pahurungu. 
3Na ma-papingi, màtawa kai pinya la lo - lodu hupu njàpuna, ba nàmunja 
napa da tau da-pakuaha pa-itirungu tolu wikida. Napa nyuda dayiki-kai 
4ba tuna yia na paniida, “Na-paràndingu i Miri ba mainanya wàda. Ka 
nggiyaka nàhu Nyuna? Da bokunda la mandaina mbàda meti-daka tàka 

mbuu ndàbana hi jia - jia biayai hama tuna la kawunga dedina na awangu 
tana!” ba wàda. 
5Da-harawuku bia la panda pajia-ya ba mbàda mandai-manaka ba na-
padika wànya puluna i Ala na awangu na tana. Na tana na-padika-nya 
welingu la wai, dàngu wàngu wai; 
6dàngu wàngu waimbudu – nu na wai la iwa bokulu – hi lundu pamolu-nya 
àmangu nu na pinu tana la handàka-na. 
7Tàka na awangu dàngu na tana na maninya nàhu, namangga-nya paraïna 
na puluna i Alamai, pa-pandumangu la pa-pamolu wànya epi ngeru. Nàhu 
nu na awangu dàngu na tana pa-pakàpa-yapa lundu tàkanya na rapa 
hukunya dàngu patàlaru-ya na tau akatu la lodu pa-tandangu. 
8Ba tuna angu dedinggu, yiana àru nyuna àmbi mbula-dunya: na hau lodu 
lai Miri ba hama-maana duna na 1000 ndaungu – nu pa-kadua-da ba hama-
maada lai Nyuna. 
9Nda na-mangenahu-a duna i Miri ba na-wuangu-ya na pambàda ràndina, 
jiapa-kai ka ningu ma-palàda tunanya nu. Làti pàku duna, lera-nanggai eti 
nyimia, ba nda na-mbuhangu-a ka ningu haàtu ma-molungu. Na pambuha-
mana duna ka na-panjilu ndàbangu na tau welingu la njalana. 
10Tàka na lodu maina i Miri hama tuna na tàka ma-manganga-ya duna. La 
lodu nu, napa na-munangu na awangu ba nawàngu pa-katururu, dàngu da 
maninja-ka la awangu da-molungu ba damutu làpu, tàka na tana hamanai 
da maninja lai nu mbuu ndàbada hi da-munangu. 
11Maa ba tuna nuduka ngeru na molungu ndàbana, ka nggiki hama-naka 
bàdi na huri lurimi? Lupangu-maka bàdi ba na-matua na lurimi dàngu kai 
patuda-nya nu na lurimi ndumana i Ala, 
12nu bai nedinya dàngu bai rinjunya na tàkana na Loduna i Ala. La lodu 
nuna namutu làpu na awangu, dàngu dalui da maninja-ka la awangu rukuna 
na mbanana. 

13Tàka nyuta duta nedi-ndanya na pambàda ràndi-nanda i Ala, nu na 
awangu bidi dàngu na tana bidi, na ngia pa-ngiangu-na na matànji. 
14Jia ba tuna nu, angu dedi pambuha-nggu, ba talànga nedi-minyapa na 
Lodu nuna, ipamukarungu langatàka-ma bàdi la paluri matua dàngu na 
manda ningu nyurangu la hanggana i Ala. Dàngu kai mangga-manya na pa-
nuangu hàmumi dàngu i Ala. 
15Màtawa pamàra wànguya ka wàmi ba na-lerangu etina i Miri ba nawua-
nggai rehi manggawangu. I Paulu, na angu dedi pambuha-nda, mbàda tuna 
numbuka na pa-tulihu-nanggai. Ba na-tulihu-ya nuna namatu-nanya na 
manggàna pawua-nanya paraïna i Ala. 
16La mbuu ndàbada da huratu-na i Paulu na-tulihu mànu-maha rukuda 
nuda. Deningu-na ba ninja da manda pirada daa la huratu-na da ma-kalutu 
la papinja. Dàngu jiaha nuda-duka da pa-panjingu njàngada da tau da 
manda nggàra papida dàngu da manda màndungu pawaida. Rukuna nuna 
nda ta-hangàtaru wàanya, nadu ba tudanja numbudui hawiangu da maninja 
la Huratu Matua. Nggàraya na pawunda-da nu pawiti-danya na molungu 
wiki-maada. 
17Tàka nyimi dimi, angu dedi pambuha-nggu, mbàda pi-mami-njaka yiada. 
Jia ba tuna nu, irimangu bàdi, ka àmbu jia iru ngàndi-danggai la njàrangu-
da da tau akatu hi lundu iyàmihu welingu la ngia pa-tunggulu-mi na ma-
màndungu. 
18Màtawa ka nabo - bonjangu napàda-minya na pa-namungu-na i Yehu 
Karitu, na Mirinda dàngu na Hanganji Ma-pamàna-nda, dàngu màtambu ka 
na bo - bonjangu na tanda-minya Nyuna. Pa-wotungu-yawa Nyuna, la lodu 
nàhukai dàngu lundu nu - nuka! Amingu. Tambi welingu lai nyuma, Peturu 

1 Yuhani 

1 Yuhani 1 

Na Pulu luri 

1Na ihina na huratu yiana jiaya na Pulungu na ma-wuangu luri, na Pulungu 
na mambàda ninya weli mulangu. Nyuma mbàda rongu-manyaka dàngu 
mbàda ngita wàma-nyaka mata. Nyuma ma-tàngaru-mayaka dàngu mbàda 
jonggaru wàma-nyaka limama. 
2Ba jiaya na pawuwa-ya nuna na luri, maita-mayaka. Nunaya na pakiri-na 
hi matanggu hakahii-nya nyuma na ngerana nyuna. Hi ma-bobaru-ya lai 
nyimi na ngerana na luri na ma-palangatàkangu dàngu na ma-palupangu, 
na maninya anguna i Ama, na pambàda pawuwa lai nyuma. 
3Nggàraya na pambàda itama dàngu na pambàda ronguma, jia-mayaka 
nuna na pa-bobaru-manggai, ka pekuna nyuma angumi nyimi ka ta-kawàra 
luri pa-mbulungu dàngu i Ama hamanai na Anana i Yehu Karitu. 
4Nyuma hi ma-tulihu-ya yiana ka pekuna ka ta-kawàra mbaha eti langatàka, 
wàma. 

I Ala hariiya 

5Yiana jia-yaka na lii na pambàda ronguma welingu la Anana dàngu na pa-
patàka-manggai nyimi: I Ala hariiya, dàngu lai Nyuna nda ningu ndokuma 
duna ma-kapàtangu. 
6Jàka tapanii nyuta ba luri pa-mbulungu-ndanya dàngu Nyuna, tàka hi luri 
bia-ndanyai la ma-kapàtangu, ka kambàliku-dunda-nyaka, ka la kareuku-
nda ka la paraï pa-rukunda-kai. 
7Tàka jàka taluri la maharii hama tuna i Ala ba ninya daa la maharii, ka 
màndungu-duna-nyaka na lurinda, ba ta-panggolu hàmu ha-paangu-nda, 
tàka na riana i Yehu, Anana, na-paili-ta welingu la njala-ndaka. 
8Jàka tapanii, ba nda tanjala, panyonga-ndanya wikinda, dàngu nda nianya 
i Ala daa la etinda nyuta. 

9Tàka jàka tapeka-ha da njalanda lai Ala, napa Nyuna na-patutu-manya 
duna na paràndi-na, hi na-palaku-ya jàka nggàraya na mamola. Napa Nyuna 
najàma-nja da njalanda dàngu hi na-paili-ta welingu la mbuu ndàbada da 
paruku-nda da manjala. 
10Tàka jàka tapanii, ba nda tanjala, reki-ndanya beringu pa-kambàliku-
dunda-nyaka i Ala dàngu nda ta-pakàpa-aya nyuta na puluna i Ala daa la 
etinda. 

1 Yuhani 2 

I Karitu na matula-nda 

1Oi da ananggu duku! Yiana na huratu hi ku-tulihu-nggainya ka àmbu 
dawunda manjala wànggunggai. Tàka jàka ningukai mawunda manjala, ka 
ba ni-madunya lai nyuta na haàtu na matanggu kahiri-ta, nu i Yehu Karitu 
na mamola; Nyuna napa na ma-kamahingu la hanggana na Amana 
ndumanda nyuta. 
2Wànya na li padua-na Nyuna-duka i Yehu Karitu hi jàmanja da njalanda. 
Dàngu nda mbulungu biada da njalanda nyuta, tàka da njalana mbuu 
ndàbana na tau la pinu tanambu. 
3Jàka ta-karadaku la pareta - pareta-na i Ala, tandana ba tatanda-ya i Ala. 
4Na tau na mapanii, “Kutanda-ya nyungga i Ala,” na mawàna, tàka nda na-
karadaku la pareta - pareta-na, na tau nuna kambàliku-nanya, dàngu nda 
nianya i Ala daa la etina. 
5Tàka na tau na ma-karadaku la puluna i Ala, na tau nuna nambuha 
lundunya i Ala. Nuna tandana ba luri pambulu dàndanya i Ala. 
6Nggamu na mapanii ba luri pambulu dànanya i Ala, naliti-ya bàdi nyuna 
na rukuna i Karitu. 

Na pareta bidi 

7Angu dedi hapaela-mi pa-mbuhangu! Yiana yia na pa-tulihu-nggu nda 
pareta bidi-aya. Yiana pareta memangu-maya na pa-patàkangu-kai piti 

welingu ba hina mi-pakiringu papawai lai Karitu; nu na lii welingu lai Ala 
na pambàda rongumi ba ndedipa. 
8Jiapakai ba tuna, yiana na pareta na pa-tulihu-nggu mabidi-mayai; nadu 
na pa-deningu-na ba peku ita-ndanya la wikina i Karitu dàngu la wikimi 
nyimi. Nadu na kapàtangu ba ngeri munangu-nanyaka tàka na harii na ma-
deningu mbàda ngeri handaraku-naka. 
9Na tau na mapanii ba ninya nyuna la harii, tàka na tau nuna na-paumbi-
nya na angu dedina, na tau nuna ni-manyapa la kapàtangu lundu nàhu. 
10Na tau na mambuhangu angu dedina, luri-nanya la harii hi lupa nda ningu 
ndoku ngga - nggàra lai nyuna na ma-pawiti-nya na tau hawiangu hi na-
kanabu la njala. 
11Tàka na tau na ma-paumbingu angu dedina, daa-mayapa la kapàtangu. 
Nyuna laku-nanya daa la kapàtangu dàngu nda napi-anya jàka nggiya na 
ngia pa-hanggangu-na, nadu nuna na kapàtangu na-pakapàta-nya hi nda 
peku ngitana. 
12Nyungga ku-tulihu-nggai ananggu hapaela-mi, nadu da njalami ba pa-
jàmangu-haka rukuna i Karitu. 
13Ku-tulihu-nggai nyungga ama hapaela-mi, nadu bai tandaya Nyuna na 
mambàda ninya weli mula weli tanangu. Ku-tulihu-nggai nyimi bidi tau 
hapaela-mi, nadu bai talu-duyaka i Ma-akatu. 
14Ku-tulihu-nggai nyimi ananggu hapaela-mi, nadu bai tanda-duya i Ala 
Ama. Ku-tulihu-nggai nyimi ama hapaela-mi, nadu bai tanda-duya na 
Pulungu na mambàda ninya weli mula weli tanangu. Ku-tulihu-nggai nyimi 
bidi tau hapaela-mi, nadu nyimi bai kapàru. Na Puluna i Ala ninya daa la 
etimi, dàngu nyimi mitalu-yaka i Ma-akatu. 
15Àmbi mataru-dunya na pinu tana yiana, jàka ndia nggàra bia na maninya 
la pinu tana yiana. Jàka mi-mataru-nya na pinu tana yiana, nda mbuha-
aminya i Ama. 

16Mbuu ndàba-daka da maninja la pinu tana yiana – da pa-mangànjilu-na 
na huri tau na manjala, na paita hi manyamalu mangànjilu-nya dàngu hi 
hamemu wànya – mbuu ndàbada nuda manda pa-welingu lai Amaha, tàka 
ma-pawelingu la pinu tanaha. 
17Na pinu tana dàngu mbuu ndàbada da maninja daa da pa-mangànjilu-na 
na tau lua-nanyaka la molungu. Tàka na tau na matundu-nya na pambuha-
na i Ala, pa-daingu lurina lundu nu - nu. 

Na muhuna i Karitu 

18Dou da ananggu duku hapaela-mi, na hupu njàpu rehi mareni-ama-naka! 
Mbàda pa-paniingu-makaika welingu la wungana, ba nàmunya napa na 
Muhuna i Karitu; tàka nàhu nadangu-maka na tau na mamuhu-nya i Karitu. 
Nuna tandana ba mareni-nanyaka na hupu njàpu rehi. 
19Da muhuna i Karitu jia-duhaka da tau da mambàda dunjaku-nda nyuta, 
nadu làti ba nda angu mema-mandanja. Jàka angunda nyutaha làti, ka da-
padaingu-maka ba angu-ndanja. Tàka nyuda da-dunjaku-ndaka, hi peku 
lohangu-na ba nda haàtu ndoku welingu lai nyuda da matama la kaloka-
nda nyuta. 
20Tàka nyimi dimi mbàda ngala-minyaka na Ngahuna i Ala na pa-huburu-
na i Yehu Karitu, jia-duyaka hi mitanda-ya na lii pa-ajaru na ma-deningu. 
21Tàka hi ku-tulihu-ya yiana lai nyimi nda jia-aya ba ndai tandaya na lii pa-
ajaru na ma-deningu, tàka jia-mayaka ba mbàda tanda-minya, dàngu bai 
pimanya nyimi ba nda ningu ma-kambàliku la lii pa-ajaru na ma-deningu. 
22Na ma-kambàliku jiaya na mapanii ba nda Hanganji Pa-mànangu paràndi-
na i Ala-aya i Yehu. Na tau nuna Muhuna i Karitu-ya; nyuna nda na-pajia-
aha i Ama dàngu i Ana. 
23Na tau na manda pajia i Ana, tandana ba nda kataku-nanya i Amambu. 
Dàngu na tau na ma-kataku-ya i Ana, tandana ba kataku-nanya i Amambu. 
24Jia-duya nu na lii na pambàda rongumi welingu la kawunga pawaimi, 
màtawa kai mangga pahàmu-nya la etimi. Jàka mi-tanara pahàmu-nya na 

lii nuna, pa-daingu-minyaka napa la paluri pambulu dànya i Ana dàngu i 
Ama. 
25Dàngu yiana-duyaka na paràndi-na i Karitu wiki lai nyuta: na luri na ma-
langatàka dàngu na ma-palupangu. 
26Ku-tulihu-ya yiana lai nyimi jiaha da rukuda da tau da ma-patikingu la 
pa-panyonga-kai nyimi. 
27Tàka jàka jiakai nyimi wiki, i Karitu mbàda buri-nanyaka na Ngahuna lai 
nyimi. Tàka ba dàngu ninya padua na Ngahuna lai nyimi, nda ningua 
linguna ba ningu tau hawiangu ma-ajaru-kai nyimi. Nadu ba na Ngahu-
mana na ma-ajaru-kai duna rukuna mbuu ndàba-naka; dàngu jàka nggàraya 
na pa-ajaru-na na-deningu-ma, nda kambàliku-aya. Jia ba tuna, màtawa 
nyimi kai karadaku la pa-ajaru-na i Ngahu jàka nggàra wàna, dàngu màtawa 
kai pa-daingu la paluri pa-mbulungu dàngu i Karitu. 
28Ba tuna, dou da ananggu hapaela-mi, pa-daingu-wa la paluri pambulu 
dànya i Karitu, ka pekuna napa jàka natàka, ka ta-hurungu lai Nyuna ba 
dàngu toru mbeninda, dàngu ba nda ta-kapàndi paraï pa-makia. 
29Mbàda pi-mami-nyaka nyimi i Karitu ba naluri tundunya na pambuha-na 
i Ala. Jia ba tuna nu, màta kai pimbunya nimbihu-na na tau na maluri 
tundunya na pambuha-na i Ala, ba ana Alaha nyuda. 

1 Yuhani 3 

Da ana Ala 

1Tàngaru jàka nggiki hama mbuha-nanda nyuta paraïna i Ala, hi lupa na 
pajia-ta nyuta ba ana-nanda. Dàngu tuba-maduna nyuta ba ana Alata. Jia-
duyaka yiana na pinu tana na ma-akatu hi nda natanda-ta, nadu na pinu 
tana, ba nda natanda-aya i Ala. 
2Angu dedi pa-mbuhangu! Nyuta nàhu ana Ala-taka, na nyuna jàka nggikina 
na hadanda ngeru ndedi na-lohangu-a. Ba tuna tapinya jàka natàka-ka i 
Karitu, nyuta hama-ma-andaka dàngu Nyuna, nadu napa ba ita-ndanyaka 
na hadana na ma-langatàka. 

3Mbuu ndàbana na tau na ma-monungu tuna nu hanggangu lai Karitu, na-
manggangu wikina ka peku matua langata - tàkana ka naili welingu la njala 
hama tuna i Karitu duna ba na-matua. 
4Na tau na mawunda manjala, pangga-nanya na Ukuna i Ala; nadu na njala 
ba wànda, jiaya ba panggaya na Ukuna i Ala. 
5Nyimi mipi-manya hi kiri maina i Karitu màta ka podahu-ha da njalana na 
tau wàna, dàngu ba nda ningua duna Nyuna njala wikina. 
6Mbuu ndàbana na tau na maluri pa-mbulungu dàngu i Karitu, nda nawunda 
panga - ngalangu-a manjala. Na tau na manjala panga - ngalangu, nda na-
handàkangu-a paita-ya i Karitu jàka ndia la patanda-ya. 
7Dou da ananggu hapaela-mi, àmbi pahiangu-du haàtu jiapa nda nggamuya-
kadu la pa-panjàra-nggai. Na tau na mawunda-ya na pambuha-na i Ala 
nyuna ana Alaya hama tuna i Karitu ba Ana Alaya. 
8Tàka na tau na ma-panua naingu pawunda manjala nyuna anana i 
Kambàliku-ya duna, nadu i Kambàliku ba njala weli mulangu-mana duna. 
Ndumana nuna-duka hi namai na Ana Ala, la pa-palàjaru-ya na paràma-na 
i Kambàliku. 
9Na tau na mambàda dedi ana Ala, nda na-panua naingu-a duna pawunda 
manjala, nadu na huri wikina i Ala ba ninyaka lai nyuna. Tàka ba Ama-
nanya i Ala, nda peku-ana duna nyuna pa-panua naingu pawunda manjala. 
10Jiaya yiana-ka na ngia pa-pahilitu-da da ana Ala dàngu da anana i 
Kambàliku: nggamuya na manda wundaya na pambuha-na i Ala, dàngu na 
manda mbuhanya na angu dedina, nyuna nda ana Ala-aya. 

Na pa-mbuhangu dua wiki 

11Piti weli mulangu mbàda pa-patàkangu-mayaka na lii yiana lai nyimi: Ba 
lupangu-ma bàdi ta-pambuhangu dua wikinda. 
12Màta nyuta ka àmbu hama tuna i Kaïngu, na manjadi anana i Kambàliku 
dàngu na ma-pameti-ya na angu dedi wikina. Nggikina i Kaïngu hi na-

pameti-ya na angu dedina? Nadu ba manjala-ha da pa-paloku-na, tàka da 
pa-paloku-na na angu dedina ma-padeningu-ha duna. 
13Jia ba tuna, Angu dedi hapaela-mi, àmbi hangàtaru-du nyimi jàka 
dakaraü-nggai eti da tau pinu tana. 
14Tapi-manya duta ba mbàda luhu-ndaka welingu la meti, dàngu hi ta-haleli 
la luri. Hi tapinya nuna, nadu nyuta ba tambuha-nja da hama angu dedinda. 
Na tau na manda ningu mbuhangu-na, kuaha-mana-nyapa paraï meti. 
15Na tau na ma-karaü-nya eti na angu dedina, nyuna ma-pameti tauya, 
dàngu nyimi mipinya na tau na ma-pameti tau nda namangu-anya na luri 
na ma-langatàka dàngu na ma-padaingu. 
16Yiana-ya na papi wàndanya na pa-mbuhangu dàngga angu: i Karitu na-
pajàma-nyaka na lurina ndumanda nyuta. Jia ba tuna, màtawa nyutambu 
ka ta-pajàma-nya na lurinda ndumana na angu dedinda! 
17Na tau na ma-jàngapu na lurina jàka naita-ya na angu dedina na maningu 
ma-njakangu, tàka hi nda nandula-ya nuna na angu dedina, nggiki hama 
peku-naka na tau nuna papanii ba nambuha-nya i Ala? 
18Dou da ananggu hapaela-mi! Nyuta àmbu ta-mbuhangu la ngarua jàka 
ndia la kareuku jua bia. Màtawa ka tambuha wàngu mbuhangu ma-
langatàka na maningu mbutina la paraï paruku-nda. 

Na toru mbeni la hanggana i Ala 

19Tuna nu na pawàngu hi tapinya nyuta ba ninda la kalibaru-da da anana i 
Ala ma-deningu, dàngu da etinda hi da-mànjaku la hanggana i Ala. 
20Tapinya, jàka na-panjala-ta nyuta eti wikinda, na papina i Ala narihi 
bokulu-pa welingu la papi etinda nyuta, dàngu Nyuna ba napinya mbulu 
hàlana. 
21Jia ba tuna, Angu dedi pambuha-nggu hapaela-mi, jàka nda na-panjala-ta 
nyuta eti wikinda, pekuna nyuta ba tatoru mbeni pa-hurungu la hanggana i 
Ala. 

22Dàngu jàka nggàraya na pakarai-nda lai Nyuna, tangala-manya, nadu 
nyuta ba ta-karadaku-nja da pareta-na dàngu ba tawunda-ya jàka nggàraya 
na pahàmu wàna na etina Nyuna. 
23Na pareta pawua-nanda nyuta, jiaya: Ta pawaima bàdi la Anana, nu i Yehu 
Karitu, dàngu ba ta-kawàra pambuhangu dua wikinda bàdi, hama tuna na 
pareta pambàda wuana i Karitu lai nyuta. 
24Mbuu ndàbada da tau da ma-karadaku-nja da pareta-na i Ala, daluri pa-
mbulungu dàngu i Ala, tàka i Ala hi na-pambulungu dàngu nyuda. Dàngu 
tapi-manya nyuta ba naluri pambulu dànda nyuta i Ala, nadu ba mbàda 
wua-nanda-nyaka na Ngahuna lai nyuta. 

1 Yuhani 4 

Na Ngahu ma-padeningu dàngu na ngahu ma-panjàrangu 

1Oi Angu dedi pambuha-nggu hapaela-mi! Àmbi wai hàla-duya na tauka na 
mapeka ba ninya na Ngahuna i Ala lai nyuna, tàka kama mangilu pàkunja 
ka pinja na ngahu na maninya lai nyuda tuba ngahu ma-pawelingu lai Alaya 
napa hi ndia. Nadu ba dadangu da wunangu kabàli da ma-tanyalangu la 
nggi - nggini. 
2Tuna nu na pawàngu kai pinya tuba Ngahuna i Alaya jàka ndia: Na tau na 
mapeka, i Yehu Karitu ba namai la pinu tana la hada tau, na tau nuna ningu 
Ngahuna na ma-pawelingu lai Ala. 
3Tàka na tau na manda pajiaya nuna na rukuna i Yehu, nda nianya na 
Ngahuna i Ala lai nyuna. Na tau nuna ningu ngahu welingu la Muhuna i 
Karitu. Angu dedi mbàda rongu-minyaka ba nàmunya na ngahu nuna, 
dàngu nàhu mbàda ninyaka la pinu tana yiana. 
4Na nyuna dou da ananggu hapaela-mi, nyimi dimi manguna i Alakai. Nyimi 
mbàda talu-minjaka da wunangu kabàli, nadu na Ngahu na maninya lai 
nyimi ba narihi kuaha-mapa welingu la ngahu na maninya lai nyuda da tau 
mangu pinu tana yiana. 

5Nuda da wunangu kabàli, panii-daha da ma-pawelingu la pinu tana, hi na-
patingi-nya na paniida paraïna pinu tana, nadu nyuda ba mangu pinu 
tanaha. 
6Tàka nyuta duta ana Alata; dàngu na tau matanda-ya i Ala, darongu-ya na 
paniinda nyuta. Na tau manda-mangu na i Ala, nda narongu-aya na 
paniinda nyuta. Tuna nu na pawàngu hi tapinya na pa-hilitu-na na Ngahu 
na ma-wuangu lii pa-ajaru ma-deningu, dàngu na ngahu na ma-panjàrangu. 

I Ala mbuhangu-ya 

7Angu dedi pa-mbuhangu hapaela-mi! Màlawa ka ta-kawàra pa-mbuhangu 
dàngga angunda, nadu na mbuhangu ba ma-pawelingu lai Alaya. Na tau na 
ma-mbuhangu, ana Alaya dàngu nyuna natanda-ya i Ala. 
8Na tau manda mbuhangu, nda natanda-aya i Ala; nadu i Ala ba mbuhangu-
ya. 
9I Ala na-pawuwa-ya ba nambuha-nda nyuta ba na-palewa-ya na Ana 
kamehangu-na la pinu tana ka peku ngalangu-nda luri rukuna nuna na 
Anana. 
10Yiana-ya na mbuhangu: Nda nyuta-a mambàda mbuhanya i Ala, tàka i Ala 
na mambuha-nda nyuta dàngu hi na-palewa-ya na Anana ka peku ngalangu-
nda pa-jàmangu wàngu njalanda rukuna Nyuna. 
11Angu dedi pa-mbuhangu hapaela-mi, jàka tu-inaka nu ba nambuha-nda 
nyuta i Ala, ta pa-mbuhangu-duka bàdi nyuta dàngga angunda. 
12Nda ana haàtu-a mambàda handàkangu paita-ya i Ala, tàka jàka ta-kawàra 
pa-mbuhangu, i Ala na-pambulu dànda nyuta dàngu jàngapu-nanyaka na 
mbuhangu-na daa la wikinda nyuta. 
13Rukuna ba mbàda wua-nandaka Ngahuna paraïna i Ala, ka pi-dunda-
nyaka, ba mbàda luri pa-mbulungu-ndaka nyuta dàngu i Ala, dàngu ba luri 
pambulu dàna-ndaka nyuta i Ala. 

14Nyuma wiki duma mbàda ita-manyaka na Ana Ala, dàngu hi ma-bobaru-
ya, ba papalewa-na i Amaya Nyuna ka Hanganji Pa-mànangu-ya la pinu 
tana yiana. 
15Nggamu mapeka ba Ana Alaya i Yehu, i Ala naluri pa-mbulungu dàngu 
nuna na tau, tàka nunambu na tau naluri pa-mbulungu dàngu i Ala. 
16Nyuta wiki tapinya dàngu tawaiya na mbuha-nanda nyuta i Ala. I Ala duna 
mbuhangu-ya. Na tau na maluri la kuaha-na na mbuhangu, na tau nuna na-
pambulungu dàngu i Ala, tàka i Ala na-pambulungu dàngu nyuna. 
17Na mbuhangu na-jàngapu-ka la wikinda nyuta, ka peku ningu toru 
mbeninda la Lodu Patandangu. Nyuta napa tatoru mbeni, nadu na lurinda 
nyuta la pinu tana ba hama tu-ma-dunaka na lurina i Karitu. 
18Na tau na mapàda-nya hàmuna na mbuhangu-na i Ala nda napi-anya na 
mangàdatu; nadu na mbuhangu na ma-jàngapu na pamuna hàlanya na pa-
mangàdatu wàngu. Jia ba tuna wuwa-duna-nyaka ba ndedi napàda-nya 
hàmuna na mbuhangu-na i Ala na ma-jàngapu, jàka na-mangàdatu pa-
hurungu na tau la Lodu Patandangu. 
19Nyuta ta-mbuhangu, nadu i Ala ba mbàda mbuha mangilu-nandaka nyuta. 
20Jàka ningu haàtu mapanii, “Nyungga kumbuha-nya i Ala,” jàka wàna, tàka 
hi nda nambuha-nya na angu dedina, na tau nuna kambàliku-nanya. Nadu 
na tau manda mbuhanya na angu dedina na pangita-na, nda peku-ana ka 
nambuha-nya i Ala na panda ngitana. 
21Jia ba tuna, yiana-yaka na pareta na pawua-na i Karitu lai nyuta: Jàka 
nggamu na mambuha-nya i Ala, nambuha-manyai bàdi na angu dedina. 

1 Yuhani 5 

Na talu-ndanya na pinu tana 

1Na tau na mawaiya i Yehu ba Hanganji Pamànangu paràndi-na i Alaya, na 
tau nuna ana Alaya. Na tau na mambuha-nya na haàtu ama, nambuha-
mbunya na anana. 

2Yiana-ya na papi wàndanya ba tambuha-nja da anana i Ala: Jàka tambuha-
nya i Ala dàngu jàka ta-karadaku-nja da pareta-na Nyuna. 
3Nadu, na mbuhanya i Ala, jia-duyaka ba karadaku-nja da pareta-na. Dàngu 
da pareta-na nda dambotu-a lai nyuta, 
4nadu nimbihu-na na ana Ala, namàka-ma duna patalu-ya na pinu tana 
akatu yiana. Dàngu hi tatalu-ya na pinu tana jiaya ba tawànya na pawainda. 
5Nggamu na matalu pinu tana? Mbulungu na tau na mawaiya ba Ana Alaya 
i Yehu. 

Na hakahii-nya na ruku-na i Yehu Karitu 

6I Yehu Karitu-maka na mamai la pinu tana ba nawàngu wai parunungu-na 
dàngu wai ria metina. Ba namai Nyuna nda mbulungu wàngu wai bia, tàka 
nawàngu wai dàngu ria. Dàngu na Ngahuna i Ala wikima na ma-hakahii-
nya ba ma-dedingu-ya nuna, nadu i Ngahu ba nda na-handàkangu-a pa-
kambàliku. 
7Tailuda da ma-hakahii: 
8Na Ngahuna i Ala, na wai, dàngu na wai ria – nu pa-katailu-da hama-mana 
na pa-hakahii-da. 
9Nyuta tawaiya na pa-hakahii tau, tàka na pa-hakahii-na i Ala na-
kapànduku-pa duna. Dàngu nuna-duyaka na hakahii na pambàda wuana i 
Ala rukuna na Anana. 
10Jia ba tuna, na tau na mawaiya na Anana i Ala, mbàda kataku-nanyaka 
nuna na pa-hakahii daa la etina; tàka na tau na manda waiya i Ala mbàda 
reki-nanyaka ba kambàliku-nanya i Ala, nadu ba nda nawaiya jàka nggàraya 
na papanii-na i Ala rukuna na Anana. 
11Yiana-ya na pa-hakahii: I Ala mbàda wua-nandaka luri ma-
palangatàkangu dàngu ma-palupangu, dàngu na Anana jia-yaka na mata 
wai lurinda. 

12Na tau na mamangu-nya na Ana Ala, jia hi mangu-nanya na luri; tàka na 
manda mangunya Nyuna, nda mangu-ananya na luri. 

Na luri na ma-langatàka dàngu na ma-palupangu 

13Ku-tulihu-nggai huratu nyimi mawaiya na Ana Ala, ka peku piminya 
nyimi, ba mbàda mangu-minyaka na luri na ma-langatàka dàngu na ma-
palupangu. 
14Dàngu ba tatoru mbeni pa-hurungu lai Ala, nadu ba na-màndungu la 
etinda ba nahema-ya Nyuna na hamayangu-nda, jàka takarai-ya nggàra bia 
na ma-patangangu la pawuku-na. 
15Nadu ba tapinya ba na-patingi-nda jàka takarai lai Nyuna, dàngu tapi-
mbunya ba nawua-ndanya jàka nggàraya na pakarai-nda lai Nyuna. 
16Jàkai itaya na haàtu na angunda patau Karitu na mawunda manjala, ka 
njala manda pawiti-nya na pa-yàmihu wànanya na luri ma-palangatàkangu 
dàngu na ma-palupangu, màta nyimi kai hamayangu lai Ala; napa i Ala ka 
nawua-nya nuna na luri. Yiana landanja nyuda, da manjala wànya na njala 
panda meti wangu. Tàka ninja da njala na kiri pawàru wànanya nuna na 
luri. Na ngerana nuna màta kai hamayangu-ma bàdi lai Ala nda wànggua. 
17Mbuu ndàbada da pawunda da ma-hanjàliru manjala-maha, tàka ninja da 
njala da manda pawiti-nya na pawàru wànanya na luri pa-langatàkangu 
dàngu pa-lupangu. 
18Tapinya mbuu ndàbana na mambàda ana Alaha, nda jia panua naingu-ada 
pawunda manjala, nadu na Ana Ala ba mangga-nanja nyuda, dàngu i Ma-
akatu nda nggikina wàna-apa hanggangu lai nyuda. 
19Tapi-manya nyuta ba manguna i Alata, jiapa-kai na pinu tana yiana 
nggubulu-na ba la kuaha-na i Ma-akatu-ya. 
20Tapi-manya na Ana Ala ba mbàda mai-naka dàngu ba mbàda wua-
nandaka kanandingu ma-jàngapu, ka peku tanda-ndanya i Ala na ma-
deningu. Nyuta taluri pa-mbulungu dàngu i Ala na ma-deningu dàngu taluri 
pa-mbulungu dàngu na Anana i Yehu Karitu. Yiana-yaka i Ala na ma-

deningu dàngu yiana-yaka na luri na ma-palangatàkangu dàngu na ma-
palupangu. 
21Dou da ananggu hapaela-mi, pa-maraungu wikimi welingu la marapu - 
marapu! 

2 Yuhani 

2 Yuhani 1 

1Tàkanya i Ràmbu na papindi-na i Ala, dàngu da anana. Na huratu yiana 
paweli-na lai nyungga liku uru kabungguru, na mambuha langatàka-nggai 
nyimi. Nda mbulungu nyungga bia tàka mbuu ndàbana na matanda-ya i Ala 
na ma-deningu, dambuha hàla-manggai. 
2Nadu ba na-ngiangu i Ala daa la etinda, dàngu napa ba ni mànu-manya lai 
nyuta lundu nu - nu. 
3Mili àru ka nawua-nda kanyuru, pa-namungu dàngu mànjaku paraïna i Ala 
Ama, dàngu i Yehu Karitu na Anana i Ama. Mili àru nuda mbuu ndàbada 
ka tamangu-nja wàngu eti tànjinda dàngu mbuhangu-nda. 

Na deningu dàngu na mbuhangu 

4Lalu nggaüru-ya na etinggu ba kupinya ba ninja da anamu Ràmbu, da 
maluri tundunja da lii pa-ajaru-na i Ala, hama tuna na pareta pambàda wua-
nanda i Ala Ama lai nyuta. 
5Jia ba tuna Ràmbu, kukarai langatàka-kau ka pekuna nyuta mbuu 
ndàbanda ka ta-kawàra pa-mbuhangu. Yiana na pa-jàkaru-nggu nda bidi 
pareta-aya; na pareta yiana mbàda pa-wuangu-mataka piti welingu la 
kawunga pawainda. 
6Na mbuhangu ba wànda, jiaya jàka taluri tundunja da pareta-na i Ala. 
Dàngu da pareta da pambàda rongumi welingu la wungana, jia-duyaka bai 
luri pa-mbuhangu-ma bàdi dàngga angumi. 
7Nadangu na ma-palapingu na ma-tanyalangu la pinu tana nggubulu-na. 
Nyuda jiaha da tau da manda pajia-ya ba mbàda mainaka la pinu tana la 
hada tau i Yehu Karitu. Da tau tungu nu ma-palapingu-ha, dàngu Muhuna i 
Karitu-ha. 
8Jia ba tuna, manggangu-ma ka àmbu jia mbulangu-na na pambàda 
pamukaru-ma ndumami nyimi. Pamukarungu-ma ka peku ngala-minja 
welingu lai Ala nggubulu-da da wundami. 

9Na tau na manda pamàndu-nja da lii pa-ajaru-na i Karitu, tàka hi hiliru bia-
nanya welingu la lii pa-ajaru-na i Karitu, na tau nuna nda namangu-anya i 
Ala. Na tau na ma-padaingu la lii pa-ajaru-na i Karitu, hangia tandaya lai 
nyuna ba mangu-nanya i Ala Ama dàngu i Ana. 
10Jia-duya nu, jàka era ningu tau matàka dàngu hi na-bobaru-nggai lii pa-
ajaru na panda ajaru-na i Karitu, àmbi kataku-duya na tau nuna la umami 
jàka ndia àmbi pekanya lii malangu. 
11Nadu na tau na mapeka-nya lii malangu na tau tungu nu, tundu-mbunanya 
na tau nuna la palaku-nya na pawunda na ma-akatu. 

Da kareuku la njàpuna 

12Dadangu-pa làti da ma-paihikungu da pa-patàka-nggunggai, tàka nahàmu-
mapa ka àmbu kutuha la huratu yiana. Ku-monungu la pamai pa-tadalu-kai 
dàngu ka peku panii daa wiki-nggunggai, ka da-nggaüru langatàka da 
etinda. 
13Da anana na angumu kawini na papindi-mbuna i Ala, da pangàndi-nggau 
nyumu lii malangu Ràmbu. 

3 Yuhani 

3 Yuhani 1 

1Oi Angu dedi Nggayu pa-mbuhangu! Nyungga, liku uru kabungguru, na 
mambuha langatàka-nggau, 
2ku-hamayangu mili àru nyumu Angu dedi ka àmbu nggàra ehimu dàngu 
mbuu ndàbada da angumu ka ha-hàmu-danyaka, hama tuna ba nahàmu na 
ndewamu. 
3Kanjupu hamuya na etinggu ba jiaya na tàkada ba tau mapira-ha da 
angunda patau Karitu ba da-paihi-ngga rukumu nyumu ba lalu mbana 
tuturu-kau lai Ala na ma-deningu, nadu nyumu ba daingu-mana dumu bau 
luri tundunja da lii pa-ajaru-na i Ala. 
4Nda ningu marihi pambaha-ya na etinggu, welingu la parongu-ha da 
rukuda da ananggu ba daluri tundunya na lii pa-ajaru-na i Ala. 

Pa-wotungu-ya i Nggayu 

5Angu dedi! Nyumu angu dedi lalu tuturu-kau la paràma-ha da pa-paloku-
mu ndumada da angumu patau Karitu, jiapa da pandedi tandamu-kadu, bau 
inga-mbuha. 
6Nyuda da-pabanjaru wà-manyaka la kabungguru pangia-ma na ruku 
mbuhangu-mu. Ndula àruha nyuda ka peku pangalangu-da la ngia palaku-
da, ba tumu nu nahàmu wànya na etina i Ala, 
7nadu nàhu ba dalaku la palumu-nya i Karitu, nyuda nda da-ngalangu-a 
ngga - nggàra pa-ndulangu welingu la tau na manda tandaya i Ala. 
8Jia ba tuna, nyuta tau Karitu ta-kawàra pa-ndulangu bàdi dàngu angunda 
patau Karitu matungu nu, ka peku tundungu-ndai duta la pa-rukangu-da la 
pa-bobaru-ya na lii pa-ajaru na ma-deningu welingu lai Ala. 

I Ndiutarepihu dàngu i Ndemitiriu 

9Mbàda tulihu-nggunyaka hawàla huratu kababa na kabungguru, tàka i 
Ndiutarepihu na ma-rinjungu la paliku uru la kabungguru nda nabihu 
patundu-ngga nyungga. 

10Napa jàka kumai, ka ku-bunggahu hàlaha mbuu ndàbada da paraï paruku-
na, nu na rukuda da ma-akatu dàngu da kambàliku patiki-na rukuma 
nyuma! Tàka nuda mbuu ndàbada ndedi jiaka-a lai nyuna. Ba jiaya na 
tàkada da angunda patau Karitu, nyuna nda nabihu-a panggepi-ha. Màlai 
ba nahiri-mbunja da tau hawiangu da ma-mbuhangu panggepi-ha nuda da 
angu dedinda dàngu na paràha-nja nuda da tau paluhu welingu la 
kabungguru! 
11Angu dedi pa-mbuhangu, àmbu kikungu-du maànga. Tàka màta kau 
kikungu mahàmu. Na tau na mahàmu rukuna jiaya na manguna i Ala. Tàka 
na tau na ma-akatu rukuna ndedi natanda-aya i Ala. 
12Mbuu ndàbada da tau dawotu-nya i Ndemitiriu. Jiapa i Alambu nawotu-
nya nyuna. Nyumambu mawotu-nya nyuna, dàngu mupi-manya nyumu 
Angu dedi, jàka nggàraya na pa-patàka-ma nyuma ba ràka pawaiya. 

Na lii malangu ndàbi huratu 

13Dadangu-mapa làti da pawuku-nggu la pa-patàka-nggunggau, tàka ba 
kureki-ya nahàmu-pa ka àmbu kutuha la huratu. 
14Ku-monungu nda nahilu mandai-apa ba ta-patàbuku, dàngu napa ka ta-
papapa ngarungu. 
15Mili àru i Miri ka na-pakanyuru-kau Angu dedi. Da angumu da maninja la 
pangia-nggu nyungga yiahu, da-pangàndi-nggau lii malangu. Patàka-nya na 
lii malanggu la nimbihu-da da angunda. 

Yunda 

Yunda 1 

1Oi angu dedi pambàda paauna dàngu panamu halawàla-na i Ala na Ama, 
dàngu pa-manggangu ndumana i Yehu Karitu. Ba atana i Karitu-ka, nyungga 
yia – Yundahu – anguna paluhu i Yakombu, 
2ku-monungu: Màla àruki i Ala ka nawua-nggai kanyuru, pa-namungu-na 
dàngu mapeku mahàmu mabundu làndangu. 

Da kamàla ngguru 

3Oi angu dedi pambuha-nggu! Pamukarungu langatàka-manggunya pa-
tulihu-nggai huratu rukuna na mànangu na pambàda ukuru-nda. Tàka nàhu 
ku-rinjungu langatàka-ma papanau-nggai la huratu yiana ka peku mbanami 
pa-pabera pa-ngalangu ndumana na pawaimi na pambàda handàka pakata-
nanya lundu nu - nu i Ala na banjaru-na. 
4Nadu nda tambuti-anya, ba ningu tau mambàda tama kangunduhu la 
padua-nda. Nyuda tau akatu-ha da ma-panjingu njànganya na pulungu 
rukuna na pa-namungu-na na Alanda, da ma-mbuhangu pahimbu ma-
manggawangu la pa-tapanjiru-ya na pa-itiru toluda. Dàngu ba da-tulaku-ya 
i Yehu Karitu, na Ma-kuaha dàngu na Mirinda na madidi-aya. Pakiringu weli 
ndaingu-maka ba mbàda nyura mangilu-ya na hukungu ndumada la Huratu 
Matua. 
5Mbuu ndàbada nuda mbàda pi-minjaka. Na nyuna ku-mbuhangu pa-
panamu-nggai nggiki hama pamara-nanya paraïna i Miri na banjaru Ihirailu 
welingu la tana Mehiru, tàka la malamiri-na hi na-pamolu-nja da tau da 
manda pawai la hongada nyuda. 
6Ingàda-mbuya da papalewa da ma-làmburu-nya na hupu dira kuaha-da hi 
dalaku wàrunya na pangia memada. Natangga wànja nggili bàhi pa-lupangu 
paraïna i Ala nuda da papalewa, natuha la ma-kapàtangu la tana mangia 
wawa. Papàtu pangalangu-ha lai nu hi lupa tàkanya na rehi ratanja 
hukungu-da la Lodu na ma-mbàringu ngeru. 

7Ingàda-mbuha da paraingu Hondumu dàngu Nggomora lupa da paraingu 
la winggiru-naka, da mawunda-ya na pawunda-da da papalewa nuda. 
Nyuda dawunda-ha da ma-iraku dàngu da ma-akatu hi lupa pa-mayila 
wànja epi ma-palupangu rukuda da njalada, ka jiaya na panamu wànya 
mbuu ndàbana na tauka. 
8Tuna numbu nyuda ba da-manggadipangu hi lundu dawunda manjala la 
tolu wikida. Dalapi-ya na kuaha-na i Ala dàngu hi da-pawawa-ha da ma-
bunjuku la awangu mbuta biada. 
9I Mikayilu wiki, na mangora-nja da papalewa, nda natoru mbenia patiki 
ma-palapingu. Ba na-patayaku dànya i Kambàliku ba da-palumu-nya hi 
nggamu na mangala-nya na metina i Muha, nda natoru mbenia pa-patanda-
nya wai ngerana i Kambàliku wàngu kareuku palapingu-na. Tuna yia-a duna 
na paniina i Mikayilu: “I Miri natenda-nggau napa!” wàna-a. 
10Tàka wàngu palapingu-da da tau nuda, da-kaluluku ndàbanya na panda 
jàngapu-da. Nyuda duda hamana da banda da manda ningu pangàdangu, 
da mapi wànja da papàda eti-ma-ada. Jiaya nuna-maka nu na pa-molungu 
wàda. 
11Nai a-ai nyuda! Ba da-namatu-duya na ngarangia-na i Kaïngu. Keha ka 
ngalangu àmahu, da-patiri nggubulungu wikida la lolangu ngia pa-
njàrangu, hama tuna i Mbiliamu. Hi pamolu-nja ba da-patidungu-du 
hamana i Kora. 
12Ba talànga nga pa-mbabungu-mi da-palabu eti da hurida la padua-mi. 
Nadu ba nda da-makia la panga manganga eti, dàngu kehangu-danya 
kangeha wiki-ma-ada. Nyuda hamana na karumangu patimbu ngilu, tàka hi 
nda na-papurungui urangu. Nyudambu hama pingi ai manda ningu wuangu 
jiapa-kai la rehi wuada; nu pingi ai pabuta mangu amungu-ha hi dameti 
ailulu. 
13Hama tuna ngalingu ma-mbangatu la tehiku-ha ba nawàngu pawura, tuna 
numbu nyuda ba dawura-nja da pawunda-da da pa-makia wàngu. Nyuda 

jiaha da mahama tuna kandunu laku njadangu-ha da pa-pandengi-na 
pangia-da la kapàta wuru-yila lundu nu - nu paraïna i Ala. 
14I Henuku, na ndalaru papihu wàna welingu lai Andamu, mbàda nyura-
mana-njaka àmangu rukuda da tau yiada. Napanii i Henuku, “Tàngaru, napa 
na maiya i Miri ba na-kariangu riu rata papalewa matua-na 
15la pa-patanda-nja wai ngera mbuu ndàbana na tau. I Miri narata-nja wai 
ngera napa da tau akatu ruku da-pawunda da ma-kajari. Dàngu natunja wai 
ngerada da tau njala dàngu da tau katadaku rukuda mbuu ndàbada da panii 
palapingu-da,” wàna. 
16Nyuda tau makàli kambunguku-ha dàngu da-panjala tau hawiangu. 
Nyuda da luri namatu-ya na itirungu-da manjala. Nyuda da-kareuku abungu 
nduma wikida, dàngu dawotu kahilingu tau ka ta-ngalangu wàngu ba wàda. 

Na lii kamahingu dàngu na panaungu 

17Tàka nyimi dimi angu dedi pambuha-nggu, inamuha bàdi da pulungu 
patiki-da àmangu da pa-pahuru-na na Mirinda i Yehu Karitu. 
18Nyuda dapanii mangilu-nggai, taï la mareni hupu njàpuna nàmu-njaka da 
tau da ma-paaka-nggai, nu da tau da maluri namatu-ya na pa-itiru eti wikida 
na manjala. 
19Jiaha nyuda-maka da tau yiada da ma-patumbu-ya na pa-paihangu 
wàngu. Nda Ngahuna i Ala-a ma-kuaha-ha nyuda, na nyuna na-kuaha-ha 
paraï itirungu pinu tana. 
20Tàka nyimi dimi angu dedi, màtawa kai opa pangala-nya na lurimi palata-
nya na pawaimi lai Yehu Karitu. Nuna na pawaimi kanjupu matua-ya. Nu 
ba timi nu hamayangu-wa wàngu àtalu-na na Ngahuna i Ala, 
21dàngu màtawa kai luri mànu la lumbu pa-namungu-na i Ala ba dàngu 
nedi-minya na mila etina i Yehu Karitu na Mirinda, na mawua-nggai ngeru 
luri langatàka dàngu ma-palupangu. 
22La tau maliu laü etida, màtawa kai paita-nja namila-minja eti. 

23Yilaya na tau welingu la epi ka pamara-ha. La tau hawiangu màtawa kai 
paita-nja na mila-minja eti pa-kariangu mangàdatu-mi, tàka màtawa kai 
karaü-nja eti dàngumbu da pakida da pambàda kajari wàda itirungu 
manjala. 

Na hamaya wotungu 

24I Ala, na mamàka pa-mangganggai ka àmbi injoru, dàngu na mamàka pa-
karia-nggai la hanggana na ma-bunjuku dàngu mbaha etimi dàngu nda 
ningu nyurami, 
25didi-aya Nyuna na Ala, Ma-pamàna-nda rukuna i Yehu Karitu na Mirinda. 
Jiaya Nyuna-maka na Ala ma-mangarangu, ma-bunjuku, ma-kuaha dàngu 
pa-mahumbarungu piti welingu la handàka-na lupa nàhu dàngu lundu nu - 
nu! Amingu. 

Pabowangu 

Pabowangu 1 

1Na ihina yiana na mbuku jiaha jàka nggàraha da pa-pawuwa-na i Yehu 
Karitu rukuda napa da matumbu - matumbu. I Ala napeka-nya i Karitu, ka 
na-paita-nja da atana i Ala jàka nggàraha tiangu da madedi. I Karitu na-
paràhangu papalewa-na lai Yuhani atana, ka napeka-nya nyuna nuda da 
matumbu - matumbu. 
2Ka wàlahu-nanjaka paraïna i Yuhani mbuu ndàbada da paitana; dàngu 
yiada-haka da pa-patàka-na na ngera hupu liina i Ala, da pa-pakaràngi-na i 
Karitu la pahakahiina. 
3Oha-naka na tau na mambaha-ya dàngu na marongu-ya na lii pa-wunangu 
la mbuku yiana hamanai na matundu-nya jàka nggàraya na pa-tulihu nu 
daa. Nadu ba nda na-mandai-apa napa padedi nuna mbuu ndàbana. 

Na lii malangu la pihu mbua kabungguru 

4Angu dedi maninggai la pihu mbua kabungguru la tana Ahia! Nyungga, 
Yuhani, ku-monungu ka nawua juanggai kanyuru dàngu mànjaku nyimi 
mbuu ndàbami paraïna i Ala – ni Nyuna na maninya, na mambàda ninya 
dàngu na mahili ni pangalanya – dàngu welingu la pihu ngahu da maninja 
la hangga kanjàka-na i Ala, 
5dàngu welingu lai Yehu Karitu, na hakahii na ma-tuturu. Nyuna na ma-
kawunga hadangu paluri beli welingu la meti dàngu Nyuna-maka na ma-
kuaha-ha da hanganji la pinu tana. I Yehu nambuha-nda, dàngu ruku metina 
Nyuna na-pahàla-ta welingu la nja - njalandaka, 
6dàngu hi natuta nyuta hau banjaru ratu - ratu paleha la palumu-nya i Ala, 
na Amana. I Yehu Karitu nuna-duka na ma-bokulu dàngu na ma-kuaha 
lundu nu - nu. Amingu! 
7Tàngaru, nàmunya Nyuna ba na palumburunya karumangu! Mbuu 
ndàbana na tau napa naita hàlaya Nyuna, lupa nyudambu da mambàda 

haronjaku-ya. Mbuu ndàbana na banjaru la pinu tana napa da-padudurungu 
lumuna Nyuna. Deningu-mana, ma-langatàka-ya! Amingu! 
8“Nyungga ma-wungangu dàngu mamalamiri,” wàna i Miri Ala, na 
maninya, na mambàda ninya, dàngu na mahilu ni pangalanya, Mahupu-
mbihaya. 

Na harii mata rukuna i Karitu 

9Nyungga Yuhani, angu dedimi na hama ndewa hama urami la pa-pàdangu 
mayila, na pahunggu-na nimbihu-na na makiku-nya i Karitu. Nyuta ka ta-
patoru-nya la pa-handepa-ya ma ba mangu-dunanda. Nyungga 
pawàrunguka la nuha Pàtumu, nadu ba ku-bobaru-ya na hupu liina i Ala, 
na pa-pakaràngi-na i Yehu, ba nawàngu pa-hakahii-nya. 
10La loduna i Miri, nyungga naharua-ka paraïna Ngahuna i Ala, ka rongu-
nggunyaka talia lii ma-pakodungu – ba hama tuna lingu taropitu-ya – na 
kareuku la kajia-nggu. 
11Na talia lii nuna napanii, “Tulihu-ya jàka nggàraya na paita-mu, dàngu 
kau pangàndi-nja na mbukuna la pihu mbua kabungguru, yiada da ma-
pandàkingu: Epihu, Hamiruna, Peranggamu, Tiatira, Haràndi, Pilandepia, 
dàngu Laündikia,” wàna. 
12Ku-nggilaku la kajia-nggu, ka kuita-ya jàka nggamuya na mapanii dàngga, 
wànggu. Ka ita-nggunjaka ba pihu mbunguda da tandai palita da pa-pandoi 
welingu la àmahu rara. 
13La padua-da nuda da tandai palita na-ndolaku na haàtu ba hama tuna 
tauya. Nyuna napaki kalembi bokulu malai lundu la wihina. La kuruna 
napaki ndàbi kuru àmahu rara. 
14Na lunggina nabara hama tuna wulu mbimbi, bara hama kambaya. Da 
wua matana hama tuna handaraku epiha; 
15da wihina da-kareriku hama tuna wudu patunu. Na talia nggoruna hama 
kawoku wai harangi bokulu-ya. 

16Na lima kawana-na na-katangu pihu mbua kandunu, dàngu welingu la 
ngaruna naluhu na hapungu hapanda dàka mbeli mbapa. Na matana na-
kajilaku hama tuna mata lodu la harii mbila. 
17Ba kuita-yaka nuna, ka njoru panggubu-nggunyaka la hanggana hama 
tuna tau metika. Tàka na-padambaku-ngga lima kawana-na, hi napanii, 
“Àmbu mangàdatu! Nyungga na ma-wungangu dàngu ma-malamiri. 
18Nyungga-maka yia maluri! Mbàda meti-ngguka, tàka tàngaru, Nyungga 
luri-nggunyaka lundu nu - nu. Nyungga ma-kuaha-ya na meti, dàngu na 
pangia tau meti. 
19Jia ba tuna, tulihu-hawa mbuu ndàbada da paita-mu, nu jàka nggàraha da 
maninja nàhu, dàngu jàka nggàraha napa da manàmu-nja. 
20Yiada-haka da panda pingu rukuda da kandunu pihu mbua da paita-mu la 
lima kawana-nggu, dàngu rukuda da pihu tandai palita àmahu rara: Da pihu 
mbua kandunu jia-duhaka da papalewa pihu mbua kabungguru, tàka da 
pihu mbungu tandai palita jia-duhaka da pihu mbua kabungguru,” wàna.
  

Pabowangu 2 

Na lii langu ndumana la Epihu 

1“Ndumana na papalewa kabungguru la Epihu, tulihu tumunya yia: Yiana-
ya na lii langu welingu lai Nyuna na ma-kawana-nja da pihu mbua kandunu, 
dàngu na maluanggamai la njongada da pihu mbungu tandai palita àmahu 
rara. 
2Kupi-manya jàka nggàra ulami: Bai mbangatu la paràma dàngu bai torungu 
langatàka. Kupinya ba ndai wai angu-anya na tau akatu. Dàngu ba mbàda 
kama-minjaka da tau, pa-pahurungu-kama ba wàda tàka hi ndia biai, dàngu 
mi-hàluku-mahaka ba tau kambàliku-ha. 
3Mi-torungu-ma dàngu mi-mayila-maka lumunggu Nyungga, dàngu ba ndai 
mbota monungu-mi. 

4Tàka na nyuna yiana-ya na mbotu etinggu hanggangu lai nyimi: Nda 
tunapa na mbuha-mingga la kawungana. 
5Jia ba tuna, pangàda-nya jàka nggi tuna marau-naka na ngia pa-kanabu-
mi! Dàngu panjilungu-wa welingu la nja - njalami, dàngu paloku-yawa na 
paràma-mi la wungana. Jàka ndia, napa mai-nggunyaka lai nyumu, hi ku-
butuhu-ya na tandai palita-mu welingu la pangia-na. 
6Na nyuna ningu-madu hangia mahàmu lai nyumu, nu: ba ndau mbuhanja 
da paruku-da da tau da ma-kikungu lai Nikulaü, Nyungga nda kumbuha-
manyai duku. 
7Nggamuya na mapeku ronguna, màtawa ka naeti wànya jàka nggàraya na 
papeka-na na Ngahuna i Ala la kabunggu - kabungguru! Nyuda da matalu, 
napa ku-pahia-nja panganya na wuana na pingi ai luri na maninya la 
Pirandau, Wokana i Ala,” wàna ka wàmu. 

Na lii langu ndumana la Hamiruna 

8“Ndumana na papalewa kabungguru la Hamiruna, tulihu tumunya yia: 
Yiana-ya na lii langu welingu lai Nyuna na mawungangu dàngu ma-
malamiri – mambàda meti tàka na maluri beli. 
9Kupi-manja da handukami mbuu ndàbami; kupi-manggai bai mila – tàka 
làti duna wulumi-padua! Kupimanya ba dapu - pulunggai paraï da mapeka 
wikida ba tau Yahundi-ha, tàka hi ndia paduai; nyuda banjaru-na i 
Kambàliku-ha! 
10Àmbi mangàdatu napa nda pira-anapa na mayila na papàda-mi. Namu-
maya, napa i Kambàliku na-patama-nggai hawiangu la uma kapàtangu la 
pakama-nggai. Nyimi napa mi-pàdangu mayila hakambulu lodu mandaina. 
Màtawa nyimi kai tuturu lai Nyungga lundu meti, napa duku Nyungga hi 
kuwua-nggainya na luri langatàka na mapalupangu ba jiaya na pawua jua-
nggunggai ba italu. 
11Nggamuya na mapeku ronguna, màtawa ka naeti wànya jàka nggàraya na 
papekana na Ngahuna i Ala la kabunggu - kabungguru! Nyuda da matalu, 

nda ana nggàra-apa napa papàda-da paraïna meti pa-panduangu wàna,” 
wàna ka wàmu. 

Na lii langu ndumana la Peranggamu 

12“Ndumana na papalewa kabungguru la Peranggamu, tulihu tumunya yia: 
Yiana-ya na lii langu welingu lai Nyuna na makatangu hapanda dàka mbeli 
mbapa. 
13Kupinya na ngia pa-ngiangu-mi, nu la pangia kanjàka-na i Kambàliku. 
Nyimi mi-tuturu lai Nyungga. Jiapa ba jiaya i Ànatipa, na hakahii-nggu na 
ma-tuturu, ba pameti-ya la hanggami, la hibuna i Kambàliku, nyimi ndai 
pahiningu-a, ba mapawai lai Nyunggakai. 
14Jiapa ka tuna nu ninja ba pira batada da panda mbuhanggu lai nyimi: 
Ninja hawiangu da tau la hongami da matundu-nya na pa-ajaru-na i 
Mbiliamu. I Mbiliamu na-ajaru-ya i Mbalàku jàka nggiki wàna ba napuha-
ya na tau Ihirailu la manjala; ba nawàngu pa-titiru-ha panganja da 
pangangu pambàda mangejingu la marapu dàngu la pawunda-ha da ma-
kajari. 
15Tuna numbu lai nyimi, ningumbu tau makata undunya na pa-ajaru-da da 
makiku-nya i Nikulaü. 
16Jiaya ba tuna nu, mi-panjilungu-wa welingu la nja - njalami! Jàka ndia, 
tiangu-ki mai-nggunyaka lai nyimi hi kubera-ha da tau nuda ba kuwànya 
na hapanda na maninya la ngarunggu. 
17Nggamuya na mapeku ronguna, matàwa ka naeti wànya jàka nggàraya na 
papeka-na na Ngahuna i Ala la kabunggu - kabungguru! Nyuda da matalu, 
napa ku-pahia-nja pangangu roti màna na pa-kàpingu, dàngu napa nimbihu-
da da-ngalangu hau watu bara welingu lai Nyungga. Lai nu la watu pa-
tulihu-ya na hau tamu bidi, na panda pi tau hawiangu, mbulungu-ana duna 
na tau na mangala-nya,” wàna wàmu. 

Na lii langu ndumana la Tiatira 

18“Ndumana na papalewa kabungguru la Tiatira, tulihu tumunya yia: Yiana-
ya na lii langu welingu la Ana Ala, da wua matana hama tuna handaraku 
epiha, dàngu da wihina da-kareriku hama tuna na wudu patunu. 
19Nyungga kupi hàla-manja da pa-rukumi – kupinggai bai mbuhangu 
angumi patau, bai tuturu, bai ràma, dàngu bai torungu la pa-pàdangu 
mayila. Kupimanggai bai ràma nàhu narihi dangupa welingu la wungana. 
20Tàka na nyuna yiana-ya na mbotu etinggu hanggangu lai nyimi: Nu bai 
patundu bianya i Ihembilu, na kawini na mapanii pa-paràha-na i Alaka ba 
wàna. Dadangu-maka da atanggu da pa-panyonga-na dàngu da pa-ajaru-na 
la pawunda ma-kajari dàngu la panganja da pangangu pambàda mangejingu 
la marapu. 
21Mbàda wuamanggunyaka manggawangu la pa-panjilungu welingu la 
njalana, tàka nyuna nda nimanya na pànjangu-na pawunda-ha da ma-kajari. 
22Pangàda-nya! Napa ku-parahu-nya ka lupa nahidu la ngia pa-katuda-na. 
Lai nu nyuna dàngu da tau da ma-njuraku dànya napa da-pàdangu mayila 
dira matiki. Mbuu ndàbada nuda palaku-nggunja nàhuma – hinggilu-na jàka 
da-pànjangu pa-palaku-ha da ma-akatu dàngu nyuna. 
23Ba hapajia-ha da makiku-nya napa ku-pameti-mbuha, ka dapàda-nya 
paraï da mbuu ndàba kabungguru ba Nyunggama duku maita pa-ràpangu 
kanandingu eti tau. Napa kutunggai himbalu nunjuya na paruku-mi haàtu - 
haàtu. 
24Tàka nyimi dimi hawiangu la Tiatira ndai tundu-anya nuna na pa-ajaru 
na ma-akatu, dàngu ndai ajaru-aha da alimu-na i kambàliku. Ka kupeka-
nggai nda jia bonja-anggunggai buku ma-pambotu. 
25Tàka lupa la rehi tàkanggu napa, màtawa kai pa-daingu la patundu-nya 
jàka nggàraya na pambàda mangumi. 
26-27Nyuda da matalu, dàngu da mawunda pangala-nja da pambuha-nggu 
lundu hupu njàpuna, napa kuwua-nja kuaha hama tuna na pangala-nggu 
welingu la Amanggu. Napa nyuda da-ngalangu kuaha welingu lai Nyungga 

la pa-pareta-ha da banjaru ba dawàngu tokungu bàhi, dàngu la pa-palàjaru-
ha da banjaru hama tuna na wuru tana. 
28Napa nyuda da-ngalangu kandunu marai romu welingu lai Nyungga. 
29Nggamuya na mapeku ronguna, màtawa ka naeti wànya jàka nggàraya na 
papekana na Ngahuna i Ala la kabunggu - kabungguru!” wàna wàmu. 

Pabowangu 3 

Na lii langu ndumana la Haràndi 

1“Ndumana na papalewa kabungguru la Haràndi, tulihu tumunya yia: Yiana 
jiaya na lii langu welingu lai Nyuna na mamangu-nja da mapihu-da da 
ngahu welingu lai Ala dàngu da pihu mbua kandunu. Nyungga kupi-manya 
jàka nggàra ulami. Miluri wàdanggai tàka hi metimi padua! 
2Jia ba tuna, hadangu-wa, pa-halangatu-ya jàka nggàraya na mani-kinyapa 
lai nyimi, ba ndedi nameti lundungu. Nadu ba kutàka-nya jàka nggàraya na 
papalokumi, ndedi ana hauma ma-lànyapu la hanggana i Ala. 
3Jia-duya, namu beliya jàka nggàraya na pambàda ajarungu-kai àmangu 
dàngu jàka nggàraya na pambàda rongumi. Laku-nyawa nuna dàngu kai 
panjilungu welingu la nja - njalami. Jàka ndai hadangu, napa ka kumai lai 
nyimi hama tuna na mamanganga; dàngu ndai pi-anya napa jàka pirangu 
na rehi tàkanggu. 
4Ba tuna la hongami nyimi la Haràndi ningu-maipa nyuna tau ma-
manggangu pakina ka da-padaingu paili. Nyuda napa da malaku karia-ngga 
ba dawàngu papaki paki mabara, nadu ba ràkana la patuda nu. 
5Ndumada nyuda da matalu napa papaki-nja kalembi mabara. Na tamuda 
nda jia podahu-angguha welingu la Mbuku Tau Luri. Dàngu la hanggana na 
Amanggu dàngu da papalewa-na napa kupeka ba mangunggu-nja nyuda. 
6Nggamu na mapeku ronguna, màtawa ka naeti wànya jàka nggàraya na 
papeka-na na Ngahuna i Ala la kabunggu - kabungguru!” wàna wàmu. 

Na lii langu ndumana la Pilandepia 

7“Ndumana na papalewa kabungguru la Pilandepia, tulihu tumunya yia: 
Yiana-ya na lii langu welingu lai Nyuna na ma-matua dàngu na maweli 
wingungu. Nyuna na makata-nja da kuhi da pa-manguna i Ndautu; jàka na-
bunggahu, nda hili ningu-apa mabita-nya, dàngu jàka na-bitangu, nda hili 
ningu-apa ma-bunggahu-ya. 
8Nyungga kupi-manya jàka nggàra ulami. Kupi-manya ba nda pirana na 
màkami; nyimi mitundu-manyaka na pa-ajaru-nggu dàngu bai tuturu lai 
Nyungga. Ndumami nyimi mbàda bunggahu-manggu-nyaka na hau na 
pindu, na panda hili bitana jiapa ka nda nggamuya. 
9Inamuya yiana: Da tau da matama la banjaru-na i Kambàliku, ma-kakòlulu 
hàlaha, da mapeka wikida ba tau Yahundi-ha tàka hi ndia-padua, napa ku-
pawiti-nja hi lupa damai pa-maràbaku la hanggami. Dàngu napa nyuda 
dapinya, ba ku-mbuha-nggai nyimi. 
10Rukuna bai tundunya na pareta-nggu la pa-patorungu, napa Nyungga 
kuopa-mbunggai la rehi handuka na manggàna-ya na pinu tana nggubulu-
na. Hi tuna nu na matumbu kama-nanya mbuu ndàbana na tau la pinu tana. 
11Napa Nyungga lu mai-manggunya! Mangga pahàmu-nya jàka nggàraya na 
mangumi, ka àmbu ningu haàtu ma-hànditu-ya na wunda talumi. 
12Na tau na matalu, napa kutuya hama tuna kambaniru la uma lilingu-na 
na Alanggu, dàngu napa na-paengangu nyuna lai nu lundu nu - nu. Na 
tamuna na Alanggu, dàngu na paraingu-na na Alanggu – nu na Yeruhali bidi 
na mapuru napa welingu la awangu, welingu la Alanggu – napa ku-tulihu-
ya la wikina na tau nuna. Hamanai na tamunggu na mabidi napa ku-tulihu-
ya la wikina. 
13Nggamuya na mapeku ronguna, màtawa ka naeti wànya jàka nggàraya na 
papekana na Ngahuna i Ala la kabunggu - kabungguru!” wàna wàmu. 

Na lii langu ndumana la Laündikia 

14“Ndumana na papalewa kabungguru la Laündikia, tulihu tumunya yia: 
Yiana-ya na lii langu welingu lai Amingu, na Hakahii na ma-tuturu dàngu 
na ma-deningu, pingi polana mbuu ndàbana na pa-padika-na i Ala. 
15Ku-pimanggai nyimi jàka nggàra ulami; ku-pimanggai nyimi ba ndai 
maringu ba ndai mbana. Làti duna ka hangia-a! 
16Tàka nyimi imbana mamitu-a; nda mbanaminya, nda maringu-minyai. 
Tuna nuduka hi kumuta-nggai napa welingu la ngarunggu. 
17Na paniimi nyimi: ‘Mawulu-ma duma nyuma dàngu na patoma ndàbama 
duma; nda nggàra ndokua manjaka-nggama,’ wàmi. Tàka ndai pianya ba 
kanjupu milakai dàngu kanjupu pamila etiya na ngerami! Nyimi mimila, 
mi-kalulu dàngu mipoki. 
18Jia ba tuna ku-panau-nggai kai dingi lai Nyungga àmahu rara, àmahu rara 
ihi bàngina, ka peku wulumi. Ikeimbu lai Nyungga paki mabara, kai paki 
kai pandàda-nya na kalulu-mi dàngu na pa-makia wàngu. Dàngu kai keimbu 
tàda ai kai perinja da matami ka peku ita belimi. 
19Da tau da pambuha-nggu, jia-haka da pa-kanyàngi-nggu dàngu da pa-
ràmbahu-nggu. Jia-duyaka nu màta kai ringgitu dàngu kai panjilungu 
welingu la nja - njalami. 
20Tàngaru! Nyungga ndolaku-manggunya la ngaru pindu hi ku-
kandàrakungu. Jàka ningu tau marongu-ya na liinggu, ka na-bunggahu-
ngga pindu, napa kutama tomaya; napa kunga dua dànya, dàngu nyuna hi 
nanga dua dàngga. 
21Nyuda da matalu, napa ku-pahia-nja pa-mandapu dàngga la kanjàka-nggu, 
hama tuna Nyungga duku ba mbàda talunggu tàka nàhu hi ku-mandapu 
dànya na Amanggu la kanjàka-na. 
22Nggamu na mapeku ronguna, màtawa ka naeti-wànya jàka nggàraya na 
papeka-na na Ngahuna i Ala la kabunggu - kabungguru!” wàna wàmu. 

Pabowangu 4 

Na maraku la awangu 

1Hàlaka patuna nu hili ngalangu-nggunyai harii mata. Kuita-ya na hau na 
pindu na ma-tabunggahu la awangu. Tunaka nu hili rongu-nggunyai na talia 
lii na mambàda panii dàngga la kawunga-na ba hama lingu taropitu-ya. Na 
liina, “Mai heikau yiahu. Napa Nyungga ku-paita-nggau jàka nggàraya napa 
na madedi,” wàna. 
2Ailulu harua-ma-anangga Ngahuna i Ala. Ka ita-nggunyaka la awangu 
ninya ba hauna na kanjàka, ninya haàtu-na na ma-mandapu lai nu. 
3Na matana na tau nuna na-handaraku hama tuna watu mata tawuru 
mbainduri iri dàngu mata tawuru ndalima-ya. Hi ninya na kapuri na maweli 
winggiru-nya na kanjàka, na betina ba hama mata tawuru njamarutu-ya. 
4Hi ninjai da maweli winggiru-nya nuna na kanjàka ba dua kambulu patu 
mbuada da kanjàka hawiangu. Lai nu da-mandapu ba tau dua kambulu 
mapatu-ha da liku uru da mapaki mabara dàngu datuu ndàba tubuku àmahu 
rara. 
5Welingu lai nu la kanjàka na-tapanjiru na kajilaku kabàla dàngu hi naluhu 
na lingu kanduruku ba nduru - nduruna. Dàngu la hanggana na kanjàka 
ninja ba pihuda da epi hulu da maroka; nuda jia-duhaka ba pihuda da 
Ngahuna i Ala. 
6Ningumbu la hanggana na kanjàka nuna na pangita ba hama tehiku 
kaninu-ya, kahingiru hama tuna na kaha maninu-ya. La winggiru-na na 
kanjàka, la nimbihu karaha-na, ninja ba patuda da banda, la hangga la kajia-
da mbinu wua matada. 
7Na banda na ma-wungangu hama hingaya ba itaya. Na padua wàda, hama 
hapi mini rombanguya. Na pa-tailu wàda na matana hama tauya. Na papatu 
wàda hama mahawurungu ranjawali-ya ba itaya ba talànga hawurungu-na. 
8Nu ba patuda da banda, nimbihuda ningu nomu wulu kàpa-mada, dàngu 
la winggiru-na dàngu la kuruna mbinu wua matada. Lodu rudungu nuda da 
banda nda da-pànjangu paludu, “Matua, matua, matua-wa i Miri, Ala 

Mahupu-mbiha; na maninya, na mambàda ninya dàngu na mani pangala-
nya,” wàda. 
9Nuda ba patuda da banda wunda-danya ludu hangia - hangia ba dawotu-
nya, ba datembi-ya dàngu ba da-pamalangu-nya Nyuna na ma-mandapu la 
kanjàka, nu Nyuna na maluri lundu nu - nu. Tàka ba talànga lududa nu da 
banda, 
10nuda da tau da madua kambulu mapatu liku uru maràbaku-danyaka la 
hanggana na tau na ma-mandapu la kanjàka, hi da-marubuku-nya Nyuna 
na maluri lundu nu - nu. Tunaka nu ndauha-danjaka da tubuku-da la 
hanggana nuna na kanjàka, hi dapanii, 
11“Dou Miri, dou Alama! Nyumua ràka manggepi-ha da wotungu, da tembi 
dàngu da kuaha. Nadu ba Nyumu ma-padika-nya mbuu ndàbana, dàngu 
ruku pawuku-amu mbuu ndàbana hi nadedi dàngu hi naluri,” wàda, wàna 
wàmu. 

Pabowangu 5 

Na kuluru mbuku dàngu na Ana Mbimbi 

1Tunaka nu ita-nggunyaka na hau kuluru mbuku la limana Nyuna na ma-
mandapu la kanjàka. Na mbuku nuna nambinu wàngu pa-tulihu la hapapa 
- hapapa-na dàngu patungu tanda pa-henggilu-ya ba pihu mbuada. 
2Hàla ita-nggunyaka na haàtu na papalewa na makapàru na mawara pa-
kodungu: “Nggamu nu ràka mabera-ha yiada da tanda pa-henggilu dàngu 
ka na-wàlahu-ya yiana na mbuku?” wàna. 
3Tàka, ka la awangu-kai, ka la pinu tanakai, jàka ndia ka la lumbu 
tanakai nda ana ninguma haàtu mamàka pa-bunggahu-ya nu na mbuku, 
dàngu maita-ya nu daa. 
4Ka ngi - ngiba-ngguka nyungga pahii ba nda ana haàtu-mbu maràka pa-
bunggahu-ya nuna na mbuku, dàngu maita-ya nu daa. 
5Hàla na haàtu welingu la hongada da liku uru hi napaniingga, “Àmbu 
hiidu! Tàngaru! Na hinga welingu la kabihu Yahunda, na wàla wuana i 

Ndautu na ma-bokulu, mbàda talu-naka ni. Nyuna ràka mabera-ha nuda da 
tanda pahenggilu ba pihuda dàngu ma-bunggahu-ya na mbuku,” wànangga. 
6Tunaka nu ka ita-nggunyaka na heu na Ana Mbimbi na ma-ndolaku la 
padua kanjàka, ba da-winggiru-nya paraï da patu banda dàngu mbuu 
ndàbada da liku uru. Nuna na Ana Mbimbi hama tuna pambàda hambàli-ya 
ba itaya. Nyuna ningu pihuda da kaduna dàngu pihuda da wua matana: nu 
jia-duhaka da mapihu-da da ngahu welingu lai Ala da pambàda paràhangu 
la pinu tana nggubulu-na. 
7Tunaka nu na Ana Mbimbi na-ndàharungu hi napiti-ya na kuluru mbuku 
welingu la lima kawana-na na tau na ma-mandapu la kanjàka. 
8Ba talànga tunaka nu na Ana Mbimbi, ka maràbaku-danyaka da patu banda 
dàngu da madua kambulu patuda da liku uru la hanggana. Nimbihu-da da 
katangu jungga dàngu kaba àmahu rara maningu ihi kaminyangu, nu jia-
duhaka da hamayangu-da da banjaru-na i Ala. 
9Dawunda ludu bidi wiliku nyuda: “Ràka-mamu dumu Nyumu papiti-ya 
nana na mbuku dàngu pabera-ha da tanda pa-henggilu. Nadu ba mbàda pa-
pameti-kauka Nyumu, dàngu wànya na metimu, na tau welingu la mbuu 
ndàbana na kabihu, na hilu, na nanggara dàngu na banjaru mbàda dingi-
munyaka ndumana i Ala. 
10Mbàda tumu-njaka nyuda hau banjaru ratu - ratu paleha, ka peku lumu-
danya na Alanda, dàngu ka da-pareta la pinu tana,” wàda. 
11Tunaka nu nyungga hili ita-nggunyai. Kurongu-ha da talia liida da 
papalewa ba nda pira rata nda pira pàku biada danguda. Da-ndolaku 
winggiru-nya na kanjàka dàngu da patu banda lupa ba hapajia-ha da liku 
uru. 
12Hi daludu pa-kodungu, “Na Ana Mbimbi na pambàda hambàli, ràkana ba 
Nyuna na makei kuaha, pawulu wàngu manggàna dàngu àtalu; ràka-mana 
Nyuna ba tembiya, ba pa-bokulu-ya dàngu ba wo - wotunya!” wàda. 

13Hàla rongu-nggunjaka mbulu ndàbada da dika la awangu, la pinu tana, la 
lumbu tana dàngu la tehiku – kababa-na mbulu ndàbada da dika la pa-
nggubulu awangu yiana – daludu, “Nyuna na ma-mandapu la pinu kanjàka 
dàngu i Ana Mbimbi, jia-haka da pa-wotungu dàngu da patembi, da ma-
bokulu dàngu da ma-kuaha lundu nu - nu!” wàda. 
14Ka hema-danyaka da banda mapatu, “Amingu!” wàda. Dàngu da liku 
urumbu maràbaku-danyaka dàngu marubuku-danyaka. 

Pabowangu 6 

Da henggilu 

1Hàlaka patuna nu ita-nggunyaka na Ana Mbimbi ba nabera-ya na kawunga 
henggilu welingu la mapihu-da. Hàla rongu-nggunyaka heu na banda da 
mapatu-da, “Mai!” wàna. Na talia nggoruna hama lingu kanduruku-ya. 
2Ka ita-nggunyaka, ba nawuwa na heu na njara bara. Na Ma-kaliti-ya, na-
katangu hapungu tandai pana, dàngu hi wuanya hau tubuku. Nyuna na-
ndàharungu ba tau matalu-ya na malaku pahilu wàhiya na patalu wàngu. 
3Tunaka nu na Ana Mbimbi nuna berananyaka na henggilu na padua wàda, 
dàngu hi kurongu-ya na banda padua wàda ba napanii, “Mai!” wàna. 
4Hàla hili luhu-nanyaka na heu na njara. Njara raraya. Na makaliti-ya 
pawuangu kuaha-ya la pa-pamolu-nya na papeku wàngu la pinu tana, ka 
na-pameti dàngga anguna na tau. Nyuna pa-wuangu-ya hapungu hapanda 
bokulu. 
5Hàla na Ana Mbimbi hi nabera-ya na henggilu na patailu wàda. Dàngu 
kurongu-ya na banda patailu wàda ba napanii, “Mai!” wàna. Kuita-ya ba 
naluhu na heu na njara mitingu. Na ma-kaliti-ya na-katangu ba hamawa-da 
da timbangu la limana. 
6Kurongu-ya na habata, ba patingi-nya hama talia nggoru mawara-ya 
welingu la padua-da nuda da banda mapatu. Na warana, “Na hau litaru uhu 
nggàndumu mahàmu, hama bilana na wunda ràma hau lodu, dàngu tailu 
litaru uhu nggàndumu hawiangu jia-mayai ba hama bilana na wunda ràma 

hau lodu. Na nyuna àmbi paruha-duha da pingi haitungu dàngu da woka 
angguru!” wàna. 
7Tunaka nu na Ana Mbimbi hi nabera-ya na henggilu papatu wàda. Hi 
kurongu-ya na banda papatu wàda ba napanii, “Mai!” wàna. 
8Kuita-ya, ba nawuwa na heu na njara wàla. Na ma-kaliti-ya Metiya na 
tamuna. Nàmu luangu la kajia-na ndutu lihi-mananya paraïna Pangia 
Mameti. Na hau bika patuna na kuaha la pinu tana, pa-pakatangu-ha nyuda, 
ka da-pameti wànya pabera, wànya rehi rimbangu, wànya panyaki 
panggàbalungu dàngu wànya mabohu - mabohu. 
9Hàlaka patuna nu na Ana Mbimbi naberaya na henggilu palima wàda. 
Kuita-ya la lumbu ngia pawotu maraku ninja da hamangu tau meti pa-
pameti, nadu ba da-pamàndu wànya pa-hakahingu-da na lii langu welingu 
lai Ala. 
10Nyuda da-kaladaku pa-kodungu, “Dou Miri Mahupu-mbiha, ma-matua 
dàngu ma-deningu! Lupa pirangu-mapa Nyumu bau patanda-nya wai 
ngerana na tau pinu tana dàngu kau hukunja ruku pameti-da-nggama 
nyuma?” wàda. 
11Nyuda pa-wuangu màra haàtu-ha hawàla kalembi bara bokulu. Hàla hi 
paràha-nja ka dahangahuki hawutu, ka lupa datoma dihada da angu pa-
jàrungu-da, dàngu da anguda napa da pa-pameti hama tuna nyuda. 
12Hàla ita-nggunyaka na Ana Mbimbi ba nabera-ya na henggilu panomu 
wàda. Ka tungu-nanyaka na upungu na ma-mbangatu halawàla. Na mata 
lodu na-mitingu hama tuna na tera mitingu halata, tàka na wulangu hi 
narara hama tuna na wai ria. 
13Da kandunu damunju welingu la awangu la pinu tana hama tuna na wua 
kapilitu da mandedi rara ba damunju welingu la kapuka ba na-kàduku-nja 
ngilu mbangatu. 
14Na awangu namolungu hama tuna na karàta pa-kulurungu, dàngu mbuu 
ndàbada da palindi dàngu da nuha pa-panggihiru-ha welingu la pangia-da. 

15Hàla da hanganji pinu tana, ba hapajia-ha da tau bokulu, da mini la ngora, 
da tau wulu, da tau ma-kuaha, dàngu da tau hawiangu, ka ataya ka kabihu-
ya, mbuu ndàbada da-winingu wikida la kubu liangu dàngu la panga kaba 
watu palindi. 
16Dawaranja da palindi dàngu da kaba watu, “Pinjalu àru-nggama! Wini 
àru-nggama welingu la mbara matana Nyuna na ma-mandapu la kanjàka, 
dàngu welingu la hànggana na Ana Mbimbi! wàda. 
17Na lodu mbàringu tàka-nanyaka, nàhu huburu-danyaka na karaü etida, 
dàngu nda ningu-apa haàtu matara pa-pajàrungu la hanggada nyuda!” wàna 
wàmu. 

Pabowangu 7 

Hangahu patu kambulu patu rata tau welingu la banjaru Ihirailu 

1Hàlaka nu, ita-nggunjaka ba tau mapatu-ha da papalewa da ma-ndolaku la 
patu mbua kabihu pinu tana. Nyuda da-dimbaku-ha da ngilu ba patuda la 
pinu tana ka àmbu ningu ngilu ma-maruru la mara jàka ndia la tehiku, jàka 
ndia la pingi ai - pingi ai, ba wàda. 
2Hàla ita-nggunyaka na papalewa haàtu na ma-mumuku welingu la 
pahunga lodu. Nyuna nangàndi henggilu welingu lai Ala maluri. Nawàngu 
pawara pa-kodungu nuna na papalewa ba na-paau-nja da papalewa tau 
mapatu da pambàda wuangu kuaha welingu lai Ala la pa-paruha-ya na 
mamara dàngu na tehiku. 
3Nuna na papalewa napanii, “Àmbi paruha-ha kàdi na mamara jàka ndia na 
tehiku, jàka ndia da pingi ai, jàka ndedi matungu tanda henggilu la kaba 
matada da atana na Alanda,” wàna. 
4Hàla peka-danggaka nyungga, ba ningu tau 144.000-ya na tau na patungu 
tanda henggilu welingu lai Ala la kaba matada. Da tau nuda papiti-ha 
welingu la hakambulu dàmbu kabihu banjaru Ihirailu; 
5hau kabihu - hau kabihu tau 12.000-ya. Nu welingu la kabihu Yahunda, 
Rumbingu, Nggàtu, 

6Ahiaru, Nàputali, Manahi, 
7Hamiungu, Lewi, Ihakàru, 
8Hembulungu, Yuhupu dàngu Mbanyamingu. 

Na kapàparu tau na manda uku danguna 

9Hàlaka nu hili ita-nggunyai, na tau ma-kapàparu na manda uku danguna – 
nda ningu ndoku haàtu mataü padiha-ya nggubuluna. Nyuda jia-haka da 
tau welingu la nimbihu banjaru, kabihu, nanggara dàngu hilu. Nyuda 
dapaki kalembi bara bokulu dàngu da-kawàra kawanangu pàpa wola la 
limada, nuda da tau dangu ndolaku hangga-danya na kanjàka dàngu 
hangga-danya na Ana Mbimbi. 
10Hàla ba dàngu pa-kodungu-da ba dawara, “Na mànangu-nda nyuta ma-
pawelingu la Ala-ndanya, na ma-mandapu la kanjàka dàngu welingu la Ana 
Mbimbi!” wàda. 
11Mbuu ndàbada da papalewa ndolaku winggiru-danya na kanjàka dàngu 
ba hapajia-ha da liku uru hamadai nuda da patu banda. Da papalewa nuda 
da-maràbaku la hangga kanjàka hi da-marubuku-nya i Ala. 
12Nyuda nu dawara, “Amingu! Pa-wotungu-ya na Alanda na ma-bokulu 
dàngu na ma-manggàna. Ràka-mana Nyuna jàka pabundu-nya 
pamalangungu dàngu patembi wàngu. Nyuna na-kuaha dàngu namàka 
lundu nu - nu! Amingu,” wàda. 
13Na haàtu welingu la liku uru na-paàrangga, “Da tau da mapaki kalembi 
bara bokulu, nggamuha dàngu nggi welida?” wàna. 
14“Nda kupi-anya, umbu. Nyumu dumu mapinya,” hi wànggunya. Hi 
napanii-ngga, “Yiada jia-haka da tau da mambàda mànangu, da malànga-
nya na rehi mayila na ma-mbàringu. Nyuda dabaha-mahaka da kalembi 
bokulu-da, hi dapabara wànja na riana na Ana Mbimbi. 
15Nunaya na pakiri-na hi da-ndolaku la hangga kanjàka-na i Ala, hi dalumu-
nya lodu rudungu daa la Uma Ala. Tàka Nyuna na ma-mandapu la kanjàka 
napa na-mandapu dànja la paangga-ha nyuda. 

16Nda dahili pàdangu-apa manjiu jàka ndia madau; na mata lodu jàka ndia 
na hambàti mbana lodu nda nahili tuni-ahapa nyuda, 
17nadu na Ana Mbimbi na ma-mandapu la padua kanjàka, Nyunaka na 
mapawa-nja nyuda. Napa Nyuna nairu ngàndiha nyuda la matawai na ma-
wuangu luri. Tàka i Ala napa na-podahu-ha da wai mata welingu la 
matada,” wàna wàmu. 

Pabowangu 8 

Na henggilu papihu wàda 

1Ba nabera-yaka na henggilu papihu wàda paraïna Ana Mbimbi kahàna-
nanyaka la awangu, ràkangu pera dua njàmuna. 
2Hàla ita-nggunjaka da papalewa tau mapihu da ma-ndolaku la hanggana i 
Ala, tàka nyuda hi wuanja pihu mbua taropitu. 
3Na papalewa na haàtu, na mangàndi kanai dupa àmahu rara, namai hi na-
ndolaku la hangga ngia pawotu maraku. Lai nu nyuna pawua padangu-maya 
kaminyangu da patungu la hamaya - hamayangu-na mbuu ndàbana na 
banjaru-na i Ala la pa-maraku-wànja la ngia pawotu maraku àmahu rara na 
maninya la hangga kanjàka. 
4Pa-karia-nja da hamayangu-da ba hapajia-ha da banjaru-na i Ala, na kutu 
dupa na ma-talànga roka na-hanjulangu hu dita welingu la limana na 
papalewa na ma-ndolaku la hanggana i Ala. 
5Tunaka nu nuna na papalewa napiti-ya na kanai dupa, dàngu hi na-paihi-
nya epi welingu la ngia pawotu maraku, hàla hi na-patàda-nya la pinu tana. 
Ka ndu - nduru-naka na kanduruku dàngu bi - bila-naka na kabilaku, dàngu 
ka tungu-nanyaka na upungu. 

Da taropitu 

6Hàlaka nu, da papalewa mapihu da ma-katangu pihu taropitu, ehingu-
danyaka la pahapui-ha. 
7Na papalewa kawunga-na hapui-nanyaka na taropitu-na, ka puru-nanyaka 
na ura watu dàngu epi pa-korungu wai ria na mambangatu la pinu tana. Ka 

mutu pa-mbutangu-nanyaka na ha-kawàri tailuna na pinu tana; hamanai na 
ha-kawàri tailuda da pingi ai, dàngu nimbihu-da da rumba muru. 
8Hàla na papalewa na padua wàda hapui-nanyaka na taropitu-na, tàka ninya 
na hangia na mambana bokulu-na ba hama palindi rokaya hi patàda-nya hu 
daa la tehiku. Na ha-kawàri tailuna na tehiku na-pambeli-ya wai ria, 
9ka meti-danyaka da ha-kawàri tailu welingu la dika - dika da maninja la 
tehiku; tuna numbu ba da-molungu da ha-kawàri tailuda da kapalu. 
10Tunaka nu na papalewa na patailu wàda hapui-nanyaka na taropitu-na, 
na hau na kandunu bokulu, na maduru hama tuna epi hulu, kanabu-
nanyaka welingu la awangu, hi na-pinjalu-nja ba ha-kawàri tailuda da luku 
dàngu da mata wai. 
11(Na tamuna na kandunu nuna “Paita”-ya.) Ka paita-nanyaka na wai ba ha-
kawàri tailu-da dàngu meti padangu-danyaka da tau ba daunu-nyaka nuna 
na wai paita. 
12Hàla na papalewa na papatu wàda hapui-nanyaka na taropitu-na. Ka 
nggàna-nanyaka na ha-kawàri tailuna na matalodu, ha-kawàri tailuna na 
wulangu, dàngu dahakawàri tailuda da kandunu, ka àlingu-danyaka da ha-
kawàri tailu welingu la hapajia-ha da maharii-ka. Tumbuna ba ha-kawàri 
tailuna na harii dàngu tumanai ba ha-kawàri tailuna rudungu. 
13Hàla ita-nggunyaka, kurongu-ya na ma-hawurungu ranjawali ba talànga 
hawuru pa-janggangu-na la kuru awangu, na-warangu, “Ura pàku-naka! Ura 
pàku-naka! Ura pàku-naka na tau la pinu tanaka jàka rongu-haka da 
papalewa matailu napa jàka dahapui-haka da taropitu-da!” wàna, wàna 
wàmu. 

Pabowangu 9 

1Hàla na papalewa na palima wàda hapui-nanyaka na taropitu-na, kuita-ya 
na hau na kandunu na ma-kanabu welingu la awangu la pinu tana. Nuna na 
kandunu pa-wuangu-ya kuhi rokapu meti. 

2Ka bunggahu-nanyaka na rokapu meti paraïna kandunu, ka luhu-nanyaka 
na kutungu weli dalungu ba hama tuna na kutungu welingu la tuluru 
bokulu. Na mata lodu dàngu na kuru awangu kapàtangu-nanyaka paraï 
kutungu welingu la rokapu. 
3Hàla weli dalungu la kutungu luhu-danyaka da kabala da mapuru la pinu 
tana. Nuda da kabala pa-wuangu-ha kuaha hama tuna na pa-wuangu-ha da 
tamihiku. 
4Nyuda pa-hiringu-ha la pa-paruha-ha da rumba, jàka ndia da pingi ai, jàka 
ndia da pa-pamula hawiangu. Nyuda mbulungu-ana ba pahia-nja patungu 
la tau da manda ningu tanda henggilu-na i Ala la kaba matada. 
5Da kabala nda pa-pahiangu-aha la pa-pameti-ha da tau nuda, mbulungu la 
pa-mayila-aha la dalu lima mbua wulangu. Na ma-karàngi rukuda da kabala 
hama karàngi-mada da ruku tamihiku. 
6Lima mbua wulangu mandaina, da tau nuda da himbu wihu la pameti, tàka 
nda peku metida; darinjungu pameti, tàka na pameti wàngu namarau-
maanja. 
7Na hadada da kabala hama tuna njara mawai rehingu la pa-pabera. La 
katiku-da ningu mahama tubuku marara-ya ba itaya. Na matada hama mata 
tauha. 
8Na lunggida hama lunggi kawini-ha, dàngu da ngànduda hama ngàndu 
hingaha. 
9Na kuruda pa-pandàda wàngu ma-paerungu la kalembi bàhiha. Na lingu 
ruu kàpada hama lingu hau pauhi bokulu kareta njara da manjungu la pa-
pabera. 
10Nyuda ningu kikuda dàngu tarada hama tuna tamihiku. Dàngu nu daa la 
kikuda lai nuya na pangia-na na kapàru-da la pa-pajàra-ya na tau la dalu 
lima mbua wulangu. 

11Nyuda ninguma hanganji maparetaha, na hanganji-da jia-duyaka na 
papalewa na makata-nya na rokapu meti. Na tamuna la hilu Imbarani 
Ambandongu; dàngu la hilu Yunani Apuliungu (Ma-paruha, wànda nyuta). 
12Na kawunga manjurangu làpahu-nanyaka. Hàlaka nu hilu ninjapa ba dua 
ngiada da manjurangu da manàmu-nja. 
13Tunaka nu na papalewa na panomu wàda hapui-nanyaka na taropitu-na. 
Ka rongu-nggunyaka na lii welingu la patu mbua kabihu ngia pawotu 
maraku àmahu rara na maninya la hanggana i Ala. 
14Na lii nuna napanii-nya na papalewa panomu wàda, “Pahàla-hawa da 
papalewa tau mapatu da pahondu la Luku Epuràtu!” wàna. 
15Ka pahàla-danjaka da papalewa tau mapatu nuda. Nyuda pa-payema 
kahaungu-mahaka nduma njàmu, lodu, wulangu dàngu ndaungu la pa-
pameti-ya na tau ha-kawàri tailu welingu la banjaru tau pinu tana 
nggubulu-na. 
16Nyungga dapeka-ngga, nggubulu-da da pamba tau la njara ningu dua 
ngahu pàkuda. 
17Nu la harii mata, kuita-ha da njara dàngu da tau ma-kaliti-ha. Da ma-
kaliti-ha datungu kalembi bàhi marara handoraku, kawuru hama watu 
nilamu dàngu mapawingiru tana lirangu. Da katiku-da da njara hama katiku 
hingaha, dàngu welingu la ngaruda luhu-nanyaka na epi, na kawuu dàngu 
na tana lira. 
18Ha-kawàri tailuna na dedi tau na-pameti-ya paraï ba tailu ngiana na pa-
manjurangu wàngu, nu na epi, na kawuu dàngu na tana lira da maluhu 
welingu la ngaruda nuda da njara. 
19Na pamàka wàda da njara ninja la ngaruda dàngu la kiku-mbuda. Da 
kikuda hama tuna ularu ningu katikungu-ha. Dawànja da kikuda nuda da 
njara ba da-pamayila-ya na tau. 
20Tàka na rihina na dedi tau na panda pameti wàngu manjurangu, jiamaya 
ba nda da-dunjaku-nja da ruku lima wikida. Nda da-pànjangu-ma palumu-

nja da wàndi akatu dàngu da marapu àmahu rara, àmahu bara, wudu, watu, 
dàngu ai da manda ngita, da manda rongu dàngu da manda pangga. 
21Nda da-dunjaku-mbunja da paruku-da da ma-akatu, la pa-pameti tau, la 
patuu hiwaru, la pa-njuraku dàngu la pa-manganga. 

Pabowangu 10 

Na papalewa dàngu na kuluru mbuku kudu 

1Hàla ita-nggunyaka na haàtu na papalewa na ma-kaborangu welingu la 
awangu. Nyuna na-panggàbalu-nya karumangu dàngu na hau na kapuri na 
mawunjulinya na katiku-na. Na matana na-handaraku hama mata lodu, 
dàngu da wihina hama tuna na kambaniru epi. 
2La limana ninya ba hauna na kuluru mbuku kudu na ma-tawàlahu. Na wihi 
kawana-na na-tunggulu la tehiku, tàka na wihi kalaina na-tunggulu la mara. 
3Hàla hi nawara pa-kodungu hama na kaladaku-da da hinga. Ba nahàla-ka 
pawara nuna na papalewa, hema-danyaka da kanduruku ba pihuda ba 
dawàngu pandu - nduruda. 
4Ba dalingu-ka nu da kanduruku ba pihuda, ka ku-tulihu-ya ba wàngguka 
làti, tàka rongu-nggunyai na lii welingu la awangu, “Kàpinja da papeka-da 
da kanduruku ba pihuda, àmbu tulihu-duha!” wàna. 
5Hàla ita-nggunyaka na papalewa na ma-tunggulu la tehiku dàngu la mara, 
na-jakaru-nya na lima kawana-na la awangu. 
6Hi nahara wànya na tamuna i Ala na maluri lundu nu - nu, na ma-padika-
nya na awangu, na tana dàngu na tehiku lupa da mani - ninjaka nu daa. 
Nuna na papalewa napanii, “Na rehina nda pahili panedi-anyapa! 
7Tàka jàka nahapui-ya na taropitu-na paraïna papalewa papihu wàda, 
palaku-nanyaka paraïna i Ala na pa-pakaka winina, hama tuna na pambàda 
peka-nanja da atana, nu ba hapajia-ha da wunangu,” wàna. 

8Tunaka nu na lii na pambàda rongunggu welingu la awangu, hili peka-
nanggai. Napanii, “Luawa kau pitiya na kuluru mbuku na ma-tawàlahu la 
limana na papalewa na matunggulu la tehiku dàngu la mara,” wàna. 
9Ka lua-nggunyaka la papalewa nuna hi kukarai-ya ka nawua-ngganya nuna 
na kuluru kudu lai nyungga. Napanii, “Piti-yawa kau nganya. Napa daa la 
kambumu napaita, tàka la ngarumu nalàngga hama tuna manggaluwangu,” 
wàna. 
10Ka piti-nggunyaka nuna na kuluru kudu welingu la limana hi kunganya. 
La ngarunggu ku-pàdanya hama tuna manggaluwangu, tàka ba ku-
kawàluku-nyaka, daa la kambu paita-nanyaka. 
11Tunaka wua-nanggaka lii pareta, “Hili bobaru-kiya na liina i Ala rukuda 
da banjaru, da paraingu, da hilu dàngu da hanganji,” wàna, wàmu. 

Pabowangu 11 

Da hakahii tau madua 

1Hàlaka patuna nu nawua-ngga nyungga ba ha-kadipu-na na ai tika 
papahama dàngu tokungu pa-hukutu wàngu, hi dawuangga lii pareta, 
“Luawa kau hukutu-ya na Uma Ala dàngu na ngia pawotu maraku. Dihaya 
jàka pira danguna na tau na ma-lumungu nu daa. 
2Tàka màtangu pa-hukutu-ya na talora la liu Uma Ala, nadu la ngabana 
nuna ba pambàda pa-wuangu-haka da tau da manda tandaya i Miri. Napa 
nyuda da-kalijaku-nya na paraingu matua lundu patu kambulu dàmbu 
wulangu mandaina. 
3Napa Nyungga ku-paràha-nja da hakahii-nggu da tau madua da mapaki 
paki hawina, dàngu nyuda napa dapakadanya na liina i Ala 1260-ya lodu 
mandaina,” wàna. 
4Da hakahii madua jia-duhaka da dua reti pingi haitungu dàngu da dua 
mbungu tandai palita da maninja la hanggana i Miri pa-nggubulu awangu. 
5Jàka ningu tau ma-kamangu pawuku-ya na manda hàmu lai nyuda, napa 
naluhu na epi welingu la ngaruda na ma-patàlaru-ha da muhuda. Ruku 

matungu nu, ba pameti-ya napa mbuu ndàbana na tau na ma-mbuhangu pa-
pahundaka-ha nyuda. 
6Nyuda ningu kuaha-da la pa-ràpitu-ya na awangu ka àmbu napuru na 
urangu ba talànga pakada-danya na lii langu welingu lai Ala. Ningumbu 
kuaha-da nyuda la mbuu ndàba matawai, la pa-pambeli-ha wai ria. Dàngu 
ningumbu kuaha-da nyuda la pa-làndahu-nya na pinu tana wàngu 
manjurangu hangia - hangia, pirangu bia jàka da-mbuhangu patuda nu. 
7Ba dahàla-ka pa-panjàpu-ya la pabobaruya na lii languda, na banda na 
maluhu welingu la rokapu meti napa nalawa-nja nyuda. 
8Dàngu napa da metida nyuda da-taneparu la ànda bokulu, la parai bokulu, 
la ngia pa-harika-nya na Mirida. Na tamu pamenjangu-na nuna na paraingu, 
jia-duyaka la Hondumu jàka ndia la Mehiru. 
9Da tau welingu la mbuu ndàba nanggara, la kabihu, la hilu, dàngu la 
banjaru, napa daita-ha da metida tailu ha-kawita loduda mandaina, dàngu 
nda pa-pahiangu-a la patani-nja nuda da metida. 
10Na ma-mandapu la pinu tana napa nggaüru-danyaka nu ba dameti nuda 
da tau madua hakahii. Napa nyuda dambabunya, hi da-kawàra pa-
ngàndingu pawua juangu-da, nadu da wunangu tau madua nuda, lalu 
dangu-manaka na mayila na pa-patàka-danya na tau la pinu tana. 
11Pa-làngangu-ka tailu mbua lodu hakawita tàka-nanyaka na ngahu luri 
welingu lai Ala na matama-nja nuda da wunangu tau madua. Hadangu-
danyaka hi da-ndolaku, hi lupa na-mangàdatu hàla na tau na mangita-ha. 
12Tunaka nu nuda da wunangu tau madua rongu-danyaka wara pa-kodungu 
mapaau-nja nyuda welingu la awangu, “Mai heikai yiahu!” wàdanja. Hàla 
la hangga matada da muhuda, hei-danyaka la awangu, ba na-palàmbaru-nja 
karumangu. 
13Nu la rehina nuna tungu-nanyaka na upungu manda najaru. Na ha-kawàri 
hakambulu-na nuna na paraingu làjaru-nanyaka, dàngu pihu rataya na tau 

na mameti rukuna nuna na upungu. Da tau hawiangu lalu mangàdatu-ha, 
ka wotu-danyaka i Ala na ma-bokulu la awangu. 
14Na manjurangu na padua wàda, làpahu-nanyaka. Tàka tàngaru! Na 
manjurangu na patailu wàna tiangu-ki tàka-nanyaka. 

Na taropitu na papihu wàda 

15Hàla na papalewa na papihu wàda hapui-nanyaka na taropitu-na, hi 
ronguya la awangu na talia lii ma-pawàndingu na mapanii, “Na kuaha la 
pa-pareta-ya na pinu tana nàhu ninyaka la limana na Mirinda dàngu la 
Hanganji Pamànangu na paràndi-na. Napa Nyuna na-pareta lundu nu - nu!” 
wàna. 
16Nu da madua kambulu patuda da liku uru da ma-mandapu la kanjàka-da 
la hanggana i Ala, maràbaku-danyaka ba da-marubuku-nya i Ala. 
17Hi dapanii, “Miri, Ala Mahupu-mbiha, na maninya dàngu na mambàda 
ninya! Ma-pamalangu-nggau Nyumu nadu bau wànyaka na kuaha bokulu-
mu, dàngu ba pakirungu-munyaka pa-pareta! 
18Da tau da manda tandaya i Miri, da-pakalulukungu nadu ba jia-yaka na 
rehimu Miri bau huburu-nya na hànggamu, dàngu ba jia-mbuyaka na rehina 
bau patanda-nja wai ngerada da tau meti. Yiana rehi-nanyaka bau wuanja 
wundada da atamu, ba hapajia-ha da wunangu, dàngu mbuu ndàbana na 
banjaru-mu, nu na tau mbuu ndàbana na malumu-nggau Nyumu, ka ma-
matua ka anakeda-yakai. Yiana rehi-nanyaka la pa-palàjaru-ha da tau da 
ma-palàjaru-ya na pinu tana!” wàda. 
19Ka tabunggahu-nanyaka na Uma Ala la awangu, dàngu ka wuwa-nanyaka 
na Pàti Pa-ràndingu nu daa. Ka tungu-nanyaka na kabilaku na ma-pahimbu 
hàmburungu dàngu na lingu kanduruku na mandu - nduruna dàngu na mata 
- tàrana, màlai na upungu dàngu na ura watu. 

Pabowangu 12 

Na kawini dàngu na ularu nangga 

1Hàla hi itaya la awangu hangia-na na pa-hangàtarungu dàngu na mahau 
hadana. Na haàtu kawini na mapaki mata lodu ba beri paki-nanya, dàngu 
ndolaku-na la pinu wulangu. La katiku-na ninya hauna na tubuku àmahu 
rara na maningu kandunungu hakambulu dàmbu. 
2Na kawini nuna pa-anakedangu-nanya, tàka ba jia-mayaka na rehina la pa-
habola, ka kaladaku-duna-nyaka paraï pakatiu. 
3Hàla paita-mbuya la awangu na hangia na pa-hangàtarungu. Ninya heuna 
na ularu nangga na mambana bokulu-na, na maningu pihu katikungu dàngu 
kadu hakambulu. Nimbihuda da katiku-na ningu tubuku-da. 
4Nawànya na kikuna na-ruruhu-ha ba ha-kawàri tailuda da kandunu la 
awangu hi na-kawuka-nja la pinu tana. Nuna na ularu nangga na-ndolaku 
la hanggana na kawini na ma-patikingu pa-habola, na pawuku-na ka ku-
kawàluku-nya na anana wàna jàka nadedika. 
5Hàla nuna na kawini habola-nanyaka na haàtu na anakeda mini, na ma-
pareta-ya napa mbuu ndàbana na banjaru ba nawàngu tokungu bàhi. Ba 
tuna na anakeda nuna pawàhi-ya welingu la tau kawini, hàla hi ngàndiya 
lai Ala la hangga kanjàka-na. 
6Ka palai-nanyaka na kawini nuna la maràda telangu, na pa-ngiangu na 
pambàda payema-nanya paraïna i Ala. Hi kulipu-ya lai nu 1260 lodu 
mandaina. 
7Ka tumbu-nanyaka na pabera la awangu. I Mikayilu dàngu da papalewa-
naka da-pahànjalu dànya na ularu nangga, na ularu nanggambu dandula-ya 
paraï da papalewa-na, ba da-pahànjalu dànya i Mikayilu. 
8Tàka nuna na ularu nangga pa-pakàku-ya. Nyuna dàngu da papalewa-naka 
nda papahiangu-ahapa pa-ngiangu la awangu. 
9Nuna na ularu nangga bokulu pa-kawukangu-yaka la hambeli! Nyuna jia-
duyaka na ularu kaweda, i Kambàliku jàka ndia i Wàndi Akatu, ba wàdanya 

tamuna, na ma-panyonga-ya na pinu tana nggubulu-na. Nyuna pa-wàrungu-
yaka la pinu tana dàngu mbuu ndàbada da papalewa-na. 
10Hàla hi kurongu-ya na talia lii na mawara pa-kodungu la awangu, “Nàhu 
rehi-naka i Ala ba na-pamàna-nya na banjaru-na! Nàhu i Ala pa-jiliku-
nanyaka na kuaha-na ba Hanganji-ya! Nàhu na Hanganji Pa-mànangu na 
paràndi pa-jiliku-mana-nyaika duna na kuaha-na! Nadu na makàli kàlaha 
da angu dedinda la hanggana i Ala lodu rudungu, nàhu pa-paluhu-yaka 
welingu la awangu. 
11Datalu-yaka nyuna paraï da angu dedinda, datalu wànya wai riana na Ana 
Mbimbi, dàngu na lii ma-deningu welingu lai Ala na pa-bobaru-da. Da-
mbuhangu-ma duda pa-yàmihu-ya na lurida lundu metida. 
12Jia ba tuna, màtawa la awangu dàngu mbuu ndàbana na mangia-nya, ka 
da-hawola mbaha eti! Tàka manjurangu-nanyaka la pinu tana dàngu la 
tehiku, nadu i Kambàliku ba puru-nanyaka lai nyumu ba nawàngu mbeni 
mbana etina, nadu ba napi-dunya na rehina ba dànggitu-nanyaka,” na 
mawàna. 
13La rehi nuna na ularu nangga ba napàda-nyaka ba pa-wàrungu-yaka 
nyuna la pinu tana, pakiringu-madua-nanyaka payaulu-ya na kawini na ma-
paanangu anakeda mini. 
14Tàka na kawini nuna pa-wuangu-ya dua mbàla wulu kàpa ranjawali 
bokulu, ka peku hawurungu-na la pangia-na la maràda telangu, lai nu hi 
kulipu-ya tailu mbua ndau ha-kawita, hi nahinggilu welingu la ularu nangga 
na makeha-nya. 
15Na ularu nangga na-hawurutungu welingu la ngaruna kanjupu danguya 
na wai hanggangu la kawini nuna, la pa-pamili-ya. 
16Tàka na pinu tana natula-nya nuna na tau kawini; na pinu tana na-
hanganga hi nakawàlukunya na wai na maluhu welingu la ngaruna na ularu 
nangga. 

17Kanjupu karaü-ya na etina na ularu nangga la tau kawini, hi nalua ningu 
pa-hànjalu-ha hawiangu da wàla wuana na tau kawini, nu mbuu ndàbada 
da tau da mamanundu la pareta - pareta-na i Ala, dàngu na ma-hakahii-nya 
na rukuna i Yehu dàngu na kuaha-na. 
18Hàla ndolaku-nanyaka na ularu nangga nuna la hingi tehiku. 

Pabowangu 13 

Da banda dua ngiu 

1Tunaka nu ita-nggunyaka na heu na banda na ma-mumuku welingu la 
tehiku. Nyuna ningu hakambulu-da da kaduna hi pihuda da katiku-na. La 
hapungu - hapungu kaduna ningu hau tubuku, dàngu la nimbihu katiku-na 
ningu tamu pa-tulihu ma-paaka-nya i Ala. 
2Nuna na banda paita-nggu na hadana hama mahangu kadutulu-ya, da 
wihina hama wihi mbaruangu, tàka na ngorana hama ngora hingaya. Hàla 
na banda nuna nawua-nya paraïna ularu nangga na kapàru wikina, dàngu 
na kanjàka-na, dàngu na kuaha-na na ma-bokulu. 
3Na hau katiku welingu la mapihu-da nuna na banda hama tuna ma-manua 
mandàkangu-ya ba itaya, tàka na manua-na nalànga-ka. Na pinu tana 
nggubulu-na dakiku-nya nuna na banda dàngu da maratangu-nya. 
4Dàngu dalumu-nya nuna na ularu nangga ba nawua-nya na kuaha-na nuna 
na banda. Dàngu dalumu-mbunya nuna na banda. Dapanii, “Nda ningu 
hamana na banda nuna! Nda ningua mamàka pa-pabera dànya palawa-nya 
nyuna!” wàda. 
5Na banda nuna pa-pulingu-ya pawunda hangia - hangia ma-katadaku 
dàngu ma-paaka-nya i Ala. Nyuna papuli-nya pa-pareta patu kambulu 
dàmbu wulangu mandaina. 
6Hàla pakiringu-nanyaka pa-paaka-nya i Ala, dàngu na tamuna i Ala. 
Hamanai na ngia pa-ngiangu-na i Ala, dàngu mbuu ndàbada da ma-ngiangu 
la awangu-mbu na-paaka-nja. 

7Nyuna pa-pahiangu-mbuya la palawa-nya na banjaru-na i Ala dàngu la 
patalu-ya. Dàngu la pa-kuaha-ya mbuu ndàbana na kabihu, na nanggara, na 
hilu, dàngu na banjaru pa-wuangu-mbuya lai nyuna. 
8Na banda nuna na-marubuku ndàbanya napa parai tau la pinu tana, 
hinggilu-da da tau da mambàda ningu tamuda ba ndedi padika-nya na pinu 
tana, nu da pa-tulihu daa la mbuku tau luri manguna na Ana Mbimbi na 
pambàda hambàli. 
9Jia ba tuna, jàka iduluku-du pa-patingingu, patingi-nyawa yiana na lii 
langu: 
10“Na tau na pawuku ka na-tanawangu, jiangu ba tanawanya. Na tau na 
pawuku ka nameti la hapanda, jiangu ba pameti wànya hapanda. Nunaya 
na pakiri-na hi lupa na-torungu dàngu na-tuturu-ma bàdi na banjaru-na i 
Ala,” wàna. 
11Hàla ita-nggunyaka na hili heu banda na ma-mumuku welingu la tana. 
Nyuna ningu dua mbunguda da kaduna hama kadu ana mbimbi. Na talia 
nggoru-na hama talia nggoru ularu nanggaya. 
12La hanggana nuna na banda na ma-wungangu nawàngu kuaha bokulu-na 
na pangala-na welingu la banda nunamai. Nggubulu-na na pinu tana dàngu 
na mangia-nya na-pambana-ha la pa-marubuku-nya na banda na ma-
wungangu, na ma-manua mandàkangu na mambàda lànga. 
13Na banda padua wàda natuu pa-hangàtarungu da manda najaru. La 
hanggana mbuu ndàbana na tau nyuna na-papuru-nya la pinu tana na epi 
welingu la awangu. 
14Dàngu mbuu ndàbana na tau na maluri la pinu tana na-panyonga wànya 
pa-hangàtarungu da pawunda-na la hangga banda na ma-wungangu. Dàngu 
nyuda mbuu ndàbada na-paràha-nja pa-pahada-nya kahala hadana na 
banda na mambàda manua la hapanda, tàka ba daingu luri biana. 

15Na banda na padua wàda pa-pahiangu-ya patunya kayeku luri nuna na 
kahala hada, hi lupa napingu pakareuku dàngu hi na-pameti hàlaya na tau 
na manda bihu palumu-nya. 
16Mbuu ndàbana na tau, ma-matua anakeda, mawulu mamila, ata kabihu, 
na-pambana-ha paraïna banda la pakei tanda la lima kawana-da jàka ndia 
la kaba matada. 
17Nda haàtu ndoku ma-ngalangu pakei jàka ndia pa-danggangu ngga - 
nggàra, jàka nda ningu lai nyuna tanda tungu nu, nu na tamuna na banda, 
jàka ndia tanda diha ma-pawuwa-ya na tamuna nuna na banda. 
18Lai yiahu ningu-maka bàdi pamàhi wàngu. Na tau na ma-manggàna 
napingu padihaya na tanda dihana na tamuna nuna na banda, nadu na 
tanda diha nuna ba tamu tauya. Na tanda diha jiaya na 666-ya. 

Pabowangu 14 

Na Ana Mbimbi dàngu na banjaru-na 

1Tunaka nu hi ku-tàngaru, ka wuwa-nanyaka na Ana Mbimbi ba na-ndolaku 
dita la Tandula Hiungu. Da karia-na Nyuna ninja da tau 144.000-ya, na 
maningu tulihungu la kaba matada na tamuna Nyuna dàngu na tamuna na 
Amana. 
2Hàla kurongu lii welingu la awangu na ma-kawoku hama tuna na wai 
harangi bokulu-ya dàngu hama tuna na lingu kanduruku manda najaru-ya. 
Na lii nuna hama tuna lingu malingu pambabu wànguya welingu la 
majungga da ma-kàritu junggada. 
3La hangga kanjàka hanganji dàngu da dika banda da mapatu-da hamanai 
ba hapajia-ha da liku uru la winggiru-na na kanjàka, da tau 144.000 wunda-
danyaka ludu bidi. Na ludu nuna nda peku ajaru-ananya tau hawiangu 
mbulungu nyuda-a da tau 144.000 da pambàda pahàla welingu la pinu tana. 
4Nyuda jiaha da tau da ma-padaingu pa-yahangu, hama tuna na kawini na 
mandedi pingu mini, nadu nyuda ba nda da-angungu-a kawini duda. Nyuda 
da matundu mànunya na Ana Mbimbi la nggi bia nalaku ningu. Welingu la 

nggubulu dedi tau jia-haka nyuda da pa-pahàla, ma ba maraku kawunga 
wua-duhaka nyuda lai Ala dàngu la Ana Mbimbi. 
5Nda da-handàkangu-ma duda pa-kambàliku; dàngu nda ningu ndokuma 
duda nyurada. 

Da papalewa da matailu-da 

6Hàla ita-nggunyaka na hili haàtu papalewa, na ma-hawuru pa-janggangu 
la awangu. Na papalewa nuna ngàndi-nanya lii rukuna na Lii Mànangu na 
ma-palupangu la pa-patàka-nya na tau la pinu tana nu mbuu ndàbana na 
banjaru, kabihu, hilu dàngu nanggara. 
7Nuna na papalewa nawara pakodungu, “Mangàdatu-nyawa i Ala, dàngu 
wotunya na bokulu-na! Nadu ba rehi-naka i Ala ba na-patanda-nya ngerana 
na tau. Marubuku-nya Nyuna na ma-padika-nya na awangu, na tana, na 
tehiku dàngu mbuu ndàbada da matawai!” wàna. 
8Na papalewa na padua wàda nandutu-ya na ma-wungangu, ba dàngu 
warana, “Nahanggubalu-ka! Na paraingu Mbambilu bokulu na-hanggubalu-
ka! Mbàda pawiti-nanyaka mbuu ndàbana na banjaru la pa-maüku wàngu 
wai angguru – nu da angguru ruku itirungu-na pa-njuraku!” wàna. 
9Na haàtu na papalewa na patailu wàda nandutuha nuda da madua 
papalewa, ba dàngu wara pa-kodungu-na, “Na tau na malumu-nya nuna na 
banda dàngu na kahala hadana, dàngu na maningu tanda bandangu la kaba 
matana jàka ndia la limana, 
10na tau nuna naunu-nya napa na wai angguru-na i Ala, nu na wai angguru 
hànggana, na pambàda burina la kanaina, ba nda na-pakura-manya ana 
hakudu! Mbuu ndàbada da tau nuda napa jia-haka da pa-mayila wàngu epi 
dàngu tanalira la hanggada da papalewa matua dàngu la hanggana na Ana 
Mbimbi. 
11Na kutuna na epi na papamayila wànguha nuda da tau napa na-kapulingu 
panga - ngalangu lundu nu - nu. Lodu rudungu nda ninya na pànjangu la 
pa-pajàra-ha, nu da tau da malumu-nya nuna na banda dàngu na kahala 

hadana, lupa mbuu ndàbana na tau na maningu tanda tamuna nuna na 
banda,” wàna. 
12La ngerana yiana na banjaru-na i Ala na ma-manundu la pareta - pareta-
na i Ala dàngu na ma-tuturu lai Yehu, da-patorungu-maka bàdi. 
13Hàla rongu-nggunyaka lii welingu la awangu na mapanii, “Tulihu-yawa 
yiana: Piti welingu nàhu, oha-adaka da tau da mameti ba dàngu lumu-danya 
i Miri!” wàna. “Deningu!” wàna na Ngahuna i Ala. “Nyuda napa pànjangu-
danyaka paràma pa-mbangatungu, nadu na ruku lumungu-da napa ba karia 
mànu-madanja,” wàna. 

Ba mutiya na pinu tana 

14Tunaka nu hi ku-tàngaru, ka wuwananyaka na hau na karumangu mabara. 
Nu dita la pinu karumangu ninya na ma-mandapu na mahama tauya ba 
itaya. La katiku-na ninya na tubuku àmahu rara, dàngu la limana ninya ba 
hapungu-na na kahidi ketu na madàka. 
15Tunaka nu na papalewa haàtu luhu-nanyaka welingu la Uma Ala. Wàngu 
pa-kodungu-na nawara-nya Nyuna na ma-mandapu la pinu karumangu, 
“Payalu-nyawa na ketumu, dàngu mutiwa nu, nadu ba jia-mayaka na rehi 
muti; na pinu tana rara-mana-nyaka la pamuti-ya!” wàna. 
16Hàla Nyuna na ma-mandapu la pinu karumangu payalu-nanyaka na 
ketuna, ka muti-nanyaka na pinu tana. 
17Tunaka nu hilu ita-nggunyaka na papalewa haàtu na maluhu welingu la 
Uma Ala la awangu. Nyunambu na-katangu hapungu kahidi ketu madàka. 
18Hàlaka nu, na hili haàtu na papalewa, na ma-kuaha-ya na epi, namaiya 
welingu la ngia pawotu maraku. Dàngu pa-kodungu-na nawara-nya na 
papalewa na ma-katangu ketu dàka, “Payalu-nya na ketumu, kau kàtahu-ha 
da wua pingi angguru la pinu tana, nadu da wua angguru ba rara-mada-
nyaka!” wàna. 

19Nuna na papalewa na-payalu-nya na ketuna la pinu tana, ka kàtahu-
nanjaka da wua angguru la pingida, hàla ndauha-nanjaka daa la ngia 
papohu wai angguru hànggana i Ala na mambinu lembaru. 
20Nuda da wua angguru papohu la hambeli paraingu-ha, dàngu welingu la 
ngia papohu njànjaru-danyaka da wai ria hama tuna luku, tailu ngahu kilu-
metiru-na na marauna, dàngu tika padambu metiru manjolungu-na. 

Pabowangu 15 

Da papalewa dàngu na hupu njàpuna na manjurangu 

1Tunaka nu nyungga ku-itangu la awangu ninya hangia-na na pa-
hangàtarungu dàngu na manda uku mbana mbàringu-na. Ninja ba tau 
mapihu-ha da papalewa dàngu ba pihuda da manjurangu hupu njàpuna. 
Yiana jia-yaka na hupu njàpuna na huburu-nanya na hànggana i Ala. 
2Hàlaka nu itanggu-nyaka na hangia, na mahama tehiku kaninu pa-korungu 
epiya ba itaya. Kuita-mbuha da tau da mambàda taluya na banda dàngu 
kahala hadana, dàngu da matalu-ha da tau da maningu tanda dihana na 
tamuna na banda. Nuda da tau da matalu da-ndolaku la hingi tehiku kaninu 
dàngu katangu-da jungga pawua-nanja paraïna i Ala. 
3Dàngu ludu-danjaka da luduna i Muha, atana i Ala, dàngu luduna na Ana 
Mbimbi. Tuna yia na linguna, “Ou Miri, Ala Mahupu-mbiha, nggiki bia-naka 
na bokulu-na dàngu ba hangàtaru-nja da paraï paruku-mu! Ou Hanganji-na 
mbuu ndàbana na banjaru, nggiki bia-naka na tànji dàngu na deningu-da da 
pawunda-mu! 
4Nggamu na manda mangàdatu-nggau, Miri? Nggamu na manda bihu pa-
bobaru-ya na mangunju-mu? Nyumu meha-a ma-matua. Mbuu ndàbada da 
banjaru napa damai pa-marubuku-nggau Nyumu nadu ba mbàda ita hàla-
dahaka paraï mbuu ndàbana na tau da pawunda-mu da matànji,” wàda. 
5Hàlaka nu nyungga ita-nggunyaka na Umana i Miri la awangu ba na-
tabunggahu, dàngu na Maü Terana i Miri ninya daa. 

6Hàla da pihu papalewa dàngu da pihu manjurangu luhu-danyaka welingu 
la Uma Ala. Da pakida tera linangu ili dàngu kalilangu-ha. Nyuda ningu 
ndàbi kuruda welingu la àmahu rara. 
7Tunaka nu na heu welingu la banda da mapatu-da dawua-nja da papalewa 
mapihu nuda pihu kanai welingu la àmahu rara da mambinu wàngu 
hànggana i Ala, – na Ala na maluri lundu nu - nu. 
8Nuna na Umana i Ala mbinu wàngu-nanyaka kutungu maluhu welingu la 
mangunju-na dàngu la kuaha-na i Ala. Dàngu ngala mandaida da 
manjurangu pangàndi-da da pihu papalewa ba ndedi danjàpu, nda hili 
ningu ndoku haàtu mapeku patama daa la Umana i Ala. 

Pabowangu 16 

Da kanai hànggana i Ala 

1Hàla nyungga rongu-nggunyaka talia lii ma-bokulu weli dalungu la Umana 
i Ala na mapanii-nja da pihu papalewa, “Lakuwa kai huburu-nja da ihida ba 
pihu mbuada da kanai hànggana i Ala la pinu tana!” wàna. 
2Na papalewa wungangu lua-nanyaka hi na-huburu-nya na ihina na 
kanaingu la pinu tana. Ka tumbu-danyaka da manggàri da mambana dàngu 
da malalu hanggàri-da la mbuu ndàbana na tau na maningu tanda 
bandangu, dàngu da tau da ma-marubuku-nya na kahala hadana. 
3Hàlaka nu na papalewa na padua wàda, huburu-nanyaka na ihi kanaingu-
na la tehiku. Ka hama wai ria tau meti-yaka na wai tehiku, dàngu ka meti-
danyaka mbuu ndàbada da dika da maluri la tehiku. 
4Tunaka nu na papalewa na patailu wàda huburu-nanyaka na ihi kanaingu-
na la luku - luku dàngu la matawai - matawai, ka dedi hàla-nanyaka wai 
ria. 
5Kurongu-ya na papalewa na ma-kuaha-ya na wai ba napanii, “Na hukungu 
na papuha-mu na-padeningu, dou Mahupu-matua, Ala maninggau, dàngu 
mambàda ninggau! 

6Nyuda mbàda buu-danjaka da wai riada da banjaru-na i Ala dàngu da wai 
riada da wunangu; nàhu Nyumu paunu-munjaka wai ria nyuda. Na-jàngapu-
maka nu lai nyuda!” wàna. 
7Hàla rongu-nggunyaka talia lii welingu la ngia pawotu maraku, na 
mapanii, “Miri, Ala Mahupu-mbiha, da-deningu dàngu datànji da hukungu 
da papuha-mu!” wàna. 
8Hàlaka nu na papalewa na papatu wàda, huburu-nanyaka na ihi kanaingu-
na la mata lodu, ka puli-nanyaka na mata lodu la papakehiya na tau wànya 
na mbanana na ma-mbàringu. 
9Na tau na-pakehi wànya mbanana na ma-mbàringu, tàka nyuda daràtu-nya 
na tamuna i Ala, na ma-kuaha-ha da manjurangu. Jiapa ka tuna nu, nda 
dabihu-a nyuda papanjilungu welingu la nja - njalada dàngu nda dabihu 
pawotu-nya na mangunju-na i Ala. 
10Hàla na papalewa na palima wàda huburu-nanyaka na ihi kanaingu-na la 
kanjàka-na na banda nuna. Ka kapàtangu hàla-nanyaka na ngia pa-pareta-
na na banda nuna, na tau nakati làmana paraï pakatiu. 
11Hàla ràtu-danyaka i Ala la awangu paraï pahidu dàngu paraï da manggàri-
da. Tàka jiamaya ba nda da-panjilungu welingu la paruku - parukuda da 
ma-akatu. 
12Hàlaka nu na papalewa panomu wàda, huburu-nanyaka na ihi kanaingu-
na la Luku bokulu Epuràtu. Ka mihi-nanyaka na luku nuna hi lupa dalaku li 
ningu da hanganji welingu la pahunga lodu. 
13Hàla nyungga ita-nggunjaka ba tailuda da wàndi akatu, na hadada hama 
kapaki-ha. Nimbihu-da da kapaki daluhu welingu la ngaruna na ularu 
nangga, welingu la ngaruna na banda, dàngu welingu la ngaruna na 
wunangu kabàli. 
14Nyuda jiaha da wàndi akatu da ma-patumbu pa-hangàta - pa-
hangàtarungu. Nuda da wàndi akatu matailu dalua la mbuu ndàbada da 

hanganji - hanganji la nggubulu pinu tana hi da-pauhi-nja la pa-
pahànjalungu la Lodu Bokulu, nu na Lodu welingu lai Ala Mahupu-mbiha. 
15“Patingingu! Nyungga kutàka hama tuna ma-manganga! Oha-naka na tau 
na ma-rimangu mànu dàngu na ma-manggangu pakina, hi nda nalaku 
mangu kalulungu dàngu hi na-makia la hangga madangu!” wàna. 
16Tunaka nu da wàndi nuda pauhi-danjaka da hanganji la pa-ngiangu na 
ma-tamungu Haramanggindongu la hilu Imbarani. 
17Hàlaka nu na papalewa na papihu wàda huburu-nanyaka na ihi kanaingu-
na la kuru awangu. Ka parongu-yaka na talia lii ma-hàdirungu welingu la 
kanjàka la Uma Ala, na mapanii, “Njàpu-nanyaka!” wàna. 
18Ka tungu-nanyaka na kabilaku kabàla na ma-làndahu pahimbu 
hàmburungu dàngu na lingu kanduruku na mandu - nduruna dàngu na 
mabe - berina, lupa na upungu na manda najaru. Ndedi handàkangu 
patungu na upungu matungu nu kandai padika-nya na tau. Yiana-yaka na 
upungu na mahupu nda najaru! 
19Na paraingu bokulu nuna nambera katailu ngiangu, dàngu làjaru-danyaka 
da paraingu la mbuu ndàba nanggara la pinu tana. Hàla nandi-nanyaka na 
parai bokulu Mbambilu paraïna i Ala. Tàka i Ala na paunu-nya wai angguru 
welingu la kanai angguru-na i Ala – nu na angguru hànggana na mambinu 
lembaru. 
20Mbuu ndàbada da nuha da-munangu, dàngu mbuu ndàbada da palindi-
mbu da-molungu. 
21Na ura watu bokulu, ba lima kambulu kiluda hau - hau, puru-nanyaka 
welingu la awangu na ma-pinjalu-nya na tau. Ka ràtu-danyaka i Ala rukuna 
na ura watu nuna na manda najaru. 

Pabowangu 17 

Na bai kawini pahunda 

1Hàlaka nu na haàtu welingu la papalewa mapihu da ma-katangu pihu 
kanaingu namai lai nyungga, “Mai, ka ku-paita-nggau nyumu jàka nggikina 

na bai kawini pahunda bokulu tiangu ba hukunya, nu na paraingu bokulu 
na pawulu la karaha-da da luku. 
2Da hanganji pinu tana da-njuraku-danya nyuna, dàngu na tau na ma-
ngiangu la pinu tana da-maüku wànyaka paraï paunu-nya na angguru 
njuraku-na,” wàna. 
3Hàla harua-nanggaka paraïna Ngahuna i Ala, dàngu nuna na papalewa 
karia-nanggaka la maràda telangu. Lai nu nyungga ita-nggunyaka na haàtu 
na kawini na ma-mandapu la heu banda na marara kàtungu, dàngu na 
mambinu wàngu tamu pa-tulihu, nu da tamu pa-paaka wànya i Ala. Na 
banda nuna pihuda da katiku-na dàngu hakambulu-da da kaduna. 
4Na kawini nuna napaki kalembi rara atu mitingu dàngu rara kàtungu, hi 
pa-mananda wànya àmahu rara hangia - hangia dàngu watu mata tawuru 
dàngu mutiara. La limana na-katangu hau kaba àmahu rara na mambinu 
wàngu manda hida dàngu ma-iraku ruku njuraku-na. 
5La kaba matana pa-tulihu-nya hau tamu, na ihina pa-kàpingu-ya. Na tamu 
nuna jia-duyaka “Mbambilu Bokulu, na inada mbuu ndàbada da ma-
pahunda dàngu da ma-kabularu la pinu tana,” wàna. 
6Hàla hi kuita-ya nuna na kawini ba na-maüku wàngu wai ria banjaru-na i 
Ala dàngu wai riada da tau pa-pameti ruku tuturu-da lai Yehu. Ba kuita-
yaka nuna na kawini, ngàtaru wànggu biaka. 
7Hàla hi napanii-ngga na papalewa, “Ka nggikina nyumu hiu hangàtaru? 
Màta ka kupeka-nggau na pa-kàpingu rukuna na tau kawini dàngu na banda 
pa-kaliti-na, nu na banda na mapihu katiku-na dàngu na ma-hakambulu 
kaduna. 
8Na banda nuna àmangu naluri-mapa, nàhu nyuna nda naluri-apa. Nyuna 
napa tiangu-ki naluhu welingu la rokapu meti hi nalaku hanggangu la ngia 
pa-làjaru. Da tau da maluri la pinu tana, na manda ningu tamungu daa la 
Mbuku Tamu Tau Luri ba ndedimbu pa-padika-nya yiana na pinu tana, napa 
da-hangàtaru-maka duda ba daita-ya nuna na banda. Nadu na banda nuna 

àmangu ba naluri-dupa. Nàhu nyuna nda naluri-apa, tàka napa nahilu 
mumuku beli. 
9La ngerana yiana ningu-maka bàdi pingu dàngu kanandingu ma-jàngapu. 
Da pihu mbua katiku jia-duhaka da pihu mbua tandula; nu da tandula ngia 
pa-mandapu-na na kawini nuna. Dàngu da pihu mbua katiku nuda jia-
mbuha da pihu hanganji: 
10da malima welingu lai nyuda da-hanggubalu-ka, na haàtu pareta-nanyapa, 
tàka na haàtu nàmu-nyapa. Jàka namaika napa, nda pira mandai ana ba na-
pareta. 
11Tàka na banda na maninya àmangu tàka nàhu nda ninyapa, jia-duyaka na 
hanganji na pawalu wàda. Nyuna jia-mbuya na haàtu welingu la hanganji 
mapihu, nàhu laku-nanyaka hanggangu la molungu. 
12Da hakambulu kadu da paita-mu jia-duhaka da hakambulu hanganji da 
mandedi pakiringu la pa-pareta. Tàka nyuda napa pa-wuangu-ha kuaha la 
pa-pareta la mandapu hanganji-da hi da-pareta dànya nuna na banda hau 
njàmu mandaina. 
13Da hakambulu hanganji yiada mbuu ndàbada ningu pawukuda ma-
pahama; nyuda mbuu ndàbada dapuli-nya na àtalu-da dàngu na kuaha-da 
la banda nuna. 
14Nyuda napa da-pabera lawanya na Ana Mbimbi. Tàka na Ana Mbimbi 
dàngu da makiku-nya da ma-tuturu da pambàda paauna dàngu da papindi-
na napa datalu-ha nuda da hanganji, nadu Nyuna ba Mirida da miri mbuu 
ndàbana, dàngu Hanganji-da da hanganji mbuu ndàbana,” wàna. 
15Na papalewa nuna napanii-mbu, “Nuna na wai na paita-mu, na ngia pa-
mandapu-na na kawini pahunda, jia-duhaka: da banjaru, da rayatu, da 
nanggara dàngu da hilu. 
16Da hakambulu kadu da paita-mu dàngu nuna na banda da-karaü-nya eti 
napa nuna na kawini pahunda. Napa nyuda daramba hàlanja da pamangu-



3242 

 

 
Na Huratu Matua 

© 1995, Indonesian Bible Society. 
 

 
 

 

 

 

na dàngu hi da-pakalulu-ya. Napa nyuda danganya na toluna dàngu hi da-
patàlaru wànya epi. 
17Nadu i Ala ba najuju-duhaka da etida la pa-palaku-ya na pa-pakaka-na i 
Ala. I Ala nairu-ha hi lupa da-pahamangu la papuli-nya na kuaha-da la 
banda nuna, ka na-pareta nuna na banda hi lupa na-hàrangu na papanii-na 
i Ala. 
18Nu na kawini na paita-mu jia-duyaka na parai bokulu, na ma-pareta-ha da 
hanganji la pinu tana,” wàna. 

Pabowangu 18 

Na hanggubalu-na na Mbambilu 

1Hàlaka nu ita-nggunyaka na hili haàtu na papalewa na mapuru welingu la 
awangu. Nyuna ningu kuaha bokulu-na, dàngu na handaraku-na na-
pahambila hàlanya na pinu tana nggubulu-na. 
2Nawara pakodungu, “Na-hanggubalu-ka! Na parai Mbambilu bokulu na-
hanggubalu-ka! Nàhu pangia-da da wàndi kambàliku dàngu da wàndi 
akatu-kiaka. Lai nu ngia paluri-da màtu - màtu mahawurungu ma-iraku, 
dàngu da panda mbuha tau. 
3Nadu mbuu ndàbada da banjaru ba mbàda unungu-daka angguru-na na 
itirungu njuraku-na. Da hanganji pinu tana da-njuraku dànya nyuna, da 
mini danggangu la pinu tana, dawulu wànguka paraï ruku itirungu-na na 
panda roputu ndoku,” wàna wàmu. 
4Hàla rongu-nggunyaka hili hau talia lii welingu la awangu na mapanii, 
“Luhuwa dimi, banjaru-nggu! Luhuwa weli dalungu! Àmbi tundu-dunja da 
njalana, tàka hi huku papohu-nggai! 
5Da njalana da-pabundungu-ka lupa la awangu, dàngu i Ala nda na-
maromba-anya na akatu-na. 
6Timinya numai duna hama tuna ba tunanggai nu nyimi; himbalu pandua 
wundanya ndumana mbuu ndàbada da paruku-na lai nyimi. Paihi-nya na 

kabana pandua hama danguna na pa-unungu marihi mbangatu welingu la 
pa-unungu na pa-payema-nanggai nyimi. 
7Wuanya nyuna mayila dàngu handuka pahama daanya na bokulu dàngu 
na mbokaru na pawua-nanya na tàda ihi wikina. Nadu ba nakàli paninya na 
wikina, ‘Nyungga yia hanganji kawini ma-pareta-ka! Nyungga nda kawini 
meti lei-aka; nda jia hunggu-anggu napa pa-hawina wàngu!’ wàna. 
8Rukuna nuna-duka, hi la hau lodu jua-a napa ba na-handepa ma-
manjurangu – panyaki, hawina, dàngu rimbangu. Dàngu nyuna napa 
kàrangu-nanyaka la epi, nadu ba ma-kuaha-ya duna i Miri Ala na ma-
patanda-nya ngerana,” wàna. 
9Da hanganji la pinu tana da mapanamatunja da pawunda-na dàngu na 
itirungu-na nuna na kawini, napa dahii dàngu da-paduduru-nya nuna na 
paraingu, jàka daita-yaka ba na-kahuluku na kutu epi na ma-pakàra-nya. 
10Napa nyuda da-ndolaku marau, nadu ba da-mangàdatu napa napala-du na 
mayila-na. Dapanii, “Ai a-ai, manda najaru-ya na manjurangu-na yiana na 
paraingu mahunga tamuna – na paraingu Mbambilu na ma-kapingatu! La 
dalu hau njàmu jua-a ba pahàra-nya na hukungu-mu!” wàda. 
11Ba hapajia-ha da tau danggangu la pinu tanambu dahii dàngu da-hawina-
nya nuna na kawini, nadu ba nda hili ningu-apa haàtu makeiha da malanja 
padangga-da. 
12Nda ningu-apa makei àmahu marara, mabara, mata tawuru dàngu da 
mutiara-da; dàngumbu da tera linangu, da tera rara atu mitingu, da tera 
hàtingu, dàngu da tera rara kàtungu; da màtu - màtu ai na manda muda la 
pangala-nja, da malanja papandoi welingu nggedingu, dàngu welingu la ai 
mbotu wili, welingu la wudu, bàhi, dàngu wàtu màmaru; 
13da tàda kaninggu, da rungu, da karanu, da muru, dàngu da kaminyangu; 
da angguru dàngu da lonahu; da kanguta dàngu da uhu nggàndumu; da hapi 
dàngu da mbimbi, da njara dàngu da kareta, da ata, lupa na lurina na 
taumbu. 

14Ba hapajia-ha da tau danggangu dapanii la kawini nuna, “Mbuu ndàbada 
da pambuha-mu ka kumangu-nja ba wàmu nda hilu ningu-apa, dàngu mbuu 
ndàbada da pa-mbokaru wàmu dàngu da pa-manandangu wàmu damauka. 
Ndau hili ita-ahapa!” wàdanya. 
15Ba hapajia-ha da ma-danggangu da mambàda wulu wàngu ba da-
danggangu la paraingu lai nu, napa ndolaku marau-danyaka, ba da-
mangàdatu napa napala-du na mayila-na. Napa dahii dàngu da-hawina, 
16hi dapanii, “Ai a-ai, manda najaru-ya na manjurangu-na yiana na paraingu 
mahunga tamuna! Làti ba nakàli paki tera linangu, tera rara atu mitingu 
dàngu tera rara atu; làti duna nawotu mbinu paki pa-pamanandangu wàngu 
àmahu rara, mata tawuru, dàngu mutiara! 
17Tàka la dalu hau njàmu jua-a, handàka molungu-maada da pawuluna!” 
wàda. Mbuu ndàbada da anakonda kapalu, da tau mahei, dàngu da maràma 
la kapalu, hamanai mbuu ndàbana na tau na mahimbu lurina la tehiku, da-
ndolaku marau. 
18Hi da-kaladaku ba daita-yaka na-kutungu na ma-kahuluku welingu la epi 
na matunu-ya nuna na paraingu. Da-warangu, “Ndedi handàkangu paningu 
paraingu hamana na parai bokulu yiana!” wàda. 
19Ka buri-danjaka aü da katiku-da tanda hawina-da, hàla hii-danyaka ba la 
- ladada, “Ai a-ai, manda najaru-ya na manjurangu-na na parai bokulu 
yiana! Rukuda da pawulu-na hi lupa dawulu mbuu ndàbada da tau da 
maningu kapalungu la tehiku! Tàka la dalu hau njàmu jua-a handàka 
molungu-maada mbuu ndàbada-ka!” wàda. 
20Ha awangu, hanggela hawola-wa rukuna na làjaru-na na paraingu yiana! 
Ha banjaruna i Ala, pa-pahurungu, dàngu wunangu - wunangu, hanggela 
hawola-wa! Nadu i Ala ba huku-nanyaka, ba jiaya na himbalu-da da paraï 
paruku-na hanggangu lai nyimi! 
21Hàlaka nu na haàtu na papalewa na ma-kaborangu dendi-nanyaka na hau 
na watu – hama watu nggihu bokulu-ya – hi nakawukanya hu daa la tehiku, 



3245 

 

 
Na Huratu Matua 

© 1995, Indonesian Bible Society. 
 

 
 

 

 

 

hi napanii, “Nuya na ngerana na paraingu Mbambilu mahunga tamuna 
yiana ba kawuka-nya hi lupa nda pahilu hungguya. 
22Dalingu-da da malingu pambabu wàngu la ma-pajulu wàngu jungga da 
mini ludu, da mahapui taleli dàngu da mahapui taropitu, nda pahili rongu-
apa daa la kurumu! Nda tahili hàmburu-apa haàtu tau mapingu paràma lai 
nu, dàngu da lingu watu nggihu nda pahili rongu-ahapa. 
23Nda nahili ita-apa harii epi palita na tau daa la kurumu; dàngu nda pahili 
rongu-mbupa maremi pamaü papa lai nu. Da ma-danggangu-mu jia-mahaka 
da ma-pangora la pinu tana, dàngu bau wànja da kabeli matamu nyumu 
mu-panyonga-ya mbuu ndàbana na banjaru la pinu tana!” wàna. 
24Hi kiri hukunya na Mbambilu, jiaya ba mbàda ninjaka lai nu da wai riada 
da wunangu, riada da banjaru-na i Ala – kababa-na riada mbuu ndàbada da 
tau da pambàda pameti-da la pinu tana. 

Pabowangu 19 

1Hàlaka nu rongu-nggunyaka malingu hama tuna lingu kangguhuku tau 
danguya welingu la awangu na mawa - wara, “Wotunya i Ala! Na Alanda 
Ala mapamànanguya; Nyuna Ala ma-bokulu-ya dàngu ma-kuaha-ya! 
2Na-patandangu-na ngera nadeningu dàngu nawàngu manggàna-na! Mbàda 
puha-nanyaka hukungu na ma-kajari bokulu, na ma-paruha-ya na pinu tana 
paraï kajari-na. I Ala nahuku-nyaka nuna na ma-kajari, nadu ba na-pameti-
duhaka da atana i Ala,” wàna. 
3Hàla na talia nggoru tau dangu hili wara-nanyai, “Wotunya i Ala! Na 
kutuna na epi na ma-pamutu-nya na paraingu bokulu napa na-kahuluku 
dàngu nda ana pànjangu-na!” wàna. 
4Da liku uru da madua kambulu mapatu-da dàngu ba patuda da banda da 
ma-winggiru-nya na kanjàka maràbaku-danyaka hi damarubukunya i Ala, 
na ma-mandapu dita la kanjàka. Dapanii, “Amingu! Wotunya i Ala!” wàda. 

Na remi pamaü papana na Ana Mbimbi 

5Hàla rongu-nggunyaka welingu la kanjàka na talia lii na mapanii, 
“Wotunya i Ala ha mbuu ndàbami atana i Ala, dàngu mbuu ndàba tau – ma-
matua anakeda – ma-marubuku-nya i Ala!” wàna. 
6Hàlaka nu kurongu-ya na mahama talia lii tau ma-pauhi kanjupu danguya 
na linguna hama lingu ngalingu mawura-ya dàngu hama tuna 
kanggurukuna na kanduruku-ya. Kurongu-ha nyuda ba dapanii, “Wotunya 
i Ala! Nadu i Miri, na Alanda na Mahupu-mbiha nàhu pareta-nanyaka! 
7Màlawa ka ta-hanggela ka ta-hawola; màlawa ka tawotu-nya na bokulu-
na! Nadu ba toma-nanyaka na rapa pamaü papana na ma-ngarangu Ana 
Mbimbi, dàngu na kawini bidi papana wai rehingu-mana-nyaka la panika. 
8Da pakina da tera linangu kajilaku pa-wuangu-mayaka la pa-pakiya,” 
wàna. (Da paki tera linangu ba wàna jia-duhaka da mahàmu da paraï 
paruku-da da banjaru-na i Ala.) 
9Hàla nuna na papalewa peka-nanggaka, “Tulihu-ya yiana: ‘Oha-anaka na 
tau na pa-dundangu la pamaü papana na Ana Mbimbi,’ ” wàna. Tunaka nu 
nuna na papalewa nahili nuaya, “Yiana lii ma-deningu welingu lai Alaya,” 
wàna. 
10Ka maràbaku-nggunyaka la hanggana na papalewa la pa-marubuku-nya 
wànggu làti, tàka nyuna hi napaniingga: “Jàmangu! Àmbu marubuku-ngga 
nyungga, marubuku-nyawa i Ala! Nadu nyungga dàngu nyumu hama ata-
manda dàngu hama tuna da angu dedimu da ma-pamàndu-nya na pa-
hakahii-na i Yehu!” wàna. Nadu na pa-hakahii-na i Yehu jia-mayaka na ma-
runuku-ha da tau da ma-pawunangu. 

Na ma-kaliti njara bara 

11Tunaka nu kuita-ya na awangu ba na-tawanggahu, hi kuita-ya na heu na 
njara bara. Na tamuna na ma-kaliti-ya Na Ma-tuturu dàngu Na Ma-deningu-
ya. Natànji-ma duna ba narata hukungu dàngu ba na-palaku-ya na pabera. 

12Da matana da-handaraku hama tuna na roka epi dàngu la katiku-na dangu 
tubuku papaki-na. La wikina Nyuna ningu tamu pa-tulihu; tàka didi-aya 
Nyuna na mapinya nuna na tamu. 
13Na kalembi bokulu papaki-na pambàda hàbu la wai ria-yaka. Dàngu jiaya 
“Na Puluna i Ala,” wàdanya. 
14Na kanguhuru pabera la awangu dandàki-ya Nyuna ba dàngu kaliti-da 
njara bara, dàngu dapaki tera linangu mabara burahu. 
15Welingu la ngaruna naluhu na hapungu na hapanda dàka dàngu jiaya na 
hapanda nuna-duka napa hi natalu-ha da banjaru, dàngu napa Nyuna na-
pareta-ha nyuda ba nawànja tokungu bàhi. Napa Nyuna napohu angguru ba 
nawàngu papohu wàngu angguru hànggana i Ala Mahupu-mbiha. 
16Nu la kalembi bokulu-na dàngu la winjuna pa-tulihu-ya na tamu tuna yia, 
“Hanganji mbutana na hanganjika, dàngu Miri mbutana na mirika,” wàna. 
17Hàla kuita-ya na haàtu na papalewa na ma-ndolaku la pinu mata lodu. Ba 
nawàngu pa-pakodungu ba nawara-nja mbuu ndàbada da ma-hawurungu la 
kuru awangu, “Maiwa kai pauhi kai màtu la remi bokulu pa-patumbu-na i 
Ala! 
18Maiwa kai nganja da tolu hanganji, da tolu ngora pabera, dàngu da tolu 
ma-kaborangu; maiwa kai nganja da toluda ba hapajia-ha da ma-kaliti njara 
dàngu toluda da njarada dàngu da toluda mbuu ndàbana na dedi tauka, ma-
matua anakeda, ata kabihu!” wàna. 
19Tunaka nu kuita-ya nuna na banda, dàngu da hanganji pinu tana dàngu 
da kanguhuru paberada, ba da pauhi la pa-pahànjalu dànya Nyuna na ma-
kaliti njara bara dàngu na kanguhuru pabera-na. 
20Ka yàpa-danyaka nuna na banda dàngu na wunangu kabàli da mambàda 
tu pa-hangàtarungu la hanggana na banda. (Wànja nuda-duka da pa-
hangàtarungu ba na-panyonga-ha da tau da maningu tanda bandangu 
dàngu da tau da malumu-nya nuna na kahala hadana na banda.) Hàla na 

banda dàngu na wunangu kabàli hi wàru kaluri-nja hu daa la tehiku na 
maroka kandalungu wàngu tana lira. 
21Dàngu na kanguhuru pabera-da pa-pameti wànja hapanda na maluhu 
welingu la ngaruna na ma-kaliti njara bara. Ka mai-danyaka da ma-
hawurungu ba dawàngu pa-rokangu ba danganja da toluda nuda da tau pa-
pameti. 

Pabowangu 20 

Na rehi harata ndaungu 

1Hàlaka nu kuita-ya na haàtu na papalewa na mapuru welingu la awangu. 
La limana nakata-nya na kuhina na rokapu meti dàngu hi hauna na nggili 
bàhi bokulu. 
2Hi nayàpa-ya na ularu nangga, na ularu kaweda – nu i Kambàliku jàka ndia 
i Wàndi Akatu, ba wàdanya – hi nahondu wànya nggili bàhi tungguna la 
harata ndaungu. 
3Tunaka nu nuna na papalewa hi natòku-nya nuna na ularu nangga hu daa 
la rokapu meti, hàla hi nakuhi-ya nuna na rokapu hi natunya henggilu-na, 
ka àmbu ningu pekuna na ularu nangga nuna la pa-kahili-ha da banjaru ba 
ndedi nanjàpu na harata ndaungu. Hàlaka bàdi hi pahàla-ya ana hawutu. 
4Hàla ita-nggunjaka da kanjàka pareta, tàka da tau da ma-mandapu-nja 
nuda da kanjàka pareta pa-wuangu kuaha-ha la parata hukungu. Kuita-
mbuha da ndewada da tau pa-katiku paraï pa-hakahii-nya na rukuna i Yehu, 
dàngu ba da-bobaru-ya na lii langu welingu lai Ala. Da tau nuda nda da 
marubuku-anya na banda jàka ndia na kahala hadana. Nyuda nda da-
handàkangu pakei tanda banda la kaba matada jàka ndia la limada. Nyuda 
daluri beli hi dakata dànya i Karitu la pa-pareta ba hanganji lundu harata 
ndaungu-ha. 
5Yiana jia-duyaka na kawunga hadangu ba pahada belinya na tau meti. 
(Tàka da mameti hawiangu nda pa-paluri beli-aha la ngala rehi harata 
ndaungu.) 

6Oha pàku-adaka da tau da pa-pahada kariangu nu la kawunga hadangu. 
Nyuda ràkana ba namangu-nja paraïna i Ala. Na meti na padua wàda nda 
na-kuaha-ahapa nyuda. Nyuda napa jia-haka da ratuna i Ala dàngu da 
ratuna i Karitu, nyuda napa da-pareta dànya Nyuna lundu harata ndaungu 
mandaina. 

Ba pakàku-ya i Kambàliku 

7Ba nanjàpu-ka na rehi harata ndaungu, pahàla-danyaka i Kambàliku 
welingu la okana, 
8tàka napa nalaku pa-panyonga-ha da banjaru da ma-tanyalangu la 
nggubulu pinu tana, nu na Nggòku dàngu na Mangguku. Ka pauhi-nanjaka 
paraïna i Kambàliku la pa-pabera, ba kanjupu danguha, hamana na wara la 
hingi tehiku. 
9Ka pa-biwangu-danyaka la nggubulu pinu tana, hi da-nggupulu-ya na ma-
pamaü terangu-na na banjaruna i Ala dàngu na paraingu na pambuha-na i 
Ala. Ka puru-nanyaka na epi welingu la awangu hi na-pamolu-nja nyuda. 
10Tunaka nu i Kambàliku na ma-panyonga-ha nyuda hi kawuka-nya hu daa 
la tehiku epi dàngu tana lira. Lai nu jia-yaka na pangia-na na banda dàngu 
na wunangu kabàli da pambàda wàru mangilungu. Pa-pamayila lodu 
rudungu-ha nyuda napa lundu nu - nu. 

Na kanjupu hukungu 

11Hàlaka nu ita-nggunyaka na hau kanjàka pareta bara ma-bokulu dàngu 
Nyuna na ma-mandapu-nya nuna na kanjàka pareta. Na awangu dàngu na 
tana namàda-maaka welingu la hanggana, hi lupa nda pahili ita-ahapa. 
12Dàngu kuita-ha da tau meti, ma-matua anakeda, da-ndolaku la hanggana 
nuna na kanjàka pareta. Ka bunggahu-danjaka da mbuku. Hàla hi 
bunggahu-ya na mbuku na hau, nu na Mbuku Tau Luri. Tunaka nu hi 
puhanja hukungu da tau meti, hama tudana na pawunda-da nunjuya na pa-
tulihu daa la mbuku - mbuku nuda. 
13Hàla na tehiku wuangu-nahaka da tau meti da maninja la tehiku. Na Meti 
dàngu na Pangia Metimbu da-wuangu-ha da tau meti da maninja lai nyuda. 

Mbuu ndàbada nuda da mameti hi puhanja hukungu hama tudana na 
pawunda-da. 
14Tunaka nu na Meti dàngu na Pangia Meti hi kawuka-nja la libu epi. (Na 
libu epi yiana jia-duyaka na meti na pa-panduangu wàna.) 
15Da tau da panda tulihu tamuda daa la Mbuku Tau Luri pa-kawuka-nja la 
libu epi. 

Pabowangu 21 

Na awangu bidi dàngu na pinu tana bidi 

1Hàla ita-nggunyaka na awangu bidi dàngu na pinu tana bidi. Na awangu 
wungangu dàngu na pinu tana wungangu namohuka hamanai na tehiku 
namàda-ka. 
2Ka ita-nggunyaka na paraingu matua, nu na Yeruhali bidi, ba na mapuru 
welingu la awangu welingu lai Ala. Na paraingu nuna pambàda hawanjiru-
mayaka hama tuna na bidi papa kawini na pa-wotungu ngaü la pa-
pahamburu dànya na bidi papa mini. 
3Hàla rongunggunyaka talia lii welingu lai nu la kanjàka pareta na mawara 
pa-kodungu, “Nàhu na ngia pa-ngiangu-na i Ala la angu tauyaka! Nyuna 
napa luri angu-nanjaka, dàngu nyuda napa banjaru-nanjaka. I Ala wikima 
duna napa na maninya la hongada nyuda dàngu ba Ala-danyaka. 
4Nyuna napa na-podahu hàlaha da wai mata welingu la matada. Na meti 
nda hilu nianyapa; na hawina, na hii, jàka ndia na hidumbu nda hili ni-
mbunyapa. Jàka nggàraha da mamandai damàda-ka,” wàna. 
5Hàla Nyuna na ma-mandapu la kanjàka napanii, “Nàhu Nyungga pabidi 
hàla-nggunyaka!” wàna. Hi napanii-mbungga nyungga, “Tulihu-ya yiana, 
nadu da pulungu yiada ba ma-deningu-ha dàngu ràka pawaiha,” wàna. 
6Hàla napanii, “Lundungu-danyaka! Nyungga jiaka na pakiringu-na dàngu 
Nyungga jiaka na kanjupungu-na; Nyungga Mirika welingu la Kawunga-na 

lundu la Hupu-njàpuna. Nimbihu-na na tau na mamadau, napa kuwua 
juanya paunu welingu la matawai paluri wàngu. 
7Na tau na matalu napa nangala-nja nuda welingu lai Nyungga. Nyungga 
napa Ala-nangga, tàka nyuna ana-nggunya. 
8Tàka da tau da ma-wudutu, da ma-kaleka, da ma-kabularu, da ma-pameti 
tau, da ma-njuraku, da mawàngu alimu, da ma-lumungu maràpu, dàngu 
mbuu ndàbada da ma-kambàliku, napa pa-kawuka-nja la libu epi dàngu 
tana lira na ma-kandulangu, nu na meti pa-panduangu wàna,” wàna. 

Na Yeruhali bidi 

9Na haàtu welingu la honga pa-palewa da mapihu-da da mambàda katanja 
da kanaingu da mambinu pa-manjurangu wàngu da mapihu-da da panjàpu 
wàda, mai-nanyaka lai nyungga hi napanii, “Mai! Napa ku-paita-nggaunya 
na Bidi-papa kawini, nu na papaha-na na Ana Mbimbi,” wànangga. 
10Ka harua-nanggaka na Ngahuna i Ala, tàka nuna na papalewa hi na-
kariangga la pinu palindi na mambana janggana. Hi na-paita-ngganya na 
Yeruhali, na parai matua, na paraingu nuna puruna welingu la awangu, 
welingu lai Ala, 
11napuru wàngu bunjukuna dàngu wàngu mangunju-na i Ala. Na paraingu 
nuna na kalilangu hama tuna watu mata tawuru, hama tuna watu mbinduri 
pàndangu na ma-kahingiru, hama tuna na watu maninu. 
12Na kangeli la winggiru-na na-bokulu jangga, dàngu hakambulu dàmbuda 
da pindu bokulu, dàngu hi dadaiha paraï da papalewa tau hakambulu 
madua. Nu la pindu boku - pindu bokulu pa-tulihu-ha da tamuda da 
hakambulu dàmbu kabihu Ihirailu. 
13Ningu tailu mbuada da pindu la hau tuba - hau tuba: tailu mbuada la tuba 
pahunga lodu, tailu mbuada la tuba mbara luru, tailu mbuada la tuba mbara 
dia dàngu tailu mbuada la tuba patama lodu. 

14Na kangeli-na na paraingu pa-palatangu la hakambulu dàmbu watu 
lataya. Nu la watu lata pa-tulihu-ha da tamuda da pa-pahuru-na na Ana 
Mbimbi ba tau hakambulu madua-ha. 
15Na papalewa na mapanii dàngga ningu toku hukutu-na ma-welingu la 
àmahu rara, la pa-hukutu-ya nuna na paraingu, da pindu bokulu dàngu na 
kangeli-na. 
16Na paraingu nuna patu larana – na nunjuna dàngu na ndàbaru-na hama-
maada. Ka hukutu-nanyaka na paraingu nuna na papalewa ba nawànya na 
toku hukutu; na-pangalana 2400 kilu metiru -na na nunjuna; na ndàbaru 
dàngu na janggana hama-mada dàngu na nunjuna. 
17Ba jiaya na hukutu-nanya paraïna papalewa na kangeli-na, na pangala-na: 
na janggana na kangeli-na nomu kambulu metiruna. Na hukutu na pawàna 
na papalewa, hama-mana na pa-hukutu na pawàna na tau. 
18Na kangeli paraingu pa-pandoi welingu la watu mbinduri pàndangu-ya, 
tàka na paraingu pa-pandoi welingu la àmahu rara ihi mbàngi-nanya, na-
kahingiru hama tuna kaninuya. 
19Da watu latana na kangeli paraingu, màtu - màtu watu mbana wili pa-
manandangu wàda. Na watu kawunga latana pa-pandoi welingu la watu 
mbinduri pàndanguya, na padua wàna watu nilamu-ya, na patailu wàna 
watu yakutu-ya, na papatu wàna watu hàmurutu-ya, 
20na palima wàna watu mbinduri ma-huratungu amu aiya, na panomu wàna 
watu ndalima-ya, na papihu wàna watu itangu wingiru-ya, na pawalu wàna 
watu piruya, na pahiwa wàna watu topahu-ya, na pa-hakambulu wàna watu 
karihoparahu-ya, na pa-hakambulu hau wàna watu lanjuwàndiru-ya, na pa-
hakambulu dàmbu wàna watu wàla mbunguru-ya. 
21Da hakambulu dàmbu pindu bokulu, hakambulu dàmbu mutiara juaha, 
hau pindu - hau pindu hau mutiara-mana. Na ànda daa la paraingu àmahu 
rara ihi mbàngi-nanya, na-kahingiru hama tuna kaninu ma-kalilangu-ya. 

22Nda ku-itangu-a Uma Ala daa la paraingu nuna, nadu na Uma Ala ba jia 
wiki-mayaka i Miri, na Ala na Mahupu-mbiha, dàngu na Ana Mbimbi. 
23Na paraingu nuna nda nggàra naihi wàngu-apa harii mata lodu jàka ndia 
wulangu, nadu na mangunju-na i Ala ba jia-madua-yaka na ma-paharii-ya, 
dàngu na Ana Mbimbi jiaya na palita-na. 
24Da banjaru la pinu tana napa dalaku wànya na handaraku-na, dàngu da 
hanganji-mbu napa dangàndi-ha da pawulu-da daa la paraingu. 
25Da pindu bokulu-na na paraingu da-tabunggahu mànu la ngala hau lodu 
titapu; nda pabita-anja, nadu ba nda ningua rudungu lai nu. 
26Da bunjuku-da dàngu da pawulu-da da banjaru napa dangàndi-ha lai nu 
la paraingu. 
27Tàka na tau na matuya na hangia - hangia na ma-iraku, dàngu na ma-
kambàliku – na kababa-na nggàra biaya na ma-iraku, nda hidama patama 
lai nu. Na matama mbulungu-ada da pa-tulihu tamuda daa la Mbuku Tau 
Luri, na mbukuna na Ana Mbimbi. 

Pabowangu 22 

1Na papalewa nunamai na ma-paita-ngganya na luku na paluri wàngu na 
waina. Na luku nuna nawàngu pa-kalilangu hama tuna na kaninu kahingiru 
dàngu nalulungu welingu la kanjàka pareta-na i Ala dàngu na Ana Mbimbi, 
2la padua ànda la paraingu-ya. La hingina na luku nuna, la hapapa - hapapa 
ninja da pingi ai paluri wàngu, da mapahakambulu pa-nduangu pawua hau 
ndaungu, nu hadàkangu la dalu hau wulangu. Da ruda jiaha da pa-pamàlaru 
wànja da banjaru. 
3Lai nu la paraingu nda ana ningua ngga - nggàra panggàna ràtungu-na i 
Ala. Na kanjàka pareta-na i Ala dàngu na Ana Mbimbi napa ninja daa la 
paraingu. Da atana napa dalumu-nya Nyuna, 
4dàngu daita-ya na matana. Na tamuna napa pa-tulihu-ya la kaba matada 
nyuda. 

5Nda nggàra daihi wàngu-apa nyuda palita jàka ndia harii mata lodu, nadu 
ba nda ningu-apa rudungu, i Miri Ala wikima duna na ma-handaraku-nja 
nyuda. Nyuda napa pareta-danyaka hama tuna hanganji lundu nu - nu. 

Na tàkana i Miri Yehu 

6Hàla hi napanii-ngga na papalewa, “Da pulungu yiada da-deningu dàngu 
ràka pawaiha. I Miri Ala na mawua-nja Ngahuna da wunangu, mbàda 
paràha-nanjaka da papalewa-na la pa-pangita-nja da atana jàka nggàra-yaka 
na mànda jàmangu paluu tumbu napa,” wàna. 
7“Eti wànyawa yiana!” wàna i Yehu: “Nyungga lu mai-manggunya. Oha-
anaka na tau na ma-pamàndu-nja da pulungu da panyura hahangu la mbuku 
yiana!” wàna. 
8Nyungga, Yuhani, mbàda rongu dàngu mbàda ita hàla-manggu-njaka 
yiada. Ba kuhàla-ka parongu dàngu pangita-ha mbuu ndàbada maràbaku-
nggunyaka la hanggana na papalewa na mambàda paita hàla-ngganja dàngu 
ka ku-marubuku-nya ba wànggu, 
9tàka nyuna napanii-ngga, “Màtangu! Àmbu marubuku-dungga nyungga! 
Marubuku-nya i Ala-a! Nadu nyungga yia dàngu nyumu hama ata-manda, 
dàngu hama tuna da angu dedimu ba hapajia-ha da wunangu dàngu mbuu 
ndàbada da tau da ma-karadaku-nja da lii langu la mbuku yiana!” wàna. 
10Hàla ka hili panii-nanggaka, “Àmbu kàpi-dunja da lii pa-wunangu daa la 
mbuku yiana, nadu ba mareni-ama-naka na rehina yiana mbuu ndàbana ba 
na-patutungu. 
11Na tau na ma-akatu màta ka na-pangalangu pa-akatu; na tau na ma-iraku 
màta ka na-pairaku wikina; na tau na ma-patundungu la pawuku-na i Ala, 
màta ka na-pangalangu la papatundungu la pawuku-na i Ala, dàngu na tau 
na maleha wikina palumu-nya i Ala, màta ka na-pangalangu paleha wikina 
la palumu-nya i Ala,” wàna. 

12“Eti-wamanya yiana!” wàna i Yehu, “nda nggi mandai-anapa napa ba 
kumai, ba kungàndi wunda, la pa-himbalu-ya nimbihu-na na tau tundunya 
na pambàda wundana. 
13Nyungga jiaka na pakiringu-na dàngu Nyungga jiaka na kanjupungu-na. 
Nyungga Mirika welingu la kawunga-na lundu la hupu njàpuna,” wàna. 
14Oha-adaka da tau da mabaha paili-ha da kalembi bokulu-da hi lupa ningu 
hàkuda la panganja da wuana na pingi ai paluri wàngu dàngu hi datama la 
paraingu, ba dawàngu pali ningu la pindu bokulu-na. 
15Tàka da tau da mawunda-ha jàka nggàraha da ma-iraku, da ma-katangu 
kabeli mata, da tau da mawunda-ya na na-kajari, da ma-pameti tau, da 
malumungu marapu, da tau da ma-kambàliku, ba dawàngu kareuku-da 
dàngu ba dawàngu pawundada, mbuu ndàbada da tau tungu nu la hambeli 
paraingu-ya na pangia-da. 
16“Nyungga, Yehu, mbàda paràha-manggu-njaka da papalewa-nggu lai 
nyimi, ka dapeka-nggainja yiada da hangia - hangia ndumana na pa-paloku 
wànguya na kabungguru. Nyungga duku wàla wuana i Ndautu-ka; 
Nyungga-maka na kandunu marai romu na ma-handaraku,” wàna. 
17Na Ngahuna i Ala dàngu na Bidi Papa kawini dapanii, “Maiwa!” wàda. 
Nimbihu-na na tau na marongu-ya yiana, lupangu-mbu dapanii-maka bàdi, 
“Maiwa!” ka wàdambu. Dàngu jàka nggamuya na mamadau, màtawa ka 
namai! Dàngu jàka nggamuya na ma-patikingu màtawa ka nataku wai paluri 
wàngu na pawua juangu. 

Na hiulu-na 

18La nimbihu tau na marongu-ha da lii pa-wunangu daa la mbuku yiana, 
nyungga Yuhani, kupeka hahanya: jàka ningu pabonjana na tau la lii da pa-
wunangu yiada, napa i Ala nabonja-mayai duna nahuku-nanya ba nawànja 
da manjurangu da pa-huratu la mbuku yiana. 

19Tàka jàka ningu papakurana na tau la lii da pa-wunangu yiada, napa i Ala 
na-pakura-manyai duna na kangehana na pa-huratu la mbuku yiana – nu na 
kangeha welingu la pingi ai luri dàngu welingu la parai matua nuna. 
20Nyuna na ma-patàka-nja mbuu ndàbada da lii yiada napanii, “Deningu-
mana, Nyungga napa kuluu mai!” wàna. Amingu! Maiwa, dou Miri Yehu! 
21Mili àru i Miri Yehu ka nawua-nya kanyuru mbuu ndàbana na banjaru-na 
i Ala! 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


